
Faaliliuina mai i le New World Translation of the Holy Scriptures ua toe teuteuina i le 1984

“O le mea lenei ua fetalai mai ai le Alii Pule Silisili Ese o Ieova [יהוה, yhwh]: ʻ . . . O loo oʻu faia le lagi fou ma le lalolagi fou; e lē toe manatua mea sa iai muamua, e lē toe alu aʻe foʻi i le loto.’”—Isaia 65:13, 17; tagaʻi foʻi i le 2 Peteru 3:13.

Upu Tomua





O LE Tusi Paia o se faaaliga tusitusia mai i le Alii Pule Silisili Ese o Ieova, i tagata uma i lenei lalolagi. E aogā lenei tusi mai i le Atua i tagata uma o le lalolagi, auā o loo iai le tala lelei o le Malo o le Atua, lea o le a aumaia le filemu ma le amiotonu. O le a avea le lalolagi ma parataiso mo tagata uma. Ua faaalia mai i le Tusi Paia na saunia ma le alofa e le Atua le laveaʻiina o tagata agasala mai i le oti, e ala i le taulaga togiola a lona Alo o Iesu Keriso.—Ioane 3:16.

Na muaʻi tusia le Tusi Paia i le gagana Eperu, Arama (o se gagana e fesootaʻi atu i le gagana Eperu) ma le Eleni. Talu ai e lē toʻatele tagata i aso nei e malamalama i ia gagana, ua talafeagai ai ona faaliliuina le Tusi Paia i gagana o loo tautatala ai tagata i aso nei, ina ia maua ai e tagata o atunuu uma le feʻau faasaoola o loo iai.

O lenei faaliliuga fou o le Tusi Paia i le gagana Samoa, o loo faavae mai i le Tusi Paia—O le Faaliliuga a le Lalolagi Fou i le gagana Peretania na lomia i le 1984. O loo iai tusi e 39 o Tusitusiga i le gagana Eperu ma Arama, ma tusi ua uma ona toe iloiloina e 27 o Tusitusiga Eleni i le gagana Samoa na lomia i le 2007. Na malilie le Komiti O le Tusi Paia—O le Faaliliuga a le Lalolagi Fou i le gagana Peretania, e faaigoa vaega e lua o Tusitusiga Paia e tusa ma gagana na muaʻi tusia ai nei vaega e lua, nai lo o taʻu ua masani ai, o le “Feagaiga Tuai” ma le “Feagaiga Fou.” Ua faia faapea ona e tasi lava le Tusi Paia ma e leai se vaega e lē o toe faaaogāina pe e “tuai.” E tutusa lelei le feʻau o loo i le uluaʻi tusi o le vaega Eperu ma le feʻau i le tusi mulimuli o le vaega Eleni. O loo aofia ai foʻi le sili atu i le 125,000 o mau faasino ma le lisi o upu o le Tusi Paia, e mafai ona fesoasoani i le tagata faitau i ana suʻesuʻega o le Tusi Paia atoa.

Talu ai o le Tusi Paia o loo momoli mai ai le finagalo paia o le Alii Pule Silisili Ese o le aoao o mea, o se lē faaaloalo la, ma o se lē migao i lona mamalu ma lana pule le aveeseina po o le natia o lona suafa ua patino iā te ia, lea o loo i tusitusiga Eperu i le pe ā ma le 7,000 taimi. O lea, o le vala e sili ona tāua o lenei faaliliuga, o le toe tuu lea o le suafa e patino i le Atua i le tulaga e tatau ona iai i le Tusi Paia. Ua faia lenei tulaga i le faaaogāina o le suafa e masani ai i le gagana Samoa o “Ieova,” ma o loo tusia e 6,973 taimi i Tusitusiga Eperu, ae e 237 taimi i Tusitusiga Eleni. Tagaʻi i le Faaopoopoga o lenei lomiga mo nisi saʻiliʻiliga i lea mataupu.

Ua lagona e i latou na faia lenei faaliliuga, o ē foʻi e alolofa i Lē e ana manatu o loo i le Tusi Paia, o lo latou tiute tauave faapitoa, o le taumafai e faaliliuina ma le saʻo aʻiaʻi lona finagalo ma ana folafolaga. Ua latou iloa foʻi ua iai so latou tiute fai i le ʻaufaitau o loo saʻiliʻili pea, o ē ua faalagolago lo latou faaolataga e faavavau i se faaliliuga o Afioga a le Atua Silisili Ese. E matou te faamoemoe o le a fesoasoani lenei Tusi Paia i le tagata faitau, e maua ai le ola e faavavau i le lalolagi fou amiotonu a Lē e ona le malosi uma lava.—Isaia 65:17; 2 Peteru 3:13.







—O Ē na Lomiaina






Vala o Lenei Lomiga Fou


E TELE ni vala eseese ua matuā faaauilumaina ai e lenei lomiga O le Tusi Paia–O le Faaliliuga a le Lalolagi Fou, le poto moni mai i le Tusi Paia. Ua fesoasoani tele komepiuta i ona pō nei i le saunia o nei vala.

VAEVAEINA O FUAIUPU: Ua faanumeraina fuaiupu ma mataupu i le auala o loo faia ai le Faaliliuga a le Lalolagi Fou faa-Peretania, ma faafaigofie ai le polokalame tau aʻoaʻoga a Molimau a Ieova i le lalolagi aoao. Ua faavasega fuaiupu i palakalafa ina ia sologa lelei ai manatu. E lē gata i lea, ua faatulaga vaega o solo i le tusi o Salamo i se auala faafatusolo. Ua faaalia foʻi i vaega e faaaogā ai mataʻitusi o le alafapeta.—Tagaʻi i le Salamo 119.

ULUTALA PITO I LUGA: O le tele o itulau o lenei faaliliuga, ua iai ni faamatalaga i le pito i luga. E aogā ina ia vave ai ona maua se mataupu o loo suʻe o le Tusi Paia.

FAASINO MAU: O loo i tua o lenei tusi le faasino mau i lalo o le ulutala “Le Lisi o Upu o le Tusi Paia.” O loo lisi ai ni upu ma mau e maua ai, ma e masani ona iai ma se faaupuga puupuu o le mau o loo sii mai ai.

FAAOPOOPOGA: E mafai ona faaaogā mataupu o le Faaopoopoga e faamatala ai aʻoaʻoga faavae o le Tusi Paia ma mea e fesootaʻi i ai. O loo i le faaiʻuga o le Faaopo­opoga ia siata o tupe, fua o le mamafa ma isi fua, o masina o le kalena o le Tusi Paia, faapea faamatalaga i nofoaga ma faafanua o nuu o le Tusi Paia. I le amataga o lenei vaega, o loo iai le Lisi o Mataupu e fesoasoani i le tagata faitau e maua ai se ata atoa o le Faaopoopoga ma vave ai foʻi ona maua vaega eseese. O le a aogā le Faaopoopoga i le toʻatele ina ia atili ai ona latou suʻesuʻe lelei Tusitusiga Paia ma ia saga agavaa ai e avatu se tali e faatatau i le upu moni.—1 Peteru 3:15.

UIGA O UPU: E 115 upu po o faaupuga o loo faamatala i tua o lenei lomiga ua faamatala ai le uiga o nei upu o le Tusi Paia.

MAU FAASINO: E sili atu i le 125,000 mau faasino o lenei lomiga. Ua faaalia mai ai, e toeitiiti lava o mataupu uma o le Tusi Paia o loo iai se isi molimau. Pe a faatusatusa lelei mau faasino ma iloilo faamatalaga pito i lalo, ona iloa ai lea o le autasi o tusi e 66 o le Tusi Paia, ma faamaonia ai o nei tusi, o le tusi e tasi lea e mai i le agaga o le Atua.

O loo i le ogatotonu o itulau mau faasino, o loo tusi faapupuu ai igoa o tusi o le Tusi Paia. Ua faaaogā le alafapeta e faailoga ai upu ma tataʻi ai le tagata faitau i mau faasino i le ogatotonu o le itulau. Pe a lē ofi le vaega ogatotonu, ona faasolo lea o mau faasino i le pito i lalo o le itu taumatau. Ua faasino mai ai foʻi i le lisi pe a sui le mataupu.

O loo iai foʻi faamatalaga faaopoopo e faatatau i manatu e tutusa, o mea tutupu, ma tala; o faamatalaga e uiga i tagata; o faamatalaga i nofoaga; o mau o le Tusi Paia o loo taʻua ai le faataunuuga o valoaga; pe a sii saʻo ni upu, faaupuga po o ni fuaiupu mai i isi vaega o le Tusi Paia; ma le sootaga o ata i le faataunuuina o le feagaiga o le Tulafono e pei ona taʻua i Tusitusiga Eleni. O nei vala uma o le a tamaoaiga ai i le poto mai i le Tusi Paia.

FAAMATALAGA PITO I LALO: O faamatalaga pito i lalo e faatatau i aʻoaʻoga tāua o le Tusi Paia e pei o le “agaga” ma “Seoli,” e aogā i le tagata faitau e malamalama ai i le faaaogāina o nei upu i le Tusi Paia; i nisi taimi e faailoa mai ai le faaliliuga tuusaʻo po o se isi faaliliuga o uluaʻi faaupuga e iai sona uiga lautele; e faamanino mai ai upu ma mataupu faigatā, o uluaʻi faaupuga faafaatusa ma alagāupu; o faamatalaga o igoa o tagata ma nofoaga, ma i nisi taimi pe afai e tāua ina ia faamalamalama ai se mau, ua faaliliuina tupe ma fua eseese i tupe ma fua faaonapōnei; ma faasino ai foʻi le tagata faitau i isi faamatalaga i le Faaopoopoga ma vala faapena.

Ua faailoga faamatalaga pito i lalo e faatutusa ma le faailoga o loo i le upu, po o le faaupuga o le mau. O le faamatalaga i lalo, e maua i le pito i lalo o le itulau. Ua tusia le numera o le fuaiupu i le lanu malosi, ona sosoo lea ma faailoga o loo i le mau. E faaeseese faailoga i se mau pe afai e tele faailoga, e pei o nei: *, #, *, *, *, *.

UPU UA FAAPUPUU: E ese mai i tusi o le Tusi Paia, o nisi nei o upu ua faapupuuina.

itu. - itulau

UT - Ulutala

fuai - fuaiupu

fpl. - faamatalaga pito i lalo

l - lumanaʻi

m - mavae

mata. - mataupu

Nu. - numera

p. - pe tusa

seni. - senituri

T. A. - Tausaga talu ona afio mai le Alii

T.L.M. - Tausaga a o lumanaʻi le Mesia

UPU FAAIʻU

E anoanoaʻi faasino mau ma faamatalaga faaopoopo i lenei lomiga o le 2009 O le Tusi Paia—O le Faaliliuga a le Lalolagi Fou, ma e aogā e iloa ai le autasi o tusi e 66 o le Tusi Paia, ua atoa i ai le “gagana mamā” o le upu moni. (Sefanaia 3:9) O le suʻesuʻe loloto i ai, o le a maua ai e i latou o loo “gatete” i le Afioga Paia a Ieova se malamalamaga fou o le Tusi Paia. (Isaia 66:2, 5) E matou te faanaunau o le a fesoasoani le faaaogā atoatoa e tagata faitau uma o vala eseese o lenei Tusi Paia, ina ia iloa lelei ai le upu moni ma faateleina ai lo latou talisapaia, “o loo ola le afioga a le Atua ma e matuā malosi foʻi.” (Eperu 4:12) E moni, e fiafia i latou e faaauau pea ona tausasami i le laoai a Ieova o loo fau ma soloi ai taumafa faaleagaga, e ala i lana Afioga o loo ola, le Tusi Paia.—Mataio 5:3.

Kenese  1 : 1 - 31


Kenese


1 Na foafoaina e le Atua le lagi ma le lalolagi i le amataga.

2 Na gaogao ma soona nunumi le lalolagi, na ufitia foʻi vai loloto i le pōuliuli; na fegaoioiaʻi foʻi le mana* o le Atua i luga o vai loloto.

3 Ua fetalai ane le Atua: “Ia iai le malamalama.” Ona oo mai ai lea o le malamalama. 4 Ua silasila atu le Atua i le malamalama, ua lelei, ona tuueseese lea e le Atua o le malamalama ma le pōuliuli. 5 Ona faaigoa lea e le Atua o le malamalama o le Ao, a ua ia faaigoa le pōuliuli o le Pō. O le afiafipō ma le taeao, o le aso muamua lea.

6 Ua fetalai ane le Atua: “Ia iai le vanimonimo i le va o vai, ina ia va aʻi vai mai i isi vai.” 7 Ona faia lea e le Atua o le vanimonimo ma tuueseese vai i lalo ifo o le vanimonimo, ma vai i luga aʻe o le vanimonimo. Ua faapea lava ona fai. 8 Ona faaigoa lea e le Atua le vanimonimo o le Lagi. O le afiafipō ma le taeao, o le aso lona lua lea.

9 Ua fetalai ane le Atua: “Ia faapotopoto vai o i lalo o le lagi i le mea e tasi ma ia aliaʻe le eleele mātūtū.” Ua faapea lava ona fai. 10 Ona faaigoa lea e le Atua o le eleele mātūtū o le Eleele, a ua ia faaigoa vai ua faapotopotoina o le Sami. Ua silasila atu i ai le Atua, ua lelei. 11 Ua fetalai ane le Atua: “Ia tutupu mai i le eleele le vao,* ma laau ʻaina e iai fatu, ma laau ʻaina e iai fua e tusa ma ituaiga o ia laau, o laau ia ua iai fatu, i luga o le eleele.” Ua faapea lava ona fai. 12 Ua tutupu mai i le eleele le vao, o laau ʻaina e iai fatu e taʻitasi e tusa ma lona ituaiga, o laau ʻaina e fua mai ma e iai fatu e taʻitasi e tusa ma lona ituaiga. Ua silasila atu i ai le Atua, ua lelei. 13 O le afiafipō ma le taeao, o le aso lona tolu lea.

14 Ona fetalai ane lea o le Atua: “Ia iai i le vanimonimo o le lagi o malamalama, ina ia tuueseese ai le ao ma le pō; ia avea ma faailoga e iloa ai tau ma aso ma tausaga. 15 E fai foʻi ma malamalama i le vanimonimo o le lagi ina ia susulu mai i le lalolagi.” Ua faapea lava ona fai. 16 Ua saunia e le Atua malamalama tetele e lua, o le malamalama tele e pule i le ao, a o le malamalama itiiti e pule i le pō, ua saunia foʻi ma fetu. 17 Ua tuu foʻi e le Atua malamalama nei i le vanimonimo i le lagi ina ia susulu mai i le lalolagi, 18 ma ia pule foʻi i le ao ma le pō, ma tuueseese ai le malamalama ma le pōuliuli. Ua silasila atu i ai le Atua, ua lelei. 19 O le afiafipō ma le taeao, o le aso lona fā lea.

20 Ua fetalai ane le Atua: “Ia iai i le vai le anoanoaʻi o meaola e feoaʻi, ia felelei solo manulele i luga aʻe o le eleele, i le vanimonimo o le lagi.” 21 Ua foafoa foʻi e le Atua meaola lapopoʻa o le sami ma meaola uma e feoaʻi, o loo matuā anoanoaʻi i le sami e tusa ma o latou ituaiga, ma ua faia foʻi meaola e iai apaʻau e taʻitasi e tusa ma lona ituaiga. Ua silasila atu i ai le Atua, ua lelei. 22 Ona faamanuia lea e le Atua o na meaola uma, ma fetalai ane: “Ia fanafanau ma ia tele ma ia tumu ai le sami, ma ia faateleina manulele i le laueleele.” 23 O le afiafipō ma le taeao, o le aso lona lima lea.

24 Ua fetalai ane le Atua: “Ia tutupu mai i le laueleele, o meaola e tusa ma o latou ituaiga, o manu lalata, ma meaola fetolofi, ma manu ʻaivao o le laueleele e taʻitasi e tusa ma lona ituaiga.” Ua faapea lava ona fai. 25 Ona faia lea e le Atua o manu ʻaivao o le laueleele e taʻitasi e tusa ma lona ituaiga, o manu lalata e taʻitasi e tusa ma lona ituaiga, ma meaola uma e fetolofi i le laueleele e taʻitasi e tusa ma lona ituaiga. Ua silasila atu i ai le Atua, ua lelei.

26 Ona fetalai mai lea o le Atua: “Seʻi o ta* faia le tagata i lo taʻua faatusa ia pei o i taʻua, ma ia latou pule i iʻa o le sami, ma manufelelei o le lagi, ma manu lalata, ma le lalolagi atoa, ma meaola fetolofi uma o loo fetolofi i le eleele.” 27 Ona faia lea e le Atua o le tagata i lona faatusa, ua ia faia o ia i le faatusa o le Atua; ua ia faia i laʻua o le tane ma le fafine. 28 Ona faamanuia lea o le Atua iā i laʻua ma ua fetalai atu le Atua iā i laʻua: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina,* ia pule i iʻa o le sami ma manufelelei o le lagi* ma meaola uma e fetolofi i le laueleele.”

29 Ona fetalai ane lea o le Atua: “Ua ou tuuina atu iā te oulua laau ʻaina e iai fatu o loo i le fogāeleele uma, ma laau uma e tupu mai fatu i ona fua. Ia fai ma a oulua meaʻai. 30 O manu ʻaivao uma o le laueleele ma manufelelei uma o le lagi, ma mea fetolofi uma i luga o le laueleele o iai le ola, ua ou foaʻi atu i ai le vao lanu meamata e aai ai.” Ua faapea lava ona fai.

31 Mulimuli ane, ua silasila atu le Atua i mea uma na ia faia, tagaʻi foʻi! ua matuā lelei lava. O le afiafipō ma le taeao, o le aso lona ono lea.

^ Kene. 1:2 Po o le “agaga o le Atua.”


^ Kene. 1:11 E aofia ai foʻi ma isi laau e pei o le tolo ma le ofe.


^ Kene. 1:26 I le gagana Eperu e mafai foʻi ona faasino atu lenei upu i le “toʻalua” po o le “toʻatele.”


^ Kene. 1:28 Po o le “faatoʻilaloina.”


^ Kene. 1:28 O le upu Eperu ua faaliliuina i le “manufelelei” e aofia ai foʻi ma iniseti e fai apaʻau.

2 Ua māeʻa ona faia o le lagi ma le lalolagi ma mea uma* o loo iai. 2 E oo ane i le aso lona fitu ua māeʻa galuega uma na faia e le Atua, ona amata ai lea ona mālōlō o ia i le aso lona fitu mai i ana galuega uma na ia faia. 3 Ona faamanuia ai lea e le Atua o le aso lona fitu ma faapaiaina ai, auā o le aso lea o loo mālōlō ai o ia mai i ana galuega uma na ia faia e tusa ma lona finagalo.

4 O le talafaasolopito lenei i le taimi na foafoaina ai le lagi ma le lalolagi, i le aso na faia ai e Ieova le Atua le lalolagi ma le lagi.

5 E leai ni vao o le fanua i le eleele, e leai foʻi ni laau na tutupu mai i le fanua, auā e leʻi faatotōina ifo e Ieova le Atua le timu i le laueleele, ma e leai foʻi se tagata e galue ai. 6 E alu aʻe le ausa mai i le laueleele ma faasūsū ai le laueleele uma.

7 Ona faia lea e Ieova le Atua o le tagata mai i le efuefu o le eleele, ma feula i ona pogaʻiisu le mānava ola, ona avea ai lea o le tagata ma tagata ola. 8 Ua totōina foʻi e Ieova le Atua le faatoʻaga i Etena i le itu i sasaʻe, ona ia tuu ai lea i inā o le tagata na ia faia. 9 Ua faatutupuina e Ieova le Atua mai i le eleele o ituaiga eseese o laau, e matagofie i le vaai ma lelei i le ʻai, atoa foʻi ma le laau o le ola i le ogatotonu o le faatoʻaga, ma le laau e iloa ai le lelei ma le leaga.

10 Ua tafe atu foʻi se vaitafe mai i Etena e faasūsū ai le faatoʻaga, ona vaevaeina ai lea ma avea ma vaitafe e fā. 11 O le igoa o le vaitafe muamua o Pisona; e tafe atu faataamilo i le laueleele atoa o Havila, o i inā e iai auro. 12 E lelei tele le auro o lenā laueleele. E iai foʻi le petala* ma le maa soama. 13 O le igoa o le vaitafe lona lua o Kiona; lea e faataamilo i le laueleele atoa o Kuso. 14 O le igoa o le vaitafe lona tolu o Hitekelu; o le vai lea e tafe atu i le itu i sasaʻe o Asuria. A o le vaitafe lona fā o Eufirate.

15 Ona ave lea e Ieova le Atua o le tagata ma tuu o ia i le faatoʻaga o Etena e galueaʻiina ma tausia. 16 Ua tuuina atu foʻi e Ieova le Atua lenei poloaʻiga i le tagata: “E mafai ona e ʻai i laau uma o le faatoʻaga ma e maʻona ai. 17 A o le laau e iloa ai le lelei ma le leaga, aua neʻi e ʻai ai, auā o le aso e te ʻai ai, e te oti ai lava.”

18 Ua fetalai ane Ieova le Atua: “E lē lelei mo le tagata ona ola na o ia. Ou te faia se fesoasoani mo ia, o sē e talafeagai lelei mo ia.” 19 Ua faia pea e Ieova le Atua mai i le eleele o manu ʻaivao uma o le fanua, ma manufelelei uma o le lagi, ma ua ia aumaia i le tagata e vaai po o ā ni igoa e na te faaigoa ai ia manu taʻitasi; ma po o le ā lava le igoa e faaigoa ai e le tagata meaola taʻitasi, o lona igoa lenā. 20 Ona faaigoa lea e le tagata o manu lalata uma, ma manufelelei uma o le lagi ma manu ʻaivao uma o le fanua, a o le tagata e leʻi maua sona fesoasoani, o sē e talafeagai lelei mo ia. 21 Ona faamoegase lea e Ieova le Atua o le tagata, ma a o moe, na ia aveese ai se tasi o ona ivi ʻasoʻaso, ma ia toe faasoo ane le aano i le itu na aveese ai. 22 Ona faia lea e Ieova le Atua o le fafine mai i le ivi ʻasoʻaso na ia aveesea mai i le tamāloa, ma aumaia o ia i le tamāloa.

23 Ona faapea ane lea o le tamāloa:
“O le ivi lava lenei o oʻu ivi
Ma le aano o oʻu aano.
E taʻua o ia o le Fafine,
Auā na faia o ia mai i le tane.”*

24 O le māfuaaga lea e tuua ai e le tane lona tamā ma lona tinā, ma nonofo faatasi ma lana avā, ona avea ai lea o i laʻua ma tino e tasi. 25 Ua faaauau ona lē lavalavā i laʻua, o le tane ma lana avā, ae e leʻi mamā ai.

^ Kene. 2:1 I le gagana Eperu, “o a latou ʻau.”


^ Kene. 2:12 O se pulu manogi e maua mai i laau iti.


^ Kene. 2:23 I le gagana Eperu, e tai tutusa lava upu mo le “tane” ma le “fafine.” O le upu Eperu mo le “tane” o le ʼishʹ; a o le “fafine” o le ʼishshahʹ.


Kenese  3 : 1 - 24

3 Ua sili ona faaeteete o le gata i manu ʻaivao uma o le fanua na faia e Ieova le Atua. Ua fai mai o ia i le fafine: “E moni ea na fetalai mai le Atua, e aua neʻi lua aai mai i fua o laau uma o le faatoʻaga?” 2 Ona tali atu lea o le fafine i le gata: “O fua o laau o le faatoʻaga, e mafai ona ma aai ai. 3 A o le fua o le laau o loo i le ogatotonu o le faatoʻaga, na fetalai mai le Atua, ‘Aua lava neʻi oulua aai ai, aua foʻi neʻi oulua papaʻi i ai, ina neʻi oulua feoti.’” 4 Ona fai mai lea o le gata i le fafine: “E lua te lē oti lava. 5 Auā ua silafia e le Atua, o le aso lava lua te aai ai e pupula* ai o oulua mata, ona pei ai lea o oulua o le Atua, e iloa le lelei ma le leaga.”

6 Ua vaai atu le fafine i le fua o le laau e lelei i le ʻai ua manaʻo foʻi i ai auā ua manaia i le vaai, e matuā matagofie lava. Ona tago atu lea o ia i le fua ma ʻai ai. Ua ia avatu foʻi le fua i lana tane ina ua la faatasi, ma ua ʻai ai foʻi ma ia. 7 Ona pupula ai lea o o la mata* ma ua la iloa ai ua lē lavalavā i laʻua. Ona la suʻi ai lea o lau o le mati e ufiufi ai lo la lē lavalavā.*

8 Mulimuli ane, ua la faalogoina le siʻufofoga o Ieova le Atua a o ia savali i le faatoʻaga i le taimi e agi mālie mai ai le savili, ona lalafi ai lea mai i fofoga o Ieova le Atua o le tamāloa ma lana avā i laau o le faatoʻaga. 9 A ua valaau mai pea Ieova le Atua i le tamāloa ma faapea mai iā te ia: “O fea ea o e iai?” 10 Mulimuli ane, ua tali atu o ia: “Na ou faalogo i lou siʻufofoga i le faatoʻaga, ae ua ou fefe ona ua ou lē lavalavā, ona ou lafi ai lea.” 11 Ua fetalai mai o ia: “O ai na fai atu iā te oe ua e lē lavalavā? Po ua e ʻai ea i le fua o le laau na ou poloaʻi atu iā te oe e aua e te ʻai ai?” 12 A ua faapea atu le tamāloa: “O le fafine lea na e aumai iā te aʻu, o ia lenā na aumaia le fua o le laau, ona ou ʻai ai lea.” 13 Ona fetalai mai lea o Ieova le Atua i le fafine: “O le ā lenei mea ua e faia?” A ua tali atu le fafine: “Na faasesē mai le gata iā te aʻu, ona ou ʻai ai lea.”

14 Ua fetalai mai Ieova le Atua i le gata: “Ona ua e faia lenei mea, ua sili ai lou malaia i manu lalata uma ma manu ʻaivao uma o le fanua. E te sosolo i lou manava, ma e te ʻai foʻi i le efuefu i aso uma e te ola ai. 15 Ou te faatupuina le feitagaʻi i le va o oe ma le fafine, ma i le va o lau fanau ma lana fanau. O le a ia tuʻimomomoina oe i le ulu, ae o le a e tuʻimomomoina o ia i le mulivae.”

16 Ua fetalai mai o ia i le fafine: “Ou te matuā faateleina le tigā o lou maʻitō; e te fanau mai au tama ma le tigā, e uaʻi atu lou manaʻo i lau tane, ma e pule malosi foʻi o ia iā te oe.”

17 Ua ia fetalai mai foʻi iā Atamu: “Ona ua e faalogo i le upu a lau avā, ma ua e ʻai i le fua o le laau lea na ou poloaʻi atu ai iā te oe e ‘Aua e te ʻai ai,’ ua malaia le laueleele ona o oe. E te ʻai ma le tigā meaʻai e maua mai i le laueleele, i aso uma e te ola ai. 18 E tutupu mai foʻi laau tuitui ma laau talatala mo oe, ma e te ʻai foʻi i laau ʻaina o le fanua. 19 E te ʻai au meaʻai ma le afu o ou mata seʻia e toe foʻi atu i le eleele, auā na faia mai ai oe. Auā o le efuefu oe, e te toe foʻi atu lava i le efuefu.”

20 Ona faaigoa lea e Atamu o lana avā iā Eva, auā e avea o ia ma tinā o tagata ola uma. 21 Ua faia e Ieova le Atua o ofu talaloa mai i paʻumanu mo Atamu ma lana avā, ma ua oofu ai i laʻua. 22 Ona fetalai ane lea o Ieova le Atua: “O lea ua avea le tagata e pei o se tasi o i taʻua,* ua iloa le lelei ma le leaga, ae ina neʻi tago atu lona lima ma tau mai le fua mai i le laau o le ola ma ʻai ai ma ola ai e faavavau,*—” 23 Ona tuliesea lea e Ieova le Atua o ia i fafo o le faatoʻaga o Etena, e galue ai i le laueleele na faia mai ai o ia. 24 Ua ia tuliesea le tagata, ma tuu ai kerupi i le itu i sasaʻe o le faatoʻaga o Etena, ma le pelu afi mumū o loo taavili pea, e leoleo ai le ala i le laau o le ola.

^ Kene. 3:5 E leʻi faapea na tauaso moni i laʻua, ae atonu ua faasino atu lenei faaupuga i le mauaina o le malamalama po o le poto.


^ Kene. 3:7 E faasino atu i lo la iloa o le mea ua tupu.


^ Kene. 3:7 Na sulu i mea e pei o ni titi.


^ Kene. 3:22 I le gagana Eperu e mafai foʻi ona faasino atu lenei upu i le “toʻalua” po o le “toʻatele.”


^ Kene. 3:22 Ua faasino atu le upu Eperu i se taimi umi, e lē mautinoa le amataga po o le iʻuga. E faatatau atu i se umi e lē māiloa po o se mea e faia pea a o isi taimi e faavavau.

4 Ua feusuaʻi Atamu ma lana avā o Eva ma ua tō ai o ia. Ona ia fanaua lea o Kaino ma faapea ane: “Ua ou fanaua se tama tama ona o le fesoasoani a Ieova.” 2 Mulimuli ane ua toe fanaua e Eva o Apelu, o le uso lea o Kaino.

O Apelu foʻi e tausi lafu mamoe, a o Kaino o le faifaatoʻaga ia. 3 Ua mavae ni aso ona aumaia lea e Kaino o fua o faaeleeleaga, e fai ai le taulaga iā Ieova. 4 A ua aumaia e Apelu ni uluaʻi tama o lana lafu mamoe atoa foʻi ma gaʻo o ia manu. Ua finagalo malie Ieova iā Apelu ma ua ia talia lana taulaga, 5 a ua lē finagalo malie o ia iā Kaino ma lana taulaga. Ona matuā ita ai lea o Kaino, ma ua faaʻūʻū o ia. 6 Ona fetalai mai lea o Ieova iā Kaino: “Aiseā ua e matuā ita ai ma ua e faaʻūʻū ai? 7 Pe afai e suia ou ala ma faia le mea lelei, po ou te lē taliaina ea oe? Ae afai e lē suia ou ala ma faia le mea lelei, o loo faatalitali* mai le agasala i le faitotoʻa, e uaʻi atu foʻi lona manaʻo iā te oe; ae pe e te pule ea i ai?”

8 Ona faapea atu lea o Kaino i lona uso o Apelu: “Seʻi ta ō i le fanua.” A o iai i laʻua i le fanua, ona faaoolima lea o Kaino iā Apelu lona uso, ma oti ai o ia. 9 Mulimuli ane, ona fetalai mai lea o Ieova iā Kaino: “O fea o iai lou uso o Apelu?” a ua tali atu o ia: “Ou te lē iloa. Po o aʻu ea o sē e leoleoina loʻu uso?” 10 Ona fetalai mai lea o ia: “O le ā le mea ua e faia? Faalogo mai oe! O loo alaga mai iā te aʻu le toto o lou uso mai i le eleele. 11 O le mea lea ua e malaia ai ma tuliesea oe mai i le laueleele, lea na faamaga mai lona gutu ina ia tali ai le toto o lou uso lea na e faamasaaina. 12 Pe a e galue i le eleele, e lē fua lelei mai. O le a avea oe ma sē e maumausolo ma fesolasolataʻi i le lalolagi.” 13 Ona tali atu lea o Kaino iā Ieova: “Ua mamafa naʻuā loʻu faasalaga ona o le agasala, ma ou te lē lavātia. 14 O lenei ua e tuliese aʻu i le aso nei mai i le fogāeleele, o le a lilo aʻu mai i ou fofoga; e avea aʻu ma sē e maumausolo ma fesolasolataʻi i le lalolagi, ma o so o se tasi e mauaina aʻu e na te fasiotia aʻu.” 15 Ona fetalai mai lea o Ieova iā te ia: “O le mea lea, o so o se tasi e na te fasiotia Kaino, e taui atu faafitu iā te ia.”

Ua faia e Ieova se faailoga mo Kaino ina neʻi fasiotia o ia e se tasi na te mauaina o ia. 16 Ona alu ese ai lea o Kaino mai i luma o Ieova ma nofo i le laueleele o Nota* i sasaʻe o Etena.

17 Mulimuli ane ona feusuaʻi lea o Kaino ma lana avā, ona tō ai lea o ia ma fanaua o Enoka. Ona ia faia lea o le aai ma ua ia faaigoa le aai i le igoa o lona atalii o Enoka. 18 Ua fanaua e Enoka o Irata. Ua fanaua e Irata o Mekuala, ua fanaua e Mekuala o Metusaeli, ua fanaua e Metusaeli o Lameko.

19 Ua faiavā Lameko i ni fafine se toʻalua. O Ata le igoa o le muamua a o Seela le igoa o lona lua. 20 Mulimuli ane ona fanaua lea e Ata o Iapalu. O ia ua amataina le olaga o ē e nonofo i faleʻie ma tausia lafumanu. 21 O le igoa o lona uso o Iupalu. O ia ua amataina le faaaogāina o le kitara* ma le faaili. 22 Ua fanaua e Seela o Tupalu-kaino, o se tufuga i ituaiga o meafaigaluega uma ua faia i ʻapamemea ma uʻamea. O le tuafafine o Tupalu-kaino o Naana. 23 Ona fatuina lea e Lameko o nei upu mo ana avā o Ata ma Seela:

“Avā e a Lameko, inā faalogo mai ia i loʻu leo;
Ia uaʻi mai o oulua taliga i aʻu upu:
Na ou fasiotia le tamāloa auā na ia faamanuʻalia aʻu,
Ioe, o le tane talavou, auā na ia fasia aʻu.

24 Afai e tauia faafitu le tagata e fasiotia Kaino,
E tauia faafitu sefulu ma le fitu la le tagata e fasiotia Lameko.”

25 Ua toe feusuaʻi Atamu ma lana avā, ua fanaua ai e ia se tama tama ma faaigoa o Setu, auā ua faapea ane Eva: “Ua tofia e le Atua mo aʻu se isi fanau e sui ai Apelu, auā na fasiotia e Kaino o ia.” 26 Ua fanaua e Setu se atalii ona ia faaigoa lea o ia o Enosa. I lenā taimi ua amata ona faifai tagata i le suafa o Ieova.

^ Kene. 4:7 I le gagana Eperu, “o loo faapuga mai le agasala i le faitotoʻa.”


^ Kene. 4:16 O le uiga o le igoa Nota o le “Fesolasolataʻi.”


^ Kene. 4:21 O se meafaifaaili anamua e ese mai i le kitara i aso nei. O le upu Peretania, o le harp.

5 O le tusi lenei i le talaaga o Atamu. O le aso foʻi na faia ai Atamu e le Atua, na ia faia o ia e faatusa i le Atua. 2 Na ia faia i laʻua o le tane ma le fafine. Ona ia faamanuia atu lea iā i laʻua ma taʻua i laʻua o Tagata* i le aso na faia ai i laʻua.

3 Na ola Atamu mo le selau tolu sefulu tausaga. Ona fanaua lea e ia o se atalii e foliga iā te ia, e faatusa iā te ia, ua ia faaigoa o ia o Setu. 4 O aso o Atamu ina ua ia fanaua o Setu e valu selau tausaga. Ua fanaua foʻi e ia o atalii ma afafine. 5 O aso uma na ola ai Atamu, e iva selau tolu sefulu tausaga, ona oti ai lea o ia.

6 Na ola Setu mo le selau ma le lima tausaga. Ona fanaua lea e ia o Enosa. 7 E valu selau ma le fitu isi tausaga sa ola ai Setu ina ua mavae ona fanaua e ia o Enosa. Ua fanaua foʻi e ia o atalii ma afafine 8 O aso uma o Setu e iva selau sefulu lua tausaga, ona oti ai lea o ia.

9 Na ola Enosa mo le iva sefulu tausaga. Ona fanaua lea e ia o Keinano. 10 E valu selau sefulu lima tausaga sa ola ai Enosa ina ua mavae ona fanaua e ia o Keinano. Ua fanaua foʻi e ia o atalii ma afafine. 11 O aso uma o Enosa e iva selau ma le lima tausaga, ona oti ai lea o ia.

12 Na ola Keinano mo le fitu sefulu tausaga. Ona fanaua lea e ia o Maalaele. 13 E valu selau fā sefulu isi tausaga sa ola ai Keinano ina ua mavae ona fanaua e ia o Maalaele. Ua fanaua foʻi e ia o atalii ma afafine 14 O aso uma o Keinano e iva selau sefulu tausaga, ona oti ai lea o ia.

15 Na ola Maalaele mo le ono sefulu lima tausaga. Ona fanaua lea e ia o Iareto. 16 E valu selau tolu sefulu isi tausaga sa ola ai Maalaele ina ua mavae ona fanaua e ia o Iareto. Ua fanaua foʻi e ia o atalii ma afafine. 17 O aso uma o Maalaele e valu selau iva sefulu lima tausaga, ona oti ai lea o ia.

18 Na ola Iareto mo le selau ono sefulu lua tausaga. Ona fanaua lea e ia o Enoka. 19 E valu selau isi tausaga sa ola ai Iareto ina ua mavae ona fanaua e ia o Enoka. Ua fanaua foʻi e ia o atalii ma afafine. 20 O aso uma o Iareto e iva selau ono sefulu lua tausaga, ona oti ai lea o ia.

21 Na ola Enoka mo le ono sefulu lima tausaga. Ona fanaua lea e ia o Metusela. 22 Talu ona fanaua e ia o Metusela, sa faaauau ona savavali Enoka ma le Atua moni mo le tolu selau tausaga. Ua fanaua foʻi e ia o atalii ma afafine. 23 O aso uma o Enoka e tolu selau ono sefulu lima tausaga. 24 Na faaauau pea ona savavali o Enoka ma le Atua moni. Ona lē toe iloa lea o ia e se isi, auā na aveesea o ia e le Atua.

25 Na ola Metusela mo le selau valu sefulu fitu tausaga. Ona fanaua lea e ia o Lameko. 26 E fitu selau valu sefulu lua isi tausaga sa ola ai pea Metusela ina ua mavae ona fanaua e ia o Lameko. Ua fanaua foʻi e ia o atalii ma afafine. 27 O aso uma o Metusela e iva selau ono sefulu iva tausaga, ona oti ai lea o ia.

28 Na ola Lameko mo le selau valu sefulu lua tausaga. Ona fanaua lea e ia o se atalii. 29 Ua ia faaigoa o ia o Noa,* ma ia faapea ane: “E faamāfanafanaina i tatou e ia i la tatou galuega, ma le tigā o o tatou lima ona ua faamalaiaina e Ieova le laueleele.” 30 E lima selau iva sefulu lima isi tausaga sa ola ai Lameko ina ua mavae ona fanaua e ia o Noa. Ua fanaua foʻi e ia o atalii ma afafine. 31 O aso uma o Lameko e fitu selau fitu sefulu fitu tausaga, ona oti ai lea o ia.

32 Ua lima selau tausaga o Noa. Ona fanaua lea e ia o Semu, Hamo ma Iafeta.

^ Kene. 5:2 Po o “Atamu” po o “fanau a tagata” e mai i le upu Eperu A·dhamʹ.


^ Kene. 5:29 O le uiga o le igoa o Noa o le “Mapu” po o le “Faamāfanafanaga.”

6 Ua oo ina amata ona toʻatele tagata i le fogāeleele, ma ua fanauina e i latou o afafine, 2 ona vaavaai mai lea o atalii* o le Atua moni i afafine o tagata, ua lalelei lava i latou; ona latou ave lea o i latou e fai ma a latou avā, o fafine uma ua mananaʻo i ai. 3 Ua fetalai ane Ieova: “E lē faavavau ona faapalepale loʻu agaga i tagata, auā ua na o ni tagata i latou. O lea, o o latou aso e selau ma le lua sefulu tausaga ia.”

4 I na aso ma mulimuli ane ai, sa iai foʻi Nefilimi* i le lalolagi, auā na faaauau pea ona feusuaʻi atalii o le Atua moni ma afafine o tagata, ma na fanaua e nei fafine ni atalii mai iā i latou, o nei atalii e taʻua o Nefilimi e malolosi ma taʻutaʻua i aso ua mavae.

5 O lea, ua silafia e Ieova ua matuā leaga amioga a tagata i le lalolagi, o manatu ma faanaunauga uma o o latou loto, e leaga i taimi uma lava. 6 Ona faanoanoa ai lea o Ieova ona o tagata na ia faia i le lalolagi, ma ua tigā ai lona finagalo. 7 Ua fetalai ane Ieova: “Ou te soloiesea tagata na ou foafoaina mai i le fogāeleele, o tagata, o manu lalata, o manu fetolofi ma manufelelei o le lagi, ua ou faanoanoa talu ai na ou faia i latou.” 8 A o Noa ua ia maua le finagalo malie o Ieova.

9 O le talaaga lenei o Noa.

O Noa o se tane amiotonu. E lē ponā o ia i ē na latou ola faatasi. Na savavali Noa ma le Atua moni. 10 Mulimuli ane ona fanaua lea e Noa o atalii e toʻatolu, o Semu, Hamo, ma Iafeta. 11 I le silasila a le Atua moni, ua faaleagaina le lalolagi ma ua tumu le lalolagi i faiga sauā. 12 Ona silasila mai lea o le Atua i le lalolagi, tagaʻi foʻi! ua faaleagaina, auā ua faia e tagata uma lava mea leaga.

13 Ua fetalai mai le Atua iā Noa: “Ua ou iloa ua oo mai le taimi e tatau ai ona faaumatia tagata uma lava, ona ua tumu le lalolagi i faiga sauā ona o i latou; ma ou te faaumatia i latou atoa ma le lalolagi. 14 Ia e faia se vaa* mo oe i le laau o le kofa. Ia e faia ni potu i totonu o le vaa, ma ia e puluti totonu ma fafo i le tā. 15 Ia faapenei ona e faia le vaa: e tolu selau kupita* le umi, lima sefulu kupita le lautele, ma e tolu sefulu kupita le maualuga. 16 Ia e faia se faamalama* o le vaa, ia e faaumaina le itu o le vaa e gata mai i le tasi kupita mai i le taualuga, ia e faia se faitotoʻa i lona itu; ia e faia le fogāvaa i le pito i lalo, le fogāvaa lona lua, ma lona tolu.

17 “O lea la, ou te faaoo le lolo i le lalolagi, ina ia fano ai tagata ma meaola uma o loo iai le malosi o le ola i lalo o le lagi. E faauma ai le ola o mea uma lava i le lalolagi. 18 Ou te faavaeina laʻu feagaiga ma oe; e ao ona e ulu atu i totonu o le vaa, o oe ma ou atalii ma lau avā, ma avā a ou atalii. 19 Ia e ave i totonu o le vaa o ituaiga o meaola uma, e taʻilua mai i ituaiga taʻitasi, o le manu poʻa ma le manu fafine, ina ia faasaoina ai faatasi ma oe. 20 O manufelelei e taʻitasi e tusa ma lona ituaiga, o manu lalata e taʻitasi e tusa ma lona ituaiga, o meaola fetolofi i le eleele e taʻitasi e tusa ma lona ituaiga, e taʻilua mai i ituaiga e ō atu iā te oe i inā ina ia faasaoina. 21 A o oe ia e ave o ituaiga o meaʻai uma e ʻaina, ia e faaputuina iā te oe, ia fai ma meaʻai mo oe atoa foʻi ma meaola.”

22 Ua faia e Noa mea uma lava e pei ona poloaʻi mai ai le Atua iā te ia. Ua faapea lava ona ia faia.

^ Kene. 6:2 Po o “agelu” e tusa ai ma nisi manusikulipi o le Tusi Paia Eleni o le Septuagint.


^ Kene. 6:4 Po o “tagata maualuluga.” O le uiga o le upu Nefilimi, “O i latou o ē māfua ai ona paʻuʻū ai isi i lalo.”


^ Kene. 6:14 O se mea e foliga mai e pei o se pusa.


^ Kene. 6:15 O le fua o le “kupita” e tasi e tusa ma le 44.5 senitimita. Tagaʻi i le Faaopoopoga e 14.


^ Kene. 6:16 O le upu Eperu e mafai ona faasino atu i le taualuga po o le faamalama.

7 Ona fetalai mai lea o Ieova iā Noa: “Ia e ulu atu i le vaa, o oe ma lou aiga atoa. Auā ua ou iloa o oe, o lē e amiotonu i oʻu luma i lenei tupulaga. 2 Ia e ave taʻifitu o manu uma e mamā, o le manu poʻa ma le manu fafine; a o manu e lē mamā e taʻilua ia, o le manu poʻa ma le manu fafine; 3 e taʻifitu foʻi manufelelei o le lagi, o le manulele poʻa ma le manulele fafine, ina ia faasaoina nei meaola i le fogāeleele atoa. 4 Auā e toe fitu aso ona ou faatotōina ifo lea o le timu i le lalolagi, mo ao e fā sefulu ma pō e fā sefulu; ma ou te soloiesea o meaola ma tagata uma na ou faia mai i le fogāeleele.” 5 Ua faia e Noa mea uma lava e pei ona poloaʻiina ai o ia e Ieova.

6 E ono selau tausaga o Noa ina ua oo mai le lolo i le lalolagi. 7 A o leʻi oo mai le lolo ua ulu atu Noa i le vaa faatasi ma ona atalii, o lana avā ma avā a ona atalii. 8 O manu e mamā ma manu e lē mamā, o manufelelei ma meaola uma e fetolofi i le eleele, 9 ua taʻilua ma ulu atu i totonu o le vaa iā Noa, o manu poʻa ma manu fafine e pei ona poloaʻiina ai Noa e le Atua. 10 Ina ua mavae aso e fitu ona oo mai ai lea o le vai o le lolo i le lalolagi.

11 O le tausaga e ono selau o le olaga o Noa, o le masina lona lua, o le aso sefulu fitu o le masina, o le aso lea na lepeti ai punāvai o vai loloto tetele* ma tatala ai pupuni o vai o le lagi. 12 Ona matuā maligi ifo ai lea o timuga i le lalolagi mo ao e fā sefulu ma pō e fā sefulu. 13 O le aso lava lea na ulu atu ai Noa, Semu, Hamo, ma Iafeta, o atalii ia o Noa, ma le avā a Noa ma avā e toʻatolu a ona atalii faatasi ma ia i totonu o le vaa; 14 o i latou faatasi ma manu ʻaivao uma e taʻitasi e tusa ma lona ituaiga, o manu lalata uma e taʻitasi e tusa ma lona ituaiga, o manu fetolofi uma e fetolofi i le eleele e taʻitasi e tusa ma lona ituaiga, o manufelelei uma e taʻitasi e tusa ma lona ituaiga, o manulele uma ma meaola uma e fai apaʻau. 15 E taʻilua mai i ituaiga o meaola uma o loo iai le malosi o le ola, ua ō atu pea i totonu o le vaa iā Noa. 16 Ua ō atu meaola o ituaiga uma i totonu, o manu poʻa ma manu fafine e pei ona poloaʻi mai ai le Atua iā te ia. Ona tapuni ai lea e Ieova o le faitotoʻa.

17 Ona totō ifo ai pea lea o timuga mo le fā sefulu aso i le lalolagi, ua faatuputeleina ai le vai ma ua amata ona maneʻe i luga le vaa ma opeopea i luga o le lalolagi. 18 Ua matuā lofia mea uma i le vai ma ua atili faatuputeleina ai i le lalolagi, ae ua opeopea pea le vaa i le vai. 19 Ona ua matuā lofia le lalolagi i le vai, ua ufitia ai mauga maualuluga uma o i lalo o le lagi uma. 20 Ua lofia i le vai e tusa ma le sefulu lima kupita le maualuga, ma ua ufitia uma ai mauga.

21 Ona faaumatia ai lea o le ola o meaola uma e gaoioi i luga o le lalolagi, o manufelelei, o manu lalata, o manu ʻaivao, ma le anoanoaʻi o meaola ninii e fetolofi i le eleele, atoa ma tagata uma lava. 22 Na faaumatia le ola o mea uma ua iai le mānava, o le malosi o le ola i o latou pogaʻiisu, o mea uma ia na i le eleele mātūtū. 23 O lea, na ia soloiesea ai mea uma ua iai i le fogāeleele, o tagata, o manu o le fanua, o manu fetolofi ma manufelelei o le lagi, ua soloiesea i latou uma mai i le lalolagi; a ua faasaoina na o Noa ma i latou na faatasi ma ia i le vaa. 24 Ua faaauau pea ona lofia e le vai le lalolagi mo aso e selau lima sefulu.

^ Kene. 7:11 E faatatau le faaupuga “vai loloto tetele” i le vai lea na siʻomia ai le lalolagi e pei ona faamatalaina i le Kenese 1:6, 7 e faapea o le “vai i luga aʻe o le vanimonimo.”

8 Ua manatua e le Atua Noa, o manu ʻaivao uma, ma manu lalata uma, ua iai faatasi ma ia i le vaa; ona faaagi mai ai lea e le Atua o le matagi i le lalolagi, ma ua amata ai ona māui atu le vai. 2 Ua punitia foʻi punāvai o vai loloto* ma pupuni o vai i le lagi, ona taofia ai lea o le maligi mai o timuga. 3 Ua faasolosolo ona māui atu le vai mai i le lalolagi, ma ua atili māui ai; ma i le faaiʻuga o le selau lima sefulu aso ua faaitiitia ai le vai. 4 Ina ua oo i le masina lona fitu, i le aso sefulu fitu o le masina, ona tū ai lea o le vaa i luga o mauga o Ararata. 5 Ua faasolosolo pea ona māui atu le vai seʻia oo i le masina lona sefulu. O le aso muamua o le masina lona sefulu, ua aliali mai ai tumutumu o mauga.

6 I le faaiʻuga o aso e fā sefulu, ona tatala ai lea e Noa o le faamalama o le vaa na ia faia. 7 Mulimuli ane, ua ia faalele i fafo le manulele o le oreva ma ua fefoʻifoʻiaʻi seʻia oo ina mātūtū le laueleele.

8 Ona ia faalele lea i fafo o le lupe ina ia iloa ai po ua māui uma atu le vai mai i le fogāeleele. 9 A ua lē maua e le lupe se mea e tū ai ona vae,* ona toe foʻi atu lea iā te ia i le vaa, ona o loo iai pea le vai i le fogāeleele uma. Ona tuu lea e Noa i fafo o lona lima ma aumai le manulele i totonu o le vaa. 10 Ua faatalitali pea o ia seʻia mavae nisi aso e fitu, ona ia toe auina atu lea o le lupe mai i le vaa. 11 I le afiafi ua toe foʻi mai le lupe, faauta! o loo ū mai le lau olive mata i lona gutu, ona iloa ai lea e Noa ua papaʻu le vai mai i le laueleele. 12 Ua ia toe faatalitali i nisi aso e fitu. Ona ia faalele atu lea i fafo o le lupe, a ua lē toe foʻi mai iā te ia.

13 O le tausaga e ono selau ma le tasi o le olaga o Noa, i le aso muamua o le masina muamua, ua matuā māui ese ai le vai mai i le laueleele; ona aveese lea e Noa o le ufi o le vaa ina ia vaai i fafo, ona ia iloa atu lea ua mātūtū le fogāeleele. 14 I le aso lua sefulu fitu o le masina lona lua, ua matuā mātūtū ai le laueleele.

15 Ona fetalai mai ai lea o le Atua iā Noa e faapea: 16 “Inā ulufafo ia mai i le vaa, o oe ma lau avā, o ou atalii ma avā a ou atalii faatasi ma oe. 17 Inā aumaia ia i fafo o meaola uma faatasi ma oe, o manufelelei, o manu, ma meaola fetolofi uma o loo fetolofi i le eleele, ina ia matuā anoanoaʻi lava ia meaola i le lalolagi, ia fanafanau ma ia faateleina lava i le lalolagi.”

18 Ona ulufafo lea o Noa, atoa foʻi ma ona atalii, o lana avā ma avā a ona atalii faatasi ma ia. 19 Ua ō mai foʻi i fafo o manu uma, o meaola fetolofi uma, o manufelelei uma ma manu uma e feoaʻi i le lalolagi e tusa ma o latou ituaiga. 20 Ona fausia lea e Noa o se fata faitaulaga iā Ieova, ma ia faia ai taulaga mū i nisi o manu mamā, ma nisi o manufelelei mamā i luga o le fata faitaulaga. 21 Ua lagona e Ieova le manogi ua faamalieina ai lona finagalo, ma ua faapea ifo Ieova iā te ia lava: “Ou te lē toe faamalaiaina le laueleele ona o tagata, auā e leaga faanaunauga o le loto o le tagata mai lava i lona laʻitiiti; ou te lē toe taia mea uma ua iai le ola e pei ona ou faia. 22 O aso uma e faaauau ona iai le lalolagi, e lē muta ai ona lūlū fatu ma selesele mai, o le mālūlū foʻi ma le vevela, o le tau māfanafana ma le tau mālūlū, o ao ma pō.”

^ Kene. 8:2 Tagaʻi i le faamatalaga pito i lalo o le Ke 7:11.


^ Kene. 8:9 I le gagana Eperu, “tuu ai ona alofivae.”

9 Ona faamanuia lea o le Atua iā Noa ma ona atalii, ma fetalai mai iā i latou: “Ia fanafanau ma ia matuā faatoʻateleina, ma ia tumu ai le lalolagi. 2 E faaauau ona fefefe iā te outou o meaola uma o i le lalolagi, o manufelelei o le lagi, o mea uma e fetolofi i le eleele ma iʻa o le sami. Ua tuuina atu i o outou lima nei meaola uma. 3 Ia fai ma a outou meaʻai ia manu uma e feoaʻi. Ou te avatua foʻi iā te outou o laau ʻaina uma. 4 A o le aano o le manu ma lona toto; o lona ola lea, aua tou te aai ai. 5 Ou te taui atu lo outou toto, o lo outou ola lea. Ou te taui atu lo outou ola, pe a outou feoti i se manu po o se tagata; ou te taui atu le ola o se tagata, i le ola o lona uso. 6 O sē na te fasiotia* se tagata, o le a fasiotia o ia e se tagata, auā na faia le tagata i le faatusa o le Atua. 7 A o outou, ia fanafanau ma faatoʻateleina, ia anoanoaʻi tagata i le lalolagi ma ia faatuputeleina.”

8 Ua fetalai mai pea le Atua iā Noa ma ona atalii ua faatasi ma ia: 9 “A o aʻu, ou te faavaeina laʻu feagaiga ma outou ma ē uma e tupuga mai iā te outou, 10 o meaola uma ua faatasi ma outou, o manufelelei, o manu lalata, o meaola uma o i le lalolagi ua faatasi ma outou, o meaola uma ia ua ō mai i fafo mai i le vaa e oo lava i a latou fanau uma i le lalolagi. 11 Ou te faavaeina lava laʻu feagaiga ma outou: E lē toe soloiesea tagata uma ma meaola uma i se lolo, ma e lē toe faatamaʻiaina le lalolagi atoa i se lolo.”

12 Ona fetalai atili mai lea o le Atua: “O le faailoga lenei o laʻu feagaiga ua ou faia ma outou, ma mea uma o loo iai le ola o loo faatasi ma outou, e tumau mo augātupulaga uma. 13 Ua ou tuuina laʻu nuanua i le ao, ma fai ai ma faailoga o laʻu feagaiga ma le lalolagi. 14 A ou faamalumalu ifo ao i le lalolagi, ona iai lea o le nuanua i le ao. 15 Ona ou manatua ai lea o laʻu feagaiga ma outou, ma mea uma o loo iai le ola; ma e lē toe faatamaʻia tagata uma ma meaola uma i se lolo. 16 Pe a iai le nuanua i le ao, ou te manatua ai laʻu feagaiga i aso uma i le va o aʻu ma mea uma o loo iai le ola i le lalolagi.”

17 Ua toe fetalai mai le Atua iā Noa: “O le faailoga lenei o le feagaiga na ou faavaeina i le va o aʻu ma tagata ma meaola o loo i le lalolagi.”

18 O atalii nei o Noa, o ē na ulufafo mai i le vaa, o Semu, Hamo, ma Iafeta. Mulimuli ane, na avea Hamo ma tamā o Kanana. 19 O atalii ia e toʻatolu o Noa ma o i latou na tupuga mai ai tagata uma ia ua ʻainā ai le lalolagi.

20 Ona amata lea ona galue Noa o se faifaatoʻaga ma ua ia totōina se togāvine. 21 Ua ia inu le uaina ma ua onā, ona lē lavalavā ai lea o ia i totonu o lona faleʻie. 22 Ua iloa atu e Hamo le tamā o Kanana, le lē lavalavā o lona tamā, ona ia alu atu lea i fafo ma taʻu atu i ona uso e toʻalua. 23 Ona ave lea e Semu ma Iafeta se ofu tele ua tuu i o laʻua tauʻau ma savavali solomuli. O lea ua la ufiufi ai le lē lavalavā o lo laʻua tamā, a o la autilo ese, ma e leʻi vāai ai i le lē lavalavā o lo laʻua tamā.

24 Ua ala Noa ma ua teʻa lona onā, ua ia iloa le mea ua faia e lana uii iā te ia. 25 Ona ia fai atu lea:

“Ia malaia Kanana.

Ia avea o ia ma pologa e aupito i faatauvaa i ona uso.”

26 Ua ia toe faapea atu:
“Ia faamamaluina Ieova, le Atua o Semu,
Ae fai Kanana ma pologa iā Semu.*

27 Ia avatu e le Atua iā Iafeta se laufanua telē,
Ia nofo o ia i le faleʻie o Semu.
Ia fai foʻi Kanana ma pologa iā te ia.”

28 Ua ola pea Noa mo tausaga e tolu selau ma le lima sefulu talu ona mavae le lolo. 29 O aso uma o Noa e iva selau ma le lima sefulu tausaga, ona maliu ai lea o ia.

^ Kene. 9:6 I le gagana Eperu, “o sē na te faamaligiina le toto o se tagata.”


^ Kene. 9:26 I le gagana Eperu, “ia.”


Kenese  10 : 1 - 32

10 O le talaaga lenei o atalii o Noa, o Semu, o Hamo, ma Iafeta.

Ina ua mavae le lolo, ona latou fanaua lea o ni atalii. 2 O atalii o Iafeta, o Komeri, o Makoku, o Metai, o Iavana, o Tupalu, o Meseko ma Tirasi.

3 O atalii o Komeri, o Asekeneso, o Rifata ma Tokaremo.

4 O atalii o Iavana, o Elisa, o Tasesa, o Kitimo ma Totanimo.

5 Na tupuga mai iā i latou na, o ē na ʻainā solo ai atumotu* o nuu, e tusa ma a latou gagana, o o latou aiga ma nuu.

6 O atalii o Hamo, o Kuso, o Misaraimo, o Futu ma Kanana.

7 O atalii o Kuso, o Sepa, o Havila, o Sapeta, o Ragama ma Sapeteka.

O atalii o Ragama, o Seepa ma Titana.

8 Na fanaua e Kuso o Nimarota. O ia o le tagata muamua na avea ma toa i le lalolagi. 9 O ia foʻi na avea ma tulimanu malosi, ma o sē na tetee iā Ieova. O le mea lea ua iai se faaupuga e faapea: “E pei o Nimarota o se tulimanu malosi ma o sē e tetee iā Ieova.” 10 O le amataga o lona malo, o Papelu, o Areka, o Akata ma Kalene i le atunuu o Senara. 11 Na alu atu o ia mai i lenā atunuu i Asuria ma fausia aai o Nineva, o Reopo-Iri ma Kala, 12 o Resena i le va o Nineva ma Kala: ma o ia aai na fai aʻe ai le aai tele.*

13 Na fanaua e Misaraimo o Luti, o Anama, o Leapi, o Nafatui, 14 o Pateruse, o Kaselui (o lē na tupuga mai ai tagata Filisitia,) ma Kafatori.

15 Na fanaua e Kanana o lana ulumatua o Saitonu ma Heti 16 ma tagata Iepusē, o tagata Amorī, o tagata Kirekasē, 17 o tagata Hivī, o tagata Areki, o tagata Seni, 18 o tagata Arati, o tagata Semari ma tagata Amato; ma mulimuli ane na taapeape solo aiga o tagata Kanana. 19 O le tuaoi foʻi o tagata Kanana e amata mai i Saitonu seʻia oo atu i Kira e lata i Kasa, ma e oo atu i Sotoma ma Komoro, o Atama ma Sepoiima, e lata i Lasa. 20 O atalii nei o Hamo e tusa ma o latou aiga, e tusa ma a latou gagana, i o latou laueleele ma o latou nuu.

21 Na fanaua e Semu ona atalii, ma o ia o le augātamā o atalii uma o Eperu, o ia foʻi o le uso laʻitiiti o Iafeta. 22 O atalii o Semu, o Elama, o Asura, o Afasata, o Luti ma Arama.

23 O atalii o Arama, o Usa, o Hulo, o Kiteru ma Masi.

24 Na fanaua e Afasata o Selaa, ma na fanaua e Selaa o Eperu.

25 Na fanaua e Eperu o atalii e toʻalua. O le igoa o le tasi o Peleko, auā o ona aso ia na vaevaeina ai le lalolagi;* ma o le igoa o lona uso o Ioketana.

26 Na fanaua e Ioketana o Alemotata, o Salefo, o Asamoveta, o Iaraa, 27 o Aturamo, o Usala, o Tikelu, 28 o Upalu, o Apimalu, o Seepa, 29 o Ofeira, o Havila ma Iopapa; o atalii uma ia o Ioketana.

30 O le mea na latou nonofo ai e amata mai i Mesa e oo i Sefara, le itu maugā i Sasaʻe.

31 O atalii nei o Semu e tusa ma o latou aiga, ma a latou gagana, i o latou laueleele ma o latou nuu.

32 O aiga ia o atalii o Noa e tusa ma o latou gafa, e tusa ma o latou nuu, ma na tupuga mai i ia aiga, o nuu uma na ʻainā ai le lalolagi ina ua mavae le lolo.

^ Kene. 10:5 Po o “nuu tū matafaga.”


^ Kene. 10:12 I le gagana Eperu “o le aai tele lenei.” E foliga mai e faatatau atu i Nineva ma isi aai e tolu.


^ Kene. 10:25 Po o “tagata o le lalolagi.”

11 Sa tautatala le lalolagi uma i le gagana e tasi, ma e tutusa upu sa faaaogāina. 2 A o latou malaga atu i le itu i sasaʻe, na latou tau atu ai i se vanu laugatasi i laufanua o Senara, ma na latou nonofo ai i inā. 3 Ona faapea ane lea o le tasi i le isi: “Ō mai ia! Seʻi tatou faia ni piliki ma tunu i le afi.” Na avea piliki ma maa mo i latou, a o le tā sa fai ma mea e sosoo ai piliki. 4 Ona latou faapea ane lea: “Ō mai ia! Seʻi o tatou fausia se aai ma se ʻolo e oo lona tumutumu i le lagi, ina ia taʻutaʻua ai i tatou, ina neʻi taapeape solo i tatou i le fogāeleele.”

5 Ona afio ifo ai lea o Ieova e silasila i le aai ma le ʻolo lea o loo faia e atalii o tagata. 6 Ua fetalai ane Ieova: “Faauta! e tasi le nuu ma e tasi foʻi le gagana e tautatala ai, a o lea ua latou faia lenei mea. Po o ā lava mea latou te mananaʻo e fai, e mafai lava ona latou faia. 7 Sau ia! Seʻi o ta* ō ifo ma faafenuminumiaʻi la latou gagana, ina ia lē malamalama ai le tasi i le gagana a le isi.” 8 Ona faataapeapeina lea o i latou e Ieova mai i lea mea i le lalolagi atoa, ma ua latou tuua ai le fausiaina o le aai. 9 O le mea lea ua faaigoa ai lea nofoaga o Papelu, auā o i inā na faafenuminumiaʻi ai e Ieova le gagana a le lalolagi, ma na faataapeapeina e Ieova i latou mai i lea mea i le lalolagi atoa.

10 O le talaaga lenei o Semu.

O le selau o tausaga o Semu, na fanaua ai e ia o Afasata, i le lua o tausaga talu ona mavae le lolo. 11 Na ola Semu mo le isi lima selau tausaga, ina ua mavae ona fanaua e ia o Afasata. Ua fanaua foʻi e ia o atalii ma afafine.

12 Na ola Afasata* mo le tolu sefulu lima tausaga. Ona fanaua lea e ia o Selaa. 13 E fā selau ma le tolu isi tausaga sa ola ai Afasata ina ua mavae ona fanaua e ia o Selaa. Ua fanaua foʻi e ia o atalii ma afafine.

14 Na ola Selaa mo le tolu sefulu tausaga. Ona fanaua lea e ia o Eperu. 15 E fā selau ma le tolu isi tausaga sa ola ai Selaa, ina ua mavae ona fanaua e ia o Eperu. Ua fanaua foʻi e ia o atalii ma afafine.

16 Na ola Eperu mo le tolu sefulu fā tausaga. Ona fanaua lea e ia o Peleko. 17 E fā selau ma le tolu sefulu isi tausaga sa ola ai Eperu, ina ua mavae ona fanaua e ia o Peleko. Ua fanaua foʻi e ia o atalii ma afafine.

18 Na ola Peleko mo le tolu sefulu tausaga. Ona fanaua lea e ia o Reu. 19 E lua selau ma le iva isi tausaga sa ola ai Peleko, ina ua mavae ona fanaua e ia o Reu. Ua fanaua foʻi e ia o atalii ma afafine.

20 Na ola Reu mo le tolu sefulu lua tausaga. Ona fanaua lea e ia o Seruka. 21 E lua selau ma le fitu isi tausaga sa ola ai Reu, ina ua mavae ona fanaua e ia o Seruka. Ua fanaua foʻi e ia o atalii ma afafine.

22 Na ola Seruka mo le tolu sefulu tausaga. Ona fanaua lea e ia o Nakori. 23 E lua selau isi tausaga sa ola ai Seruka ina ua mavae ona fanaua e ia o Nakori. Ua fanaua foʻi e ia o atalii ma afafine.

24 Na ola Nakori mo le lua sefulu iva tausaga. Ona fanaua lea e ia o Tara. 25 E selau sefulu iva isi tausaga sa ola ai Nakori ina ua mavae ona fanaua e ia o Tara. Ua fanaua foʻi e ia o atalii ma afafine.

26 Na ola Tara mo le fitu sefulu tausaga. Ona fanaua lea e ia o Aperamo, o Nakori ma Karana.

27 O le talaaga lenei o Tara.

Na fanaua e Tara o Aperamo, o Nakori, ma Karana; ma na fanaua e Karana o Lota. 28 Mulimuli ane ona oti lea o Karana a o ola pea Tara lona tamā i le nuu na ia fanau ai, o Uro i Kaletaia. 29 Ona fai avā ai lea o Aperamo ma Nakori. O le igoa o le avā a Aperamo o Sarai, a o le igoa o le avā a Nakori o Meleka, o le afafine o Karana, o le tamā o Meleka ma le tamā foʻi o Iseka. 30 A o Sarai ua faaauau pea ona lē fanau o ia; e leai sana tama.

31 Ona ave lea e Tara o lona atalii o Aperamo, ma Lota le atalii o Karana, o le atalii lea o lona atalii, ma Sarai le avā a lona atalii, o le avā lea a Aperamo. Na latou ō ese faatasi mai i le aai o Uro i Kaletaia ina ia malaga atu i Kanana. Mulimuli ane, na latou taunuu i Karana, ma nonofo ai i inā. 32 Na ola Tara mo le lua selau ma le lima tausaga. Ona maliu ai lea o Tara i Karana.

^ Kene. 11:7 I le gagana Eperu e mafai foʻi ona faasino atu lenei upu i le “toʻalua” po o le “toʻatele.”


^ Kene. 11:12 O loo taʻua e le Tusi Paia Eleni o le Septuagint le igoa o Kainano i le va o Selaa ma Afasata. Tagaʻi i le Lu 3:36.

12 Ona fetalai mai lea o Ieova iā Aperamo: “Ia e tuua lou atunuu, o lou aiga, ma le aiga o lou tamā ae malaga atu i le atunuu ou te faasino atu iā te oe; 2 ou te faia oe ma nuu tele,* ou te faamanuia iā te oe, ou te matuā faamamaluina foʻi lou igoa; ma ia avea oe ma faamanuiaga i isi. 3 Ou te faamanuia atu i ē o faamanuia iā te oe, ou te faamalaia atu i lē ua fetuu iā te oe, ma e maua e aiga uma o le lalolagi faamanuiaga* ona o oe.”

4 Ona malaga ai lea o Aperamo e pei ona fetalai mai ai Ieova, faatasi ma Lota. E fitu sefulu lima tausaga o Aperamo ina ua ia malaga ese mai i Karana. 5 Ona ave lea e Aperamo o lana avā o Sarai, o Lota le atalii o lona uso, o mea uma na latou maua, o pologa na latou maua i Karana, ua latou ō ma agaʻi atu i le atunuu o Kanana. Mulimuli ane, ona latou taunuu ai lea i Kanana. 6 Ona ui atu lea o Aperamo i le atunuu seʻia oo i le mea e taʻua o Sekema, e lata ane i laau maualuluga o Morē; ma o le taimi lea sa nonofo ai tagata Kanana i le atunuu. 7 Ua faaali mai Ieova iā Aperamo ma fetalai mai: “Ou te foaʻi atu lenei laueleele i lau fanau.” Ona ia fausia lea i inā o se fata faitaulaga iā Ieova, o lē na faaali atu iā te ia. 8 Mulimuli ane na ia siitia atu i itu maugā i sasaʻe o Peteli, ua ia faatū ai lona faleʻie, o le itu i sisifo o le faleʻie o Peteli, a o le itu i sasaʻe o Ai. Ona ia fausia lea i inā o se fata faitaulaga iā Ieova ma ua valaau* atu i le suafa o Ieova. 9 Mulimuli ane ona tuu lea i lalo e Aperamo o faleʻie, a o malaga atu agaʻi i Nekepi* ua latou nonofo solo i faleʻie.

10 Ua tupu se oge i le atunuu, ona alu ai lea o Aperamo i Aikupito e aumau ai o se tagata ese, ona ua matuā tele le oge i le atunuu. 11 Ua lata ina oo i Aikupito, ona ia faapea atu lea i lana avā o Sarai: “Faamolemole faalogo mai iā te aʻu. Ou te iloa o oe o se fafine lalelei tele. 12 Ae pe a vāai tagata Aikupito iā te oe ona latou faapea lea, ‘O lana avā lea.’ O le a latou fasiotia aʻu, ae faasaoina oe. 13 Faamolemole, ia e fai atu o oe o loʻu tuafafine, ina ia aua neʻi tupu se mea iā te aʻu ona o oe, ma e ola foʻi aʻu ona o oe.”

14 Ina ua taunuu Aperamo i Aikupito, ona vāai lea o tagata Aikupito i le fafine, ua matuā lalelei o ia. 15 Ua vāai foʻi i ai perenise a Farao iā te ia ma ua latou viiviia o ia iā Farao, ona ave ai lea o le fafine i le maota o Farao. 16 Ua ia tausia lelei Aperamo ona o ia, ma ua ia avatu iā Aperamo o mamoe, o povi, o asini poʻa ma asini fafine, o kamela atoa ma auauna tane ma auauna fafine. 17 Ona taia lea e Ieova o Farao ma lona aiga i mala mataʻutia ona o Sarai le avā a Aperamo. 18 Ua aami e Farao o Aperamo ma fai atu: “O le ā lenei mea ua e faia iā te aʻu? Aiseā na e lē fai mai ai iā te aʻu o ia o lau avā? 19 Aiseā na e fai mai ai, ‘O loʻu tuafafine o ia,’ ae o lea ua ou sauni e fai o ia ma aʻu avā? O lau avā lea, ia ave o ia ma oulua ō loa!” 20 Ua poloaʻi atu Farao i ona tagata e faatatau iā te ia, ma ua latou momoli o ia ma lana avā atoa ma ana mea uma.

^ Kene. 12:2 O se nuu tāua foʻi.


^ Kene. 12:3 Ua faaalia i le gagana Eperu, e manaʻomia ona faia se gaoioiga ina ia maua ai le faamanuiaga.


^ Kene. 12:8 Po o le “folafola (pe talaʻi) atu le suafa.” Tagaʻi i le Eso 34:5.


^ Kene. 12:9 Po o le “itu i saute,” o lona uiga o le itu i saute o le Nuu Folafolaina.

13 Ona tuua lea e Aperamo o Aikupito ma agaʻi atu i laufanua o Nekepi, o ia ma lana avā, o ana mea uma atoa foʻi ma Lota. 2 Ua tamaoaiga Aperamo i le tele o lafumanu, o siliva ma auro. 3 Ua nonofo solo i faleʻie a o malaga atu o ia mai i Nekepi i Peteli, i le mea na iai muamua lona faleʻie i le va o Peteli ma Ai, 4 i le mea o iai le fata faitaulaga sa ia muaʻi faia; ona valaau atu lea o Aperamo i le suafa o Ieova.

5 O Lota foʻi, o lē ua ō faatasi ma Aperamo, ua iā te ia o mamoe, ma povi, ma faleʻie. 6 A ua lē lava le fanua mo i laʻua e nonofo faatasi ai ona ua tele a laʻua mea, ma ua lē mafai ai ona la nonofo faatasi. 7 Ona tupu lea o se misa i le va o ē e tausia lafumanu a Aperamo ma ē e tausia lafumanu a Lota; a o le taimi lenā o loo nonofo ai tagata Kanana ma tagata Perisē i le atunuu. 8 Ua faapea atu Aperamo iā Lota: “Faamolemole, aua neʻi toe femisaaʻi i taʻua, po o ē e tausia aʻu lafumanu ma ē e tausia au lafumanu, auā o uso i taʻua. 9 Pe e lē o telē ea le fanua e te nofo ai? Faamolemole, seʻi o ta nonofo eseese ia. Pe afai e te alu i le itu tauagavale, ona ou alu lea i le itu taumatau, ae afai e te alu i le itu taumatau, ona ou alu lea i le itu tauagavale.” 10 Ua tepa aʻe Lota ma iloa atu le Itumalo uma o Ioritana e oo atu i Soara. Ua ia iloa o se vaipanoa ua lava ai le vai ma lauolaola e pei o le faatoʻaga a Ieova, e pei foʻi o laufanua o Aikupito, a o leʻi faaumatia e Ieova Sotoma ma Komoro. 11 Ua filifilia e Lota le Itumalo uma o Ioritana, ona tapena lea e Lota ona faleʻie ma ana mea uma ma alu atu i le itu i sasaʻe. Ua faamavae i laʻua. 12 Ona nofo lea o Aperamo i le atunuu o Kanana, a ua nofo Lota e latalata i aai o le Itumalo. Mulimuli ane, ua ia faatū lona faleʻie e latalata ane i Sotoma. 13 Ua matuā leaga lava tamāloloa o Sotoma ma ua latou faia ni agasala matuiā iā Ieova.

14 Ua fetalai mai Ieova iā Aperamo ina ua la nonofo eseese ma Lota: “Faamolemole, seʻi e tepa aʻe mai i le mea o loo e iai, ma vaai i le itu i mātū ma saute, i sasaʻe ma sisifo, 15 auā o le laueleele ua e vaai atu i ai, ou te avatua lea iā te oe ma lau fanau mo se taimi umi lava. 16 Ou te faia foʻi lau fanau e pei o pefu ninii o le eleele, auā afai e mafai ona faitau e se tagata pefu ninii o le eleele, ona mafai foʻi lea ona faitaulia o lau fanau. 17 Inā alu ia ma fealualuaʻi i le fanua i lona umi ma lona lautele, auā ou te avatua iā te oe.” 18 Ua nofo pea Aperamo i faleʻie. Mulimuli ane, ua ia nofo latalata ane i laau maualuluga o Mamere i Heperona; ona ia fausia ai lea o se fata faitaulaga iā Ieova i inā.

Kenese  14 : 1 - 24

14 I aso o Amarafilo le tupu o Senara, o Arioka le tupu o Alasara, o Kitalaoma le tupu o Elama ma Titalu le tupu o Koima, 2 ua latou siitaua atu iā Pira le tupu o Sotoma, o Piresa le tupu o Komoro, o Senapo le tupu o Atama, o Semepo le tupu o Sepoiima ma le tupu o Pela (lea ua taʻua foʻi o Soara). 3 Ua latou* ō atu faatasi o se ʻau i le Fanua Laugatasi o Sitima, o le Sami Oona lea.

4 E sefulu lua tausaga na latou auauna ai iā Kitalaoma, ae ina ua oo i le tausaga lona sefulu tolu, ona fouvale lea o i latou. 5 Ua ō mai i le tausaga lona sefulu fā o Kitalaoma ma tupu ua ʻau faatasi ma ia, ua latou faatoʻilaloina tagata Rafaimi i Aserota-karenaima ma tagata Susema i Hamo ma tagata Emema i Savee-kiriataima, 6 ma tagata Hori i lo latou mauga o Seira e oo atu i Eleparana, e latalata i le toafa.* 7 Ona latou liliu lea ma oo atu ai i Enemisipata, o Katesa lea, ma faatoʻilaloina le vaipanoa atoa o tagata Amaleka ma tagata Amorī ia sa nonofo i Haseso-tamara.

8 Ua ō atu foʻi le tupu o Sotoma, atoa ma le tupu o Komoro, o le tupu o Atama, o le tupu o Sepoiima ma le tupu o Pela (lea ua taʻua foʻi o Soara), ua latou siitaua iā i latou i le Fanua Laugatasi o Sitima, 9 ua faasagatau iā Kitalaoma le tupu o Elama, o Titalu le tupu o Koima, o Amarafilo le tupu o Senara, o Arioka le tupu o Alasara; ua faasagatau tupu e toʻafā i tupu e toʻalima. 10 Ua iai i le Fanua Laugatasi o Sitima le tele o lua e iai le tā; ua sosola tupu o Sotoma ma Komoro ma paʻuʻū ai, a o i latou ua totoe ua sosola atu i vaega maugā. 11 Ua ave e i latou ua manumalo o oloa uma ma meaʻai a Sotoma ma Komoro, ona ō ai lea o i latou. 12 Ua latou ave foʻi ma Lota le atalii o le uso o Aperamo, atoa ma ana oloa, ona latou ō ai lea. Ona sa nofo Lota i Sotoma.

13 Mulimuli ane, ua alu atu se tamāloa ua sao mai ma taʻu atu le tala iā Aperamo le Eperu. O lē sa nofo i faleʻie e latalata ane i laau maualuluga o Mamere le tagata Amorī, o ia o le uso o Esekolo ma Aneri; ma o i latou na sa osi feagaiga ma Aperamo. 14 O lea, ua logotala Aperamo ua ave faapagota lona uso. Ona ia faapotopoto lea o ona tagata ua masani e tau, e toʻatolu selau sefulu valu pologa o ē na fananau i lona fale ma ua latou tuliloaina ē na siitaua mai, e oo atu i Tanu. 15 I le pō ua ia vaevaeina ai ana ʻau, o lona uiga o ia ma ana pologa, ma tau ma i latou, ua ia faatoʻilaloina i latou ma ua ia tuliloa i latou e oo atu i Hopa, o loo i le itu i mātū o Tamaseko. 16 Ona toe maua lea e ia o oloa uma, ma ua toe maua foʻi ma Lota lona uso ma ana oloa uma, atoa ma fafine ma isi tagata.

17 Ua alu atu le tupu o Sotoma e faafetaiaʻi iā te ia i le Fanua Laugatasi o Savee, o le Fanua Laugatasi lea o le tupu, ina ua ia faatoʻilaloina Kitalaoma ma tupu sa ʻau faatasi ma ia. 18 Ona aumaia lea e Mekisateko o le tupu o Salema o meaʻai ma uaina, auā o ia o le ositaulaga a le Atua Silisili Ese. 19 Ua ia faamanuia iā te ia ma faapea atu:

“Ia faamanuia Aperamo e le Atua Silisili Ese,
o Lē na faia le lagi ma le lalolagi;
20 Ia viia le Atua Silisili Ese,
O Lē ua tuuina i ou lima ē na sauā mai!”

Ona avatu lea e Aperamo iā te ia o le sefuluaʻi o ana mea uma.

21 Ua fai mai le tupu o Sotoma iā Aperamo: “Ia aumai iā te aʻu tagata ae ave ma oe oloa.” 22 Ona tali atu lea o Aperamo i le tupu o Sotoma: “Ou te sii i luga loʻu lima e tautō ai iā Ieova o le Atua Silisili Ese, o Lē na faia le lagi ma le lalolagi, 23 e oo lava i se filo po o se nonoa o se seevae, ou te lē avea lava so o se mea mai iā te oe ina neʻi e faapea, ‘O aʻu ua mauʻoa ai Aperamo.’ 24 Ou te lē manaʻo lava i se mea e tasi! Tau lava o mea ua uma ona ʻai e tane talavou, ma ni mea mo tamāloloa o ē na matou ō faatasi, o Aneri, o Esekolo, ma Mamere, ma ia ave ni a latou mea.”

^ Kene. 14:3 O le upu “latou” e faasino atu i tupu o loo taʻua i le fuaiupu muamua.


^ Kene. 14:6 E faasino atu le upu Eperu mo le “toafa” i se laufanua e leʻi galueaʻiina ma e tau leai nisi e nonofo ai.


Kenese  15 : 1 - 21

15 Ua mavae ia mea, ona faaoo mai lea e Ieova o lana feʻau iā Aperamo i se faaaliga, e faapea: “Aperamo e, aua e te fefe. O aʻu o lou talita. E matuā tele lava lou taui.” 2 Ua tali atu Aperamo: “Ieova e, le Alii Pule Silisili Ese, e faapefea ona tauia o aʻu, ae ua leai saʻu fanau, ma o le a maua loʻu tofi e se tagata mai i Tamaseko, o Elisara?” 3 Ua faapea atu foʻi Aperamo: “Silasila foʻi! Ua e lē foaʻi mai se fanau mo aʻu, ae o se auauna o loʻu aiga ua fai ma oʻu suli e sosoo mai iā te aʻu.” 4 Faauta foʻi! ua faapea mai le fetalaiga a Ieova iā te ia: “E lē avea ma ou suli lea auauna e sosoo atu iā te oe, ae o sē e fanau mai iā te oe e avea ma ou suli ma e sosoo atu iā te oe.”

5 Ua ia aumaia o ia i fafo o lona faleʻie ma fetalai mai: “Faamolemole, ia e tepa aʻe i le lagi ma faitau fetu, pe e mafaia ona e faitauina.” Ua ia fetalai atili mai: “E faapea foʻi lau fanau.” 6 Ua faatuatua foʻi o ia iā Ieova; ma ua Ia silasila iā te ia o lē ua amiotonu. 7 Ona ia fetalai mai lea: “O aʻu o Ieova, o lē na aumaia oe mai i Uro i Kaletaia ina ia avatu iā te oe lenei laueleele e fai ma ou tofi.” 8 Ua fai atu o ia: “Ieova e, le Alii Pule Silisili Ese, e faapefea ona ou iloa e fai ma oʻu tofi lenei laueleele?” 9 Ona ia fetalai mai lea iā te ia: “Ia aumai se povi fafine e tolu tausaga, o se ʻoti fafine e tolu tausaga, o se mamoe poʻa e tolu tausaga, o se manutagi ma se tamaʻi lupe.” 10 Ua ia aumaia nei manu ma taisilua, ua ia tuu le tasi itu o le manu e faafesagaʻi ma le tasi o ona itu, ae e leʻi vaevaeina manulele. 11 Ona felelei ifo lea o manulele taufeʻai i tino o manu mamate, ae ua tutuliese e Aperamo.

12 A o lata ina goto le lā, ona moegase ai lea o Aperamo, faauta! ua oo iā te ia se pogisa tele e fefe ai. 13 Ua ia fetalai mai iā Aperamo: “Ia e mautinoa o le a aumau lau fanau i se atunuu e lē o so latou atunuu, e nofo pologa lau fanau iā i latou, ma latou te faapuapuagatia i latou mo le fā selau tausaga. 14 Ae ou te faamasinoina le atunuu latou te nofo pologa ai, ma mulimuli ane latou te ō ese ma le tele o oloa. 15 A o oe, e te oti filemu pe a e matuā toeaina lava; ma e tanu oe e pei ona tanu o ou augātamā. 16 Ae e toe foʻi mai lau fanau i le augātupulaga lona fā, auā e leʻi māeʻa agasala a tagata Amorī.”

17 Ua goto ifo le lā ma ua matuā pogisa mea uma, ae vaai foʻi! o le ogaumu ua alu aʻe ai le asu ma se afi mumū ua ui i le va o tino o manu ua vaeluaina. 18 O lenā lava aso na osia ai e Ieova se feagaiga ma Aperamo, e faapea: “Ou te foaʻi atu lenei laueleele i lau fanau, e amata mai i le vaitafe o Aikupito e oo atu i le vaitafe tele, o le vaitafe lea o Eufirate: 19 o le ʻau Keni, o le ʻau Kinasa, o le ʻau Katemoni, 20 o le ʻau Hetī, o le ʻau Perisē, o le ʻau Rafaimi, 21 o le ʻau Amorī, o le ʻau Kanana, o le ʻau Kirekasē ma le ʻau Iepusē.”

Kenese  16 : 1 - 16

16 Ua lē fanau Sarai le avā a Aperamo; ae e iai sana auauna teine, o ia o se Aikupito, o Akara lona igoa. 2 Ona fai atu lea o Sarai iā Aperamo: “Faamolemole, seʻi faalogo mai ia iā te aʻu! Ua taofia aʻu e Ieova mai i le fanauina o se fanau. Ia lua feusuaʻi ma laʻu auauna teine. Atonu ou te maua ai ni fanau mai iā te ia.” Ua faalogo Aperamo iā Sarai. 3 Ona avatu ai lea e Sarai, le avā a Aperamo, o Akara lana auauna teine o le Aikupito, i lana tane o Aperamo e fai ma ana avā, ina ua mavae le sefulu tausaga talu ona nofo Aperamo i Kanana. 4 Ua feusuaʻi Aperamo ma Akara ona tō ai lea o ia. Ina ua ia iloa ua tō o ia, ona ia manatu faatauvaa ai lea i lona matai fafine.

5 Ona fai atu lea o Sarai iā Aperamo: “Ia i ou luga le puapuaga lea ua oo iā te aʻu. Na ou avatu laʻu auauna teine iā te oe,* ua ia iloa ua tō o ia, ona ia manatu faatauvaa ai lea iā te aʻu. Tau ina ia faamasino e Ieova po o ai o i taʻua e saʻo.” 6 Ua tali mai Aperamo iā Sarai: “Vaai oe! Ua iā te oe le pule i lau auauna teine. Faitalia lava oe i se mea e te faia iā te ia.” Ona faalumaluma lea o Sarai iā te ia, ona sola ese ai lea o ia mai iā Sarai.

7 Mulimuli ane, ona maua lea o ia e le agelu a Ieova i le vaipuna i le toafa, o le vaipuna lea i le ala i Sura. 8 Ua ia fai atu: “Akara e, le auauna teine a Sarai, o fea e te sau ai, ma o fea a e agaʻi atu i ai?” Ona fai mai lea o Akara: “Oi, ua ou sola ese mai iā Sarai loʻu matai fafine.” 9 Ua toe faapea atu le agelu a Ieova iā te ia: “Ia e toe foʻi atu nei i lou matai fafine, ma ia e faamaulalo iā te ia.” 10 Ona faapea atu lea o le agelu a Ieova iā te ia: “Ou te matuā faatoʻateleina lau fanau, o le a lē mafai ai ona faitaulia ona o le toʻatele.” 11 Ua toe faapea atu le agelu a Ieova iā te ia: “O lenā ua e tō, e te fanau mai se tama tama, ma e te faaigoa iā te ia o Isamaeli;* auā ua faafofogaina e Ieova lou tagiauē. 12 A o ia, o le a amio lē pulea e pei o se solofanua tusitusi. E tetee atu o ia i tagata uma, ma e tetee mai foʻi tagata uma iā te ia; ma e nofo o ia i faleʻie e latalata i ona uso uma.”

13 Ona valaau lea o Akara i le suafa o Ieova, o lē ua fetalai mai iā te ia: “O oe o le Atua na te silafia mea uma,”* ma ua ia faapea ifo iā te ia lava: “Po ua ou vaai ea i lē ua silasila mai iā te aʻu?” 14 O le mea lea ua taʻua ai lea vaieli o Pere-laaroi.* Ua iai i le va o Katesa ma Pereta. 15 Mulimuli ane ona fanaua lea e Akara o se tama tama mai iā Aperamo, ma ua faaigoa e Aperamo lona atalii lea na fanaua e Akara o Isamaeli. 16 E valu sefulu ono tausaga o Aperamo, ina ua fanaua e Akara o Isamaeli mai iā Aperamo.

^ Kene. 16:5 I le gagana Eperu, “Na ou avatu laʻu auauna teine i lou fatafata.”


^ Kene. 16:11 O lona uiga, “E Faafofoga Mai le Atua.”


^ Kene. 16:13 Po o “silasila mai iā te aʻu,” po o “lē na te faaalia mai o ia lava.”


^ Kene. 16:14 O lona uiga, “O le vaieli o Lē o loo soifua ma o loo silasila mai iā te aʻu.”


Kenese  17 : 1 - 27

17 Ina ua iva sefulu iva tausaga o Aperamo, ona faaali mai lea o Ieova iā Aperamo ma faapea mai iā te ia: “O aʻu o le Atua, o Lē e ona le malosi uma lava. Ia e savali i oʻu luma ma ia lē ponā lau amio. 2 Ou te faatumauina laʻu feagaiga ma oe, ma ou te matuā faatoʻateleina lava lau fanau.”

3 Ona faapaʻū faō lea o Aperamo, a ua fetalai mai pea le Atua iā te ia e faapea: 4 “A o aʻu nei, o laʻu feagaiga lenei ma oe, e avea oe ma tamā o nuu e tele. 5 E lē toe taʻua lou igoa o Aperamo, ae e taʻua oe o Aperaamo,* auā ou te faia oe e avea ma tamā o nuu e tele. 6 Ou te matuā faatoʻateleina lau fanau, ou te faia oe e avea ma tamā o nuu, ma e tupuga mai iā te oe o tupu.

7 “Ou te tausia laʻu feagaiga ma oe, faapea foʻi ma lau fanau i o latou tupulaga uma pe a mavae oe, o se feagaiga e mo se taimi umi lava, ina ia e iloa ai o aʻu o le Atua, ma iloa ai foʻi e lau fanau pe a mavae atu oe. 8 Ou te avatua iā te oe, ma lau fanau pe a mavae atu oe, le laueleele o loo e aumau ai, e oo lava i le laueleele atoa o Kanana, e fai mo latou mo se taimi umi lava; ma o le a avea ai aʻu ma Atua iā i latou.”

9 Ua toe fetalai mai le Atua iā Aperaamo: “A o oe, ia e tausia laʻu feagaiga, o oe ma lau fanau i o latou tupulaga uma pe a mavae atu oe. 10 O outou tane, o laʻu feagaiga lenei ma outou ia outou tausia, e oo lava i lau fanau pe a mavae atu oe: E tatau ona peritomeina* o tane* uma lava. 11 E tatau ona peritomeina outou i le paʻu* o o outou tino, ina ia fai ma faailoga o le feagaiga i le va o aʻu ma outou. 12 E tatau ona peritomeina o outou tama uma ua valu aso le matutua i o outou tupulaga uma, so o se tasi e fanau i le aiga,* ma so o se tasi e lē o sau fanau ae na faatauina mai i se tagata mai se isi atunuu. 13 E tatau ona peritomeina o tane uma na fananau i lou aiga, ma tane uma na e faatauina mai; o laʻu feagaiga ma outou i le tino, e tatau ona fai ma feagaiga mo se taimi umi lava. 14 O se tane e lē peritomeina, e musu e peritomeina le paʻu o lona tino, e tatau ona fasiotia o ia. Ua ia solia laʻu feagaiga.”

15 Ua toe fetalai mai le Atua iā Aperaamo: “A o Sarai lau avā, aua neʻi e toe taʻua o Sarai, auā o Sara* o lona igoa lea. 16 Ou te faamanuia iā te ia, ma foaʻi atu iā te oe se atalii mai iā te ia; ou te faamanuia o ia, e tupuga mai iā te ia o nuu; ma e tupuga mai foʻi iā te ia o tupu o nuu.” 17 Ona faapaʻū faō lea o Aperaamo ua ʻata ma faapea ifo i lona loto: “Pe e fanau mai ea e se tane ua selau tausaga se tamaitiiti, ma pe e fanau mai foʻi e Sara o se fafine ua iva sefulu tausaga se tamaitiiti?”

18 Ona faapea atu lea o Aperaamo i le Atua moni: “Tau ina ia maua e Isamaeli lau faamanuiaga!” 19 Ua fetalai mai le Atua: “O lau avā lava o Sara e fanau mai ai sou atalii, e te faaigoa iā te ia o Isaako. Ou te faatumauina laʻu feagaiga ma ia, o se feagaiga mo se taimi umi lava i lana fanau pe a mavae atu o ia. 20 Ua ou faalogo i lau tala e uiga iā Isamaeli. Faauta! ou te faamanuia iā te ia, ou te faauluola iā te ia ma matuā faatoʻateleina lava. E tupuga mai iā te ia o taʻitaʻi e toʻasefulu lua, ma ou te faia o ia e avea ma se nuu tele. 21 Ae ou te faatumauina laʻu feagaiga ma Isaako, o le tama lea o le a fanaua e Sara mai iā te oe i lenei taimi atofaina i le tausaga lea.”

22 Ua māeʻa ona fetalai mai le Atua iā te ia ona afio aʻe lea o ia mai iā Aperaamo. 23 Ona ave lea i le aso lava lenā e Aperaamo o Isamaeli lona atalii, o tane uma na fananau i lona aiga, o i latou uma na ia faatauina, o tane uma lava o i le fale o Aperaamo, ua ia peritomeina paʻu o o latou tino, e pei ona fetalai mai ai le Atua iā te ia. 24 E iva sefulu iva tausaga o Aperaamo ina ua peritomeina le paʻu o lona tino. 25 E sefulu tolu tausaga o Isamaeli lona atalii ina ua peritomeina le paʻu o lona tino. 26 O le aso lava lea na peritomeina ai Aperaamo ma lona atalii o Isamaeli. 27 Ua peritomeina faatasi ma ia o tamāloloa uma i lona aiga, so o se tasi na fanau i lona fale, ma so o se tasi foʻi na ia faatauina mai i se tagata mai se isi atunuu.

^ Kene. 17:5 O le uiga o le igoa o Aperamo o le “Tamā o le Olioli,” a o le uiga o le igoa o Aperaamo o le “Tamā o le Toʻatele.”


^ Kene. 17:10 O le peritome, o lona uiga e tipiese paʻu o totogasā o tama.


^ Kene. 17:10 I le gagana Eperu, “o tane uma” e aofia ai ma tama uma lava.


^ Kene. 17:11 O le “paʻu” lenei e faasino atu i le paʻu o totogasā o tamāloloa.


^ Kene. 17:12 Po o “so o se atalii o se pologa.”


^ Kene. 17:15 Atonu o le uiga o le igoa o Sarai o le “Finauvale,” a o le uiga o le igoa o Sara o le “Purinisese.”


Kenese  18 : 1 - 33

18 Mulimuli ane ona faaali mai lea o Ieova iā te ia i le mea ua iai laau maualuluga o Mamere, a o nofo o ia i le faitotoʻa o le faleʻie i le aoauli. 2 Ina ua ia tepa aʻe, ona ia iloa atu lea i se mea e lē mamao tele ni tamāloloa se toʻatolu o loo tutū mai. Ua ia vaaia i latou ona tamoʻe atu lea mai i le faitotoʻa o lona faleʻie e faafeiloaʻi i latou, ma ua ia ifo i le eleele. 3 Ua faapea atu: “Ieova e, afai ua e finagalo malie iā te aʻu, faamolemole aua neʻi e maliu ese mai i lau auauna. 4 Seʻi aumai sina vai e fufulu ai o outou aao. Ona outou mālōlō ai lea i lalo o le laau. 5 Seʻi oʻu aumaia sina mea tausami e tou te laulelei ai. Pe a māeʻa, ona outou talaaao ai lea auā o le mea lea ua outou ō mai ai iā te aʻu, o la outou auauna, ina ia ou faia faapea.” Ona latou tali mai lea: “Ua lelei. Ia faia e pei ona e fai mai ai.”

6 Ua faavave atu Aperaamo i le faleʻie iā Sara ma faapea atu: “Ia vave, aumai ni sea* e tolu o falaoamata lelei, ia palu le paluga ma fai ai ni falaoa.” 7 Ona tamoʻe atu lea o Aperaamo i lana lafu povi, ma aumai le tamaʻi povi poʻa peti lelei ma avatu i lana auauna, ua ia faavave ona saunia. 8 Ua ia ave le pata, suāsusu ma le tamaʻi povi poʻa na ia saunia, ma laulau atu i o latou luma. Ona ia tū ai pea lea e latalata ane i lalo o le laau, a o latou taumamafa.

9 Ua latou faapea ane iā te ia: “O fea o iai Sara lau avā?” Ona ia tali atu lea: “O loo i le faleʻie!” 10 Ua ia toe faapea mai: “E mautinoa lava ou te toe sau i le taimi faapenei i le tausaga a sau, faauta! e maua e lau avā o Sara se tama tama.” Ua faalogologo mai foʻi Sara i le faitotoʻa o le faleʻie, lea e i tua o le tamāloa. 11 Ua matutua Aperaamo ma Sara ua tele foʻi o la tausaga. Ua lē toe faia e Sara le maʻi masina. 12 Ona ʻataʻata lea o Sara iā te ia lava, ma faapea ifo: “Pe e faamalieina ea aʻu ae ua ou loomatua, ma ua toeaina foʻi loʻu alii?” 13 Ua fetalai mai Ieova iā Aperaamo: “Aiseā ua ʻataʻata ai Sara ma faapea ane, ‘Pe moni ea o le a ou fanau e ui ina ua ou loomatua?’ 14 Pe e iai ea se mea e faigatā iā Ieova? Ou te toe sau iā te oe i le taimi faapenei i le tausaga a sau, ma e maua ai e Sara se tama tama.” 15 A ua faafiti Sara ma faapea ane: “Ou te leʻi ʻataʻata lava!” Auā ua fefe o ia. Ona fetalai mai lea o ia: “E leai! na e ʻataʻata lava.”

16 Mulimuli ane, ua ō ese tamāloloa mai i lea nofoaga, ua latou vāai atu i Sotoma, ma ua latou savavali ma Aperaamo e momoli i latou. 17 Ua fetalai mai Ieova: “Ou te natia ea mai iā Aperaamo mea o le a ou faia? 18 E mautinoa o le a fai Aperaamo ma tupuga o se nuu tele ma malosi, ma e maua e nuu uma o le lalolagi faamanuiaga* ona o ia. 19 Ua ou mafuta vavalalata atu iā te ia, ina ia mafai ona ia poloaʻi atu i ona atalii ma lona aiga pe a mavae o ia, ia latou tausia ala o Ieova ma fai le amiotonu ma le faamasinotonu; ina ia faataunuuina e Ieova iā Aperaamo mea na ia folafola mai ai.”

20 Ona fetalai mai ai lea o Ieova: “O le alaga o le faaseā e faatatau iā Sotoma ma Komoro, ua matuā leotele lava, ma ua matuā mamafa a latou agasala. 21 Ua ou maumauaʻi e alu ifo ina ia ou iloa ai po ua latou amioaʻi e tusa ma le alaga ua oo mai iā te aʻu, ma afai e leai, ona ou iloa ai lea.”

22 Ona ō ese mai lea o tamāloloa ma agaʻi atu i Sotoma; a o loo tulaʻi pea Ieova i luma o Aperaamo. 23 Ua faalatalata atu Aperaamo ma faapea atu: “Pe e te faaumatia ea o ē e amiotonu faatasi ma ē e amioleaga? 24 Seʻi faapea e toʻalima sefulu tagata amiotonu o i le aai. Pe e te faaumatia ea le aai atoa ae lē faamagalo le aai ona o tagata amiotonu e toʻalima sefulu o loo iai? 25 E lē taitai ona e finagalo e faaumatia tagata amiotonu faatasi ma ē e amioleaga, e tasi le mea e oo i le tagata amiotonu ma lē e amioleaga! E lē taitai ona e finagalo faapea. Pe e lē faia ea e le Faamasino o le lalolagi uma le mea ua tonu?” 26 Ona fetalai mai lea o Ieova: “Afai ou te maua i Sotoma o tagata amiotonu e toʻalima sefulu i le aai, ou te faamagaloina le aai atoa ona o i latou.” 27 Ae ua tali atu Aperaamo e faapea: “Faamolemole, ua ou faamalosi ona ou tautala atu iā Ieova, a o aʻu o le efuefu ma le lefulefu. 28 Seʻi faapea ua toe toʻalima ona atoa lea o le toʻalima sefulu. Pe e te faaumatia ea le aai atoa ona o lenā toʻalima?” Ona ia fetalai mai lea: “Afai ou te maua i inā le toʻafā sefulu lima, ou te lē faaumatiaina le aai.”

29 Ua ia toe faapea atu iā te ia: “Seʻi faapea e maua i inā le toʻafā sefulu.” Ona ia fetalai mai lea: “Ou te lē faaumatia le aai ona o i latou e toʻafā sefulu.” 30 Ua ia faapea atili atu: “Faamolemole Ieova, aua e te toʻatamaʻi ae seʻi oʻu fai atu pea: Seʻi faapea e maua i inā le toʻatolu sefulu.” Ua ia fetalai mai: “Ou te lē faaumatia i latou pe afai ou te maua i inā le toʻatolu sefulu.” 31 Ua ia faapea atili atu: “Faamolemole, ua ou faamalosi ona ou tautala atu iā Ieova: Seʻi faapea e maua i inā le toʻalua sefulu.” Ua ia fetalai mai: “Ou te lē faaumatia le aai ona o i latou e toʻalua sefulu.” 32 Ona ia fai atu lea: “Faamolemole Ieova, seʻi aua e te toʻatamaʻi ae seʻi oʻu toe fai atu tasi lava: Seʻi faapea e maua i inā le toʻasefulu.” Ua ia fetalai mai: “Ou te lē faaumatia le aai ona o i latou e toʻasefulu.” 33 Ona afio aʻe lea o Ieova ina ua māeʻa ona la talanoa ma Aperaamo, a ua toe foʻi atu Aperaamo i le mea o nofo ai.

^ Kene. 18:6 O le “sea” o le fua o se mea pe tusa ma le 10 kilokalama.


^ Kene. 18:18 Ua faaalia i le gagana Eperu, e manaʻomia ona faia se gaoioiga ina ia maua ai le faamanuiaga.


Kenese  19 : 1 - 38

19 Ua taunuu agelu e toʻalua i Sotoma i le afiafipō, a o nofo Lota i le faitotoʻa o le pā o Sotoma. Ina ua iloa atu e Lota i laʻua, ua ia alu atu ma faafeiloaʻi i laʻua ma ifo i le eleele. 2 Ona ia faapea atu lea: “Faamolemole oʻu alii e, maliu mai ia i le fale o la oulua auauna, ma fufulu ai o oulua aao ma tofafā ai i le pō nei. A aulia taeao ona oulua malaga pō ai lea.” Ua la faapea mai: “E leai, e ma te momoe i le nofoaga faitele i le pō nei.” 3 Ae ua ia tauanau iā i laʻua, ona la afe ai lea i lona fale. Ona ia faia lea o se taumafataga mo i laʻua, ua ia tao falaoa lē faafefeteina ma ua la taumamafa ai.

4 A o leʻi taooto i laʻua e momoe, ua siʻosiʻomia le fale e tamāloloa o le aai, o tamāloloa o Sotoma, o tama e oo lava i toeaina, o le motu o tagata o loo vāvāō. 5 Ua latou valaau mai pea iā Lota: “O fea tamāloloa na ō mai i lou fale i le pō lenei? Aumai i laʻua seʻi matou feusuaʻi.”

6 Ona alu atu lea o Lota i fafo iā i latou, a ua ia tapuni le faitotoʻa o le fale. 7 Ua ia fai atu: “Faamolemole oʻu uso e, aua tou te faia se mea matagā. 8 Faamolemole seʻi faalogo mai, e iai oʻu afafine e toʻalua e leʻi feusuaʻi lava ma ni tane. Ou te aumaia i laʻua iā te outou. Ia faitalia outou i le mea e fai iā i laʻua. A ia aua neʻi faia se mea i nei tamāloloa, auā ua puipuia i laʻua i lalo ifo o loʻu fale.” 9 Ua latou fai mai: “Alu ese ma le faitotoʻa!” Ua latou faapea ane: “Ua sau lenei tamāloa e aumau i nei, a o lea ua matuā fia fai ma faamasino. O le a sili atu la ona leaga le mea matou te faia iā te oe nai lo i laʻua.” Ua latou matuā tulei atu iā Lota, ma ua toetoe a malepe ai le faitotoʻa. 10 Ua aapa atu tamāloloa* ma toso mai Lota i totonu o le fale, ma ua la tapuni le faitotoʻa. 11 Ae ua la faatauasoina tamāloloa ua i le faitotoʻa o le fale, e mai lava i ē e lāiti e oo i ē e matutua, ma ua lailoa ai i latou e autago le faitotoʻa.

12 Ona fai atu lea o tamāloloa iā Lota: “Pe e iai nisi o lou aiga o i inei? Ia aveese mai i lenei mea o tane a ou afafine, o ou atalii, o ou afafine ma i latou uma ua iā te oe i lenei aai! 13 Auā o le a ma faaumatia lenei aai, ona ua leotele le alaga faaseā iā i latou i luma o Ieova, o lea ua aauina mai ai e Ieova i maʻua e faaumatia lenei aai.” 14 Ua alu atu Lota ma taʻu i tane a ona afafine o ē o le a faaipoipo i ona afafine, ma fai atu pea: “Ia faavave! Ia ō ese mai i lenei mea, auā o le a faaumatia e Ieova le aai!” Ae i manatu o tane a ona afafine e foliga mai o loo tausua o ia.

15 Ae peitaʻi, ina ua tafa mai o ata, ona faavave atu lea o agelu iā Lota ma faapea atu: “Ia faavave! Ia ave lau avā ma ou afafine e toʻalua o loo i inei, neʻi faaumatia oe pe a faaumatia le aai ona o ana agasala!” 16 Ua faifaiaga pea o ia, ae ona o le alofa mutimutivale o Ieova iā te ia, ua fetagofi atu ai tamāloloa i lona lima, ma lima o lana avā, ma lima o ona afafine e toʻalua, ua la aveese atu o ia ma tuu i fafo o le aai. 17 Ua taʻitaʻiina i latou e i laʻua i tua o le aai, ona ia faapea atu loa lea: “Inā sola ia e te ola ai! Aua neʻi toe tepa i tua ma aua neʻi tū i le vaipanoa o le Itumalo atoa! Ia sola i vaega maugā ina neʻi faaumatia oe!”

18 Ona fai mai lea o Lota iā i laʻua: “Se faamolemole Ieova, e leai! 19 Faamolemole, ua e finagalo malie i lau auauna, ua e faaali le tele o lou alofa faamaoni i le faasaoina o aʻu, ae o aʻu, ou te lē mafai ona ou sola atu i vaega maugā, neʻi maua aʻu i se mala ma ou oti ai. 20 Faamolemole lava, o loo latalata mai se aai ou te sola atu i ai, ma o se mea itiiti lea. Pe e mafai ona ou sola atu i inā ma ou ola ai pea, po ua lē na o sina mea itiiti ea?” 21 Ona faapea atu lea o ia: “O lenei, ou te faaali atu loʻu manatu mamafa iā te oe, i loʻu lē faaumatiaina o le aai ua e fai mai ai. 22 Ia faavave! Ia sola atu i o, auā ou te lē faia lava se mea seʻi vaganā ua e taunuu i o!” O le mea lea ua ia faaigoa ai le aai o Soara.*

23 Ua alu aʻe le lā i luga o le laueleele ina ua taunuu Lota i Soara. 24 Ona faatotō faaua ifo lea e Ieova mai i le lagi, o le teiō* ma le afi mai iā Ieova, i luga o Sotoma ma Komoro. 25 Ua ia faaumatia nei aai ma le Itumalo atoa, o i latou sa nonofo ai i ia aai atoa foʻi ma laau o le fanua. 26 Ua tepa i tua lana avā o lē sa mulimuli atu iā te ia, ona liu tupua masima ai lea o ia.

27 Ua alu atu Aperaamo i le taeaopō i le mea na ia tū ai i luma o Ieova. 28 Ona ia vaai ifo lea agaʻi i Sotoma ma Komoro ma le vaipanoa uma o le Itumalo, ma ua ese le vaaiga ua ia iloa atu. Auā foʻi, ua alu aʻe mai i le laueleele le asu tele e pei o se asu mai i se ogaumu e tunu ai piliki! 29 Ina ua faaumatia e le Atua aai o le Itumalo, na manatua pea e le Atua Aperaamo i le faia o se gaoioiga e aveesea ai Lota mai i le faaumatiaga, ina ua ia faaumatia aai sa nofo ai Lota.

30 Mulimuli ane, ona ō aʻe lea o Lota faatasi ma ona afafine e toʻalua mai i Soara, ma nonofo ai i vaega maugā, auā ua fefe o ia e nonofo pea i Soara. Ona nonofo lea o ia ma ona afafine e toʻalua i le ana. 31 Ua fai atu le ulumatua i le teine laʻitiiti: “Ua matua lo taʻua tamā, ma ua leai se tamāloa i inei ta te faaipoipo i ai e pei ona masani ona faia e tagata. 32 Seʻi ta avatu i lo taʻua tamā le uaina e inu ai, ona tatou momoe ai lea ma ia, ina ia faaauau ai le gafa o lo taʻua tamā.”

33 Ua la avatu pea i lo laʻua tamā le uaina e inu ai i lenā pō; ona alu atu lea o le ulumatua ma ua momoe ma lona tamā, a ua lē iloa e lona tamā le taimi na la momoe ai, ma toe alu ese ai o ia. 34 Ua oo i le aso na sosoo ai, ua fai atu le ulumatua i le laʻitiiti: “O lea na ma momoe ma loʻu tamā anapō. Seʻi o ta toe avatu le uaina iā te ia nanei. Ona e alu lea lua te momoe ma ia ina ia faaauau ai le gafa o lo taʻua tamā.” 35 Ua la avatu pea i lo laʻua tamā le uaina e inu ai i lenā foʻi pō; ona alu atu lea o le teine laʻitiiti ma momoe ma ia, a ua lē iloa e lona tamā le taimi na la momoe ai ma toe alu ese ai o ia. 36 Ua totō uma afafine o Lota i lo laʻua tamā. 37 Ua mavae se taimi, ona fanaua lea e le ulumatua o se tama tama, ma ua ia faaigoa o ia o Moapi. O ia o le tamā o tagata Moapi i aso nei. 38 A o le laʻitiiti ua ia fanaua se tama tama, ua ia faaigoa o Pename. O ia o le tamā o tagata Amoni i aso nei.

^ Kene. 19:10 O nei tamāloloa o agelu ia na liutino tagata.


^ Kene. 19:22 O lona uiga, o le “Itiiti.”


^ Kene. 19:24 O le elemeni samasama e faigofie ona mū e iai sona manogi malosi. I le faa-Peretania o le sulphur.


Kenese  20 : 1 - 18

20 Ua tapena e Aperaamo lona faleʻie ma ana mea uma ma alu atu i le laueleele o Nekepi, ua nofo o ia i le va o Katesa ma Sura ma aumau ai i Kira. 2 Ua toe faapea foʻi Aperaamo e uiga iā Sara lana avā: “O ia o loʻu tuafafine.” Ona aami ai lea e Apimeleko le tupu o Kira iā Sara ma aumai o ia. 3 Ona afio mai lea o le Atua iā Apimeleko e ala i se miti i le pō, ua fetalai mai iā te ia: “O lea, ua pei oe o se tagata ua oti ona o le fafine na e aumai, auā o ia o le avā a se tasi tane.”* 4 Peitaʻi, e leʻi feusuaʻi Apimeleko ma ia. Ua ia faapea atu: “Ieova e, po o le a e fasiotia le nuu e ui ina amiotonu i latou? 5 Pe e leʻi fai mai ea o ia iā te aʻu, ‘O loʻu tuafafine o ia’? ma o le fafine foʻi, pe e leʻi faapea mai, ‘O loʻu tuagane o ia’? Ua ou faia lenei mea i loʻu lotofaamaoni ma le mamā o oʻu lima.” 6 Ona fetalai mai lea o le Atua moni iā te ia i le miti: “Ua ou iloa ua e faia lenei mea i lou lotofaamaoni, ma ua ou taofia ai oe mai i le faia o se agasala iā te aʻu. O le mea lea na ou lē faatagaina ai oe e feusuaʻi ma ia. 7 O lea, ia toe faafoʻi le avā a le tamāloa auā o ia o le perofeta, ma e faatoga atu o ia mo oe, ona e ola ai pea lea. Ae afai e te lē toe faafoʻi le fafine, ia e iloa e te oti lava, o oe atoa ma i latou uma ua i lou fale.”

8 Ua ala usu Apimeleko i le taeao ma ua ia valaau ana auauna ma faamatala atu nei mea uma iā i latou. Ona matuā fefefe ai lea o ia tagata. 9 Ona aami lea e Apimeleko o Aperaamo ma fai atu iā te ia: “O le ā lenei mea ua e faia iā i matou, ma o le ā saʻu agasala ua fai iā te oe, ua e aumaia ai iā te aʻu ma loʻu malo se agasala tele? O gaoioiga e lē tatau ona faia, a ua e faia iā te aʻu.” 10 Ua toe faapea atu Apimeleko iā Aperaamo: “O le ā le mea sa e manatu i ai, ua e faia ai lenei mea?” 11 Ona tali mai lea o Aperaamo: “Na ou faia auā ua ou faapea ifo iā te aʻu, ‘E lē taumatea ua leai se mataʻu i le Atua i lenei nuu, ma latou te fasiotia ai aʻu ona o laʻu avā.’ 12 Ae e moni lava o ia o loʻu tuafafine, o ia o le afafine o loʻu tamā, ae e lē o se tama teine a loʻu tinā; ma ua fai o ia ma aʻu avā. 13 Ina ua fetalai mai le Atua iā te aʻu e tuua le aiga o loʻu tamā ae aumau solo, ona ou faapea atu lea i laʻu avā, ‘O le auala lenei e mafai ai ona e faaalia mai lou alofa faamaoni iā te aʻu: O so o se mea lava e ta te ō i ai, ia e faapea atu e uiga iā te aʻu: “O loʻu tuagane o ia.”’”

14 Ona avatu lea e Apimeleko o mamoe, o povi, o auauna tane, ma auauna fafine iā Aperaamo ma toe faafoʻi atu iā te ia lana avā o Sara. 15 Ua toe faapea atu Apimeleko: “E mafai ona e nofo i so o se mea o loʻu fanua. Ia faitalia oe po o fea e lelei iā te oe e te nofo ai.” 16 Ua ia faapea atu iā Sara: “Ua ou avatu i lou tuagane tupe siliva e afe. Ua avea lenei tupe ma ufiufi mata* mo i latou uma ua faatasi ma oe, atoa ma isi tagata, e faamaonia ai ua e mamā mai i tuuaʻiga uma.” 17 Ua faatoga atu Aperaamo i le Atua moni; ona faamālōlōina lea e le Atua o Apimeleko, o lana avā ma ana teine pologa, ua latou fanaua ni fanau. 18 Auā na matuā taofia e Ieova fafine* uma i le aiga o Apimeleko mai i le fanauina o ni fanau ona o Sara le avā a Aperaamo.

^ Kene. 20:3 I le gagana Eperu, “o lē e ona le avā.”


^ Kene. 20:16 O le “ufiufi mata” o se alagāupu faa-Eperu e faailoa atu ai se faasilasilaga faaletulafono o le lē taʻuvalea o le igoa o se tamaʻitaʻi.


^ Kene. 20:18 I le gagana Eperu, “na matuā punitia e Ieova faaʻautagata o fafine uma.”


Kenese  21 : 1 - 34

21 Ua silasila mai Ieova iā Sara e pei ona ia fetalai mai ai, ua faia foʻi e Ieova iā Sara e tusa ma lana fetalaiga. 2 Ua tō Sara, ona ia fanaua lea o le atalii o Aperaamo ina ua toeaina o ia, i le taimi atofaina lea na fetalai mai ai le Atua iā Aperaamo. 3 Ona faaigoa lea e Aperaamo o lona atalii na fanaua iā te ia, o lē na fanau mai iā Sara, o Isaako. 4 Ua peritomeina e Aperaamo o Isaako lona atalii ina ua valu aso le matua, e pei ona poloaʻi mai ai le Atua iā te ia. 5 Ua selau tausaga o Aperaamo ina ua fanau mai lona atalii o Isaako. 6 Ona faapea ane lea o Sara: “Ua faia e le Atua se mea ou te ata ai: o i latou uma e faalogo i lenei mea, latou te toē faatasi ma aʻu.” 7 Ua fai ane foʻi Sara: “O ai e manatu, ‘E faasusu e Sara se fanau,’ ma fai atu lenā tala iā Aperaamo, o lea ua ou fanauina lona atalii ina ua toeaina o ia?”

8 Ua tupu pea le tamaitiiti ma ua teʻa ma le susu; ona saunia lea e Aperaamo o se taumafataga tele i le aso na teʻa ai Isaako ma le susu. 9 Ua mātauina pea e Sara le aamu o le tama a Akara, le fafine Aikupito lea sa fanau iā Aperaamo, iā Isaako. 10 Ona ia faapea atu lea iā Aperaamo: “Ia tuliese lenei teine pologa ma lana tama, auā e lē taitai ona avea ma suli le tama a le teine pologa faatasi ma laʻu tama, o Isaako!” 11 A ua tigā Aperaamo ona o le mea ua fai atu ai e faatatau i lona atalii. 12 Ona fetalai mai lea o le Atua iā Aperaamo: “Aua e te tigā i le mea ua fai atu ai Sara iā te oe e uiga i le tama ma lau teine pologa. Ia faalogo iā te ia, auā o lē e taʻua o lau fanau, e ala mai iā Isaako. 13 O le tama foʻi a le teine pologa, ou te fai o ia ma tupuaga o se nuu, auā o lou atalii o ia.”

14 Ua usu Aperaamo i le taeaopō, ua ia ave le falaoa ma le faguvai e fai mai i paʻu o manu, ma faaee i luga o tauʻau o Akara, ona ia aumaia lea o le tama ma tuu atu i laʻua e ō. Ua ia alu ma fealuaʻi solo i le toafa o Peresepa. 15 Mulimuli ane, ua uma le vai sa i totonu o le fagu e fai mai i paʻu o manu, ona ia tuu lea o le tama i lalo o se tasi o laau itiiti. 16 Ua alu o ia ma nofo na o ia i le mamao e tusa ma le mea e paʻū atu i ai le aū pe a fana atu, auā ua ia faapea ane: “Ou te lē manaʻo e vaai atu i laʻu tama ua oti.” Ua nofo o ia i le mamao lava lenā ma tagi leotele ai.

17 Ona faafofoga lea o le Atua i le leo o le tama, ma ua valaau mai le agelu a le Atua iā Akara mai i le lagi, ua faapea mai iā te ia: “Akara, aiseā ua e tagi ai? Aua e te fefe auā ua faafofoga le Atua i le leo o le tama mai i le mea ua iai o ia. 18 Inā tulaʻi ia, ia faatū i luga le tama ma fusi mau o ia, auā ou te faia o ia ma tupuaga o se nuu tele.” 19 Ua faapupulaina e le Atua ona mata, ona ia iloa atu lea o se vaieli; ua ia alu atu ma faatumu i vai le fagupaʻu, ma avatu i le tama e inu ai. 20 Ua faamanuia pea le Atua i le tama, ua tupu o ia ma ua nofo pea i le toafa; ma ua avea o se tagata fanafana aū. 21 Ona ia nofo ai lea i le toafa o Parana, ma ua aumaia e lona tinā se avā mo ia mai i le atunuu o Aikupito.

22 Ua oo i lenā taimi, ona faapea mai lea o Apimeleko ma Fikolu le pule o ana ʻautau iā Aperaamo: “Ua ma iloa e faatasi le Atua ma oe i mea uma e te faia. 23 Ia e tautō mai iā te aʻu i le Atua, e te lē pepelo iā te aʻu, po o laʻu fanau ma fanau a laʻu fanau; ma e pei o loʻu alofa faamaoni i a ta feutagaʻiga, e faapena foʻi ona e feutagaʻi ma aʻu ma le atunuu ua e aumau ai o se tagata ese.” 24 Ona faapea atu lea o Aperaamo: “Ou te tautō atu nei.”

25 Ua matuā faaseā atu Aperaamo iā Apimeleko e tusa ma le vaieli lea na faoa faamalosi e auauna a Apimeleko, 26 ona fai mai lea o Apimeleko: “Ou te lē iloa po o ai na faia lenei mea, e te leʻi logo maia foʻi aʻu, ma o aʻu nei foʻi, faatoʻā ou faalogo atu i lenei mea i le asō.” 27 Ona avatu lea e Aperaamo o mamoe ma povi iā Apimeleko, ma ua faia faatasi e i laʻua se feagaiga. 28 Ua tuu ese e Aperaamo tamaʻi mamoe fafine e fitu o le lafu, 29 ona fai mai lea o Apimeleko iā Aperaamo: “Aiseā ua e tuu ese ai ia tamaʻi mamoe fafine e fitu?” 30 Ua ia tali atu: “Ia e taliaina nei tamaʻi mamoe e fitu mai iā te aʻu, e fai ma molimau ua ou eliina lenei vaieli.” 31 O le mea lea na taʻua ai lenā nofoaga o Peresepa,* auā na faia e i laʻua uma i inā se tautoga. 32 O lea ua la osia ai se feagaiga i Peresepa, ona ō ai lea o Apimeleko faatasi ma Fikolu le pule o ana ʻautau ma toe foʻi atu i Filisitia. 33 Mulimuli ane, ona ia totōina lea o le laau o le tamarisi* i Peresepa ma ua ia vivii atu i le suafa o Ieova, o le Atua o loo soifua e faavavau. 34 Ua toe aumau Aperaamo o se tagata ese i Filisitia mo nisi aso e tele.

^ Kene. 21:31 O lona uiga, o le “Vaieli o le Tautoga.”


^ Kene. 21:33 O lenei laau e mafai ona ola i laufanua e utiuti ai le vai. O le upu Peretania o le Tamarisk.


Kenese  22 : 1 - 24

22 Ua mavae ia mea, ona tofotofoina lea o Aperaamo e le Atua moni. Ua ia fetalai mai iā te ia: “Aperaamo e!” Ona ia tali atu ai lea: “O aʻu lenei!” 2 Ua ia fetalai mai foʻi: “Faamolemole, ia ave lou atalii, o lou atalii e toʻatasi, o lē e te alofa faapelepele i ai o Isaako, ma malaga atu i le laueleele o Moria ma ofo mai ai o ia e fai ma taulaga mū, i se tasi o mauga ou te faasino atu iā te oe.”

3 Ua usupō Aperaamo ma faanofoa lana asini, ua ave ana auauna e toʻalua faatasi ma ia ma lona atalii o Isaako; ua ia tātā foʻi fafie e fai ai le taulaga mū. Ona ia agaʻi atu lea i le mea na faasino atu e le Atua moni iā te ia. 4 Ua tepa aʻe Aperaamo i le aso lona tolu, ma faatoʻā iloa atu ai le nofoaga ae e mamao. 5 Ona fai atu lea o Aperaamo i ana auauna: “Ia oulua faatali atu i inei ma le asini, ae seʻi ma ō atu ma le tama i o e tapuaʻi ai i le Atua, ona ma toe ō mai ai lea.”

6 Ua tago Aperaamo i fafie e fai ai le taulaga mū ma faaee atu iā Isaako lona atalii, ae ua ia uu i ona lima le afi ma le naifi, ona la ō faatasi ai lea. 7 Ua fai mai Isaako iā Aperaamo lona tamā: “Loʻu tamā e!” Ua ia tali atu: “O aʻu lenei, loʻu atalii e!” Ua ia toe faapea mai: “O le afi lea ma fafie, ae o fea le mamoe e fai ai le taulaga mū?” 8 Ua tali atu Aperaamo: “Lou atalii e, e saunia e le Atua le mamoe mo ia e fai ai le taulaga mū.” Ona la savavali faatasi ai lea.

9 Ua la oo i le mea na faasino mai e le Atua moni iā te ia, ua fausia ai e Aperaamo le fata faitaulaga i inā, ua ia faatulaga fafie ona ia saisai lea o lima ma vae o lona atalii o Isaako, ma faataatia o ia i luga o fafie o le fata faitaulaga. 10 Ua aapa atu le lima o Aperaamo ma aumai le naifi e fasioti ai lona atalii. 11 A ua valaau mai i le lagi le agelu a Ieova iā te ia e faapea: “Aperaamo, Aperaamo e!” ona ia tali atu lea: “O aʻu lenei!” 12 Ua ia fetalai atili mai: “Aua neʻi oo lou lima i le tama, aua foʻi e te faia se mea iā te ia, auā ua ou iloa nei o oe o sē e mataʻu i le Atua auā ua e lē taofia lou atalii, o lou atalii e toʻatasi, mai iā te aʻu.” 13 Ua tepa aʻe Aperaamo ma iloa atu i se mea e lē mamao tele, le mamoe poʻa ua lavelavea ona seu i le laau. Ona alu atu lea o Aperaamo ma aumai le mamoe poʻa ma fai ai le taulaga mū, e sui ai lona atalii. 14 Ona faaigoa lea e Aperaamo o lea nofoaga o Ieova-irae.* O le mea lea ua iai se faaupuga masani i aso nei: “I le mauga o Ieova, e na te saunia mea e manaʻomia.”

15 Ua toe valaau faalua mai i le lagi le agelu a Ieova iā Aperaamo, 16 e faapea: “‘Ou te tautō aʻu iā te aʻu lava,’ ua fetalai mai ai Ieova, ‘ona o lou faia o lenei mea ma lou lē taofia o lou atalii, o lou atalii e toʻatasi lava, 17 ou te matuā faamanuia ai iā te oe, ou te matuā faatoʻateleina lau fanau e pei o fetu o le lagi, e pei foʻi o oneone o le matafaga; e pule foʻi lau fanau i le faitotoʻa* o ona fili. 18 O lau fanau e maua ai e nuu uma o le lalolagi faamanuiaga* talu ai ua e faalogo i loʻu leo.’”

19 Ua toe foʻi atu Aperaamo i ana auauna, ona latou ō faatasi ai lea i Peresepa; ua nofo ai pea Aperaamo i Peresepa.

20 Mulimuli ane ua logotala Aperaamo e faapea: “Ua fanaua e Meleka o atalii mai i lou uso o Nakori: 21 O Usa le ulumatua, o Pusa lona uso, o Kimueli le tamā o Arama, 22 o Kiseta, o Haso, o Pilitaso, o Itelafo ma Petueli.” 23 O Petueli o le tamā o Repeka. O le fanau lea e toʻavalu a Meleka iā Nakori le uso o Aperaamo. 24 Ua iai foʻi lana palake* o lona igoa o Reuma. Mulimuli ane, ua ia fanaua foʻi o Tepa, o Kaamo, o Taaso, ma Maaka.

^ Kene. 22:14 O lona uiga, “E faia e Ieova, pe e saunia mea e Ieova.”


^ Kene. 22:17 O le faitotoʻa o le pā o le aai.


^ Kene. 22:18 Ua faaalia i le gagana Eperu, e manaʻomia ona faia se gaoioiga ina ia maua ai le faamanuiaga.


^ Kene. 22:24 O se “palake” o se fafine ua faaipoipo i ai se tamāloa o loo iai lana avā, ae e maualuga atu le tulaga o lana avā i lea fafine.

23 Na ola Sara mo le selau lua sefulu fitu tausaga; o le umi lea o lona olaga. 2 Ona maliu lea o Sara i Kiriata-arapa, o Heperona lea i Kanana, ua alu atu Aperaamo i le faleʻie ua faavauvau ma tagiauē ona o Sara. 3 Ona tulaʻi ese lea o Aperaamo mai i lana avā ua maliu, ma talanoa atu i atalii o Heti e faapea: 4 “O aʻu o se tagata ese ma lē e aumau iā te outou. Ia faatau mai iā te aʻu se fasi fanua mai i o outou fanua, e fai ma tuugamau e tanu ai laʻu avā ua maliu.” 5 Ua tali mai atalii o Heti iā Aperaamo e faapea: 6 “Le alii e, ia e faafofoga mai iā i matou. O oe o le taʻitaʻi ua filifilia e le Atua ma ua nonofo faatasi ma i matou. Ia tanu lou faletua ua maliu i o matou tuugamau aupito lelei. E leai se isi o i matou e na te vavao iā te oe mai i le tuuina o lou faletua i o matou tuugamau.”

7 Ona tulaʻi lea o Aperaamo ma ifo atu i tagatānuu, o atalii o Heti, 8 ma faapea atu iā i latou: “Pe a outou malilie ou te tanu i laʻu avā, ia ou lē toe vaai i ai, ia faafofoga mai iā te aʻu ma talosaga atu mo aʻu iā Eferona le atalii o Soaro, 9 ina ia tuuina mai e ia iā te aʻu le ana o Makapelu, o loo iā te ia i le taufaasiʻusiʻuga o lona fanua. Ia faatau mai iā te aʻu i o outou luma e tusa ma le aofaʻiga o siliva e tatau ona faatau ai, ina ia fai ma tuugamau.”

10 Ae ua nofo Eferona faatasi ma atalii o Heti. Ona tali mai lea o Eferona le tagata Hetī iā Aperaamo a o faafofoga atalii o Heti ma i latou uma ua ulu mai i le faitotoʻa o le aai e faapea: 11 “E leai, loʻu alii e! Ia faafofoga mai iā te aʻu. Ou te foaʻi atu iā te oe le fanua, ma le ana o loo iai ou te foaʻi atu iā te oe. Ou te foaʻi atu iā te oe i luma o atalii o oʻu tagata. Ia e tanu ai lou faletua ua maliu.” 12 Ona ifo atu lea o Aperaamo i luma o tagatānuu 13 ma fai atu iā Eferona a o faafofoga tagatānuu: “E lelei pe a e faalogo mai iā te aʻu! Se e leai, ia e faalogo mai iā te aʻu! Ou te avatu iā te oe le aofaʻiga o siliva mo le fanua. Ia ave nei siliva ina ia ou tanu ai si aʻu avā i inā.”

14 Ona tali mai lea o Eferona iā Aperaamo e faapea: 15 “Loʻu alii e, faafofoga mai ia iā te aʻu. Po o se mea telē ea i lo taʻua va le tau o le fasi fanua e fā selau sekeli siliva?* Ia tanu ai lou faletua ua maliu.” 16 Ua faalogo Aperaamo iā Eferona ma ua fua e Aperaamo le aofaʻiga o siliva iā Eferona, lea na ia taʻu atu a o faafofoga mai atalii o Heti, e fā selau sekeli siliva e tusa ma fefaatauaʻiga e masani ai ē e faatauʻoa. 17 O le fanua o Eferona o loo i Makapelu lea o loo i luma o Mamere, o le fanua ma le ana o loo iai ma laau uma o le fanua, i ona tuaoi uma e soo ai, ua faamaonia 18 iā Aperaamo o lona lava fanua lenei ua ia faatauina i luma o atalii o Heti ma i latou uma ua ulu mai i le faitotoʻa o lana aai. 19 Ona tanu ai lea e Aperaamo o lana avā o Sara i le ana o le fanua o Makapelu lea o loo i luma o Mamere, o Heperona lea i Kanana. 20 O lea, ua faamaonia ai iā Aperaamo le fanua ma le ana o loo iai, e fai ma ona fanua e tanu ai ē ua oti, ma ua tutupu nei mea i luma o atalii o Heti.

^ Kene. 23:15 O le “sekeli” o le mamafa lea o le tupe Eperu. Tagaʻi i le Faaopoopoga e 14.

24 Ua toeaina Aperaamo, ua tele foʻi ona tausaga; ma ua faamanuia e Ieova Aperaamo i mea uma. 2 Ua fai atu Aperaamo i lana auauna, o lē e aupito i matua i lona aiga, o lē e pule foʻi i ana mea uma: “Faamolemole, seʻi tuu mai lou lima i lalo o loʻu ogāvae, 3 ma ou te manaʻo e te tautō i le suafa o Ieova, le Atua o le lagi, o le Atua foʻi o le lalolagi, e te lē aumaia se avā a loʻu atalii mai i afafine o tagata Kanana lea ou te aumau ai, 4 ae ia e alu i loʻu atunuu ma loʻu aiga, e aumai ai se avā ma loʻu atalii, o Isaako.”

5 Peitaʻi, ua tali mai lana auauna iā te ia: “Ae faapefea pe a lē lotomalie le tamaʻitaʻi ma te ō mai faatasi i lenei atunuu? Pe e tatau ona ou faamautinoa e faafoʻi atu lou atalii i le atunuu na e sau ai?” 6 Ona faapea atu lea o Aperaamo iā te ia: “Ia e nofouta aua neʻi e toe faafoʻi loʻu atalii i inā. 7 O Ieova o le Atua o le lagi, o lē na aumaia aʻu mai i le aiga o loʻu tamā, mai i le atunuu o oʻu aiga, na fetalai mai iā te aʻu ma tautō mai iā te aʻu e faapea, ‘Ou te avatu lenei laueleele i lau fanau,’ o le a ia auina mai lana agelu e muamua atu iā te oe, ma o le a e aumaia se avā ma loʻu atalii mai i lea mea. 8 Ae afai e lē lotomalie le tamaʻitaʻi lua te ō mai, e tuusaʻoloto oe mai i lenei tautoga na e fai mai ai iā te aʻu. Tau ina ia aua neʻi e toe faafoʻi loʻu atalii i lea mea.” 9 Ona tuu lea e le auauna o lona lima i lalo o le ogāvae o Aperaamo lona matai, ma tautō ai e tusa ma lea mataupu.

10 Ua ave e le auauna o kamela e sefulu mai i kamela a lona matai, ua ia ave foʻi i lona lima o meaalofa eseese a lona matai. Ua ia tulaʻi ma agaʻi atu i le aai o Nakori i Mesopotamia. 11 Mulimuli ane, ua ia taunuu atu i le vaieli i tua o le aai i le afiafi, ona mapu lea o le malaga ina ia mālōlō kamela, a o le taimi lea e masani ona ō ane ai fafine mai i le aai e asu vai. 12 Ua ia faapea atu: “Ieova e, le Atua o Aperaamo loʻu matai, faamolemole ia faamanuia mai i aʻu taumafaiga i lenei aso, ma ia faaalia le alofa faamaoni i loʻu matai o Aperaamo. 13 O lenei ua ou tū i le vaipuna, ma o loo ō mai afafine o tagata o le aai e asu vai. 14 Ia faapenei ona faia, o le tamaʻitaʻi talavou ou te fai atu i ai, ‘Faamolemole, seʻi tuu ifo i lalo lau faguvai ina ia ou inu ai,’ ma o lē e faapea mai, ‘Inā inu ia, ma ou te faainu foʻi i au kamela,’ o ia lenā ua e filifilia mo lau auauna, o Isaako; ma e ala i lenei mea ou te iloa ai, ua e faaalia le alofa faamaoni i loʻu matai.”

15 E leʻi uma atu lana faamatalaga, vaai foʻi, ua savali mai Repeka, le afafine o Petueli, le tama a Meleka, le avā a Nakori, le uso o Aperaamo, ma lana faguvai i ona tauʻau. 16 Ua matuā lalelei lava le tamaʻitaʻi talavou, o ia o se teine muli e leʻi feusuaʻi lava ma se tamāloa; ua agaʻi ifo i le vaipuna ma faatumu ana faguvai, ona alu aʻe lea i luga. 17 Ua tamoʻe atu le auauna e faafeiloaʻi iā te ia ma faapea atu: “Faamolemole, aumai sina vai soʻu inu ai mai i lau faguvai.” 18 Ua ia tali mai: “Loʻu alii e, taumafa ia.” Ua vave ona ia tuu i lalo lana faguvai i ona lima, ma tuu atu iā te ia e inu ai. 19 Ina ua uma ona ia avatu iā te ia le vai, ona ia faapea mai lea: “Ou te asu mai foʻi ni vai ma faainu i au kamela seʻia malilie.” 20 Ua ia faavave ona sasaa o lana faguvai i le faatanoa e faainu ai manu, ua ia fefoʻifoʻiaʻi i le vaieli e asu mai vai, ma asu mai pea vai mo ana kamela uma. 21 Ua vaai ma le ofo le tamāloa iā te ia, ua ia manatunatu po ua faamanuia mai Ieova i lana malaga pe e leai.

22 Ina ua uma ona feinu kamela, ona avatu lea e le tamāloa o le mama auro o le isu e tusa ma le ʻafa sekeli le mamafa, ma taulima e lua mo ona lima, e tusa ma le sefulu sekeli le mamafa, 23 ma ua ia faapea atili atu: “O oe o se afafine o ai? Faamolemole taʻu mai iā te aʻu. Pe e avanoa le fale o lou tamā matou te momoe ai nanei?” 24 Ona ia tali mai lea iā te ia: “O aʻu o le afafine o Petueli, o le tama a Meleka na ia fanaua mai iā Nakori.” 25 Ua ia toe faapea mai iā te ia: “Ua iā i matou o vao mamago ma le tele o meaʻai a manu, ma se mea e momoe ai i le pō.” 26 Ona punou lea ma faapaʻū faō le tamāloa i luma o Ieova 27 ma faapea atu: “Ia faamamaluina Ieova le Atua o Aperaamo loʻu matai, o lē ua faaalia pea lona alofa faamaoni ma lona maufaatuatuaina i loʻu matai. Na ou i le ala, ona taʻitaʻiina lea o aʻu e Ieova i le fale o uso o loʻu matai.”

28 Ua tamoʻe atu le tamaʻitaʻi talavou ma faamatala iā i latou i le aiga o lona tinā nei mea uma. 29 E iai le tuagane o Repeka, o lona igoa o Lapana. Ona tamoʻe mai lea o Lapana i le tamāloa o loo i le vaipuna i tua o le aai. 30 Talu ai ua ia vaai atu i le mama o le isu ma taulima a lona tuafafine, ma faalogo atu i upu a lona tuafafine o Repeka e faapea: “O mea nei na taʻu mai e le tamāloa iā te aʻu,” ona ia alu lea i le tamāloa ma maua o ia o loo tū i autafa o kamela i luga o le vaipuna. 31 Ua ia faapea mai: “Maliu mai ia, o oe o lē ua faamanuia e Ieova. Aiseā ua e tū ai i inā, ae o lea ua uma ona ou teuina le fale ma saunia se mea e tuu ai au kamela?” 32 Ona sau ai lea o le tamāloa i le fale, a ua tatala e Lapana nofoa o kamela, ua ia avatu vao mamago ma meaʻai i kamela, ma vai e fufulu ai vae o le tamāloa, ma vae o tamāloloa ua faatasi ma ia. 33 Ua laulau atu le meaʻai i luma o le tamāloa, ae ua ia faapea atu: “Ou te lē ʻai lava seʻiloga ua faailoa atu laʻu mataupu.” Ona ia faapea mai lea: “Ia saunoa ia!”

34 Ona ia faapea atu lea: “O aʻu o le auauna a Aperaamo. 35 Ua matuā faamanuiaina e Ieova loʻu matai i le faatamaoaigaina o ia, ma ua foaʻi mai iā te ia o mamoe, o povi, o siliva, o auro, o auauna tane, o auauna fafine, o kamela atoa ma asini. 36 Ua fanaua foʻi e Sara, le faletua o loʻu matai se tama tama ina ua loomatua o ia; ma o le a tuu atu iā te ia e loʻu matai mea uma lava. 37 Na fai mai loʻu matai iā te aʻu ia ou tautō, auā ua ia faapea mai, ‘Aua e te aumaia se avā a loʻu atalii mai i afafine o tagata Kanana, le atunuu ua ou aumau ai. 38 E leai, ae ia e alu i le aiga o loʻu tamā ma loʻu aiga, ma ia aumai ai se avā ma loʻu atalii.’ 39 Ae na ou fai atu i loʻu matai, ‘Ae faapefea pe a lē lotomalie le tamaʻitaʻi ma te ō mai?’ 40 Ona ia faapea mai lea iā te aʻu, ‘E auina mai e Ieova, o lē ua ou savali ai i ona luma, lana agelu ia faatasi ma oe, ma e na te faamanuia lau malaga; ia e aumai se avā ma loʻu atalii mai i loʻu aiga ma le aiga o loʻu tamā. 41 E tuusaʻoloto oe mai i le tausia o le tautoga pe afai e te alu i loʻu aiga ae ua lē avatu e i latou o ia iā te oe, ona e saʻoloto ai lea mai i le tausia o le tautoga iā te aʻu.’

42 “Ina ua ou oo mai i le vaipuna i le asō, ona ou faapea ifo lea, ‘Ieova e, le Atua o loʻu matai o Aperaamo, pe afai e te faamanuia laʻu malaga ua ou sau ai, o le mea lenei e tatau ona tupu, 43 a o oʻu tū i autafa o le vaipuna, o le tamaʻitaʻi e sau e asu vai, ou te fai atu i ai: “Faamolemole aumai sina vai mai i lau faguvai seʻi ou inu ai,” 44 ma o lē e fai mai iā te aʻu: “Inā inu ia i le vai ma ou te asu foʻi le vai e faainu ai au kamela,” o le tamaʻitaʻi lea ua filifilia e Ieova mo le atalii o loʻu matai.’

45 “E leʻi pine lava ona ou faapea ifo lea i loʻu loto, vaai foʻi, ua sau Repeka ma lana faguvai i ona tauʻau; ma alu ifo i le vaipuna e asu vai. Ona ou fai atu lea iā te ia, ‘Faamolemole aumai sina vai seʻi ou inu ai.’ 46 Ua faavave ona ia tuu i lalo lana faguvai ma faapea mai, ‘Inā taumafa ia, ma ou te faainu foʻi i au kamela.’ Ona ou inu ai lea, ma na ia faainu foʻi i kamela. 47 Ona ou fesili atu lea iā te ia e faapea, ‘O oe o se afafine o ai?’ ua tali mai, ‘O aʻu o le afafine o Petueli le atalii o Nakori, lea na ia fanaua mai iā Meleka.’ Ona ou tuu lea o le mama i lona isu ma taulima i ona lima. 48 Ona ou punou lea ma faapaʻū faō i luma o Ieova ma faamamaluina Ieova, o le Atua o Aperaamo loʻu matai, o lē na taʻitaʻiina aʻu i le ala saʻo e aumai ai le afafine o le uso o loʻu matai ma lona atalii. 49 Afai ua e faaalia le alofa faamaoni ma le maufaatuatuaina i loʻu matai, ia e faailoa mai iā te aʻu; afai e leai, ia e faailoa mai iā te aʻu, ina ia ou faasaga ai i le itu taumatau po o le itu tauagavale.”

50 Ua tali mai Lapana ma Petueli: “Ona o lenei mataupu e mai iā Ieova, e lē tatau la iā i maʻua ona fai atu ioe pe e leai. 51 Ia o Repeka lenā. Ia ave loa o ia ma ō, ma ia fai o ia ma avā a le atalii o lou matai, e pei ona fetalai mai ai Ieova.” 52 Ua faalogo le auauna a Aperaamo i ia upu, ona ia faapaʻū faō loa lea i le eleele i luma o Ieova. 53 Ua ia aumaia o mea siliva, o mea auro atoa ma ofu ma avatu iā Repeka; ua ia avatu meaalofa i lona tuagane ma lona tinā. 54 Ona latou aai lea ma feinu, o ia ma tamāloloa na latou ō mai ma ia, ma ua latou momoe i inā i le pō, ua latou feala i le taeao.

Ona fai atu lea o le auauna: “Tuu mai aʻu ou te alu i loʻu matai.” 55 Ua fai mai lona tuagane ma lona tinā: “Seʻi o matou nonofo ma le teine talavou mo ni aso se sefulu. Pe a mavae lenā ona ia alu ai lea.” 56 Ae ua ia faapea atu iā i laʻua: “Aua lua te taofia aʻu, auā ua faamanuia Ieova i laʻu malaga. Ia tuu mai aʻu ina ia ou alu i loʻu matai.” 57 Ona la faapea mai lea: “Seʻi o ma valaau i le teine talavou ma fesili iā te ia i sona manatu.” 58 Ona la valaau lea iā Repeka ma faapea atu iā te ia: “Pe lua te ō ma lenei tamāloa?” Ua ia tali mai: “Ua ou lotomalie ma te ō.”

59 Ua latou aauina atu o Repeka lo latou tuafafine, ma lē na faafaileleina o ia, o le auauna a Aperaamo, atoa ma tagata ua faatasi ma ia. 60 Ua latou faamanuia iā Repeka ma faapea atu iā te ia: “O oe o lo matou tuafafine, ia afe o afe lau fanau e faatele i le sefulu afe, ma ia pule lau fanau i le faitotoʻa o ē e ita iā i latou.” 61 Ona tulaʻi lea o Repeka ma ana auauna teine, ua latou tiʻetiʻe i kamela ma mulimuli atu i le tamāloa; ua aumaia e le auauna Repeka ona latou ō ai lea.

62 Ua sau Isaako mai i le ala e agaʻi i Pere-laaroi, auā ua nofo o ia i le laueleele o Nekepi. 63 Ua savalivali solo Isaako i le fanua i le afiafipō ina ia mafaufau loloto ai. Ua tepa aʻe o ia, ma ia iloa atu ai o kamela o loo ō mai! 64 Ina ua tepa aʻe Repeka, ua ia iloa atu Isaako, ona ia alu ifo ai lea mai i le kamela. 65 Ua ia fesili atu i le auauna: “O ai le tauleʻaleʻa lale e agaʻi mai e faafetaui i tatou?” ua tali mai le auauna: “O loʻu matai o ia.” Ona tago lea o ia i le ufimata ma ufiufi ai ona mata. 66 Ona faamatala lea e le auauna iā Isaako o mea uma na ia faia. 67 Ona ave lea e Isaako o Repeka i le faleʻie o Sara lona tinā. Ua ia ave o ia ma fai ma ana avā; ua alofa lava Isaako iā te ia, ma ua faatoʻā faamāfanafanaina ai o ia talu ona oti lona tinā.

25 Ua toe fai avā Aperaamo i se fafine, o Kitura lona igoa. 2 Mulimuli ane, ua ia fanaua o Semerana, o Iokasana, o Metana, o Mitiana, o Isepaka ma Sua.

3 O atalii o Iokasana, o Seepa ma Titana.

O atalii o Titana o Asurimo, o Letusimo ma Leumemo.

4 O atalii o Mitiana o Efa, o Efara, o Hanoka, o Apita ma Eletaa.

O fanau uma nei a Kitura.

5 Mulimuli ane ona tuu atu lea e Aperaamo o ana mea uma iā Isaako, 6 ae ua avatu e Aperaamo meaalofa i ona atalii na maua mai i ana palake. A o ola pea o ia, ua ia aauina ese atu i latou mai i lona atalii o Isaako, i le itu i sasaʻe i le mea ua taʻua o atunuu i Sasaʻe. 7 O tausaga nei o le olaga o Aperaamo, sa ola o ia mo le selau fitu sefulu lima tausaga. 8 Ona maliu lea o Aperaamo ina ua matuā toeaina lava, ua matua tele ma ua faamalieina o ia i le olaga, ua faatasia foʻi o ia ma ona tagata. 9 Ua tanu o ia e ona atalii o Isaako ma Isamaeli i le ana o Makapelu, i le fanua o Eferona le atalii o Soaro le tagata Hetī, lea o loo i luma o Mamere, 10 o le fanua na faatau e Aperaamo mai i atalii o Heti. O i inā ua tanu ai Aperaamo i le mea sa tanu ai lana avā o Sara. 11 Ua mavae le maliu o Aperaamo, a ua faamanuia pea le Atua i lona atalii o Isaako, ma ua nofo Isaako e latalata i Pere-laaroi.

12 O le talaaga lenei o Isamaeli le atalii o Aperaamo na ia fanaua mai iā Akara le Aikupito, le auauna teine a Sara.

13 O igoa nei o atalii o Isamaeli, e tusa ma tupuaga o o latou aiga: O le ulumatua a Isamaeli, o Nepaiota ia, ma Kitara, ma Atepeelu, ma Mepesama, 14 ma Mesema, ma Tuma, ma Maase, 15 o Atata, o Tema, o Ietura, o Nafiso ma Katema. 16 O atalii ia o Isamaeli, o o latou igoa ia e tusa ma o latou nofoaga ma o latou togālauapi ua siʻomia i pā: e sefulu lua taʻitaʻi e tusa ma o latou ʻauaiga. 17 O tausaga nei o le olaga o Isamaeli, e selau tolu sefulu fitu tausaga. Ona oti lea o ia ma ua faatasia ma ona tagata. 18 Ua nonofo i latou i faleʻie mai i le vaipanoa o Havila e lata ane i Sura, lea e latalata i Aikupito e oo atu i Asuria. Ua nofo o ia i luma o ona uso.

19 O le talaaga lenei o Isaako le atalii o Aperaamo.

Ua fanaua e Aperaamo o Isaako. 20 E fā sefulu tausaga o Isaako ina ua fai ma ana avā o Repeka, le afafine o Petueli le Suria mai i Patanarama, o le tuafafine foʻi o Lapana le Suria. 21 Ua ʻaiʻoi atu pea Isaako iā Ieova ona o lana avā, auā e lē fanau o ia; ua faafofoga Ieova i lana ʻaiʻoi atu, ma ua tō ai Repeka lana avā. 22 Ua tauivi tamaiti ua i totonu iā te ia, o lea ua ia faapea ifo ai: “Afai ou te mafatia faapenei, o le ā ea le aogā ou te toe ola ai?” O lea ua ia ōle atu ai iā Ieova e tusa ma lenei mataupu. 23 Ona fetalai mai lea o Ieova iā te ia: “E lua nuu o loo i lou manava, ma e lua nuu eseese e fanau mai iā te oe; e sili atu ona malosi le tasi nuu nai lo o le isi, ma e auauna le ulumatua i le uii.”

24 Ua oo i ona aso e fanau ai o ia, faauta foʻi! ua iai se masaga i lona manava. 25 O lē ua fanau muamua mai ua mūmū o ia, ua pei lona tino atoa o se ofu fulufulu; ona faaigoa lea o ia o Esau.* 26 Ona fanau mai lea o lona uso ma ua ia uu le mulivae o Esau i lona lima; ua faaigoa e Isaako o ia o Iakopo.* E ono sefulu tausaga o Isaako ina ua fanaua e Repeka i laʻua.

27 Ua matutua tama, ma ua poto Esau e tulimanu, o ia o le tagata o le vao, a o Iakopo o ia o se tagata e lē ponā e nofo i faleʻie. 28 Ua alofa Isaako iā Esau ona e na te aumaia ni manu e ʻai ai o ia, a o Repeka ua alofa o ia iā Iakopo. 29 I se tasi aso a o fai le sitiū a Iakopo, ua sau Esau mai i le vao ma ua matuā lēlavā lava. 30 Ona fai atu lea o Esau iā Iakopo: “Faamolemole, seʻi aumai faavave sina sitiū mūmū, le sitiū mūmū lenā soʻu ʻai ai, ona ua ou matuā lēlavā lava!” O le mea lea ua faaigoa ai o ia o Etoma.* 31 Ua fai mai Iakopo: “Ia faatau muamua mai iā te aʻu lou tofi o le ulumatua!” 32 Ua faapea atu Esau: “O lenei o le a ou oti, ae o le ā le aogā o lea tofi iā te aʻu?” 33 Ua toe faapea mai Iakopo: “Ia e tautō muamua mai iā te aʻu!” Ona tautō lea o Esau iā te ia ma faatau atu lona tofi o le ulumatua iā Iakopo. 34 Ua avatu e Iakopo iā Esau le falaoa ma le sitiū pi, ua ia ʻai ma inu. Ona ia tulaʻi lea ma alu. O lea, ua ʻinoʻino Esau i le tofi o le ulumatua.

^ Kene. 25:25 O le uiga o lona igoa, e “Taufulufulua.”


^ Kene. 25:26 O lona uiga, ua “Uu le Mulivae i Lona Lima” pe “Suitulaga.”


^ Kene. 25:30 O lona uiga, e “Mūmū Enaena.”


Kenese  26 : 1 - 35

26 Ua iai se oge i le atunuu e ese mai i le oge na iai i aso o Aperaamo, ona alu ai lea o Isaako i Kira iā Apimeleko le tupu o tagata Filisitia. 2 Ona faaali mai lea o Ieova iā te ia ma fetalai mai: “Aua e te alu i Aikupito. Ia e nofo i faleʻie i le atunuu ua ou taʻu atu iā te oe. 3 Ia e aumau o se tagata ese i lenei atunuu, ou te faatasi pea iā te oe ma faamanuia iā te oe, auā ou te tuuina atu iā te oe ma lau fanau o ia atunuu uma, ma ou te faataunuuina foʻi le tautoga na ou tautō ai i lou tamā o Aperaamo, 4 ‘Ou te faatoʻateleina lau fanau e pei o fetu o le lagi, ou te tuuina atu i lau fanau ia atunuu uma; o lau fanau foʻi e maua ai e nuu uma o le lalolagi faamanuiaga,’ 5 talu ai sa faalogo Aperaamo i loʻu leo, ma faaauau ona tausia mea uma na ou fai atu ai iā te ia, o aʻu poloaʻiga, o aʻu aiāiga faaletulafono ma tulafono.” 6 Ona nofo ai pea lea o Isaako i Kira.

7 Ua fesili pea tamāloloa o lea nofoaga e faatatau i lana avā, ae ua ia faapea atu: “O loʻu tuafafine o ia.” Auā ua fefe o ia e fai atu, “O ia o laʻu avā” auā na ia faapea, “e fasiotia aʻu e tamāloloa o lea nofoaga ona o Repeka,” auā ua matuā lalelei o ia. 8 Ua fai si umi o nofo ai o ia i inā, ma a o tilotilo atu i fafo Apimeleko le tupu o tagata Filisitia mai i lona faamalama ma matamata solo, ua ia iloa atu ai Isaako o loo fusifusi ma lana avā o Repeka. 9 Ona aami loa lea e Apimeleko o Isaako ma faapea atu: “Tafēfē o ia o lau avā! Aiseā ua e fai mai ai, ‘O loʻu tuafafine o ia’?” Ua faapea mai Isaako iā te ia: “Na ou faia ona ua ou fefe neʻi teʻi ua ou oti ona o ia.” 10 A ua toe fai atu Apimeleko: “O le ā lenei mea ua e faia iā i matou? Pe ana faaumiumi ona faia faapea, semanū e momoe se tasi ma lau avā, ma matou nofosala ai!” 11 Ona poloaʻi lea o Apimeleko i tagata uma e faapea: “O so o se tasi e paʻi i lenei tamāloa ma lana avā, e fasiotia lava o ia!”

12 Mulimuli ane ona totō lea e Isaako o fatu i lenā laufanua, ma na ia maua ai le taʻiselau o fua i lea tausaga, auā ua faamanuia Ieova iā te ia. 13 Ona faatamaoaigaina lea o ia ma ua faateleina ma saga faateleina ana ʻoa, seʻia oo ina matuā mauʻoa lava. 14 Ua iā te ia o lafu mamoe, o lafu povi ma le tele o ana auauna, ona o lea ua lotoleaga ai tagata Filisitia iā te ia.

15 O vaieli uma na eli e auauna a lona tamā i aso o Aperaamo lona tamā, ua tatanu e tagata Filisitia ma ua latou faatumu i palapala. 16 Mulimuli ane ua fai atu Apimeleko iā Isaako: “Ia e alu ese mai i lo matou vaipanoa, auā ua sili ona e lima malosi nai lo o i matou.” 17 Ua alu ese Isaako mai i inā ma ua nofo i faleʻie i le vanu* o Kira. 18 Ona toe elia lea e Isaako o vaieli na latou eliina i aso o Aperaamo lona tamā, ia na tatanu e tagata Filisitia ina ua maliu Aperaamo; ua ia toe faaigoa i igoa na faaigoa ai e lona tamā.

19 Ua eli e auauna a Isaako totonu o le vanu ma ua latou maua ai le vai mamā. 20 Ua finau leoleo mamoe o Kira ma leoleo mamoe a Isaako, ua latou faapea atu: “O lo matou vai lea!” Ona ia faaigoa lea o le vaieli o Eseti, auā na latou fefinauaʻi ai ma ia. 21 Ua latou elia le isi vaieli, ma ua latou finau ai foʻi. Ona ia faaigoa lea o le vaieli o Setani. 22 Mulimuli ane, ua ia alu ese mai i lea mea, ma eli le isi vaieli, ae latou te leʻi finau ai. Ona ia faaigoa lea o lea vaieli o Reopo ma faapea: “Auā ua aumai e Ieova iā i tatou se fanua telē, ma ua ia faatoʻateleina i tatou i le laueleele.”

23 Ona ia alu ae ai lea mai lea mea i Peresepa. 24 Ua faaali mai Ieova iā te ia i le pō, ma fetalai mai: “O aʻu o le Atua o Aperaamo lou tamā. Aua e te fefe, auā ou te faatasi ma oe, ou te faamanuia atu iā te oe, ma faatoʻateleina lau fanau ona o Aperaamo laʻu auauna.” 25 Ua ia fausia se fata faitaulaga i inā ma valaau atu i le suafa o Ieova, ua ia faatū lona faleʻie i inā, ma ua ō atu auauna a Isaako ma eli ai se vaieli i lea mea.

26 Mulimuli ane, ua ō mai iā te ia o Apimeleko mai i Kira faatasi ai ma lana uō mamae o Aasata, ma Fikolu le pule o ana ʻautau. 27 Ua fai atu Isaako iā i latou: “Aiseā ua outou ō mai ai iā te aʻu, ae sa outou ʻinoʻino iā te aʻu ma tuliese aʻu mai i o outou vaipanoa?” 28 Ona latou faapea mai lea: “Ua matou matuā mautinoa ua faatasi Ieova ma oe. Ua matou faapea ane, ‘Seʻi o tatou faia se maliega o le filemu i lo tatou va, ma seʻi o matou osia se feagaiga ma oe, 29 e faapea e te lē faia se mea leaga iā i matou e pei ona matou lē faia o se mea leaga iā te oe, e pei foʻi ona matou faia na o mea lelei iā te oe, auā na matou auina ese oe ma le filemu. O lenei ua faamanuiaina oe e Ieova.’” 30 Ona ia faia lea o se taumafataga mo i latou, ma ua latou aai ma feinu. 31 Ua latou usupō i le taeao ma ua tautō le tasi i le isi. Ona aauina atu lea e Isaako o i latou ma le filemu.

32 O le aso foʻi lea ua ō mai ai auauna a Isaako ma taʻu mai iā te ia e uiga i le vaieli na latou elia, ua latou fai mai iā te ia: “Ua matou maua le vai!” 33 Ua ia faaigoa o lea vaieli o Sepa.* O le mea lea ua taʻua ai le aai o Peresepa, e oo mai i aso nei.

34 Ua oo ina fā sefulu tausaga o Esau. Ona ia fai avā lea iā Iutiti le afafine o Peeri le tagata Hetī, atoa foʻi ma Pasemeta le afafine o Aluna le tagata Hetī. 35 Ua avea i laʻua ma faatigā ulu iā Isaako ma Repeka.

^ Kene. 26:17 O le “vanu.” O le upu Eperu e mafai ona faasino atu i se vanu lea o loo tafe ai se ālia (Ke 26:19; 2Tu 3:16; Iop 30:6; Pe 6:11) po o le ālia. (1Tu 17:4; Sl 110:7) E tele ina mātūtū lenei vanu ae e iai taimi e tafe malosi mai ai le vai.


^ Kene. 26:33 O lona uiga, o le “Tautoga,” po o le “Fitu.”

27 Ua toeaina lava Isaako ma ua tau pō lana vaai, ona ia valaau atu lea iā Esau lona atalii ulumatua ma faapea atu iā te ia: “Loʻu atalii e!” ua ia tali mai: “O aʻu lenei!” 2 Ua ia faapea atu: “O lenei, ua ou toeaina lava. Ou te lē iloa le taimi ou te oti ai. 3 O lea, faamolemole seʻi e ave au auupega, o lau taga e tuu ai aū ma lau ʻaufana, ma ia e alu atu i le fanua ma tuli se manu mo aʻu. 4 Ona e faia mai lea o se meaʻai manogi lea ou te fiafia i ai, ma aumai iā te aʻu seʻi oʻu ʻai ai, ina ia ou faamanuia atu ai iā te oe ae ou te leʻi oti.”

5 A o talanoa atu Isaako iā Esau lona atalii, o loo faalogologo mai i ai Repeka. Ua alu Esau i le fanua e tuli se manu e aumai. 6 Ua faapea atu Repeka i lana tama o Iakopo: “Ua faatoʻā uma lava ona ou faalogo i lou tamā o fai i lou uso o Esau, e faapea, 7 ‘Ia e tuli se manu ona e faia mai ai lea o se meaʻai manogi, seʻi oʻu ʻai ai, ina ia ou faamanuia atu ai iā te oe i luma o Ieova ae ou te leʻi oti.’ 8 O lea, laʻu tama e, ia e faalogo mai iā te aʻu i le mea ou te faatonu atu ai iā te oe. 9 Faamolemole, ia e alu atu i le lafu ma aumai iā te aʻu ni tamaʻi ʻoti lelei se lua, ou te faia ai se meaʻai manogi mo lou tamā e pei ona ia fiafia i ai. 10 Ona e avatu ai lea i lou tamā e ʻai ai, ina ia faamanuia mai ai o ia iā te oe ae e leʻi oti.”

11 Ua fai mai Iakopo i lona tinā o Repeka: “Ae o Esau loʻu uso o se tagata taufulufulua lona paʻu, a o aʻu o se tagata e lamolemole loʻu paʻu. 12 Ae faapefea la pe afai e tagotago mai loʻu tamā iā te aʻu? Ona pei ai lea o aʻu o se tasi e ula iā te ia, ma ou maua ai le malaia ae lē o se faamanuiaga.” 13 Ona faapea atu lea o lona tinā iā te ia: “Laʻu tama e, ia iā te aʻu lou malaia. Tau lava o lou faalogo mai iā te aʻu ma ia e alu e aumai ia mea mo aʻu.” 14 Ua ia alu ma aumai ia tamaʻi ʻoti i lona tinā, ona faia lea e lona tinā o se meaʻai manogi e pei ona fiafia i ai lona tamā. 15 Mulimuli ane, ua tago Repeka i ofu o Esau lana tama ulumatua, o ofu pito i lelei ia o loo i le fale, ma faaofu ai Iakopo lana tama laʻitiiti. 16 Ua ia tuu i lima o Iakopo le paʻu o tamaʻi ʻoti ma tuu foʻi i lona ua i le mea e lē taufulufulua. 17 Ua ia tuu foʻi le meaʻai manogi ma le falaoa na ia saunia i le lima o Iakopo lana tama.

18 Ona ia alu atu lea i lona tamā ma faapea atu: “Loʻu tamā e!” ua ia tali mai: “O aʻu lenei! Loʻu atalii e, o ai oe?” 19 Ua fai atu Iakopo i lona tamā: “O aʻu o Esau lau ulumatua. Ua ou faia le mea na e fai mai ai iā te aʻu. Faamolemole, seʻi nofo mai ia i luga. Inā nofo mai ia ma taumafa i laʻu manu, ina ia e faamanuia mai iā te aʻu.” 20 Ona faapea mai lea o Isaako i lona atalii: “Loʻu atalii e, e faapefea ona e vave maua le manu?” Ua ia faapea atu: “Na aumaia i oʻu luma e Ieova lou Atua le manu.” 21 Ua faapea mai Isaako iā Iakopo: “Faamolemole lava loʻu atalii e, sōsō mai iā te aʻu seʻi oʻu tagotago atu iā te oe, po o oe moni o Esau loʻu atalii pe e leai.” 22 Ua sōsō atu Iakopo iā Isaako lona tamā, ua ia tagotago iā te ia ona ia faapea mai lea: “O le leo, o le leo o Iakopo, a o lima, o lima o Esau.” 23 Ua ia lē iloa o ia, auā ua taufulufulua ona lima e pei o lima o Esau lona uso. Ona ia faamanuia atu lea iā te ia.

24 Ua mavae lea ona ia faapea mai lea: “Po o oe moni ea o loʻu atalii o Esau?” ua ia faapea atu: “O lea lava.” 25 Ua ia faapea mai: “Ia aumai iā te aʻu le meaʻai seʻi oʻu ʻai i le manu a loʻu atalii ona ou faamanuia atu lea iā te oe.” Ona ia avatu lea iā te ia ua ʻai ai, ua ia avatu foʻi le uaina ma ua ia inu ai. 26 Ua faapea mai Isaako lona tamā iā te ia: “Faamolemole loʻu atalii e, sōsō mai ma sogi mai iā te aʻu.” 27 Ua ia sōsō atu ma sogi iā te ia, ma ua ia sosogi i le manogi o ona ofu. Ua ia faamanuia iā te ia ma faapea mai:

“Vaai, o le manogi o loʻu atalii ua pei o le manogi o le fanua lea ua faamanuiaina e Ieova. 28 Ia foaʻi atu e le Atua moni iā te oe le sau mai i le lagi ma le fanua lafulemu o le lalolagi, ma le anoanoaʻi o fatu ma le uaina fou. 29 Ia auauna tagata iā te oe ma ia ifo nuu iā te oe. E fai oe ma pule i ou uso, ma ia ifo atu iā te oe o fanau tama a lou tinā. Ia malaia i latou uma e faamalaia iā te oe, ma ia manuia i latou uma e faamanuia atu iā te oe.”

30 Ina ua uma ona faamanuia e Isaako o Iakopo, ma e leʻi umi lava talu ona alu ese atu Iakopo mai i luma o Isaako lona tamā, ae sau loa lona uso o Esau mai i lana tuligamanu. 31 Ua alu atu foʻi ma fai se meaʻai manogi. Ua ia avatu i lona tamā ma faapea atu i lona tamā: “Seʻi nofo mai ia i luga loʻu tamā e, ma taumafa i le manu a lou atalii, ina ia e faamanuia mai iā te aʻu.” 32 Ua fai mai Isaako lona tamā iā te ia: “O ai oe?” ua tali atu o ia: “O aʻu o Esau, o lou atalii ulumatua.” 33 Ua amata ona tete o Isaako ma ua matuā tete lava, ma faapea mai: “O ai la lea na alu e tulimanu ma aumaia le meaʻai iā te aʻu, ua uma ona ou ʻai ai ae e te leʻi sau, ma ua ou faamanuia iā te ia? E faamanuiaina lava o ia!”

34 Ua faalogo Esau i upu a lona tamā, ona ia eʻē leotele lea i le ita ma faapea atu i lona tamā: “Loʻu tamā e, ia e faamanuia mai foʻi iā te aʻu!” 35 A ua faapea mai o ia: “Sa sau lou uso ma faasesē iā te aʻu ina ia maua ai e ia le faamanuiaga na tatau ona e maua.” 36 Ua fai atu Esau: “Pe e lē o le mea ea lea na faaigoa ai o ia o Iakopo, ina ua faalua ona ia suitulaga iā te aʻu? Ua ia faoa loʻu tofi o le ulumatua, a o lenei ua ia faoa foʻi ma loʻu faamanuiaga!” Ua ia toe faapea atu: “Pe e lē o totoe ea se faamanuiaga mo aʻu?” 37 A ua tali mai Isaako iā Esau: “Ua ou tofia o ia e pule iā te oe ma ua ou avatu ona uso uma e auauna iā te ia, ma fatu ma le uaina fou e ola ai. Pe e iai ea se mea o totoe ou te faia mo oe loʻu atalii?”

38 Ona fai atu lea o Esau i lona tamā: “Loʻu tamā e, pe e lē o totoe ea iā te oe se faamanuiaga se tasi? Loʻu tamā e, ia e faamanuia mai iā te aʻu, o aʻu foʻi!” Ua leotele Esau ma ua tagi. 39 Ua tali mai Isaako lona tamā iā te ia:

“O le mea moni, e te lē nofo i le fanua lafulemu ma e te lē maua le sau mai i le lagi. 40 O lau pelu e te ola ai ma e te auauna i lou uso. Ae pe a oo ina e fiu, e te gausia lana amo i lou ua.”

41 Peitaʻi, ua teuloto e Esau lona ita iā Iakopo ona o le faamanuiaga na faamanuia ai o ia e lona tamā, ma ua faapea ifo pea Esau i lona loto: “Ua lata ona oo mai aso faavauvau ona o loʻu tamā. A mavae lea ona ou fasiotia lea o Iakopo loʻu uso.” 42 Ina ua logotala Repeka i upu a lana tama ulumatua o Esau, ona ia aami lea o lana tama laʻitiiti o Iakopo ma fai atu: “Faauta! E iai le mea ua mafaufau i ai Esau e māfanafana ai o ia e tusa ai ma oe, o le fasiotia lea o oe. 43 A o lenei laʻu tama e, ia e faalogo mai iā te aʻu, ia e tulaʻi ma sola atu i loʻu tuagane o Lapana o loo i Karana. 44 Ia e nofo faatasi ma ia mo ni aso seʻia tau fai ifo le ita o lou uso, 45 seʻia teʻa lelei le ita o lou uso iā te oe, ma galo iā te ia le mea na e faia iā te ia. Ona ou aami lea iā te oe ma toe aumai oe. Aiseā o le a ou mafatia ai ona o le aveesea o oulua i le aso e tasi?”

46 Ua fai atu pea Repeka iā Isaako: “Ua oo ina ou ʻinoʻino i loʻu olaga ona o afafine o le ʻau Hetī. Afai e fai avā Iakopo i afafine o le ʻau Hetī e pei o ia fafine, mai i afafine o lenei atunuu, o le ā le aogā o le olaga o loo oʻu ola ai?”

Kenese  28 : 1 - 22

28 Ona aami lea e Isaako o Iakopo, ua faamanuia iā te ia ma poloaʻi atu iā te ia e faapea: “Aua e te faaipoipo atu i se afafine o tagata Kanana. 2 Ia e tulaʻi ma alu atu i Patanarama i le aiga o Petueli le tamā o lou tinā, ma faaipoipo atu i se afafine o Lapana, le tuagane o lou tinā. 3 E faamanuia le Atua o Lē e ona le malosi uma lava iā te oe, e na te faauluola iā te oe ma faatoʻateleina oe, ma e avea oe ma faapotopotoga o nuu. 4 E na te avatu iā te oe le faamanuiaga lea na folafola atu iā Aperaamo, o oe lava ma lau fanau ua iā te oe, ina ia fai mo oe le laueleele ua e aumau ai o se tagata ese, lea na foaʻiina mai e le Atua iā Aperaamo.”

5 Ona auina atu lea e Isaako o Iakopo ma ua ia faimalaga atu agaʻi i Patanarama iā Lapana le atalii o Petueli le Suria, o le tuagane foʻi o Repeka le tinā o Iakopo ma Esau.

6 Ua iloa e Esau ua faamanuia e Isaako o Iakopo ma ua auina atu o ia i Patanarama e suʻe mai ai sana avā, ma ina ua ia faamanuia iā te ia ua ia poloaʻi atu e faapea: “Aua e te faaipoipo atu i se afafine o tagata Kanana”; 7 ma ua usitaʻi Iakopo i lona tamā ma lona tinā, ma ua agaʻi atu i Patanarama; 8 ona iloa ai lea e Esau ua leaga afafine o tagata Kanana i le manatu o lona tamā o Isaako. 9 Ona alu ai lea o Esau iā Isamaeli* ma faaipoipo atu iā Maalata le afafine o Isamaeli le atalii o Aperaamo, o le tuafafine foʻi o Nepaiota, e ese mai i isi ana avā.

10 Ua tuua e Iakopo Peresepa ma agaʻi atu i Karana. 11 Ona ia taunuu lea i se nofoaga ma mālōlō ai i le pō auā ua goto le lā. Ua ia aumai se maa o lea nofoaga ma fai ma ona aluga e taoto ai. 12 Ua amata ona fai o lana miti, faauta! o se apefaʻi ua faatū i le eleele ma ua oo atu lona tumutumu i le lagi; ma vaai! o loo ō aʻe ma ō ifo ai agelu a le Atua. 13 Faauta foʻi! o loo afio mai ai Ieova i luga o le apefaʻi, ma ua ia fetalai mai:

“O aʻu o Ieova le Atua o Aperaamo lou tamā ma le Atua o Isaako. O le laufanua o loo e taoto ai, ou te avatua iā te oe ma lau fanau. 14 E pei lau fanau o pefu ninii o le eleele, ma e faataapeapeina oe i le itu i sisifo, i le itu i sasaʻe, i le itu i mātū ma le itu i saute, e maua foʻi e aiga uma o le lalolagi faamanuiaga* ona o oe ma lau fanau. 15 Ou te faatasi ma oe ma tausia oe i lou ala o loo e alu ai ma toe aumaia oe i lenei laufanua, auā ou te lē tuua oe seʻia ou faia mea ua ou fai atu ai iā te oe.”

16 Ona ala lea o Iakopo na moe ma faapea ifo: “E moni lava, o loo afio Ieova i lenei nofoaga, ae ou te leʻi iloa.” 17 Ua fefe o ia ma toe faapea ifo: “Maʻeu le mataʻutia o lenei nofoaga! E moni, o lenei mea o le fale o le Atua ma o le faitotoʻa o le lagi, ae e lē o se isi mea.” 18 Ua alapō Iakopo i le taeao, ua ia ave le maa lea sa fai ma ona aluga, ua ia faatū e fai ma maa faamanatu, ma sasaa i ai le suāuu. 19 Ua ia faaigoa lea nofoaga o Peteli;* ae o Lusa le igoa muamua o lea aai.

20 Ua fai e Iakopo se tautoga e faapea: “Afai e faaauau ona faatasi mai pea le Atua iā te aʻu, ma ia tausia aʻu i le ala o loo oʻu alu ai, ma aumaia le falaoa ou te ʻai ai, ma lavalava ou te ofu ai 21 ma ou toe foʻi atu ma le saogalemu i le fale o loʻu tamā, ona faamaonia ai lea o Ieova o loʻu Atua. 22 O lenei maa ua ou faatūina o se maa faamanatu e avea ma fale o le Atua, o mea uma foʻi ua e foaʻiina mai iā te aʻu, ou te avatu lava iā te oe le sefuluaʻi o mea uma.”

^ Kene. 28:9 Po o “tagata e tupuga mai iā Isamaeli.” Ua oti Isamaeli i lea taimi a ua tusa ma le 77 tausaga o Esau. Tagaʻi i le Ke 25:17, 26.


^ Kene. 28:14 Ua faaalia i le gagana Eperu, e manaʻomia ona faia se gaoioiga ina ia maua ai le faamanuiaga.


^ Kene. 28:19 O lona uiga, o le “Fale o le Atua.”

29 Ona alu lea o Iakopo ma malaga atu i le laueleele o tagata i Sasaʻe. 2 Ua ia vaai ma iloa atu le vaieli i le fanua, ua taooto ai i tafatafa ni lafu mamoe se tolu, auā e masani ona latou faainu lafu mamoe mai i le vaieli; ma ua iai se maa telē i le gutu o le vaieli. 3 Pe a faapotopoto i inā ia lafu uma, latou te fuliese le maa mai i le gutu o le vaieli, ma latou faainu ai lafu mamoe, pe a uma ona latou toe fuli lea o le maa i le mea sa iai i le gutu o le vaieli.

4 Ua fesili atu Iakopo iā i latou: “Oʻu uso e, o fea le mea tou te ō mai ai?” ua latou tali mai: “E matou te ō mai, mai i Karana.” 5 Ua fai atu o ia iā i latou: “Pe tou te iloa Lapana le atalii o le atalii o Nakori?” ona latou tali mai lea: “Matou te iloa o ia.” 6 Ona ia faapea atu loa lea iā i latou: “Po o manuia o ia?” Ona latou tali mai lea: “O loo manuia o ia. A lale e sau Rasela lona afafine ma mamoe!” 7 Ua ia faapea atu: “E leʻi taitai le aso. E leʻi oo i le taimi e faapotopoto ai lafu. Ia faainu mamoe ona fafaga ai lea.” 8 A ua latou faapea mai: “E sā ona matou faia faapea seʻia faapotopoto mai lafu uma, ona latou fuliese lea o le maa mai le gutu o le vaieli. Ona matou faainu ai lea o mamoe.”

9 A o ia talanoa atu iā i latou, ua sau Rasela ma mamoe a lona tamā, auā o ia o le teine leoleo mamoe. 10 Ua vaai atu Iakopo iā Rasela le afafine o Lapana le tuagane o lona tinā, ma le lafu mamoe a Lapana le tuagane o lona tinā, ona ia faavave lea ona fuliese le maa mai i le gutu o le vaieli ma faainu mamoe a Lapana le tuagane o lona tinā. 11 Ona sogi atu lea o Iakopo iā Rasela, ua ia tagi leotele ma maligi ona loimata. 12 Ua taʻu atu e Iakopo iā Rasela, o ia o le uso o lona tamā ma o ia o le tama a Repeka. Ona tamoʻe lea o Rasela ma taʻu atu i lona tamā.

13 Ina ua logotala Lapana e uiga iā Iakopo le tama a lona tuafafine, ona ia tamoʻe lea e faafeiloaʻi iā te ia. Ua ia fusi ma sogi iā te ia ma ave o ia i lona fale. Ua faamatala atu e Iakopo iā Lapana o mea uma na tutupu iā te ia. 14 Ona fai mai lea o Lapana iā te ia: “O oe lava o oʻu ivi ma oʻu aano.” Ona la nonofo lea mo le masina atoa.

15 Mulimuli ane ua fai mai Lapana iā Iakopo: “Pe e tatau ona e galue fua mo aʻu, e ui ta te aiga? Ia taʻu mai iā te aʻu, Pe e fia sou totogi e te manaʻo i ai?” 16 E iai afafine e toʻalua o Lapana. O le igoa o le ulumatua o Lea, a o le laʻitiiti o Rasela. 17 E lē mata manaia Lea a o Rasela ua manaia lona fuaitino ma lalelei ona foliga. 18 Ua alofa tele Iakopo iā Rasela. Ona ia faapea atu lea: “Ua ou lotomalie e galue mo oe i tausaga e fitu mo Rasela lou afafine laʻitiiti.” 19 Ua fai mai Lapana: “E sili iā te aʻu ona ou avatu o ia iā te oe, nai lo o loʻu avatu o ia i se isi tamāloa. Ia ta nonofo pea ia.” 20 Ona galue lea o Iakopo i tausaga e fitu ona o Rasela, ae ua pei ia tausaga iā te ia o ni nai aso ona o lona alofa iā Rasela.

21 Ua fai atu Iakopo iā Lapana: “Ia aumai laʻu avā, auā ua uma aso na tatau ona ou galue ai, ma seʻi o ma feusuaʻi.” 22 Ona faapotopoto lea e Lapana o tagata uma i lea mea ma faia se ʻaiga o le faaipoipoga. 23 A o faagasolo lea pō, ua ia aumaia lona afafine o Lea ma avatu iā te ia ma ua la feusuaʻi. 24 Ua avatu foʻi e Lapana iā te ia o Selepa lana auauna teine e fai ma auauna teine a Lea lona afafine. 25 Ua oo i le taeao ona iloa ai lea e ia, o Lea! Ona ia fai atu lea iā Lapana: “O le ā lenei mea ua e faia iā te aʻu? Po ou te leʻi galue ea iā te oe mo Rasela? Aiseā ua e faavaleaina ai aʻu?” 26 Ua fai mai Lapana: “E lē o se aganuu i lo matou atunuu le faaipoipo muamua o le teine laʻitiiti, ae e leʻi faaipoipo le teine matua. 27 Ia lua matuā fiafia ma lenei fafine mo le vaiaso atoa. A mavae ia aso ona toe tuuina atu lea iā te oe o le isi fafine, e te galue foʻi iā te aʻu mo le isi fitu tausaga.” 28 Ua faia faapea e Iakopo ma ua ia matuā fiafia ma lenei fafine mo le vaiaso atoa, ona avatu lea e Lapana iā te ia o Rasela lona afafine e fai ma ana avā. 29 Ua avatu foʻi e Lapana lana auauna teine o Pila iā Rasela lona afafine e fai ma ana auauna teine.

30 Ua la feusuaʻi foʻi ma Rasela, ua sili lona alofa iā Rasela nai lo o Lea, ma ua ia toe galue mo Lapana mo le isi fitu tausaga. 31 Ua silasila mai Ieova ua lē alofagia Lea,* ma ona o Ia ua mafai ai ona fanau o Lea,* ae ua lē fanau Rasela. 32 Ona tō lea o Lea ma fanau mai se tama tama, ua ia faaigoa iā te ia o Reupena* auā ua ia faapea ifo: “Ona ua silasila mai Ieova i loʻu tigā, ma o le a alofa mai ai laʻu tane iā te aʻu.” 33 Ua toe tō foʻi o ia ma fanaua se tama tama ma faapea ifo: “Ua ou fanau, auā ua faafofoga mai Ieova i le lē alofagia o aʻu, o lea ua ia aumaia ai ma lenei tama.” Ua ia faaigoa iā te ia o Simeona.* 34 Ua toe tō foʻi o ia ma fanaua se tama tama ma faapea ifo: “O le a atili māfana mai ai loʻu toʻalua iā te aʻu, auā ua ou fanaua iā te ia o tama tama e toʻatolu.” O lea, ua ia faaigoa ai iā te ia o Levi.* 35 Ua toe tō foʻi o ia ma fanaua se tama tama ma faapea ifo: “O lenei ou te faaneenee atu ai iā Ieova.” Ona ia faaigoa lea iā te ia o Iuta.* Ua lē toe fanau o ia mo se taimi.

^ Kene. 29:31 I le gagana Eperu, “ua inosia Lea.”


^ Kene. 29:31 I le gagana Eperu, ua “tatala lona faaʻautagata.”


^ Kene. 29:32 O lona uiga, “Vaai, o se Tama Tama.”


^ Kene. 29:33 O lona uiga, “Ua Faafofoga Mai.”


^ Kene. 29:34 O lona uiga, o “Pipii Atu” po o “Faatasia.”


^ Kene. 29:35 O lona uiga, “Faaneeneega” po o le “Taulaʻiga o Faaneeneega.”


Kenese  30 : 1 - 43

30 Ua iloa e Rasela ua lē fanau o ia iā Iakopo, ona lotoleaga ai lea o Rasela i lona uso ma faapea mai iā Iakopo: “Ia aumai iā te aʻu se fanau, auā a leai o le a pei ai aʻu o se fafine ua oti.” 2 Ona matuā ita ai lea o Iakopo iā Rasela ma ua ia faapea atu: “Po o aʻu ea o le Atua, o lē ua lē avatu iā te oe ni fanau?” 3 Ua ia fai mai: “O laʻu teine pologa lenei o Pila. Ia lua feusuaʻi ma ia ina ia fanaua ai e ia se tamaitiiti e avea ma aʻu* tama, ina ia ou maua ai se fanau mai iā te ia.” 4 Ua ia aumai iā te ia o Pila lana auauna teine e fai ma ana avā, ona feusuaʻi ai lea o Iakopo ma ia. 5 Ua tō Pila ma mulimuli ane ua ia fanaua mai iā Iakopo se tama tama. 6 Ua faapea ane Rasela: “Ua avea le Atua ma oʻu faamasino ma ua ia faafofoga mai i loʻu leo, o lea ua ia aumaia ai se tama tama.” O le mea lea ua ia faaigoa ai o ia o Tanu.* 7 Ua toe tō foʻi Pila le auauna teine a Rasela, ma mulimuli ane ua ia fanaua mai iā Iakopo se tama tama lona lua. 8 Ua faapea ane Rasela: “O tauiviga malolosi na ma tauivi ai ma loʻu uso. Ua ou manumalo mai ai!” Ona ia faaigoa lea iā te ia o Nafatali.*

9 Ua iloa e Lea ua lē toe fanau o ia, ona ia avatu lea o Selepa lana auauna teine iā Iakopo e fai ma ana avā. 10 Mulimuli ane, ua fanaua mai e Selepa o le auauna teine a Lea, se tama tama mai iā Iakopo. 11 Ua faapea ane Lea: “Maʻeu se faamanuiaga!” Ona ia faaigoa lea iā te ia o Kato.* 12 Mulimuli ane, ua fanaua e Selepa o le auauna teine a Lea, se tama tama lona lua mai iā Iakopo. 13 Ua faapea ane Lea: “Maʻeu loʻu fiafia! Auā o le a faaamuia mai fafine iā te aʻu.” Ona ia faaigoa lea iā te ia o Asera.*

14 I ona pō o le seleselega o saito, ua savali atu Reupena ma ia maua ai ni tutaima* i le fanua. Ona ia avatu lea i lona tinā o Lea. Ua fai atu Rasela iā Lea: “Faamolemole, seʻi aumai ni tutaima a lau tama ma aʻu.” 15 Ona fai mai lea o Lea iā te ia: “Po o se mea māmā ea, lou faoa o laʻu tane, a o lenei foʻi ua e toe manaʻo i tutaima a laʻu tama?” Ona faapea atu lea o Rasela: “O le mea lea, o le a lua momoe ai ma ia i le pō nei ae aumai ma aʻu tutaima a lau tama.”

16 A o sau Iakopo mai i le fanua i le afiafipō, ua alu atu Lea e faafetaui o ia ma faapea atu: “O le a ta momoe nanei auā ua ou faatauina lava oe i tutaima a laʻu tama.” Ona la momoe ai lea i le pō lenā. 17 Ua faafofoga ma tali mai le Atua iā Lea, ona tō ai lea o ia, ma mulimuli ane ua ia fanaua se tama tama lona lima mai iā Iakopo. 18 Ona fai ane lea o Lea: “Ua foaʻi mai e le Atua loʻu taui, auā na ou avatu laʻu auauna teine i laʻu tane.” Ona ia faaigoa lea iā te ia o Isakara.* 19 Ua toe tō Lea ma mulimuli ane ua ia fanaua se tama tama lona ono mai iā Iakopo. 20 Ua fai ane Lea: “Ua foaʻi mai e le Atua iā te aʻu se olaga talileleia. O le mea lea, o le a faapalepale ai laʻu tane iā te aʻu, auā ua ou fanaua ni tama tama se toʻaono mai iā te ia.” Ona ia faaigoa lea iā te ia o Sepulona.* 21 Mulimuli ane ua ia fanaua se tama teine ma ua ia faaigoa iā te ia o Tina.*

22 Ona manatua ai lea e le Atua o Rasela, ua faafofoga ma tali mai le Atua iā te ia, ma ua mafai ai ona fanau o ia. 23 Ua tō o ia ma fanaua se tama tama. Ona ia faapea ane lea: “Ua aveesea e le Atua loʻu luma!” 24 Ua ia faaigoa iā te ia o Iosefa,* i lona faapea ane: “Ua toe faaopoopo mai e Ieova iā te aʻu se isi tama tama.”

25 Ina ua mavae ona fanaua e Rasela o Iosefa, ona faapea atu lea o Iakopo iā Lapana: “Ia tuu mai aʻu ou te alu i loʻu nuu ma loʻu atunuu. 26 Tuu mai ia aʻu avā ma aʻu fanau, o ē na ou galue ai iā te oe, ina ia ou alu; auā ua e iloa na ou galue ma le faamaoni iā te oe.” 27 Ona fai mai lea o Lapana iā te ia: “Afai ua e alofa mai iā te aʻu, ia e nofo pea ia, auā ua ou faitauina faailoga, ma ou iloa ai o loo faamanuia Ieova iā te aʻu ona o oe.” 28 Ua ia toe faapea mai: “Ia taʻu mai iā te aʻu lou totogi ma ou te avatu iā te oe.” 29 Ona ia faapea atu lea: “Ua e iloa lelei le auala na ou galue ai mo oe ma laʻu tausiga lelei i lau lafu; 30 ae ou te leʻi sau sa itiiti ni mea na iā te oe, ae ua faateleina seʻia oo ina matuā tele lava, ua faamanuia oe e Ieova talu ona ou sau. O lea, o afea ea ou te faia ai se mea mo loʻu lava aiga?”

31 Ua ia fai mai: “O le ā se mea ou te avatu iā te oe?” Ua fai atu Iakopo: “E te lē aumaia se mea e tasi iā te aʻu! Ae afai e te faia lenei mea iā te aʻu, ou te toe tausia lau lafu. Ou te leoleoina pea. 32 Ou te alu atu i lau lafu atoa i le aso nei. Ia e tuuesea mamoe uma e ilailā ma pulepule, ma tamaʻi mamoe poʻa lanu eena malosi uma, o ʻoti fafine uma e pulepule ma ilailā. O mamoe, ma mamoe poʻa ma ʻoti uma faapena e fananau mai, o loʻu totogi lenā. 33 Pe a e sau e vaavaai i loʻu totogi i se aso, ona e iloa ai lea o loʻu faamaoni i la taʻua feutagaʻiga; afai e maua iā te aʻu o so o se ʻoti fafine lava e lē ilailā ma pulepule, ma tamaʻi mamoe poʻa e eena malosi, ona e iloa lea, o manu gaoi ia.”

34 Ua fai mai Lapana: “Manaia tele lea fuafuaga! Ia faia ia faapea.” 35 I lenā aso ua ia tuuese ai ʻoti poʻa uma e tusitusi ma pulepule, ma ʻoti fafine uma e ilailā ma pulepule, ma so o se manu e iai mea papaʻe, ma tamaʻi mamoe poʻa uma e eena malosi, a ua ia avatu i ona atalii latou te vaavaaia. 36 Ina ua mavae lea, ona ave lea e Lapana o ana lafu ma ō atu i se nofoaga e tusa lona mamao ma se faigāmalaga i aso e tolu mai i le mea o loo iai Iakopo, a ua leoleo e Iakopo o lafu a Lapana o loo totoe.

37 Ua aumai e Iakopo o fasilaau mata o le laau o le lipeno, o le laau o le sekati, ma le laau o le aremoni, ua ia saesae ese paʻu o ia fasilaau ma ua aliali mai ai ni mea papaʻe. 38 Ona ia tuu lea o fasilaau na ia sae i luma o le lafu, i alāvai o le faatanoa vai, i le mea e feinu ai manu, ina ia faaoso ai le fia feusuaʻi o manu pe a ō mai e feinu.

39 O le mea lea, e masani ona oso ai le fia feusuaʻi o lafu i luma o nei fasilaau, ona latou fanaua lea o manu e tusitusi ma ilailā ma pulepule. 40 Ua tuuese e Iakopo o tamaʻi mamoe poʻa ona faafaasaga lea o le lafu ina ia vāai i manu e tusitusi ma eena malosi i le lafu a Lapana. Ona ia tuuese ai lea o lana lava lafu ae e leʻi tuufaatasia ma lafu a Lapana. 41 O taimi uma lava e fia feusuaʻi ai manu o le lafu e malolosi, e tuu ai e Iakopo fasilaau i alāvai i luma o ia lafu, ina ia faaoso ai le fia feusuaʻi o manu ona o ia fasilaau. 42 Ae o manu o le lafu e vaivai e na te lē tuuina ai ni fasilaau. O lea, o Lapana e ona manu vaivai uma, ae o manu malolosi o manu ia a Iakopo.

43 Ua faateleina ma saga faateleina le tamaoaiga o le tamāloa, ua tele ana lafumanu, o ana auauna teine, o auauna tane, o kamela ma asini.

^ Kene. 30:3 I le gagana Eperu, ina ia “fanau se tamaitiiti i luga o oʻu tuli”


^ Kene. 30:6 O lona uiga, o le “Faamasino.”


^ Kene. 30:8 O lona uiga, “O Aʻu Tauiviga.”


^ Kene. 30:11 O lona uiga, “Amuia.”


^ Kene. 30:13 O lona uiga, “Fiafia” po o “Fiafiaga.”


^ Kene. 30:14 O se tamaʻi laau o le ituaiga o le pateta ma e iai ni ona fua.


^ Kene. 30:18 O lona uiga, “O Ia o le Taui.”


^ Kene. 30:20 O lona uiga, o le “Nofoaga” pe “Aumau,” atonu foʻi e uiga atu i le “Faapalepale” po o le “Tulaga Alii.”


^ Kene. 30:21 O lona uiga, ua “Faamasinoina” (e faasino atu foʻi i le Solofua po o le Faaeaina).


^ Kene. 30:24 O lona uiga, “Tau Ina ia Faaopoopo e Ioa” (pe faateleina.)

31 Ua faalogo Iakopo i tala ua faia e atalii o Lapana e faapea: “Ua ave e Iakopo mea uma a lo tatou tamā; ma ua tamaoaiga o ia ona o oloa a lo tatou tamā.” 2 Ua vaai atu Iakopo i foliga o Lapana, ua lē fiafia mai o ia e pei o le taimi muamua. 3 Ona fetalai mai lea o Ieova iā Iakopo: “Ia e toe foʻi i le laueleele o ou tamā ma lou aiga, ou te faatasi pea ma oe.” 4 Ua aami foʻi e Iakopo o Rasela ma Lea e ō atu i le fanua i le mea ua iai lana lafu, 5 ma ua ia faapea atu iā i laʻua:

“Ua ou vaai atu i foliga o lo oulua tamā, ua lē fiafia mai o ia iā te aʻu e pei o le taimi muamua; ae ua faatasi ma aʻu le Atua o loʻu tamā. 6 Ua oulua iloa na ou galue ma loʻu malosi atoa mo lo oulua tamā. 7 Ua taufaaʻoleʻole foʻi lo oulua tamā iā te aʻu ma ua faasefulu ona ia fesuiaʻi loʻu totogi, ae ua lē faatagaina e le Atua o ia e faia se mea leaga iā te aʻu. 8 Auā afai e faapea mai o ia, ‘O manu e ilailā o lou totogi,’ ona fanaua lea e le lafu atoa o manu e ilailā; ae afai e faapea mai o ia, ‘O manu e tusitusi o lou totogi,’ ona fanaua lea e le lafu uma o manu tusitusi. 9 O le mea lea e faaauau ai ona aveese e le Atua le lafu a lo oulua tamā ma tuuina mai iā te aʻu. 10 Ina ua oo i le taimi ua fia feusuaʻi ai manu o le lafu, ona ou tepa aʻe lea ma ou vaaia se vaaiga i se miti, e tusitusi, ilailā ma pulepule ʻoti poʻa ua feosofi i luga o ʻoti fafine. 11 Ua faapea mai le agelu a le Atua moni iā te aʻu i le miti, ‘Iakopo e!’ ona ou tali atu lea, ‘O aʻu lenei.’ 12 Ua ia faapea atili mai, ‘Faamolemole ia tepa aʻe ma vaai, e tusitusi, ilailā ma pulepule ʻoti poʻa ua feosofi i luga o ʻoti fafine, auā ua ou iloa mea uma ua faia e Lapana iā te oe. 13 O aʻu o le Atua moni o lē na faaali iā te oe i Peteli, i le mea na e uuina ai le maa faamanatu ma le mea sa e faia ai se tautoga iā te aʻu. O lea, inā tulaʻi ia ma alu ese mai i lenei laueleele ma toe foʻi atu i le laueleele na e fanau ai.’”

14 Ua tali mai Rasela ma Lea ma faapea mai iā te ia: “Po ua lē toe iai sa maʻua vaega o le tofi i le aiga o lo ma tamā? 15 Po ua lē avea ea i maʻua ma tagata ese iā te ia talu ona ia faatauina i maʻua, ua ia saga faaaogā foʻi le tupe ua tuuina mai mo i maʻua? 16 O tamaoaiga uma ua aveesea e le Atua mai i lo ma tamā, o mea ia a maʻua ma a ma fanau. O lea o mea uma ua fetalai atu ai le Atua iā te oe, ia e faia.”

17 Ua tulaʻi Iakopo ma faatiʻetiʻe lana fanau ma ana avā i luga o kamela; 18 ua ave lana lafu ma oloa uma na ia maua, o le lafu na ia maua mai i Patanarama, ina ia ō atu iā Isaako lona tamā i le atunuu o Kanana.

19 O le taimi foʻi lea ua alu atu ai Lapana e sele fulufulu o ana mamoe. Ae ua gaoia e Rasela faatagata* a lona tamā. 20 Ua faavalea e Iakopo iā Lapana le Suria, ona ua ia sola ae e leʻi taʻuina atu iā te ia. 21 Ua ia sola ese, o ia ma mea uma ua iā te ia ma ua sopoʻia le vaitafe o Eufirate. Mulimuli ane ona ia agaʻi atu lea i le vaega maugā o Kiliata. 22 Ua mavae aso e tolu, ona taʻu atu ai lea iā Lapana ua sola Iakopo. 23 Ona latou ō lea ma ona uso ua tuliloa atu iā te ia i le mamao e malaga ai i aso e fitu, ma maua atu ai o ia i le vaega maugā o Kiliata. 24 Ua faaali mai le Atua iā Lapana le Suria i se miti i le pō, ma fetalai mai iā te ia: “Ia e faaeteete ina neʻi e faia se tala lelei pe e leaga iā Iakopo.”

25 Ua alu atu Lapana iā Iakopo, auā ua faatū e Iakopo lona faleʻie i le mauga ma ua faatūina e Lapana ma lona ʻauaiga o latou faleʻie i le vaega maugā o Kiliata. 26 Ua faapea atu Lapana iā Iakopo: “O le ā lenei mea ua e faia, ua e faavaleaina aʻu ma ave oʻu afafine e pei o ni pagota o le taua? 27 Aiseā ua e sola faalilolilo ai ma faavalea aʻu ae e lē taʻu maia iā te aʻu, ina ia ou auina atu oe ma le olioli ma pesega, o topa* ma kitara? 28 E te leʻi tuuina mai foʻi se taimi ou te sogi ai i laʻu fanau ma oʻu afafine. Ua e faia ma le faavalea lenei mea. 29 E mafai ona ou faia se mea leaga iā te outou, ae peitaʻi na fetalai mai iā te aʻu anapō le Atua o lo outou tamā e faapea, ‘Ia e faaeteete ina neʻi e faia se tala lelei pe e leaga iā Iakopo.’ 30 O lea ua e alu lava ona ua e matuā manaʻo e alu i le aiga o lou tamā, ae aiseā la ua e gaoia ai oʻu atua?”

31 Ua tali mai Iakopo iā Lapana: “Na ou alu ona o loʻu fefe. Ua ou faapea ifo iā te aʻu lava: ‘Atonu e te fao ese ou afafine mai iā te aʻu.’ 32 O le tagata e maua ai ou atua, ia aua neʻi ola o ia. I luma o o tatou uso ia e suʻe i aʻu mea po o iā te aʻu, ona e ave ai lea.” Ae e leʻi iloa e Iakopo na gaoi e Rasela ia faatagata. 33 Ona ulufale atu lea o Lapana i le faleʻie o Iakopo, ma le faleʻie o Lea, ma le faleʻie o teine pologa e toʻalua, ae na te leʻi maua ai. Ua ulufafo mai i le faleʻie o Lea ma ulufale atu i le faleʻie o Rasela. 34 Ua ave e Rasela ia faatagata ma tuu i totonu o le taga o le nofoa e nofo ai le fafine i luga o le kamela, ma ua nofo pea o ia i luga o ia mea. Ua alu atu Lapana ma suʻe le faleʻie atoa, ae ua lē maua ai faatagata. 35 Ua ia fai atu i lona tamā: “Loʻu alii e, aua e te ita, ina ua lē mafai ona ou tū i ou luma, ona ua oo iā te aʻu le tulaga e masani ai fafine.” Ua ia matuā saʻili ae e leʻi maua lava ia faatagata.

36 Ua ita Iakopo ma finau ma Lapana, ma ua tali mai Iakopo iā Lapana: “O le ā laʻu mea sesē na fai, o le ā foʻi laʻu agasala, ua ala ai ona e matuā tuliloaina mai aʻu? 37 O lenei ua uma ona e suʻesuʻe i aʻu mea uma, o ā la ni au mea ua e maua ai? Ia tuu ia mea i luma o oʻu uso ma ou uso, ina ia latou faia se faaiʻuga mo i taʻua. 38 O tausaga e lua sefulu na ou nofo ai ma oe. E leʻi fanau lē au au mamoe fafine ma au ʻoti fafine, ma ou te leʻi ʻaina foʻi mamoe poʻa o lau lafu. 39 Ou te leʻi avatua iā te oe se meaola ua saeia e se isi manu. Sa i oʻu luga lea manu ua leiloa. Pe a gaoia se manu i le ao po o le pō, e te tāpā mai iā te aʻu se totogi mo le manu. 40 O le mea na oo iā te aʻu, na ou tigāina i le vevela i le ao ma le mālūlū i le pō, ma e tau lē maua saʻu moe. 41 E lua sefulu tausaga na ou nofo ai i lou fale. Na ou galue iā te oe i tausaga e sefulu fā mo ou afafine e toʻalua, ma le ono tausaga mo lau lafu ma ua faasefulu ona e fesuiaʻi loʻu totogi. 42 Ana lē ʻau ma aʻu le Atua o loʻu tamā, o le Atua o Aperaamo ma le Atua na mataʻu i ai Isaako, semanū e te auina ese aʻu e aunoa ma se mea. Ua silasila mai le Atua i loʻu tigā ma galuega mamafa, ma sa ia aʻoaʻia ai oe anapō.”

43 Ua tali atu Lapana iā Iakopo: “O fafine nei o oʻu afafine i laʻua, o fanau nei, o fanau a aʻu fanau ma o le lafu o laʻu lafu, o mea foʻi o loo e vaai atu i ai o a matou mea ia ma oʻu afafine. O le ā se mea ou te faia iā i laʻua nei i le asō po o a la fanau ua la fanaua? 44 O lenei seʻi o ta osia se feagaiga, o oe ma aʻu, ina ia fai ma molimau i lo ta va.” 45 Ua ave e Iakopo se maa ma faatū e fai ma maa faamanatu. 46 Ona fai atu lea o Iakopo i ona uso: “Ia laʻu mai ni maa!” Ua latou laʻu maa ma fai ai se faaputuga maa. Ona latou aai ai lea i luga o le faaputuga maa. 47 Ua faaigoa e Lapana le faaputuga maa o Ikasetuta, ae ua faaigoa e Iakopo o Kaleta.*

48 Ua fai atu Lapana: “Ua fai lenei faaputuga maa ma molimau i lo ta va i le asō.” O lea, ua ia faaigoa ai lea mea o Kaleta, 49 ma le Olomatamata, ona ua ia faapea ane: “Ia silasila mai Ieova i lo ta va pe a teʻa eseese i taʻua. 50 Pe afai e te agaleaga i oʻu afafine ma afai foʻi e te toe faia nisi avā e ese mai i oʻu afafine, e ui e lē iloa e se tagata ae e silafia e le Atua o lē ua fai ma molimau iā i taʻua.” 51 Ua faapea atili atu Lapana iā Iakopo: “O le faaputuga maa lenei ma le maa faamanatu lenei ua ou faatūina e fai ma faailoga o le feagaiga i lo ta va. 52 Ua fai ma molimau lenei faaputuga maa ma ua fai foʻi ma molimau lenei maa faamanatu, ou te lē laasia lenei faaputuga maa ina ia tetee atu ai iā te oe, ma e te lē laasia foʻi lenei faaputuga maa ma lenei maa faamanatu e tetee mai iā te aʻu, ma faia se mea leaga iā te aʻu. 53 Ia fai le atua o Aperaamo, o le atua o Nakori, o le atua lea o lo laʻua tamā ma faamasino iā i taʻua.” Ae ua tautō Iakopo i le Atua na mataʻu i ai lona tamā o Isaako.

54 Ona faia lea e Iakopo o se taulaga i le mauga ma valaaulia lona ʻauaiga e aai i meaʻai. Ua latou aai i meaʻai ma momoe ai i lea pō i le mauga. 55 Ua usupō Lapana ma sogi atu i lana fanau, ma ona afafine ma faamanuia iā i latou. Ona alu malaga loa lea o ia ina ia toe foʻi atu i lona nuu.

^ Kene. 31:19 I le gagana Eperu, o le “Terafimi” o lona uiga o atua po o tupua o le aiga.


^ Kene. 31:27 O se meafaifaaili e tagitagi. O le upu Peretania o le tambourine.


^ Kene. 31:47 O le “Ikasetuta” o le upu Arama, ae o le “Kaleta” o le upu Eperu, o le uiga o nei igoa, o le “faaputuga maa e molimau ai.”

32 Ua alu le malaga a Iakopo, ma ua fetaui ai o ia ma agelu a le Atua. 2 Ona faapea ane lea o Iakopo ina ua ia vaai iā i latou: “O le ʻautau lenei a le Atua!” O le mea lea ua ia faaigoa ai lea mea o Maanaima.*

3 Ona aauina atu lea e Iakopo o avefeʻau e muamua atu iā te ia i lona uso o Esau, i le laueleele o Seira le laufanua o Etoma, 4 ua ia faatonu i latou e faapea: “O le tala lenei e fai atu iā Esau loʻu alii, ‘Ua faapea mai Iakopo lau auauna: “Ua leva ona ou aumau o se tagata ese ma Lapana seʻia oo mai lava i lenei vaitaimi. 5 Ua oo foʻi ina ou maua o povi poʻa, o asini, o mamoe, o auauna tane, ma auauna teine, ma ua ou manaʻo e auina atu lenei feʻau i loʻu alii, ina ia e fiafia mai ai iā te aʻu.”’”

6 Mulimuli ane ua toe foʻi mai avefeʻau iā Iakopo, ua faapea mai: “Na matou feiloaʻi ma lou uso o Esau, ma o loo sau foʻi o ia e faafetaui iā te oe faatasi ma tagata e toʻafā selau.” 7 Ua matuā fefe lava Iakopo ma ua popole. Ona ia vaevae lea o tagata ua faatasi ma ia, o lafu mamoe ma ʻoti, o povi, ma kamela i vaega e lua, 8 ua ia faapea atu: “Pe afai e sau Esau ma osofaʻia le tasi vaega, ae o loo totoe le isi vaega e mafai ona faasaoina ai.”

9 Ua faapea atu Iakopo: “Ieova e, le Atua o loʻu tamā o Aperaamo, o le Atua foʻi o loʻu tamā o Isaako, o oe o lē ua fetalai mai iā te aʻu, ‘Ia e toe foʻi i lou laueleele ma lou aiga, ma ou te tausia lelei oe,’ 10 e lē tatau iā te aʻu lou alofa faamaoni ma le agalelei uma ua e faaalia i lau auauna, auā na ou sopoʻia na o aʻu ma loʻu tootoo lenei Ioritana, a o lenei ua lua aʻu vaega. 11 Ou te tatalo atu iā te oe ina ia e laveaʻiina aʻu mai i lima o loʻu uso o Esau, ona ua ou fefe iā te ia neʻi sau ma osofaʻi iā te aʻu, o tinā atoa ma fanau. 12 A o oe, na e fetalai, ‘Ou te tausia lelei lava oe, ou te faatoʻateleina lau fanau e pei o le oneone i le sami, lea e lē mafai ona faitaulia ona o le tele.’”

13 Ua nofo ai pea o ia i inā i lenā pō. Ua ia sauni ni meaalofa mai i ana mea mo lona uso o Esau: 14 e lua selau ʻoti fafine, e lua sefulu ʻoti poʻa, e lua selau mamoe fafine, ma mamoe poʻa e lua sefulu, 15 e tolu sefulu kamela fafine ma a latou tama, e fā sefulu povi, e sefulu povi poʻa, e lua sefulu asini fafine ma asini e sefulu.

16 Ona ia tuuina atu lea o lafu taʻitasi i ana auauna, ma faaauau ona faapea atu i ana auauna: “Ia outou muamua atu iā te aʻu ma sopoʻia le ālia, ma ia va aʻi lea lafu ma lea lafu.” 17 Ua ia faatonu le auauna muamua e faapea: “Pe afai e faafetaui mai oe e loʻu uso o Esau ma fesili mai iā te oe, ‘O ai lou matai, ma o fea a e alu i ai, ma o ai e ona ia manu o loo muamua atu iā te oe?’ 18 Ona e fai atu lea, ‘O mea ia a lau auauna o Iakopo. O se meaalofa ua aumai mo oe loʻu alii Esau, faauta! o loo mulimuli mai o ia iā i matou.’” 19 Ua ia faatonu foʻi le lona lua, ma le lona tolu, faapea foʻi ma i latou uma o mulimuli i lafu, e faapea: “Ia faapenei ona outou fai atu iā Esau pe a outou fetaui ma ia. 20 E tou te faapea atu foʻi, ‘O loo mulimuli mai lau auauna o Iakopo iā i matou.’” Auā ua ia faapea ifo: “Atonu e mafai ona ou faafiafia lona loto i le meaalofa ua ou faamuamua atu, ma mulimuli ane ma te feiloaʻi ma ia. Atonu foʻi e na te talia lelei mai ai aʻu.” 21 Ua faamuamua ona sopoʻia atu o auauna ma meaalofa, a ua nofo o ia i le pō i le togālauapi.*

22 Ua ia tulaʻi foʻi i lenā pō ma ave ana avā e toʻalua, o ana auauna teine e toʻalua, o ona atalii e toʻasefulu tasi, ma sopoʻia le asaga o Iapoka. 23 Ua ia ave i latou ma momoli i le isi itu o le vanu ua iai le ālia, ua ia aumaia foʻi ma mea uma ua iā te ia.

24 Mulimuli ane ua tuua toʻatasi na o Iakopo. Ua sau se tamāloa ma ua la tauivi seʻia tafa mai o ata. 25 Ina ua iloa e le tamāloa o le a faiaʻina o ia, ua ia paʻi atu i le faʻiga o lona ogāvae; ona see ai lea o le faʻiga o le ogāvae o Iakopo a o la tauivi ma ia. 26 Ua mavae lea, ona ia fai mai lea: “Tuu mai aʻu seʻi oʻu alu, ona ua tafa mai ata.” Ua tali atu Iakopo: “Ou te lē tuu atu oe e te alu seʻiloga ua e faamanuia muamua mai iā te aʻu.” 27 Ua ia fai mai iā te ia: “O ai lou igoa?” ua tali atu o ia: “O Iakopo.” 28 Ona ia faapea mai lea: “E lē toe taʻua oe o Iakopo, ae o Isaraelu,* auā ua lua finau ma le Atua atoa ma tagata, ma ua e manumalo ai.” 29 Ua fesili atu Iakopo e faapea: “Faamolemole, seʻi taʻu mai lava lou suafa.” Ae ua ia faapea mai: “Aiseā ua e fesili ai i loʻu igoa?” Ona ia faamanuia lea iā te ia i inā. 30 Ua faaigoa e Iakopo lenā mea o Penieli,* auā ua faapea o ia, “Ua ou vaai i fofoga o le Atua ma ua laveaʻiina ai aʻu.”

31 Ua amata ona susulu atu le lā iā te ia a o ia agaʻi ese mai i Penueli, ae ua setusetu o ia ona o lona vae. 32 O le mea lea ua fai ai ma tū a tagata Isaraelu le lē aai i le uaua o le neula o le ogāvae, lea e maua i le faʻiga o le ogāvae, e oo mai lava i aso nei, ona ua paʻi le tamāloa i le faʻiga o le ogāvae o Iakopo, i le uaua o le neula o le ogāvae.  

^ Kene. 32:2 O lona uiga, o “ʻAutau e lua.”


^ Kene. 32:21 O le upu Peretania o le camp. Tagaʻi i le Faaopoopoga e 13.


^ Kene. 32:28 O lona uiga, ua “Finau le Atua” po o “Lē e Finau (pe finafinau) ma le Atua.”


^ Kene. 32:30 O lona uiga, o “Fofoga o le Atua.”


Kenese  33 : 1 - 20

33 Mulimuli ane, ua tepa aʻe Iakopo, ma iloa atu Esau o loo ō mai ma tagata e fā selau. Ona ia vavae atu lea o le fanau iā Lea ma Rasela ma auauna teine e toʻalua, 2 ua ia faamuamua ana auauna teine ma a laʻua fanau, ona sosoo lea o Lea ma lana fanau ae ua faamulimuli Rasela ma Iosefa. 3 Ona muamua atu lea o ia iā i latou, ua ia ifo toʻele faafitu seʻia latalata atu o ia i lona uso.

4 Ua tamoʻe mai Esau e faafetaui iā te ia, ona fusi lea iā te ia ma punou i lona ua, ua ia sogi atu ma ua la fetagisi. 5 Ua ia tepa aʻe ma iloa atu fafine ma a latou fanau, ma faapea mai: “O ai i latou ua faatasi ma oe?” ua ia tali atu: “O fanau nei ua foaʻi mai ma le agalelei e le Atua i lau auauna.” 6 Ona ō atu ai lea i luma o auauna teine, o i laʻua ma a la fanau, ua latou ifo atu; 7 ua ō atu foʻi i luma o Lea ma lana fanau, ua latou ifo atu, ona sosoo mai lea o Iosefa ma Rasela ma ua la ifo atu.

8 Ua ia faapea mai: “O le ā le uiga o ia ʻaumalaga na matou fetaui?” Ua ia tali atu: “Ina ia fiafia mai ai loʻu alii iā te aʻu.” 9 Ona faapea mai lea o Esau: “Loʻu uso e, o loo tele aʻu mea. Ia tuu pea au mea.” 10 Ae ua faapea atu Iakopo: “E leai, faamolemole. Afai ua e fiafia mai iā te aʻu, ia talia laʻu meaalofa ua ou avatu, talu ai ua ou vaai i ou foliga e pei lava ua ou vaai i fofoga o le Atua auā ua e talileleia aʻu. 11 Faamolemole, ia talia mai le meaalofa lea ou te manaʻo e faamanuia atu ai iā te oe, auā ua finagalo malie le Atua iā te aʻu, ma ua iā te aʻu o mea uma lava.” Ua ia tauanau pea o ia, ona ia talia ai lea o le meaalofa.

12 Ona fai mai lea o Esau: “Ia sauni la tatou malaga ma tatou ō ia, ae ou te muamua atu iā te oe.” 13 Ua ia fai atu iā te ia: “Ua silafia e loʻu alii e lēlavavāgofie le fanau, ma ua iai mamoe ma povi ma a latou tama ua iā te aʻu ia, ma pe afai e faatopetope ona tulituli ia manu i le aso e tasi, o le a mamate le lafu atoa. 14 Faamolemole seʻi muamua atu loʻu alii i luma o lana auauna, ae seʻi tuu mai aʻu e faaauau le malaga ma savavali lemū e tusa ma le malolosi o lafu o loo i oʻu luma, ma e tusa foʻi ma le malolosi o le fanau, seʻia ou taunuu i le mea o loo iai loʻu alii i Seira.” 15 Ona fai mai lea o Esau: “Faamolemole, seʻi ou tuu atu iā te oe nisi o oʻu tagata o ē o faatasi ma aʻu.” Ua ia tali atu: “E leai e lē manaʻomia. Tau ina ia fiafia mai loʻu alii iā te aʻu.” 16 O le aso lenā na toe foʻi atu ai Esau i Seira.

17 Ua alu atu Iakopo i Sukota,* ua ia fausia ai se fale mo ia, ma ua ia faia foʻi ni fale lauvao mo lana lafu. O le mea lea ua ia faaigoa ai lea mea o Sukota.

18 Mulimuli ane, ua taunuu ma le saogalemu Iakopo i le aai o Sekema, lea o loo i Kanana, ina ua sau o ia mai i Patanarama; ma ua ia faatū lona faleʻie e latalata i le aai. 19 Ona ia faatau mai lea o se fasi fanua i le mea ua ia faatūina ai lona faleʻie, mai i atalii o Hamoro, le tamā o Sekema i tupe e selau. 20 Ona ia faia lea i inā o se fata faitaulaga ma faaigoa ai o le Atua, o le Atua ia o Isaraelu.*

^ Kene. 33:17 O lona uiga, o “Fale Lauvao.”


^ Kene. 33:20 I le gagana Eperu, “Eleloiisaraelu.”

34 E masani ona alu Tina le tama teine a Lea, lea na ia fanaua iā Iakopo, e asiasi i afafine o tagata o le atunuu. 2 Ua mātauina o ia e Sekema le atalii o Hamoro le tagata Hivī, o se tasi o taʻitaʻi o le atunuu, ma mulimuli ane ona faamalosia ai lea o ia e Sekema. 3 Ua pipiimau lona loto iā Tina le afafine o Iakopo, ua manaʻo o ia i le tamaʻitaʻi talavou, ua ia taumafai pea e faatalitonu le tamaʻitaʻi talavou i lona alofa. 4 Ona fai atu lea o Sekema iā Hamoro lona tamā: “Ia e aumai le tamaʻitaʻi talavou e fai ma aʻu avā.”

5 Ua logotala Iakopo ua faaleagaina le teine muli o lona afafine o Tina. O loo iai i le fanua ona atalii faatasi ma lana lafu; ua manatu Iakopo e lē taʻuina i se tasi lenei mea seʻia latou ō mai. 6 Ona alu atu lea o Hamoro le tamā o Sekema, e talanoa iā Iakopo. 7 Ina ua faalogo atalii o Iakopo i lenei mea, ona latou toe foʻi mai lea mai i le fanua; ua tigā tele o latou loto ma ua matuā feita, ona ua matagā tele le mea na faia e Sekema iā Isaraelu i le faamalosia o le afafine o Iakopo, auā o le mea lea, e lē tatau lava ona fai.

8 Ona fai mai lea o Hamoro iā i latou: “Ua pipiimau le loto o loʻu atalii o Sekema i lo outou afafine. Faamolemole ia aumai o ia e fai ma ana avā, 9 ma ia fetaiaʻi ai o tatou gafa. Ia aumai o outou afafine matou te faaipoipo i ai, o o matou afafine foʻi ia outou faaipoipo i ai. 10 Ia tatou nonofo faatasi, ma faitalia outou ma le laueleele auā e telē. Ia nonofo ai ma fai ai ni a outou pisinisi ma maua ai ni a outou oloa.” 11 Ona fai mai lea o Sekema i le tamā o Tina ma ona tuagane: “Ia outou lotomalilie, po o le ā lava le mea tou te fai mai ai ou te avatua. 12 Ia sii i luga le tau o le teine faaipoipo ma le meaalofa lea e tatau ona ou avatu, ma ou te lotomalie e foaʻi atu e tusa ma le mea tou te fai mai ai iā te aʻu; ae tau lava ina ia tuu mai le tamaʻitaʻi talavou e fai ma aʻu avā.”

13 Ua manatu atalii o Iakopo e faasesē iā Sekema ma lona tamā o Hamoro ona ua faaleagaina e Sekema le teine muli o lo latou tuafafine o Tina. 14 A ua latou fai atu iā i laʻua: “E lē taitai ona matou faia lenā mea, o le avatu o lo matou tuafafine, i se tamāloa e leʻi peritomeina, auā o se luma lea iā i matou. 15 Ae e pau lava le tulaga e mafai ona matou ioe atu ai iā te outou, pe afai e tou te pei o i matou, ia peritomeina o outou tane uma. 16 Ona matou avatu lea o o matou afafine e tou te faaipoipo i ai, e matou te faaipoipo foʻi i o outou afafine, matou te nonofo faatasi ma outou, ma avea ma nuu e tasi. 17 Ae afai tou te lē faalogo iā i matou ma peritomeina outou, e matou te ō ma ave lo matou afafine.”

18 Ua logolelei a latou upu i le manatu o Hamoro ma le manatu o Sekema, le atalii o Hamoro, 19 ma e leʻi faatuai le alii talavou i le faataunuuina o lenei fuafuaga, ona ua matuā fiafia i le afafine o Iakopo, o ia foʻi ua sili le aga faatamālii i le aiga atoa o lona tamā.

20 Ona ō ai lea o Hamoro ma lona atalii o Sekema i le faitotoʻa o le pā o lo laʻua aai, ma talanoa atu i tane o lo laʻua aai, e faapea: 21 “O ia tagata, o ni tagata e tausia le filemu i lo tatou va. Ia nonofo pea i latou i le laueleele ma fai a latou pisinisi, auā e telē le fanua mo i latou. E mafai ona tatou faaipoipo i o latou afafine ma e mafai foʻi ona latou faaipoipo i o tatou afafine. 22 E pau lava le tulaga e mafai ai ona latou ioe mai iā i tatou, ina ia tatou nonofo faatasi ma avea ma nuu e tasi, o le peritomeina lea o o tatou tane uma e pei ona peritomeina o i latou. 23 Pe e lē avea ai ea a latou meatotino, o a latou ʻoa, ma a latou lafumanu ma a tatou meatotino? Tau ina ia tatou malilie e fai le mea ua latou fai mai ai ina ia tatou nonofo faatasi ai.” 24 Ua faalogo i latou uma o ē ua ō atu i fafo i le faitotoʻa o le pā o lona aai iā Hamoro ma lona atalii o Sekema, ma ua peritomeina ai tane uma o lona aai.

25 Peitaʻi i le aso lona tolu a o tigā pea i latou, ua fetagofi Simeona ma Levi o atalii e toʻalua o Iakopo, o tuagane o Tina, i a la pelu ma ō atu i le aai e aunoa ma se masalomia o i laʻua, ma ua fasiotia tane uma. 26 Ua la fasiotia foʻi Hamoro ma lona atalii o Sekema i le pelu. Ona la ave lea o Tina sa i le fale o Sekema ma latou ō. 27 Ua osofaʻia foʻi e isi atalii o Iakopo tane ua faamanuʻalia ma toeitiiti feoti, ua latou faoa a latou meatotino ona ua latou faaleagaina le teine muli o lo latou tuafafine. 28 Ua latou ave a latou mamoe, o a latou lafumanu, o asini, o mea ua i le aai ma mea ua i le fanua. 29 Ua latou ave a latou oloa uma, ma ua latou ave faapagota avā a tane o le aai ma a latou fanau iti, ua latou faoa foʻi mea uma ua i totonu o fale.

30 Ona faapea atu lea o Iakopo iā Simeona ma Levi: “Ua oulua faalumaina aʻu ma ua inosia aʻu e tagata o le atunuu, o le ʻau Kanana ma le ʻau Perisē; e toʻaitiiti i tatou, e mautinoa o le a latou aufaatasi ma osofaʻia aʻu ma faaumatia aʻu ma loʻu aiga atoa.” 31 A ua la faapea mai: “Pe e tatau ea i se tasi ona faia lo matou tuafafine e pei o se fafine talitane?”

35 Ua mavae lea, ona fetalai mai lea o le Atua iā Iakopo: “Inā tulaʻi ia ma alu i Peteli ma nofo ai i inā, ia e faia se fata faitaulaga i le Atua moni i inā, o lē na faaali atu iā te oe a o e sola ese mai iā Esau lou uso.”

2 Ona fai atu lea o Iakopo i lona aiga ma ē o loo iā te ia: “Ia lafoaʻi atua ese o loo iā te outou, ia faamamāina outou ma sui o outou ofu tetele, 3 ia tatou sauniuni ma ō atu i Peteli. O i inā ou te faia ai se fata faitaulaga i le Atua moni, o lē na tali mai i taimi o loʻu puapuaga auā ua ia faatasi ma aʻu i le ala na ou ui ai.” 4 Ua latou avane iā Iakopo atua ese uma sa iā i latou, ma tautaliga sa i o latou taliga, ona tanu lea e Iakopo o na mea i lalo o se laau telē e latalata i Sekema.

5 Ona latou ō ese ai lea ae e leʻi tuliloaina e tagata o aai atalii o Iakopo, auā ua oo i na aai na siʻomia ai i latou le mataʻu ona o le Atua. 6 Mulimuli ane ua taunuu Iakopo, o ia ma tagata uma ua iā te ia, i Lusa i Kanana, o Peteli foʻi lea. 7 Ua ia fausia se fata faitaulaga i inā ma faaigoa lea mea o Elipeteli,* ona o i inā na faaali mai ai le Atua moni iā te ia i le taimi na ia sola ese mai i lona uso. 8 Mulimuli ane ona oti ai lea o Tepora, o lē na faafaileleina Repeka, ma ua tanu o ia i lalo o se laau telē e lata ane i Peteli. Ona ia faaigoa lea o lea mea o Aluna-pakata.*

9 Ua toe faaali le Atua iā Iakopo talu ona ia sau mai i Patanarama, ma faamanuia mai iā te ia. 10 Ua fetalai mai le Atua iā te ia: “O lou igoa o Iakopo. E lē toe taʻua lou igoa o Iakopo, ae e taʻua o Isaraelu.” Ona taʻua ai lea o ia o Isaraelu. 11 Ua toe fetalai mai le Atua iā te ia: “O aʻu o le Atua o Lē e ona le malosi uma lava. Ia fanafanau ma ia faatoʻateleina oe. E tupuga mai iā te oe o nuu, ma faapotopotoga o nuu, ma e tupuga iā te oe o tupu.* 12 Ou te foaʻi atu iā te oe le laueleele lea na ou avatu iā Aperaamo ma Isaako, ou te foaʻi atu foʻi i lau fanau pe a mavae atu oe.” 13 Ona afio aʻe lea o le Atua mai i le mea na ia fetalai mai ai iā te ia.

14 Ua faatū e Iakopo se maa faamanatu i le mea na ia fetalai mai ai iā te ia, o se maa faamanatu e faia i maa, ua ia liligi i ai se taulaga o meainu ma liligi foʻi i ai le suāuu. 15 Ua taʻua pea e Iakopo lea mea na fetalai mai ai le Atua iā te ia, o Peteli.

16 Ua latou ō ese mai i Peteli. A o fai sina mamao i luma atu o Efarata, ua oo i le taimi e fanau ai Rasela, ae ua faigatā ona fanau o ia. 17 A o matuā faigatā tele ona fanau o ia, ua faapea atu le faatosaga iā te ia: “Aua e te fefe auā e te fanaua lava lenei tama tama.” 18 Ua oo ina a mavae atu lona ola (auā ua oti o ia) ua ia faaigoa o ia o Penani;* a ua faaigoa o ia e lona tamā o Peniamina.* 19 Ua maliu Rasela ma ua tanu i le ala i Efarata, o Peteleema foʻi lea. 20 Ua faatū e Iakopo se maa i lona tuugamau. O le maa lenei o le tuugamau o Rasela e oo mai i aso nei.

21 Ona alu ese lea o Isaraelu ma faatū lona faleʻie i tua o le ʻolo o Eteru. 22 A o nofo Isaraelu i faleʻie i lenā laueleele, ua momoe Reupena ma Pila le palake a lona tamā, ma ua logotala i ai Isaraelu.

Ua sefulu lua ai atalii o Iakopo. 23 O atalii o Iakopo iā Lea, o le ulumatua o Reupena, o Simeona, o Levi, o Iuta, o Isakara ma Sepulona. 24 O ona atalii iā Rasela o Iosefa ma Peniamina. 25 O ona atalii iā Pila le auauna teine a Rasela, o Tanu ma Nafatali. 26 O ona atalii iā Selepa, le auauna teine a Lea, o Kato ma Asera. O atalii nei o Iakopo na fananau i Patanarama.

27 Mulimuli ane, ua oo Iakopo iā Isaako lona tamā i Mamere, i Kiriata-arapa, o Heperona foʻi lea, i le mea na aumau ai Aperaamo ma Isaako o ni tagata ese. 28 O tausaga na ola ai Isaako e selau valu sefulu. 29 Ona maliu ai lea o Isaako ma ua faatasia o ia i ona tagata, ua toeaina lava ma faamalieina o ia i le olaga, ma ua tanu o ia e ona atalii o Esau ma Iakopo.

^ Kene. 35:7 O lona uiga, o le “Atua o Peteli.”


^ Kene. 35:8 O lona uiga, o le “Laau Telē na Fetagisi Ai.”


^ Kene. 35:11 I le gagana Eperu, “e tupuga mai i lou puimanava o tupu.”


^ Kene. 35:18 O lona uiga, o le “Tama o Loʻu Puapuaga.”


^ Kene. 35:18 O lona uiga, o le “Atalii o le Lima Taumatau.”

36 O le talaaga lenei o Esau, o Etoma foʻi ia.

2 Na aumai e Esau ana avā mai i afafine o tagata Kanana: O Ata le afafine o Aluna, le tagata Hetī, o Alipama le afafine o Ena, le afafine o le atalii o Sepeono le tagata Hivī, 3 o Pasemeta, le afafine o Isamaeli, le tuafafine o Nepaiota.

4 Na fanaua e Ata mai iā Esau o Elifasa, na fanaua e Pasemeta o Reuelu,
5 ua fanaua e Alipama o Iuso, o Ialama ma Koru.

O atalii ia o Esau na ia fanaua i Kanana. 6 Ua mavae lea, ona ave lea e Esau o ana avā, o ona atalii, o ona afafine, o ē uma sa i lona aiga, o ana lafu ma isi ana manu uma, o ana ʻoa uma, ia sa maua i Kanana, ua ō ese mai i lona uso o Iakopo ma ō atu i se isi atunuu, 7 auā na matuā faateleina a laʻua meatotino ua lē mafai ai ona nonofo faatasi, ua lē lava foʻi le fanua i le laueleele na la aumau ai o ni tagata ese, ona o le tele o a la lafumanu. 8 Ona nofo ai lea o Esau i le vaega maugā o Seira. O Esau e igoa foʻi iā Etoma.

9 O le talaaga lenei o Esau le tamā o Etoma i le vaega maugā o Seira.

10 O igoa nei o atalii o Esau: O Elifasa le tama tama a Ata, le avā a Esau; o Reuelu le tama tama a Pasemeta, le avā a Esau.

11 O atalii o Elifasa, o Timanu, o Amara, o Sefo, o Katamo ma Kinasa. 12 Na fai Timena ma palake a Elifasa, le atalii o Esau. Mulimuli ane ona ia fanaua lea mai iā Elifasa o Amaleka. O fanau tama* nei a Ata, le avā a Esau.

13 O atalii nei o Reuelu: O Nakata, o Sera, o Saama ma Misa. O fanau tama* nei a Pasemeta le avā a Esau.

14 O fanau tama nei a Alipama le afafine o Ena, o le afafine o le atalii o Sepeono, o le avā a Esau, na fanaua e ia iā Esau o Iuso, o Ialama ma Koru.

15 O alii pule nei o atalii o Esau: O atalii o Elifasa le ulumatua a Esau: O le alii pule o Timanu, o le alii pule o Amara, o le alii pule o Sefo, o le alii pule o Kinasa, 16 o le alii pule o Koru, o le alii pule o Katamo, ma le alii pule o Amaleka. O alii pule ia o Elifasa i le laueleele o Etoma. O i latou nei o le fanau tama a Ata.

17 O atalii nei o Reuelu le atalii o Esau: O le alii pule o Nakata, o le alii pule o Sera, o le alii pule o Saama, ma le alii pule o Misa. O alii pule nei o Reuelu i le laueleele o Etoma. O atalii ia o Esau iā Pasemeta lana avā.

18 O fanau tama nei a Alipama le avā a Esau: O le alii pule o Iuso, o le alii pule o Ialama ma le alii pule o Koru. O alii pule i latou nei, o fanau a Alipama le afafine o Ena, o le avā foʻi a Esau.

19 O atalii ia o Esau, o ia foʻi o Etoma ma o latou alii pule.

20 O atalii nei o Seira le tagata Hori, o tagatānuu o le atunuu: O Lotana, o Sovala, o Sepeono, o Ena, 21 o Tisona, o Eseri ma Tisano. O alii pule ia o tagata Hori, o atalii o Seira i le atunuu o Etoma.

22 O atalii o Lotana o Hori ma Aimamu; ma o le tuafafine o Lotana o Timena.

23 O atalii nei o Sovala: O Aluana, o Manaka, o Evalu, o Sefo ma Onama.

24 O atalii nei o Sepeono: O Aia ma Ena. O Ena lea sa mauaina le punāvai vevela i le toafa a o ia leoleo asini a Sepeono lona tamā.

25 O fanau nei a Ena: O Tisona ma Alipama le afafine o Ena.

26 O atalii nei o Tisona: O Amatana, o Esepana, o Itirana ma Karane.

27 O atalii nei o Eseri: O Pileana, o Savana ma Akane.

28 O atalii nei o Tisano: O Usa ma Arana.

29 O alii pule nei o le ʻau Hori: O le alii pule o Lotana, o le alii pule o Sovala, o le alii pule o Sepeono, o le alii pule o Ena, 30 o le alii pule o Tisona, o le alii pule o Eseri, ma le alii pule o Tisano. O alii pule ia o le ʻau Hori e tusa ma o latou tulaga o alii pule i le atunuu o Seira.

31 O tupu nei na pulea Etoma a o leʻi iai se tupu e pulea le fanauga a Isaraelu. 32 Na fai Pela le atalii o Peoro ma tupu o Etoma ma o le igoa o le aai sa nofo ai o ia o Tineava. 33 Ina ua oti Pela, ona fai lea o Iopapa le atalii o Sera mai i Posara ma tupu e sui iā te ia. 34 Ina ua oti Iopapa, ona fai lea o Kusamu mai i Timanu ma tupu e sui iā te ia. 35 Ina ua oti Kusamu ona fai lea o Atata le atalii o Petata ma tupu e sui iā te ia, o lē na faatoʻilaloina tagata Mitiana i le fanua o Moapi, ma o le igoa o le aai sa nofo ai o ia o Avita. 36 Ina ua oti Atata, ona fai lea o Samelu mai i Maseraka ma tupu e sui iā te ia. 37 Ina ua oti Samelu, ona fai lea o Sekulo mai i Reopo i tala ane o le Vaitafe, ma tupu e sui iā te ia. 38 Ina ua oti Sekulo ona fai lea o Paalaanana le atalii o Akapora ma tupu e sui iā te ia. 39 Ina ua oti Paalaanana le atalii o Akapora, ona fai lea o Atara ma tupu e sui iā te ia; o le igoa o le aai sa nofo ai o ia o Pagu, o le igoa o lana avā o Meatapala le tama teine a Matarata, o le afafine* o Maisaava.

40 O igoa nei o alii pule o Esau e tusa ma o latou aiga, e tusa ma vaipanoa na latou nonofo ai ma e tusa foʻi ma o latou igoa: O le alii pule o Timena, o le alii pule o Aleva, o le alii pule o Ieteta, 41 o le alii pule o Alipama, o le alii pule o Ele, o le alii pule o Pinona, 42 o le alii pule o Kinasa, o le alii pule o Timanu, o le alii pule o Mepesara, 43 o le alii pule o Maketialu ma le alii pule o Irama. O alii pule ia o Etoma e tusa ma o latou itumalo na pule ai i lo latou atunuu. O i latou ia, na tupuga mai iā Esau le tamā o Etoma.

^ Kene. 36:12 Po o le “fanau a lana tama tama.”


^ Kene. 36:13 Po o le “fanau a lana tama tama.”


^ Kene. 36:39 Po o le “tama teine a Maisaava.”

37 Ua nofo pea Iakopo i le laueleele na aumau ai lona tamā o se tagata ese, i le atunuu o Kanana.

2 O le talaaga lenei o Iakopo.

Ina ua sefulu fitu tausaga o Iosefa, ona ō lea o ia ma ona uso e leoleo le lafu mamoe, a o talavou lava. Ua iai faatasi o ia ma le fanau tama a Pila ma le fanau tama a Selepa, o avā a lona tamā. Ua sau Iosefa i lo latou tamā ma se tala lē lelei e uiga iā i latou. 3 Ua sili le alofa o Isaraelu iā Iosefa nai lo o isi ona atalii uma, auā na ia fanaua lenei atalii ina ua toeaina lava o ia; ma ua ia saunia se ofu talaloa tusitusi lima uumi mo ia. 4 Ua iloa e ona uso ua sili le alofa o lo latou tamā iā te ia nai lo o ona uso uma, ona latou ʻinoʻino ai lea iā te ia ma ua lē mafai ai ona latou talanoa lelei* atu iā te ia.

5 Mulimuli ane ua fai le miti a Iosefa ma ua ia faamatala atu i ona uso, ua atili ai ona latou ʻinoʻino iā te ia. 6 Ua ia faapea atu iā i latou: “Faamolemole, seʻi faalogo mai i laʻu miti na fai. 7 Sa tatou fusifusia fusi saito i le fanua, ae ua tulaʻi laʻu fusi saito ma tū i luga, ona siʻosiʻo ai lea e a outou fusi saito ma ua ifo i laʻu fusi saito.” 8 Ua fai mai ona uso iā te ia: “Pe e moni lava o le a fai oe ma tupu iā i matou? ma, Po o le a e pulea lava i matou?” O le mea lea ua atili ai ona latou ʻinoʻino iā te ia ona o lana miti ma ana faamatalaga.

9 Ua mavae lea ona toe fai foʻi lea o le isi ana miti ma ua ia faamatala atu i ona uso e faapea: “O lenei foʻi ua toe fai le isi aʻu miti. I lenei miti ua ifo mai iā te aʻu le lā, le masina ma fetu e sefulu tasi.” 10 Ua ia taʻu atu foʻi i lona tamā atoa ma ona uso, ona aʻoaʻia ai lea o ia e lona tamā ma faapea mai iā te ia: “O le ā le uiga o lenei miti? Pe e moni ea o le a matou ifo toʻele iā te oe o aʻu, o lou tinā, ma ou uso?” 11 Ua lotoleaga ona uso iā te ia, ae ua teuloto e lona tamā lenei tala.

12 Ua ave e ona uso le lafu a lo latou tamā, ina ia fafaga ai i se mea e lata ane i Sekema. 13 Mulimuli ane, ua fai atu Isaraelu iā Iosefa: “Pe e lē o leoleo ea e ou uso o lafu e lata ane i Sekema? Sau ia, ou te auina atu oe iā i latou.” Ona ia tali mai lea iā te ia: “Ua ou sauni ou te alu!” 14 Ua ia faapea atu iā te ia: “Faamolemole ia alu ia. Ia vaai po o saogalemu ma manuia ou uso, po o saogalemu ma lelei foʻi le lafu, ma aumai se tala iā te aʻu.” Ona ia auina atu lea o ia mai i le fanua laugatasi o Heperona, ma ua ia alu atu agaʻi i Sekema. 15 Mulimuli ane ua maua o ia e se tamāloa o fesavaliaʻi i le fanua. Ona fesili mai lea o le tamāloa iā te ia e faapea: “O le ā lau mea o suʻe?” 16 Ua tali atu o ia: “O loo oʻu saʻili i oʻu uso. Faamolemole taʻu mai iā te aʻu, atonu e te iloa, Po o fea o loo leoleo ai a latou lafu?” 17 Ua toe fai atu le tamāloa: “Ua latou ō ese mai i inei, auā ua ou faalogo ua latou faapea ane, ‘Seʻi o tatou ō i Totana.’” Ona mulimuli atu lea o Iosefa i ona uso ma ua maua i latou i Totana.

18 Ua latou iloa mamao iā te ia, ae e leʻi lata atu iā i latou, ona latou taupulepule lea e fasiotia o ia. 19 Ua faapea ane le tasi i le isi: “Faauta! O lale ua sau le tama faimiti. 20 O lenei, ia ō mai loa seʻi o tatou fasioti iā te ia, ma togi i totonu o se lua; ma tatou faapea atu ai ua ʻaina o ia e se manufeʻai. Ona tatou iloa lea po o fea o le a tua i ai ana miti.” 21 Ina ua faalogo Reupena i lenei mea, ona ia taumafai lea e laveaʻi o ia mai i o latou lima. Ua ia faapea atu: “Aua tatou te fasiotia o ia.” 22 Ua faapea atili atu Reupena iā i latou: “Aua le faamasaatoto. Ia togi o ia i totonu o le lua, lea o loo i le toafa ma aua le faaoolima iā te ia.” O lana fuafuaga ia laveaʻi o ia mai i o latou lima ina ia toe foʻi o ia i lona tamā.

23 O lea, ina ua oo atu Iosefa i ona uso, ona latou aveese lea mai iā Iosefa o lona ofu talaloa, o le ofu talaloa tusitusi lea o loo ofu ai; 24 ona latou ave lea o ia ma togi i totonu o le lua. Ae i lea taimi e leai se mea o i totonu o le lua; e leai se vai o iai.

25 Ua latou saofafaʻi e aai i falaoa. Ua latou tetepa aʻe ma iloa ai o loo sau se malaga a tagata Isamaeli mai i Kiliata e agaʻi atu i Aikupito, ma o loo ave i a latou kamela o pulu mai i se laau, o pasama* ma pulu mai i paʻu o laau. 26 Ua faapea atu Iuta i ona uso: “O le ā sa tatou mea e maua ai pe a tatou fasioti i lo tatou uso ma ufiufi lona toto? 27 Ō mai ia, seʻi o tatou faatau atu o ia i tagata Isamaeli, ae aua neʻi o tatou faaoolima iā te ia. Auā foʻi o lo tatou uso o ia, ma lo tatou tino lava o ia.” Ua latou faalogo i lo latou uso. 28 Ua agaʻi ane tagata faatauʻoa o Mitiana. O lea, ua latou ave aʻe ai Iosefa mai i le lua ma faatau atu Iosefa i tagata Isamaeli i tupe siliva e lua sefulu. Mulimuli ane, ua latou avatu Iosefa i Aikupito.

29 Ona toe foʻi atu lea o Reupena i le lua a ua leai se Iosefa i inā. Ua ia saeia ona ofu. 30 Ua alu atu o ia i le mea ua iai ona uso ma faapea atu: “Auoi, ua leai se tama! A o aʻu, o le ā nei laʻu mea o le a fai?”

31 Ae ua latou ave le ofu talaloa o Iosefa, ua fasi se ʻoti poʻa ma fufui atoa i ai le ofu talaloa i le toto. 32 Mulimuli ane ua latou ave le ofu talaloa tusitusi ma avatu i lo latou tamā ma faapea atu: “O le ofu lenei na matou mauaina. Faamolemole, vaai i ai po o le ofu talaloa lea a lou atalii pe leai.” 33 Ua ia iloilo le ofu ma ua faapea ane: “O le ofu talaloa lava lenei o si oʻu atalii! Atonu ua ʻaina o ia e se manufeʻai! Ua saeia lava Iosefa!” 34 Ua saei e Iakopo o ona ofu ma fusi i lona puimanava le ʻie talatala ma faavauvau pea i le tele o aso ona o lona atalii. 35 Ua tulaʻi pea ona atalii ma ona afafine uma e faamāfanafana iā te ia, a ua lē mafai ona faamāfanafanaina o ia, ua faapea ane: “Ou te alu ifo i le Tuugamau* ma loʻu faanoanoa lava i loʻu atalii!” Ua tagi pea lona tamā ona o ia.

36 Peitaʻi ua faatau atu e tagata Mitiana o ia i Aikupito iā Potifara, o se tagata aloaʻia i le maota o Farao, o le pule foʻi o le ʻauleoleo a le tupu.

^ Kene. 37:4 I le gagana Eperu, “ona ua latou lē mafai ona tautatala filemu iā te ia.”


^ Kene. 37:25 Tagaʻi i le Faaopoopoga e 13.


^ Kene. 37:35 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.

38 O ona pō lava ia, ua alu ese ai Iuta mai i ona uso, ua ia faatū lona faleʻie i le nofoaga e nofo ai le tagata Atulame e igoa iā Eira. 2 O i inā ua vaai ai Iuta i le afafine o le tagata Kanana, e igoa iā Sua. Ua ia faaipoipo iā te ia ona la feusuaʻi lea ma ia. 3 Ua tō le fafine. Mulimuli ane ua ia fanaua se tama tama ma ua faaigoa o ia e Iuta o Eru. 4 Ua toe tō o ia. Mulimuli ane ua ia fanaua se tama tama ma faaigoa o ia o Onani. 5 Ua toe fanau foʻi e ia se tama tama ma ua faaigoa o ia o Selaa. Ua fanaua e lana avā lenei tama a o iai i latou i Akasepa.

6 Mulimuli ane, ua aumaia e Iuta se avā ma Eru lana ulumatua, ma o lona igoa o Tamara. 7 Ae ua faia e Eru le ulumatua a Iuta mea leaga i le silafaga a Ieova; ona fasiotia lea o ia e Ieova. 8 Ona o lenei mea, ua faapea atu ai Iuta iā Onani: “Ia e faaipoipo i le toʻalua o lou uso* ua oti, ma ia fanaua e ia mai iā te oe ni suli mo lou uso.” 9 Ua iloa e Onani e lē fai mo ia le fanau; o lea pe a feusuaʻi ma Tamara e masani ona ia faaalu lona sua i le eleele, ina ia lē maua ai se fanau mo lona uso. 10 Ua leaga le mea ua ia faia i le silafaga a Ieova; ona ia fasiotia foʻi lea o ia. 11 Ua faapea atu Iuta iā Tamara le avā a lona atalii: “Ia nofo toʻatasi pea o se fafine ua oti lana tane i le aiga o lou tamā, seʻia matua Selaa loʻu atalii.” Auā ua ia faapea ifo: “Atonu e oti foʻi o ia e pei o ona uso.” Ona alu ai lea o Tamara ma nofo i le aiga o lona tamā.

12 Ua mavae le tele o aso, ona oti ai lea o le avā a Iuta, le afafine o Sua; ua faavauvau pea Iuta mo le taimi e tatau ona faavauvau ai. Ona ia alu atu lea i ē o loo sele fulufulu mamoe o ana lafu, o ia ma Eira lana aumea Atulame, i Timenata. 13 Ua logotala Tamara e faapea: “Ua sauni le tamā o lau tane e alu i Timenata e sele fulufulu o ana mamoe.” 14 Ua ia aveese ona ofu o se fafine ua oti lana tane, ae ua pulupulu i se ʻie ma fai se ufimata, ua saofaʻi o ia i le mea e ulu atu ai i Ainaima, lea o loo i le auala e agaʻi i Timenata. Auā ua ia iloa, ua matua Selaa ae ua lē avatua o ia iā te ia e fai ma ana avā.

15 Ina ua iloa o ia e Iuta, ona ia manatu ai lea o ia o se fafine talitane, auā ua ia ufiufi ona mata. 16 Ua ia afe ane iā te ia i autafa o le auala ma faapea atu: “Faamolemole, pe e mafai ona ta momoe.” Auā na te leʻi iloa o ia o le avā a lona atalii. A ua fai mai Tamara: “O le ā se mea e te aumaia iā te aʻu ina ia ta feusuaʻi ai?” 17 Ua ia faapea atu:“Ou te avatu se tamaʻi ʻoti mai i le lafu.” Ae ua ia fai mai: “Pe e te aumaia ea se mea e faamaonia ai seʻia ou maua le ʻoti?” 18 Ua ia fai atu: “O le ā se mea ou te avatu e faamaonia ai?” ua ia tali mai: “O lau mama faamaufaailoga, o lau manoa, ma lou tootoo o loo i lou lima.” Ua ia ave na mea iā te ia ma ua feusuaʻi ma ia, ona tō ai lea o ia iā te ia. 19 Ua mavae lea, ua ia alu ma aveese le ʻie na pulupulu ai, ma fai ona ofu o se fafine ua oti lana tane.

20 Ona tuli lea e Iuta o lana aumea Atulame, e ave le tamaʻi ʻoti, ae toe faafoʻi mai ana mea na faamaonia ai mai i lima o le fafine, ae peitaʻi e leʻi maua o ia. 21 Ua ia fesili i tagata o lea nuu e faapea: “O fea le fafine talitane o le malumalu, lea sa masani ona iai i le auala o Ainaima?” Ae ua latou faapea mai: “E leʻi iai lava se fafine talitane o le malumalu i lenei nofoaga.” 22 Mulimuli ane ua toe foʻi mai o ia iā Iuta ma faapea mai: “Ou te leʻi maua o ia, ae ua faapea mai tagata o lea nuu, ‘E leʻi iai lava se fafine talitane o le malumalu i lenei nofoaga.’” 23 Ua faapea atu Iuta: “Ia tuu pea ma ia, ina ia aua neʻi feita mai tagata iā i taʻua. Auā ua ou avatu iā te ia le tamaʻi ʻoti, a o oe, e te leʻi maua lava o ia.”

24 Ae peitaʻi, pe tusa ma le tolu masina, ona logotala lea o Iuta e faapea: “Ua fai Tamara le avā a lou atalii, ma fafine talitane, ma ua tō o ia ona o lana talitane.” Ona faapea atu lea o Iuta: “Seʻi aumai o ia, ma susunu iā te ia.” 25 A o taʻitaʻiina atu o ia, ua ia avatu se feʻau i le tamā o lana tane e faapea: “Ua ou tō i le tamāloa e ana mea ia.” Ua ia toe faapea mai: “Faamolemole, ia iloilo po o ai e ana ia mea, o le mama faamaufaailoga, o le manoa, ma le tootoo.” 26 Ua iloilo e Iuta ia mea ma faapea ane: “Ua sili lona amiotonu nai lo o aʻu, auā ua ou lē tuuina atu o ia iā Selaa loʻu atalii.” Ua lē toe feusuaʻi o ia ma Tamara.

27 Ua oo i le aso e fanau ai, ua iai le masaga i lona manava. 28 A o faafanau o ia, ua tuu i fafo le lima o le tasi, ma ua nonoa e le faatosaga le lipine mūmū sesega i lona lima ma faapea ane: “Ua muamua ona alu ifo lenei tamaitiiti.” 29 Ina ua toe tuu lona lima i totonu, ona sau lea i fafo o lona uso, ua teʻi o ia ma faapea ane: “Aiseā ua e saeia* ai faapenei lou tinā?” Ona faaigoa lea o ia o Faresa.* 30 Ona sosoo lea ma le sau i fafo o lona uso lea e iai le lipine mūmū sesega i lona lima, ma ua faaigoa o ia o Sera.*

^ Kene. 38:8 O le ituaiga o faaipoipoga lea e faaipoipo ai se tane i le avā a lona uso ua oti ae leai sana fanau, ina ia faaauau ai le gafa o lona uso. Mulimuli ane na faaaofia e Ieova ia ituaiga o faaipoipoga i le Tulafono. Tagaʻi i le Te 25:5, 6.


^ Kene. 38:29 Po o “saeia le ʻafuʻafu.”


^ Kene. 38:29 O lona uiga, ua “Masae” po o “Ua Fanau Seelā.”


^ Kene. 38:30 O lona uiga, “Ua Susulu Mai” po o “Tulaʻi.”

39 Ua ave ifo Iosefa i Aikupito ma ua faatauina o ia e Potifara le tagata aloaʻia i le maota o Farao, o le pule o le ʻauleoleo a le tupu, o ia foʻi o se Aikupito, mai i lima o tagata Isamaeli o ē na avatua o ia i lea mea. 2 Ae ua faatasi Ieova ma Iosefa, ua iʻu ina manuia lava o ia ma ua ia vaavaaia nisi o mea i le maota o lona matai, o le tagata Aikupito. 3 Ua iloa e lona matai ua faatasi Ieova ma ia, ma ona o Ieova ua taulau manuia ai mea uma e na te faia.

4 Ua fiafia pea o ia iā Iosefa, ma ua ia auauna pea iā te ia, ua ia tofia o ia e pule i ana mea uma i lona fale, ma ua tuu atu i ona lima ana mea uma. 5 Talu mai le taimi na tofia ai o ia e pule i lona fale ma ana mea uma, ua faamanuia pea Ieova i le aiga o le tagata Aikupito ona o Iosefa, ma ua faamanuia e Ieova mea uma ua i lona fale atoa ma le fanua. 6 Mulimuli ane, ua ia tuu atu le pule o ana mea uma i lima o Iosefa; e leʻi popole o ia i se mea e tasi seʻi vaganā ai le meaʻai ua ia ʻai ai. Ua oo ina atili aulelei ma manaia le fuaitino o Iosefa.

7 Ua mavae ia mea, ona vaavaai ane lea o le faletua o lona matai iā Iosefa ma faapea mai: “Seʻi ta momoe.” 8 Ua teena e ia ma fai atu i le faletua o lona matai: “E te silafia e lē popole loʻu matai i mea ou te faia i le maota, ma ua ia tuuina mai i oʻu lima le pule i mea uma. 9 E leai se isi e sili atu i lenei maota nai lo o aʻu, ma ua iā te aʻu le pule i mea uma seʻi vaganā ai oe, auā o oe o lona faletua. Pe faapefea ona ou faia lenei mea leaga tele ma ou agasala ai i le Atua?”

10 Ua fai ma ana masani le fai atu soo iā Iosefa i lea aso ma lea aso, ae e lē usitaʻi lava o ia iā te ia ina ia la momoe, pe faaumiumi se taimi e la te faatasi ai. 11 Ua oo i le isi aso, ua ia alu atu i le fale e fai ai ana galuega, ae ua leai ni auauna i le fale. 12 Ona tago atu lea o le fafine i lona ofu ma fai atu: “Inā ta momoe ia!” A ua sola Iosefa ma alu i fafo ae ua tiaʻi i ai lona ofu o loo uʻu i lona lima. 13 Ua ia iloa ua tiaʻi mai e Iosefa lona ofu lea o loo uʻu i lona lima, ina ia sola ai i fafo, 14 ona ia ee atu lea i auauna o loo i lona fale ma faapea atu iā i latou: “Faauta! O lenei tagata Eperu na aumai e laʻu tane, ua manaʻo o ia e fai i tatou ma mea e ula ai nisi. Ua sau iā te aʻu ma te momoe ae ua ou ee leotele. 15 Ae ina ua faalogo o ia ua ou ee leotele ma tauvalaau atu, ona ia tuu lea o lona ofu i oʻu autafa ma sola i fafo.” 16 Ua ia teu lona ofu i ona autafa seʻia sau i le fale le matai o Iosefa.

17 Ona ia faamatala atu lea iā te ia o ia upu: “O le auauna Eperu na e aumai, ua sau iā te aʻu ina ia fai aʻu ma mea e ula ai nisi. 18 Ae ina ua ou ee i luga ma tauvalaau, ona ia tuua lea o lona ofu i oʻu autafa ae sola i fafo.” 19 Ua faalogo le matai o Iosefa i upu a lana avā ua fai atu iā te ia: “E faapea ma faapenei le mea na faia e lau auauna iā te aʻu,” ona matuā ita ai lea o ia. 20 Ona ave lea e le matai o Iosefa o ia ma tuu i le falepuipui, i le mea o loo taofia ai pagota a le tupu, ma ua ia nofo ai pea i le falepuipui.

21 Ae ua faatasi pea Ieova iā Iosefa ma faaalia pea le alofa faamaoni iā te ia, ma māfua ai ona fiafia le leoleo sili o le falepuipui iā te ia. 22 Ua tuu atu e le leoleo sili o le falepuipui le pule i lima o Iosefa i pagota uma o loo i le falepuipui; o ia foʻi e faatonuina mea uma ua latou faia i inā. 23 E leʻi vaai le leoleo sili o le falepuipui i se mea e tasi ua i ona lima, auā ua faatasi Ieova ma Iosefa ma ua taulau manuia mea uma ua ia faia ona o Ieova.

40 Ua mavae ia mea, ona agasala lea o le tautū uaina a le tupu o Aikupito ma le faifalaoa i lo laʻua alii, le tupu o Aikupito. 2 Ona matuā ita ai lea o Farao i ana tagata tāua e toʻalua, le pule o le ʻautautū uaina ma le pule o le ʻaufaifalaoa. 3 Ua ia tuu i laʻua i le falepuipui i le fale o le pule o le ʻauleoleo a le tupu, o le falepuipui foʻi lea o loo taofia ai Iosefa o se pagota. 4 Ua tofia Iosefa e le pule o le ʻauleoleo a le tupu e fai ma a la auauna; ma ua iai pea i laʻua i le falepuipui mo ni aso.

5 Ona fai ai lea o a la miti i le pō e tasi, e taʻitasi a la miti ma lona uiga, o i laʻua ia, o le tautū uaina ma le faifalaoa a le tupu o Aikupito o ē ua avea ma pagota i le falepuipui. 6 Ina ua sau Iosefa i le taeao ma vaai atu, ua mata faanoanoa i laʻua. 7 Ona ia fesili atu lea i tagata tāua a Farao o loo faatasi ma ia i le falepuipui i le fale o lona matai: “Aiseā ua lua mata faanoanoa ai i lenei aso?” 8 Ua la fai mai iā te ia: “Na faia ni a ma miti, ae e leai se isi e faamatalaina mai le uiga o ia mea iā i maʻua.” Ua fai atu Iosefa iā i laʻua: “Pe e lē o le Atua ea e na te faamatalaina uiga o mea? Faamolemole ia faamatala mai miti iā te aʻu.”

9 Ona faamatala lea e le pule o le ʻautautū uaina o lana miti iā Iosefa ma faapea mai iā te ia: “I laʻu miti, ua iai se vine i oʻu luma. 10 I luga o lea vine e iai lālā e tolu, ma e peiseaʻī ua fotu mai ai ni tātupu. Ua tutupu mai ona fuga, ona fua mai lea o fuifui vine pula. 11 Ua i loʻu lima le ipu a Farao, ona ou tago lea i fuifui vine ma tatau i le ipu a Farao. Ona ou tuu atu lea o le ipu i le aao o Farao.” 12 Ua fai atu Iosefa iā te ia: “O le uiga lenei o lau miti: O lālā e tolu, o aso ia e tolu. 13 E toe tolu aso ona tatalaina* lea o oe e Farao ma toe faafoʻi oe i lou tulaga; e te tuu atu le ipu a Farao i lona aao, e pei ona masani ai ona e faia, a o avea oe ma tautū uaina. 14 A ia e manatua mai pea aʻu pe a sologa lelei lou olaga, faamolemole, ia e alofa faamaoni iā te aʻu ma taʻu aʻu iā Farao, ma ia e faasaʻolotoina ai aʻu mai i lenei fale. 15 O le mea moni lava, na puʻe faamalosi aʻu ma aveese mai i le laueleele o tagata Eperu; a o lenei foʻi e leai saʻu mea na fai e tatau ai ona latou tuuina aʻu i lenei lua lea ua fai ma falepuipui.”

16 Ua iloa e le pule o le ʻaufaifalaoa ua ia faamatalaina se mea lelei, ona ia faapea mai lea iā Iosefa: “Sa fai foʻi laʻu miti e faapea sa i luga o loʻu ulu ni ato se tolu e tumu i falaoa papaʻe, 17 o le ato e pito i luga na iai meaʻai eseese na tao mo Farao, ma na ʻai e manufelelei ia mea sa i le ato na i luga o loʻu ulu.” 18 Ua tali atu Iosefa: “O le uiga lenei o lau miti: O ato e tolu, o aso ia e tolu. 19 E toe tolu aso ona tatalaina lea o oe e Farao e vavaeeseina lou ulu ma faatautau oe i le laau; ma e ʻai e manufelelei lou tino.”

20 I le aso lona tolu, o le aso fanau foʻi lea o Farao, ona ia faia lea o se taumafataga mo ana auauna uma, ma ua ia tatalaina* ai le pule o le ʻautautū uaina ma le pule o le ʻaufaifalaoa a o iai ana auauna uma. 21 Ua ia toe faaea le pule o le ʻautautū uaina i lona tulaga o se tautū uaina, ma ua faaauau ona ia tuu atu le ipu i le aao o Farao. 22 A o le pule o le ʻaufaifalaoa ua ia faatautauina, e pei ona faamatalaina e Iosefa iā i laʻua. 23 Ae peitaʻi, e leʻi manatuaina e le pule o le ʻautautū uaina Iosefa, ua galo pea o ia iā te ia.

^ Kene. 40:13 I le gagana Eperu, “ona faaeaina lea e Farao o lou ulu.”


^ Kene. 40:20 I le gagana Eperu, “ona faaeaina ai lea e ia o le ulu.”

41 Ua mavae tausaga atoatoa e lua ona fai ai lea o le miti a Farao e faapea, ua tū o ia i autafa o le vaitafe o le Naila. 2 Ua ō aʻe mai i le vaitafe o le Naila ni povi se fitu e tino lelei ma pepeti, ua aai i le vao o loo i autafa o le vaitafe o le Naila. 3 Ona sosoo lea ma le ō aʻe o isi povi e fitu mai i le vaitafe o le Naila, e tino leaga ma paeee, ua tutū i tafatafa o isi povi i le auvai o le vaitafe o le Naila. 4 Ua ʻai e povi tino leaga ma paeee, povi e fitu e tino lelei ma pepeti. Ona ala ai lea o Farao.

5 Ua toe moe o ia ma ua toe fai se isi ana miti. E faapea ua tutupu mai fuifui saito e fitu e lapopoʻa ma lelei mai i se ʻau e tasi. 6 Ona sosoo lea ma le tutupu mai o fuifui saito e fitu e mimiti ma ua mamae ona o le vevela o le matagi mai i sasaʻe. 7 Ua ʻai e fuifui saito mimiti ia fuifui saito e fitu e lapopoʻa ma matutua. Ona ala lea o Farao ma iloa ai o se miti.

8 Ua oo i le taeao ona atuatuvale ai lea o ia. Ua ia aami ositaulaga uma e faia faiga faaagaga o Aikupito ma ona tagata atamamai uma, ma ua faamatala atu e Farao ana miti iā i latou. Ae ua leai se tasi e mafai ona faamatalaina le uiga o ia miti iā Farao.

9 Ona faapea atu lea o le pule o le ʻautautū uaina iā Farao: “Ua ou manatua i le asō aʻu agasala ma oʻu masei. 10 Na toʻatamaʻi Farao i ana auauna. Ona ia tuuina lea o aʻu i le falepuipui o le fale o le pule o le ʻauleoleo a le tupu, o aʻu atoa ma le pule o le ʻaufaifalaoa. 11 Ua mavae lea ona fai lea o a ma miti i le pō e tasi, o aʻu ma ia. Na taʻitasi ma fai lana miti ae e tofu le miti ma lona uiga. 12 Na matou iai faatasi i inā ma se tama talavou Eperu, o le auauna foʻi a le pule o le ʻauleoleo a le tupu. Na ma faamatala iā te ia a maʻua miti, ona ia faamatala mai lea o uiga o ia miti iā i maʻua. Na ia faamatalaina le uiga o le miti a le tagata lava ia. 13 Na taunuu lava e pei ona ia faamatalaina iā i maʻua. Na ia toe faaeaina aʻu i loʻu tulaga, a o ia na ia faatautauina.”

14 Ona auina atu lea o le feʻau a Farao ina ia faavave ona aumai Iosefa mai i le lua lea na fai ma falepuipui. Ua sele lana ʻava* ma sui ona ofu ma alu atu i luma o Farao. 15 Ua fai atu Farao iā Iosefa: “Sa fai laʻu miti, ae e leai se tasi na mafai ona ia faamatalaina mai le uiga. Ae ua ou faalogo e uiga iā te oe, pe a e faalogo i se miti, e mafai ona e faamatala lona uiga.” 16 Ua tali mai Iosefa iā Farao: “E lē o aʻu! O le Atua na te aumaia se faamatalaga e logolelei iā Farao.”

17 Ua faamatala e Farao iā Iosefa e faapea: “I laʻu miti na ou tū i le auvai o le vaitafe o le Naila. 18 Na ō aʻe mai i le vaitafe o le Naila ni povi se fitu e tino lelei ma pepeti, ma aai i le vao i autafa o le vaitafe o le Naila. 19 Na sosoo ma le ō aʻe o isi povi e fitu, e tino vale ma leaga ma paeee. Ou te leʻi vaai muamua i ni povi leaga faapea i Aikupito. 20 Na ʻai e povi e tino paeee ma leaga ia povi pepeti e fitu ia na ō aʻe muamua. 21 Na ʻai e nei povi ia povi pepeti ae pei lava e leai ni mea na ʻai e ia povi, auā na tino leaga pea e pei ona iai muamua. Ona ou ala ai lea.

22 “Ua mavae lenā mea, ona ou vaaia lea i laʻu miti, ua tutupu mai o fuifui saito e fitu e matutua ma lelei mai i se ʻau e tasi. 23 Ona sosoo lea ma le tutupu mai o fuifui saito mamago e fitu, e mimiti ma ua mamae ona o le vevela o le matagi mai i sasaʻe. 24 Na ʻai e fuifui saito mimiti ia fuifui saito lelei e fitu. Na ou faamatala atu i ositaulaga e faia faiga faaagaga, ae e leai se tasi na mafai ona ia taʻu mai iā te aʻu.”

25 Ona fai mai lea o Iosefa iā Farao: “E tasi lava le uiga o le miti a Farao. O mea o le a faia e le Atua moni, ua ia faamatala mai iā Farao. 26 O povi lelei e fitu, o tausaga ia e fitu. E faapena foʻi fuifui saito lelei e fitu, o tausaga ia e fitu. E tasi lava le uiga o le miti. 27 O povi paeee ma leaga e fitu na sosoo mai, o tausaga ia e fitu; o fuifui saito e fitu ia e leaga ma ua mamae ona o le vevela o le matagi mai i sasaʻe, o tausaga ia e fitu o le oge. 28 O le mea lenei ua ou taʻu atu iā Farao: O mea o le a faia e le Atua moni, ua ia faaali mai iā Farao.

29 “E oo mai tausaga e fitu e mau ai le atunuu o Aikupito. 30 Peitaʻi ane, e sosoo mai ma tausaga e fitu e oge ai, o le a galo le mau sa iai le laueleele o Aikupito ma o le a matuā afāina le atunuu i le oge. 31 E lē toe iloa foʻi le mau sa iai i le atunuu ona o le oge lea e sosoo mai, auā o le a matuā mataʻutia lava. 32 O le faaalia faalua mai o le miti iā Farao, ua faamaonia ai ua faamausalī e le Atua moni lenei mea, ma e vave foʻi ona faataunuu e le Atua moni lenei mea.

33 “O lea, ia saʻili e Farao se tagata e faautauta ma atamai, ma tofia o ia e fai ma pule i le atunuu o Aikupito. 34 Ia tofia e Farao ni ovasia i le atunuu, ma a o faagasolo tausaga e fitu o le mau, ia faaputu e ia le tasi vaelima o faaeleeleaga o le fanua o le atunuu o Aikupito. 35 Ia latou ao mai meaʻai i tausaga o le mau, ma ia faaputu i totonu o aai ma leoleo ai, o nei fatu o Farao e ana. 36 O nei faaputuga o meaʻai o le a fafaga ai le nuu mo tausaga e fitu o le oge, lea o le a oo iā Aikupito, ina ia aua neʻi faaumatia le atunuu ona o le oge.”

37 Ua lelei lea faamatalaga i le manatu o Farao ma ana auauna uma. 38 Ona faapea atu lea o Farao i ana auauna: “Pe e mafai ea ona maua se isi e pei o lenei tagata o lē ua iai le agaga o le Atua?” 39 Ona fai atu lea o Farao iā Iosefa: “Talu ai ua faaalia mai e le Atua iā te oe nei mea uma, ua leai se tasi e faautauta ma atamai e pei o oe. 40 O le a e pule i loʻu fale, ma e usitaʻi foʻi oʻu tagata iā te oe i mea uma. Ae ou te sili iā te oe, ona ua ou nofo i le nofoālii.” 41 Ua faapea atili atu Farao iā Iosefa: “O le mea lea, ua ou tofia ai oe e pule i le atunuu atoa o Aikupito.” 42 Ona aveese lea e Farao o lana mama faamaufaailoga mai i lona lima ma tuu i le lima o Iosefa, ua faaofu o ia i ofu e fai i ʻie lino lelei, ma faaula i le asoa auro. 43 Ua ia faatiʻetiʻe o ia i le kariota lona lua ina ia faamamaluina ai o ia e tagata e ala i le muamua atu ma alalaga, “Avareki!”* o lea ua tofia ai o ia e pule i le atunuu atoa o Aikupito.

44 Ua toe faapea atu Farao iā Iosefa: “O aʻu o Farao, ae e leai se mea e mafai ona faia* i Aikupito atoa e aunoa ma lau faatagaga.” 45 Ua faaigoa e Farao o Iosefa iā Sapenapaenea* ma tuu atu iā te ia Asenati le afafine o Potifere, le ositaulaga o Onu, e fai ma ana avā. Ona femalagaaʻi solo lea o Iosefa i le atunuu atoa o Aikupito. 46 E tolu sefulu tausaga o Iosefa ina ua tū o ia i luma o Farao le tupu o Aikupito.

Ona alu atu lea o Iosefa mai i luma o Farao ma femalagaaʻi solo i Aikupito atoa. 47 A o faagasolo le fitu tausaga o le mau, ua faateleina fua o faaeleeleaga o le laueleele. 48 Ua faaauau ona ia aoaoina meaʻai i tausaga e fitu na mau ai le atunuu o Aikupito, ma ua faaputu i aai taʻitasi. O meaʻai ua maua i le fanua ua siʻomia ai le aai, ua ia teuina i totonu o lea lava aai. 49 Ua faaauau ona faaputu e Iosefa o fatu ma ua matuā tele lava fatu, e pei o le oneone o le sami, seʻia oo ina lē toe faitauina auā ua lē mafaitaulia.

50 A o leʻi oo i le tausaga o le oge, ua fanaua e Iosefa ni atalii se toʻalua, ia na fanaua mai iā te ia e Asenati le afafine o Potifere le ositaulaga o Onu. 51 Ua faaigoa e Iosefa le ulumatua o Manase,* auā na ia faapea ane, “O le Atua ua māfua ai ona galo iā te aʻu oʻu mafatiaga, ma le aiga atoa o loʻu tamā.” 52 Ua ia faaigoa le lona lua o Efaraima* auā na ia faapea ane, “Ua faauluolaina aʻu e le Atua i le atunuu na ou puapuagatia ai.”

53 Ua faasolo ina faaiʻuiʻu tausaga e fitu o le mau i le atunuu o Aikupito, 54 ae ua amata ona oo mai tausaga e fitu o le oge, e pei ona fai atu ai Iosefa. Ua oo le oge i atunuu uma, ae i Aikupito ua maua ai meaʻai. 55 Mulimuli ane, ua oo atu le oge i le atunuu atoa o Aikupito, ma ua talosaga atu tagata iā Farao mo ni meaʻai. Ona fai atu lea o Farao i tagata Aikupito uma: “Ia ō atu iā Iosefa. O le ā lava le mea e fai atu ai o ia iā te outou, ia outou faia.” 56 Ua oo le oge i le lalolagi atoa. Ona tatala lea e Iosefa o fale na teu ai fatu ia ua iā i latou, ma faatau atu i tagata o Aikupito, auā ua mataʻutia tele le oge i Aikupito. 57 Ua gasolo ane foʻi tagata o le lalolagi uma i Aikupito e faatau mai ni meaʻai mai iā Iosefa, auā ua mataʻutia tele le oge i le lalolagi atoa.

^ Kene. 41:14 I le gagana Eperu, e ono uiga atu i le seleina o le ʻava faapea foʻi ma le ulu.


^ Kene. 41:43 I le gagana Eperu, “A·vrékh” e lē o mautinoa le uiga tonu o lenei faaupuga auā o le upu i le gagana Aikupito ae ua sipelaina i mataʻitusi i le gagana Eperu.


^ Kene. 41:44 I le gagana Eperu, “e lē sii e se tasi lona lima po o lona vae.”


^ Kene. 41:45  Atonu, “O Lē e Faaalia Mea Lilo.”


^ Kene. 41:51 O lona uiga, “O Lē ua Māfua ai Ona Galo.”


^ Kene. 41:52 O lona uiga, “Taulau Manuia.”

42 Ua iloa e Iakopo ua iai meaʻai i Aikupito. Ona fai atu lea o Iakopo i ona atalii: “Aiseā ua outou fevaaiaʻi ai?” 2 Ua ia toe faapea atu: “Ua ou faalogo o loo iai meaʻai i Aikupito. Ia outou ō ifo ma faatau mai ni meaʻai, ina ia tatou ola ai ae lē feoti i le fia aai.” 3 Ua ō ifo uso e toʻasefulu o Iosefa e faatau mai ni fatu mai i Aikupito. 4 Ae ua lē tuu atu e Iakopo o Peniamina, le uso o Iosefa, e ō ma isi ona uso, auā ua faapea atu o ia: “Neʻi tupu iā te ia se faalavelave faafuaseʻi ma oti ai.”

5 Ua ō atalii o Isaraelu faatasi ma isi o ē ō atu e faatau, auā ua iai pea le oge i le laueleele o Kanana. 6 Ua pule Iosefa i le atunuu atoa. O ia lea o loo faatauina atu meaʻai i tagata e ō mai mai i atunuu eseese o le lalolagi. Ona ō mai lea o uso o Iosefa i ona luma, ma ifo toʻele iā te ia. 7 Ina ua vaai atu Iosefa i ona uso, ona ia iloa lea o i latou, ae ua ia lē faailoa atu o ia iā i latou. Ua ia tautala paū atu iā i latou ma faapea atu: “O fea tou te ō mai ai?” ua latou tali mai: “Matou te ō mai mai i Kanana e faatau ni meaʻai.”

8 Ua iloa e Iosefa ona uso a ua latou lē iloa o ia. 9 Ona manatua loa lea e Iosefa o ana miti sa fai e uiga iā i latou, ua ia faapea atu: “O outou o sipai!* Ua outou ō mai e vaavaai i se mea e osofaʻiagofie ai le atunuu!” 10 Ua latou fai mai iā te ia: “E leai, le alii e, ua ō mai au auauna e faatau ni meaʻai. 11 O i matou uma o atalii o le tagata e toʻatasi. O i matou o ni tagata faamaoni. E lē o ni sipai au auauna.” 12 A ua ia fai atu iā i latou: “E leai! Ua outou ō mai e vaavaai i se mea e osofaʻiagofie ai le atunuu!” 13 Ona latou faapea mai lea: “O au auauna, o le ʻauso e toʻasefulu lua. O i matou o atalii o le tagata e toʻatasi i le atunuu o Kanana; a o le uii, o loo iai ma lo matou tamā i le asō, a ua leai le isi.”

14 Ae peitaʻi, ua fai atu Iosefa iā i latou: “Ua saʻo upu ua ou fai atu ai iā te outou, ‘O outou o sipai!’ 15 O le a faapenei ona tofotofoina outou. O loo soifua Farao, e tou te lē ō ese mai i inei, seʻi vaganā ua sau lo outou uso aupito i laʻitiiti i inei. 16 Ia alu se tasi o outou e aumai lo outou uso a o saisaitia outou, ina ia tofotofoina ai a outou upu pe moni. Ae afai e leai, o loo soifua Farao, o outou o sipai.” 17 Ua ia taofia i latou i le falepuipui mo aso e tolu.

18 Ua mavae lea mea, ona faapea atu lea o Iosefa iā i latou i le aso lona tolu: “Ia faia lenei mea ma ia ola ai. Ou te mataʻu i le Atua moni. 19 Afai tou te faamaoni, ia saisaitia se tasi o o outou uso i lenei falepuipui, a ia ō isi o outou, ia ave meaʻai mo ē ua fia aai i lo outou aiga. 20 Ona outou aumaia ai lea o lo outou uso aupito i laʻitiiti iā te aʻu, ina ia faamaonia ai a outou upu; ma outou lē feoti ai.” Ua latou faia faapea.

21 Ona faapea ane lea o le tasi i le isi: “E lē taumatea ua tatou nofosala ona o lo tatou uso, auā na tatou vāai i ona puapuaga a o ia ʻaiʻoi mai ia tatou alolofa atu iā te ia, ae tatou te leʻi faalogo lava. O le mea lea ua oo mai ai nei puapuaga iā i tatou.” 22 Ona tali mai lea o Reupena e faapea: “Po ou te leʻi fai atu ea iā te outou, ‘Aua neʻi faia se mea leaga i le tama,’ ae e tou te leʻi faalogo lava? A o lenei, ua tatau ona tauia lona toto.” 23 A ua lē iloa e i latou o loo malamalama Iosefa i a latou tala, auā ua iā i latou ma ia le faaliliu upu. 24 Ua alu ese o ia mai iā i latou ma ua tagi. Ona toe foʻi mai lea o ia iā i latou ua talanoa atu, ma ave Simeona mai iā i latou ma saisaitia o ia i o latou luma. 25 Ua mavae lea, ona poloaʻi atu lea o Iosefa i ana auauna, ona latou faatutumu ai lea o a latou taga i meaʻai. Ia toe faafoʻi atu tupe a tamāloloa i a latou lava taga, ma avatu iā i latou ni meaʻai mo le malaga. Ona faia lea faapea iā i latou.

26 Ua faaee a latou taga o meaʻai i luga o a latou asini, ma ō ese loa mai i lea mea. 27 Ina ua oo i le mea e api ai, ona tatala lea e se tasi o lana taga ina ia avatu se meaʻai i lana asini, ona iloa ai lea e ia o ana tupe, auā foʻi o loo i le gutu o lana taga. 28 Ona ia fai atu lea i ona uso: “Ua toe faafoʻi mai aʻu tupe ma o loo i totonu o laʻu taga!” Ua latou popole ma gatete i le fefefe, ua faapea atu le tasi i le isi: “O le ā lenei mea ua faia e le Atua iā i tatou?”

29 Mulimuli ane, ua latou oo i Kanana iā Iakopo lo latou tamā, ma ua latou faamatala atu mea uma na tutupu iā i latou e faapea: 30 “Na tautala paū mai iā i matou le tamāloa o lē ua avea ma alii o le atunuu, auā na ia manatu o i matou o ni sipai i le atunuu. 31 Ae na matou fai atu iā te ia, ‘O matou o tagata faamaoni. E lē o matou o ni sipai. 32 O i matou o le ʻauso e toʻasefulu lua, o atalii o lo matou tamā. Ua lē o toe iai le tasi, ae o le uii o loo faatasi ma lo matou tamā i le asō i le atunuu o Kanana.’ 33 A ua faapea mai le tamāloa o lē ua avea ma alii o le atunuu iā i matou, ‘O le mea lenei ou te iloa ai lo outou faamaoni: Ia nofo se toʻatasi o o outou uso faatasi ma aʻu. A ia outou ō ma ave meaʻai mo ē o fia aai i lo outou aiga. 34 Ia aumai lo outou uso aupito i laʻitiiti iā te aʻu, ina ia ou iloa ai e lē o outou o ni sipai a o ē e faamaoni. Ou te toe avatu lo outou uso iā te outou, ma outou faaauau ona faatau meaʻai mai i lo matou atunuu.’”

35 Ua latou saati a latou taga, ua iai fusi tupe a le tagata lava ia i lana lava taga. Ua latou vāai uma iai faatasi ma lo latou tamā i a latou fusi tupe, ona latou fefefe uma ai lea. 36 Ua fai atu Iakopo lo latou tamā iā i latou: “Ua outou aveese laʻu fanau! Ua lē toe iai Iosefa, ua lē toe iai foʻi Simeona, a o lenei o le a outou ave foʻi ma Peniamina! Aiseā ua tutupu ai nei mea uma ia te aʻu?” 37 Ua fai mai Reupena i lona tamā: “Pe afai ou te lē toe aumaia o ia iā te oe, ia e fasiotia oʻu atalii e toʻalua. Ia tuu mai o ia ou te vaaia, ma ou te toe aumaia foʻi o ia iā te oe.” 38 Peitaʻi ua ia faapea atu: “E lē alu ifo loʻu atalii faatasi ma outou, ona ua oti lona uso a ua tuua toʻatasi ai na o ia. Pe a tupu se faalavelave faafuaseʻi ma oti ai o ia i le ala tou te ō ai, ona outou aveina ifo lea o oʻu lauulu sinā i le Tuugamau,* ma le faanoanoa.”

^ Kene. 42:9 Po o “ē ō atu faalilolilo e mataʻi le nuu.”


^ Kene. 42:38 Tagaʻi i le Faaopoopoga e 6.

43 Ua mataʻutia tele le oge i le atunuu. 2 Ua faasolo foʻi ina uma ona ʻai meaʻai na latou aumaia mai i Aikupito, ona fai atu lea o lo latou tamā iā i latou: “Ia toe ō atu ma faatau mai ni nai meaʻai mo i tatou.” 3 Ua tali mai Iuta iā te ia: “Na matuā lapataʻia i matou e le tamāloa e faapea, ‘E lē mafai ona outou toe vāai mai iā te aʻu, seʻi vaganā ua outou aumaia lo outou uso.’ 4 Afai e te tuu mai lo matou uso matou te ō, matou te lotomalilie e ō ifo e faatau mai meaʻai mo oe. 5 Ae afai e te lē tuu mai o ia, e matou te lē ō, auā na faapea mai lava le tamāloa iā i matou, ‘E lē mafai ona outou toe vāai mai iā te aʻu, seʻi vaganā ua outou aumaia lo outou uso.’” 6 Ua faapea atu Isaraelu: “Aiseā ua outou faatigā ai iā te aʻu? Aiseā foʻi na outou taʻu ai i le tamāloa e iai le isi o outou uso?” 7 Ua latou tali mai: “Na fesili saʻo mai lava le tamāloa e faatatau iā i tatou ma o tatou aiga, e faapea, ‘Po o soifua pea lo outou tamā? Pe e iai se isi o outou uso?’ ma na matou taʻu atu iā te ia e tusa ma ia mea moni. O ai na iloa o le a faapea mai o ia, ‘Ia aumai i inei lo outou uso’?”

8 Mulimuli ane, ona fai mai lea o Iuta i lona tamā o Isaraelu: “Ia tuu mai le tama ma te ō, ia matou sauni ma ō atu, ina ia tatou ola pea ae e lē feoti ai, o i matou, o oe, ma a matou fanau iti. 9 E faitalia aʻu ma vaai lelei o ia. Ia e faasalaina aʻu ona o ia. Afai ou te lē toe aumaia o ia ma tuuina atu iā te oe, ona ou agasala ai lea iā te oe mo le olaga atoa. 10 Ana matou lē faatuai, semanū ua faalua ona matou ō ma ō mai.”

11 Ona faapea atu lea o Isaraelu lo latou tamā iā i latou: “Afai o le tulaga lea, ia fai lenei mea: Ia ave mea aupito lelei o le laueleele i a outou ato, ma avatu i le tamāloa e fai ma meaalofa: O sina pasama, o sina meli, o pulu mai i se laau, o pulu mai i paʻu o laau, o fua o le petuni ma le sekati.* 12 Ia faaluaina tupe i o outou lima; o tupe foʻi na toe faafoʻi mai i gutu o a outou taga, ia outou ave foʻi i o outou lima. Atonu o se mea sesē na tupu. 13 Ia sauniuni loa ma toe foʻi i le tamāloa, ma ave lo outou uso. 14 Tau ina ia faapogaia e le Atua e ona le malosi uma lava, le alofa mutimutivale o le tamāloa iā te outou, ma ia faasaʻoloto mai ai le isi o outou uso ma Peniamina. A o aʻu, afai e ao ona aveesea laʻu fanau, ia faapea ia ona faia!”

15 Ua latou ave le meaalofa, ua latou ave foʻi tupe ua faaluaina i o latou lima atoa ma Peniamina. Ona latou ō lea ma agaʻi ifo i Aikupito, ma mulimuli ane ua tutū i luma o Iosefa. 16 Ina ua iloa atu e Iosefa ua latou ō mai ma Peniamina, ona ia fai atu lea i le tamāloa o lē na te vaaia lona fale: “Ia ave tamāloloa i le fale, ia fasi ni manu ma sauni se taumafataga, auā matou te aai faatasi ma tamāloloa i le aoauli.” 17 Ona faia loa lea e le tamāloa e pei ona fai atu ai Iosefa. Ua ave i latou e le tamāloa i le maota o Iosefa. 18 Ua fefefe i latou ona ua avatu i latou i le maota o Iosefa, ma ua latou faapea ane: “O tupe ia na toe tuu i a tatou taga i le taimi muamua, ua aumaia ai i tatou i nei, ina ia latou osofaʻia i tatou ma fai ma pologa ma ave a tatou asini!”

19 Ua latou sōsō atu i le tamāloa e vaaia le maota o Iosefa, ma talanoa atu iā te ia i luma o le faitotoʻa o le maota, 20 ma latou faapea atu: “Le alii e, matou te faamālūlū atu! Na matou ō mai lava i le taimi muamua e faatau ni meaʻai. 21 Ae o le mea na tupu, ina ua matou oo i le mea e api ai ma tatala a matou ato, vaai foʻi, na iai tupe a le tagata lava ia i le gutu o lana taga, o le aofaʻiga atoa o a matou tupe. O lea, ua matou mananaʻo ai e toe faafoʻi atu e o matou lima. 22 Ua matou aumaia nisi tupe i o matou lima e faatau ai ni meaʻai. Matou te lē iloa po o ai na tuua tupe i a matou taga.” 23 Ua ia faapea mai: “E lē afāina. Aua tou te fefefe. Na avatu e lo outou Atua ma le Atua o lo outou tamā oloa i a outou taga. Ua ou iloa na outou totogia meaʻai.” Ona ia aumaia lea o Simeona iā i latou.

24 Ua ave i latou e le tamāloa i totonu o le maota o Iosefa, ua ia avatu foʻi vai e fufulu ai o latou vae, ma avatu meaʻai mo a latou asini. 25 Ua latou sauniunia le meaalofa mo Iosefa a o leʻi sau o ia i le aoauli, auā na latou faalogo o i inā latou te aai ai. 26 Ua ulu atu Iosefa i le maota, ona latou avatu ai lea o le meaalofa mai i o latou lima iā te ia, ma faapaʻuʻū faō i ona luma. 27 Ua mavae lea, ona ia fesili atu lea po o manuia mai i latou, ma faapea atu: “Po o manuia lo outou tamā, le toeaina matua lea na outou taʻua? Po o soifua mai pea o ia?” 28 Ua latou faapea mai: “O loo manuia lo matou tamā, o lau auauna. O loo soifua pea o ia.” Ona latou punonou lea ma faapaʻuʻū faō.

29 Ua tepa aʻe o ia ma iloa atu Peniamina lona uso, o le tama a lona tinā, ona ia faapea atu lea: “Po o lo outou uso lea, o le uii lea na outou taʻua mai iā te aʻu?” Ona ia toe faapea atu lea: “Loʻu atalii e, tau ina ia alofagia oe e le Atua.” 30 Ua faatopetope ese Iosefa, ona ua matuā ootia ona faalogona ona o lona uso, ua ia suʻe se mea e tagi ai, ma ua alu i totonu o le potu, ua na o ia ma tagi ai. 31 Ona ia fufulu lea o ona mata, ua alu atu i fafo ma ua toʻa lelei ma faapea atu: “Ia laulau loa le meaʻai.” 32 Ona latou laulau ese atu lea o lana meaʻai, ua laulau ese foʻi meaʻai mo i latou, ua laulau ese foʻi meaʻai mo tagata Aikupito o ē ua aai faatasi ma ia, auā e lē mafai ona aai faatasi tagata Aikupito ma tagata Eperu, ona o se mea inosia i tagata Aikupito.

33 Ua latou nonofo i ona luma, ua nofo le ulumatua e tusa ma lana aiā o le ulumatua e oo lava i lē e aupito i laʻitiiti e tusa ma lona tulaga o le uii; ua fetilofaʻi solo i latou ma le ofo. 34 Ua ia faatonuina ina ia avatu pea meaʻai iā i latou mai i meaʻai ua i ona luma, ae e faalima ona ia faatelē le meaʻai a Peniamina nai lo o isi uma. Ua latou faaauau ona fai le taumafataga ma feinu seʻia oo ina faamalieina i latou.

^ Kene. 43:11 O le “petuni” i le faa-Peretania, o le Pistachio nut. O le “sekati” i le faa-Peretania, o le Almond.

44 Mulimuli ane, ua ia faatonuina le tamāloa o lē e na te vaaia lona maota, e faapea: “Ia faatutumu taga a tamāloloa i meaʻai i le tele e latou te mafaia ona ave, ma tuu tupe a le tagata lava ia i le gutu o lana lava taga. 2 Ae ia tuu laʻu ipu, le ipu siliva i le gutu o le taga a le uii ma le tupe mo ana meaʻai.” Ona faia lea e le tamāloa e pei ona faatonuina ai o ia e Iosefa.

3 Ua malama aʻe le taeao, ona tuuina atu lea o nei tagata e ō, o i latou ma a latou asini. 4 Ua ō atu i latou i fafo mai i le aai. E leʻi mamao se mea ua oo i ai, ae faapea atu loa Iosefa i le tamāloa o lē e na te vaaia lona maota: “Ia e alu! Ia tuliloa ma ia maua i latou ma fai atu iā i latou, ‘Aiseā ua outou taui mai ai le lelei i le leaga? 5 Pe e lē o le ipu ea lenei e taumafa ai loʻu matai ma o le mea foʻi lea e na te faitau ai ma le saʻo faailoga o mea o le a tutupu? Ua matuā leaga le mea ua outou faia.’”

6 Mulimuli ane, ua ia maua i latou ma fai atu iā i latou ia upu. 7 A ua latou fai mai iā te ia: “Aiseā ua saunoa ai faapena lo matou alii? E lē taitai lava ona faia e au auauna se mea faapena. 8 Auā foʻi, o tupe na maua i gutu o a matou taga, na matou ō mai mai i Kanana ma toe aumai iā te oe. E faapefea la ona matou gaoia se siliva po o se auro mai i le maota o lou matai? 9 O le pologa e maua ai le ipu, ia oti o ia, ma ia fai foʻi i matou ma pologa i lo matou matai.” 10 Ona ia faapea atu lea: “Ia faapea ona faia e pei ona outou fai mai ai. O lea, o lē e maua i ai le ipu e fai o ia ma aʻu pologa, ae e mamā lava outou.” 11 Ua taʻitasi ma faavave ona tuu i lalo lana taga i le eleele, ma taʻitasi ma tatala lana taga. 12 Ua ia suʻe māeʻaeʻa i taga a i latou uma. Ua ia amata i le taga a le ulumatua ma faaiʻu i le taga a le uii. Mulimuli ane, ona maua lea o le ipu i le taga a Peniamina.

13 Ona latou saeia lea o o latou ofu tele ua taʻitasi ma faaee lana avega i luga o lana asini, ma toe foʻi atu i le aai. 14 Ua ō Iuta ma ona uso i le maota o Iosefa, a o iai pea o ia i inā; ona latou faapaʻuʻū faō lea i ona luma. 15 Ua fai atu Iosefa iā i latou: “O le ā ea lenei mea ua outou faia iā te aʻu? Pe tou te lē iloa ea o aʻu o le tagata e mafai ona faitau ma le saʻo faailoga o mea o le a tutupu?” 16 Ua tali mai Iuta: “O le ā se mea matou te fai atu ai i lo matou matai? O le ā sa matou upu? E faapefea ona matou faailoa atu e tonu i matou? Ua silafia e le Atua moni le agasala a au pologa. Ia fai i matou uma ma lē na maua i ai le ipu i lona lima ma pologa i lo matou matai!” 17 Ae peitaʻi ua ia faapea atu: “E leai, e lē taitai ona ou faia lenei mea! O le tagata na maua i ai le ipu i lona lima, o le a fai o ia ma aʻu pologa. Ae ia ō ma le saogalemu isi o outou, i lo outou tamā.”

18 Ona sōsō mai lea o Iuta iā te ia ma faapea mai: “Loʻu alii e, ou te talosaga atu iā te oe, faamolemole seʻi tuu mai i lau pologa e fai atu se tala a o faafofoga mai loʻu matai, ma ia aua e te soona toʻatamaʻi i lau pologa, auā ua faapei lava oe o Farao. 19 Na fesili mai loʻu matai i ana pologa e faapea, ‘Pe e iai so outou tamā po o so outou uso?’ 20 Ona matou fai atu lea i lo matou matai, ‘E iai lo matou tamā ua toeaina, ma e iai foʻi le tama na fanaua e ia ina ua toeaina, o ia lea o le uii. Ua oti lona uso, ae ua toe o ia le tama a lona tinā, ma ua matuā alofa lona tamā iā te ia.’ 21 Mulimuli ane na e saunoa mai i au pologa, ‘Ia aumai o ia iā te aʻu ina ia ou vaai ai iā te ia.’ 22 Ae na matou fai atu i lo matou matai, ‘E lē mafai ona tuua e le tama lona tamā. Auā afai e tuua e ia lona tamā, e oti ai lava lona tamā.’ 23 Ona e saunoa mai lea i au pologa, ‘E lē mafai ona outou toe vāai iā te aʻu, vaganā ua outou ō mai ma lo outou uso aupito i laʻitiiti.’

24 “Ina ua matou oo atu i lau auauna, o lo matou tamā, ona matou faamatala atu lea iā te ia o upu a lo matou matai. 25 Mulimuli ane, na faapea mai lo matou tamā, ‘Ia toe ō atu, e faatau mai ni nai meaʻai mo i tatou.’ 26 Ae na matou fai atu, ‘E lē mafai ona matou ō ifo. Afai matou te ō ma lo matou uso aupito i laʻitiiti, o le a matou ō ifo, auā e lē mafai ona matou toe vāai i le tamāloa pe a lē avatua lo matou uso aupito i laʻitiiti.’ 27 Ua faapea mai lau pologa, o lo matou tamā iā i matou, ‘Ua outou iloa lelei, e na o le toʻalua oʻu atalii na fanaua e laʻu avā. 28 Mulimuli ane, na alu ese mai iā te aʻu le tasi ma na ou faapea ane ai: “Oi auē, e mautinoa ua saeia o ia!” ma ou te leʻi toe vaai lava iā te ia e oo mai i le asō. 29 Ae afai e tou te ave foʻi o ia ma tupu ai se faalavelave faafuaseʻi ma oti ai o ia, ona outou aveina ifo lea o oʻu lauulu sinā i le Tuugamau* ma le tigā tele.’

30 “Talu ai ua sili le alofa o lau pologa, o lo matou tamā i le tama nai lo o lona naunau i lona lava ola, o le taimi lava ou te alu atu ai e aunoa ma le tama, 31 ae e iloa e ia e lē o alu atu le tama, ona oti ai lea, ma o le a aveina ifo e au pologa o lauulu sinā o lau pologa o lo matou tamā, i le Tuugamau ma le faanoanoa. 32 Auā o lau pologa e na te vaaia lelei le tama i le taimi e alu ese ai mai i lona tamā, ma na ou faapea atu, ‘Afai ou te lē toe aumaia o ia iā te oe, ona ou agasala ai lea i loʻu tamā e faavavau.’ 33 Faamolemole lava, ia tuu aʻu e fai ma pologa iā te oe e sui ai le tama, ae ia toe foʻi le tama ma ona uso. 34 E faapefea ona ou alu atu i loʻu tamā ae e lē o iā te aʻu le tama, ma iʻu ai ina ou vaai atu i le mala e oo i loʻu tamā?”

^ Kene. 44:29 Tagaʻi i le Faaopoopoga 6.

45 Ina ua faalogo Iosefa i ia faamatalaga, ona lē mafai ai lea ona taofiofia ona faalogona i luma o ē o loo tutū i ona autafa. Ua ia leotele atu: “Ia ō ese uma tagata mai i oʻu luma!” E leʻi tū mai foʻi se isi a o faailoa atu e Iosefa o ia i ona uso.

2 Ua amata ona leotele aʻe lana tagi, ua faalogo i ai tagata Aikupito, ma ua logotala ai foʻi tagata i le maota o Farao i lenei mea. 3 Ona fai atu lea o Iosefa i ona uso: “O aʻu o Iosefa. Po o soifua mai pea loʻu tamā?” Ae ua lē magagana ona uso i se tali e fai atu iā te ia, ona ua meia i latou iā te ia. 4 Ua fai atu Iosefa i ona uso: “Faamolemole, sōsō mai iā te aʻu.” Ona latou sōsō atu lea iā te ia.

Ua ia faapea atu: “O aʻu o Iosefa lo outou uso, o lē na outou faatau atu i Aikupito. 5 Aua tou te faanoanoa, ma aua foʻi tou te feita iā te outou lava, ona o lo outou faatauina o aʻu i inei; auā na auina mai aʻu e le Atua e muamua iā te outou ina ia faasaoina ai ola. 6 O le tausaga lona lua lenei o le oge i le lalolagi, ma o loo totoe isi tausaga e lima e lē toe suaina ai le laueleele pe faia ai foʻi se seleselega. 7 Ua auina mai aʻu e le Atua e muamua iā te outou ina ia faatotoe ai nisi o outou i le lalolagi, ma faasaoina ai outou i se laveaʻiga tele. 8 O lea, e lē o outou na auina mai aʻu i inei, ae o le Atua moni, ina ia tofia aʻu e fai ma tamā o Farao, ma alii i lona maota atoa, o lē foʻi e pule i le atunuu atoa o Aikupito.

9 “Ia faavave ona outou ō atu i loʻu tamā, ma outou fai atu iā te ia, ‘O le tala lenei a lou atalii o Iosefa: “Ua tofia e le Atua aʻu e fai ma alii i Aikupito atoa. Sau ia iā te aʻu. Aua e te tuai mai. 10 E te nofo i le laueleele o Kosena, ia e nofo latalata mai ai iā te aʻu, o oe ma ou atalii, o atalii o ou atalii, o au lafu mamoe ma lafumanu, ma mea uma ua iā te oe. 11 Ou te avatu foʻi iā te oe meaʻai i inā, auā ua toe lima tausaga o totoe o le oge; ina neʻi faamativaina ai oe ma lou aiga, ma fano ai au mea uma.”’ 12 Ua iloa mai e o outou mata ma mata o loʻu uso o Peniamina, o loʻu lava gutu o loo tautala atu iā te outou. 13 Ia outou taʻu atu i loʻu tamā loʻu mamalu i Aikupito, ma mea uma ua outou vāai i ai; ia outou faavave ma aumai loʻu tamā i inei.”

14 Ona ia fusi lea o le ua o Peniamina lona uso ma tagi, ua tagi foʻi Peniamina i lona ua. 15 Ua ia sogi i ona uso uma ma tagi ona o i latou, ona talanoa atu lea o ona uso iā te ia.

16 Ua oo atu le tala i le maota o Farao e faapea: “Ua ō mai uso o Iosefa!” Ua fiafia Farao ma ana auauna i lea tala. 17 Ua fai atu Farao iā Iosefa: “Ia fai atu i ou uso, ‘Ia faapenei ona fai: Ia faaee mea i a outou manu ave avega ma ō atu i Kanana, 18 ma aumai lo outou tamā ma ē uma i o outou fale ma ō mai i inei iā te aʻu, ou te avatu iā te outou mea lelei o le laueleele o Aikupito; ma e aai foʻi i mea e sili ona lelei mai i le fanua. 19 O oe foʻi ia e faatonu atu iā i latou: “Ia faapenei ona fai: Ia outou ave ni taavale toso mai i Aikupito e aumai ai a outou fanau iti, o a outou avā, ma ia tuu lo outou tamā i luga o se tasi o ia mea, ma ō mai i inei. 20 Aua foʻi neʻi outou manumanu i a outou meatotino, auā e fai mo outou mea lelei uma lava o le laueleele o Aikupito.”’”

21 Ona faia lea faapea e atalii o Isaraelu, ua avatu e Iosefa iā i latou ni taavale toso e pei ona faatonuina e Farao, ma avatu iā i latou ni meaʻai mo le malaga. 22 Ua ia avatu iā i latou taʻitoʻatasi se ofu tele, ae ua ia avatu iā Peniamina tupe siliva e tolu selau ma ofu tetele e lima. 23 A ua ia aauina atu i lona tamā mea nei: o asini e sefulu o loo ave ai mea lelei mai i Aikupito, ma asini fafine e sefulu o loo ave ai fatu, o falaoa ma isi meaʻai mo le malaga a lona tamā. 24 Ua ia fai atu iā i latou: “Aua neʻi outou femisaaʻi a o outou ō atu.” Ona ia tuu atu lea o ona uso e ō, ma latou ō ai loa.

25 Ona latou ō atu lea mai i Aikupito, ma mulimuli ane ua latou taunuu i le atunuu o Kanana i lo latou tamā o Iakopo. 26 Ua latou taʻu atu iā te ia e faapea: “O loo ola Iosefa, ma o ia lea o loo pule i le atunuu atoa o Aikupito!” Ae ua lotovaivai o ia ona e lē talitonu iā i latou. 27 A o latou faamatala atu upu uma a Iosefa na fai atu iā i latou, ma ua ia vaai foʻi i taavale toso ia na auina mai e Iosefa e aami atu ai o ia, ona toe malosi ai lea o le loto o Iakopo, o lo latou tamā. 28 Ua faapea atu Isaraelu: “Ua ou talitonu nei! O loo ola pea loʻu atalii o Iosefa! Seʻi oʻu alu atu e vaai iā te ia ae ou te leʻi oti!”

46 Ua ō Isaraelu ma i latou uma i lona aiga ma ō atu i Peresepa, ona ia faia lea o ni taulaga i le Atua o lona tamā o Isaako. 2 Ua fetalai mai le Atua iā Isaraelu i se faaaliga i le pō e faapea: “Iakopo, Iakopo e!” ua ia tali atu: “O aʻu lenei!” 3 Ua ia toe fetalai mai: “O aʻu o le Atua moni, o le Atua o lou tamā. Aua e te fefe e alu ifo i Aikupito, auā ou te faia oe ma se nuu tele i inā. 4 Ou te alu ifo faatasi ma oe i Aikupito ma ou te toe aumaia foʻi oe, e tuu foʻi e Iosefa ona lima i luga o ou mata.”*

5 Ua tulaʻi Iakopo ma alu ese mai i Peresepa, ma ua faaauau ona avatu e atalii o Isaraelu, o Iakopo lo latou tamā, o a latou fanau iti, ma a latou avā, i taavale toso na auina atu e Farao e aumai ai o ia. 6 Ua latou ave foʻi a latou lafumanu ma a latou oloa ia na faaputu i Kanana. Mulimuli ane, ua latou oo i Aikupito, o Iakopo ma lana fanau uma. 7 Ua ia aumaia ona atalii, o atalii o ona atalii, o ona afafine, ma afafine foʻi o ona atalii, e oo lava i lana fanau uma faatasi ma ia i Aikupito.

8 O igoa nei o atalii o Isaraelu, o ē na ō ifo i Aikupito: O Iakopo ma ona atalii: O le ulumatua a Iakopo o Reupena.

9 O atalii o Reupena, o Hanoka, o Falu, o Esarona ma Karame.

10 O atalii o Simeona, o Iemuelu, o Iaminu, o Oata, o Iakinu, o Soaro ma Sekulo le tama tama a le fafine Kanana.

11 O atalii o Levi, o Keresona, o Koato ma Merari.

12 O atalii o Iuta, o Eru, o Onani, o Selaa, o Faresa ma Sera. Ae na feoti Eru ma Onani i Kanana.

O atalii o Faresa, o Esarona ma Hamulu.

13 O atalii o Isakara, o Tulaga, o Puva, o Iope ma Semarona.

14 O atalii o Sepulona, o Seretu, o Aluna ma Ialelu.

15 O le fanau tama ia a Lea na ia fanaua iā Iakopo i Patanarama, faatasi ai ma lona afafine o Tina. O le fanau uma a ona atalii ma ona afafine e toʻatolu sefulu tolu.

16 O atalii o Kato, o Sefiona, o Haki, o Suni, o Eseponu, o Eri, o Aroti ma Areli.

17 O atalii o Asera, o Iemina, o Iesiva, o Iesivi, o Peria ma lo latou tuafafine o Sera.

O atalii o Peria, o Kaveru ma Mekielu.

18 O le fanau tama ia a Selepa, o lē na tuuina atu e Lapana iā Lea lona afafine. Ua ia fanaua mai iā Iakopo: o le fanau e toʻasefulu ono.

19 O le fanau tama a Rasela, le avā a Iakopo, o Iosefa ma Peniamina.

20 Ua fanaua e Iosefa i Aikupito o Manase ma Efaraima,* mai iā Asenati le afafine o Potifere le ositaulaga o Onu.

21 O atalii o Peniamina, o Pela, o Pekaru, o Asepelu, o Kera, o Naamanu, o Agi, o Roso, o Mepimu, o Hupimo ma Aratu.

22 O le fanau tama ia a Rasela na fanaua mai iā Iakopo. O le fanau uma e toʻasefulu fā i latou.

23 O atalii o Tanu; o Husema.

24 O atalii o Nafatali, o Iaseelu, o Kuni, o Iesaru ma Selimo.

25 O le fanau tama ia a Pila, o le fafine lea na avatu e Lapana i lona afafine o Rasela. Ua ia fanaua mai iā Iakopo; o le fanau uma e toʻafitu.

26 O i latou uma ia, na ō mai ma Iakopo i Aikupito, na tupuga mai iā te ia, e ese mai i avā a atalii o Iakopo. O tagata uma e toʻaono sefulu ono. 27 O atalii o Iosefa na fanaua mai iā te ia i Aikupito e toʻalua. O i latou uma mai i le aiga o Iakopo na ō atu i Aikupito e toʻafitu sefulu.*

28 Ua ia auina muamua atu Iuta iā Iosefa, e fesili atu iā te ia e uiga i Kosena. Mulimuli ane, ona latou taunuu lea i le laueleele o Kosena. 29 Ona sauni lea e Iosefa o lana kariota ma alu atu e feiloaʻi ma lona tamā o Isaraelu i Kosena. Ina ua ia vaai iā te ia, ua ia fusi i lona ua ma tagi pea lava i lona ua. 30 Ona fai atu lea o Isaraelu iā Iosefa: “Ua ou lotomalie nei ou te oti, auā o lea ua ou vaai i ou mata, o loo e ola.”

31 Ua fai atu Iosefa i ona uso ma tagata o le aiga o lona tamā: “Seʻi ou alu atu iā Farao ma fai atu iā te ia, ‘Ua ō mai i inei iā te aʻu oʻu uso ma tagata o le aiga o loʻu tamā, o ē sa iai i le atunuu o Kanana. 32 O nei tamāloloa o leoleo mamoe ma o tagata tausi manu i latou; ua latou aumaia i inei a latou lafu mamoe ma lafumanu, ma mea uma o loo iā i latou.’ 33 O le mea e tupu, afai e aami mai outou e Farao ma saunoa atu iā te outou e faapea, ‘O ā a outou galuega e fai?’ 34 Ona outou tali mai lea, ‘O au auauna na tausi lafumanu mai lava a o talavou e oo mai i le taimi nei, o i matou atoa ma o matou augātamā,’ ina ia outou nonofo ai i le laueleele o Kosena, auā e inosia leoleo mamoe i Aikupito.”

^ Kene. 46:4 O lona uiga, ia tapuni mata o Iakopo pe a oti o ia.


^ Kene. 46:20 I le Tusi Paia Eleni e taʻua o le Septuagint, ua faaopoopo isi igoa e lima. Atonu o le māfuaaga lea ua taʻua ai e Setefano tagata e 75 ae lē o le 70 i le tusi o Ga 7:14.


^ Kene. 46:27 Tagaʻi i le faamatalaga pito i lalo o le fuai e 20.

47 Ua sau Iosefa ma taʻu atu iā Farao e faapea: “Ua ō mai, loʻu tamā, o oʻu uso, o a latou lafu mamoe, o a latou lafumanu ma mea uma ua iā i latou mai i le laueleele o Kanana, ma ua iai nei i latou i le laueleele o Kosena.” 2 Ona ave lea e Iosefa o le toʻalima o ona uso ma aumaia i latou i luma o Farao.

3 Ua fesili mai Farao i ona uso: “O ā a outou galuega e fai?” Ona latou tali atu lea iā Farao: “O tausi lafu mamoe au auauna nei, o matou atoa ma o matou augātamā.” 4 Ua latou fai atu iā Farao: “Ua matou ō mai e aumau o ni tagata ese i lenei laueleele, ona ua leai se vao e aai ai le lafu a au auauna, auā ua matuā mataʻutia tele le oge i Kanana. Faamolemole, afai e te finagalo i ai, seʻi nonofo au auauna i le laueleele o Kosena.” 5 Ua fai mai Farao iā Iosefa: “Ua ō mai lou tamā ma ou uso i inei iā te oe. 6 Ua i ou luma le laueleele o Aikupito. Ia e tuuina atu lou tamā ma ou uso e nonofo i le vaega lauolaola o le laufanua. Ia nonofo i latou i le laueleele o Kosena, afai foʻi e te iloa o iai iā i latou ni tagata totoa, ia e tofia i latou e fai ma ē e pule i aʻu povi.”

7 Ua aumai e Iosefa lona tamā o Iakopo ma faafeiloaʻi atu o ia iā Farao, ona faamanuia atu lea o Iakopo iā Farao. 8 Ua fesili mai Farao iā Iakopo: “Ua fia nei tausaga o lou soifua?” 9 Ona fai atu lea o Iakopo iā Farao: “O aso ma tausaga o loʻu olaga, o le umi foʻi lenā na ou aumau ai o se tagata ese, e selau tolu sefulu tausaga. E itiiti ma lutia i faafitauli aso o tausaga o loʻu olaga, ma e leʻi aulia aso o tausaga o oʻu tamā i o latou aso na aumau ai o ni tagata ese.” 10 Ona faamanuia lea e Iakopo o Farao ma alu ese mai i luma o Farao.

11 O lea, ua tuuina atu e Iosefa lona tamā ma ona uso e nonofo i le atunuu o Aikupito ma ua avatu e fai mo i latou le vaega lauolaola o le laufanua, i le laueleele o Ramese e pei ona poloaʻi mai ai Farao. 12 Ua faaauau ona avatu e Iosefa meaʻai i lona tamā, i ona uso ma tagata uma o le aiga o lona tamā, e tusa ma le aofaʻiga o fanau.

13 Ua matuā leai ni meaʻai i le atunuu atoa, ona ua matuā mataʻutia le oge; ua lailoa le atunuu o Aikupito ma le atunuu o Kanana ona o le oge. 14 Ua alu atu Iosefa ma ao tupe uma ua maua i Aikupito ma Kanana ia na avatu e tagata e faatau ai meaʻai, ua aumaia pea e Iosefa nei tupe i le maota o Farao. 15 Ua oo ina uma tupe mai i Aikupito ma Kanana, ona ō mai lea o tagata Aikupito iā Iosefa ma faapea mai: “Ia aumai iā i matou ni meaʻai! Aiseā o le a matou feoti ai i ou luma ona ua leai ni tupe?” 16 Ua fai atu Iosefa: “Ia aumai a outou lafumanu, ae ou te avatu iā te outou meaʻai e sui ai a outou lafumanu pe afai ua leai ni tupe.” 17 Ua latou aumai a latou lafumanu iā Iosefa; ma ua avatu pea e Iosefa iā i latou o meaʻai e fesuiaʻi ma a latou solofanua, o mamoe ma ʻoti, o povi atoa ma asini, ua ia avatu pea iā i latou o meaʻai e fesuiaʻi ma a latou lafumanu i lenā tausaga.

18 Ua faasolo ina uma lenā tausaga, ua latou ō mai iā te ia i le isi tausaga ma faapea mai: “Le alii e, matou te mananaʻo e faailoa atu iā te oe, ina ia e silafia, ua avatu uma tupe ma lafumanu lalata iā te oe, lo matou alii. Ua leai ni mea o totoe i luma o lo matou alii ua na o o matou tino ma o matou fanua. 19 Aiseā o le a matou feoti ai i luma o ou fofoga, o i matou lava, ae tuufua o matou fanua? Ia faatauina atu i matou ma o matou fanua i meaʻai, ona fai lea o i matou ma pologa a Farao, o i matou ma o matou fanua; ma e tuu mai iā i matou o fatu e totō, ina ia matou ola ai ma lē feoti ma lē ʻainā ai le fanua.” 20 Ua faatau e Iosefa o fanua uma o tagata Aikupito mo Farao, auā ua taʻitasi tagata Aikupito ma faatau atu lona fanua, ona ua vevela tele le oge iā i latou; ma ua umia ai e Farao fanua uma.

21 Ua ia poloaʻi atu i tagata Aikupito mai i itu uma o le atunuu e ō atu e nonofo i aai. 22 E na o le fanua o ositaulaga na te leʻi faatauina, auā ua avatu e Farao i ositaulaga a latou meaʻai, ma ua latou aai i ia meaʻai ua avatu e Farao iā i latou. O le mea lea, ua latou lē faatauina atu ai o latou fanua. 23 Ona faapea atu lea o Iosefa i le nuu: “Silasila foʻi, ua ou faatauina i le asō outou ma o outou fanua mo Farao. O fatu ia mo outou ma ia outou totō i le fanua. 24 Pe a fua mai, ia outou avatu le tasi vaelima iā Farao, a o le fā vaelima e ave ma outou e fai ma fatu e totō i le fanua, ma fai ma a outou meaʻai, ma i latou ua i o outou fale, ma mea e ʻai ma a outou fanau.” 25 Ona latou fai mai lea: “Ua e faasaoina o matou ola. Ia fiafia mai lo matou alii iā i matou, e fai foʻi i matou ma pologa a Farao.” 26 Ua faia e Iosefa le tulafono lea ua oo mai i aso nei, e tusa ma fanua o Aikupito, ina ia maua e Farao le tasi vaelima o le seleselega. E na o fanua o ositaulaga o ni ē e faapitoa, e leʻi avea ma Farao.

27 Ua nonofo pea tagata Isaraelu i le atunuu o Aikupito i le laueleele o Kosena; ua nonofo pea i inā ma ua fanafanau ma faatoʻateleina i latou. 28 Ua nofo Iakopo i Aikupito mo tausaga e sefulu fitu, o lea o aso o Iakopo, o tausaga o lona olaga, e selau fā sefulu fitu tausaga.

29 Ua lata mai aso e maliu ai Isaraelu. Ona ia aami lea o lona atalii o Iosefa ma faapea atu iā te ia: “Afai ua e fiafia iā te aʻu, faamolemole ia tuu mai lou lima i lalo o loʻu ogāvae, ma ia e alofa faamaoni iā te aʻu ma ia maufaatuatuaina oe. Faamolemole, ia aua neʻi tanuina aʻu i Aikupito. 30 E ao ona ou taoto faatasi ma oʻu tamā, ia ave aʻe aʻu mai i Aikupito ma tanu aʻu i o latou tuugamau.” Ona tali mai lea o ia: “Ou te faia lava e tusa ma lau upu.” 31 Ua ia fai atu: “Ia e tautō mai iā te aʻu.” Ua ia tautō iā te ia. Ona punou ai lea o Isaraelu i le ulu o le moega.

48 Ua mavae ia mea, ona faapea mai lea o nisi iā Iosefa: “Silasila foʻi! ua vaivai lou tamā.” Ona ia ave lea o ona atalii e toʻalua o Manase ma Efaraima, ma ō atu iā Iakopo. 2 Ua oo atu le tala iā Iakopo e faapea: “Ua sau lou atalii o Iosefa iā te oe.” Ona taumafai malosi lea o Isaraelu ma nofo i luga o lona moega. 3 Ona fai atu lea o Iakopo iā Iosefa:

“Na faaali mai le Atua o Lē e ona le malosi uma lava iā te aʻu i Lusa i le laueleele o Kanana, ma na ia faamanuia mai iā te aʻu. 4 Na ia fetalai mai iā te aʻu, ‘Ou te faauluolaina oe, ma ou te faatoʻateleina oe, ou te fai oe ma faapotopotoga o nuu, ou te avatu lenei laueleele i lau fanau pe a mavae oe, e fai mo i latou mo se taimi umi lava.’ 5 O lenei, o ou atalii e toʻalua o ē na fananau iā te oe i Aikupito, ae ou te leʻi sau i Aikupito, o oʻu lava i laʻua. O Efaraima ma Manase e avea ma oʻu atalii e pei lava o Reupena ma Simeona. 6 O lau fanau foʻi e te fanaua mulimuli ane iā i laʻua, o lau fanau i latou. O le a latou maua le vaega o le laueleele lea e maua e o latou uso e fai ma o latou tofi. 7 A o aʻu, ina ua ou sau mai i Patana, na maliu Rasela i le ala a o ma faatasi i le laueleele o Kanana, ae ua fai si mamao o le ō atu i Efarata, o le mea lea na ou tanu ai o ia i le ala i Efarata, o Peteleema foʻi lea.”

8 Ua vaai atu Isaraelu i atalii o Iosefa ma faapea atu: “O ai i laʻua nei?” 9 Ua tali mai Iosefa i lona tamā: “O oʻu atalii ia na foaʻi mai e le Atua iā te aʻu i lenei mea.” Ona ia fai atu lea: “Faamolemole aumai i laʻua iā te aʻu, ina ia ou faamanuia iā i laʻua.” 10 Ua nenefu le vaai a Isaraelu auā ua toeaina lava o ia. Ua leaga lana vaai. Ua aumaia e Iosefa i laʻua e faalatalata iā te ia, ua ia sogi ma fusi iā i laʻua. 11 Ua toe faapea atu Isaraelu iā Iosefa: “Ou te leʻi manatu ou te toe vaai iā te oe, a o lenei, ona o le Atua ua mafai ai foʻi ona ou vaai i lau fanau.” 12 Ona aveese lea e Iosefa o i laʻua mai i tala ane o ona tuli; ma ua ia ifo toʻele.

13 Ua ave e Iosefa i laʻua, ua ia tago i le lima taumatau o Efaraima a o le itu tauagavale lea o Isaraelu, a ua ia tago i le lima tauagavale o Manase a o le itu taumatau lea o Isaraelu, ma avatu i laʻua iā te ia. 14 Ae peitaʻi, ua tuu e Isaraelu lona lima taumatau i luga o le ulu o Efaraima, e ui lava o ia o le uii, ma ua ia tuu lona lima tauagavale i luga o le ulu o Manase. Na ia tuu faapea ona lima ma le mautinoa, e ui ua ia iloa o Manase le ulumatua. 15 Ua ia faamanuia iā Iosefa ma faapea atu:

“O le Atua moni o lē na savavali ai i ona luma oʻu tamā o Aperaamo ma Isaako,
O le Atua moni o lē ua tausia aʻu i loʻu olaga atoa seʻia oo mai i le asō,
16 O le agelu o lē na faasaoina aʻu mai i oʻu puapuaga uma, ia faamanuia i nei tama.

Ia faaigoa foʻi i laʻua i loʻu igoa ma igoa o oʻu tamā, o Aperaamo ma Isaako,
Ia matuā faatoʻateleina i laʻua i le lalolagi.”

17 Ina ua vaai atu Iosefa o loo tuu pea le lima taumatau o lona tamā i luga o le ulu o Efaraima, ona lē malie ai lea o ia, ma ua ia taumafai e tago atu e aveese le lima o lona tamā mai le ulu o Efaraima, ae tuu i luga o le ulu o Manase. 18 Ua fai mai Iosefa i lona tamā: “Loʻu tamā e, aua le faia faapea, auā o le ulumatua lea. Ia tuu lou lima taumatau i luga o lona ulu.” 19 A ua musu pea lona tamā ma faapea atu: “O lea ou te iloa, loʻu atalii e, ua ou iloa. E fai foʻi o ia ma nuu ma o le a faatoʻateleina o ia. Ae e ui i lea, o le a sili lona uso laʻitiiti nai lo o ia, ma o le a faatoʻateleina ana fanau ina ia avea ma nuu e tele.” 20 Ona ia faaauau lea ona ia faamanuia atu iā i laʻua i lenā aso e faapea:

“O le a faamanuia pea tagata o Isaraelu ona o oe e faapea,
‘Tau ina ia faamanuia le Atua iā te oe e pei ona ia faamanuia iā Efaraima ma Manase.’”

O lea, ua ia faamuamua pea Efaraima nai lo o Manase.

21 Ua mavae lea, ona faapea atu lea o Isaraelu iā Iosefa: “Vaai oe, o le a ou oti, ae o le a faatasi pea le Atua ma outou, ma toe faafoʻi outou i le laueleele o o outou augātamā. 22 A o aʻu, ou te avatu iā te oe se isi fasi fanua e sili atu i lea ua maua e ou uso, lea na ou aumaia mai i lima o tagata Amorī e ala i laʻu pelu ma laʻu ʻaufana.”

49 Ua aami e Iakopo ona atalii ma faapea atu: “Ia potopoto mai, ae seʻi oʻu taʻu atu le mea o le a tupu iā te outou i aso o i luma. 2 Ia faapotopoto ma faalogo mai, outou o atalii o Iakopo, o lea ia outou faalogo iā Isaraelu o lo outou tamā.

3 “O Reupena, o oe o laʻu ulumatua, o loʻu malosi ma o oe na ou muaʻi fai fanau ai, na silisili lou mamalu, ma na silisili foʻi lou malosi. 4 O lau amio lē pulea e pei o le vai, aua neʻi faasilia ai oe, auā na e solia tofāga o lou tamā. Na e alu aʻe i loʻu moega. Na ia alu aʻe lava i ai!

5 “O Simeona ma Levi o le ʻauso i laʻua. Ua fai a laʻua pelu ma auupega e fasioti ai. 6 A o aʻu, aua neʻi oʻu faifai mea faatasi ma i laʻua. Aua neʻi oʻu faatasi i la laʻua faatasiga, auā o lo laʻua ita na la fasiotia ai tagata, ma o lo laʻua finau vale na la faapipili ai povi poʻa. 7 Ia fetuuina lo laʻua ita, ona e matuā leaga, ma le aasa o lo laʻua ita, ona e matuā sauā. Ou te vaevae i laʻua i le laueleele o Iakopo, ma ou te faataapeapeina i laʻua i Isaraelu.

8 “A o oe Iuta, e faaneenee atu ou uso iā te oe. E oo lou lima i tua o ua o ou fili. E faapaʻuʻū faō atalii o lou tamā iā te oe. 9 O Iuta o le tamaʻi leona. Loʻu atalii e, e te ʻai i mea na saeia, ona e toe alu aʻe ai lea. E te taoto ma faaloloa lou tino e pei o se leona. E pei foʻi o le leona, o ai sē e lototele e faaita iā te ia? 10 E lē liliuese le tootoo mai iā Iuta, ma le tootoo a le taʻitaʻi mai i ona vae, seʻia maliu mai Sailo;* ma e usiusitaʻi foʻi nuu iā te ia. 11 Ua ia nonoa lana asini i le vine ma le tama a lana lava asini fafine i se vine e lelei, e na te tāina ona ofu i le uaina ma lona ofu tele i le toto o fua o le vine. 12 Ua mūmū ona mata ona o le uaina, ma ua papaʻe ona nifo ona o le suāsusu.

13 “O Sepulona, o le a nofo o ia i nuu e latalata i le matafaga, ma e latalata ane o ia i le talafatai i le mea e taula ai vaa, ma o lona tuaoi o loo i le itulagi e agaʻi atu i Saitonu.

14 “O Isakara, o le asini malosi, o loo taoto i le va o ato e lua ia e ave ai avega. 15 E na te iloa e lelei le mea e mālōlō ai, ma e matagofie le laueleele; e punou ifo o ia ina ia amo avega i ona tauʻau, ma o le a faatigāina o ia i galuega mamafa.

16 “O Tanu, o se tasi o ituaiga o Isaraelu, e na te faamasino i ona tagata. 17 Ia pei Tanu o se gata i autafa o le auala, o se gata feʻai i le auala, e na te ūina le mulivae o le solofanua, ina ia paʻū ai i tua lē o loo tiʻetiʻe ai. 18 Ieova e, ou te faatalitali i le faaolataga mai iā te oe.

19 “A o Kato, e osofaʻia o ia e le ʻaufaomea, ae na te osofaʻia i latou o loo i le pito i tua.

20 “E lololo meaʻai e maua mai iā Asera, e na te avatu mea lelei o mea e fiafia i ai se tupu.

21 “O Nafatali o se ʻaila e saosaoa ma tiotio. O lē e tautala i upu e logomālie.

22 “O Iosefa o le lālā o le laau e fua mai ai ni fua. O ia o le lālā o le laau lea e ola i tafatafa o se vaipuna, ma ua oo atu ona lālā i luga o le pā. 23 Ae na faaauau ona osofaʻia o ia e i latou e fanafana aū, na latou fana atu iā te ia ma teuloto lo latou ita iā te ia. 24 A ua tumau pea lana ʻaufana, ma ua malolosi pea ona lima. O le Leoleo Mamoe, o le Maa o Isaraelu, e tupu mai i aao o Lē e Malosi o Iakopo. 25 O ia o le meaalofa mai i le Atua, o lē na tapuaʻi i ai lou tamā, o lē foʻi e fesoasoani iā te oe; e faatasi o ia ma Lē e ona le malosi uma lava, e faamanuia le Atua iā te oe i faamanuiaga mai i lugā, o faamanuiaga foʻi mai i vai loloto i lalo o le laueleele, ma faamanuiaga o susu ma le faaautama. 26 O faamanuiaga ua tuuina atu e lou tamā, e sili lea i lo o mea lelei o mauga o le vavau, e sili foʻi i le matagofie o aʻega ia e iai mo se taimi umi. E faaauau ona iai nei faamanuiaga i luga o le ulu o Iosefa, e oo lava i le tumuaʻi o lē ua filifilia mai i ona uso.

27 “O Peniamina, o le luko na te faaauau ona saeia. I le taeao e na te ʻai le manu ua maua, a o le afiafi e na te vaevaeina mea ua faoa.”

28 Na tupuga mai iā i latou nei ituaiga e sefulu lua o Isaraelu, ma o le mea lenei na fai atu ai lo latou tamā iā i latou a o ia faamanuia atu iā i latou. Na ia avatu iā i latou taʻitoʻatasi se faamanuiaga e fetaui lelei ma le tagata lava ia.

29 Mulimuli ane, ua ia poloaʻi atu iā i latou ma faapea atu: “E faatasia aʻu i oʻu tagata. Ia tanu aʻu faatasi ma oʻu tamā i le ana o loo i le fanua o Eferona le tagata Hetī, 30 i le ana o loo i le fanua o Makapelu lea o loo i luma o Mamere i le atunuu o Kanana, o le fanua lea sa faatau mai e Aperaamo mai iā Eferona le tagata Hetī e fai ma tuugamau. 31 O i inā na latou tanu ai Aperaamo ma lana avā o Sara. O i inā na latou tanu ai Isaako ma lana avā o Repeka, ma o i inā foʻi na ou tanuina ai Lea. 32 O le fanua sa faatau mai e iai le ana, e mai i atalii o Heti.”

33 Ua uma ona avatu e Iakopo poloaʻiga i ona atalii. Ona ia tuu lea o ona vae i luga o le moega ma maliu ai ma ua faatasia o ia ma ona tagata.

^ Kene. 49:10 O lona uiga, “O Lē ua Iai le Aiā.”

50 Ua punou Iosefa i luga o fofoga o lona tamā, ma ua tagi i ona luga ma sogi atu iā te ia. 2 Ua faatonu e Iosefa ana auauna o fomaʻi, ina ia atualalaina* lona tamā. Ona atualala ai lea e fomaʻi o Isaraelu, 3 ma e fā sefulu aso ua latou faia ai faapea iā te ia, auā o le aofaʻiga ia o aso e atualala ai, ma ua fetagisi pea tagata Aikupito mo le fitu sefulu aso ona o ia.

4 Mulimuli ane, ua uma aso na faanoanoa ai mo ia, ona fai atu lea o Iosefa i tagata i le maota o Farao e faapea: “Afai ua outou fiafia mai iā te aʻu, faamolemole, ia outou fai atu i luma o Farao, e faapea, 5 ‘Na fai mai loʻu tamā ou te tautō atu iā te ia ma na ia faapea mai: “Vaai oe! Ua lata ina ou oti. Ia e tanu iā te aʻu i loʻu tuugamau ua uma ona ou saunia mo aʻu i Kanana.” Faamolemole, ia tuu mai aʻu ou te alu aʻe e tanu loʻu tamā, ona ou toe sau ai lea.’” 6 Ona fai mai lea o Farao: “Ia e alu aʻe e tanu lou tamā e pei ona e tautō ai iā te ia.”

7 Ua alu aʻe Iosefa e tanu lona tamā, ma ua ō aʻe faatasi o ia ma auauna uma a Farao, o toeaina o lona aiga, atoa ma toeaina uma o le atunuu o Aikupito, 8 o i latou uma i le aiga o Iosefa, o ona uso ma i latou i le aiga o lona tamā. Ae ua latou tuua na o a latou fanau iti, o lafu mamoe ma lafumanu i le laueleele o Kosena. 9 Ua ō aʻe faatasi foʻi ma i latou o kariota ma tagata tiʻetiʻe solofanua, ma ua toʻatele la latou ʻaumalaga. 10 Ua latou oo i le mea e soli ai saito* a Atatu lea e latalata i Ioritana, ma o i inā ua latou matuā tagiauē ai ma tagituʻi, ma ua ia tausia le tū o le faavauvau mo lona tamā i aso e fitu. 11 Ua vāai tagata o le laueleele o Kanana, i tū o le faavauvau ua faia i le mea e soli ai saito a Atatu ma ua latou faapea ane: “Ua matuā tele lenei faavauvau ua faia e tagata Aikupito!” O le mea lea ua faaigoa ai lea mea o Apelamisarima* lea e latalata i Ioritana.

12 Ona faia lea e ona atalii iā te ia e pei ona ia poloaʻi atu ai iā i latou. 13 Ua ave o ia e ona atalii i Kanana, ma tanu ai o ia i le ana i le fanua o Makapelu, le fanua lea na faatau e Aperaamo e fai ma tuugamau, mai iā Eferona le tagata Hetī i luma o Mamere. 14 Mulimuli ane, ua toe foʻi Iosefa i Aikupito, o ia ma ona uso, ma i latou uma na ō aʻe faatasi ma ia e tanu lona tamā, ina ua uma ona tanu lona tamā.

15 Ua mavae le maliu o lo latou tamā, ona faapea ane lea o ona uso: “Atonu o loo teuloto lava e Iosefa lona ita iā i tatou, ma e mautinoa o le a ia toe taui mai iā i tatou ona o mea leaga uma na tatou faia iā te ia.” 16 Ua latou faailoa atu iā Iosefa lenei poloaʻiga i upu nei: “Na poloaʻi lou tamā a o leʻi maliu e faapea, 17 ‘O le mea lenei ia outou taʻu atu iā Iosefa: “Faamolemole, ou te ōle atu iā te oe, ia faamagalo le fouvalega a ou uso, ma a latou agasala ina ua latou faia mea leaga iā te oe.”’ O lea, faamolemole, ia faamagalo le fouvalega a nei auauna a le Atua o lou tamā.” Ina ua latou taʻu atu lea mea iā Iosefa, ona maligi ai lea o ona loimata. 18 Mulimuli ane, ona ō atu foʻi lea o ona uso ma faapaʻuʻū i ona luma ma faapea atu: “O i matou foʻi o au pologa!” 19 Ua faapea mai Iosefa iā i latou: “Aua tou te fefefe, auā po o aʻu ea e suitulaga i le Atua? 20 A o outou, na outou faufau leaga iā te aʻu. Ae e pei ona faamaonia i le asō, ua finagalo le Atua ina ia iʻu i le lelei, ina ia faasaoina ai le toʻatele o tagata. 21 O lea, aua tou te fefefe. Ou te avatu pea meaʻai iā te outou ma a outou fanau.” Ua ia faamāfanafana iā i latou ma tautala atu ma le mautinoa iā i latou.

22 Ona nofo pea lea o Iosefa i Aikupito, o ia ma le aiga o lona tamā; ma na ola Iosefa mo le selau sefulu tausaga. 23 Ua oo ina vaai Iosefa i atalii o Efaraima ua oo i le tupulaga lona tolu, faapea foʻi ma atalii o Makiro, le atalii o Manase. Ua pei lava i latou o ni fanau moni a Iosefa.* 24 Mulimuli ane ona fai atu lea o Iosefa i ona uso: “Ua lata ina ou oti; ae e mautinoa o le a silasila mai le Atua iā te outou, ma o le a ia aveina aʻe outou mai i lenei laueleele, i le laueleele na ia tautō e avatu iā Aperaamo, Isaako ma Iakopo.” 25 Ua fai atu Iosefa i atalii o Isaraelu ia tautō e faapea: “E mautinoa e silasila mai le Atua iā te outou. O lea, e ao ona outou ave aʻe oʻu ponaivi mai i inei.” 26 Ona maliu lea o Iosefa ina ua selau sefulu ona tausaga; ua latou atualala o ia, ma tuu ai i se pusa maliu i Aikupito.

^ Kene. 50:2 O le “atualalaina,” o le saunia lea o le tino oti e ala i le faaaogāina o uu manogi ina ia lē pala ai le tino.


^ Kene. 50:10 Pe e faasino atu foʻi i le karite. O le upu Peretania o le barley.


^ Kene. 50:11 O lona uiga, “O le faavauvau o tagata Aikupito.”


^ Kene. 50:23 I le gagana Eperu, “na sapasapaia i luga o tulivae o Iosefa.”

Esoto


1 O lenei, o igoa ia o atalii o Isaraelu na ō atu ma Iakopo i Aikupito; na ō e taʻitasi le tagata ma lona aiga: 2 o Reupena, o Simeona, o Levi, o Iuta, 3 o Isakara, o Sepulona, o Peniamina, 4 o Tanu, o Nafatali, o Kato ma Asera. 5 E toʻafitu sefulu i latou na tupuga mai iā Iakopo. A o Iosefa sa iai o ia i Aikupito. 6 Mulimuli ane, ua maliu Iosefa, atoa ma ona uso uma ma lea augātupulaga. 7 Ua fanafanau atalii o Isaraelu, ua faatoʻateleina ma faatupulaʻia; ua vave ona faatoʻateleina ma ua matuā malolosi i latou, ua faatumuina ai le atunuu iā i latou.

8 Mulimuli ane, ua soloaʻi ane i le malo o Aikupito se tupu fou, o lē na te lē iloa Iosefa. 9 Ua ia fai atu i ona tagata: “Faauta! Ua sili atu ona toʻatele ma malolosi tagata Isaraelu nai lo o i tatou. 10 O lea, seʻi o tatou faautauta i le feagai ai ma i latou, ina neʻi faatoʻateleina pea i latou. Auā pe a tupu se taua, ona latou ʻau lea ma ē e ʻinoʻino mai iā i tatou, ma latou tau ma i tatou ma ō ese mai i lenei atunuu.”

11 Ona latou tofia lea o taʻitaʻi e faamalosia i latou e faia galuega mamafa, ina ia faatigāina ai i latou i avega mamafa; ua latou fausia aai e fai ma mea e teu ai oloa a Farao, o Pitoma ma Ramese. 12 Ae o le tele latou te faasauā ai iā i latou, o le tele foʻi lea o le faatoʻateleina ma le salalau solo o i latou i le laueleele, ma ua matuā fefefe ma feita ai i latou ona o le fanauga a Isaraelu. 13 O le mea lea ua faapologa ai e tagata Aikupito le fanauga a Isaraelu i faiga sauā. 14 Ua latou faatigāina pea iā i latou i le faapologaina o i latou i le faia o omea e faapipii ai mea ma piliki, ma faapologaina i le faia o galuega mamafa i le fanua, ioe, o a latou lava galuega mamafa uma na faapologaina ai i latou i faiga sauā.

15 Mulimuli ane, ua fai atu le tupu o Aikupito i faatosaga Eperu, o le igoa o le tasi o Sepela a o le igoa o le isi o Puʻa, 16 ioe, ua oo ina ia faapea atu: “Pe a faatigā o le a fananau* fafine Eperu ma oulua ō atu e fesoasoani e faafananau i latou, afai lua te iloa o se tama, ia oulua fasiotia; ae afai o se teine ona faasao lea.” 17 A ua matataʻu nei fafine faatosaga i le Atua moni, ma ua la lē faia le mea na fai atu ai le tupu o Aikupito iā i laʻua, ae ua la faasao le fanau tama. 18 Mulimuli ane, ua aami e le tupu o Aikupito ia fafine faatosaga ma fesili atu iā i laʻua: “Aiseā ua oulua faia ai lenei mea, ina ua oulua faasaoina le fanau tama?” 19 Ua tali mai nei fafine iā Farao: “E lē pei fafine Eperu o fafine Aikupito. Auā e malolosi ma muamua fananau ae e leʻi oo atu i ai faatosaga iā i latou.”

20 Ua agalelei le Atua i fafine faatosaga; ua faatoʻateleina ma ua atili malolosi ai le nuu. 21 Talu ai ua matataʻu ia fafine faatosaga i le Atua moni, ua ia faamanuia iā i laʻua e ala i le mauaina o ni aiga. 22 Mulimuli ane, ua poloaʻi atu Farao i ona tagata uma e faapea: “O pepe tama Eperu uma faatoʻā fananau, ia lafoaʻi i le vaitafe o le Naila, ae e faasao pepe teine uma.”

^ Eso. 1:16 I le gagana Eperu, “Pe a nofo i le nofoa e fananau ai.” Atonu e faasino atu i ni maa se lua po o ni piliki e saofaʻi ai le fafine i le taimi e fanau ai.

2 I na aso, na fai avā ai se tamāloa mai i le ituaiga o Levi, i se afafine o Levi. 2 Ua tō le fafine ma fanau mai se tama tama. Ua iloa e ia ua aulelei lana tama, ona ia natia lea o ia mo le tolu masina. 3 Ua lē toe mafai ona ia natia o ia, ona ia aumaia lea o se ato kome,* ua ia puluti i le tā,* ma tuu ai i totonu le tama, ona faaopeopea lea i le mea ua iai laau o ū e lata ane i le auvai o le vaitafe o le Naila. 4 Ua tū mamao atu lona tuafafine e vaai po o le ā se mea e tupu iā te ia.

5 Mulimuli ane, ona alu ifo ai lea o le afafine o Farao e tāʻele i le Vaitafe o le Naila, ae ua savavali ana auauna fafine i autafa o le Vaitafe o le Naila. Ona ia vaaia lea o se ato i le ogatotonu o laau o ū. Ua faavave ona ia auina atu lana teine pologa e aumai le ato. 6 Ina ua ia tatala le ato ona ia iloa ai lea o le tamaitiiti, ma o loo tagi o ia. Ona ootia lea o ia i le alofa iā te ia, e ui ua ia faapea ane: “O se tamaitiiti lenei a tagata Eperu.” 7 Ona fai mai lea o lona tuafafine i le afafine o Farao: “Ou te alu ea e aami se failele Eperu e sau iā te oe e na te tausi le tama mo oe?” 8 Ua fai atu le afafine o Farao iā te ia: “Inā alu ia!” Ona alu loa lea o le teineitiiti ma aami le tinā o le tamaitiiti. 9 Ua fai atu le afafine o Farao iā te ia: “Ia e ave lenei tamaitiiti ma tausi iā te ia mo aʻu, ae ou te avatu pea iā te oe lou totogi.” Ona ave lea e le fafine o le tamaitiiti ma tausi iā te ia. 10 Ua matua le tamaitiiti. Ona ia avatu lea o ia i le afafine o Farao, ma ua fai o ia ma ana tama; ua ia faaigoa iā te ia o Mose* ma ua faapea ane: “Auā na ou ave aʻe o ia mai i le vai.”

11 Ua oo i aso ua matua ma malosi ai Mose, ona ia alu atu lea e asiasi i ona uso, ma vaai i avega mamafa o loo latou tauaveina; ma ua ia iloa atu ai se tagata Aikupito o loo fasia se tagata Eperu, o se tasi o ona uso. 12 Ua fetilofaʻi solo ma ua leai se tasi na te iloa atu. Ona ia tā lea i le tagata Aikupito ma oti ai, ma ua ia nanā o ia i le oneone.

13 Ae i le aso na sosoo ai, ua alu atu o ia ma iloa ai ni tamāloloa Eperu se toʻalua o loo fetauaʻi. Ona ia fai atu lea i lē ua sesē: “Aiseā ua e tā ai i lou tuaoi?” 14 Ua ia tali mai: “O ai na tofia oe e fai ma perenise ma faamasino iā i maʻua? Po ua e fuafua ea e fasioti iā te aʻu e pei ona e fasiotia o le tagata Aikupito?” Ua fefe Mose ma faapea ifo: “E lē taumatea ua iloa lenei mea!”

15 Ua logotala Farao e uiga i lenei mea, ma ua ia fia fasioti iā Mose; ae ua sola Mose mai iā Farao ma alu atu e nofo i le laueleele o Mitiana; ina ua oo o ia i inā ona ia nofo lea e lata ane i se vaieli. 16 E toʻafitu afafine o le ositaulaga o Mitiana, ma e pei ona masani ai, ua latou ō mai ma asu aʻe vai e faatumu ai faatanoa e faainu ai le lafu a lo latou tamā. 17 E pei ona masani ai, e ō mai leoleo mamoe ma tutuliese i latou ma a latou lafu. Ona tulaʻi lea o Mose ma fesoasoani i ia fafine ma faainu i a latou lafu. 18 Ua latou ō mai i le fale i lo latou tamā o Reuelu, ma ua ia fai atu ma le ofo: “Aiseā ua outou vave mai ai i le fale i lenei aso?” 19 Ua latou fai mai: “Ua laveaʻi i matou e se tagata Aikupito mai i lima o leoleo mamoe, ma ua ia asu aʻe foʻi vai mo i matou ma ia faainu ai le lafu.” 20 Ona ia fai atu lea i ona afafine: “O fea la o iai o ia? Aiseā ua outou lē ō mai faatasi ai ma ia? Inā ō atu ma aami o ia ina ia ʻai sana meaʻai.” 21 Mulimuli ane, ua malie Mose e nofo faatasi ma le tamāloa, ma ua ia avatu lona afafine o Sepora e fai ma avā a Mose. 22 Mulimuli ane ua ia fanaua se tama tama, ma ua faaigoa e Mose o ia o Keresoma,* auā ua ia faapea ane: “Ua ou aumau i le nuu ese.”

23 Ua mavae atu le tele o aso, ona oti ai lea o le tupu o Aikupito, ae ua faaauau ona mafatia le fanauga a Isaraelu ona o le nofo pologa, ua feoi ona o tulaga leaga, ma ua oo atu la latou alaga mo se fesoasoani i le Atua moni, ona o lo latou nofo pologa. 24 Ua oo ina faafofoga le Atua i lo latou feoi ma ua ia manatua lana feagaiga na faia ma Aperaamo, o Isaako ma Iakopo. 25 Ua silasila ifo le Atua i le tulaga o le fanauga a Isaraelu ma ua liuliualo mai le Atua iā i latou.

^ Eso. 2:3 Po o se pusa laʻitiiti faatafafā o le laau o le ū.


^ Eso. 2:3 I le gagana Eperu, o le “pulu emeri, ma le pulu safeta.”


^ Eso. 2:10 O lona uiga, “Ave Aʻe” po o “Laveaʻi Mai i le Vai.”


^ Eso. 2:22 O lona uiga, “O le Tagata Ese e Aumau i Inā.”

3 Ua fai Mose ma leoleo mamoe o le lafu a le tamā o lana avā, o Ietero* le ositaulaga i Mitiana. A o ia tataʻi atu le lafu i le itu i sisifo o le toafa, ona ia oo atu lea i le mauga o le Atua moni, e taʻua o Horepa. 2 Ona faaali mai lea o le agelu a Ieova iā te ia i se afi mumū i le laau tuitui. A o ia vaai atu pea, faauta, o loo mumū pea le laau tuitui ae e lē o liu efuefu. 3 Ua faapea ifo Mose: “Seʻi oʻu afe ane ou te matamata i lenei mea mataʻutia, pe aiseā ua lē liu efuefu ai le laau tuitui.” 4 Ua silasila mai Ieova ua ia afe ane e matamata i ai, ona valaau mai lea o le Atua iā te ia mai i le laau tuitui ma fetalai mai: “Mose! Mose e!” ua ia tali atu: “O aʻu lenei.” 5 Ona ia fetalai mai lea: “Aua e te sōsō mai i inei. Ia aveese ou seevae mai i ou vae, auā e paia le eleele o loo e tū ai.”

6 Ua ia toe fetalai mai: “O aʻu o le Atua o lou tamā, le Atua o Aperaamo, le Atua o Isaako, ma le Atua o Iakopo.” Ona pupuni lea e Mose o ona mata, auā ua fefe o ia e vaai atu i le Atua moni. 7 Ua fetalai mai Ieova: “Ua ou iloa lava le sauāina o loʻu nuu o loo i Aikupito, ma ua ou faalogo i lo latou ōi ona o ē e tutuli faamalosi i latou e faia galuega; ua ou iloa puapuaga o loo mafatia ai i latou. 8 Ou te alu ifo e laveaʻi iā i latou mai i lima o tagata Aikupito ma aumai i latou mai i lenā atunuu ae avatu i se atunuu e lelei ma telē, i le laueleele o loo tafe ai le suāsusu ma le meli, i le mea o loo nonofo ai le ʻau Kanana, o le ʻau Hetī, o le ʻau Amorī, o le ʻau Perise, o le ʻau Hivī ma le ʻau Iepusē. 9 O lenei, ua oo mai iā te aʻu le alaga o le fanauga a Isaraelu ma ua ou iloa sauāga o loo faasauā ai tagata Aikupito iā i latou. 10 O lea, inā sau ia, ou te auina atu oe iā Farao, ma ia e aumaia loʻu nuu o le fanauga a Isaraelu mai i Aikupito.”

11 Peitaʻi ua fai atu Mose i le Atua moni: “O ai aʻu ou te alu atu ai iā Farao ma ou aumai le fanauga a Isaraelu mai i Aikupito?” 12 Ona ia fetalai mai lea: “Auā ou te faatasi ma oe, ma o le faailoga lenei e iloa ai, o aʻu na auina atu oe: Pe a mavae lou aumaia o le nuu mai i Aikupito, ona outou auauna ai lea i le Atua moni i lenei mauga.”

13 Ae ua faapea atu Mose i le Atua moni: “Ae faapefea pe a ou alu atu i le fanauga a Isaraelu ma ou faapea atu iā i latou, ‘O le Atua o o outou augātamā ua na auina mai aʻu iā te outou,’ ae latou te faapea mai iā te aʻu, ‘O ai lona suafa?’ O le ā la laʻu tala e fai atu iā i latou?” 14 Ua fetalai mai le Atua iā Mose: “E AVEA AʻU MA LĒ OU TE LOTO I AI.” Ua ia toe fetalai mai: “Ia faapenei ona e fai atu i le fanauga a Isaraelu, ‘E AVEA AʻU MA LĒ OU TE LOTO I AI, o ia lea ua na auina mai aʻu iā te outou.’” 15 Ua toe fetalai mai le Atua iā Mose:

“Ia faapenei ona e fai atu i le fanauga a Isaraelu, ‘Ua auina mai aʻu iā te outou e Ieova le Atua o o outou augātamā, le Atua o Aperaamo, le Atua o Isaako, ma le Atua o Iakopo.’ O loʻu igoa lenā e faavavau, e manatua ai aʻu i lea tupulaga ma lea tupulaga. 16 Ia e alu ma faapotopoto toeaina o Isaraelu, ma e fai atu iā i latou, ‘Na faaali mai iā te aʻu Ieova le Atua o o outou augātamā, o le Atua o Aperaamo, o Isaako ma Iakopo, ma faapea mai: “Ou te matuā uaʻi atu iā te outou, ma mea ua faia iā te outou i Aikupito. 17 Ua ou faapea atu, Ou te aumaia outou mai i le mea na sauāina ai outou e tagata Aikupito, i le laueleele o le ʻau Kanana, o le ʻau Hetī, o le ʻau Amorī, o le ʻau Perise, o le ʻau Hivī ma le ʻau Iepusē, o le laueleele lea e tafe ai le suāsusu ma le meli.”’

18 “E latou te faalogo i lou leo, ma e ao ona outou ō, o oe ma toeaina o Isaraelu, i le tupu o Aikupito, ma outou fai atu iā te ia, ‘Na matou feiloaʻi ma Ieova le Atua o tagata Eperu, o lea, faamolemole ua matou fia ō, i se malaga e tusa ma le tolu aso i le toafa, ma matou faia ai taulaga iā Ieova lo matou Atua.’ 19 Ae o aʻu, ua ou iloa e lē tuuina e le tupu o Aikupito outou e ō seʻiloga o le lima malosi. 20 O lea, ou te faaoo atu loʻu lima ma taia ai Aikupito i aʻu gaoioiga mamana ou te faaoo i ai; a mavae lea ona ia aauina atu lea o outou. 21 Ou te faagaeeina le fiafia i loto o tagata Aikupito i lenei nuu; ma pe a outou ō, e lē savalivali fua se tasi. 22 E taʻitasi le fafine ma talosaga atu i lona tuaoi ma le fafine ua nofo aumau i lona fale, i mea siliva, i mea auro ma ofu, e faaofu ai o outou atalii ma afafine; ma outou faamativaina ai tagata Aikupito.”

^ Eso. 3:1 O Ietero e igoa foʻi iā Reuelu. Tagaʻi i le Eso 2:18; Nu 10:29.

4 A ua tali atu Mose: “Ae faapefea pe afai latou te lē talitonu iā te aʻu ma lē faalogo i loʻu leo? Auā latou te faapea mai nei, ‘E leʻi faaali atu Ieova iā te oe.’” 2 Ua fetalai mai Ieova iā te ia: “O le ā lenā mea o loo i lou lima?” ua ia tali atu: “O le tootoo.” 3 Ona ia fetalai mai lea: “Ia togi i le eleele.” Ua ia togi le tootoo i le eleele ona liu gata ai lea; ona amata lea ona sola ese ai Mose. 4 Ua fetalai mai Ieova iā Mose: “Ia aapa atu lou lima ma tago i lona siʻusiʻu.” Ua aapa atu lona lima ma uu lona siʻusiʻu, ona toe liu tootoo ai lea i lona alofilima. 5 “Ia faia faapea, ina ia latou talitonu ai na faaali atu iā te oe Ieova le Atua o o latou augātamā, le Atua o Aperaamo, le Atua o Isaako ma le Atua o Iakopo.”

6 Ua toe fetalai mai Ieova iā te ia: “Faamolemole ia tuu lou lima i totonu o le gauga i le fatafata o lou ofu.” Ona tuu lea o lona lima i totonu o le gauga o lona ofu. Ina ua seʻi mai i fafo lona lima, vaai foʻi, ua lepela lona lima e pei o le kiona! 7 Ona ia fetalai mai lea: “Ia toe tuu lou lima i le gauga o lou ofu.” Ona ia toe tuu lea o lona lima i le gauga o lona ofu. Ina ua seʻi mai lona lima, ua toe lelei e pei o lona tino! 8 “Pe a faapea e latou te lē talitonu iā te oe ma e lē uaʻi atu i le faamaoniga o le faailoga muamua, e mautinoa lava o le a latou talitonu i le faamaoniga o le faailoga mulimuli. 9 Peitaʻi ane, pe afai e latou te lē talitonu foʻi i ia faailoga e lua ma e lē faalogo i lou leo, ona e asu ane lea o ni vai mai i le Vaitafe o le Naila ma sasaa i le eleele mātūtū; o le vai e te asuina mai i le Vaitafe o le Naila o le a liutoto lava i luga o le eleele mātūtū.”

10 Ona fai atu lea o Mose iā Ieova: “Faamolemole Ieova e, e lē o aʻu o se failauga agavaa, talu mai ananafi, po o tala atu o ananafi, talu mai foʻi ona e fetalai mai i lau auauna, auā e lē lelei saʻu failauga.” 11 Ona fetalai mai lea o Ieova iā te ia: “O ai na faia le gutu o le tagata, po o ai foʻi na faia o ē e gūgū, o ē e tutuli, o ē e lelei le vaai, po o ē ua pō le vaai? Pe e le o aʻu ea, o Ieova na faia ia mea? 12 O lea, inā alu ia, ou te fesoasoani iā te oe pe a e tautala, ma aʻoaʻo atu foʻi iā te oe i upu e te tautala ai.” 13 A ua fai atu o ia: “Ieova e, ou te faamālūlū atu, faamolemole ia e auina atu se tasi o lē ua e finagalo i ai.” 14 Ona tele lea o le toʻasā o Ieova iā Mose ma fetalai mai: “Pe e lē o lou uso ea Arona, o se tasi o le ʻau sa Levī? Ou te iloa e lelei lava lana failauga. O loo sau o ia e faafeiloaʻi iā te oe. Pe a vaai mai o ia iā te oe, e fiafia ai lona loto. 15 Ia e tautala atu iā te ia ma faamatala atu upu e ao ona tautala ai lona gutu; ou te faatasi ma oe pe a e tautala atu, ma pe a tautala atu foʻi o ia,* ou te aʻoaʻo foʻi iā te oulua i mea lua te faia. 16 E tautala atu o ia i le nuu e fai ma ou sui; e avea o ia ma fofoga taumomoli mo oe, ma e fai oe ma sui o le Atua iā te ia. 17 E te uu lenei tootoo i lou lima ina ia e faia ai faailoga.”

18 Ona alu lea o Mose ua foʻi atu iā Ietero le tamā o lana avā ma faapea atu: “Faamolemole, ua ou fia alu ma toe foʻi i oʻu uso i Aikupito ina ia ou iloa ai po o ola pea i latou.” Ua tali mai Ietero iā Mose: “Ua lelei, inā alu ia oe ma le filemu.” 19 Ona fetalai mai lea o Ieova iā Mose i Mitiana: “Ia e foʻi atu i Aikupito auā ua feoti uma tagata na fia fasioti iā te oe.”

20 Ua faatiʻetiʻe e Mose lana avā ma ona atalii i le asini ina ia toe foʻi o ia i Aikupito. Ua uu foʻi e Mose le tootoo o le Atua moni i lona lima. 21 Ua toe fetalai mai Ieova iā Mose: “Pe a e alu ma foʻi atu i Aikupito ia e faia vavega uma, ua ou tuuina atu iā te oe le mana e faia ai i luma o Farao. A o aʻu ou te tuu ai pea o ia i lona lotomaaa; ma na te lē tuuina atu le nuu e ō. 22 Ia e fai atu iā Farao, ‘O le mea lenei na fetalai mai ai Ieova: “O Isaraelu o loʻu atalii, o laʻu ulumatua. 23 O le mea lea ou te fai atu ai iā te oe: Ia tuu mai loʻu atalii ina ia auauna iā te aʻu. Pe a e musu e tuu mai o ia ona ou fasiotia lea o lou atalii, o lau ulumatua.”’”

24 Ua i le ala o ia i le mea e api ai, ua fetaiaʻi Ieova* ma ia ma ua saʻili pea e ia se auala e fasiotia ai o ia. 25 Mulimuli ane, ona tago lea o Sepora i se maa e maʻai ona pito ma tipi ai le paʻu* o le tino o lana tama, ua ia lafo atu i ona vae ma faapea atu: “Ua avea oe o se alii faaipoipo iā te aʻu e ala i lenei toto.” 26 Ua ia faamamulu o ia. Ua faapea atu Sepora: “O se alii faaipoipo e ala i lenei toto,” ona o le peritomega.

27 Ua fetalai mai Ieova iā Arona: “Ia e alu e faafetaui Mose i le toafa.” Ona alu lea o ia ma ua la fetaui ma ia i le mauga o le Atua moni ma sogi atu iā te ia. 28 Ona faamatala atu lea e Mose iā Arona o afioga uma a Ieova, o lē na auina mai o ia, ma faailoga uma na poloaʻi mai iā te ia e fai. 29 Ua mavae lea, ona ō lea o Mose ma Arona ua la faapotopotoina toeaina uma o le fanauga a Isaraelu. 30 Ua faamatala atu e Arona upu uma na fetalai mai ai Ieova iā Mose, ma ua ia faia faailoga a o vāai i ai le nuu. 31 Ona talitonu ai lea o le nuu. Ina ua latou faalogo ua liuliualo mai Ieova i le fanauga a Isaraelu, ma ua ia silafia le sauāina o i latou, ona latou punonou lea ma faapaʻuʻū faō.

^ Eso. 4:15 I le gagana Eperu, “Ou te faatasi ma lou gutu atoa ma lona gutu.”


^ Eso. 4:24 E tusa ai ma isi manusikulipi o le “agelu a Ieova.”


^ Eso. 4:25 O le “paʻu” lenei e faasino atu i le paʻu o totogasā o lenei tamaitiiti.


Esoto  5 : 1 - 23

5 Mulimuli ane, ua ō atu Mose ma Arona ma faapea atu iā Farao: “O le fetalaiga lenei a Ieova le Atua o Isaraelu, ‘Ia tuu mai loʻu nuu e ō ina ia o latou faamanatu se tausamiga iā te aʻu i le toafa.’” 2 Ae ua faapea mai Farao: “O ai Ieova ou te faalogo ai i lona leo ma tuu atu tagata Isaraelu e ō? Ou te lē iloa lava Ieova, ma ou te lē tuuina atu foʻi tagata Isaraelu e ō.” 3 A ua la faapea atu: “Na matou feiloaʻi ma le Atua o tagata Eperu. Faamolemole, matou te fia ō i se malaga e tusa ma le tolu aso i le toafa, ma fai taulaga ai iā Ieova lo matou Atua; a leai, atonu e na te taia i matou i se faamaʻi po o le pelu.” 4 Ona fai mai lea o le tupu o Aikupito iā i laʻua: “Mose ma Arona, aiseā ua lua faapogaia ai tagata e tuu a latou galuega? Ia ō ma amo pea a outou avega!” 5 Ua toe faapea mai Farao: “Faauta! Ua faatoʻateleina lenei nuu.* Ae o oulua ua māfua ai ona tuu e nei tagata a latou avega.”

6 I lea lava aso, ua poloaʻi atu ai Farao i pule o ē e tutuli faamalosi le nuu e fai galuega ma o latou leoleo e faapea: 7 “Aua neʻi outou toe aoao maia vao mamago ma avatu i tagata e fai ai piliki e pei o le taimi muamua. Ia ō i latou lava e ao mai ni a latou vao mamago. 8 Ia outou tutuli faamalosi foʻi i latou ia faia le aofaʻiga o piliki e pei o le taimi muamua. Ia aua neʻi outou faaitiitia le aofaʻiga mo i latou, auā ua faapalapala i latou. O le mea lea, ua latou alaga mai ai: ‘Ua matou fia ō e fai taulaga i lo matou Atua!’ 9 Ia faamamafa galuega a nei tagata, ina ia pisi ai ma aua neʻi faalogo atu ai i latou i ni tala sesē.”

10 Ua ō atu pule o ē e tutuli faamalosi le nuu e faia galuega ma o latou leoleo, ma fai atu i le nuu: “O le poloaʻiga lenei a Farao, ‘Ou te lē toe avatu iā te outou vao mamago. 11 Inā ō ia outou ma aumai vao mamago mo outou po o fea lava tou te maua ai, auā e lē faaitiitia lava a outou galuega.’” 12 Ona taapeape ai lea o le nuu i le laueleele e ao mai vao mamago mai i fanua ua uma ona seleseleina. 13 Ua faatonu atu ē o loo tutuli faamalosi i latou e faia galuega e faapea: “Ia faamāeʻa a outou galuega, o le aso ma le galuega a le tagata, e pei lava o le taimi na saunia ai vao mamago mo outou.” 14 Mulimuli ane, ua sasaina leoleo o le fanauga a Isaraelu, sa tofia e pule a Farao e vaavaaia le nuu ma ua faapea atu: “Aiseā ua lē atoa ai le aofaʻiga o piliki na outou faia ananafi ma le asō, e pei ona masani ona faia ai muamua?”

15 Ua ō atu leoleo o le fanauga a Isaraelu ma tagi atu iā Farao, e faapea: “Aiseā ua e faia ai faapea au auauna? 16 Ua leai ni vao mamago ua aumaia i au auauna ae ua faatonuina i matou, ‘Ia faia piliki!’ ua latou sasaina foʻi i matou, a o ou lava tagata ua sesē.” 17 A ua fai mai o ia: “Ua outou faapalapala, ua outou faapalapala lava! O le mea lea, ua outou faapea mai ai, ‘Ua matou fia ō e fai taulaga iā Ieova.’ 18 O lea, ia ō e galulue! E tusa pe lē avatua vao mamago iā te outou, ae ia outou faia le aofaʻiga lava lea o piliki.”

19 Ona iloa lea e leoleo o le fanauga a Isaraelu, ua iai i latou i se tulaga pagatia, talu ai e tatau ona latou faia le aofaʻiga lava e tasi o piliki i aso uma e pei ona iai muamua. 20 A o latou ō ese mai iā Farao, ona latou fetaui lea ma Mose ma Arona, o faatalitali atu iā i latou. 21 Ua latou fai atu iā i laʻua: “Tau ina silasila mai Ieova iā te oulua ma faamasino oulua, talu ai o oulua ua māfua ai ona ʻinoʻino mai Farao ma ana auauna iā i matou, ma ua oulua tuuina le pelu i o latou lima e fasioti ai i matou.” 22 Ua liliu atu Mose iā Ieova ma faapea atu: “Ieova e, aiseā ua e faapogaia ai le leaga i lenei nuu? Aiseā foʻi ua e auina mai ai aʻu? 23 Talu mai le taimi na ou alu atu ai i luma o Farao e tautala i lou suafa, na ia faia ai mea leaga i lenei nuu, a o lenei ua e lē laveaʻia lava lou nuu.”

^ Eso. 5:5 I le gagana Eperu, o “tagata o le laueleele.” E mai i le upu Eperu am ha·aʹrets.


Esoto  6 : 1 - 30

6 Ua fetalai mai Ieova iā Mose: “O le a e vaai i le mea ou te faia iā Farao, auā o le lima malosi o le a ia tuu mai ai i latou e ō, ma o le lima malosi foʻi o le a tuliesea ai i latou mai i lona atunuu.”

2 Ua fetalai atili mai le Atua iā Mose e faapea: “O aʻu o Ieova. 3 Na iloa aʻu e Aperaamo, Isaako ma Iakopo, o le Atua o Lē e ona le malosi uma lava, ae ou te leʻi matuā faailoa atu aʻu iā te i latou e tusa ma loʻu igoa o Ieova. 4 Na ou osia foʻi laʻu feagaiga ma i latou, ina ia avatu iā i latou le laueleele o Kanana, le atunuu lea na latou aumau ai o ni tagata ese. 5 O aʻu foʻi ua ou faalogo i le ōi o le fanauga a Isaraelu, o ē ua faapologaina e tagata Aikupito, ma ou manatua ai laʻu feagaiga.

6 “O lea, ia fai atu i le fanauga a Isaraelu, ‘O aʻu o Ieova, ou te faasaʻolotoina outou mai i galuega mamafa a tagata Aikupito, ma laveaʻi outou mai i le nofo pologa iā i latou, ma ou te laveaʻiina foʻi outou i le lima faaloaloa ma faasalaga mataʻutia. 7 E faia outou ma oʻu nuu, ma avea aʻu ma o outou Atua; e tou te iloa ai o aʻu lava o Ieova lo outou Atua, o lē ua faasaʻolotoina outou mai i avega mamafa a Aikupito. 8 Ou te avatu outou i le laueleele na sii ai loʻu lima ma ou tautō ai e avatu iā Aperaamo, Isaako ma Iakopo; ou te avatu iā te outou e fai ma o outou tofi. O aʻu o Ieova.’”

9 Ona tautala atu lea o Mose i le fanauga a Isaraelu e tusa ma ia mea, ae e leʻi faalogo i latou iā Mose ona o le lotovaivai ma le faigatā o le nofo pologa.

10 Ona fetalai mai lea o Ieova iā Mose e faapea: 11 “Ia e alu atu ma e fai atu iā Farao le tupu o Aikupito, e ao ona ia faataga le fanauga a Isaraelu e ō ese mai i lona atunuu.” 12 Ae peitaʻi, ua fai atu Mose iā Ieova e faapea: “Silasila foʻi! e leʻi faalogo le fanauga a Isaraelu iā te aʻu; e faapefea ona faalogo mai Farao iā te aʻu, e faigatā ona ou tautala?”* 13 Ae ua fetalai mai pea Ieova iā Mose ma Arona, ina ia la faailoa atu ana poloaʻiga i le fanauga a Isaraelu ma Farao le tupu o Aikupito, ina ia aveese mai le fanauga a Isaraelu mai i le atunuu o Aikupito.

14 O ulu nei o aiga o o latou tamā: O atalii o Reupena le ulumatua a Isaraelu, o Hanoka, o Falu, o Esarona ma Karame. O i latou nei na tupuga mai iā Reupena.

15 O atalii o Simeona, o Iemuelu, o Iaminu, o Oata, o Iakinu, o Soaro ma Sekulo le tama a le fafine Kanana. O i latou nei na tupuga mai iā Simeona.

16 O igoa nei o atalii o Levi e tusa ma tupuaga o o latou aiga: o Keresona, o Koato ma Merari. E selau tolu fitu tausaga na ola ai Levi.

17 O atalii o Keresona, o Lipeni ma Semi e tusa ma o la aiga.

18 O atalii o Koato, o Amaramo, o Isara, o Heperona ma Usialu. E selau tolu sefulu tolu tausaga na ola ai Koato.

19 O atalii o Merari, o Maali ma Muse.

O aiga nei o le ʻau sa Levī, e tusa ma o latou tupuaga.

20 Na ave e Amaramo Iokapeta le tuafafine o lona tamā e fai ma ana avā. Mulimuli ane na fanaua e Iokapeta o Arona ma Mose. E selau tolu sefulu fitu tausaga na ola ai Amaramo.

21 O atalii o Isara, o Koru, o Nefeku ma Sekari.

22 O atalii o Usialu, o Mesaelu, o Elisafano ma Seteri.

23 Na ave e Arona o Elisapela, le afafine o Aminatapu, o le tuafafine o Naasona, e fai ma ana avā. Mulimuli ane na fanaua e Elisapela mai iā te ia o Natapu, o Aviu, o Eleasaro ma Itamaro.

24 O atalii o Koru, o Asiro, o Elekana ma Aviasafo. O le aiga lea o tagata Koru.

25 Na ave e Eleasaro, o le atalii o Arona se tasi o afafine o Potialu e fai ma ana avā. Mulimuli ane na ia fanaua mai iā te ia o Fineaso.

O ulu nei o aiga tamā o le ʻau sa Levī, e tusa ai ma o latou aiga.

26 O gafa ia o Arona ma Mose o ē na fetalai i ai Ieova: “Ia aveese le fanauga a Isaraelu mai i Aikupito e pei o se ʻautau.” 27 O i laʻua ia na fai iā Farao, le tupu o Aikupito, ina ia aveese le fanauga a Isaraelu mai i Aikupito. O Mose lenei ma Arona.

28 Ua oo i le aso na fetalai mai ai Ieova iā Mose i le laueleele o Aikupito, 29 ina ua fetalai mai Ieova iā Mose: “O aʻu o Ieova. Ia e taʻu atu iā Farao, le tupu o Aikupito mea uma ua ou fai atu ai iā te oe.” 30 Ona fai atu lea o Mose iā Ieova: “Silasila foʻi! e faigatā ona ou tautala,* e faapefea ona faalogo mai Farao iā te aʻu?”

^ Eso. 6:12 I le gagana Eperu, “E leʻi peritomeina le laugutu.” O lona uiga e pei ua iai le paʻu i luga o le laugutu ma faigatā ai ona tautala.


^ Eso. 6:30 Tagaʻi i le faamatalaga pito i lalo o le fuai e 12.


Esoto  7 : 1 - 25

7 Ua fetalai mai Ieova iā Mose: “O le mea lea, ua ou tofia ai oe, e fai ma Atua iā Farao, ma o lou uso foʻi o Arona e fai ma perofeta e tautala mo oe. 2 A o oe lava e te taʻu atu mea uma ua ou poloaʻi atu ai iā te oe; o le a tautala lou uso o Arona iā Farao, ma o le a tuu mai e ia le fanauga a Isaraelu e ō ese mai i lona atunuu. 3 A o aʻu, ou te tuu ai pea Farao ia faamaaaina lona loto, ma ou te matuā faateleina aʻu faailoga ma vavega i le laueleele o Aikupito. 4 Ae e lē faalogo mai Farao iā te oulua; ma ou te faaoo loʻu lima i Aikupito atoa ma faasalaga mataʻutia, ou te aveese foʻi loʻu nuu, o le fanauga lea a Isaraelu e pei o se ʻautau, mai i le laueleele o Aikupito. 5 E iloa foʻi e tagata Aikupito o aʻu o Ieova pe a ou faaloaloa loʻu lima e faasaga iā Aikupito, ma ou te aveese le fanauga a Isaraelu mai iā i latou.” 6 Ua faia e Mose ma Arona e pei ona poloaʻi mai ai Ieova iā i laʻua. Ua faapea lava ona la faia. 7 Ua valu sefulu tausaga o Mose a o Arona e valu sefulu tolu ona tausaga, i le taimi ua la feagai ai ma Farao.

8 Ona fetalai mai lea o Ieova iā Mose ma Arona: 9 “Pe afai e faapea mai Farao iā te oulua, ‘Ia oulua faia se vavega e faamaonia ai oulua,’ ona e fai atu lea iā Arona, ‘Ia ave le tootoo ma togi i luma o Farao.’ O le a liu le tootoo i se gata lapoʻa.” 10 Ona ō atu lea o Mose ma Arona iā Farao ma ua faia e pei ona poloaʻi mai ai Ieova. Ua togi e Arona le tootoo i luma o Farao ma ana auauna, ona liu ai lea i se gata lapoʻa. 11 Peitaʻi, ua aami e Farao ona tagata atamamai, ma faataulāitu; ona faapea foʻi lea ona faia e ositaulaga e faia faiga faaagaga o Aikupito, i a latou faiga faaagaga. 12 Ua taʻitasi ma togi i lalo lona tootoo ma ua liu ai i ni gata lapopoʻa; ae ua folo e le tootoo o Arona o latou tootoo. 13 A ua maaa le loto o Farao, e leʻi faalogo iā i laʻua e pei ona fetalai mai ai Ieova.

14 Ona fetalai mai lea o Ieova iā Mose: “Ua maaa le loto o Farao. Ua lē tuuina mai e ia le nuu e ō. 15 O le mea lenei e te faia a taeao: Pe a alu atu Farao i le Vaitafe o le Naila, ia e alu e faafetaiaʻi o ia, ia e tū i le auvai o le vaitafe, ma ia uu i lou lima le tootoo lea na liu gata. 16 Ia e fai atu iā te ia, ‘Ua auina mai aʻu e Ieova le Atua o tagata Eperu iā te oe, ma ua fetalai mai: “Ia tuu mai loʻu nuu ina ia latou ō ma auauna mai iā te aʻu i le toafa,” a o lea ua e lē usitaʻi seʻia oo mai i le asō. 17 O le fetalaiga lenei a Ieova: “E ala i lenei mea e te iloa ai o aʻu o Ieova. O le mea lea ou te taia ai i le tootoo le vai o le Vaitafe o le Naila, ma liutoto ai le vai. 18 O le a mamate iʻa o le Vaitafe o le Naila, e elo foʻi le Vaitafe o le Naila, ma e lē toe fia feinu tagata Aikupito i vai mai i le Vaitafe o le Naila.”’”

19 Ona fetalai mai lea o Ieova iā Mose: “Ia fai atu iā Arona, ‘Ia ave lou tootoo ma faaloaloa lou lima i luga o vai o Aikupito, i o latou vaitafe, i o latou alāvai o le Naila, i o latou taufusi, ma o latou faatanoa vai, ina ia liutoto uma nei vai.’ O le a iai foʻi le toto i le laueleele uma o Aikupito ma i totonu o ipu laau ma ipu maa.” 20 Ona faia lea faapea e Mose ma Arona e pei ona poloaʻi mai ai Ieova, ua sii i luga e Arona le tootoo ma taia le vai o le Vaitafe o le Naila i luma o Farao ma ana auauna, ona liutoto ai lea o vai uma i le Vaitafe o le Naila. 21 Ua mamate uma ai iʻa na i le Vaitafe o le Naila, ua elo le Vaitafe o le Naila; ua lē mafai foʻi ona feinu tagata Aikupito i vai mai i le Vaitafe o le Naila; ma ua iai le toto i le laueleele uma o Aikupito.

22 Peitaʻi ua faapea foʻi ona faia e ositaulaga o ē e fai faiga faaagaga o Aikupito i a latou faiga lilo faaagaga; o le mea lea ua maaa ai pea le loto o Farao, ma ua lē faalogo ai iā i laʻua e pei ona fetalai mai ai Ieova. 23 Ona liliu lea o Farao ma alu i lona fale ma e leʻi ano foʻi i lenei mea. 24 Ua eli e tagata uma o Aikupito tala ane o le Vaitafe o le Naila pe maua ai se vai e feinu ai, auā ua lē mafai ona latou feinu i se vai o le Vaitafe o Naila. 25 Ua oo ina mavae aso e fitu talu ona taia e Ieova le Vaitafe o le Naila.

Esoto  8 : 1 - 32

8 Ona fetalai mai lea o Ieova iā Mose: “Ia e alu iā Farao ma e fai atu iā te ia e faapea, ‘O le mea lea ua fetalai mai ai Ieova: “Ia tuu mai loʻu nuu e ō ina ia latou auauna mai iā te aʻu. 2 Pe afai e faaauau ona e musu e faatagaina i latou e ō, o le a faamalaia lou laueleele i rane. 3 O le a anoanoaʻi rane i le Vaitafe o le Naila, e ō mai ma ulu atu i lou fale, i lou potumoe, i lou moega, i fale o au auauna, i luga o ou tagata, i totonu o au ogaumu ma tanoa e palu ai falaoamata. 4 E tuli oso atu rane i ou luga, i luga o ou tagata ma au auauna uma lava.”’”

5 Mulimuli ane, ua fetalai mai Ieova iā Mose: “Ia e fai atu iā Arona, ‘Ia faaloaloa lou lima lea e uu ai le tootoo i luga o vaitafe, i alāvai o le Naila ma taufusi ina ia ō aʻe ai rane i le laueleele uma o Aikupito.’” 6 Ona faaloaloa lea e Arona o lona lima i luga o vai o Aikupito, ma ō aʻe ai rane ma ua lilo uma ai le laueleele o Aikupito. 7 Peitaʻi ua faapea foʻi ona faia e ositaulaga o ē e faia faiga faaagaga i a latou faiga lilo faaagaga ma ua ō aʻe ai rane i le laueleele o Aikupito. 8 Ua mavae lea, ona aami lea e Farao o Mose ma Arona ma faapea atu: “Ia oulua ʻaiʻoi atu iā Ieova ia aveese rane mai iā te aʻu ma oʻu tagata, auā ua ou malie e tuu atu le nuu ia latou ō e fai taulaga iā Ieova.” 9 Ona tali mai lea o Mose iā Farao: “I loʻu faaaloalo ou te fai atu ai, ia e taʻu mai po o afea ou te ʻaiʻoi atu ai mo oe, mo au auauna, ma lou atunuu ina ia tapē ai rane o loo iā te oe ma totonu o ou fale. E na o le Vaitafe o le Naila o le a totoe ai rane.” 10 Ua ia fai atu: “O a taeao.” Ua ia tali mai: “O le a faia e tusa ma lau saunoaga, ina ia e iloa ai e leai se isi e tusa ma Ieova lo matou Atua, 11 auā e mou atu rane mai iā te oe, mai i ou fale, mai i au auauna ma ou tagata. E na o le Vaitafe o le Naila o le a totoe ai rane.”

12 Ona ō ese lea o Mose ma Arona mai i luma o Farao, ua ʻaiʻoi atu Mose iā Ieova ona o rane na Ia faaoo iā Farao. 13 Ua faia e Ieova e tusa ma upu a Mose, ma ua amata ona mamate rane i so o se mea ua iai i fale, i lotoā ma fanua. 14 Ua latou faaputu rane, ua oo ina tele lava faaputuga, ma ua elo ai le atunuu. 15 Ua iloa e Farao ua maua e le atunuu le mapusaga, ona ia faamaaa lea i lona loto; ua ia lē faalogo iā i laʻua e pei lava ona fetalai mai ai Ieova.

16 Ona fetalai mai lea o Ieova iā Mose: “Ia fai atu iā Arona, ‘Ia faaloaloa lou tootoo ma taia ai le efuefu o le laueleele, ona avea ai lea ma namu* i le atunuu atoa o Aikupito.’” 17 Ona la faia lea faapea. Ua faaloaloa e Arona lona lima o loo uu ai le tootoo, ua ia taia ai le efuefu o le laueleele, ma ua oo atu namu i luga o tagata ma manu. Ua avea le efuefu uma o le laueleele ma namu i le atunuu atoa o Aikupito. 18 Ua taumafai ositaulaga e faia faiga faaagaga e faia faapea i a latou faiga lilo faaagaga, ina ia maua mai ai foʻi ni namu, ae ua latou lē mafaia lava. Ua oo atu namu i tagata atoa ma manu. 19 Ona fai mai lea o ositaulaga o ē e faia faiga faaagaga iā Farao: “O le aao* o le Atua!” Ae ua maaa pea le loto o Farao, ma ua lē faalogo iā i laʻua e pei lava ona fetalai mai ai Ieova.

20 Ua fetalai mai Ieova iā Mose: “Ia e usupō i le taeao ma tū i luma o Farao. Pe a sau Farao i le vai ona e fai atu lea iā te ia, ‘O le mea lenei ua fetalai mai ai Ieova: “Ia tuu mai loʻu nuu e ō ina ia latou auauna mai iā te aʻu. 21 Ae pe afai e te lē tuu mai loʻu nuu e ō, o le a ou faaoo atu iā te oe, i au auauna, i ou tagata ma i totonu o ou fale o lago taufeū; ma o le a matuā tumu ai fale o tagata Aikupito i lago taufeū, atoa ma le laueleele ua nonofo ai i latou. 22 I lenā aso ou te vavaeese ai le laueleele o Kosena, le mea ua nonofo ai loʻu nuu, ia lē oo i ai ni lago taufeū; ina ia e iloa ai o aʻu lava o Ieova ma ua iā te aʻu le pule i le lalolagi. 23 Ou te faaesea loʻu nuu mai i ou tagata. O le a tupu lenei faailoga a taeao.”’”

24 Ua faapea lava ona faia e Ieova; ua lolofi atu le anoanoaʻi o lago taufeū i le fale o Farao, i fale o ana auauna ma le atunuu atoa o Aikupito. Ua faaleagaina le atunuu atoa ona o lago taufeū. 25 Mulimuli ane, ona aami lea e Farao o Mose ma Arona ma faapea atu: “Ia ō e fai taulaga i lo outou Atua i lenei atunuu.” 26 A ua fai mai Mose: “E lē mafai ona matou faia faapea, auā o le mea e matou te faia ai le taulaga iā Ieova lo matou Atua o le mea lea e ʻinoʻino i ai tagata Aikupito. Seʻi faapea e matou te faia le taulaga i luma o tagata Aikupito, i le mea e latou te ʻinoʻino i ai; pe e latou te lē fetogia ai iā i matou i maa? 27 E ao ona matou ō i se malaga e tolu aso i le toafa, ma fai ai taulaga iā Ieova lo matou Atua, e pei ona ia fetalai mai ai iā i matou.”

28 Ua faapea atu Farao: “O aʻu, ou te tuuina atu outou e ō, ma ia outou fai taulaga iā Ieova lo outou Atua i le toafa. Ia aua lava neʻi outou ō mamao. Ia oulua ʻaiʻoi atu mo aʻu.” 29 Ona tali mai lea o Mose: “Ou te alu ese mai iā te oe, ou te ʻaiʻoi atu foʻi iā Ieova, ma o le a ō ese lago taufeū mai iā Farao, o ana auauna ma ona tagata a taeao. Tau lava ina neʻi toe faaʻoleʻole mai Farao, ma lē tuu mai le nuu e ō e fai taulaga iā Ieova.” 30 Ona alu ese lea o Mose mai iā Farao ma ʻaiʻoi atu iā Ieova. 31 Ua faia e Ieova e pei o upu a Mose, ua ō ese lago taufeū mai iā Farao, o ana auauna ma ona tagata. E aunoa ma se lago taufeū ua totoe. 32 Peitaʻi, ua toe faamaaa foʻi e Farao lona loto i lenā taimi ma lē tuu mai ai le nuu e ō.

^ Eso. 8:16 O se ituaiga iniseti e tai pei o le namu ia sa masani ona iai i Aikupito.


^ Eso. 8:19 Po o “tamatamaʻilima o le Atua.”


Esoto  9 : 1 - 35

9 Ona fetalai mai lea o Ieova iā Mose: “Ia e alu iā Farao ma e fai atu iā te ia, ‘O le mea lenei ua fetalai mai ai Ieova le Atua o tagata Eperu: “Ia tuu mai loʻu nuu e ō ina ia latou auauna mai iā te aʻu. 2 Peitaʻi, afai e faaauau ona e musu e tuu mai i latou e ō, ma ua e taofia pea i latou, 3 o le mea lea, o le a oo mai ai le aao o Ieova i au manu i le fanua. E oo le faamaʻi mataʻutia i solofanua, i asini, i kamela, i lafu povi, ma lafu mamoe. 4 E faaesea e Ieova lafumanu a tagata Isaraelu ma lafumanu a tagata Aikupito, ma e lē mate se mea e tasi a le fanauga a Isaraelu.”’” 5 Ua faatulaga foʻi e Ieova le taimi e faapea: “O a taeao o le a faia ai e Ieova lenei mea i lenei laueleele.”

6 Ona faia lea e Ieova o lenei mea i le aso na sosoo ai, ma ua mamate uma ai manu eseese a Aikupito; ae e leai ma se manu a le fanauga a Isaraelu ua mate. 7 Ua aauina atu e Farao ana auauna e vaai le mea ua tupu, ae ua leai ma se manu a tagata Isaraelu ua mate. E ui i lea ua faamaaa pea e Farao lona loto, ma ua ia lē tuu mai le nuu e ō.

8 Ua mavae lea, ona fetalai mai lea o Ieova iā Mose ma Arona: “Ia faatutumu o oulua lima i lefulefu mai i le ogaumu, ma ia togi faasalalau solo agaʻi i le lagi e Mose, i luma o Farao. 9 E avea le lefulefu ma pauta i le atunuu atoa o Aikupito, e avea foʻi ma maʻi sua ogaoga i tagata ma manu i le atunuu atoa o Aikupito.”

10 Ua la ave le lefulefu mai i le ogaumu ma tutū i luma o Farao, ona togi lea e Mose o le lefulefu i le lagi, ona avea ai lea ma maʻi sua ogaoga ua tutupu i tagata ma manu. 11 Ua lē mafai ona tutū ositaulaga o ē e faia faiga faaagaga i luma o Mose ona o maʻi sua, auā ua tutupu maʻi sua i ositaulaga o ē e faia faiga faaagaga, ma tagata uma o Aikupito. 12 A ua tuu pea e Ieova Farao i lona lotomaaa, ua lē faalogo o ia iā i laʻua, e pei ona fetalai mai ai Ieova iā Mose.

13 Ua fetalai mai Ieova iā Mose: “Ia e usupō i le taeao ma tū i luma o Farao, ma e fai atu iā te ia, ‘O le mea lenei ua fetalai mai ai Ieova le Atua o tagata Eperu: “Ia tuu mai loʻu nuu e ō ina ia latou auauna mai iā te aʻu. 14 Auā o le taimi nei ou te auina atu ai aʻu mala iā te oe, i au auauna, ma ou tagata, ina ia e iloa ai, e leai se tasi e tusa ma aʻu i le lalolagi atoa. 15 E mafai ona ou tuu atu loʻu lima e taia ai oe ma ou tagata i le faamaʻi, ma soloiesea oe mai i lenei lalolagi. 16 Ae o le mea lenei ua ou tuu ai pea oe ia e ola, ina ia ou faaali atu ai iā te oe loʻu mana, ma faailoa atu loʻu igoa i le lalolagi uma. 17 Po o ua e faasausili pea i loʻu nuu i le lē tuu mai o i latou e ō? 18 O le mea lea, ou te faatotō ifo ai le uatoʻa mamafa tele i le taimi faapenei a taeao, e leʻi faapea ona iai muamua i Aikupito, mai lava i le aso na amata ai ona ʻainā seʻia oo mai i le asō. 19 Ia aauina atu nisi o au auauna e aumai au lafu, ma mea uma o iā te oe i le fanua i se mea e malu ai. O se tagata po o se manu e maua i le fanua e leʻi aumaia i le fale, o le a oo le uatoʻa iā i latou ma fano ai.”’”

20 O so o se tasi o auauna a Farao ua mataʻu i le fetalaiga a Ieova, ua vave lava ona ia aumaia ana auauna ma ana manu i fale, 21 a o sē ua lē manatu i fetalaiga a Ieova, ua tuu pea ana auauna ma ana lafu i le fanua.

22 Ua fetalai mai Ieova iā Mose: “Ia faaloaloa lou lima i le lagi, ina ia oo atu ai le uatoʻa i le atunuu atoa o Aikupito, i luga o tagata, o manu ma laau ʻaina uma o le fanua o le atunuu o Aikupito.” 23 Ona faaloaloa lea e Mose o lona tootoo i le lagi; ma ua aumaia ai e Ieova o faititili ma le uatoʻa, ua oo mai foʻi le afi i le lalolagi, ma ua faaauau ona faatotō ifo e Ieova le uatoʻa i le atunuu o Aikupito. 24 Ua iai le uatoʻa, ma le afi ua fefiloi ma le uatoʻa. Ua mamafa tele, ma e leʻi tupu muamua se mea faapea i le atunuu atoa o Aikupito, talu mai le taimi na faavaeina ai lea nuu. 25 Ua taia e le uatoʻa le atunuu atoa uma o Aikupito. Ua taia e le uatoʻa mea uma o loo i le fanua, o tagata e oo lava i manu, o laau ʻaina eseese uma o le fanua; ma ua faatamaʻia laau eseese uma o le fanua. 26 E na o le laueleele o Kosena, o le mea o iai le fanauga a Isaraelu e leʻi totō ifo i ai le uatoʻa.

27 Mulimuli ane, ua aami e Farao o Mose ma Arona ma faapea atu iā i laʻua: “Ua ou agasala i lenei taimi. E amiotonu Ieova, ae o aʻu ma oʻu tagata, ua matou sesē. 28 Ia ʻaiʻoi atu iā Ieova ia faauma le faititili ma le uatoʻa. Ona ou malie lea e tuu atu outou e ō, ma e tou te lē toe nonofo lava.” 29 Ua fai mai Mose iā te ia: “O le taimi lava ou te alu ese ai i fafo mai i le aai, ou te faaloaloa atu oʻu lima iā Ieova. Ona taofia loa lea o faititili ma e lē toe totō ifo le uatoʻa, ina ia e iloa ai o Ieova e ona le lalolagi. 30 A o oe ma au auauna, ua ou iloa e tou te lē matataʻu lava iā Ieova le Atua.”

31 Ua faaleagaina foʻi laau o lino* ma karite,* auā ua matutua karite ma ua fuga mai laau o lino. 32 A o saito ma kaseme,* e leʻi faaleagaina auā e masani ona tuai ona matutua. 33 Ua alu ese Mose i fafo mai i le aai mai iā Farao, ua faaloaloa ona lima iā Ieova, ona uma ai lea o faititili, ua uma foʻi ma le uatoʻa, ma ua lē toe totō ifo le timu i le lalolagi. 34 Ua iloa e Farao ua uma le timu, o le uatoʻa ma faititili, a ua faaauau ona ia agasala i le faamaaaina o lona loto, o ia atoa ma ana auauna. 35 Ua faaauau pea ona maaa le loto o Farao, ma ua ia lē tuu mai le fanauga a Isaraelu e ō, e pei ona fetalai mai ai o Ieova e ala iā Mose.

^ Eso. 9:31 O le “lino” o se laau ua totō i Aikupito e fai mai ai ofu lino.


^ Eso. 9:31 O le “karite” o se isi ituaiga saito. O le upu Peretania o le barley.


^ Eso. 9:32 O le “kaseme” o se ituaiga o saito e lē tutusa ma le saito masani. O le upu Peretania o le spelt.


Esoto  10 : 1 - 29

10 Ua fetalai mai Ieova iā Mose: “Ia e alu iā Farao, auā o aʻu, ua ou tuu pea lona loto, ma loto o ana auauna e faamaaaina, ina ia ou tuuina atu aʻu nei faailoga i ona luma, 2 ina ia e folafola atu ma faalogo i ai lou atalii, ma le atalii o lou atalii, i loʻu faapuapuagatiaina o Aikupito ma aʻu faailoga na ou faia iā i latou; ma e tou te iloa ai lava o aʻu o Ieova.”

3 Ona ō atu lea o Mose ma Arona iā Farao ma faapea atu iā te ia: “O le mea lenei ua fetalai mai ai Ieova o le Atua o tagata Eperu, ‘O le ā le umi e te musu ai e gauaʻi mai iā te aʻu? Ia e tuu mai loʻu nuu e ō ina ia latou auauna mai iā te aʻu. 4 Auā afai e te faaauau pea ona lē tuuina mai loʻu nuu e ō, o le a ou aumaia sē akerise i ou laufanua a taeao. 5 O le a ufitia ai le fogāeleele atoa, ma e lē taitai ona iloa atu le laueleele; e ʻaina e nei sē mea uma ua totoe, o mea ia ua iā te outou e leʻi faaleagaina e le uatoʻa, ma e ʻaina foʻi e nei sē o o outou laau uma o loo ola i le laufanua. 6 E tutumu ai foʻi ou fale, o fale o au auauna ma fale uma o Aikupito, i le tele e leʻi iloa muamua e ou tamā ma tamā o ou tamā, talu mai ona latou soifua i le lalolagi seʻia oo mai i le asō.’” Ona ia liliu lea ma alu ese mai iā Farao.

7 Ua mavae lea, ona fai mai lea o auauna a Farao iā te ia: “O le ā le umi e avea ai lenei tagata ma mailei iā i tatou? Ia tuu atu tagata e ō ina ia latou auauna iā Ieova lo latou Atua. Pe e te leʻi silafia ea ua faatamaʻia Aikupito?” 8 Ona toe aami lea e Farao o Mose ma Arona ma ua ia faapea mai iā i laʻua: “Ia outou ō ma auauna iā Ieova lo outou Atua. O ai tonu lava e ō?” 9 Ua tali atu Mose: “E matou te ō ma o matou tagata talavou ma tagata matutua. E matou te ō foʻi ma o matou atalii ma afafine, o a matou mamoe ma povi, auā matou te faia se tausamiga iā Ieova.” 10 Ua ia fai mai iā i laʻua: “Ia faapea ona iai Ieova iā te outou, pe afai ou te tuuina atu outou e ō ma a outou fanau! E leai, e manino mai o loo outou fuafuaina se mea leaga. 11 E leai lava! Ia ō outou o tane matutua ma auauna iā Ieova, auā o le mea lenā ua outou mananaʻo e faataunuu.” Ona tuliese lea o i laʻua mai i luma o Farao.

12 Ona fetalai mai lea o Ieova iā Mose: “Ia faaloaloa lou lima i luga o le laueleele o Aikupito, ina ia ō mai ai i luga sē akerise i le laueleele o Aikupito, ma ʻai laau uma o le fanua, o mea uma ua totoe mai i le uatoʻa.” 13 Ona faaloaloa loa lea e Mose o lona tootoo i luga o le laueleele o Aikupito, ma ua faapogaia e Ieova se matagi mai i sasaʻe e agi mai i luga o le laueleele i lea aso atoa ma le pō atoa. Ua oo i le taeao ona aumaia lea e le matagi mai i sasaʻe o sē akerise. 14 Ua lolofi mai sē akerise i le laueleele atoa o Aikupito, ma nonofo i le atunuu atoa o Aikupito. Ua fai ma faafitauli tugā nei sē akerise. E leʻi iai lava muamua ni sē akerise e tusa ma ia sē akerise, ma o le a lē toe oo mai faapea i se taimi i le lumanaʻi. 15 Ua ufitia uma ai le fogāeleele atoa, ma ua pogisa ai le atunuu; ua ʻai e nei sē akerise laau uma o le fanua ma fua uma o laau ia na totoe mai i le uatoʻa; ua lē toe iai ni mea lanu meamata i laau po o vao o le fanua i le atunuu atoa o Aikupito.

16 Ua aami faavave e Farao o Mose ma Arona ma faapea mai: “Ua ou agasala iā Ieova lo outou Atua ma outou foʻi. 17 O lea, faamolemole, ia faamagalo laʻu agasala i lenei taimi, ma ia ʻaiʻoi atu iā Ieova lo outou Atua ina ia aveese lenei mala mataʻutia mai i oʻu luga.” 18 Ua alu ese o ia mai iā Farao ma ʻaiʻoi atu iā Ieova. 19 Ona suia lea e Ieova o le matagi ina ia agi malosi mai i sisifo, ma ua aveese ai sē akerise ma avatu i le Sami Ulaula. E augapiu ma se sē akerise na totoe i le atunuu atoa o Aikupito. 20 Peitaʻi, ua tuu pea e Ieova Farao e faamaaa i lona loto, ma e na te leʻi tuuina mai le fanauga a Isaraelu e ō.

21 Ua fetalai mai Ieova iā Mose: “Ia faaloaloa lou lima i le lagi, ina ia pogisa ai le atunuu o Aikupito, e matuā pogisa lava.” 22 Ua faaloaloa e Mose lona lima i le lagi, ona matuā pogisa ai lea o le atunuu atoa o Aikupito mo aso e tolu. 23 Ua lē mafai ona vaai atu le tasi i le isi, ma e leai ma se tasi ua alu ese mai i lona fale i aso e tolu; ae ua malamalama pea le mea o loo nonofo ai tagata Isaraelu. 24 Ua mavae lea, ona aami lea e Farao o Mose ma fai mai: “Ia outou ō e auauna iā Ieova. E na o a outou mamoe ma povi o le a tuua pea i inei. E mafai ona outou ō ma a outou fanau.” 25 A ua fai atu Mose: “E leai se mea faapena, e ao ona e tuu mai i matou e ave a matou manu e fai ai taulaga ma taulaga mū, auā e ao ona matou faia taulaga iā Ieova lo matou Atua. 26 E matou te ave foʻi a matou lafumanu. E lē tuua se manu e tasi, auā e manaʻomia mai i ia manu ni manu e fai ai la matou tapuaʻiga iā Ieova lo matou Atua, ma e matou te lē iloa po o ā mea matou te fai taulaga ai i le tapuaʻiga iā Ieova seʻiloga ua matou taunuu i ō.” 27 O lea foʻi, ua tuu ai pea e Ieova Farao e faamaaa i lona loto, ma e leʻi lotomalie o ia e tuuina mai i latou e ō. 28 Ona fai mai lea o Farao iā te ia: “Ia alu ese loa mai iā te aʻu! Ia e faaeteete! Aua e te toe taumafai e vaai mai iā te aʻu, auā o le aso e te vaai ai iā te aʻu o le a e oti ai.” 29 Ua tali atu Mose: “Ua lelei pe afai o lau saunoaga lenā. Ou te lē toe taumafai e vaai oe.”

Esoto  11 : 1 - 10

11 Ona fetalai mai lea o Ieova iā Mose: “E toe tasi le mala ou te faaoo atu i luga o Farao ma Aikupito. Pe a mavae lenā ona ia tuuina mai lea o outou e ō ese mai i inei. I lea taimi na te tuu atu ai outou e ō ma a outou mea uma, o le a ia matuā tuliesea outou mai i lenei mea. 2 Ia e tautala atu ina ia faalogo i ai tagata, e ao i tane taʻitasi uma ona talosaga atu i lona tuaoi, ma fafine taʻitasi uma ona talosaga atu i lona tuaoi i mea siliva ma mea auro.” 3 Ua faapogaia e Ieova tagata Aikupito ina ia fiafia i le nuu. Ua mamalu tele foʻi Mose i le atunuu o Aikupito, i le vaaiga a auauna a Farao ma le vaaiga a tagata.   

4 Ua faapea atu Mose: “O le mea lenei ua fetalai mai ai Ieova, ‘E tusa o le vaeluapō, ou te alu atu ai i Aikupito, 5 ma o le a feoti ulumatua uma i le atunuu o Aikupito, e amata mai i le ulumatua a Farao, o lē o loo nofo i lona nofoālii, seʻia oo i le ulumatua a le auauna teine, o lē o loo galue i le mea e olo ai saito, ma ulumatua uma a manu. 6 O le a iai le tagiauē i le atunuu atoa o Aikupito, e leʻi faapea lava ona tupu ai muamua, ma o le a lē toe tupu foʻi i le lumanaʻi. 7 Peitaʻi, e lē taitai ona ōu se taʻifau i so o se tagata Isaraelu, e mai i tagata e oo foʻi i manu; ina ia outou iloa ai e mafai e Ieova ona faaeseese tagata Aikupito ma tagata Isaraelu.’ 8 E ō ifo foʻi au auauna uma lava iā te aʻu ma tootutuli ma ifo i le eleele i oʻu luma, ma faapea mai, ‘Ia e alu, o oe atoa ma tagata uma lava e usiusitaʻi iā te oe.’ A mavae nei mea, ona ou alu ai lea.” Ona alu ese lea o ia ma le ita tele mai i luma o Farao.

9 Ua fetalai mai Ieova iā Mose: “E lē faalogo Farao iā te oulua, ina ia faateleina ai aʻu vavega i le atunuu o Aikupito.” 10 Na faia e Mose ma Arona nei vavega uma lava i luma o Farao; ae ua tuu pea e Ieova Farao e faamaaa i lona loto, ma na te leʻi faatagaina le fanauga a Isaraelu e ō ese mai i lona atunuu.

Esoto  12 : 1 - 51

12 Ua fetalai mai Ieova iā Mose ma Arona i le atunuu o Aikupito: 2 “E avea lenei masina iā te outou ma uluaʻi masina. O le masina muamua lava lea o le tausaga iā te outou. 3 Ia fai atu i le faapotopotoga uma o Isaraelu, ‘I le aso lona sefulu o lenei masina, ia taʻitasi aiga mai i le ʻauaiga ona aumai se tamaʻi mamoe, o le aiga ma le tamaʻi mamoe. 4 Ae afai e toʻaitiiti le aiga e lē uma sa latou tamaʻi mamoe, ona ia faasoa atu lea i lona tuaoi e lata ane ua sau i lona fale e tusa ma le faitau aofaʻi o tagata; ia vaevae le tamaʻi mamoe e tusa ma le aofaʻiga o tagata e aai ai. 5 E tatau ona matuā lelei la outou manu poʻa, e tasi le tausaga le matua. Ia outou filifilia mai se tamaʻi mamoe poʻa po o se tamaʻi ʻoti. 6 Ia tausia ai pea seʻia oo i le aso lona sefulu fā o lenei masina, ona fasia lea o ia manu e le faapotopotoga atoa o Isaraelu i le afiafipō.* 7 Ia latou ave le toto ma sausau i pou e lua o le faitotoʻa, ma pou faalava i luga o le mea e ulufale atu ai, i fale ia latou te aai ai i le manu.

8 “‘E ao ona latou aai i le aano o manu i lea pō. E tatau foʻi ona tunu i le afi, faatasi ma falaoa e lē faafefeteina ma fualaau ʻaina oona. 9 Aua neʻi ʻaina mata pe faapuna, pe saka i le vai, ae ia tunu i le afi, o lona ulu, o ona vae* atoa ma ona totoga. 10 E lē tatau ona outou faatotoe se mea seʻia oo i le taeao, afai o le a iai se mea e totoe i le taeao, ia outou susunu i le afi. 11 Ia faapea ona outou aai ai, ia fusia o outou puimanava, ia see o outou seevae, ia uu o outou tootoo i o outou lima; ma ia faavave ona outou aai. O le paseka lea iā Ieova. 12 Ou te ui ane i le atunuu o Aikupito i lenā pō ma taia ulumatua uma o le atunuu o Aikupito, e mai i tagata e oo lava i manu; ma ou te faaoo atu faasalaga i atua uma o Aikupito. O aʻu o Ieova. 13 E fai le toto ma faailoga iā te outou i fale o loo outou iai; e ao ona ou vaai i le toto ma sopoloa iā te outou, ma e lē oo le mala e fano ai iā te outou, pe a ou taia le atunuu o Aikupito.

14 “‘Ia fai lea aso ma faamanatuga iā te outou, ia outou tausia o se tausamiga iā Ieova i o outou tupulaga o loo mulimuli mai. E ao ona outou tausia pea, auā o se tulafono lea mo outou. 15 E fitu aso tou te aai ai i falaoa e lē faafefeteina. O le aso muamua tou te aveese ai le paluga ua fefete* mai i o outou fale, auā o le a fasiotia so o se tasi i Isaraelu e ʻai i se mea ua faafefete, e mai i le aso muamua seʻia oo i le aso lona fitu. 16 I le aso muamua e tou te faia ai se tauaofiaga paia, ia faia foʻi i le aso lona fitu se tauaofiaga paia. E lē faia ai ni galuega i ia aso. E pau le mea e tou te faia, o le saunia o meaʻai ia lava mo tagata taʻitoʻatasi.

17 “‘Ia outou tausi i le tausamiga o falaoa e lē faafefeteina, auā o lea aso ou te aumai ai a outou ʻautau mai i le atunuu o Aikupito. Ia outou tausia lenei aso e fai ma tulafono mo se taimi umi, i o outou tupulaga o loo mulimuli mai. 18 O le masina muamua, i le afiafipō o le aso sefulu fā o le masina, e tou te aai ai i le falaoa e lē faafefeteina seʻia oo i le afiafipō o le aso lona lua sefulu tasi o lea masina. 19 O aso e fitu, aua neʻi maua i o outou fale se paluga ua fefete, auā o so o se tasi e tofo i se mea faafefete, e tusa lava po o ia o se tagata aumau po o se tagatānuu, e ao ona fasiotia ma aveese mai i le faapotopotoga o Isaraelu. 20 E sā ona outou aai i se mea ua faafefeteina. E na o falaoa e lē faafefeteina e tou te aai ai i mea uma tou te nonofo ai.’”

21 Ona aami loa lea e Mose o toeaina o Isaraelu ma faapea atu: “Ia outou puʻe ma ave tamaʻi mamoe ma ʻoti* mo o outou aiga ona outou fasia ai lea o ia manu mo le paseka. 22 Ia outou aumai se fusi lālā isopo ma fufui i le toto ua i le tanoa ma sausau i pou faalava i luga o le mea e ulufale atu ai, ma pou e lua o le faitotoʻa, ia aua neʻi ulufafo se isi mai i le faitotoʻa o lona fale seʻia oo i le taeao. 23 Pe a afio ane Ieova e faaoo le malaia i tagata Aikupito ma silafia le toto i luga o pou faalava o le mea e ulufale atu ai, ma pou e lua o le faitotoʻa, ona sopoloa lea o Ieova i lea faitotoʻa ma e na te lē tuu atu ia oo le mala e oti ai i o outou fale.

24 “Ia outou tausia lenei poloaʻiga, o oe ma ou atalii mo se taimi umi lava. 25 Pe a outou oo i le laueleele o le a foaʻiina mai e Ieova iā te outou, e pei ona ia fetalai mai ai, ia outou tausi i lenei vala o le tapuaʻiga. 26 Pe a fesili mai o outou atalii iā te outou, ‘O le ā le uiga o lenei vala o le tapuaʻiga iā te outou?’ 27 ona outou tali atu lea, ‘O le taulaga o le paseka iā Ieova, o lē na sopoloa i fale o tagata Isaraelu i Aikupito ina ua ia faaoo le malaia i tagata Aikupito, ae faasaoina o tatou aiga.’”

Ona punonou lea o le nuu ma faapaʻuʻū faō. 28 Ona ō lea o le fanauga a Isaraelu ma fai e pei ona poloaʻi mai ai Ieova iā Mose ma Arona. Ua faapea lava ona latou faia.

29 Ua oo i le vaeluaga o le pō, ona taia lea e Ieova o ulumatua uma o le atunuu o Aikupito, e mai i le ulumatua a Farao, o lē o loo nofo i le nofoālii, e oo i le ulumatua a le pagota ua i le falepuipui, atoa ma ulumatua a manu. 30 Ona tulaʻi lea o Farao i le pō, o ia ma ana auauna uma ma isi tagata uma o Aikupito; ua iai le tagiauē tele i tagata Aikupito, auā e leai se fale e aunoa ma se tasi ua oti. 31 Ona ia aami loa lea o Mose ma Arona i le pō ma faapea atu: “Ia tulaʻi, ma ō ese mai i oʻu tagata, o oulua ma isi o le fanauga a Isaraelu, ma ō e auauna iā Ieova, e pei ona oulua fai mai ai. 32 Ia ō ma ave a outou lafu mamoe ma lafumanu e pei ona oulua fai mai ai. Ia oulua faamanuia mai foʻi iā te aʻu.”

33 Ua tauanau e tagata Aikupito le nuu ia ō ese vave mai i le atunuu, “auā,” ua latou faapea ane, “ua pei i tatou o ni tagata ua feoti!” 34 Ona ave lea e le nuu o a latou paluga e leʻi faafefeteina, ua afīfī foʻi a latou tanoa e palu ai falaoa i o latou ofu, ma amo i o latou tauʻau. 35 Ua faia e le fanauga a Isaraelu e pei o upu a Mose, ua latou talosaga atu i tagata Aikupito i mea siliva, i mea auro ma ofu. 36 Ua faagaee e Ieova le fiafia i loto o tagata Aikupito i le nuu, ona latou avatu lea o mea ua latou talosaga atu ai; ma ua latou faamativaina ai tagata Aikupito.

37 Ona malaga loa lea o le fanauga a Isaraelu mai i Ramese e agaʻi i Sukota, e toʻaono selau afe tane matutua ua savavali, ae e lē faitaulia ai tamaiti. 38 Ua ō foʻi faatasi ma i latou le toʻatele o tagata ese, atoa ma lafu mamoe, o lafumanu ma le anoanoaʻi o manu eseese. 39 Ua latou tao paluga falaoamata na latou aumaia mai i Aikupito i ni falaoa lapotopoto e lē faafefeteina, auā e leʻi faafefeteina. Ua faia faapea talu ai ua tuliesea i latou mai i Aikupito, ua lē lava se taimi e aoao mai ai nisi meaʻai ma aumai mo i latou.

40 O le taimi na nonofo ai le fanauga a Isaraelu, o ē na nonofo i Aikupito, e fā selau tolu sefulu tausaga. 41 Ua oo i le faaiʻuga o le fā selau tolu sefulu tausaga, i lea lava aso na ō ese mai ai ʻau uma a Ieova mai i le atunuu o Aikupito. 42 E ao ona faamanatu i lenei pō ina ia faamamaluina ai Ieova mo le aumaia o i latou mai i le atunuu o Aikupito. E ao ona faamanatu i le pō lava lenei ina ia faamamaluina ai Ieova e le fanauga uma a Isaraelu i o latou tupulaga o loo mulimuli mai.

43 Ua toe fetalai mai Ieova iā Mose ma Arona: “O le tulafono lenei o le paseka: E sā ona ʻai ai se tagata mai se isi atunuu. 44 Ae afai o iai se tane pologa na faatauina mai, ia e peritomeina o ia. Ona faatoʻā mafai lea ona ʻai i le paseka. 45 E lē aai ai o lē e aumau ma lē e galue totogi. 46 E tofu le fale ma le tamaʻi mamoe e aai ai. Aua neʻi aveina i fafo mai i le fale le aano o le tamaʻi mamoe ma avatu i se isi mea i fafo. Aua tou te gauia se ponaivi. 47 E ao ona faamanatuina e le faapotopotoga atoa o Isaraelu lea mea. 48 Pe afai o aumau se tagata ese iā te oe, ae e manaʻo e faamanatu le paseka iā Ieova, ia peritomeina tane uma ua iā te ia. Ona faatoʻā mafai lea ona ia faalatalata ane ma faamanatu le paseka; ma ia avea o ia e pei o se tagatānuu. E sā ona ʻai ai se tagata e leʻi peritomeina. 49 E tasi le tulafono mo tagatānuu ma tagata ese ua aumau iā te outou.”

50 Ua faia lava e le fanauga a Isaraelu e pei ona poloaʻi mai ai Ieova iā Mose ma Arona. Ua faapea lava ona latou faia. 51 O lea lava aso, na aveese ai e Ieova le fanauga a Isaraelu faatasi ma a latou ʻau mai i le atunuu o Aikupito.

^ Eso. 12:6 I le gagana Eperu, i “le va o afiafi e lua.” O lona uiga o le va o le goto o le lā ma le pō.


^ Eso. 12:9 E faasino atu i le vaega pito i lalo o le tulivae agaʻi i lalo.


^ Eso. 12:15 O lona uiga o sina vaega o le paluga o falaoa ua faafefete e faaaogā e faafefeteina ai se isi paluga falaoamata telē e lē o iai se fefete.


^ Eso. 12:21 Po o “tamaʻi povi.”


Esoto  13 : 1 - 22

13 Ua toe fetalai mai Ieova iā Mose e faapea: 2 “Ia faapaiaina mo aʻu o tama ulumatua uma o le fanauga a Isaraelu, o tagata ma manu. E fai lava ia mo aʻu.”

3 Ua faapea atu Mose i le nuu: “Ia outou manatua lenei aso ua outou ō mai ai mai i Aikupito, o le mea na outou nofo pologa ai, ona o le malosi o le aao o Ieova ua outou ō mai ai i inei. O lea, ia aua neʻi ʻaina se mea ua faafefeteina. 4 O le aso lenei ua outou ō ese ai i le masina o Apipa. 5 Pe a avatu e Ieova oe e oo atu i le laueleele o le ʻau Kanana, o le ʻau Hetī, o le ʻau Amorī, o le ʻau Hivī, ma le ʻau Iepusē, lea na ia tautō ai i ou augātamā e avatu iā te oe le laueleele e tafe ai le suāsusu ma le meli, ona e faia lea o lenei vala o le tapuaʻiga i lenei lava masina. 6 E fitu aso e te ʻai ai i falaoa e lē faafefeteina, ae o le aso lona fitu o le tausamiga lea iā Ieova. 7 E fitu aso e ʻai ai falaoa e lē faafefeteina; aua neʻi iloa iā te oe se mea faafefete, aua foʻi neʻi iloa iā te oe se paluga ua fefete, i fanua uma e te nofo ai. 8 Ia e fai atu i lou atalii i lenā aso e faapea, ‘E faia lenei mea ona o le mea na faia e Ieova iā te aʻu, ina ua ou alu ese mai i Aikupito.’ 9 E fai foʻi ma faailoga i lou lima, ma faamanatuga i lou muāulu,* ina ia iai le tulafono a Ieova i lou gutu; ona o le aao malosi o Ieova, na ia aumaia ai oe mai i Aikupito. 10 Ia e tausia lenei tulafono i lona taimi atofaina i lea tausaga ma lea tausaga.

11 “Pe a avatu oe e Ieova i le laueleele o Kanana e pei ona ia tautō ai iā te oe ma ou augātamā, pe a ia avatu le laueleele iā te oe, 12 ona e tuuina atu lea o ulumatua uma iā Ieova, o ulumatua uma a au manu, o fanau ia a manu. E fai mo Ieova o tama ulumatua, ma manu poʻa ulumatua uma. 13 O ulumatua uma a asini, ia e fesuiaʻi ma se mamoe, afai e te lē fesuiaʻia ma se mamoe, ona e gagau lea o lona ua. Ia e toe faatau mai ulumatua uma o i ou atalii.

14 “Pe a fesili atu mulimuli ane lou atalii iā te oe e faapea, ‘O le ā le uiga o lenei mea?’ ona e faapea atu lea iā te ia, ‘O le aao malosi o Ieova na aumaia ai i matou mai i Aikupito, le mea na matou nofo pologa ai. 15 Na musu Farao e tuu mai i matou e ō, ona fasiotia ai lea e Ieova o ulumatua uma i le laueleele o Aikupito, e mai i le ulumatua a tagata e oo lava i ulumatua a manu. O le mea lea ua ou faia ai le taulaga iā Ieova i ulumatua a manu poʻa uma, ma ou toe faatau mai ulumatua uma a oʻu atalii.’ 16 E fai foʻi ma faailoga i lou lima, ma faamanatuga i lou muāulu, ona o le aao malosi o Ieova, na ia aumaia ai i matou mai i Aikupito.”

17 Ua oo i le taimi ua tuuina atu ai e Farao le nuu e ō, e leʻi taʻitaʻiina i latou e Ieova e ui atu i le laueleele o tagata Filisitia, e ui lava e latalata, auā ua fetalai mai le Atua: “Atonu e suia ai mafaufau o le nuu, pe a latou fetaiaʻi ma se taua ma latou toe foʻi atu ai i Aikupito.” 18 O le mea lea ua taʻitaʻi ai e le Atua tagata i se malaga umi, e ui atu i le toafa e lata ane i le Sami Ulaula. Ua faatulagaina le fanauga a Isaraelu e pei o se ʻautau a o ō aʻe i latou mai i le atunuu o Aikupito. 19 Ua ave foʻi e Mose ivi o Iosefa, auā na matuā tautō le fanauga a Isaraelu ina ua ia fai atu iā i latou: “O le a silasila mai le Atua iā te outou, ma pe a outou ō, ia outou ave aʻe oʻu ivi mai i inei.” 20 Ona latou ō ese lea mai i Sukota ma faatutū o latou faleʻie i Etama i le faatausiʻusiʻuga o le toafa.

21 Ua muamua atu Ieova i o latou luma i le ao ina ia taʻitaʻia ai i latou i le ala i le ao faaniutū,* ma le afi faaniutū i le pō ina ia faamalamalama ai i latou, a o malaga i le ao ma le pō. 22 E lē alu ese le ao faaniutū mai i le nuu i le ao, e faapena foʻi le afi faaniutū i le pō.

^ Eso. 13:9 I le gagana Eperu, “o le va o ou mata.” Tagaʻi foʻi i le fuai e 16.


^ Eso. 13:21 O le ao ma le afi e foliga mai o se pou.


Esoto  14 : 1 - 31

14 Ona fetalai mai ai lea o Ieova iā Mose e faapea: 2 “Ia e fai atu i le fanauga a Isaraelu, ina ia toe foʻi e faatutū o latou faleʻie i luma o Peairota i le va o Mekatala ma le sami e feagai ma Paalasefona. Ia faatutū o outou faleʻie i luma o lea aai e lata ane i le sami. 3 Ona faapea ifo lea o Farao e faatatau i le fanauga a Isaraelu, ‘Ua latou feoaʻi solo ma le lē mautonu i le laueleele. Ua siʻomia pea i latou i le toafa.’ 4 O le mea lea, ou te tuu ai pea Farao e faamaaa i lona loto, e na te tuliloa i latou, ma e faamamaluina ai aʻu i le faatoʻilaloina o Farao ma ana ʻautau; ma e iloa ai e tagata Aikupito, o aʻu lava o Ieova.” Ua faapea lava ona faia e tagata Isaraelu.

5 Mulimuli ane, ua logotala le tupu o Aikupito, ua sosola le nuu. Ona suia lea o le loto o Farao ua faapena foʻi i ana auauna e faatatau i le nuu, ua latou faapea ane: “O le ā lenei mea ua tatou faia, i lo tatou tuuina atu o tagata Isaraelu e ō ma lē toe avea ma a tatou pologa?” 6 Ua ia saunia ana kariota o le taua, ma ua ia ave ona tagata faatasi ma ia. 7 Ua ia ave foʻi o kariota faapitoa e ono selau, ma isi kariota uma a Aikupito, ma fitafita o ē e tiʻetiʻe i kariota taʻitasi. 8 Ua tuu pea e Ieova o Farao le tupu o Aikupito e faamaaa i lona loto, ma ua ia tuliloa tagata Isaraelu, a o ō ese atu le fanauga a Isaraelu ma sisii i luga o latou lima.* 9 Ua tuliloa e tagata Aikupito i latou, o kariota a Farao, o ana ʻautau tiʻetiʻe solofanua, ma ana ʻautau, ua tau lalata atu iā Isaraelu a o nonofo i latou i faleʻie i autafa o le sami, e lata ane i Peairota e feagai ma Paalasefona.

10 Ina ua latalata atu Farao, ona tetepa aʻe lea o le fanauga a Isaraelu, ma iloa ai tagata Aikupito o loo tuliloa mai i latou; ua matuā fefefe le fanauga a Isaraelu ma alalaga atu iā Ieova. 11 Ua latou faapea mai iā Mose: “Po ua leai ni fanuatanu i Aikupito ua e aumaia ai i matou e feoti i le toafa? O le ā lenei mea ua e faia iā i matou i le aveese o i matou mai i Aikupito? 12 Pe e matou te leʻi fai atu ea iā te oe i Aikupito, ‘Ia tuu pea i matou e auauna i tagata Aikupito’? Auā e sili iā i matou le auauna i tagata Aikupito, nai lo o le feoti i le toafa.” 13 Ona faapea atu lea o Mose i le nuu: “Aua tou te fefefe. Ia outou laulaututū ma vāai i le faaolataga mai iā Ieova, o le a faia e ia mo outou i le aso nei. Auā o tagata Aikupito ua outou vāai i ai i le asō, e tou te lē toe vāai lava i ai. 14 E tau Ieova mo outou, a o outou laulaututū ma faalologo.”

15 Ua fetalai mai Ieova iā Mose: “Aiseā e te alaga soo mai ai iā te aʻu? Ia e fai atu i le fanauga a Isaraelu, ia tapena o latou faleʻie ma sauni e ō. 16 A o oe, ia e sii i luga lou tootoo ma faaloaloa lou lima i le sami, ma vaelua ai le sami, ina ia ui atu ai le fanauga a Isaraelu i le ogatotonu o le sami i le eleele mātūtū. 17 A o aʻu, ou te tuu ai pea o tagata Aikupito ia faamaaa i o latou loto, ina ia tuliloa pea i latou, ma ou faamamaluina ai aʻu i le faatoʻilaloina o Farao, o ana ʻautau, o ana kariota o le taua ma ana ʻautau tiʻetiʻe solofanua. 18 E iloa ai e tagata Aikupito, o aʻu lava o Ieova, pe a faamamaluina aʻu i le faatoʻilaloina o Farao, o ana kariota o le taua ma ana ʻautau tiʻetiʻe solofanua.”

19 Ona alu ese lea o le agelu a le Atua moni na muamua atu i tagata Isaraelu, ma alu i o latou tua, ua mou ese le ao mai i luma o le ʻaumalaga ma ua tū i o latou tua. 20 Ua oo le ao i le va o tagata Aikupito ma tagata Isaraelu. Ua avea ma ao pogisa i le tasi itu. A ua avea ma malamalama i le pō i le isi itu. Ua lē oo atu tagata Aikupito i tagata Isaraelu i le pō atoa.

21 Ua faaloaloa e Mose lona lima i luga o le sami; ona faapogaia lea e Ieova le sami e alu i tua e ala i le agi malosi mai o le matagi mai i sasaʻe i le pō atoa, ma liua le alititai i le eleele mātūtū, ma vaeluaina ai le sami. 22 Ona savavali ai lea o le fanauga a Isaraelu i le ogatotonu o le sami i le eleele mātūtū, a ua avea le sami ma pā maualuga i lo latou itu taumatau ma lo latou itu tauagavale. 23 Ua tuliloa i latou e tagata Aikupito ma ua ō atu i le ogatotonu o le sami, o solofanua uma a Farao, o ana kariota o le taua, ma ana ʻautau tiʻetiʻe solofanua. 24 Ua oo i le leoleoga o le taeao* ua silasila ifo Ieova i tagata Aikupito mai i le afi ma le ao faaniutū, ma ua ia faapogaia le fenumiaʻi o tagata Aikupito. 25 Ua ia aveesea uili o a latou kariota ona tosogatā ai lea; ma ua fai ane tagata Aikupito: “Inā tatou sosola ese ia mai iā Isaraelu, auā o loo tau Ieova mo i latou faasaga i tagata Aikupito.”

26 Ona fetalai mai lea o Ieova iā Mose: “Ia faaloaloa lou lima i luga o le sami, ina ia toe foʻi mai ai le sami i luga o tagata Aikupito, o a latou kariota o le taua ma a latou ʻautau tiʻetiʻe solofanua.” 27 Ua faaloaloa e Mose lona lima i luga o le sami, ma ua toe foʻi mai le sami i lona tulaga masani a o tafa mai ata o le taeao. Ua tau sosola ese tagata Aikupito neʻi maua i latou, ae ua lafo e Ieova tagata Aikupito i totonu o le sami. 28 Ua faaauau pea ona toe foʻi mai le sami. Mulimuli ane, ua ufitia ai kariota o le taua ma ʻautau tiʻetiʻe solofanua uma a Farao, o i latou ua ō atu i le sami e tuliloa tagata Isaraelu. Ua leai lava ma se tasi ua totoe.

29 A o le fanauga a Isaraelu, na latou savavali i le alititai mātūtū i le ogatotonu o le sami, ma na avea le sami ma pā maualuga i lo latou itu taumatau ma lo latou itu tauagavale. 30 O lea, i lenā aso na faaolaina ai e Ieova Isaraelu mai i lima o tagata Aikupito, ma iloa ai e Isaraelu tagata Aikupito ua feoti i le matafaga. 31 Ua iloa ai foʻi e Isaraelu le aao malosi o Ieova ina ua ia gaoioi faasaga i tagata Aikupito; ua matataʻu le nuu iā Ieova ma ua faatuatua iā Ieova ma lana auauna o Mose.

^ Eso. 14:8 O lona uiga, na ō ese atu le fanauga a Isaraelu i le lototetele ma le manumalo.


^ Eso. 14:24 O le leoleoga lona tolu ma le leoleoga mulimuli lea e tusa ma tagata Eperu, mai i le itula e 2 i le taeao e oo i le itula e 6 i le taeao.


Esoto  15 : 1 - 27

15 Ona pepese lea o Mose ma le fanauga a Isaraelu i lenei pese iā Ieova i nei upu:
“Ou te pese iā Ieova, auā ua matuā faamamaluina o ia.
O le solofanua ma lē ua tiʻetiʻe ai ua ia lafoina i le sami.

 2 O Ioa,* o loʻu malosi ma loʻu mana, auā ua avea o ia ma oʻu faaolataga.
O loʻu Atua lea, ou te faaneenee atu iā te ia; o le Atua o loʻu tamā, ma ou te faasilisilia o ia.

 3 O Ieova o le toa malosi o le taua. O Ieova o lona suafa lea.

 4 O kariota o le taua a Farao ma ana ʻautau ua ia lafoina i le sami,
O ana ʻau sili ona lelei ua malelemo i le Sami Ulaula.

 5 Ua fafati mai galu o le sami ma ua ufitia ai i latou; ua latou gogoto i le mea loloto e pei o se maa.

 6 Ieova e, ua matuā matagofie le malosi o lou aao taumatau,
Ieova e, ua nutipalaina ai le fili i lou aao taumatau.

 7 O le tele o lou mamalu ua e lafotuina ai i latou o ē e fouvale iā te oe;
Ua e auina atu lou toʻasā tele, e ʻaina ai i latou e pei o tagutugutu o laau.

 8 O le mānava mai i lou fofoga* ua faafaupuʻe ai le sami;
Ua lē toe gaoioi ai e pei o ni vai ua faaputuina;
O galu o le sami sa fafati mai ua toʻa i le ogatotonu o le sami.

 9 Na faapea ane le fili, ‘Ou te tuliloa! Ou te mauaina!
Ou te vaevaeina mea ua maua mai i mea ua faoa! E faamalieina loʻu loto i nei mea!
Ou te seʻi aʻe laʻu pelu! Ou te faaumatia i latou i loʻu lima!’

10 Na feula mai lau mānava, ma ua ufitia ai e le sami i latou;
Na malelemo i latou e pei o pulu uʻamea i le sami loloto.

11 Ieova e, o ai ea se atua e tusa ma oe?
O ai lava sē e tusa ma oe, o lē e silisili ona paia?
O Lē e mataʻu i ai ma viia i pesega, o Lē e fai mea ofoofogia.

12 Na e faaloaloa lou aao taumatau, ona foloina ai lea o i latou e le laueleele.

13 O lou alofa faamaoni na e taʻitaʻia ai le nuu na e laveaʻiina;
O lou malosi e te ave ai i latou i le mea paia, e te afio ai.

14 E faalogo tagata, ma latou atuatuvale ai;
E oo le tigā o le a fanau i ē o loo nonofo i Filisitia.

15 I lenā taimi e fefefe ai alii pule o Etoma;
A o pule sauā o Moapi, e oo iā i latou le gatete.
O tagata uma o Kanana o le a lotovaivai.

16 E oo iā i latou le mataʻu ma le fefe.
O lou aao malosi e lē gaoioi ai i latou e pei o le maa,
Ieova e, seʻia oo ina ui ane lou nuu,
Seʻia ui ane le nuu na e faia.

17 E te avatu i latou ma totō i le mauga ua fai ma ou tofi,
Ieova e, ua e faia se nofoaga tumau e te afio ai,
Ieova e, ua e faatumauina le mea paia ua e faia i ou aao.

18 E pule Ieova o se tupu e faavavau, e faavavau lava.

19 Ina ua ō ane kariota o le taua a Farao ma ana ʻautau tiʻetiʻe solofanua i le sami,
Ona toe faafoʻisia lea e Ieova o le sami i luga o i latou,
Ae ua savavali le fanauga a Isaraelu i le eleele mātūtū i le ogatotonu o le sami.”

20 Ua ave e Miriama, le perofeta fafine, o le tuafafine o Arona, le topa* i lona lima; ua ō atu foʻi fafine uma faatasi ma ia ma a latou topa, ma ua sisiva. 21 Ua fetaliaʻi Miriama ma tamāloloa:

“Ia pepese iā Ieova, auā ua matuā faamamaluina o ia.
O le solofanua ma lē ua tiʻetiʻe ai ua ia lafoina i le sami.”

22 Ona tuua lea e Mose ma Isaraelu o le Sami Ulaula ae malaga atu i le toafa o Sura, ua latou malaga mo aso e tolu i le toafa, ae e leʻi maua se vai. 23 Mulimuli ane, ua oo i latou i Mara,* ae ua lē mafai ona latou feinu i le vai o Mara ona e oona. O le mea lea ua ia faaigoa ai lea mea, o Mara. 24 Ua muimui e le nuu Mose, ma ua faapea ane: “O le ā le mea o le a matou feinu ai?” 25 Ona ia alaga atu lea iā Ieova. Ua faasino e Ieova o ia i se tamaʻi laau, ua ia togi i totonu o le vai ona magalo ai lea o le vai.

Ua Ia faavaeina i lea mea se aiāiga ma se mataupu mo faamasinoga, o i inā foʻi ua ia tofotofoina ai lo latou usiusitaʻi. 26 Ua ia toe fetalai mai: “Afai e te matuā faalogo i le leo o Ieova lou Atua, ma faia le mea tonu i ona luma, ma uaʻi atu ou taliga i ana poloaʻiga, ma tausi i ana aiāiga uma, ou te lē tuuina atu iā te oe o faamaʻi ia na ou tuuina i luga o tagata Aikupito; auā o aʻu o Ieova o lē e faamālōlōina oe.”

27 Ua oo i latou i Ailima, i le mea o loo iai vaipuna e sefulu lua ma laau o pama e fitu sefulu. Ona latou faatutū ai lea o o latou faleʻie i tala ane o le vai.

^ Eso. 15:2 O le uluaʻi taimi lea ua taʻua ai le suafa o “Ioa.” O le faapuupuuga o le suafa o “Ieova,” o le vaega muamua o mataʻitusi e fā i le gagana Eperu JHVH. Tagaʻi i le Faaopoopoga e 1.


^ Eso. 15:8 I le gagana Eperu, o le “isu.”


^ Eso. 15:20 O se meafaifaaili e tagitagi.


^ Eso. 15:23 O lona uiga e “Oona.”


Esoto  16 : 1 - 36

16 Mulimuli ane, ona latou tuua lea o Ailima, ma ua oo atu le faapotopotoga atoa o le fanauga a Isaraelu i le toafa o Sina, lea o loo i le va o Ailima ma Sinai. O le aso lona sefulu lima foʻi lea o le masina lona lua, talu ona latou ō ese mai i le atunuu o Aikupito.

2 Ua muimui le faapotopotoga atoa o le fanauga a Isaraelu iā Mose ma Arona i le toafa. 3 Ua faapea mai pea le fanauga a Isaraelu iā i laʻua: “Maʻimau pe ana matou feoti lava i le aao o Ieova i Aikupito a o matou aai i aano o manu, ma matou aai foʻi i falaoa ma maoona ai, a o lenei ua oulua aumaia i matou i lenei toafa ina ia fasiotia ai lenei faapotopotoga atoa i le oge.”

4 Ona fetalai mai lea o Ieova iā Mose: “O le a ou faatotō ifo meaʻai mai i le lagi mo outou; e tatau ona ō atu le nuu ma ao mai e tusa ma mea e talafeagai ma le tagata i aso taʻitasi, ina ia ou tofotofoina ai i latou, pe e latou te savavali i laʻu tulafono pe e leai. 5 A o le aso lona ono, e latou te saunia mea e ave i le aiga, e ao ona faaluaina i mea latou te aoina i lea aso ma lea aso.”

6 Ua faapea atu Mose ma Arona i le fanauga a Isaraelu: “O le afiafipō e tou te iloa ai o Ieova lava na aumaia outou mai i Aikupito. 7 O le taeao e tou te iloa ai le mamalu o Ieova, auā ua faafofoga Ieova i lo outou muimui atu iā te ia. Aiseā e tou te muimui mai ai iā i maʻua? Auā e lē tāua i maʻua.” 8 Ua toe faapea atu Mose: “I le afiafipō e foaʻi mai e Ieova iā te outou aano o manu e aai ai, a o le taeao e na te foaʻi mai ai falaoa e maoona ai, auā ua faafofoga Ieova i a outou muimuiga, na outou muimui ai iā te ia. O ai i maʻua? E lē o i maʻua ua outou muimui i ai, a o Ieova.”

9 Ua fai atu Mose iā Arona: “Ia fai atu i le faapotopotoga atoa o le fanauga a Isaraelu, ‘Ia faalatalata mai i luma o Ieova auā ua ia faafofoga i lo outou muimui.” 10 Ina ua faatoʻā uma ona talanoa atu Arona i le faapotopotoga atoa o le fanauga a Isaraelu, ua latou liliu ma faasaga atu i le toafa, faauta foʻi! ua faaali mai le mamalu o Ieova i le ao.

11 Ua fetalai atili mai Ieova iā Mose, e faapea: 12 “Ua ou faalogo i muimuiga a le fanauga a Isaraelu. Ia tautala atu iā i latou, e faapea, ‘E tou te aai i le aano o manu i le afiafipō a o le taeao e tou te maoona ai i le falaoa; ma o le a outou iloa ai o aʻu o Ieova o lo outou Atua.’”

13 Ua oo i le afiafipō, ona oo mai ai lea o salu* ma ufitia ai le togālauapi, a o le taeao ua iai le sau i le eleele lea e siʻomia ai le togālauapi. 14 Mulimuli ane, ua mou atu le sau, ae i luga o le fogāeleele o le toafa, ua iai mea manutinuti, e itiiti e pei o le sautoʻa i luga o le eleele. 15 Ina ua vāai i ai le fanauga a Isaraelu, ona latou faapea ane lea o le tasi i le isi: “O le ā lenei mea?” Auā ua latou lē iloa po o le ā lea mea. Ua faapea atu Mose iā i latou: “O le meaʻai lea ua foaʻi mai e Ieova iā te outou, e tou te aai ai. 16 O le afioga lenei na poloaʻi mai ai Ieova, ‘Ia ao mai nisi o nei mea, e tusa ma le meaʻai e maʻona ai le tagata. Ia outou ave le fua e tusa ma le omera* mo tagata taʻitoʻatasi e tusa ma le aofaʻi o tagata o loo i o outou faleʻie.’” 17 Ua faapena ona faia e le fanauga a Isaraelu; ua ao ia mea, ua tele mea e ao e isi a ua itiiti isi. 18 Ua latou fua e tusa ma le omera, o lē e tele mea ua ia aoina, e leai se mea ua totoe ma lē ua itiiti ana mea ua lava lelei. Ua latou ao e tusa ma le mea e maʻona ai le tagata.

19 Ona faapea atu lea o Mose iā i latou: “Aua neʻi tuua e se tasi se mea mo le taeao.” 20 A ua lē faalogo i latou iā Mose. Ae ina ua tuu e nisi tagata ni mea mo le taeao, ua tumu i ilo ma elo ai; ona ita ai lea o Mose iā i latou. 21 Ua latou aoina i lea taeao ma lea taeao, e tusa ma le mea e maʻona ai le tagata. A vevela le lā ona liusuavai ai lea.

22 O le aso lona ono, ua faaluaina meaʻai ua latou aoina, e lua omera mo le tagata e toʻatasi. Ona ō mai lea o taʻitaʻi o le faapotopotoga ma taʻu mai nei mea iā Mose. 23 Ua ia faapea atu iā i latou: “O le fetalaiga lenei a Ieova. O taeao o le sauniga o le sapati, o le sapati paia iā Ieova. O mea e mafai ona outou tao, ia tao, ma mea e mafai ona tunu, ia tunu, a o mea uma ua totoe ia teu mo outou mo a taeao.” 24 Ona latou teu ai lea o ia mea seʻia oo i le taeao, e pei ona fai atu ai Mose; e leʻi elo lava pe e iai foʻi ni ilo. 25 Ua faapea atu Mose: “Ia aai i lenei meaʻai i le asō, auā o le asō o le sapati lea iā Ieova. E tou te lē maua ai i le fanua nei mea i le asō. 26 E ono aso e tou te aoina ai, ae o le aso lona fitu o le sapati lea. O lea aso, e leai ai se mea e maua ai.” 27 Peitaʻi i le aso lona fitu, ua ō atu ai nisi o tagata ina ia ao mai ni mea, a ua lē maua e i latou se mea.       

28 Ona fetalai mai ai lea o Ieova iā Mose: “O le ā le umi e tou te lē tausia ai aʻu poloaʻiga ma aʻu tulafono? 29 Ia utagia lenei mea, ua tuuina mai e Ieova le sapati iā te outou. O le mea lea, ua ia foaʻi mai ai iā te outou i le aso lona ono o meaʻai mo aso e lua. Ia nofo le tagata ia i lona faleʻie i le aso lona fitu. Ia aua neʻi alu ese se tasi mai i le mea e nofo ai.” 30 Ona tausia lea e tagata o le sapati i le aso lona fitu.

31 Ua faaigoa e tagata Isaraelu lenei mea o le “manai.”* Ua paʻepaʻe e pei o le fatu o le koriano, o lona tofo e pei o falaoa mafolafola ua iai le meli. 32 Ua faapea atu Mose: “O le afioga lenei a Ieova na ia poloaʻi mai ai, ‘Ia ao le fua e tusa ma le omera o lenei meaʻai ina ia teuina mo o outou tupulaga o loo mulimuli mai, ina ia latou vāai ai i le meaʻai na ou fafagaina ai outou i le toafa, ina ua ou aumaia outou mai i Aikupito.’” 33 Ua faapea atu Mose iā Arona: “Ia tago i se fagu ma tuu ai le manai e tusa ma le omera ma tuuina i luma o Ieova e fai ma mea e teuina mo o outou tupulaga o loo mulimuli mai.” 34 E pei ona poloaʻi mai ai Ieova iā Mose, ona ave lea e Arona o lenei mea ma tuu i luma o le Atolaau* ina ia teu ai. 35 Na aai le fanauga a Isaraelu i le manai mo tausaga e fā sefulu, seʻia oo atu i latou i le laueleele ua ʻainā. O le manai na latou aai ai seʻia oo ina latou ō atu i le tuaoi o le atunuu o Kanana. 36 O le omera o le tasi vaesefulu o le efa.*

^ Eso. 16:13 O se tamaʻi manulele peti e tusa ma le 18 senitimita (7 inisi) lona umī. E lelei mo le tausami.


^ Eso. 16:16 O le fua o le “omera” e pe ā ma le 2.2 lita (2 kuata).


^ Eso. 16:31 Atonu o le uiga o lenei upu ‘O le ā lenei mea?’ (Faa-Eperu, man hu?) Tagaʻi i le fuai e 15.


^ Eso. 16:34 I le gagana Eperu, o le “Molimau” lea e fai ma faamanatuga. E foliga mai o se pusa na teu ai pepa tāua.


^ Eso. 16:36 O le fua o le “efa” pe tusa ma le 22 lita (20 kuata).


Esoto  17 : 1 - 16

17 Ua ō ese le faapotopotoga atoa o le fanauga a Isaraelu mai i le toafa o Sina, ua latou ō ma mālōlō e tusa ma le faatonuga a Ieova, ma ua faatutū o latou faleʻie i Refiti. A ua leai se vai e feinu ai le nuu.

2 Ua finau le nuu iā Mose ma ua latou faapea mai: “Ia aumai iā i matou se vai matou te feinu ai.” A ua fai atu Mose iā i latou: “Aiseā ua outou finau mai ai iā te aʻu? Aiseā tou te tofotofo ai pea iā Ieova?” 3 Ua fia feinu pea le nuu a o iai i lea vaipanoa, ma ua muimui pea tagata iā Mose: “Aiseā ua e aveese ai i matou mai i Aikupito, ina ia fasioti i matou, o o matou atalii ma a matou lafumanu i le fia feinu?” 4 Mulimuli ane, ua alaga atu Mose iā Ieova, e faapea: “O le ā laʻu mea a fai i lenei nuu? Ua toeitiiti ona latou fetogia lea o aʻu i maa!”

5 Ona fetalai mai lea o Ieova iā Mose: “Ia e ui i luma o le nuu, ia e ave ni toeaina o Isaraelu ma lou tootoo lea na e taia ai le Vaitafe o le Naila. Ia e uu i lou lima ma e alu. 6 O lea, ou te tū i luma o le papa i Horepa. Ia e tā le papa ona tafe mai ai lea o le vai ma feinu ai le nuu.” Ona faapea lea ona faia e Mose i luma o toeaina o Isaraelu. 7 Ua ia faaigoa lea mea o Mase* ma Meripa,* auā na finau ai le fanauga a Isaraelu ma Mose ma ona o lo latou tofotofoina o Ieova e faapea: “Po ua iā i tatou ea Ieova pe e leai?”

8 Ona ō mai lea o tagata Amaleka e tau ma Isaraelu i Refiti. 9 Ua fai atu Mose iā Iosua: “Ia filifili ni tane mo i tatou e ō atu e tau ma tagata Amaleka. O a taeao ou te tū ai i le tumutumu o le aʻega ma uu i loʻu lima le tootoo o le Atua moni.” 10 Ua faia e Iosua e pei ona fai ane ai Mose iā te ia, ina ia tau ai ma tagata Amaleka; ua ō Mose, Arona ma Huro i le tumutumu o le aʻega.

11 Pe a sisii i luga e Mose ona lima, ona sili lea o le malosi o Isaraelu; ae a tuu i lalo ona lima, ona sili lea o le malosi o Amaleka. 12 Ua oo ina eeva lima o Mose, ona la ave lea o le maa ua tuu i ona lalo e tiʻetiʻe ai; ua taofi i luga e Arona ma Huro ona lima, o le tasi i le isi itu ma le isi i le isi itu, ina ia tuu ai pea i luga ona lima seʻia goto le lā. 13 O lea, ua faatoʻilaloina ai e Iosua o Amaleka ma tagata ua ʻau faatasi ma i latou i le pelu.

14 Ua fetalai mai Ieova iā Mose: “Ia tusia lenei mea i le tusi e fai ma faamanatuga ma ia faamatala atu a o faalogo mai Iosua, ‘Ou te matuā tafiesea Amaleka mai i le fogāeleele,* e lē toe manatua lava i latou.’” 15 Ona faia lea e Mose o le fata faitaulaga ma faaigoa o Ieova-nese,* 16 ua ia fai ane: “Ona ua faasagatau se lima i le nofoālii o Ioa, o le a tau ai Ieova ma Amaleka i lea tupulaga ma lea tupulaga.”

^ Eso. 17:7 O lona uiga, o le “tofotofoina.”


^ Eso. 17:7 O lona uiga, o le “Feupuaʻi,” o le “Femisaaʻi” po o le “Fefinauaʻi.”


^ Eso. 17:14 I le gagana Eperu, “mai i lalo o le lagi.”


^ Eso. 17:15 Atonu o lona uiga “o Ieova o loʻu faailoilo.”


Esoto  18 : 1 - 27

18 Ua faalogo Ietero le ositaulaga o Mitiana, le tamā o le avā a Mose, e uiga i mea uma na faia e le Atua iā Mose ma lona nuu o Isaraelu, ma le laveaʻiina e Ieova o Isaraelu mai i Aikupito. 2 Ua ave e Ietero le tamā o le avā a Mose, o Sepora le avā a Mose, o lē na toe faafoʻi mai e Mose, 3 ma lana fanau tama e toʻalua, o le igoa o le tasi o Keresoma, e pei ona ia faapea mai, “auā ua ou aumau i le nuu ese”; 4 a o le igoa o le isi o Elisara,* e pei ona ia fai mai, “auā o le Atua o loʻu tamā, o loʻu fesoasoani lea auā na ia laveaʻiina aʻu mai i le pelu a Farao.”

5 Ona ō atu lea o Ietero, le tamā o le avā a Mose, o ona atalii ma lana avā i le toafa i le mea ua iai le faleʻie o Mose, o le mea ua iai le mauga o le Atua moni. 6 Ua ia avatu le feʻau iā Mose: “O aʻu o Ietero, le tamā o lau avā, ua ou sau iā te oe faatasi ma lau avā ma lana fanau tama e toʻalua.” 7 Ona alu atu loa lea o Mose e faafeiloaʻi le tamā o lana avā, ua ifo i le eleele ma sogi atu iā te ia; ua fesili le tasi i le isi po o ā mai. Ua mavae lea, ona ō ane ai lea i le faleʻie.

8 Ua faamatala atu e Mose i le tamā o lana avā mea uma na faia e Ieova iā Farao ma Aikupito ona o tagata Isaraelu, ma faafitauli uma na oo iā i latou i le malaga, ae na laveaʻiina e Ieova i latou. 9 Ua fiafia Ietero ona o mea lelei uma na faia e Ieova mo Isaraelu, na ia laveaʻiina i latou mai i le lima o Aikupito. 10 Ona fai mai lea o Ietero: “Ia faamamaluina Ieova, o lē na laveaʻiina outou mai i le lima o Aikupito ma le lima o Farao, o lē na laveaʻiina le nuu mai i le lima o Aikupito. 11 Ua ou iloa nei e silisili Ieova nai lo o isi atua uma, ona o le mea na latou gaoioi ai ma le faamaualuluga iā i latou.” 12 Ua aumaia e Ietero, le tamā o le avā a Mose se taulaga mū ma taulaga e ofoina atu i le Atua; ona ō ane lea o Arona ma toeaina o Isaraelu uma, ua aai i falaoa faatasi ma le tamā o le avā a Mose i luma o le Atua moni.

13 Ua oo i le aso na sosoo ai, ona nofo lea o Mose e pei ona masani ai e fai ma faamasino mo le nuu, ua gasolo mai pea le nuu ma tutū i luma o Mose mai i le taeao seʻia oo i le afiafi. 14 Ua vaaia e le tamā o le avā a Mose mea uma ua ia faia mo le nuu. Ona fai mai ai lea o ia: “O le ā lenei mea ua e faia mo le nuu? Aiseā ua e faia toʻatasi ai a o gasolo mai pea le nuu ma tutū i ou luma, mai i le taeao seʻia oo i le afiafi?” 15 A ua fai atu Mose i le tamā o lana avā: “Ona e ō mai pea le nuu iā te aʻu ina ia fesili atu i le Atua. 16 Pe a tulaʻi mai se mataupu iā i latou, e ao ona ō mai iā te aʻu ma ou faamasino ai i le tasi ma le isi, ma ou faailoa atu faaiʻuga a le Atua moni ma ana tulafono.”

17 Ua faapea mai le tamā o le avā a Mose: “E lē lelei le auala o loo e taulimaina ai ia mataupu. 18 E mautinoa e lē lavavā ai, o oe, atoa ma lenei nuu ua outou faatasi, ona e telē le avega o loo e amoina. E lē mafai ona e faia na o oe. 19 O lenei, ia e faalogo mai i loʻu leo. Ou te fautua atu iā te oe, ma e faatasi le Atua ma oe. E avea oe ma sui o tagata i luma o le Atua moni, ma o oe lava e te faaalia nei faafitauli i luma o le Atua moni. 20 E ao ona e lapataʻia i latou e faatatau i poloaʻiga ma tulafono, ma ia e faailoa atu iā i latou le ala e ao ona savavali ai, ma le galuega e ao ona latou faia. 21 A o oe, ia e filifili mai i le nuu o ni tane agavaa e matataʻu i le Atua, o ni tane e maufaatuatuaina, e lē fiafia i le mauaina o tupe i faiga lē tonu; ma ia e tofia i latou e avea ma taʻitaʻi o le toʻaafe, taʻitaʻi o le toʻaselau, taʻitaʻi o le toʻalima sefulu ma taʻitaʻi o le toʻasefulu. 22 E ao ona latou faamasinoina tagata i taimi e talafeagai ai ona latou faia; e latou te aumaia iā te oe mataupu tetele uma, a o mataupu lāiti e faamasinoina e i latou. Ona māmā ai lea o lau avega, ma e latou te fesoasoani iā te oe i le tauaveina o le avega. 23 Afai e te faia faapea, ua tusa foʻi lea ma le poloaʻiga a le Atua iā te oe, e mautinoa e te gafatia le galuega, ma e ō atu foʻi tagata i le mea e nonofo ai ma le filemu.”

24 Ua faalogo Mose i le leo o le tamā o lana avā, ma faia mea uma na ia fai atu ai. 25 Ona filifili lea e Mose o tane agavaa mai i Isaraelu uma, ua ia tofia i latou e avea ma taʻitaʻi i le nuu, o taʻitaʻi o le toʻaafe, o taʻitaʻi o le toʻaselau, o taʻitaʻi o le toʻalima sefulu ma taʻitaʻi o le toʻasefulu. 26 Ua latou faamasinoina le nuu i taimi e talafeagai ona faia ai. E latou te aumaia mataupu faigatā iā Mose, a o mataupu lāiti e faamasinoina e i latou. 27 Ua mavae lea, ona faamavae lea o Mose i le tamā o lana avā, ma ua toe foʻi atu o ia i lona atunuu.

^ Eso. 18:4 O lona uiga, “O loʻu Atua o le fesoasoani lea.”


Esoto  19 : 1 - 25

19 O le masina lona tolu talu ona ō ese le fanauga a Isaraelu mai i Aikupito, o lea lava aso, ua latou taunuu ai i le toafa o Sinai. 2 Ua latou ō ese mai i Refiti ma ō atu i le toafa o Sinai, ua faatutū o latou faleʻie i le toafa; ua nonofo ai i inā Isaraelu i luma o le mauga.

3 Ua alu aʻe Mose i le mauga ina ia tū ai i luma o le Atua moni, ua valaau Ieova iā te ia mai i le mauga, e faapea: “O le tala lenei e te fai atu i le aiga o Iakopo, o le fanauga lea a Isaraelu, 4 ‘Ua outou vāai i le mea na ou faia i tagata Aikupito, ina ia ou ave outou i apaʻau o aeto ma aumaia outou iā te aʻu. 5 Afai tou te matuā faalogo i loʻu leo ma tausi i laʻu feagaiga, ona avea lea o outou ma aʻu oloa tāua i lo o isi nuu uma, auā o aʻu e ona le lalolagi atoa. 6 E avea outou ma malo o ositaulaga ma le nuu paia.’ O upu nei e te fai atu ai i le fanauga a Isaraelu.”

7 Ona alu lea o Mose ma aami i toeaina o le nuu, ma taʻu atu iā i latou nei upu uma na poloaʻi mai ai Ieova iā te ia. 8 Ua malilie uma le nuu ma tali faatasi mai: “O mea uma ua fetalai mai ai Ieova ua matou malilie e fai.” Ona momoli atu lea e Mose o faamatalaga a le nuu iā Ieova. 9 Ua fetalai mai Ieova iā Mose: “Faauta! ou te alu atu iā te oe i se ao uliuli, ina ia lagona ai e le nuu pe a ou tautala atu iā te oe, ma ia latou faatuatua ai pea iā te oe.” Ua taʻu atu foʻi e Mose upu a le nuu iā Ieova.

10 Ua toe fetalai mai Ieova iā Mose: “Ia e alu i le nuu, ia faapaia i latou i le asō ma a taeao, ma e ao foʻi ona latou tatā o latou ofu. 11 Ia latou nofosauni mo le aso lona tolu, auā o le aso lona tolu e afio ifo ai Ieova i le Mauga o Sinai, a o vaavaai atu i ai le nuu atoa. 12 E te faia foʻi ni tuaoi mo le nuu i itu uma o lenei mauga ma faapea atu, ‘Ia aua neʻi outou ō aʻe i le mauga, ma aua neʻi paʻi atu se tasi i le auvae mauga. O so o se tasi e paʻi i le mauga, e fasiotia lava o ia. 13 Aua neʻi papaʻi iā te ia se lima, auā e fetogia lava o ia i maa pe fanaina lava i se aū. E tusa lava po o se manu po o se tagata, e lē ola ia.’ Ae a ili atu le pū,* ona latou ō mai lea e faalatalata mai i le mauga.”

14 Ona alu ifo lea o Mose i le nuu mai i le mauga, ua ia faapaiaina le nuu; ma ua latou tatā o latou ofu. 15 Ua ia fai atu i le nuu: “Ia sauniuni i aso e tolu. O outou tane, aua neʻi outou momoe* ma a outou avā.”

16 Ua oo i le taeao o le aso lona tolu, ua pāpā faititili, ua emo uila, ma ua iai se ao mafiafia i luga o le mauga, ma le leo foʻi o le pū ua matuā leotele, ona gatete ai lea o tagata i le togālauapi. 17 Ua aumai e Mose le nuu mai i le togālauapi, ina ia faafeiloaʻi ma le Atua moni, ma ua latou laulaututū i luma o le auvae mauga. 18 Ua ufitia le Mauga o Sinai i le asu, ona ua afio mai Ieova i luga o le mauga i le afi; ma ua faaauau ona alu aʻe le asu e pei o se asu o se ogaumu, ma ua matuā lūlūina ai le mauga atoa. 19 Ua faaauau pea ona leotele ma oo ina matuā leotele le leo o le pū, ona tautala atu lea o Mose, a ua tali mai le siʻufofoga o le Atua moni iā te ia.

20 Ua afio ifo Ieova i le tumutumu o le Mauga o Sinai. Ua valaau mai Ieova iā Mose e alu atu i le tumutumu o le mauga, ona alu aʻe ai lea o Mose. 21 Ua fetalai mai Ieova iā Mose: “Ia e alu ifo, ma lapataʻi le nuu ia aua neʻi o latou taumafai e ō mai faamalosi e vāai iā Ieova ma feoti ai le toʻatele o i latou. 22 Ia faapaia foʻi e ositaulaga i latou lava, o ē e masani ona faalatalata mai iā Ieova, ina ia aua neʻi faapogaia ai le toʻasā o Ieova iā i latou.” 23 Ua fai atu Mose iā Ieova: “Ua lē mafai ona ō mai le nuu i luga o le Mauga o Sinai, auā ua uma ona e lapataʻia i matou, ina ua e fetalai mai iā te aʻu e faapea, ‘Ia faia ni tuaoi mo le mauga ma ia faapaiaina ai.’” 24 Peitaʻi, ua fetalai mai Ieova iā te ia: “Ia e alu ifo, ona oulua ō mai lea ma Arona faatasi ma oe; ae aua neʻi taumafai ositaulaga ma le nuu e ō aʻe faamalosi i luga iā Ieova, ina neʻi faapogaia ai lona ita iā i latou.” 25 Ona alu ifo lea o Mose i le nuu ma taʻu atu iā i latou.

^ Eso. 19:13 I le gagana Eperu, o “pū e faia i seu o le mamoe poʻa.”


^ Eso. 19:15 I le gagana Eperu, “aua neʻi outou ō ane i se fafine.”


Esoto  20 : 1 - 26

20 Ona fetalai mai lea o le Atua i nei upu uma ua faapea mai:

2 “O aʻu o Ieova o lou Atua, o lē na aveesea oe mai i le atunuu o Aikupito, o le mea na e nofo pologa ai. 3 Aua neʻi fai mo oe ni atua ese e faasagatau mai iā te aʻu.

4 “Aua neʻi e faia se tupua ua tā po o se faatusa o se mea o i le lagi i lugā, po o se mea i lalo nei i le laueleele, po o se mea i le vai i lalo o le laueleele. 5 Aua e te ifo i ai pe auauna i ai, auā o aʻu o Ieova lou Atua, o le Atua e manaʻo e tapuaʻi mai e tau lava o aʻu, o lē na te faasalaina atalii ona o mea sesē a o latou tamā, e oo i le tupulaga e tolu ma le fā, o i latou o ē e ʻinoʻino mai iā te aʻu; 6 ae ou te faaalia le alofa faamaoni i afe o tupulaga, o ē e alolofa mai iā te aʻu ma tausi i aʻu poloaʻiga.

7 “Aua e te faaaogā ma le lē tatau le suafa o Ieova lou Atua, auā e lē faasaoina e Ieova mai i le faasalaga, o lē e faaaogā ma le lē tatau lona suafa.

8 “Ia manatua ma tausia le aso sapati ma faapaiaina, 9 ia e galue ma faia au galuega uma i aso e ono. 10 Ae o le aso lona fitu, o le sapati lea iā Ieova lou Atua. Aua e te faia ai se galuega, o oe, o lou atalii, ma lou afafine, o lau tane pologa, ma lau teine pologa, o au manu lalata foʻi, ma le tagata ese o loo aumau ma oe i le aai. 11 Auā na faia e Ieova i aso e ono o le lagi ma le lalolagi, o le sami ma mea uma lava o loo iai, ona amata ai lea ona mālōlō o ia i le aso lona fitu. O le mea foʻi lea, na faamanuia ai e Ieova le aso sapati ma faapaiaina ai.

12 “Ia e āva i lou tamā ma lou tinā ina ia faaumiumi ai ou aso i le laueleele o le a foaʻi atu e Ieova lou Atua iā te oe.

13 “Aua e te fasioti tagata.*

14 “Aua e te mulilua.

15 “Aua e te gaoi.

16 “Aua e te molimau pepelo i lou tuaoi.

17 “Aua e te manaʻo i le fale o lou tuaoi. Aua foʻi e te manaʻo i le avā a lou tuaoi, o lana tane pologa, ma lana teine pologa, o lana povi poʻa, ma lana asini, po o se isi lava mea a lou tuaoi.”

18 Ua faalogo le nuu i faititili ma le taalili o le pū, ua latou vaaia foʻi le emo o uila ma le asu mai i le mauga. Ua iloa atu nei mea e le nuu, ona latou gatete ai lea ma tutū mamao atu. 19 Ua latou faapea mai iā Mose: “Ia e tautala mai iā i matou, a o matou faalogo atu; ae aua le fetalai mai le Atua iā i matou neʻi o matou feoti.” 20 Ua faapea atu Mose i le nuu: “Aua tou te fefefe, auā ua afio mai le Atua moni e tofotofoina outou, ina ia faaauau ona outou matataʻu iā te ia ma outou lē agasala ai.” 21 Ua tutū mamao pea le nuu, a o faalatalata atu Mose i le ao pogisa e mafiafia lea o loo iai le Atua moni.

22 Ua toe fetalai mai Ieova iā Mose: “O le mea lenei e te fai atu ai i le fanauga a Isaraelu, ‘Ua outou iloa, na ou tautala atu iā te outou mai i le lagi. 23 Aua neʻi outou faia ni atua siliva ma tapuaʻi mai ai iā te aʻu, aua foʻi tou te faia ni atua auro mo outou. 24 Ia e faia mo aʻu se fata faitaulaga mai i le eleele, ina ia e fai ai taulaga, o taulaga mū ma taulaga faifaatasi,* o lau lafu mamoe ma au lafumanu. Ou te alu atu iā te oe ma faamanuia atu iā te oe i mea uma ou te filifilia ina ia manatua ai loʻu igoa. 25 Afai foʻi e te faia se fata faitaulaga i maa mo aʻu, aua e te faia i maa ua uma ona teu. Pe afai e te vaneina i le tofi, ona e faaleagaina ai lea o le fata faitaulaga. 26 Aua neʻi faia ni faasitepu e alu atu ai i loʻu fata faitaulaga, ina neʻi iloa atu ou totogasā.’

^ Eso. 20:13 Ua faasino atu le fasioti tagata i lenei mau i le fasioti tagata faamoemoeina ma le solitulafono.


^ Eso. 20:24 Po o “taulaga o le filemu.” O lona uiga o taulaga ua faaalia ai ua maua e le tagata na faia le taulaga le filemu ma le Atua.


Esoto  21 : 1 - 36

21 “O iʻuga nei o faamasinoga e te taʻu atu iā i latou:

2 “Pe afai e te faatauina mai se pologa Eperu, e nofo pologa o ia mo le ono tausaga ae i le tausaga lona fitu e tatala ai o ia e aunoa ma se tupe e totogiina. 3 Pe afai e sau na o ia, e toe alu atu na o ia. Ae afai e iai sana avā, ona ō faatasi lea o ia ma lana avā. 4 Pe afai e avatu e lona matai iā te ia se avā ma ua fanau mai e ia o atalii ma afafine, e toe alu atu e na o ia, ae tuu lana avā ma lana fanau mo le matai. 5 Ae afai e fai atu ma le maumauaʻi le pologa, ‘Ou te alofa tele i loʻu matai, i laʻu avā ma oʻu atalii; ou te lē manaʻo e alu o se tagata saʻoloto,’ 6 ona aumai lea o ia e lona matai ma faalatalata i le Atua moni ma faatū i tala ane o le faitotoʻa po o le pou o le faitotoʻa; ona tui ai lea o lona taliga i se mea maʻai e lona matai, ma nofo pologa ai o ia i lona matai i lona olaga atoa.

7 “Ae afai e faatau atu e se tamāloa lona afafine e fai ma teine pologa, e lē faasaʻolotoina o ia e pei ona faasaʻolotoina o le tane pologa. 8 Afai e lē fiafia lona matai iā te ia, ma e lē manaʻo e avea o ia ma ana palake, ae e tuu e toe faatau atu, e lē mafai ona ia faatauina atu o ia i tagata ese auā ua leaga le auala ua ia faia ai o ia. 9 Afai ua ia tuuina atu o ia i lona atalii e fai ma ana avā, ia faia o ia e pei o sona afafine. 10 Pe afai e fai se isi ana avā e lē tatau ona faaitiitia lana tausiga i meaʻai, o ofu, ma avatu iā te ia le mea ua tatau ai i le faaipoipoga.* 11 Ae afai e na te lē faia ia mea e tolu iā te ia, ona saʻoloto ai lea o ia, e aunoa ma le totogiina o se tupe.

12 “Pe afai e tā e se tasi se tagata ma oti ai o ia, ia fasiotia lava o ia. 13 Afai foʻi e leʻi lamalama o ia e faia faapea, ma ua faataga e le Atua moni lenei mea e tupu i ona lima, ona ou saunia lea mo oe se nofoaga e mafai ona ia sola i ai. 14 Ae afai e matuā ita se tasi i lona tuaoi ma ua ia fasiotia faamoemoeina o ia, ia e aveese o ia ma fasioti e tusa lava po o loo i luma o loʻu fata faitaulaga. 15 O se tasi e tā i lona tamā ma lona tinā ia fasiotia lava o ia.

16 “O se tasi ua ave faamalosia se tagata, ma faatauina atu o ia, pe a maua o iā te ia pea lea tagata, ia fasiotia lava o ia.

17 “O lē e faamalaia i lona tamā ma lona tinā, ia fasiotia lava o ia.

18 “Afai e femisaaʻi ni tamāloloa ma ua tuʻi e le tasi le isi i se maa pe tā i se suō, ae e leʻi oti o ia a ua taoto i lona moega; 19 pe a tulaʻi o ia ma fealualuaʻi i fafo i ona tootoo, ona lē faasalaina lea o lē na tāina o ia; ae e na te avatu le taui mo le taimi ua lē faigaluega ai lea tagata, seʻi toe malosi lelei o ia.

20 “Pe afai e tā e se tasi lana tane pologa po o lana teine pologa i se laau ma ua oti o ia i ona lima, ia faasalaina lava o ia. 21 Ae afai e ola o ia mo se aso po o ni aso se lua, e lē faasalaina o ia auā o ana tupe lava ia.*

22 “Ae afai e fetauaʻi ni tamāloloa ma lavea ai se fafine ua tō ma ua faafuaseʻi ai ona fanau o ia ae e lē oti se tasi, e ao ona faasalaina lava lē na māfua ai, e tusa ma le mea e fai mai ai le tane a le fafine iā te ia; e ao ona faia e tusa ma le faaiʻuga a faamasino. 23 Ae afai e oti ai se tasi, e ao ona avatu le ola e sui ai le ola, 24 o le mata e sui ai le mata, o le nifo e sui ai le nifo, o le lima e sui ai le lima, o le vae e sui ai le vae, 25 o le mū i se uʻamea aasa e sui ai le mū i se uʻamea aasa, o le manuʻa e sui ai le manuʻa, o le tā e sui ai le tā.

26 “Afai e tā e se tamāloa le mata o lana tane pologa, po o le mata o lana teine pologa ma leaga ai, e ao ona ia tuusaʻoloto o ia e fai ma taui o lona mata. 27 Afai foʻi e paʻū ese iā te ia le nifo o lana tane pologa, po o lana teine pologa ona o lana tā, e ao ona ia tuusaʻoloto o ia e fai ma taui o lona nifo.

28 “Afai e sua e se povi poʻa se tamāloa po o se fafine ma oti ai, e ao ona fetogia lava le povi poʻa i maa ia mate ai, ma e lē ʻaina foʻi lona aano, e lē faasalaina foʻi lē e ana le povi poʻa. 29 Ae afai o le masani lea a le povi poʻa o le taufesua, ma ua lapataʻia lē e ana le povi ae e leʻi leoleoina lelei le manu, ae ua oti ai se tamāloa po o se fafine, ia fetogia lava le povi poʻa i maa ia mate ai ma ia fasiotia lē e ana le povi. 30 Afai e tatau ona totogi ai se togiola, e ao ona ia avatua le tau o le togiola mo lona ola e tusa ma mea uma ua faatonu atu iā te ia e fai. 31 Ae pe a sua e le povi poʻa se atalii po o se afafine, e ao ona faia iā te ia e tusa ma lenei iʻuga o faamasinoga. 32 Afai o le tane pologa po o le teine pologa ua sua e le povi poʻa, ia avatu e ia le tau e tolu sefulu sekeli i le matai o le pologa ma ia fetogia le povi poʻa i maa ia mate ai.

33 “Afai e tuu e se tamāloa se lua e lē ufiufia pe e eli se lua ae e lē ufiufia, ma ua paʻū i ai se povi poʻa po o se asini, 34 ia taui atu e lē e ana le lua. Ia totogi atu i lē e ana le manu, ae e tuu ma ia le manu ua mate. 35 Afai e lavea le povi poʻa a se tamāloa i le povi poʻa a le isi tamāloa ma mate ai, ona faatau lea o le povi poʻa o loo ola, ma vaelua le tupe e maua mai ai, ma ia vaelua foʻi le povi ua mate. 36 Ae afai ua lauiloa o le masani lea a le povi poʻa o le taufesua, ae e lē leoleoina lelei e lē e ana le manu, ona taui atu lava lea o le povi poʻa e sui ai le povi poʻa, ae e tuu ma ia le povi mate.

^ Eso. 21:10 Pe “ia faamalieina e le tane lana avā i feusuaʻiga.”


^ Eso. 21:21 Po o “se tasi na faatauina i ana tupe.”


Esoto  22 : 1 - 31

22 “Pe afai e gaoi e se tamāloa se povi poʻa, po o se mamoe ma ia fasia pe e faatau atu foʻi, e na te totogi atu i povi poʻa e lima mo le povi poʻa e tasi, ma mamoe e fā mo le mamoe e tasi.

2 (“Pe afai e maua se gaoi o osofaʻia se fale, ae ua tā o ia ma oti ai, e lē nofosala i le toto lē na tāina o ia. 3 Ae afai e osofaʻia e ia le fale ae ua alu aʻe le lā, e nofosala i le toto lē na tāina o ia.)

“Ia matuā avatu se totogi e le tagata gaoi. Afai e leai se mea o iā te ia, ona ia faatau atu lea o ia mo mea ua ia gaoia. 4 Afai e maua lava i lona lima mea ua gaoia, po o se povi poʻa, po o se asini, po o se mamoe, o loo ola, e tatau ona faalua ona totogi atu.

5 “Pe afai e faapogaia e se tamāloa le ʻaina o mea uma o se fanua po o se togāvine, e ala i le faataaloa o ana manu ave avega i le fanua o se isi tagata, e ao ona ia totogi atu i faaeleeleaga e sili ona lelei mai i lona lava fanua, po o fua e sili ona lelei o lona lava togāvine.

6 “Afai e tutu e se tasi se afi ma oo atu i laau tuitui ma sosolo atu i fusi saito, ma togāsaito,* pe mū atoa le fanua, e toe totogi atu lava e lē na tutuina le afi mea ua mū.

7 “Afai e avatu e se tamāloa i lona tuaoi ni tupe po o ni mea e na te vaavaaia, ae ua gaoia mai i le fale o le tuaoi, afai e maua le gaoi, e ao ona ia faaluaina mea e totogi atu. 8 Afai e lē maua le gaoi, ona aumaia lea o lē e ona le fale ma faalatalata atu i le Atua moni, ina ia iloa ai pe na tago o ia i oloa a lona tuaoi. 9 Ae e tusa ai ma soligatulafono uma lava e faatatau i se povi poʻa, o se asini, o se mamoe, o se ofu po o so o se mea ua leiloa, ia e mafai ona faapea mai se tasi, ‘O aʻu mea nei!’ e ao ona aumaia la laʻua mataupu i luma o le Atua moni. O lē e faailoa mai e le Atua o le tagata leaga, e ao ona faaluaina e ia o mea e totogi atu i lona tuaoi.

10 “Pe afai e avatu e se tamāloa i lona tuaoi se asini, po o se povi poʻa, po o se mamoe, po o se manu e lata e na te vaavaaia, ae ua mate po ua pipili pe puʻea e aunoa ma le iloa e se tasi, 11 o lea, o le tamāloa na avatu i ai mea e na te vaavaaia, e ao ona tautō i le suafa o Ieova e na te leʻi tago i oloa a lona tuaoi; ma e ao i lē e ana mea ona talia, ma e lē avatua e lē na vaavaaia mea se totogi. 12 Ae afai e moni ua gaoia mai iā te ia a o ia vaavaaia, e ao ona totogi atu e ia i lē e ana ia manu. 13 Afai e saeia lava lea manu e se manu o le vao, e ao ona ia aumaia e fai ma faamaoniga. Auā o se mea e saeia e se manu o le vao, e lē tatau ona ia avatua se totogi.

14 “Ae afai e faanoi e se tasi se manu i lona tuaoi, ae ua pipili pe e mate ae e lē o iai lē e ona lea manu, e ao lava ona ia totogi atu mo lea manu. 15 Afai o iai lē e ona lea manu, e lē totogiina atu se mea. Ae afai ua fuafua e totogi mo le faaaogāina o le manu, e totogi e na o le tau e faaaogā ai.

16 “Afai e faasee e se tamāloa se taupou e leʻi faamau, ma ua la momoe faatasi ma ia, e ao lava ona ia ave o ia e fai ma ana avā i le totogiina o le tau o le teine faaipoipo. 17 Afai e matuā musu lona tamā e avatu o ia iā te ia, e ao ona ia totogi atu pea le tupe e tusa ma le tau o le teine muli.

18 “Aua e te tuu se fafine faataulāitu ia ola pea.

19 “O so o se tasi e feusuaʻi ma se manu, ia fasiotia lava o ia.

20 “O se tasi e fai taulaga i se isi atua, e tatau ona faaumatia o ia, auā e na o Ieova e ao ona fai taulaga i ai.

21 “Aua e te faatigā i se tagata ese ua aumau pe faasauā iā te ia, auā na avea outou ma tagata ese na aumau i Aikupito.

22 “Aua tou te faapuapuagatia se fafine ua oti lana tane po o se tama ua leai sona tamā. 23 Afai e te faapuapuagatia lava iā te ia, ae e matuā alaga mai o ia iā te aʻu, ou te faalogo lava i lana alaga; 24 ona ou matuā ita ai lea, ma ou te fasiotia outou i le pelu, e avea a outou avā ma fafine ua feoti a latou tane, ma o outou atalii ua leai ni tamā.

25 “Afai e te nonō atu tupe i se tasi o oʻu tagata, o lē ua puapuagatia e te lua felataʻi, e lē tatau ona avea oe o sē e fai pisinisi i le nonōina o tupe. Aua foʻi tou te fai atu iā te ia i se totogi faasili.

26 “Afai e te ave le ofu o lou tuaoi e fai ma mea e faamau ai se aitalafu, e tatau ona e toe faafoʻi atu iā te ia i le taimi e goto ai le lā. 27 Auā e na o le pau lea o le mea e ufiufi ai lona tino. O le ā le mea e moe ai pe afai e lē avatua i ai le ofu mo lona tino? Ona ia tagi mai lea iā te aʻu, ma ou te faalogo lava iā te ia, auā ou te alofa fua.

28 “Aua e te fetuu i le Atua, pe faamalaia se taʻitaʻi ua iā te outou.

29 “Aua e te faatuai i le avatuina o le tele o au uluaʻi faaeleeleaga, o le tele foʻi o lau suāvine ma lau suāolive. O le ulumatua a ou atalii e te aumaia iā te aʻu. 30 Ia faapenei ona e faia i lau tamaʻi povi poʻa ma lau tamaʻi mamoe: Ia tuu pea i lona tinā i aso e fitu. Ae i le aso lona valu, ia e aumaia ai iā te aʻu.

31 “Ia fai outou ma oʻu tagata paia; ia aua neʻi outou aai i le aano o se manu ua saeia i le fanua e se manu o le vao. Ia lafo i taʻifau e aai ai.

^ Eso. 22:6 Pe e faasino atu foʻi i le karite (barley).


Esoto  23 : 1 - 33

23 “Aua e te faia ni faamatalaga pepelo. Aua e te auau faatasi ma sē e amioleaga e ala i le avea ma se molimau e faufauina mea leaga. 2 Aua e te mulimuli i le toʻatele ina ia faia mea leaga; aua e te molimau i se finauga ina ia ʻau ma le toʻatele ina ia liliu ai le faamasinogatonu. 3 A o lē e faatauvaa aua e te faaʻauʻau iā te ia i lana finauga.

4 “Pe a e tau atu i le povi poʻa po o le asini a lou fili ua sē, ia e toe faafoʻi atu lava iā te ia. 5 Pe a e vaai i le asini a sē e ʻinoʻino iā te oe o loo taoto ona o le mamafa o lana avega, ia aua neʻi e tuua ai pea o ia. Ia e fesoasoani iā te ia e aveese le avega.

6 “Aua e te liliuina le iʻuga o le faamasinoga o le tagata mativa ua iā te oe e tusa ma lana finauga.

7 “Ia e taumamao mai i upu pepelo. Aua foʻi e te fasiotia tagata e lē sala ma ē e amiotonu, auā ou te lē taʻuamiotonuina o lē e amioleaga.

8 “Aua e te talia se foaʻi e faia i faiga faaalatua, auā o foaʻi faapena e faatauasoina ai tane atamamai ma suia ai faaiʻuga a tane amiotonu.

9 “Aua e te faapuapuagatia se tagata ese e aumau, auā ua outou iloa lagona o le tagata ese, auā na avea foʻi outou ma tagata ese i le atunuu o Aikupito.

10 “E ono tausaga e te lūlū ai fatu i lou fanua ma aoina ai ona fua. 11 A o le tausaga lona fitu e te lē galueaʻiina ai lou fanua ae e tuu ai pea, ma e ao ona aai mai ai tagata matitiva ua iā te oe; a o mea ua totoe ai e tuu ma manu o le vao. O le auala lea e te faia ai lou togāvine ma lou togāolive.

12 “E ono aso e fai ai au galuega; ae o le aso lona fitu e te lē galue ai, ina ia mālōlō ai lau povi poʻa ma lau asini ma mālōlō ai le tama tama a lau teine pologa ma le tagata ese e aumau ai.

13 “Ia outou utagia nei mea uma ua ou fai atu ai iā te outou; ia aua neʻi outou taʻutaʻua igoa o isi atua. Aua lava neʻi faalogo i ai mai i lou gutu.

14 “O tausaga taʻitasi, ia e faamanatu tausamiga e tolu iā te aʻu. 15 Ia e tausia le tausamiga o falaoa e lē faafefeteina. E fitu aso e te ʻai ai i falaoa e lē faafefeteina, e pei ona ou poloaʻi atu ai iā te oe, i le taimi faatulagaina i le masina o Apipa, auā o le taimi lea na outou ō ese mai ai i Aikupito. E leai se isi e sau i oʻu luma e leai sana mea. 16 O le tausamiga foʻi o le seleselega o uluaʻi fua ua matutua, o au galuega ia na e lūlūina i le fanua. Ia e faamanatu foʻi le tausamiga o le aoaoina o fua i le faaiʻuga o le tausaga, pe a e aoaoina mai fua o au galuega i le fanua. 17 I tausaga taʻitasi, ia faatolu ona tutū tane uma ua iā te oe i luma o le Alii moni o Ieova.

18 “Aua e te osi faatasi le toto o laʻu taulaga ma se mea ua faafefeteina. E lē tatau ona tuua seʻia oo i le taeao le gaʻo o le tausamiga iā te aʻu.

19 “Ia e avatu i le fale o Ieova lou Atua o uluaʻi fua ua matutua e aupito lelei o lou eleele.

“Aua e te sakaina le tamaʻi ʻoti i le suāsusu o lona tinā.

20 “O lenei, ou te auina atu se agelu e muamua atu iā te oe, ina ia tausia oe i le ala ma taʻitaʻiina oe i le mea ua ou saunia. 21 Ia e faaeteete i lau amio ona o ia ma ia usiusitaʻi i lona leo. Aua e te fouvale atu iā te ia, auā na te lē faamagaloina a outou solitulafono; ona o loo iā te ia loʻu igoa. 22 Peitaʻi, pe a e matuā usiusitaʻi i lona leo ma faia mea uma ou te tautala atu ai, ona ou ita lea i ou fili ma faatigā i ē ua faatigā iā te oe. 23 Auā e muamua atu laʻu agelu iā te oe ma taʻitaʻi atu oe i tagata Amorī, i tagata Hetī, i tagata Perise, i tagata Kanana, i tagata Hivī ma tagata Iepusē, ma ou te faaumatia i latou. 24 Aua e te ifo atu i o latou atua pe lolo atu e auauna iā i latou, ma aua e te faia se mea e pei o a latou tupua, ae e tatau ona e matuā lepetia ia mea ma ia e matuā nutililiia o latou poutū paia. 25 Ia outou auauna iā Ieova lo outou Atua, ona ia faamanuia lea i lau meaʻai ma lau vai; ou te aveesea foʻi le faamaʻi mai iā te outou. 26 E lē maua ai se fafine e mafatia i le fafano o lana tama, po o se fafine e pā i lou atunuu. Ou te faaatoaina ou aso.

27 “O le mataʻu iā te aʻu, ou te auina atu e muamua atu iā te oe, ma ou te faavevesi foʻi i nuu uma e te alu atu i ai, ma ou te faapogaia ou fili uma ina ia ū mai o latou tua ma sosola. 28 Ou te auina atu le lagona o le atuatuvale e muamua atu iā te oe, ma tuliese ai tagata Hivī, o tagata Kanana ma tagata Hetī mai i ou luma. 29 Ou te lē tuliesea i latou mai i ou luma i le tausaga e tasi, ina neʻi gaogao tele le laueleele ma faatuputeleina ai manufeʻai o le fanua ma e tigā ai. 30 E auauaʻi ona ou tuliesea i latou mai i ou luma, seʻia matuā toʻatele outou ma ʻaināina ai le laueleele.

31 “Ou te faatulagaina ou tuaoi mai i le Sami Ulaula e oo atu i le sami o tagata Filisitia, ma e mai i le toafa e oo atu i le Vaitafe; auā ou te tuuina atu i o outou lima tagata o le atunuu, ma e te tuliesea i latou uma mai i ou luma. 32 Aua tou te faia se feagaiga ma i latou po o latou atua. 33 Aua neʻi latou nonofo i o outou laueleele, neʻi māfua ai iā i latou lou agasala mai iā te aʻu. Afai e te auauna i o latou atua, e fai lea mea ma mailei iā te oe.”

Esoto  24 : 1 - 18

24 Ua ia fetalai mai iā Mose: “Ia ō atu iā Ieova, o oe, o Arona, o Natapu, o Aviu ma toeaina e toʻafitu sefulu o Isaraelu, ma ia outou ifo mai i se mea mamao. 2 E ao iā Mose ona faalatalata atu na o ia iā Ieova; ae aua neʻi o latou faalatalata atu, ma e lē tatau foʻi ona ō aʻe le nuu faatasi ma ia.”

3 Ua sau Mose ma faamatala atu i le nuu afioga uma a Ieova ma iʻuga o faamasinoga uma, ona tali mai lea o tagata uma ma le leo e tasi e faapea: “O upu uma ua fetalai mai ai Ieova, ua matou malilie e fai.” 4 Ua tusia e Mose afioga uma a Ieova. Ona usupō lea o ia i le taeao, ma fausia se fata faitaulaga i le auvae mauga, ma ni maa faamanatu se sefulu lua mo ituaiga e sefulu lua o Isaraelu. 5 Ua mavae lea, ona ia aauina atu lea o tauleleʻa o le fanauga a Isaraelu, ua latou faia taulaga mū, ma taulaga i povi poʻa, o taulaga faifaatasi ia iā Ieova. 6 Ua ave e Mose le ʻafa o le toto ma tuu i ipu faaofuofu, a ua ia sausau le fata faitaulaga i le ʻafa o le toto. 7 Mulimuli ane, ua ia ave le tusi o le feagaiga ma faitau atu a o faalogo mai le nuu. Ona latou faapea mai lea: “O mea uma ua fetalai mai ai Ieova, e matou te malilie e fai ma usiusitaʻi i ai.” 8 Ona ave lea e Mose o le toto ma sausau ai le nuu ma faapea atu: “O le toto lenei o le feagaiga ua osia e Ieova ma outou e tusa ai ma upu uma ua outou faalogo i ai.”

9 Ona ō aʻe lea o Mose, o Arona, o Natapu, o Aviu ma toeaina e toʻafitu sefulu o Isaraelu, 10 ma ua latou iloa atu le Atua o Isaraelu. Ua i lalo o ona aao se mea e pei o le paepae ua faia i maa safaira, ma ua mamā foʻi e pei o le lagi. 11 E leʻi faaoo lona aao i ia tane iloga o le fanauga a Isaraelu, ae ua latou maua se faaaliga a le Atua moni, ma ua aai ma feinu.

12 Ua fetalai mai Ieova iā Mose: “Ia e sau iā te aʻu i le mauga ma e nofo ai, auā ou te manaʻo e tuu atu iā te oe papamaa ma le tulafono, ma le poloaʻiga ua uma ona ou tusia ina ia aʻoaʻo ai i latou.” 13 Ua tulaʻi Mose ma Iosua lana auauna, ma ua alu aʻe Mose i le mauga o le Atua moni. 14 A ua fai atu Mose i toeaina: “Ia outou faatali atu i nei mo i maʻua seʻia ma toe foʻi mai iā te outou. Auā foʻi o loo iā te outou Arona ma Huro. O se tasi e iai sana mataupu e faamasinoina, ia faalatalata atu iā i laʻua.” 15 Ua alu aʻe Mose i le mauga a o ufitia le mauga i le ao.

16 Ua iai pea le mamalu o Ieova i le Mauga o Sinai, ma ua faaauau pea ona ufitia le mauga i le ao mo aso e ono. Ae i le aso lona fitu, ua ia valaau atu ai iā Mose mai i le ao. 17 Ua pei le mamalu o Ieova o se afi mumū i luga o le tumutumu o le mauga i le vaai a le fanauga a Isaraelu. 18 Ua ulu atu Mose i totonu o le ao ma alu aʻe i le mauga. Ua nofo pea Mose i le mauga mo ao e fā sefulu ma pō e fā sefulu.

Esoto  25 : 1 - 40

25 Ua fetalai mai Ieova iā Mose e faapea: 2 “Ia e fai atu i le fanauga a Isaraelu, ia latou aumaia ni foaʻi mo aʻu: Ia taʻitasi tagata uma ma foaʻi e tusa ma le mea ua manatu i ai lona loto ma ia outou aumaia ia foaʻi mo aʻu. 3 O foaʻi nei ia outou aumaia mai iā i latou: o auro, o siliva ma ʻapamemea, 4 o filo lanu moana, o fulufulu mamoe ua vali violē, o mea ua vali mūmū sesega, o ʻie lino lelei, o fulufulu ʻoti, 5 o paʻu mamoe poʻa ua vali mūmū, o paʻu takesa,* o laau o le setima; 6 o suāuu mo molī, o le suāuu pasama e faauu ai, ma le suāuu e fai ai foʻi le mea manogi lelei e mū; 7 o maa soama, o maa e teuteu ai le efota ma le ufifatafata.* 8 E ao ona latou faia se faleʻie paia mo aʻu, auā ou te nofo faatasi ma i latou. 9 O mea uma ua ou faaali atu iā te oe, o le ata lea o le faleʻie paia ma le ata o mea uma o le a iai, o le auala lenā ia outou faia ai.

10 “Ia latou faia foʻi se Atolaau mai i laau o le setima, e lua ma le ʻafa kupita* lona umi, e kupita ma le ʻafa lona lautele, ma le kupita ma le ʻafa lona maualuga. 11 Ia e ufiufi i le auro māoʻi. Ia e ufiufi ai totonu ma fafo ma e faia se teuteu auro e faataamilomilo ai. 12 Ia e tunu ma fai ai ni mama auro se fā mo le Atolaau ma tuu i luga aʻe o ona vae e fā, e lua mama i le tasi itu ma mama e lua i le isi itu. 13 Ia e fai amo i laau o le setima ma ufiufi ai i auro. 14 Ia e sulu amo i totonu o mama o loo i itu o le Atolaau ina ia mafai ai ona amo e i latou le Atolaau. 15 E ao ona tuu ai pea amo i mama o le Atolaau. E lē tatau ona aveeseina. 16 E ao ona tuu i totonu o le Atolaau o papamaa ou te avatu iā te oe e fai ma molimau.

17 “E ao ona e faia se ufiufi i auro māoʻi, e lua ma le ʻafa kupita lona umi ma le kupita ma le ʻafa lona lautele. 18 E ao ona e faia ni kerupi auro se lua. Ia e fausia i auro e ala i le faaaogāina o le samala ma tuu i pito e lua o le ufiufi o le atolaau. 19 Ia faia le tasi kerupi i le tasi pito ma le isi kerupi i le isi pito. Ia outou faia kerupi i luga o le ufiufi i ona pito e lua. 20 E ao ona fālō i luga o la apaʻau e lua, ma faamalumalu le ufiufi o le atolaau i o la apaʻau, ma e faafesagaʻi o la mata. Ia faasaga i lalo mata o kerupi i le ufiufi. 21 Ia e tuu le ufiufi i luga o le Atolaau, ma ia e tuu i le Atolaau o papamaa ou te avatu iā te oe e fai ma molimau. 22 Ou te faaali atu aʻu iā te oe i inā ma ou te tautala atu iā te oe mai i luga o le ufiufi o le atolaau, mai i le va o kerupi e lua o loo i luga o le atolaau o le feagaiga,* o mea uma ou te poloaʻi atu ai iā te oe mo le fanauga a Isaraelu.

23 “E ao ona e faia se laulau i laau o le setima, e lua kupita lona umi, e kupita lona lautele ma e kupita ma le ʻafa lona maualuga. 24 E ao ona e ufiufi i le auro māoʻi ma faia ni ona teuteu auro e faataamilomilo ai. 25 Ia e faia se laupapa e tusa lona lautele ma le lautele o le alofilima* e faataamilo i autafa o le laulau, ma se teuteu auro e soo ai. 26 E ao ona e faia ni mama auro se fā ma tuu mama i tulimanu e fā, o vae ia e fā o le laulau. 27 E ao ona latalata mama i le laupapa e soo ai, e fai ma lagolago i amo e amo ai le laulau. 28 E ao ona e faia amo mai i laau o le setima ma ufiufi ai i le auro, ma e ao ona latou amoina le laulau.

29 “E ao ona e faia ona ipu mafolafola, o ipu, o fagu, ma ipu faaofuofu e latou te faaaogā e liligi ai taulaga o meainu. Ia e faia na mea i le auro māoʻi. 30 E ao foʻi ona e laulauina i luga o le laulau o le falaoa e laulauina i luma, ma ia lē aunoa i oʻu luma.

31 “E ao ona e faia se tuugāmolī i le auro māoʻi. Ia faia le tuugāmolī i le auro e ala i le faaaogāina o le samala. E ao ona iai ona ʻau, o ona lālā, o ona ipu, o ona pona ma fuga, ma e fesootaʻi ona vaega uma. 32 E ono lālā e falala mai i le ʻau, e tolu lālā o le tuugāmolī i le tasi itu a o le isi tolu lālā o le tuugāmolī e oso aʻe mai i le isi itu. 33 E tolu ipu e foliga e pei o ni fua o le sekati o loo i le lālā e tasi, e sosoo pona ma fuga, ma o le isi lālā e iai ipu e tolu e foliga e pei o le fua o le sekati, e sosoo pona ma fuga. O le auala lenei e falala mai ai lālā e ono mai i le tuugāmolī. 34 O le ʻau o le tuugāmolī e iai ipu e fā e foliga e pei o fua o le sekati, e sosoo pona ma fuga. 35 E oso aʻe lālā e lua mai i le pona i lalo ifo o ia lālā, e oso aʻe isi lālā e lua mai i le pona i lalo o ia lālā, e oso mai foʻi isi ona lālā e lua mai i le pona i lalo o ia lālā, auā o ia lālā e ono e oso aʻe mai i le tuugāmolī. 36 O pona ma lālā e falala mai i le ʻau o le tuugāmolī. E faia uma i le auro māoʻi e tasi e ala i le faaaogāina o le samala. 37 E ao ona e faia ni molī se fitu mo le tuugāmolī; e ao foʻi ona tutu molī ma faamalamalama ai mea i ona luma. 38 E faia foʻi i le auro māoʻi ona iofi ma ona salefu.* 39 E ao ona faia e ia le tuugāmolī ma mea uma e faaaogā ai i le taleni* o le auro māoʻi. 40 Ia faamautinoa ua e faia e tusa ma le ata sa faaali atu iā te oe i le mauga.

^ Eso. 25:5 Atonu e faasino atu le upu Eperu i se manu o le sami lea e taʻua i le faa-Peretania o le seal.


^ Eso. 25:7 O se taga faatafafā na suʻi ai teuteu lea na tautau i le fatafata o le Ositaulaga Sili.


^ Eso. 25:10 E tusa le kupita ma le 44.5 senitimita (17.5 inisi).


^ Eso. 25:22 Po o le “molimau.”


^ Eso. 25:25 E pe ā ma le 7.4 senitimita (2.9 inisi).


^ Eso. 25:38 O se mea e pei o se tamaʻi suō e aveese ai malala mai i le afi.


^ Eso. 25:39 Pe ā ma le 34.2 kilokalama (1101 aunese).


Esoto  26 : 1 - 37

26 “E te faia le faleʻie paia i ʻie e sefulu, o le ʻie lino ua lelei ona milo ona filo, o filo lanu moana, o fulufulu mamoe ua vali lanu violē, ma mea ua vali mūmū sesega. E te suʻi ai ni teuteu o ata o kerupi. 2 O le umi o ʻie taʻitasi o le faleʻie, e lua sefulu valu kupita, ma e fā kupita le lautele o ʻie taʻitasi. E tasi le fua mo ia ʻie uma o le faleʻie. 3 E ao ona sosoo ʻie e lima o le faleʻie e fai ai se vaega e tasi, ma ʻie e lima e sosoo e fai ai le isi vaega. 4 Ia e faia ni faamaulave i le filo lanu moana i le faatausiʻusiʻuga o le tasi ʻie o le faleʻie i le pito o lea vaega; ia faapea foʻi ona e faia i le faatausiʻusiʻuga o le ʻie o le faleʻie lea e pito i tua, i le mea e sosoo ai. 5 E te faia faamaulave e lima sefulu i le ʻie o le faleʻie e tasi, e te faia foʻi faamaulave e lima sefulu i pito o le ʻie o le faleʻie o loo i le isi itu i le mea e sosoo ai, ia faafesagaʻi ia faamaulave. 6 E ao ona e faia ni lave auro se lima sefulu ma sosoo faatasi le tasi ʻie i le isi ʻie o le faleʻie e faaaogā ai lave, ma avea ai ma se faleʻie paia e tasi.

7 “E te faia ʻie i fulufulu ʻoti e ufiufi ai le faleʻie paia. E te faia ʻie o le faleʻie e sefulu tasi. 8 O le umi o ʻie taʻitasi e tolu sefulu kupita ma e fā kupita le lautele o ʻie taʻitasi. E tasi le fua mo ʻie e sefulu tasi. 9 E te sosooina ʻie e lima, e te sosooina foʻi ʻie e ono, e te gaulua le ʻie lona ono i le pito i luma o le faleʻie. 10 E te faia faamaulave e lima sefulu i le faatausiʻusiʻuga o le tasi ʻie o le faleʻie o le vaega pito i tua, ma faamaulave e lima sefulu i le pito o le isi ʻie i le mea e sosoo ai. 11 E te faia lave ʻapamemea e lima sefulu ma tuu lave i faamaulave ma sosoo faatasi ai le faleʻie, ona tasi ai lea. 12 O ʻie e totoe o le faleʻie e faatautau. O le ʻafa o ʻie e totoe e tautau i le pito i tua o le faleʻie paia. 13 O mea e totoe i le umi o ʻie o le faleʻie, o le kupita i lenei itu, o le kupita foʻi i le isi itu, e tautau i itu o le faleʻie paia i lenei itu ma le isi itu e ufiufi ai.

14 “E te faia se ufiufi o le faleʻie i paʻu o mamoe poʻa ua vali mūmū, ma se ufiufi e faia i paʻu o takesa i le tumutumu.

15 “E te faia auivi laupapa mo le faleʻie paia i laau o le setima, ina ia faatutū ai. 16 O le umi o le auivi laupapa e sefulu kupita, ma e tasi le kupita ma le ʻafa le lautele o auivi laupapa taʻitasi. 17 O auivi laupapa taʻitasi, e iai faanifo e lua e faafeagai le isi ma le tasi. O le auala lenā e te faia uma ai auivi laupapa o le faleʻie paia. 18 E te faia auivi laupapa mo le faleʻie paia, e lua sefulu auivi mo le itu e faasaga i Nekepi, i le itu i saute.

19 “E te faia lagolago siliva e fā sefulu e fetaui ma auivi laupapa e lua sefulu; e lua lagolago i lalo o le auivi laupapa e tasi ma ona faanifo e lua, ma e faapea foʻi i auivi laupapa e sosoo ai e tofu ma lagolago i lalo o auivi laupapa ma ona faanifo e lua. 20 A o le isi itu o le faleʻie paia i le itu i mātū, e lua sefulu auivi laupapa, 21 ma o latou lagolago siliva e fā sefulu, e lua lagolago i lalo o le auivi laupapa e tasi, ma e faapea foʻi i auivi laupapa e sosoo ai e tofu ma lagolago e lua i lalo o auivi laupapa. 22 A o le vaega i tua o le faleʻie paia i le itu i sisifo, e te faia ai auivi laupapa e ono. 23 E te faia auivi laupapa e lua i tulimanu o le faleʻie paia i ona itu e lua i tua. 24 E ao ona tutusa ia auivi laupapa mai i le pito i lalo seʻia oo i le tumutumu i le mea e sosoo faatasi ai, ma e gata i le mea ua iai le mama muamua. O le auala lea e faia ai nei auivi laupapa e lua. E fai ma tulimanu e lua. 25 E ao ona iai auivi laupapa e valu ma o latou lagolago siliva, o lagolago e sefulu ono, e lua lagolago i lalo o le auivi laupapa e tasi, e faapea foʻi i auivi laupapa e sosoo ai e tofu ma lagolago e lua i lalo o le auivi laupapa.

26 “E te faia pou faalava mai i laau o le setima, e lima pou faalava mo auivi laupapa i le tasi itu o le faleʻie paia, 27 e lima pou faalava mo auivi laupapa i le tasi itu o le faleʻie paia, e lima pou faalava mo auivi laupapa mo le tasi itu o le faleʻie paia i ona itu e lua i tua i le itu i sisifo. 28 O le pou faalava i le ogatotonu o auivi laupapa e mai i le tasi itu e oo i le isi itu.

29 “E te ufiufi auivi laupapa i le auro, e te faia mama i le auro e lagolago ai pou faalava; ma e te ufiufi pou faalava i le auro. 30 E ao ona e faia le faleʻie paia e tusa ma le ata sa faaali atu iā te oe i le mauga.

31 “E te faia se ʻie puipui i filo lanu moana, o fulufulu mamoe ua vali lanu violē, o mea ua vali mūmū sesega, ma ʻie lino ua lelei ona milo ona filo. E na te suʻi ai ni teuteu o ata o kerupi. 32 E ao ona e faatautau ai i luga o poutū e fā o laau o le setima ua ufiufi i le auro. E auro foʻi pine. E tutū poutū i luga o lagolago siliva e fā. 33 E ao ona e faatautau le ʻie puipui i lave ma aumai le atolaau o le feagaiga* i tua o le ʻie puipui; ia fai le ʻie puipui ma mea e va ai le Mea Paia ma le Mea e Sili Ona Paia. 34 E te tuu le ufiufi i luga o le atolaau o le feagaiga* i le Mea e Sili Ona Paia.

35 “E te tuu le laulau i fafo o le ʻie puipui, ma le tuugāmolī e feagai ma le laulau i le itu o le faleʻie paia e faasaga i le itu i saute; e te tuu le laulau i le itu i mātū. 36 E te faia se ʻie pupuni i le faitotoʻa o le faleʻie i filo lanu moana, o fulufulu mamoe ua vali lanu violē, o mea ua vali mūmū sesega, ma ʻie lino ua lelei ona milo ona filo, o galuega a se tagata lalaga. 37 E ao foʻi ona e faia poutū e lima i le laau o le setima mo le ʻie pupuni ma ufiufi ai i le auro. E auro foʻi pine. E te tunu le ʻapamemea ma fai ai lagolago e lima mo ia poutū.

^ Eso. 26:33 Po o le “molimau.”


^ Eso. 26:34 Po o le “molimau.”


Esoto  27 : 1 - 21

27 “E te faia le fata faitaulaga i le laau o le setima, e lima kupita le umi, e lima kupita foʻi le lautele. Ia fai faatafafā le fata faitaulaga, ma o lona maualuga e tolu kupita. 2 E te faia seu i ona tulimanu e fā. E lālā mai i tua ona seu, ma ia e ufiufi ai i ʻapamemea. 3 E te faia ni ʻapa e faamamā ese ai le lefulefu ua gaʻoa, o suō, o ipu faaofuofu, o tui, o salefu; ma ia e faia ia mea uma i le ʻapamemea. 4 E te faia se lagolago valavala i le ʻapamemea; ia e faia i le mea valavala ni mama ʻapamemea e fā i ona tulimanu e fā. 5 E te tuuina ai i lalo ifo i le fata faitaulaga, ma ia oo lenei mea valavala i le ogatotonu o le fata faitaulaga. 6 E te faia amo mo le fata faitaulaga, o amo e fai i laau o le setima, ma e te ufiufi ai i le ʻapamemea. 7 E ao foʻi ona e sulu amo i mama, ma e tatau ona iai amo i itu e lua o le fata faitaulaga pe a amoina. 8 E te faia se pusa i laupapa e pu totonu. E pei ona ia faaali atu iā te oe i le mauga, ia faapea lava ona latou faia.

9 “E te faia se lotoā o le faleʻie paia. O le a iai ni ʻie e tautau ua faia i le ʻie lino ua lelei ona milo ona filo, i le itu e faasaga i Nekepi, o le itu lea i saute, ma e selau kupita le umi o le itu e tasi. 10 E ʻapamemea ona poutū e lua sefulu ma lagolago e lua sefulu. E siliva pine o poutū ma sooga. 11 E faapea foʻi le umi o le itu i mātū, o ʻie e tautau e selau kupita le umi, ma e ʻapamemea ona poutū e lua sefulu ma lagolago e lua sefulu, ma e siliva pine o poutū ma sooga. 12 A o le lautele o le lotoā i le itu i sisifo, e lima sefulu kupita le umi o ʻie e tautau ai, faatasi ma poutū e sefulu ma lagolago e sefulu. 13 O le lautele o le lotoā i le itu i sasaʻe i le mea e oso aʻe ai le lā, e lima sefulu kupita. 14 E sefulu lima kupita le umi o mea tautau i le tasi itu o le faitotoʻa, faatasi ma poutū e tolu ma lagolago e tolu. 15 A o le isi itu o le faitotoʻa, e sefulu lima kupita le umi o ʻie e tautau ai, faatasi ma poutū e tolu ma lagolago e tolu.

16 “O le faitotoʻa o le lotoā e iai se ʻie pupuni e lua sefulu kupita le umi, e faia i filo lanu moana, o fulufulu mamoe ua vali lanu violē, o mea ua vali mūmū sesega ma ʻie lino ua lelei ona milo ona filo, o galuega a se tagata lalaga, faatasi ma poutū e fā ma lagolago e fā. 17 O poutū uma e siʻomia ai le lotoā e siliva mea e sosoo ai, e siliva foʻi pine ae e ʻapamemea lagolago. 18 O le umi o le lotoā e selau kupita, o le lautele e lima sefulu kupita, o le maualuga e lima kupita, o ʻie lino ua lelei ona milo ona filo ma lagolago e ʻapamemea. 19 O mea uma e faaaogā mo sauniga i le faleʻie paia, o pine uma o le faleʻie, ma pine o le lotoā e ʻapamemea.

20 “A o oe, ia e faatonu atu i atalii o Isaraelu, ina ia latou aumai iā te oe suāuu lelei mai i olive ua tuʻi mo le tuugāmolī, ina ia mumū ai pea molī. 21 I le faleʻie o le feiloaʻiga, ma i fafo o le ʻie puipui o loo i tafatafa o le Atolaau o le Feagaiga* e vaaia e Arona ma ona atalii molī i luma o Ieova, e mai i le afiafipō seʻia oo i le taeao. O le tulafono lenei mo se taimi umi i o latou tupulaga, e faia e atalii o Isaraelu.

^ Eso. 27:21 Po o le “Molimau.”


Esoto  28 : 1 - 43

28 “A o oe, ia e aumai lou uso o Arona ma ona atalii faatasi ma ia mai i le fanauga a Isaraelu, ina ia auauna mai o ni ositaulaga iā te aʻu, o Arona ma ona atalii, o Natapu, o Aviu, o Eleasaro, ma Itamaro. 2 E te faia foʻi ni ofu paia mo Arona lou uso, ina ia mamalu ma matagofie ai. 3 E te tautala atu i ē uma ua atamamai o ē ua ou faatumuina o latou loto i le atamai, e latou te faia ofu o Arona, ina ia faapaiaina ai o ia, ma auauna mai ai o se ositaulaga iā te aʻu.

4 “O ofu nei e latou te faia: o le ufifatafata i le fatafata, o le efota, o le ofu talaloa lima pupuu, o le ofu talaloa ua iai mamanu faatafafā, o le pulou ʻie ma le fusi ʻie; e ao ona latou faia ofu paia mo Arona lou uso ma ona atalii, ina ia auauna mai ai o ni ositaulaga iā te aʻu. 5 Ia latou ave le auro, o le filo lanu moana, o le filo fulufulu mamoe ua vali violē, o mea ua vali mūmū sesega ma le ʻie lino lelei.

6 “Ia latou faia le efota i le auro, o le filo lanu moana, o le filo fulufulu mamoe ua vali violē, o mea ua vali mūmū sesega ma le ʻie lino ua lelei ona milo ona filo, o galuega a se tagata suʻi teuteu. 7 Ia sosoo faatasi fasi ʻie e lua o le tauʻau i ona pito e lua i luga, ona sosoo faatasi ai lea o le efota. 8 E iai le fusi i luga o le efota ina ia mau ai le efota, ia faia lava i le auala e tasi i mea e tasi, o le auro, o le filo lanu moana, o le filo fulufulu mamoe ua vali violē, o mea ua vali mūmū sesega ma le ʻie lino ua lelei ona milo ona filo.

9 “E te ave foʻi maa tāua o le soama e lua ma vane ai i luga igoa o atalii o Isaraelu, 10 o igoa e ono e vane i le isi maa, a o igoa o le isi toʻaono e vane i le isi maa, e tusa ma le faasologa o lo latou fananau mai. 11 E pei o galuega a le tufuga fai maa i le vaneina o se faamaufaailoga, ia faapea foʻi ona e vaneina igoa o atalii o Isaraelu i nei maa. Ia faamau ia maa e lua i teuteu auro. 12 Ia e tuu ia maa i luga o fasi ʻie o le tauʻau o le efota e fai ma maa e manatua ai le fanauga a Isaraelu; e tauave e Arona o latou igoa i luma o Ieova i ona fasi ʻie e lua o le tauʻau e fai ma faamanatuga. 13 E te faia foʻi teuteu auro, 14 ma filifili e lua o auro māoʻi. E faia e foliga o ni manoa, e pei foʻi o galuega a se tagata e na te faia manoa; ma e te faamau ia filifili e pei o ni manoa i teuteu auro.

15 “E te faia le ufifatafata mo faamasinoga i le galuega a le tagata suʻi teuteu. E te faia ai e pei ona faia o le galuega i le efota. E te faia i le auro, o le filo lanu moana, o le filo fulufulu mamoe ua vali violē, o mea ua vali mūmū sesega ma le ʻie lino ua lelei ona milo ona filo. 16 E ao ona faatafafā pe a faasautualua, e tusa ma le aga* lona umī, e aga foʻi lona lautele. 17 E te tuuina i ai ni maa tāua, e fā laina o maa. O le laina muamua e iai maa o le salikea, o le topasi, ma le samaraki. 18 O le laina lona lua e iai maa o le nofeka, o le safaira, ma le ialoma. 19 O le laina lona tolu e iai maa o le lesema, o le sevo ma le aselama. 20 O le laina lona fā e iai maa o le tasesa, o le soama, ma le iasepi. Ia faamau lava i totonu o teuteu auro i le mea e tuu ai maa. 21 O maa e ao ona tusa ma igoa o atalii o Isaraelu, le toʻasefulu lua e tusa ma o latou igoa. E ao ona faia e pei o le vaneina o se faamaufaailoga, e taʻitasi le maa ma lona igoa e tusa ma ituaiga e sefulu lua.

22 “E te faia i luga o le ufifatafata o filifili ua fili e pei o se maea i auro māoʻi. 23 E te faia foʻi mama auro e lua i luga o le ufifatafata, ma e tuu mama e lua i pito e lua o le ufifatafata. 24 E te faamau foʻi maea auro e lua i mama e lua i pito o le ufifatafata. 25 E te faamau pito e lua o maea e lua i teuteu auro e lua, ma e ao ona e faamau ia mea i fasi ʻie o le tauʻau o le efota ina ia tautau le ufifatafata, i luma o le efota. 26 E te faia mama auro e lua ma tuu i pito e lua o le ufifatafata, i le pito i lalo lea e ū i le efota. 27 E te faia mama auro e lua ma tuu i le pito i lalo o fasi ʻie o le tauʻau o le efota, i ona luma e lata i le mea e sosoo ai, i luga o le fusi o le efota. 28 E latou te nonoa maea lanu moana i mama o le ufifatafata i mama o le efota, ina ia mau lelei ai i luga o le fusi o le efota, ma lē see ese ai le ufifatafata mai i lona tulaga i luga o le efota.

29 “E tauave e Arona igoa o atalii o Isaraelu o loo i le ufifatafata mo faamasinoga i luga o lona fatafata, pe a ulu atu o ia i le Mea Paia e fai ma faamanatuga e lē aunoa i luma o Ieova. 30 Ia e tuu le Urima ma le Tumema i totonu o le ufifatafata mo faamasinoga, ma e ao ona i luga o le fatafata o Arona pe a ulu atu o ia i luma o Ieova; ia lē aunoa ona ave e Arona iʻuga o faamasinoga mo le fanauga a Isaraelu i luga o lona fatafata i luma o Ieova.

31 “E te faia le ofu talaloa lima pupuu atoa, o loo i le pito i totonu o le efota, i le filo lanu moana. 32 E ao ona iai le ua i le ogatotonu o lea ofu. E tatau ona afe faataamilo le ua, o le galuega a sē e lalaga ʻie. E ao ona pei o le ua o le ofutau uʻamea ina ia lē masae ai. 33 E te faia i le afe pito i lalo o rimoni* i le filo lanu moana, o le filo fulufulu mamoe ua vali violē, ma mea ua vali mūmū sesega, e faataamilo i le afe, ma logo auro e tovā faataamilomilo ai; 34 e sosoo le logo auro ma le rimoni, o le logo auro ma le rimoni e faataamilo i le afe o le ofu talaloa lima pupuu. 35 E ofu ai Arona pe a auauna o ia, ma e tatau ona lagona le tagitagi o logo mai iā te ia pe a ulu atu o ia i le mea paia i luma o Ieova ma pe a ulufafo foʻi, ina ia lē oti ai o ia.

36 “E te faia se pale iila i le auro māoʻi ma vane ai e pei o le vaneina o se faamaufaailoga, ‘E paia lava Ieova.’ 37 Ia e faamau ai i se manoa lanu moana, ma e ao ona iai le pale iila i luga o le pulou ʻie. E ao ona iai i luma lava o le pulou ʻie. 38 Ia fusi ai i le muaulu o Arona, e ao foʻi ona tali atu Arona i agasala ua faia i mea paia, ia o le a faapaiaina e atalii o Isaraelu, o lona uiga o a latou meaalofa paia uma; e fusi pea i lona muaulu, ina ia latou maua ai le finagalo malie o Ieova.

39 “E ao foʻi ona e lalaga mamanu faatafafā i le ofu talaloa i le ʻie lino lelei, ma ia faia foʻi se pulou ʻie i le ʻie lino lelei, ma ia e faia se fusi ʻie, o galuega a se tagata lalaga ʻie.

40 “E te faia ofu talaloa mo atalii o Arona, o fusi ʻie mo i latou ma pulou mo i latou ina ia mamalu ma matagofie ai. 41 Ia faaofu lou uso o Arona ma ona atalii faatasi ma ia, ia e faauuina i latou ma tuu atu le pule* iā i latou ma faapaiaina i latou, ina ia latou auauna mai ai o ni ositaulaga iā te aʻu. 42 Ia faia ni ofuvae i le ʻie lino ina ia ufiufi ai lo latou lē lavalavā. E mai i puimanava e oo i ogāvae ia ofuvae. 43 E ao ona ofu e Arona ma ona atalii nei ofuvae pe a latou ō atu i le faleʻie o le feiloaʻiga, pe latou te faalatalata atu i le fata faitaulaga e auauna ai i le mea paia, ina neʻi nofosala i latou ma feoti ai. O le tulafono lenei mo se taimi umi mo ia ma lana fanau pe a mavae atu o ia.

^ Eso. 28:16 E tutusa ma le 22.2 senitimita (8.75 inisi).


^ Eso. 28:33 O se fualaau ʻaina e lanu mumū pauli e pei o se apu.


^ Eso. 28:41 I le gagana Eperu, “ia faatumu le lima” ma e faasino atu i le tuu atu o le pule atoa i lima o ē e auauna o ni ositaulaga.


Esoto  29 : 1 - 46

29 “O le mea lenei e te faia iā i latou ina ia faapaiaina ai i latou e auauna mai iā te aʻu o ni ositaulaga: Ia e ave se povi poʻa taanoa, o mamoe poʻa e lua, e matuā lelei lava, 2 o falaoa e lē faafefeteina, o falaoa lapotopoto e lē faafefeteina ua iai sina suāuu, ma falaoa manifinifi e lē faafefeteina ua nini i le suāuu. E te faia i le falaoamata o le saito aupito lelei. 3 E te tuuina na mea i se ato ma avatu i se ato faatasi ma le povi poʻa, ma mamoe poʻa e lua.

4 “E te ave Arona ma ona atalii i le faitotoʻa o le faleʻie o le feiloaʻiga, ma ia e faatonuina i latou e tāʻeele i le vai. 5 Ona e ave lea o ofu ma faaofu ai Arona i le ofu talaloa, ma le ofu talaloa lima pupuu e pito i totonu o le efota, o le efota, o le ufifatafata, ma e te fusi iā te ia i le fusi o le efota. 6 Ia e nonoa le pulou ʻie i luga o lona ulu ma fusi ai le faailoga o le tuuina atu* i luga o le pulou ʻie. 7 E te ave le uu e faauu ai ma liligi i luga o lona ulu ma faauuina ai o ia.

8 “Ona e aumaia lea o ona atalii ma e faaofu i latou i ofu talaloa. 9 E te fusi iā i latou i fusi ʻie, o Arona ma ona atalii, ma e te nonoa le pulou i o latou ulu; e fai foʻi mo i latou le faiva o ositaulaga o se tulafono mo se taimi umi. E te tuu atu le pule iā Arona ma ona atalii.

10 “E ao ona e avatu loa le povi poʻa i luma o le faleʻie o le feiloaʻiga, o Arona foʻi ma ona atalii e latou te faaee atu o latou lima i luga o le ulu o le povi poʻa. 11 E te fasi le povi poʻa i luma o Ieova i le faitotoʻa o le faleʻie o le feiloaʻiga. 12 E te ave sina vaega o le toto o le povi poʻa i lou tamatamaʻilima ma tuu i luga o seu o le fata faitaulaga, a o le toto o totoe e te sasaa i lalo o le fata faitaulaga. 13 E te ave foʻi le gaʻo ua lilofia ai le gaʻau, o le gaʻo i luga o le ate, ma fatugaʻo e lua ma le gaʻo i luga o na mea, e te susunuina* ai i le fata faitaulaga. 14 A o le aano, o le paʻu ma otaota o le povi poʻa, e te susunuina i tua o le togālauapi. O le taulaga lea o agasala.

15 “Ona e ave lea o le mamoe poʻa e tasi, e ao foʻi iā Arona ma ona atalii ona faaee atu o latou lima i luga o le ulu o le mamoe poʻa. 16 E te fasi foʻi le mamoe poʻa ma ave lona toto ma sausau solo ina ia soo ai le fata faitaulaga. 17 Ia e pena le mamoe poʻa i vaega, ma e fufulu gaʻau ma vae, ia tuu ona vaega e faafeagai ma isi ona vaega seʻia oo lava i le ulu. 18 E te susunuina atoa le mamoe poʻa i luga o le fata faitaulaga. O le taulaga mū iā Ieova, o le manogi ua faamalieina ai. O le taulaga iā Ieova ua faia i le afi.

19 “Ona e ave lea o le isi mamoe poʻa, e ao iā Arona ma ona atalii ona faaee atu o latou lima i luga o le ulu o le mamoe poʻa. 20 E te fasi le mamoe poʻa ma ave sina toto ma tuu i le lautaliga o le taliga taumatau o Arona, ma lautaliga o taliga taumatau o ona atalii, i luga foʻi o limamatua o o latou lima taumatau, ma vaematua o o latou vae taumatau, ma ia e sausau le toto ia soo ai le fata faitaulaga. 21 Ia e ave sina toto o loo i luga o le fata faitaulaga ma sina uu e faauuina ai, ia e sausau i luga o Arona ma ona ofu, i luga o ona atalii ma ofu o ona atalii faatasi ma ia, ina ia paia ai o ia ma ona ofu, o ona atalii ma ofu o ona atalii faatasi ma ia.

22 “Ia e aumai le gaʻo mai i le mamoe poʻa, o le siʻusiʻu gaʻoa, o le gaʻo i luga o le gaʻau, o le gaʻo o le ate, o fatugaʻo e lua ma le gaʻo i luga o na mea, ma le alagavae taumatau, auā o le mamoe poʻa o le tofiga; 23 ma se falaoa lapotopoto, atoa ma se falaoa lapotopoto ua iai sina uu, ma se falaoa manifinifi mai i le ato o falaoa e lē faafefeteina, o loo i luma o Ieova. 24 E te tuu ia mea i luga o alofilima o Arona ma luga o alofilima o ona atalii, ma ia e lūlū ia mea i le isi itu ma le isi itu, o le taulaga lūlū lea iā Ieova. 25 E te aveesea na mea mai o latou lima ma susunuina i luga o le fata faitaulaga, e susunu faatasi ma le taulaga mū o le mea manogi lea ua faamalieina i luma o Ieova. O le taulaga iā Ieova ua faia i le afi.

26 “E te ave le fatafata o le mamoe poʻa o le tofiga, lea e fai mo Arona ma lūlū i le isi itu ma i le isi itu o se taulaga lūlū i luma o Ieova, e avea ma au tufaaga. 27 E ao ona e faapaia le fatafata o le taulaga lūlū ma le vae o le tufaaga paia; o le taulaga na lūlūina ma o le taulaga na fai ma tufaaga mai i le mamoe poʻa mo le tofiga, e mai i le mamoe poʻa mo Arona ma ona atalii. 28 Ia fai ia mea ma tufaaga mo Arona ma ona atalii e tusa ma se poloaʻiga mo se taimi umi, e faia e atalii o Isaraelu, auā o ni tufaaga paia; ma o le a faia ia tufaaga paia e atalii o Isaraelu. Ua avea ia mea ma tufaaga paia iā Ieova mai i a latou taulaga faifaatasi.

29 “O ofu paia o Arona, e fai ma ona atalii pe a mavae atu o ia, ina ia faauuina ai i latou ma tuu atu le pule* iā i latou. 30 E ofu ia ofu e le ositaulaga e sosoo ma ia mai i ona atalii i aso e fitu, o lē e ulu atu i totonu o le faleʻie o le feiloaʻiga e auauna i le mea paia.

31 “E te ave le mamoe poʻa o le tofiga, ma ia e saka lona aano i le mea paia. 32 E ʻai e Arona ma ona atalii le aano o le mamoe poʻa, ma le falaoa ua i totonu o le ato i le faitotoʻa o le faleʻie o le feiloaʻiga. 33 E ao ona latou aai i mea ua uma ona faia ai le togisala, ina ia tuu atu iā i latou le pule, ma faapaiaina ai i latou. E lē tatau ona ʻai ai se tagata ese* auā o mea paia ia mea. 34 Pe afai e oo i le taeao o totoe ni aano o le taulaga o le tofiga ma ni falaoa, ona e susunuina lea i le afi o mea ua totoe. E lē tatau ona ʻaina na mea auā e paia.

35 “Ia e faia lenei mea iā Arona ma ona atalii e tusa ma mea uma ua ou poloaʻi atu ai iā te oe. E fitu aso e te faia ai le tuuina atu o le pule iā i latou. 36 E te faia taulaga mo agasala i aso taʻitasi i le povi poʻa e avea ma togisala, e te faamamā foʻi le fata faitaulaga mai i le agasala, e ala i lou faia o se togisala mo le fata faitaulaga, ia e faauu i ai ma faapaiaina. 37 O aso e fitu e te faia ai le togisala mo le fata faitaulaga, ia e faapaiaina ina ia avea ma fata faitaulaga e sili ona paia. O se tasi e paʻi atu i le fata faitaulaga, e tatau ona paia o ia.

38 “O mea nei e te fai taulaga ai i le fata faitaulaga: e lua mamoe poʻa e taʻitasi tausaga, e taʻilua i le aso e lē aunoa. 39 E te fai taulaga i le mamoe poʻa e tasi i le taeao, ae e te fai taulaga i le isi mamoe poʻa i le afiafipō.* 40 E tasi vaesefulu o le efa o le falaoamata lelei ua liligi i ai le tasi vaefā o le sinu* o le uu olive ua tuʻia, e tasi vaefā o le sinu o le uaina mo le taulaga o meainu, e faia faatasi ma le uluaʻi mamoe poʻa. 41 E te faia le taulaga i le mamoe poʻa lona lua i le afiafipō. E te faia e tusa ma le taulaga i meaʻai i le taeao, ma e tusa foʻi ma le taulaga o meainu, e te faia e fai ma mea manogi e faamalieina ai, o le taulaga iā Ieova ua faia i le afi. 42 O se taulaga mū faifai pea i o outou tupulaga o loo mulimuli mai, i le faitotoʻa o le faleʻie o le feiloaʻiga i luma o Ieova, ou te feiloaʻi ai ma outou ma tautala atu ai iā te oe i inā.

43 “Ou te faafeiloaʻi atu i atalii o Isaraelu i inā, ma e faapaiaina lea mea i loʻu mamalu. 44 Ou te faapaiaina le faleʻie o le feiloaʻiga ma le fata faitaulaga; ou te faapaiaina foʻi Arona ma ona atalii e avea ma ositaulaga iā te aʻu. 45 Ou te nofo faatasi ma tagata Isaraelu, e fai aʻu ma o latou Atua. 46 E latou te iloa ai o aʻu o Ieova lo latou Atua, o lē na aumaia i latou mai i le atunuu o Aikupito, ina ia ou nofo faatasi ai ma i latou. O aʻu o Ieova o lo latou Atua.

^ Eso. 29:6 I le gagana Eperu, o le “faailoga paia o le tuuina atu.” O lona uiga o le faailoga paia o le tuuina atu o Arona i le Atua.


^ Eso. 29:13 I le gagana Eperu, “e ao ona sau le asu mai i ia mea.”


^ Eso. 29:29 I le gagana Eperu, “ia faatumu le lima” ma e faasino atu i le tuu atu o le pule atoa i lima o ē e auauna o ni ositaulaga.


^ Eso. 29:33 O lona uiga, “o se tasi e lē mai i le aiga o Arona.”


^ Eso. 29:39 I le gagana Eperu, i “le va o afiafi e lua.” O lona uiga o le va o le goto o le lā ma le pō.


^ Eso. 29:40 O le fua o le “sinu” e tusa ma le 3.67 lita (7.75 paina).


Esoto  30 : 1 - 38

30 “E te faia se fata faitaulaga e faamū ai mea manogi; e te faia i le laau o le setima. 2 E kupita lona umi e kupita foʻi lona lautele, e fai faatafafā, ma e lua kupita lona maualuga. E lālā mai i tua ona seu. 3 E ao ona e ufiufi i le auro māoʻi o lona pito i luga, o ona itu uma ma ona seu; e ao foʻi ona e faia se teuteu auro e faataamilomilo ai. 4 E te faia foʻi ni mama auro se lua mo le fata faitaulaga. I le pito i lalo o le teuteu i ona itu e lua e te faia ai, o itu ia e lua e faafesagaʻi, auā e fai ma lagolago i amo ia e amo ai. 5 E te faia amo i laau o le setima ma ufiufi ai i le auro. 6 E te tuuina ai i luma o le ʻie puipui e latalata i le atolaau o le feagaiga, i luma o le ufiufi o le Atolaau,* o i inā ta te feiloaʻi ai.

7 “E ao iā Arona ona ia faamūina mea manogi lelei. E na te faamūina i taeao uma pe a ia saunia molī. 8 Pe a tutu e Arona molī i le afiafipō* e na te faamūina ai. O se mea manogi e lē aunoa i luma o Ieova i o outou tupulaga o loo mulimuli mai. 9 Aua tou te faamū ai mea manogi e faasāina, pe faia ai se taulaga mū, po o se taulaga i meaʻai ma aua foʻi tou te sasaa taulaga i meainu i le fata faitaulaga. 10 E ao ona faia e Arona e faatasi i le tausaga o le togisala i luga o seu o le fata faitaulaga. E na te faia e faatasi i le tausaga lenei togisala mo le fata faitaulaga, i le toto o le taulaga o agasala i o outou tupulaga o loo mulimuli mai. O se mea e sili ona paia iā Ieova.”

11 Ua fetalai atili mai Ieova iā Mose e faapea: 12 “Pe a faitau le aofaʻiga o atalii o Isaraelu ina ia iloa lo latou faitau aofaʻi, e ao ona taʻitoʻatasi ona latou avatu se togiola mo lona ola iā Ieova pe a faia le faitauga o i latou, ina ia leai ai se mala e oo iā i latou pe a faia le faitauga o i latou. 13 O mea nei e avatu e i latou uma o ē ua aofia i ē ua faitauina: o le ʻafa sekeli e tusa ma le fua masani o le mea paia. O le lua sefulu kire* e tutusa lea ma le sekeli. O le ʻafa sekeli o le foaʻi lea iā Ieova. 14 E taʻitoʻatasi i latou ma avatu le foaʻi iā Ieova, o ē ua aofia i ē ua lesitalaina e lua sefulu tausaga ma ē e matutua atu. 15 E lē tatau ona tele mea e avatu e tagata mauʻoa, e lē tatau foʻi i tagata matitiva ona avatu mea e itiiti ifo i le ʻafa sekeli, pe a faia le foaʻi iā Ieova e fai ma togisala mo o outou ola. 16 E te aumaia foʻi tupe siliva o le togisala mai i atalii o Isaraelu ma avatu mo le auaunaga i le faleʻie o le feiloaʻiga, ina ia fai ma faamanatuga i luma o Ieova mo atalii o Isaraelu, ina ia faia ai le togisala mo o outou ola.”

17 Ua toe fetalai mai Ieova iā Mose e faapea: 18 “E te faia se faatanoa i le ʻapamemea ma lona tulaga i le ʻapamemea e faamamā ai, e te tuu foʻi i le va o le faleʻie o le feiloaʻiga ma le fata faitaulaga ma sasaa i ai ni vai. 19 E ao iā Arona ma ona atalii ona fufulu ai o latou lima ma o latou vae. 20 Pe a latou ulu atu i le faleʻie o le feiloaʻiga, e latou te mulumulu i le vai ina neʻi feoti i latou, pe a latou faalatalata atu foʻi i le fata faitaulaga e auauna i le faia o se taulaga i le afi ma alu aʻe ai le asu iā Ieova. 21 E ao ona latou fufulu o latou lima ma o latou vae ina neʻi feoti i latou, ia fai ai ma tuutuuga mo i latou i se taimi umi, o ia ma lana fanau ma o latou tupulaga o loo mulimuli mai.”

22 Ua toe fetalai mai Ieova iā Mose e faapea: 23 “A o oe, ia e ave o mea manogi e sili ona lelei: o muro ua sisina ma ua toʻa e lima selau iunite, ia e ave le ʻafa o lenā aofaʻiga o le kinamoni e suamalie e lua selau lima sefulu iunite, o le kani* e manaia lona manogi e lua selau lima sefulu iunite, 24 ma le kesia* e lima selau iunite e tusa ma le fua masani o le mea paia ma le sinu e tasi o le uu olive. 25 Ona e faia mai ai lea o le uu paia e faauu ai, o le uu manogi o se uu ua palu faafefiloi, o le galuega a se tagata fai uu manogi. E tatau ona avea ma uu paia e faauu ai.

26 “E te faauu ai le faleʻie o le feiloaʻiga ma le atolaau o le feagaiga, 27 o le laulau ma mea uma e faaaogā ai, o tuugāmolī ma mea uma e faaaogā ai, o le fata faitaulaga e mū ai mea manogi, 28 o le fata faitaulaga e fai ai taulaga mū ma mea uma e faaaogā ai, o le faatanoa ma lona tulaga. 29 E ao ona e faapaia ia mea ina ia paia ai. O se tasi e paʻi i ia mea e tatau ona paia o ia. 30 E te faauu iā Arona ma ona atalii, e te faapaia foʻi iā i latou ina ia auauna mai iā te aʻu o ni ositaulaga.

31 “E te fai atu i atalii o Isaraelu e faapea, ‘E fai pea lenei uu ma uu paia e faauuina ai iā te aʻu i o outou tupulaga o loo mulimuli mai. 32 Aua le uuina ai le tino o se tagata, ma aua tou te faaaogā lenei fua e faia ai se isi uu. O se mea e paia lenei uu. E ao ona avea pea o se mea e paia iā te outou. 33 O so o se tasi na te faia se uu manogi faapea ma uu ai se tagata ese* e tatau ona fasiotia o ia.’”

34 Ua toe fetalai mai Ieova iā Mose: “Ia e aoao mai ni mea manogi: o mea sisina o le natafa, o le sekeleta, o le pulu kalipana ua manogi lelei ma le lipano lelei.* E ao ona tutusa fua o ia mea. 35 Ia e palu faatasi ia mea ma faia ai se mea manogi, o se paluga faafefiloi o mea manogi, o le galuega a se tagata fai uu manogi, e faamasima, e mamā ma o se mea paia. 36 E te tuʻi i nisi o ia mea e fai ai se pauta lelei ma tuu se vaega i luma o le Atolaau* i le faleʻie o le feiloaʻiga, ta te feiloaʻi ai. E ao ona avea ma mea e sili ona paia iā te outou. 37 O le mea manogi e te faia mai i lenei fua, aua neʻi faia mo outou. Ae e paia pea lea mea iā te oe mo Ieova. 38 O se tasi e faia se mea faapea ina ia sogisogi i lona manogi e tatau ona fasiotia o ia.”

^ Eso. 30:6 Po o le “Molimau.”


^ Eso. 30:8 I le gagana Eperu, i “le va o afiafi e lua.” O lona uiga o le va o le goto o le lā ma le pō.


^ Eso. 30:13  O le mamafa o le “kire” e 0.57 kalama (0.01835 aunese).


^ Eso. 30:23 O le upu faa-Peretania o le calamus.


^ Eso. 30:24 O le “kesia” o le laau o le kinamoni po o mea eseese e maua mai ai.


^ Eso. 30:33 O lona uiga, “o se tasi e lē mai i le aiga o Arona.”


^ Eso. 30:34  O le “natafa” o se mea manogi e sinasina mai i se laau. O le “sekeleta,” atonu e fai mai i ni laau manogi po o ni figota. O le “lipano” o se mea manogi taugatā lea e manaia lona manogi pe a faamūina. E paʻepaʻe ma e tai pei o le sua o le laau o le pulu.


^ Eso. 30:36 Po o le “Molimau.”


Esoto  31 : 1 - 18

31 Ua toe fetalai mai Ieova iā Mose e faapea: 2 “O le mea lea, ua ou tofia ai Pesaleli le atalii o Auri, o le atalii o Huro, mai i le ituaiga o Iuta. 3 Ou te faatumuina o ia i le agaga o le Atua, ina ia maua e ia le atamai, le malamalama ma le poto, ma ia agavaa ai e faia galuega eseese uma, 4 i le tusiaina o ata, i le faia o galuega i auro, o siliva ma ʻapamemea, 5 i le vaneina o maa ina ia faamau ai, ma galue i laau ina ia faia ai galuega eseese. 6 A o aʻu, o le mea lea ou te tofia ai faatasi ma ia o Oliavu, le atalii o Aisamako, mai i le ituaiga o Tanu, ua ou tuu foʻi le atamai i loto o ē e atamamai uma lava, ina ia latou faia o mea uma ua ou poloaʻi atu ai iā te oe: 7 o le faleʻie o le feiloaʻiga, o le Atolaau o le feagaiga, ma le ufiufi o loo i ona luga, ma mea uma e faaaogā i le faleʻie, 8 o le laulau ma mea uma e faaaogā ai, o le tuugāmolī o le auro māoʻi ma mea uma e faaaogā ai, ma le fata faitaulaga e mū ai mea manogi, 9 o le fata faitaulaga e fai ai taulaga mū ma mea uma e faaaogā ai, o le faatanoa ma lona tulaga, 10 o ofu ua lelei ona lalagaina ma ofu paia mo Arona le ositaulaga, ma ofu o ona atalii o ē e auauna o ni ositaulaga; 11 o le uu e faauu ai, o le mea manogi lelei e mū mo le mea paia. E latou te faia o mea uma ua ou poloaʻi atu ai iā te oe.”

12 Ua fetalai atili mai Ieova iā Mose: 13 “A o oe, e te fai atu i le fanauga a Isaraelu e faapea, ‘Ia outou tausia lava oʻu sapati, auā o le faailoga lea i le va o aʻu ma outou i o outou tupulaga o loo mulimuli mai, ina ia outou iloa ai o aʻu o Ieova, o lē o loo faapaiaina outou. 14 E ao ona outou tausia le sapati, auā o se mea paia lea iā te outou. E fasiotia lava se tasi e na te solia le sapati. Afai e iai se tasi na te faia ni galuega i lea aso, ia fasiotia lava o ia. 15 E ono aso e faia ai galuega, a o le aso lona fitu, o le aso sapati lea e mālōlō ai. O se mea paia lea iā Ieova. E fasiotia lava se tasi e na te faia ni galuega i le aso sapati. 16 E ao i le fanauga a Isaraelu ona tausia le sapati, ma e ao ona tausia pea le sapati e o latou tupulaga o loo mulimuli mai. O le feagaiga mo se taimi umi. 17 O le faailoga lenei i le va o aʻu ma le fanauga a Isaraelu mo se taimi umi, auā e ono aso na faia ai e Ieova le lagi ma le lalolagi, a o le aso lona fitu ua uma ai ana galuega, ona mālōlō ai lea o ia.’”

18 Ua uma atu ana fetalaiga iā Mose i le Mauga o Sinai, ona ia avatu lea iā Mose o papamaa e lua o le Feagaiga,* o papamaa na tusia e le aao* o le Atua.

^ Eso. 31:18 Po o le “Molimau.”


^ Eso. 31:18 I le gagana Eperu, “o le tamatamaʻilima o le Atua.”


Esoto  32 : 1 - 35

32 I lenā taimi, ua iloa e tagata ua tuai ona alu ifo Mose mai i le mauga. Ona faapotopoto mai lea o le nuu iā Arona ma faapea mai iā te ia: “Inā tulaʻi ia ma e faia se atua mo i tatou ma taʻitaʻia i tatou, auā o lenei tagata o Mose o lē na aumaia i tatou mai i Aikupito, tatou te lē o iloa po o le ā le mea ua tupu iā te ia.” 2 Ona fai atu lea o Arona iā i latou: “Ia aveese tautaliga auro mai i taliga o a outou avā, o o outou atalii ma o o outou afafine, ma aumai iā te aʻu.” 3 Ona aveese lea e tagata o tautaliga auro mai i o latou taliga ma avatu iā Arona. 4 Ona ia ave lea o auro mai i o latou lima, ua ia faaaogāina se tofi e vane ai ma ia faia ai se tamaʻi povi mai i le auro ua faaliu suāvai. Ona faapea mai lea o nisi: “Isaraelu e, o lo outou atua lenei, o lē na taʻitaʻia outou mai i Aikupito.”

5 Ua vaai Arona i lenei mea, ona ia fausia ai lea o se fata faitaulaga i luma o le tamaʻi povi. Mulimuli ane ua valaau atu Arona: “O le a faia se tausamiga iā Ieova a taeao.” 6 Ua latou alapō i le aso e sosoo ai, ma ua latou fai taulaga i taulaga mū ma avatu foʻi taulaga faifaatasi. Ua mavae lea, ona nonofo lea i lalo o le nuu e aai ma inu. Ona latou tutū lea i luga ma fiafia.

7 Ona fetalai mai lea o Ieova iā Mose: “Alu ifo ia i lalo, auā o lou nuu na e taʻitaʻia mai i Aikupito, ua leaga mea ua latou faia. 8 Ua vave ona latou liliuese mai i le ala lea na ou poloaʻi atu ai iā i latou e savavali ai. Ua latou faia le faatusa o se tamaʻi povi mai i le auro ua faaliu suāvai, ma ua latou ifo i ai ma fai taulaga i ai, ma faapea ane, ‘Isaraelu e, o lo outou atua lenei, o lē na taʻitaʻia outou mai i Aikupito.’” 9 Ua fetalai atili mai Ieova iā Mose: “Ua ou vaai atu i lenei nuu ma ou iloa ai le faauamaaa o lenei nuu. 10 O lea, ia tuu mai aʻu, seʻi faaoo loʻu ita iā i latou ma ou te faaumatia i latou, ae ou te faia oe ma nuu tele.”

11 Ua faamalie* atu Mose iā Ieova lona Atua ma faapea atu: “Ieova e, aiseā ua e toʻasā ai i lou nuu o ē na e aumaia mai i le atunuu o Aikupito i lou mana tele ma lou aao malosi? 12 Aiseā e faapea mai ai fua tagata Aikupito, ‘Na ia aumaia i latou ona o se māfuaaga leaga ina ia fasiotia i latou i mauga ma fano ai i latou i le fogāeleele’? Ia e liliueseina lou toʻasā tele, ma ia e faanoanoa ona o gaoioiga leaga ua e finagalo e faia i lou nuu. 13 Ia e manatua au auauna o Aperaamo, o Isaako ma Isaraelu, o ē na e tautō ai iā te oe lava, ina ua e faapea mai iā i latou, ‘Ou te faatoʻateleina a outou fanau e pei o fetu o le lagi, ma o lenei laueleele uma na ou fai atu ai, ou te avatua i a outou fanau, ina ia aināina e i latou mo se taimi umi.’”

14 Ua faanoanoa Ieova i mea leaga ua ia fetalai mai ai e na te faia i ona tagata.

15 Ua mavae lea ona alu ifo lea o Mose mai i le mauga ma papamaa e lua o le Feagaiga* i ona lima, ua tusia mea i itu uma e lua o papamaa. Ua tusia mea i le tasi itu ma le isi itu. 16 O papamaa o galuega ia a le Atua, ma o tusitusiga o tusitusiga ia a le Atua na vaneina i papamaa. 17 Ua faalogo Iosua i le pisapisaō o tagata ona o lo latou alalaga, ma ua ia faapea ane iā Mose: “O loo iai se pisapisaō o le taua i le togālauapi.” 18 A ua ia faapea atu:
“E lē o le leo o pesepesega o le manumalo,
E lē o le leo foʻi o pesepesega o le toʻilalo;
Ae o le leo o isi pesepesega ia ou te faalogo atu i ai.”

19 Ua latalata atu o ia i le togālauapi, ma ua iloa atu le tamaʻi povi ma siva, ua oso le ita o Mose, ona ia togi loa lea i lalo o papamaa mai i ona lima, ma ua nutililii ai i le auvae mauga. 20 Ona ia tago lea i le tamaʻi povi na latou faia, ua susunu i le afi ma olopalaina seʻia oo ina matuā ninii lava, ona ia sasaa lea i luga o le vai ma faafeinu ai le fanauga o Isaraelu. 21 Ona fai atu lea o Mose iā Arona: “O le ā le mea ua faia e lenei nuu iā te oe, ua e faaoo ai lenei agasala tele iā i latou?” 22 Ua fai mai Arona: “Ia aua neʻi tupu tele le toʻasā o loʻu alii. Ua e silafia le nuu nei, ua leaga lava o latou faanaunauga. 23 Ua latou faapea mai iā te aʻu, ‘Ia e faia se atua mo i tatou ma taʻitaʻia i tatou, auā o lenei tagata o Mose o lē na aumaia i tatou mai i Aikupito, e tatou te lē iloa po o le ā le mea ua tupu iā te ia.’ 24 Ona ou fai atu lea iā i latou, ‘O ai e iai ni ana auro? Ia latou aveese mai iā i latou ma aumai iā te aʻu.’ Ona ou togi lea i le afi ma maua mai ai lenei tamaʻi povi.”

25 Ua iloa e Mose ua vaogatā tagata, ona ua tuufau i latou e Arona, ma ua faia ma mea e faalumaina ai i latou i luma o o latou fili. 26 Ona tū lea o Mose i le faitotoʻa o le togālauapi ma faapea atu: “O ai e ʻau ma Ieova? Inā sau ia iā te aʻu!” Ona faapotopoto ane lea o atalii o Levi iā te ia. 27 Ua ia fai atu iā i latou: “O le mea lenei ua fetalai mai ai Ieova le Atua o Isaraelu, ‘Ia taʻitasi ma sulu lana pelu i lona itu. Ia ui atu i le togālauapi ma feoaʻi mai i lea faitotoʻa i lea faitotoʻa, ia taʻitasi ma fasioti i lona uso, ia taʻitasi foʻi ma fasioti i lona tuaoi, ma taʻitasi foʻi ma fasioti i lana uō mamae.’” 28 Ua faia e atalii o Levi e pei ona fai atu ai Mose, ua fasiotia tane pe e tusa ma le tolu afe i lenā aso. 29 Ua faapea atili atu Mose: “Ia faamalosia* outou i le asō mo le auaunaga iā Ieova, auā e taʻitasi outou ma faasagatau i lona lava atalii ma lona lava uso, ina ia aumaia ai e ia le faamanuiaga iā te outou i le asō.”

30 Ua oo i le taeao o le aso e sosoo ai ua faapea atu Mose i le nuu: “O outou, ua outou agasala i le agasala telē lava, o lea o le a ou alu aʻe ai iā Ieova. Atonu e mafai ona ou faia se mea e magalo ai a outou agasala.” 31 Ona toe foʻi atu lea o Mose iā Ieova ma faapea atu: “Auē, ua agasala i le agasala telē lava lenei nuu, ina ua latou faia se atua auro mo i latou lava! 32 Afai e te faamagalo i a latou agasala, e lelei lea ae a leai, faamolemole, ia e soloiesea aʻu mai i lau tusi ua uma ona e tusia.” 33 A ua fetalai mai Ieova iā Mose: “O lē ua agasala mai iā te aʻu, ou te soloiesea o ia mai i laʻu tusi. 34 O lenei, inā sau ia, ia e taʻitaʻi le nuu i le laueleele na ou fai atu ai iā te oe. O lea, e muamua atu laʻu agelu i luma iā te oe, ma o le aso ou te avatu ai le faasalaga, o le a ou faasalaina i latou ona o la latou agasala.” 35 Ona faaoo lea e Ieova o le malaia i le nuu, ona o le tamaʻi povi na latou faia e ala iā Arona.

^ Eso. 32:11 I le gagana Eperu, “ua faamalū e Mose fofoga o Ieova.”


^ Eso. 32:15 Po o le “Molimau.”


^ Eso. 32:29 I le gagana Eperu “ia faatumu le lima” ma e faasino atu i le tuu atu o le pule atoa i lima o ē e auauna o ni ositaulaga.

33 Ua toe fetalai mai Ieova iā Mose: “Inā e alu ia ma ō ese mai i inei, o oe ma tagata na e taʻitaʻiina ese mai i Aikupito, ma ō atu i le laueleele lea na ou tautō ai iā Aperaamo, Isaako ma Iakopo e faapea, ‘Ou te avatua lenei laueleele i lau fanau.’ 2 Ou te auina atu se agelu e muamua atu iā te oe e tuliese tagata Kanana, o tagata Amorī, o tagata Hetī, o tagata Perise, o tagata Hivī ma tagata Iepusē; 3 ma outou ō atu ai i se laueleele e tafe ai le suāsusu ma le meli, ae ou te lē alu faatasi ma outou, ona o outou o tagata faauamaaa, neʻi oʻu faaumatia outou i le ala.”

4 Ua faalogo le nuu i le tala lē fiafia, ona faanoanoa ai lea o tagata; ma e leai se tasi o i latou na teuteu i ana teuga. 5 Ua toe fetalai mai Ieova iā Mose: “Ia fai atu i le fanauga a Isaraelu, ‘O outou o tagata faauamaaa. Ou te ono alu aʻe iā te outou e pei o le emo o le mata ma faaumatia ai outou. O lea, ia tuu ese a outou teuga, seʻia oʻu iloa ai po o le ā se mea ou te faia iā te outou.’” 6 Ona aveese lea e le fanauga a Isaraelu o a latou teuga uma i le Mauga o Horepa ma e leʻi toe faia lava.

7 A o Mose ua ia aveese lona faleʻie ma faatū i se mea e mamao ese mai i le togālauapi; ma ua ia taʻua ai o le faleʻie o le feiloaʻiga. O tagata uma e fia fesili atu iā Ieova, e ō atu i le faleʻie o le feiloaʻiga, o loo i tua o le togālauapi. 8 O so o se taimi e alu ai Mose i le faleʻie, e tutulaʻi uma tagata ma e taʻitasi ma tū i luma o le mea e ulu atu ai i lona faleʻie, ma pulatoʻa atu iā Mose seʻia ulu atu o ia i le faleʻie. 9 O le taimi lava e ulu atu ai Mose i le faleʻie, ona alu ifo lea o le ao faaniutū ma tū i le mea e ulu atu ai i le faleʻie, ma ua fetalai mai le Atua iā Mose. 10 A o vāai atu tagata i le ao faaniutū o tū i le mea e ulu atu ai i le faleʻie, ona tutulaʻi lea o le nuu ma ifo atu i ai, e taʻitoʻatasi i le mea e ulu atu ai i lona faleʻie. 11 Ua fetalai mai foʻi Ieova iā Mose ae o loo fesagaʻi i laʻua e pei ona talanoa atu o se tamāloa i lona tuaoi. Pe a toe foʻi atu o ia i le togālauapi, e nofo pea i totonu o le faleʻie lana auauna o Iosua, le atalii o Nuno, o ia foʻi o le tautua.

12 Ua faapea atu Mose iā Ieova: “Silasila mai, ua e fetalai mai iā te aʻu, ‘Ia e taʻitaʻi ese lenei nuu,’ a o oe e te leʻi faailoa mai iā te aʻu po o ai e te aumaia ma te ō. Ua e fetalai mai foʻi, ‘Ou te iloa oe i lou igoa ma ua fiafia foʻi loʻu loto iā te oe.’ 13 O lea faamolemole, afai ua fiafia lou finagalo iā te aʻu ia e faailoa mai ou ala, ina ia ou iloa ai oe, ma ia fiafia ai lou finagalo iā te aʻu. Ia e manatua foʻi o lenei nuu o ou tagata i latou.” 14 Ua ia fetalai mai: “E ta te ō faatasi ma ou te avatu iā te oe le mapusaga.” 15 A ua ia fai atu iā te ia: “Afai ta te lē ō faatasi, aua e te taʻitaʻi ese i matou mai i inei. 16 Po o le ā se mea e iloa ai ua fiafia lou finagalo iā te aʻu, o aʻu ma lou nuu? Pe e lē o lou faatasi mai ea iā i matou, ua faaesea ai aʻu ma lou nuu, mai i isi tagata uma i luga o le fogāeleele?”

17 Ua toe fetalai mai Ieova iā Mose: “O lenei foʻi mea ua e talanoa mai ai, ou te faia lava, auā ua fiafia loʻu loto iā te oe ma ua ou iloa oe i lou igoa.” 18 Ona ia faapea atu lea: “Faamolemole, ia e faaali mai iā te aʻu lou mamalu.” 19 A ua fetalai mai o ia: “Ou te faapogaia oe e te vaai i loʻu lelei, ou te folafola atu le suafa o Ieova i ou luma; e fiafia loʻu loto i lē ua ou fiafia i ai, ou te alofa mutimutivale i lē ua ou alofa mutimutivale i ai.” 20 Ua ia toe fetalai mai: “E lē mafai ona e vaai mai i oʻu mata, auā e lē mafai ona vaai mai lava se tasi iā te aʻu ma ola pea o ia.”

21 Ua toe fetalai mai Ieova: “Ua iai le mea e latalata mai iā te aʻu, ia e tū ai i luga o le papa. 22 Pe a ui ane loʻu mamalu ou te tuu oe i se pu o le papa, ma ou te pupuni oe i loʻu alofilima seʻia ou sopoloa. 23 Pe a mavae lenā, ou te aveese loʻu alofilima ma e te iloa mai ai loʻu tua. Peitaʻi e te lē vaai mai i oʻu mata.”

34 Ona fetalai mai lea o Ieova iā Mose: “Ia e tā mai ni papamaa se lua e pei o papamaa muamua, ina ia ou tusi ai i luga o ia papamaa o upu na tusia i papamaa muamua ia na e nutililiia. 2 Ia e sauni mo a taeao, auā e tatau ona e alu aʻe i le Mauga o Sinai a taeao, ma ia e faatasi ma aʻu i le tumutumu o le mauga. 3 E leai se tasi e te lua ō aʻe, ma aua neʻi iloa se tasi i le mauga atoa. Aua neʻi aai i le fanua i luma o le mauga ni lafu mamoe ma ni lafumanu.”

4 Ua tā e Mose papamaa e lua e pei o papamaa muamua, ua usupō i le taeao ma alu aʻe i le mauga o Sinai, e pei ona poloaʻi mai ai Ieova iā te ia, ma ua ia ave foʻi i lona lima o papamaa e lua. 5 Ona afio ifo ai lea o Ieova i le ao ma faatasi ma ia i inā, ma taʻutino atu le suafa o Ieova. 6 Ua afio ane Ieova i ona luma ma taʻutino mai: “O Ieova, o Ieova, o le Atua e alofa mutimutivale ma alofa fua, e telegese lona toʻasā ae e tele lona alofa faamaoni ma fai mea moni, 7 e tausia le alofa faamaoni e oo atu i afe o tupulaga, e faamagalo mea sesē, o solitulafono ma agasala, ae e na te lē faasaoina o ē e agasala mai i faasalaga, e na te faasalaina atalii e oo foʻi i o latou atalii, ona o mea sesē a o latou tamā, e oo lava i le tupulaga e tolu ma le tupulaga e fā.”

8 Ona faavave ane lea o Mose ua punou ma faapaʻū faō. 9 Ua ia faapea atu: “Ieova e, afai ua fiafia lou finagalo iā te aʻu, faamolemole ia ō faatasi Ieova ma i matou, auā o tagata faauamaaa i latou, ia e faamagalo o matou sesē ma a matou agasala, ma ia avea i matou ma ou nuu.” 10 Ona ia fetalai mai lea: “O lenei, ua ou osia se feagaiga ma outou: Ou te faia mea ofoofogia i luma o tagata uma, o mea e leʻi faia lava i le lalolagi atoa, pe faia foʻi i nuu uma; ma o le a vaaia e tagata uma i le mea tou te iai o galuega a Ieova, auā ua ou faia iā te outou se mea mataʻutia e mataʻu ai.

11 “A o oe ia e tausia mea ua ou poloaʻi atu ai iā te oe i le asō. Ou te tuliesea mai i ou luma o tagata Amorī, o tagata Kanana, o tagata Hetī, o tagata Perise, o tagata Hivī ma tagata Iepusē. 12 Ia e faaeteete neʻi e osia se feagaiga ma tagata o le atunuu lea e te alu atu i ai, neʻi avea lea mea ma mailei iā te outou. 13 Ia outou talepe i lalo o latou fata faitaulaga, ia outou nutililii i a latou poutū paia, ma ia outou tā i lalo o latou pou paia. 14 Aua e te ifo i se isi atua, auā o le igoa o Ieova o le Fuā, o ia o le Atua fuā; 15 neʻi e osia se feagaiga ma tagata o le atunuu, e latou te faitaaga ai ma o latou atua, e latou te fai taulaga foʻi i o latou atua, e valaaulia lava e se tasi oe, ma e ʻai ai i ni mea o lana taulaga. 16 Ona e ave lea o nisi o o latou afafine ma ou atalii, e faitaaga foʻi o latou afafine ma o latou atua, e fai lea ma mea e faitaaga ai ou atalii ma o latou atua.

17 “Aua neʻi fai mo oe ni tupua uʻamea e fai ma ou atua.

18 “Ia e tausia le tausamiga o falaoa e lē faafefeteina. E fitu aso e te ʻai ai i falaoa e lē faafefeteina e pei ona ou poloaʻi atu ai iā te oe, i le taimi faatulagaina i le masina o Apipa, auā o le masina o Apipa lea na e sau ai mai i Aikupito.

19 “O ulumatua uma lava e fai ia mo aʻu, ma e tusa ai ma au lafumanu uma, o ulumatua poʻa uma a povi ma mamoe. 20 O le ulumatua a se asini, ia e fesuiaʻi ma se mamoe. Afai e te lē fesuiaʻia, ona e gagau lea o lona ua. E te fesuiaʻia ulumatua uma a ou atalii. E leai se isi e sau i oʻu luma e leai sana mea.

21 “E ono aso e te faia ai galuega, ae o le aso lona fitu, e te tausia ai le sapati. E te tausia le sapati i le taimi e te suatia ai le eleele ma le taimi e te selesele ai.

22 “E te tausia pea le tausamiga o vaiaso i uluaʻi fua ua matutua o le seleselega saito, ma le tausamiga o le aoaoina o fua i le faaiʻuga o le tausaga.

23 “O tausaga taʻitasi, e faatolu ona tutū tane uma ua iā te oe i luma o le Alii moni o Ieova, o le Atua o Isaraelu. 24 Auā ou te tuliesea nuu mai i ou luma, ma ou te faalautele lou laueleele; e leai se tasi e manaʻo i lou fanua a o e alu aʻe e vaai i fofoga o Ieova lou Atua e faatolu i le tausaga.

25 “Aua e te osi le taulaga i le toto o laʻu taulaga faatasi ma se mea ua faafefeteina. O le taulaga o le tausamiga o le paseka e lē tatau ona tuua seʻia oo i le taeao.

26 “Ia e avatu i le fale o Ieova lou Atua o uluaʻi fua ua matutua e aupito lelei o lou laueleele.

“Aua e te sakaina le tamaʻi ʻoti i le suāsusu o lona tinā.”

27 Ona toe fetalai mai lea o Ieova iā Mose: “Ia e tusi i lalo upu nei, auā e tusa ma ia upu, ua ou osia ai se feagaiga ma oe atoa ma Isaraelu.” 28 Ua ia faatasi pea ma Ieova i inā mo le fā sefulu ao ma le fā sefulu pō. E leʻi ʻai o ia i ni meaʻai pe e inu i se vai. Ua Ia tusia i papamaa o upu o le feagaiga, o Upu e Sefulu.*

29 Ina ua alu ifo Mose mai i le Mauga o Sinai, ua iai i le lima o Mose o papamaa e lua o le Feagaiga,* e leʻi iloa e Mose ua susulu mai le malamalama i ona foliga, auā na ia talanoa ma le Atua. 30 Ina ua iloa e Arona ma le fanauga a Isaraelu Mose, faauta! ua susulu mai le malamalama i ona foliga, ma ua latou fefefe e faalatalata atu iā te ia.

31 Ua valaau atu Mose iā i latou. Ona toe foʻi mai lea iā te ia o Arona ma taʻitaʻi uma o le faapotopotoga, ma ua talanoa atu Mose iā i latou. 32 Ua mavae lea, ona faalatalata mai lea iā te ia o le fanauga uma a Isaraelu, ua ia faatonu i latou uma i mea na fetalai mai ai Ieova iā te ia i le Mauga o Sinai. 33 Pe a uma ona talanoa atu Mose iā i latou, ona ia ufiufi lea o ona foliga. 34 A ulufale Mose i luma o Ieova e talanoa ma ia, e na te aveese le ufiufi seʻia toe ulufafo. Ae a alu i fafo o ia, ona ia talanoa atu lea i le fanauga a Isaraelu i mea ua poloaʻiina ai o ia. 35 A vāai le fanauga a Isaraelu i foliga o Mose, ua susulu mai le malamalama mai i foliga o Mose; ona toe ufiufi ai lea e Mose o ona foliga seʻia ulufale o ia e talanoa ma ia.

^ Eso. 34:28 O mea e sefulu e ao ona fai, o tulafono e sefulu po o poloaʻiga e sefulu.


^ Eso. 34:29 Po o le “Molimau.”

35 Mulimuli ane, ua faapotopoto mai e Mose le faapotopotoga atoa o le fanauga a Isaraelu ma faapea atu iā i latou: “O upu nei na poloaʻi mai Ieova ia faia: 2 E ono aso e fai ai galuega, a o le aso lona fitu o le aso paia lea iā te outou, o le sapati e mālōlō ai iā Ieova. E fasiotia se tasi na te faia galuega i lea aso. 3 Aua tou te tutu se afi i le aso sapati i so o se mea e tou te nonofo ai.”

4 Ua faapea atili atu Mose i le faapotopotoga atoa o le fanauga a Isaraelu: “O le upu lenei ua poloaʻi mai ai Ieova e faapea, 5 ‘Ia outou faia se foaʻi mo Ieova. Ia taʻitasi ma fai lana foaʻi mo Ieova e tusa ma lona lotomalie, e faia i auro, o siliva, o ʻapamemea, 6 o filo lanu moana, o fulufulu mamoe ua vali lanu violē, o mea ua vali mūmū sesega, o ʻie lino lelei, o fulufulu ʻoti, 7 o paʻu o mamoe poʻa ua vali mūmū, o paʻu o takesa, o laau o le setima, 8 o le suāuu mo le molī, o le suāuu pasama e fai ai le suāuu e faauu ai, ma le mea manogi lelei e mū, 9 o maa soama ma maa e teuteu ai le efota ma le ufifatafata.

10 “‘Ia ō mai o ē uma e atamamai ua iā te outou ina ia faia mea uma ua poloaʻi mai ai Ieova, 11 o lona uiga o le faleʻie paia ma ona vaega eseese, o ona ufiufi, o ona faamātau, o ona auivi laupapa, o ona pou faalava, o ona poutū, ma ona lagolago; 12 o le Atolaau ma ona amo, o lona ufiufi ma le ʻie puipui e vaelua ai; 13 o le laulau ma ona amo ma ona mea uma e faaaogā ai ma le falaoa e laulauina; 14 o le tuugāmolī e faamalamalama ai ma mea uma e faaaogā ai, ma ona molī ma le suāuu e faamalamalama ai; 15 o le fata faitaulaga e faamū ai mea manogi ma ona amo; o le suāuu e faauu ai, o le mea manogi lelei e mū, ma le ʻie pupuni i le faitotoʻa, o le mea e ulufale ai i le faleʻie paia; 16 o le fata faitaulaga e fai ai taulaga mū ma le mea valavala ʻapamemea, o ona amo ma mea uma e faaaogā ai; o le faatanoa ma lona tulaga; 17 o ʻie e tautau i le lotoā, o poutū ma ona lagolago; ma le ʻie pupuni o le faitotoʻa o le lotoā; 18 o pine o le faleʻie paia, o pine o le lotoā ma maea; 19 o ofu ua lelei ona lalagaina mo le auaunaga i le mea paia, o ofu paia mo Arona le ositaulaga, ma ofu o ona atalii o ē e auauna o ni ositaulaga.’”

20 Ona ō ese ai lea o le fanauga a Isaraelu mai i luma o Mose. 21 Ua latou ō mai, ua taʻitasi ma uunaʻia e lona loto, ua taʻitasi foʻi ma matuā naunau i ai, ua latou aumaia a latou foaʻi e ofo atu iā Ieova mo le galuega o le faleʻie o le feiloaʻiga, mo mea uma e manaʻomia mo le tapuaʻiga ma ofu paia. 22 Ua latou ō mai pea o tane faatasi ma fafine, o ē ua lotomalilie. Ua latou aumaia o pine teuteu, o tautaliga, o mama, o teuga a fafine, ma mea eseese ua faia i le auro, o lona uiga o i latou ia e taʻitoʻatasi ma faia lana lava taulaga lūlū i mea auro iā Ieova. 23 O i latou uma o ē ua iai o filo lanu moana, o fulufulu mamoe ua vali lanu violē, o mea ua vali mūmū sesega, o ʻie lino lelei, o fulufulu ʻoti, o paʻu mamoe poʻa ua vali mūmū ma paʻu takesa, ua latou aumaia ia mea. 24 O i latou uma ua faia a latou foaʻi i le siliva ma le ʻapamemea, ua latou faia le foaʻi mo Ieova, ma o i latou uma ua iai laau o le setima ua latou aumaia foʻi mo le galuega.

25 O fafine uma e atamamai ua latou milo filo, ma ua aumaia filo na milo, o le filo lanu moana, o le fulufulu mamoe ua vali lanu violē, o mea ua vali mūmū sesega, ma le ʻie lino lelei. 26 O fafine uma foʻi ua uunaʻia o latou loto i le atamai ua latou milo filo mai i fulufulu ʻoti.

27 Ua aumaia e taʻitaʻi, o maa soama, o maa e teuteu ai le efota ma le ufifatafata, 28 o le suāuu pasama ma le suāuu e faamalamalama ai, o le suāuu e faauu ai ma le mea manogi lelei e mū. 29 O tane ma fafine uma o ē ua naunau i ai o latou loto e aumaia se mea mo le galuega na poloaʻi mai ai Ieova e ala iā Mose, ua latou faia faapea; ua aumaia e le fanauga a Isaraelu o taulaga tauofo iā Ieova.

30 Ona faapea atu lea o Mose i le fanauga a Isaraelu: “O lea ua tofia e Ieova o Pesaleli le atalii o Auri, le atalii o Huro, mai i le ituaiga o Iuta. 31 Ona ia faatumuina lea o ia i le agaga o le Atua, ina ia maua le atamai, ma le malamalama ma le poto, ina ia agavaa ai o ia e fai galuega eseese uma, 32 i le tusiaina o ata, i le faia o galuega i auro, o siliva ma ʻapamemea, 33 i le vaneina o maa ina ia faamau ai, ma galue i laau ina ia faia ai galuega atamai eseese. 34 Ua ia tuuina i lona loto le tomai e aʻoaʻo atu ai, o ia ma Oliavu le atalii o Aisamako, mai i le ituaiga o Tanu. 35 Ua ia faatumuina i laʻua i le atamai e faia ai galuega a se tufuga, o sē e suʻi teuteu, o sē e lalaga i filo lanu moana, i fulufulu mamoe ua vali lanu violē, i mea ua vali mūmū sesega, i ʻie lino lelei, ma sē e lalagaina mea, o tane ia ua la faia galuega eseese uma ma le tusiaina o ata.

36 “E galulue Pesaleli, o Oliavu atoa ma tane atamamai uma, o ē ua foaʻi mai i ai e Ieova le atamai ma le malamalama i ia mea, ina ia iloa le auala e faia ai galuega uma e fesootaʻi atu i le auaunaga paia, e tusa ma mea uma na poloaʻi mai ai Ieova.”

2 Ua aami e Mose o Pesaleli, o Oliavu ma tane atamamai uma, o ē ua foaʻi mai i ai e Ieova le atamai i o latou loto, o ē ua taʻitasi ma uunaʻia e lona loto e sau i le galuega ina ia galue ai. 3 Ona latou ave lea o foaʻi uma mai i luma o Mose, ia na aumaia e le fanauga a Isaraelu mo le galuega e fesootaʻi atu i le auaunaga paia, ina ia faia ai le galuega, a ua aumaia pea e tagata iā te ia o foaʻi tauofo i lea taeao ma lea taeao.

4 Ona ō mai ai lea o tagata atamamai uma, o ē ua faia le galuega paia, ua taʻitasi ma sau mai i lana galuega sa fai, 5 ma faapea mai iā Mose: “Ua tele mea ua aumaia e tagata nai lo o mea e manaʻomia mo le galuega na poloaʻi mai ai Ieova e fai.” 6 Ona poloaʻi atu lea o Mose ia latou faia se faasilasilaga i le togālauapi e faapea: “Outou tane ma fafine, ia aua neʻi toe faia ni mea mo le foaʻi paia.” O lea na taofia ai tagata mai le aumaia o nisi mea. 7 Auā ua lava ma totoe mea ua saunia mo le galuega.

8 O ē ua atamamai uma mai iā i latou ua faia le galuega ua latou faia le faleʻie paia, o ʻie e sefulu ua fai mai i le ʻie lino ua lelei ona milo ona filo, o filo lanu moana, o fulufulu mamoe ua vali lanu violē, o mea ua vali mūmū sesega; ua suʻi ai foʻi teuteu o ata o kerupi, ua ia* faia o ia mea. 9 O le umi o ʻie taʻitasi e lua sefulu valu kupita ma e fā kupita le lautele o ʻie taʻitasi. E tasi le fua mo ia ʻie uma. 10 Ona ia sosooina lea o ʻie e lima, ua ia sosooina foʻi isi ʻie e lima. 11 Mulimuli ane, ua ia faia ni faamaulave i le filo lanu moana i tafatafa o le tasi ʻie o le faleʻie lea o loo i le pito e sosoo ai ma le isi ʻie. Ua ia faia foʻi faapea i tafatafa o le ʻie pito i tua o le isi ʻie i le mea e sosoo ai. 12 Ua ia faia faamaulave e lima sefulu i le ʻie e tasi, ua ia faia foʻi faamaulave e lima sefulu i tafatafa o le ʻie lea i le isi itu o le mea e sosoo ai, ua faafesagaʻi ia faamaulave. 13 Ona ia faia lea o lave auro se lima sefulu ma ua sosoo faatasi le tasi ʻie o le faleʻie i le isi ʻie i le faaaogāina o lave, ma ua avea ai ma se faleʻie paia e tasi.

14 Ua ia faia foʻi ʻie i fulufulu ʻoti e ufiufi ai le faleʻie paia. Ua ia faia ʻie e sefulu tasi. 15 O le umi o ʻie taʻitasi o le faleʻie e tolu sefulu kupita, ma e fā kupita le lautele o ʻie taʻitasi. E tasi le fua mo ʻie e sefulu tasi. 16 Ua ia sosooina ʻie e lima, ua ia sosooina foʻi isi ʻie e ono. 17 Ua ia faia faamaulave e lima sefulu i tafatafa o le tasi ʻie o le faleʻie i le mea e sosoo ai, ma ua ia faia foʻi isi faamaulave e lima sefulu i tafatafa o le isi ʻie i le mea e sosoo ai ma le isi ʻie. 18 Ona ia faia lea o faamātau ʻapamemea e lima sefulu e sosoo faatasi ai le faleʻie, ina ia tasi ai.

19 Ua ia faia foʻi se ufiufi mo le faleʻie i paʻu o mamoe poʻa ua vali mūmū, ma se ufiufi ua faia i paʻu o takesa i le tumutumu.

20 Ona ia faia lea o auivi laupapa mo le faleʻie paia i laau o le setima, ua faatutū. 21 O le uumi o auivi laupapa e sefulu kupita, ma e kupita ma le ʻafa le lautele o auivi laupapa taʻitasi. 22 O auivi laupapa taʻitasi, ua iai faanifo e lua e faafeagai le tasi ma le isi. O le auala lenā ua ia faia uma ai auivi laupapa o le faleʻie paia. 23 Ua ia faia auivi laupapa mo le faleʻie paia, e lua sefulu auivi laupapa mo le itu e faasaga i Nekepi, i le itu i saute. 24 Ua ia faia foʻi lagolago siliva e fā sefulu e fetaui ma auivi laupapa e lua sefulu, e lua lagolago i lalo o le auivi laupapa e tasi ma ona faanifo e lua, ma e faapea foʻi i auivi laupapa e sosoo ai e tofu ma lagolago e lua i lalo o auivi laupapa ma ona faanifo e lua. 25 A o le isi itu o le faleʻie paia i le itu i mātū, ua ia faia ai auivi laupapa e lua sefulu 26 ma o latou lagolago siliva e fā sefulu, e lua lagolago i lalo o le auivi laupapa e tasi ma e faapea foʻi i auivi laupapa e sosoo ai e tofu ma lagolago e lua i lalo o auivi laupapa.

27 A o le vaega i tua o le faleʻie paia i le itu i sisifo ua ia faia ai auivi laupapa e ono. 28 Ua ia faia auivi laupapa e lua i tulimanu o le faleʻie paia i ona itu e lua i tua. 29 Ua tutusa ia auivi laupapa mai i le pito i lalo seʻia oo i le tumutumu i le mea e sosoo faatasi ai, ma e gata i le mea ua iai le mama muamua. O le auala lea ua ia faia ai nei auivi laupapa e lua, i tulimanu e lua. 30 E valu auivi laupapa ma o latou lagolago siliva e sefulu ono, e lua lagolago i lalo o auivi laupapa taʻitasi.

31 Ua ia faia pou faalava mai i laau o le setima, e lima pou faalava mo auivi laupapa i le tasi itu o le faleʻie paia, 32 ma e lima pou faalava mo auivi laupapa i le isi itu o le faleʻie paia, e lima pou faalava mo auivi laupapa o le faleʻie paia i ona itu e lua i tua i le itu i sisifo. 33 Ona ia faia lea o le pou faalava ina ia sulu i le ogatotonu o auivi laupapa e mai i le tasi itu e oo i le isi itu. 34 Ua ia ufiufi o auivi laupapa i le auro, ua ia faia mama auro e lagolago ai pou faalava, ma ua ia ufiufi pou faalava i le auro.

35 Ua ia faia foʻi se ʻie puipui i filo lanu moana, o fulufulu mamoe ua vali lanu violē, o mea ua vali mūmū sesega, ma ʻie lino ua lelei ona milo ona filo. O le galuega a se tagata e suʻia teuteu i ata o kerupi ua ia faia ai le ʻie puipui. 36 Ona ia faia lea o poutū e fā mai i laau o le setima ma ufiufi ai i le auro, e auro foʻi ona pine, ma ua ia tunu le siliva ma fai ai lagolago e fā. 37 Ua ia faia foʻi se ʻie pupuni mo le faitotoʻa o le faleʻie i filo lanu moana, o fulufulu mamoe ua vali lanu violē, o mea ua vali mūmū sesega, ma ʻie lino ua lelei ona milo ona filo, o le galuega a se tagata lalaga ʻie, 38 ma ona poutū e lima ma ona pine. Ua ia ufiufi tumutumu ma sooga o ia mea i le auro, a o lagolago e lima ua faia i le ʻapamemea.

^ Eso. 36:8 “Ia,” e foliga mai e faasino atu iā Pesaleli.

37 Ua faia e Pesaleli le Atolaau mai i laau o le setima. E lua ma le ʻafa kupita lona umi, e kupita ma le ʻafa lona lautele, ma le kupita ma le ʻafa lona maualuga. 2 Ona ia ufiufi ai lea o totonu ma fafo i le auro māoʻi, ma ua ia faia se teuteu auro e faataamilomilo ai. 3 Ua ia tunu le auro ona fai ai lea o ni mama se fā mo le Atolaau ma tuu i luga aʻe o ona vae e fā, e lua mama i le tasi itu ma mama e lua i le isi itu. 4 Ua ia faia amo i laau o le setima ma ufiufi i le auro. 5 Ona ia sulu lea o amo i totonu o mama o loo i itu o le Atolaau, ina ia mafai ona amo ai le Atolaau.

6 Ona ia faia lea o le ufiufi i le auro māoʻi. E lua ma le ʻafa kupita lona umi ma le kupita ma le ʻafa lona lautele. 7 Ua ia faia foʻi o kerupi auro e lua. Ua ia fausia i auro e ala i le faaaogāina o le samala ma tuu i pito e lua o le ufiufi o le Atolaau. 8 Ua faia le tasi kerupi i le tasi pito, ma le isi kerupi i le isi pito. Ua ia faia kerupi i luga o le ufiufi i ona pito e lua. 9 Ua iai kerupi ma ua fālō i luga o la apaʻau e lua, ma faamalumalu i le ufiufi o le Atolaau i o la apaʻau, ma e faafesagaʻi o la mata. Ua faasaga i lalo mata o kerupi i le ufiufi.

10 Ua ia faia se laulau i laau o le setima. E lua kupita lona umi, e kupita lona lautele ma e kupita ma le ʻafa lona maualuga. 11 Ona ia ufiufi ai lea i le auro māoʻi ma faia ni ona teuteu auro e faataamilomilo ai. 12 Ua ia faia foʻi se augutu e tusa ma le lautele o le alofilima lona lautele e faataamilomilo ai, ma ia faia foʻi se teuteu auro e faataamilomilo i le augutu. 13 Ua ia tunu foʻi le auro ma fai ai ni mama se fā ma tuu mama i tulimanu e fā, o vae ia e fā o le laulau. 14 E felataʻi mama ma le augutu e fai ma lagolago i amo e amo ai le laulau. 15 Ua ia faia amo mai i laau o le setima ma ufiufi ai i le auro, ina ia amo ai le laulau. 16 Mulimuli ane, ua ia faia i le auro māoʻi o mea e faaaogā ua i luga o le laulau, o ipu mafolafola, o ipu, o ipu faaofuofu ma fagu ia e faaaogā e liligi ai taulaga o meainu.

17 Ua ia faia le tuugāmolī i le auro māoʻi. Ua ia faia foʻi le tuugāmolī e ala i le faaaogāina o le samala. Ua iai lona ʻau, o lālā, o ipu, o pona ma fuga, ma e fesootaʻi uma ona vaega uma. 18 E ono lālā e falala mai i le ʻau, e tolu lālā o le tuugāmolī i le tasi itu, a o le isi tolu lālā o le tuugāmolī e oso aʻe mai i le isi itu. 19 E tolu ipu e foliga e pei o ni fua o le sekati o loo i le lālā e tasi, e sosoo pona ma fuga; ma o le isi lālā e iai ipu e tolu e foliga e pei o le fua o le sekati, e sosoo pona ma fuga. O le auala lenei e falala mai ai lālā e ono mai i le tuugāmolī. 20 O luga o ʻau o le tuugāmolī ua iai ipu e fā e foliga e pei o fua o le sekati, ua sosoo pona ma fuga. 21 E falala mai lālā e lua mai i le pona i lalo ifo o ia lālā, e falala mai foʻi isi lālā e lua mai i le pona i lalo o ia lālā, e falala mai foʻi isi lālā e lua mai i le pona i lalo o ia lālā, auā o ia lālā e ono, e falala mai i le tuugāmolī. 22 O pona ma lālā ua falala mai i le ʻau o le tuugāmolī. Ua faia uma i le auro māoʻi e tasi e ala i le faaaogāina o le samala. 23 Ua ia faia i le auro māoʻi ona molī e fitu ma ona iofi ma ona salefu. 24 Ua ia faia i le taleni o le auro māoʻi le tuugāmolī ma mea uma e faaaogā ai.

25 Ua ia faia le fata faitaulaga e fai ma mea e faamū ai mea manogi i laau o le setima. E kupita lona umi, e kupita foʻi lona lautele, e fai faatafafā, ma e lua kupita lona maualuga. E lālā mai i tua ona seu. 26 Ua ia ufiufi ai i le auro māoʻi, o lona pito i luga, o ona itu uma ma ona seu, ua ia faia foʻi se teuteu auro e faataamilomilo ai. 27 Ua ia faia mama auro e lua mo le fata faitaulaga, i le pito i lalo o le teuteu i ona itu e lua, o itu ia e lua e faafesagaʻi, auā e fai ma lagolago mo amo ia e amo ai. 28 Ona ia faia lea o amo i laau o le setima ma ufiufi ai i le auro. 29 Ua ia faia foʻi le uu paia e faauu ai, o le mea manogi lelei e faamū ai, o le galuega a se tagata fai uu manogi.

38 Ua ia faia le fata faitaulaga e fai ai taulaga mū, i laau o le setima. E lima kupita le umi, ma e lima kupita le lautele, e faatafafā, ma e tolu kupita lona maualuga. 2 Ua ia faia ona seu i ona tulimanu e fā. Ua lālā mai i tua ona seu. Ona ia ufiufi lea i le ʻapamemea. 3 Ua ia faia o mea uma e faaaogā i le fata faitaulaga, o ʻapa, o suō, o ipu faaofuofu, o tui ma salefu. Ua ia faia o ia mea uma i le ʻapamemea. 4 Ua ia faia foʻi mo le fata faitaulaga se lagolago i mea valavala ʻapamemea i lalo o le augutu, ma ua oo i le ogatotonu o le fata faitaulaga. 5 Ua ia tunu ma fai ai mama e fā ma ua tuu i pito e fā o le fata faitaulaga e lata ane i le lagolago i mea valavala, e fai ma mea e lagolago ai amo. 6 Mulimuli ane ua ia faia amo mo le fata faitaulaga i laau o le setima, ma ufiufi i le ʻapamemea. 7 Ona ia sulu lea o amo i mama i itu o le fata faitaulaga ina ia amo ai. Ua ia faia ai o se pusa i laupapa e pu totonu.

8 Ua ia faia le faatanoa ma lona tulaga i le ʻapamemea, e faaaogā ai faata* a auauna fafine o ē na faia le galuega na faatulagaina, i le faitotoʻa o le faleʻie o le feiloaʻiga.

9 Ona ia faia lea o le lotoā. Ua iai ni ʻie e tautau ai ua faia i le ʻie lino ua lelei ona milo ona filo, i le itu e faasaga i Nekepi, o le itu lea i saute, ma e selau kupita le uumi. 10 O ona poutū e lua sefulu ma lagolago e lua sefulu e ʻapamemea. E siliva pine o pou ma sooga. 11 E selau kupita i le itu i mātū. E ʻapamemea ona poutū e lua sefulu ma ona lagolago e lua sefulu. E siliva pine o poutū ma sooga. 12 A o le itu i sisifo e lima sefulu kupita le uumi o mea tautau. E sefulu ona poutū ma lagolago e sefulu. E siliva pine o poutū ma sooga. 13 Ae e lima sefulu kupita i le itu i sasaʻe, i le mea e oso aʻe ai le lā. 14 E sefulu lima kupita le uumi o ʻie tautau i le tasi itu. E tolu ona poutū ma lagolago e tolu. 15 E sefulu lima kupita foʻi le uumi o ʻie tautau i le isi itu o le faitotoʻa o le lotoā. E tolu ona poutū ma lagolago e tolu. 16 O ʻie tautau uma ua faataamilomilo i le lotoā, ua faia i ʻie lino ua lelei ona milo. 17 O lagolago o poutū ua faia i le ʻapamemea. E siliva pine o poutū ma sooga, o tumutumu e ufiufi i le siliva, e siliva foʻi sooga o poutū uma o le lotoā.

18 O le ʻie pupuni o le faitotoʻa o le lotoā o le galuega lea a se tagata e lalaga ʻie, ua faia i filo lanu moana, o fulufulu mamoe ua vali lanu violē, o mea ua vali mūmū sesega ma ʻie lino ua lelei ona milo ona filo, e lua sefulu kupita lona umi, e lima kupita le maualuga i mea uma, e tutusa foʻi ma ʻie tautau o le lotoā. 19 E ʻapamemea ona poutū e fā ma ona lagolago e fā. E siliva ona pine, ma ua ufiufi tumutumu ma sooga i le siliva. 20 E ʻapamemea pine uma o le faleʻie paia, ma pine o le lotoā lea o loo faataamilomilo ai.

21 O mea nei o le faitauga o mea o le faleʻie paia, o le faleʻie paia ua iai le Atolaau o le Feagaiga,* lea na faitauina ona o le poloaʻiga a Mose, e ala i galuega a le ʻau sa Levī i le taʻitaʻiga a Itamaro, le atalii o Arona le ositaulaga. 22 Ua faia e Pesaleli le atalii o Auri, le atalii o Huro, mai i le ituaiga o Iuta mea uma na poloaʻi mai ai Ieova iā Mose. 23 Ua faatasi ma ia o Oliavu le atalii o Aisamako, mai i le ituaiga o Tanu, o se tufuga, ma o se tagata e suʻi teuteu, ma o sē foʻi e lalaga i filo lanu moana, i fulufulu mamoe ua vali lanu violē, i mea ua vali mūmū sesega ma ʻie lino lelei.

24 O auro uma na faaaogā i le galuega o le mea paia, e tutusa ma le aofaʻiga o auro o le taulaga lūlū, e lua sefulu iva taleni, e fitu selau tolu sefulu o sekeli e tusa ma le fua masani o le mea paia. 25 O le siliva mai i ē na lesitalaina i le faapotopotoga, e selau taleni, ma sekeli e afe fitu selau fitu lima, e tusa ma le fua masani o le mea paia. 26 O le ʻafa o le sekeli mo le tagata e toʻatasi o le ʻafa o le sekeli lea e tusa ma le fua masani o le mea paia, o tagata taʻitoʻatasi o lē ua aofia i ē ua lesitalaina, e lua sefulu tausaga agaʻi i luga le matutua, e ono selau ma le tolu afe, lima selau lima sefulu le aofaʻiga.

27 E selau taleni siliva na faaaogā e tunu ma fai ai lagolago o le mea paia ma lagolago o le ʻie puipui. E selau lagolago na faia i taleni e selau, o le taleni e tasi i le lagolago e tasi. 28 O sekeli foʻi e afe fitu selau fitu sefulu lima, na ia faia ai o pine mo poutū, ma ufiufi ai tumutumu o poutū ma sosoo faatasi ai.

29 O ʻapamemea o le taulaga lūlū, e fitu sefulu taleni ma sekeli e lua afe fā selau. 30 Ona ia faia lea o lagolago o le faitotoʻa o le faleʻie o le feiloaʻiga, o le fata faitaulaga ʻapamemea, o le lagolago i mea valavala ʻapamemea, ma mea uma e faaaogā mo le fata faitaulaga, 31 o lagolago o le lotoā lea e faataamilomilo ai, o lagolago o le faitotoʻa o le lotoā, o pine uma o le faleʻie paia, ma pine uma o le lotoā lea e faataamilomilo ai.

^ Eso. 38:8 O lona uiga, “o faata uʻamea ua uma ona faaiila lelei e iloa ai ni ata o mea.”


^ Eso. 38:21 Po o le “Molimau.”

39 Ua latou faia ofu ua lelei ona lalagaina mo le auaunaga i le mea paia i filo lanu moana, i fulufulu mamoe ua vali lanu violē, ma mea ua vali mūmū sesega. Ua latou faia ofu paia mo Arona e pei ona poloaʻi mai ai Ieova iā Mose.

2 Ua ia faia le efota i auro, i filo lanu moana, i fulufulu mamoe ua vali lanu violē, i mea ua vali mūmū sesega ma ʻie lino ua lelei ona milo ona filo. 3 Ua latou sasa faamafolafola auro ia faamanifinifi, ona ia tipi lea o auro e pei o ni filo ina ia suʻi faatasi ma filo lanu moana, o fulufulu mamoe ua vali lanu violē, o mea ua vali mūmū sesega ma ʻie lino lelei, o galuega a se tagata e suʻi teuteu. 4 Ua latou faia fasi ʻie o le tauʻau ia e pipii i le efota. Ua faapipii i ona pito e lua i luga. 5 Ua iai le fusi i luga o le efota ina ia mau ai le efota, ua faia lava i le auala e tasi i mea lava e tasi, o le auro, o le filo lanu moana, o le filo fulufulu mamoe ua vali violē, o mea ua vali mūmū sesega ma le ʻie lino ua lelei ona milo ona filo, e pei ona poloaʻi mai ai Ieova iā Mose.

6 Ona latou faia lea o maa soama ua tuu i teuteu auro, ua vane ai igoa o atalii o Isaraelu e pei o le vaneina o se faamaufaailoga. 7 Ua ia tuu ia maa i luga o fasi ʻie o le tauʻau o le efota e fai ma maa e manatuaina ai le fanauga a Isaraelu, e pei ona poloaʻi mai ai Ieova iā Mose. 8 Ona ia faia lea o le ufifatafata i le galuega a le tagata suʻi teuteu, e pei foʻi o le faiga o le efota, i le auro, i le filo lanu moana, i filo fulufulu mamoe ua vali violē, i mea ua vali mūmū sesega ma le ʻie lino ua lelei ona milo ona filo. 9 E faatafafā le ufifatafata pe a faasautualua. Ua latou faia le ufifatafata ma pe a faasautualua, e aga lona umi, e aga foʻi lona lautele. 10 Ona latou faatumuina lea o laina e fā i maa. O le laina muamua ua iai maa o le salikea, o le topasi, ma le samaraki. 11 O le laina lona lua ua iai maa o le nofeka, o le safaira, ma le ialoma. 12 O le laina lona tolu ua iai maa o le lesema, o le sevo ma le aselama. 13 O le laina lona fā ua iai maa o le tasesa, o le soama, ma le iasepi. Ua faamau i totonu o teuteu auro i le mea e tuu ai maa. 14 E tutusa maa ma igoa o atalii o Isaraelu. E sefulu lua e tusa ma o latou igoa, ua vane e pei o le vaneina o se faamaufaailoga, e taʻitasi le maa ma lona igoa e tusa ma ituaiga e sefulu lua.

15 Ona latou faia lea i luga o le ufifatafata o filifili ua fili e pei o se maea i le auro māoʻi. 16 Ua latou faia o teuteu auro e lua ma mama auro e lua ona tuu lea o mama e lua i pito e lua o le ufifatafata. 17 Ua latou faamau o maea auro e lua i mama e lua i pito o le ufifatafata. 18 Ua latou faamau pito e lua o maea e lua i teuteu auro e lua. Ona latou faamau lea i fasi ʻie o le tauʻau o le efota, i ona luma. 19 Ona latou faia lea o mama auro e lua ma tuu i pito e lua o le ufifatafata, i le pito i lalo lea e faasaga i le efota. 20 Ua latou faia mama auro e lua ma tuu i le pito i lalo o fasi ʻie o le tauʻau o le efota, i ona luma e lata i le mea e sosoo ai, i luga o le fusi o le efota. 21 Mulimuli ane, ua latou nonoa manoa lanu moana i mama o le ufifatafata i mama o le efota, ina ia mau lelei ai i luga o le fusi o le efota, ma lē see ese ai le ufifatafata mai i lona tulaga i luga o le efota, e pei ona poloaʻi mai ai Ieova iā Mose.

22 Ua ia faia atoa le ofu talaloa lima pupuu o le efota i le filo lanu moana, o le galuega a se tagata e lalagaina ʻie. 23 Ua iai le ua i le ogatotonu o le ofu talaloa lima pupuu, e pei o le ua o le ofutau uʻamea. Ua afe faataamilomilo le ua, ina ia lē masae ai. 24 Ua latou faia i le afe pito i lalo o le ofu talaloa lima pupuu o rimoni i le filo lanu moana, o le filo fulufulu mamoe ua vali violē, ma mea ua vali mūmū sesega, ua milo faatasi. 25 Ua latou faia foʻi logo i le auro māoʻi ma tuu e tovā ma rimoni, e faataamilomilo i le afe o le ofu talaloa lima pupuu, ua tovā ma rimoni; 26 ua sosoo le logo ma le rimoni, o le logo ma le rimoni ua faataamilomilo i le afe o le ofu talaloa lima pupuu, mo le auaunaga e pei ona poloaʻi mai ai Ieova iā Mose.

27 Ona latou faia lea o ofu talaloa mo Arona ma ona atalii, i ʻie lino lelei, o le galuega a se tagata e lalagaina ʻie, 28 ma le pulou ʻie ua faia i ʻie lino lelei, o pulou teuteu ua faia i ʻie lino lelei ma ofuvae ua faia i ʻie lino ua lelei ona milo ona filo, 29 ma le fusi ʻie ua faia i ʻie lino ua lelei ona milo ona filo, ma filo lanu moana, i fulufulu mamoe ua vali lanu violē ma mea ua vali mūmū sesega, o le galuega a se tagata lalaga, e pei ona poloaʻi mai ai Ieova iā Mose.

30 Mulimuli ane, ua latou faia se pale iila, o le faailoga paia o le tuuina atu, i le auro māoʻi ma ua vane ai se faaupuga e pei o le vaneina o se faamaufaailoga, “E paia lava Ieova.” 31 Ua latou tuu i ai se manoa lanu moana, ina ia faamau ai i luga o le pulou ʻie, e pei ona poloaʻi mai ai Ieova iā Mose.

32 Ona māeʻa lea o le galuega mo le faleʻie paia o le feiloaʻiga, auā ua faia e le fanauga a Isaraelu o mea uma e pei ona poloaʻi mai ai Ieova iā Mose. Ua faapea lava ona latou faia.

33 Ua latou aumaia le faleʻie paia iā Mose, o le faleʻie ma mea uma e faaaogā ai, o ona faamātau, o auivi laupapa, o pou faalava, o poutū, o lagolago, 34 o ufiufi ua faia i paʻu mamoe poʻa ua vali mūmū atoa ma ufiufi o paʻu takesa, ma le ʻie puipui e vaelua ai, 35 o le atolaau o le feagaiga, o ona amo ma le ufiufi, 36 o le laulau, ma mea uma e faaaogā ai ma le falaoa e laulauina, 37 o le tuugāmolī ua faia i le auro māoʻi, ma ona molī ua faasolosolo i se laina, ma mea uma e faaaogā ai ma le suāuu e faamalamalama ai, 38 o le fata faitaulaga auro, o le uu e faauu ai, o le mea manogi lelei e mū ma le ʻie pupuni o le faitotoʻa o le faleʻie, 39 o le fata faitaulaga ʻapamemea, ma le lagolago i mea valavala ua faia i le ʻapamemea, o amo, ma mea uma e faaaogā ai, o le faatanoa ma lona tulaga, 40 o ʻie e tautau i le lotoā, o ona poutū, o ona lagolago, o le ʻie pupuni o le faitotoʻa o le lotoā, o maea o le faleʻie, o pine o le faleʻie, ma mea uma e faaaogā ai mo le auaunaga i le faleʻie paia, o le faleʻie lea o le feiloaʻiga, 41 o ofu ua lelei ona lalaga mo le auaunaga i le mea paia, o ofu paia mo Arona le ositaulaga, ma ofu o ona atalii o ē e auauna o ni ositaulaga.

42 E tusa ma mea uma na poloaʻi mai ai Ieova iā Mose, ua faapea lava ona faia le galuega e le fanauga a Isaraelu.” 43 Ua vaai Mose i le galuega uma ua faia, faauta! ua latou faia lava e pei ona poloaʻi mai ai Ieova. O le auala lenā na latou faia ai. Ona faamanuia lea o Mose iā i latou.

Esoto  40 : 1 - 38

40 Ona fetalai mai lea o Ieova iā Mose e faapea: 2 “O le masina muamua, i le aso muamua o lea masina, e te faatū ai le faleʻie paia o le feiloaʻiga. 3 E te tuu le atolaau o le feagaiga i totonu ma taofia ai le ō atu i le Atolaau i le ʻie puipui. 4 E te avane foʻi i inā le laulau ma tuu ai mea e ao ona iai, e te avane le tuugāmolī ma tutu ona molī. 5 E te tuu le fata faitaulaga auro e faamū ai mea manogi i luma o le atolaau o le feagaiga, ma tautau le ʻie pupuni i le faitotoʻa o le faleʻie paia.

6 “E te tuu le fata faitaulaga e fai ai taulaga mū, i luma o le faitotoʻa o le faleʻie paia o le feiloaʻiga, 7 e te tuu foʻi le faatanoa i le va o le faleʻie o le feiloaʻiga ma le fata faitaulaga ma sasaa i ai ni vai. 8 E te faia le lotoā e faataamilomilo ai ma tautau le ʻie pupuni o le faitotoʻa o le lotoā. 9 E te ave le uu e faauu ai ma faauu le faleʻie paia ma mea uma ua iai, e te faapaia le faleʻie paia ma ana mea uma e faaaogā ai, ina ia avea o se mea paia. 10 E te faauu foʻi le fata faitaulaga e fai ai taulaga mū ma ona mea uma e faaaogā ai ma faapaia le fata faitaulaga ina ia avea ma fata faitaulaga e sili ona paia. 11 E te faauu foʻi le faatanoa ma lona tulaga ma faapaia ai.

12 “Ona e aumaia lea o Arona ma ona atalii ia lata ane i le faitotoʻa o le faleʻie o le feiloaʻiga, ma e ao ona latou tāʻeele ai i le vai. 13 E te faaofuina Arona i ofu paia ma faauu iā te ia, ma faapaia iā te ia, ina ia auauna mai o ia o se ositaulaga iā te aʻu. 14 Mulimuli ane, e te aumaia ona atalii ma e te faaofuina i latou i ofu talaloa. 15 E te faauuina i latou e pei ona e faauu ai i lo latou tamā, ina ia latou auauna mai ai o ni ositaulaga iā te aʻu, ma e aogā pea lo latou faauuina o ni ositaulaga i o latou tupulaga o loo mulimuli mai.”

16 Ona faia lea e Mose e tusa ma mea uma lava na poloaʻi mai ai Ieova iā te ia. Ua faapea lava ona ia faia.

17 Ua oo i le masina muamua, o le tausaga lona lua, i le aso muamua o le masina, ua faatūina ai le faleʻie paia. 18 Ina ua faia e Mose le faleʻie paia, ua ia tuu i lalo o lagolago, ua faatulaga auivi laupapa, ua sulu ai pou faalava ma faatutū poutū. 19 Ona ia fofola lea o le ufiufi i luga o le faleʻie paia ma fofola ai foʻi le ufiufi mulimuli o le faleʻie i luga aʻe o le isi ufiufi e pei ona poloaʻi mai ai Ieova iā Mose.

20 Mulimuli ane, ua ia ave o papamaa ua fai ma Molimau ma teu i totonu o le Atolaau, ma sulu amo o le Atolaau ma tuu le ufiufi i luga o le Atolaau. 21 Ona ia avatu lea o le Atolaau i totonu o le faleʻie paia ma tautau le ʻie puipui e vaelua ai ma taofia ai le ō atu i le atolaau o le feagaiga, e pei ona poloaʻi mai ai Ieova iā Mose.

22 Ona ia tuu ai lea o le laulau i totonu o le faleʻie o le feiloaʻiga, i le itu i mātū o le faleʻie paia, i fafo o le ʻie puipui, 23 ma ua ia faatulaga faaputuga o falaoa i luga o le laulau i luma o Ieova, e pei ona poloaʻi mai ai Ieova iā Mose.

24 Ona ia tuu lea o le tuugāmolī i totonu o le faleʻie o le feiloaʻiga, i luma o le laulau, i le itu i saute o le faleʻie paia. 25 Ua ia tutu foʻi molī i luma o Ieova, e pei ona poloaʻi mai ai Ieova iā Mose.

26 Ona ia tuu lea o le fata faitaulaga auro i totonu o le faleʻie o le feiloaʻiga i luma o le ʻie puipui, 27 ina ia faamūina ai e ia o mea manogi lelei i luga o le fata faitaulaga, e pei ona poloaʻi mai ai Ieova iā Mose.

28 Mulimuli ane, ua ia tautau le ʻie pupuni o le faitotoʻa o le faleʻie paia.

29 Ua ia tuu le fata faitaulaga e fai ai taulaga mū i luma o le faitotoʻa o le faleʻie paia o le feiloaʻiga, ina ia faia ai e ia o taulaga mū ma taulaga i meaʻai, e pei ona poloaʻi mai ai Ieova iā Mose.

30 Ona ia tuu lea o le faatanoa i le va o le faleʻie o le feiloaʻiga ma le fata faitaulaga, ma sasaa i ai ni vai mo le fufuluina o vae ma lima. 31 Ua fufulu e Mose, o Arona ma ona atalii o latou lima ma vae i vai. 32 Ua latou fufulu ai pe a latou ō atu i totonu o le faleʻie o le feiloaʻiga, pe faalatalata atu foʻi i le fata faitaulaga, e pei ona poloaʻi mai ai Ieova iā Mose.

33 Mulimuli ane, ua ia faia le lotoā faataamilo i le faleʻie paia, o le fata faitaulaga ma tautau ʻie pupuni o le faitotoʻa o le lotoā.

Ua faamāeʻaina e Mose le galuega. 34 Ua ufitia le faleʻie o le feiloaʻiga i le ao ma ua tumu le faleʻie paia i le pupula o Ieova. 35 Ua lē mafai ona alu Mose i totonu o le faleʻie o le feiloaʻiga, ona ua iai le ao i luga aʻe ma ua tumu le faleʻie paia i le pupula o Ieova.

36 Pe a siitia le ao mai i luga o le faleʻie paia, ona tapena lea o faleʻie o le fanauga a Isaraelu, ma faaauau la latou malaga i se isi mea. 37 Peitaʻi pe afai e lē siitia le ao, ona lē tapenaina lea o o latou faleʻie ma ō, seʻi vaganā ua oo i le aso ua siitia ai le ao. 38 Auā ua iai le ao a Ieova i luga o le faleʻie paia i le ao, a ua iai pea i ona luga le afi i le pō, ma ua vāai i ai aiga uma o Isaraelu, a o faagasolo la latou malaga i lea mea ma lea mea.

Levitiko  1 : 1 - 17


Levitiko


1 Ua valaau foʻi Ieova iā Mose ua fetalai mai iā te ia mai i le faleʻie o le feiloaʻiga e faapea: 2 “Ia fai atu i le fanauga a Isaraelu, ia e faapea atu iā i latou, ‘Ai se tasi o outou e aumaia sana taulaga mo Ieova mai i manu lalata, e ao ona aumaia a outou taulaga mai i le lafumanu ma le lafu mamoe.

3 “‘Afai o lana taulaga o se taulaga mū, e ao ona aumai mai i le lafu se manu poʻa e lelei. E na te aumaia ma lona lotomalie i luma o Ieova o lana taulaga, i le faitotoʻa o le faleʻie o le feiloaʻiga. 4 E tatau ona ia faaee lona lima i luga o le ulu o le manu e fai ai le taulaga mū, ma e taliaina mo ia ina ia faamagalo ai ana agasala.

5 “‘Ona fasi ai lea o le tamaʻi povi poʻa i luma o Ieova; ma avatu e ositaulaga, o atalii ia o Arona le toto, ma sausau ia soo ai le fata faitaulaga lea e i luma o le faitotoʻa o le faleʻie o le feiloaʻiga. 6 E tatau ona saeese le paʻu o le manu o le taulaga mū ma vaevae i vaega. 7 O ositaulaga, o atalii ia o Arona, e latou te aumaia le afi i luga o le fata faitaulaga ma faatulaga fafie e faamumū ai le afi. 8 E tatau foʻi i ositaulaga, o atalii ia o Arona, ona faatulaga vaega, e aofia ai le ulu ma le gaʻo i luga o fafie ua mumū ia ua i luga o le fata faitaulaga. 9 Ae ia fufulu ona gaʻau ma ona vae i le vai;* ma e tatau i le ositaulaga ona faamū ia mea uma i luga o le fata faitaulaga o le taulaga mū, o le taulaga e fai i le afi o se mea manogi e faamalieina ai Ieova.

10 “‘Ae afai foʻi o lana taulaga mo le taulaga mū e mai i le lafu, o le a ia avatu se tamaʻi mamoe poʻa po o se ʻoti poʻa, e matuā lelei lava. 11 E tatau ona fasi le manu i luma o Ieova, i le pito o le fata faitaulaga lea o loo i le itu i mātū, ona sausau lea e ositaulaga, o atalii ia o Arona, le toto ina ia soo ai luga o le fata faitaulaga. 12 E tatau ona ia penaina le manu i vaega, o lona ulu ma le gaʻo, ma e ao foʻi i le ositaulaga ona faatulaga ia mea i luga o fafie ua mumū, ua i luga o le fata faitaulaga. 13 E na te fufuluina foʻi gaʻau ma vae i le vai; ma e ao i le ositaulaga ona avatu ia mea ma susunu i luga o le fata faitaulaga. O le taulaga mū, o le taulaga e fai i le afi o se mea manogi e faamalieina ai Ieova.

14 “‘Ae afai o lana taulaga o se taulaga mū iā Ieova e mai i manulele, e tatau ona ia avatu lana taulaga mai i manutagi po o tamaʻi lupe. 15 E tatau i le ositaulaga ona avatu le manulele i le fata faitaulaga ma sesele* lona ua, ma susunu i luga o le fata faitaulaga, a o lona toto e ao ona faaalu ese i le itu o le fata faitaulaga. 16 E tatau ona ia aveesea lona tagāʻai ma ona fulufulu, ma lafo i autafa o le fata faitaulaga i le itu i sasaʻe, o le mea e tuu ai lefulefu ua gaʻoa. 17 E na te tipiina le manu i ona apaʻau. E na te lē vaeluaina ai. E ao i le ositaulaga ona susunu i luga o le fata faitaulaga i luga o fafie o loo mumū. O le taulaga mū, o le taulaga e fai i le afi o se mea manogi e faamalieina ai Ieova.

^ Levi. 1:9 E faasino atu i le vaega pito i lalo o le tulivae agaʻi i lalo i le tapuvae.


^ Levi. 1:15 O lona uiga e lē sesele motu.


Levitiko  2 : 1 - 16

2 “‘Pe afai e aumai e se tasi se taulaga i meaʻai* e ofo atu iā Ieova, e ao ona faia lana taulaga i le falaoamata lelei; e tatau foʻi ona ia liligiina i ai le suāuu ma tuu i ai le lipano. 2 E tatau ona ia avatu lenei mea i ositaulaga, o atalii ia o Arona, ma e luluu mai ai e le ositaulaga se luuga o falaoamata lelei faatasi ma le suāuu ma le lipano; e ao foʻi ona ia faamū i luga o le fata faitaulaga, e fai lea ma faamanatuga i le Atua, o le taulaga e faia i le afi, o se mea manogi e faamalieina ai Ieova. 3 O mea e totoe mai i le taulaga i meaʻai, e fai mo Arona ma ona atalii, o mea ia e sili ona paia mai i le taulaga iā Ieova ua faia i le afi.

4 “‘Pe afai e te aumaia se taulaga i meaʻai e ofo atu o se mea ua tao i le ogaumu, e ao ona faia i le falaoamata lelei, o falaoa e lē faafefeteina lapotopoto ua iai sina suāuu po o falaoa manifinifi e lē faafefeteina ua nini i le suāuu.

5 “‘Afai o lau taulaga o se taulaga i meaʻai ua faia i luga o le uʻamea mafolafola, ia faia i le falaoamata lelei e lē faafefeteina ua iai sina suāuu. 6 E vaevae i ni vaega ninii, ma e ao ona e liligiina i ai le suāuu. O le taulaga lea i meaʻai.

7 “‘Afai o lau taulaga o se taulaga i meaʻai ua faia i se ulo ua iai le gaʻo, ia faia i le falaoamata lelei ma le suāuu. 8 E ao ona e aumaia iā Ieova taulaga i meaʻai ua faia i ia mea; e ao foʻi ona e avatu i le ositaulaga e na te aumaia le taulaga i autafa o le fata faitaulaga. 9 E ao i le ositaulaga ona aveese nisi o mea mai i le taulaga i meaʻai ma faamū ai i luga o le fata faitaulaga, e fai ma faamanatuga i le Atua, o se taulaga e faia i le afi, o se mea manogi e faamalieina ai Ieova. 10 O mea e totoe mai i le taulaga i meaʻai, e fai mo Arona ma ona atalii, o mea ia e sili ona paia mai i le taulaga iā Ieova ua faia i le afi.

11 “‘E lē tatau ona faia i se mea faafefete o so o se taulaga i meaʻai e tou te avatu iā Ieova, auā e tou te lē faamūina se paluga ua fefete po o le meli* i se taulaga iā Ieova ua faia i le afi.

12 “‘Ia outou aumaia na taulaga iā Ieova o se taulaga o uluaʻi fua, e lē tatau ona faamū ia mea i le fata faitaulaga e fai ma mea manogi e faamalieina ai.

13 “‘E ao ona e faamasima au taulaga uma ua faia i meaʻai; ia lē aunoa ona iai le masima, e faamanatu ai iā te oe le feagaiga a lou Atua i au taulaga i meaʻai. E te avatu au taulaga uma faatasi ma le masima.

14 “‘Afai e te aumaia iā Ieova le taulaga i meaʻai o uluaʻi fua ua matutua, ia e avatu o fatu ua vaivai ma ua faapaʻu i le afi, o fatu mai i uluaʻi fua ua tuʻi e fai ma taulaga i meaʻai o uluaʻi fua ua matutua. 15 Ia e liligiina i ai le suāuu ma tuu i ai le lipano. O le taulaga lea i meaʻai. 16 Ona faamū lea e le ositaulaga o ia mea e fai ma faamanatuga i le Atua, o nisi o fatu ua tuʻi, o le suāuu ma le lipano uma, o se taulaga iā Ieova ua faia i le afi.

^ Levi. 2:1 I le gagana Eperu, “O taulaga i fatu.” E aofia i ia taulaga o falaoamata lelei, o fatu ua tunu, o falaoa lapotopoto, o falaoa manifinifi ua tao, o falaoa manifinifi ua faia i luga o uʻamea mafolafola po ua falai i le gaʻo i se ulo.


^ Levi. 2:11 E foliga mai e lē o le meli (honey) e maua mai i lagomeli a o le sua suamalie o fualaau ʻaina.


Levitiko  3 : 1 - 17

3 “‘Afai o lana taulaga o le taulaga faifaatasi, afai e aumaia e ia lana taulaga mai i le lafu povi o se manu poʻa po o se manu fafine, e tatau ona ia avatua i luma o Ieova o se manu e matuā lelei lava. 2 E na te faaee foʻi lona lima i luga o le ulu o le manu e fai ai lana taulaga ma e fasi i luma o le faitotoʻa o le faleʻie o le feiloaʻiga; e ao ona sausau e ositaulaga, o atalii ia o Arona le toto ia soo ai luga o le fata faitaulaga. 3 E na te aumaia nisi o mea o le taulaga faifaatasi, o se taulaga iā Ieova ua faia i le afi, o le gaʻo lea ua ufiufi ai gaʻau, o gaʻo uma lava i luga o gaʻau, 4 ma fatugaʻo e lua ma le gaʻo i luga o na mea, e tutusa ma mea ia o loo i luga o suilapalapa. O gaʻo i luga o le ate, e na te aveesea faatasi ma fatugaʻo. 5 E ao i atalii o Arona ona susunu ia mea uma i luga o le fata faitaulaga, faatasi ma le taulaga mū i luga o fafie ua i luga o le afi, o le taulaga ua faia i le afi, o se mea manogi e faamalieina ai Ieova.

6 “‘Afai o lana taulaga mo le taulaga faifaatasi iā Ieova e aumaia mai i le lafu mamoe o se manu poʻa po o se manu fafine, e tatau ona ia aumaia se manu e matuā lelei lava. 7 Afai na te aumaia se tamaʻi mamoe poʻa e fai ai lana taulaga, e ao ona aumaia i luma o Ieova. 8 E na te faaee foʻi atu lona lima i luga o le ulu o le manu e fai ai lana taulaga ma e fasi i luma o le faitotoʻa o le faleʻie o le feiloaʻiga; e ao ona sausau e atalii o Arona le toto ia soo ai luga o le fata faitaulaga. 9 E na te aumaia le gaʻo mai i le taulaga faifaatasi, o se taulaga iā Ieova ua faia i le afi. E na te vavaeeseina le siʻusiʻu gaʻoa mai i le mea e lata i le ivitū, ma le gaʻo ua ufiufi ai gaʻau, ma gaʻo uma i luga o gaʻau, 10 ma fatugaʻo e lua ma le gaʻo i luga o na mea, e tutusa ma mea ia o loo i luga o suilapalapa. O gaʻo i luga o le ate, e na te aveese faatasi ma fatugaʻo. 11 E ao ona susunu ia mea uma e le ositaulaga i luga o le fata faitaulaga o ni meaʻai, o se taulaga iā Ieova ua faia i le afi.

12 “‘Afai na te aumaia se ʻoti e fai ai lana taulaga, e ao ona aumaia i luma o Ieova. 13 E na te faaee foʻi lona lima i luga o le ulu o le ʻoti ma e fasi i luma o le faitotoʻa o le faleʻie o le feiloaʻiga; e ao ona sausau e atalii o Arona lona toto ia soo ai luga o le fata faitaulaga. 14 E na te avatu ai lana taulaga i ia mea, o se taulaga iā Ieova ua faia i le afi, o le gaʻo lea ua ufiufi ai gaʻau, o gaʻo uma lava i luga o gaʻau, 15 ma fatugaʻo e lua ma le gaʻo i luga o na mea, e tutusa ma mea ia o loo i luga o suilapalapa. O gaʻo i luga o le ate, e na te aveese faatasi ma fatugaʻo. 16 E ao ona susunu ia mea uma e le ositaulaga i luga o le fata faitaulaga o ni meaʻai, o le taulaga ua faia i le afi, o se mea manogi e faamalieina ai. E fai mo Ieova le gaʻo uma.

17 “‘Ua faia pea lenei mea ma tulafono mo outou ma o outou tupulaga o loo mulimuli mai, i mea uma tou te nonofo ai: Aua neʻi outou aai i le gaʻo po o le toto.’”

Levitiko  4 : 1 - 35

4 Ua fetalai mai foʻi Ieova iā Mose e faapea: 2 “Ia fai atu i le fanauga a Isaraelu e faapea, ‘Afai e faia e se tasi le agasala e aunoa ma le mafaufauina, i so o se mea ua poloaʻi mai ai Ieova e aua le faia, a ua ia solia se tasi o ia mea:

3 “‘Afai e agasala le ositaulaga o lē ua faauuina, ma nofosala ai le nuu, e ao ona ia aumaia iā Ieova se tamaʻi povi poʻa e matuā lelei lava mo lana agasala na fai, e fai ai le taulaga o agasala. 4 E ao ona ia aumaia le povi poʻa i luma o le faitotoʻa o le faleʻie o le feiloaʻiga, i luma o Ieova, e na te faaee ona lima i luga o le ulu o le povi poʻa, ma e na te fasia le povi poʻa i luma o Ieova. 5 E ave e le ositaulaga o lē ua faauuina se vaega o le toto o le povi poʻa, ma avatu i totonu o le faleʻie o le feiloaʻiga; 6 e fufui e le ositaulaga lona tamatamaʻilima i le toto, ma sausau faafitu sina vaega o le toto i luma o Ieova, i luma o le ʻie puipui o le mea paia. 7 E ave e le ositaulaga sina vaega o le toto ma tuu i luga o seu o le fata faitaulaga, e faamū ai mea manogi lelei i luma o Ieova, lea e i totonu o le faleʻie o le feiloaʻiga, a o le toto o loo totoe o le povi poʻa e na te sasaa i lalo o le fata faitaulaga e fai ai taulaga mū, lea o loo i luma o le faitotoʻa o le faleʻie o le feiloaʻiga.

8 “‘A o le gaʻo o le povi poʻa e fai ai le taulaga o agasala, e na te aveesea le gaʻo ua ufiufi ai gaʻau, ma gaʻo uma i luga o gaʻau, 9 ma fatugaʻo e lua ma le gaʻo i luga o na mea, e tutusa ma mea o loo i luga o suilapalapa. O gaʻo i luga o le ate e na te aveese faatasi ma fatugaʻo. 10 E tutusa ma mea e aveesea mai i le povi poʻa ina ia fai ai le taulaga faifaatasi. E ao i le ositaulaga ona susunuina ia mea i luga o le fata faitaulaga e fai ai taulaga mū.

11 “‘A o le paʻu o le povi poʻa, o ona aano, o lona ulu, o ona vae,* o ona gaʻau ma ona otaota, 12 o lona uiga o le povi poʻa atoa lea, e tatau ona ia faatonu le aveina i tua o le togālauapi, i se nofoaga mamā i le mea e sasaa i ai lefulefu gaʻoa, ma e ao ona ia susunu ai i le afi ua faia i fafie. E ao ona susunu i le mea e sasaa ai lefulefu gaʻoa.

13 “‘Afai e faia e le faapotopotoga uma o Isaraelu se mea sesē, ma ua latou lē iloa ua latou solia se tasi o mea na poloaʻi mai ai Ieova e aua le faia, ma nofosala ai i latou, 14 a oo ina iloa le agasala ua latou faia, ua solia ai se tasi o ia mea, e ao i le faapotopotoga ona aumaia se tamaʻi povi poʻa e fai ai le taulaga o agasala, ma ia aumaia i luma o le faleʻie o le feiloaʻiga. 15 E faaee e toeaina o le faapotopotoga o latou lima i luga o le ulu o le povi poʻa i luma o Ieova, ma e fasia le povi poʻa i luma o Ieova.

16 “‘E ao i le ositaulaga, o lē ua faauuina, ona aumaia se vaega o le toto o le povi poʻa i totonu o le faleʻie o le feiloaʻiga. 17 E fufui e le ositaulaga lona tamatamaʻilima i sina vaega o le toto, ma sausau faafitu i luma o Ieova, i luma o le ʻie puipui. 18 E na te tuu sina vaega o le toto i luga o seu o le fata faitaulaga, lea o loo i luma o Ieova, i totonu o le faleʻie o le feiloaʻiga; a o le toto o loo totoe e na te sasaa i lalo o le fata faitaulaga e fai ai taulaga mū, lea o loo i luma o le faitotoʻa o le faleʻie o le feiloaʻiga. 19 E na te aveesea ona gaʻo uma ma e na te susunuina i luga o le fata faitaulaga. 20 E tatau ona ia faia le mea lava lea e tasi i le povi poʻa e pei ona faia i le isi povi poʻa mo taulaga o agasala. O le auala lea na te faia ai; ma e ao i le ositaulaga ona faia se togisala mo i latou ona faamagaloina ai lea o i latou. 21 E ao ona ia faatonu atu le aveina o le povi poʻa i tua o le togālauapi ma susunu ai e pei ona ia susunuina o le povi muamua. O le taulaga o agasala mo le faapotopotoga.

22 “‘Pe a agasala ma le lē iloa se taʻitaʻi i se tasi o mea na poloaʻi mai ai Ieova lona Atua e aua le faia ma ua nofosala ai o ia, 23 po ua faailoa atu foʻi iā te ia lana agasala ua fai, lea ua ia solia ai se tasi o poloaʻiga, ona ia aumaia lea o se tamaʻi ʻoti poʻa e matuā lelei lava e fai ai lana taulaga. 24 E ao ona ia faaee foʻi lona lima i luga o le ulu o le tamaʻi ʻoti ma fasia i le mea e masani ona fasi ai manu i luma o Ieova e fai ai taulaga mū. O le taulaga lea o agasala. 25 E ave e le ositaulaga sina vaega o le toto o le taulaga o agasala i lona tamatamaʻilima, ma tuu i luga o seu o le fata faitaulaga lea e fai ai taulaga mū, a o le toto o loo totoe e na te sasaa i lalo o le fata faitaulaga lea e fai ai taulaga mū. 26 E ao ona ia susunuina ona gaʻo uma i luga o le fata faitaulaga e pei o le gaʻo o le taulaga faifaatasi; ma e faia e le ositaulaga le togisala mo ia ona o lana agasala, ona faamagaloina ai lea o ia.

27 “‘Pe a agasala ma le lē iloa se tasi o tagata o le lautele, e ala i le solia o se tasi o mea na poloaʻi mai ai Ieova e aua le faia ma ua nofosala ai o ia, 28 po ua faailoa atu foʻi iā te ia lana agasala ua fai, ona ia aumaia lea o se tamaʻi ʻoti fafine e matuā lelei lava mo lana agasala ua fai. 29 E ao ona ia faaee foʻi lona lima i luga o le ulu o le manu lea e fai ai le taulaga o agasala, ma fasia le manu e fai ai le taulaga o agasala i le nofoaga lava e tasi e fai ai le taulaga mū. 30 E ave e le ositaulaga sina vaega o le toto i lona tamatamaʻilima, ma tuu i luga o seu o le fata faitaulaga lea e fai ai taulaga mū, a o le toto o loo totoe, e na te sasaa i lalo o le fata faitaulaga. 31 Ona ia aveese lea o le gaʻo uma e pei ona ia aveeseina o le gaʻo o le taulaga faifaatasi; e ao i le ositaulaga ona susunuina ai i luga o le fata faitaulaga e avea o se mea manogi e faamalieina ai Ieova; ma e faia e le ositaulaga le togisala mo ia, ona faamagaloina ai lea o ia.

32 “‘Afai e na te aumaia mo lana taulaga se tamaʻi mamoe e fai ai le taulaga mo agasala, e ao ona ia aumaia se tamaʻi mamoe fafine e matuā lelei lava. 33 E tatau ona ia faaee foʻi lona lima i luga o le ulu o le manu e fai ai taulaga o agasala, ma fasia o se taulaga o agasala, i le mea e masani ona fasi ai manu e fai ai taulaga mū. 34 E ave e le ositaulaga sina vaega o le toto o le taulaga o agasala i lona tamatamaʻilima, ma tuu i luga o seu o le fata faitaulaga lea e fai ai taulaga mū, a o le toto o loo totoe e na te sasaa i lalo o le fata faitaulaga. 35 E na te aveesea ona gaʻo uma e pei o gaʻo ia e masani ona aveese mai i le tamaʻi mamoe poʻa o le taulaga faifaatasi, ma e ao i le ositaulaga ona susunuina ia mea i luga o le fata faitaulaga e pei o taulaga iā Ieova ua faia i le afi; ma e faia e le ositaulaga le togisala mo ia ma lana agasala ua fai, ona faamagaloina ai lea o ia.

^ Levi. 4:11 E faasino atu i le vaega pito i lalo o le tulivae agaʻi i lalo i le tapuvae.


Levitiko  5 : 1 - 19

5 “‘Pe afai e faalogo se tasi i se faamalaia ua faia i luma o le lautele, ae na te lē faailoaina atu se agasala ua faia e se tasi e ui o ia o se molimau, pe na vaai i se mea, pe iloa foʻi se mea, e agasala o ia, ma e ao la ona ia tali atu ona o lona sesē.

2 “‘Pe afai e paʻi se tasi i se mea e lē mamā, e tusa po o se tino mate o se manu e lē mamā o le vao, po o se tino mate o se manu lata e lē mamā, po o tino mamate o meaola ninii e lē mamā o loo feoaʻi faatasi, e ui ina ia faia ma le lē iloa, ae ua lē mamā* ai o ia ma ua nofosala ai. 3 Pe afai e teʻi ua paʻi se tasi i se mea ua lē mamā ai se tagata, o so o se mea ua lē mamā ai lea tagata, o mea foʻi ia ua lē mamā ai o ia, e ui ua ia faia ma le lē iloa ae pe a ia iloa lea mea, ona nofosala ai lea o ia.

4 “‘Pe afai e tautō se tasi ma tautala ona laugutu e aunoa ma le mafaufau e fai le mea leaga, pe e fai le mea lelei, e tusa ma so o se mea e tautala ai se tasi e aunoa ma le mafaufau i le tautoga, e ui ua ia faia ma le lē iloa, ae pe a ia iloa lea mea, ona nofosala ai lea o ia e tusa ma se tasi o ia mea.

5 “‘A oo ina nofosala o ia i se tasi o nei mea, e ao ona ia taʻutino atu e tusa ma le mea ua ia agasala ai. 6 E na te aumaia lana taulaga o le nofosala iā Ieova mo lana agasala ua ia faia, o se manu fafine lea mai i le lafu, o se tamaʻi mamoe fafine, po o se tamaʻi ʻoti fafine mo le taulaga o le agasala; e ao i le ositaulaga ona faia le togisala mo ia ma lana agasala.

7 “‘Ae afai e na te lē gafatia se mamoe, e ao ona ia aumaia iā Ieova o lana taulaga o le nofosala ona o lana agasala ua fai, o ni manutagi se lua po o ni tamaʻi lupe se lua, o le tasi mo le taulaga o agasala, ma le isi mo le taulaga mū. 8 E na te aumaia ia manulele i le ositaulaga, ona ia avatu lea o le manulele muamua mo le taulaga o agasala ma sesele luma o lona ua, ae aua neʻi motu ese. 9 E ao ona ia sausau sina vaega o le toto o le taulaga o agasala i le itu o le fata faitaulaga, a o le toto o loo totoe e ao ona faaalu ese i lalo o le fata faitaulaga. O le taulaga lea o agasala. 10 A o le isi manulele e ao ona ia faia e pei o se taulaga mū e tusa ai ma faiga masani; ma e ao i le ositaulaga ona faia le togisala mo ia ma lana agasala ua fai, ona faamagaloina ai lea o ia.

11 “‘Afai e na te lē gafatia ni manutagi se lua po o ni tamaʻi lupe se lua, ona ia aumaia lea o lana taulaga mo le agasala ua ia faia, o le tasi vaesefulu o le efa o le falaoamata lelei mo le taulaga o agasala. E lē tatau ona ia tuu i ai le suāuu ma e lē tatau foʻi ona ia tuu i ai le lipano, auā o le taulaga lea o agasala. 12 E ao ona ia avatu lenei mea i le ositaulaga, e luluu mai ai e le ositaulaga se luuga e fai ma faamanatuga i le Atua, ma e ao ona faamū i luga o le fata faitaulaga e pei o taulaga iā Ieova ua faia i le afi. O le taulaga lea o agasala. 13 E faia e le ositaulaga le togisala mo ia ona o lana agasala ua fai, o so o se agasala o ia agasala, ona faamagaloina ai lea o ia; ma e fai mo le ositaulaga o mea e totoe o le taulaga e pei ona faia i le taulaga i meaʻai.’”

14 Ua fetalai mai pea Ieova iā Mose e faapea: 15 “Afai e lē faamaoni se tasi ma agasala ai e aunoa ma le mafaufauina e tusa ma mea paia a Ieova, e ao ona ia aumaia o lana taulaga o le nofosala iā Ieova, o se mamoe poʻa e matuā lelei lava mai i le lafu, e tusa ma le fua faatatau o le tau i sekeli siliva, e tusa ma le fua masani o le mea paia, e fai ma taulaga o le nofosala. 16 E na te taui atu i le agasala na ia faia e tusa ma le mea paia, e na te faaopoopo i ai le tasi vaelima i le tau o lea mea, e ao ona ia avatu ai i le ositaulaga, ina ia fai ai e le ositaulaga le togisala mo ia, faatasi ma le mamoe poʻa o le taulaga o le nofosala, ona faamagaloina ai lea o ia.

17 “Afai e faia e se tasi le agasala ma solia ai se tasi o mea ua poloaʻi mai ai Ieova e aua le faia, e ui e na te lē iloa, ae ua nofosala lava o ia ma e ao ona tali atu o ia mo lea mea sesē ua ia faia. 18 E tatau ona ia aumaia se mamoe poʻa e matuā lelei lava mai i le lafu, e tusa ma le fua faatatau o le tau mo le taulaga o le nofosala, i le ositaulaga; e faia e le ositaulaga le togisala mo ia ona o lana mea sesē na ia faia e aunoa ma le mafaufauina e ui na te leʻi iloa, ona faamagaloina ai lea o ia. 19 O le taulaga lea o le nofosala. Ua nofosala lava ia auā ua ia agasala iā Ieova.”

^ Levi. 5:2 O lona uiga o le “lē mamā” e tusa ma aiāiga o le Tulafono.


Levitiko  6 : 1 - 30

6 Ua toe fetalai mai Ieova iā Mose e faapea: 2 “E agasala se tasi pe a lē faamaoni iā Ieova ma ʻolegia lana uō i se mea ua tuuina atu iā te ia e tausia, po o se feagaiga tau tupe, po o le talepe fale po ua ave faagaoi se mea mai i lana uō, 3 po ua ia maua se mea na leiloa ae faafiti ai, ma ia tautō pepelo e tusa ma so o se agasala e mafai ona faia e le tagata; 4 ona nofosala ai lea o ia auā ua agasala, e ao ona ia toe faafoʻi atu le mea na ia gaoia, po o le mea na maua i faiga taufaamataʻu, lea na ia maua ina ua ave faagaoi, o le mea na tuuina atu na te tausia lea na ia tausia, po o le mea na leiloa lea na ia mauaina, 5 po o so o se mea lava ua ia tautō pepelo ai, e tatau ona ia taui atu le tau atoa mo lea mea, ma e ao ona ia faaopoopo i ai le tasi vaelima i le tau o lea mea. E na te avatu i lē e ona lea mea i le aso e faamaonia ai lona nofosala. 6 E na te aumaia iā Ieova le taulaga o lona nofosala, o se mamoe poʻa e matuā lelei lava mai i le lafu, e tusa ma le fua faatatau o le tau, i le ositaulaga ina ia faia ai le taulaga o le nofosala. 7 E faia e le ositaulaga le togisala mo ia i luma o Ieova, ma o le a faamagaloina o ia e tusa ai ma so o se mea e ono faia e ia ua nofosala ai.”

8 Ua fetalai mai pea Ieova iā Mose e faapea: 9 “Ia e poloaʻi atu iā Arona ma ona atalii e faapea, ‘O le tulafono lenei o le taulaga mū: O le a iai le taulaga mū i le taʻinafi i luga o le fata faitaulaga i le pō atoa seʻia oo i le taeao, ma e mū ai pea le afi i le fata faitaulaga. 10 E ao i le ositaulaga ona ofu i ofu o le ositaulaga o le ʻie lino lea, e na te ofuina lona ofuvae lino e ufiufi ai lona tino. E na te aveesea foʻi lefulefu gaʻoa o le taulaga mū lea e masani ona susunu i le afi i luga o le fata faitaulaga, ma e na te tuuina foʻi ia mea i autafa o le fata faitaulaga. 11 E ao ona ia aveesea ona ofu ae toe ofu isi ofu, e na te avea lefulefu gaʻoa i se nofoaga mamā i tua o le togālauapi. 12 E mumū pea le afi i luga o le fata faitaulaga. E lē tatau ona pē. E ao i le ositaulaga ona faamumū ai fafie i lea taeao ma lea taeao, ma faatulaga ai le taulaga mū, e ao foʻi ona ia susunuina ai mea gaʻoa o le taulaga faifaatasi. 13 E mumū pea le afi i luga o le fata faitaulaga. E lē tatau ona pē.

14 “‘O le tulafono lenei o taulaga i meaʻai: O outou o atalii o Arona, ia aumaia le taulaga i luma o Ieova i luma o le fata faitaulaga. 15 E luluu mai e se tasi o i latou se luuga o falaoamata lelei o le taulaga i meaʻai, ma se vaega o le suāuu ma le lipano uma lea o loo i le taulaga i meaʻai, ma e ao ona ia faamūina i luga o le fata faitaulaga o se mea manogi e faamalieina ai, ma o le faamanatuga lea mea iā Ieova. 16 A o mea o loo totoe e ʻai e Arona ma ona atalii. O le a ʻaina o ni falaoa e lē faafefeteina i le nofoaga paia. E latou te ʻaina i le lotoā o le faleʻie o le feiloaʻiga. 17 E lē tatau ona tao a o iai se mea fefete. Ua ou avatu ia mea e fai ma a latou mea mai i aʻu taulaga ua faia i le afi. O se mea e sili ona paia, e pei o le taulaga o agasala e pei foʻi o le taulaga o le nofosala. 18 E aai ai tane uma mai i atalii o Arona. O le fuafuaga lea i taimi uma iā te outou ma o outou tupulaga o loo mulimuli mai, i taulaga a Ieova ua faia i le afi. O so o se mea e paʻi ane i ia taulaga, e paia lava.’”

19 Ua fetalai mai pea Ieova iā Mose e faapea: 20 “O le taulaga lenei a Arona ma ona atalii, e latou te aumaia iā Ieova i le aso e faauu ai o ia: o le tasi vaesefulu o le efa o le falaoamata lelei o le taulaga i meaʻai i aso fai soo, o le ʻafa i le taeao ma le ʻafa i le afiafipō. 21 Ia faavela faatasi ma le suāuu i le uʻamea mafolafola. E te aumaia le taulaga i meaʻai ua uma ona tuu i ai le suāuu. E te avatu le taulaga i meaʻai ua vela ma ua vaevaeina i fasi mea e fai ma mea manogi e faamalieina ai Ieova. 22 E faia ai e le ositaulaga, o lē ua faauuina e suitulaga iā te ia mai i ona atalii. O se tuutuuga e ao ona tausia pea lava: E susunuina i le afi le taulaga atoa iā Ieova. 23 O taulaga uma i meaʻai a le ositaulaga, e ao ona susunuina le taulaga atoa. E lē tatau ona ʻaina.”

24 Ua fetalai mai pea Ieova iā Mose e faapea: 25 “Ia e fai atu iā Arona ma ona atalii e faapea, ‘O le tulafono lenei o taulaga o agasala: E ao ona fasia le manu mo le taulaga mo agasala i luma o Ieova i le nofoaga lava e tasi e fasia ai le manu mo taulaga mū. O se mea lea e sili ona paia. 26 E ʻai e le ositaulaga, o lē o loo faia le taulaga o agasala le taulaga. E ʻai le taulaga i le nofoaga paia i le lotoā o le faleʻie o le feiloaʻiga.

27 “‘O so o se mea e paʻi ane i lona tino e paia lava lea, ma pe a pisia se ofu i sina vaega o lona toto e se tasi, e te tā le mea ua pisia iā te ia i le toto, i se nofoaga paia. 28 E ao ona nutililii le ulo omea lea e faavela ai. Ae afai e faavela i se ulo ʻapamemea, e ao ona fufulu mamā ma faamamā i le vai.

29 “‘E aai ai tane uma o ē o ni ositaulaga. O se mea lea e sili ona paia. 30 Peitaʻi, e lē tatau ona aai i le taulaga o agasala, lea e avatu ai se vaega o le toto i totonu o le faleʻie o le feiloaʻiga, ina ia faia ai le togisala i le mea paia. E ao ona susunuina i le afi.

Levitiko  7 : 1 - 38

7 “‘O le tulafono lenei i le taulaga o le nofosala: O se mea e sili ona paia. 2 I le nofoaga e masani ona latou fasi ai taulaga mū, o le a latou fasi ai foʻi le taulaga o le nofosala ma e sausau lona toto e soo ai le fata faitaulaga. 3 E na te aumaia lona gaʻo uma, o le siʻusiʻu gaʻoa lea, ma le gaʻo uma e ufiufi ai gaʻau, 4 ma fatugaʻo e lua ma le gaʻo i luga o na mea, e tutusa ma mea ia o loo i luga o suilapalapa. O gaʻo i luga o le ate, e na te aveese faatasi ma fatugaʻo. 5 E ao i le ositaulaga ona susunu na mea i luga o le fata faitaulaga o se taulaga iā Ieova ua faia i le afi. O le taulaga lea o le nofosala. 6 O tane uma o ē ua fai ma ositaulaga e aai ai. E aai i se nofoaga paia. O a latou tufaaga o ni mea e sili ona paia. 7 E pei o le taulaga o agasala, e faapea foʻi le taulaga o le nofosala. E tasi le tulafono mo na taulaga. O le ositaulaga e faia le togisala i le taulaga, e faia lea mo ia.

8 “‘O le ositaulaga e faia le taulaga mū a se tagata, e fai mo ia le paʻu o le manu lea ua aumaia e le tagata i le ositaulaga e fai ai le taulaga mū.

9 “‘O taulaga uma i meaʻai ua tao i le ogaumu, ma taulaga uma ua faia i se ulo ua iai le gaʻo, po ua faia i le uʻamea mafolafola, e faia ia mea mo le ositaulaga o lē e faia le taulaga. E fai mo ia nei mea. 10 A o taulaga i meaʻai ua iai sina suāuu pe mātūtū foʻi, o le a vaevae tutusa i atalii o Arona.

11 “‘O le tulafono lenei i le taulaga faifaatasi e aumaia e se tasi iā Ieova: 12 Afai e na te aumaia le taulaga e faaalia ai le faafetai, e ao la ona ia aumaia faatasi ma le taulaga o le faafetai, o falaoa lapotopoto lē faafefeteina ua iai sina suāuu, ma falaoa manifinifi lē faafefeteina ua nini i le suāuu, ma le falaoamata lelei ua liligi i ai le suāuu e fai ma falaoa lapotopoto. 13 E na te aumaia foʻi o falaoa lapotopoto ua faafefeteina, e avatu faatasi ma lana taulaga atoa ma le taulaga faafetai o ana taulaga faifaatasi. 14 E ao ona ia aumaia mai i lana taulaga o mea taʻitasi e fai ma tufaaga paia iā Ieova; e fai ia mea mo le ositaulaga, o lē na te sausauina le toto o le taulaga faifaatasi. 15 E ʻai uma le aano o le manu o le taulaga faafetai o ana taulaga faifaatasi, i le aso lava e faia ai lana taulaga. Aua lava neʻi teua se mea seʻia oo i le taeao.

16 “‘Afai o le taulaga ua ia ofoina atu o se tautoga, po o se taulaga tauofo, ia ʻaina lea taulaga i le aso e faia ai lana taulaga, ma e mafai foʻi ona ʻaina i le aso e sosoo ai mea e totoe. 17 A o mea e totoe o le aano o le taulaga i le aso lona tolu, e susunuina i le afi. 18 Peitaʻi pe afai e ʻaina lava sina aano o le taulaga faifaatasi i le aso lona tolu, o lē e aumaia le taulaga o le a lē finagalo malie i ai le Atua. E lē aogā lana taulaga iā te ia. E avea ma mea inosia, ma e tali atu i ai lē na ʻaina sina aano ona o lana agasala. 19 Aua neʻi ʻaina le aano e paʻi i se mea lē mamā. E susunu i le afi. A o isi aano e aai ai ē uma e mamā.

20 “‘O le tagata e ʻaina le aano o le taulaga faifaatasi lea e avatu iā Ieova a o lē mamā o ia, o le a fasiotia lava o ia. 21 Afai e paʻi se tasi i se mea lē mamā, o se mea e lē mamā ai se tagata, po o se manu lē mamā, po o se mea e inosia, ma ua ia ʻai i le aano o le taulaga faifaatasi lea e avatu mo Ieova, e fasiotia lea tagata.’”

22 Ua toe fetalai mai Ieova iā Mose e faapea: 23 “Ia fai atu i le fanauga a Isaraelu e faapea, ‘Aua neʻi outou aai i le gaʻo o le povi, po o se tamaʻi mamoe poʻa, po o se ʻoti. 24 E mafai ona faaaogā le gaʻo o le tino o le manu ua mate ma le gaʻo o se manu ua saeia e se isi manu mo se isi lava fuafuaga, ae aua lava tou te aai ai. 25 Auā o so o se tasi e ʻai i le gaʻo o le manu lea e ofo atu o le taulaga iā Ieova ua faia i le afi, e fasiotia le tagata e ʻaina lea mea.

26 “‘Aua neʻi outou aai i le toto i so o se nofoaga tou te nonofo ai, e tusa lava po o le toto o se manufelelei po o le toto o se manu. 27 O so o se tasi e ʻai i le toto, e fasiotia lea tagata.’”

28 Ua fetalai mai pea Ieova iā Mose e faapea: 29 “Ia fai atu i le fanauga a Isaraelu e faapea, ‘O lē na te avatua lana taulaga faifaatasi iā Ieova, e na te aumaia lana taulaga iā Ieova mai i lana taulaga faifaatasi. 30 E na te aumaia i ona lima le gaʻo ma le fatafata o le taulaga iā Ieova ua faia i le afi. E na te aumaia le gaʻo faatasi ma le fatafata ina ia lūlū i le isi itu ma le isi itu, e fai ma taulaga lūlū i luma o Ieova. 31 E ao ona susunu e le ositaulaga le gaʻo i luga o le fata faitaulaga ae e fai mo Arona ma ona atalii le fatafata.

32 “‘Ia outou avatu le alagavae taumatau i le ositaulaga, o le tufaaga paia mai i a outou taulaga faifaatasi. 33 O le atalii o Arona, o lē e avatua le toto o le taulaga faifaatasi ma le gaʻo, e fai mo ia le alagavae o lana tufaaga lea. 34 Ou te aumaia i le fanauga a Isaraelu mai i a latou taulaga faifaatasi, o le fatafata o le taulaga lūlū, ma le alagavae o le tufaaga paia, ou te avatu na mea iā Arona le ositaulaga ma ona atalii mai i atalii o Isaraelu, o le tuutuuga mo se taimi umi.

35 “‘O le tufaaga a le ositaulaga o Arona ma ona atalii mai i taulaga iā Ieova ua faia i le afi, mai i le aso na ia aumaia ai i latou ina ia auauna o ni ositaulaga iā Ieova, 36 e pei ona poloaʻi mai ai Ieova e avatu na mea iā i latou, mai i le aso na ia faauuina ai i latou mai i atalii o Isaraelu. E fai ma tulafono mo se taimi umi iā i latou ma o latou tupulaga o loo mulimuli mai.’”

37 O le tulafono lenei i le taulaga mū, o le taulaga i meaʻai, o le taulaga o agasala, o le taulaga o le nofosala, o le taulaga o le tofiga, ma le taulaga faifaatasi, 38 e pei ona poloaʻi mai ai Ieova iā Mose i le Mauga o Sinai i le aso na ia poloaʻi mai ai i le fanauga a Isaraelu, ia avatu a latou taulaga iā Ieova i le toafa o Sinai.

Levitiko  8 : 1 - 36

8 Ua fetalai mai Ieova iā Mose e faapea: 2 “Ia aumai Arona ma ona atalii faatasi ma ia, o ofu, o le suāuu e faauu ai, o le povi poʻa o le taulaga o agasala, o mamoe poʻa e lua, o le ato o falaoa e lē faafefeteina, 3 ma ia faapotopoto le faapotopotoga atoa i luma o le faitotoʻa o le faleʻie o le feiloaʻiga.”

4 Ua faia e Mose e pei ona poloaʻi mai ai Ieova iā te ia, ma ua faapotopoto faatasi le faapotopotoga uma i luma o le faitotoʻa o le faleʻie o le feiloaʻiga. 5 Ua faapea atu Mose i le faapotopotoga: “O le mea lenei ua poloaʻi mai ai Ieova e fai.” 6 Ona aumaia lea e Mose o Arona ma ona atalii, ua ia faatonuina i latou e tāʻeele i le vai. 7 Ona ia faaofu lea o ia i le ofu talaloa ma fusi o ia i le fusi ʻie, ma faaofu o ia i le ofu talaloa lima pupuu, ma ua ia faaofu o ia i le efota ma fusimau iā te ia i le fusi o le efota. 8 Ona ia avane ai lea o le ufifatafata, ma tuu i le ufifatafata o le Urima ma le Tumema. 9 Ona ia nonoa lea i luga o lona ulu o le pulou ʻie, ma tuu le pale auro iila o le faailoga paia lea o le tuuina atu, i luga o le pulou ʻie, e pei ona fetalai mai ai Ieova iā Mose.

10 Ua ave foʻi e Mose o le suāuu e faauu ai ma faauu i le faleʻie paia, ma mea uma lava ua iai, ma faapaiaina na mea. 11 Ua ia sausau faafitu sina vaega o le suāuu i luga o le fata faitaulaga, ma faauu ai le fata faitaulaga, o mea uma e faaaogā ai, o le faatanoa ma lona tulaga, ina ia faapaiaina ai ia mea. 12 Ona ia liligi lea o se vaega o le suāuu e faauu ai, i luga o le ulu o Arona, ma faauu ai o ia ina ia faapaiaina ai o ia.

13 Ona aumaia lea e Mose o atalii o Arona ma faaofu i latou i ofu talaloa, ma fusi iā i latou i fusi ʻie, ma nonoa pulou i o latou ulu, e pei ona poloaʻi mai ai Ieova iā Mose.

14 Ona ia taʻitaʻi atu lea o le povi poʻa e fai ai le taulaga o agasala, ua faaee foʻi e Arona ma ona atalii o latou lima i luga o le ulu o le povi poʻa o le taulaga o agasala. 15 Ona fasi lea e Mose o le povi poʻa ma ave le toto, ua lolō i ai lona tamatamaʻilima ma nini ai seu o le fata faitaulaga ina ia soo ma faapaiaina ai le fata faitaulaga mai i le agasala, a o le toto ua totoe, ua ia sasaa i lalo o le fata faitaulaga, ina ia faapaiaina ai ma faia ai le togisala mo le fata faitaulaga. 16 Ona ia ave lea o gaʻo uma ua ufiufi ai gaʻau, o le gaʻo i luga o le ate, ma fatugaʻo e lua ma gaʻo o ia mea, ma ua susunuina ai e Mose i luga o le fata faitaulaga. 17 Ua susunu le povi poʻa, o lona paʻu, o lona aano ma ona otaota i tua o le togālauapi, e pei ona poloaʻi mai ai Ieova iā Mose.

18 Ona ia aumaia lea o le mamoe poʻa o le taulaga mū, ma ua faaee foʻi e Arona ma ona atalii o latou lima i luga o le ulu o le mamoe poʻa. 19 Ua mavae lea, ona fasi ai lea e Mose o le mamoe poʻa ma sausau le toto ma ua soo ai le fata faitaulaga. 20 Ua ia pena le mamoe poʻa i tufaaga, ona susunuina ai lea e Mose o le ulu ma tufaaga ma le gaʻo. 21 Ua ia fufulu gaʻau ma vae* i le vai, ona susunu atoa lea e Mose o le mamoe poʻa i luga o le fata faitaulaga. O le taulaga mū ua fai ma mea manogi e faamalieina ai. O se taulaga iā Ieova ua faia i le afi, e pei ona poloaʻi mai ai Ieova iā Mose.

22 Ua ia aumaia le mamoe poʻa lona lua, o le mamoe poʻa o le tofiga, ma ua faaee foʻi e Arona ma ona atalii o latou lima i luga o le ulu o le mamoe poʻa. 23 Ona fasi ai lea e Mose ma ave sina toto ma tuu i le lautaliga taumatau o Arona, ma i luga foʻi o le limamatua o lona lima taumatau, ma le vaematua o lona vae taumatau. 24 Ona aumaia ai lea e Mose o atalii o Arona ma tuu sina vaega o le toto i lautaliga o o latou taliga taumatau, i limamatua o o latou lima taumatau, ma vaematua o o latou vae taumatau; a o le toto ua totoe ua sausau e Mose ma ua soo ai le fata faitaulaga.

25 Ua ia ave foʻi le gaʻo ma le siʻusiʻu gaʻoa, o gaʻo uma i luga o gaʻau, o le gaʻo o le ate, o fatugaʻo e lua ma le gaʻo o ia mea, ma le alagavae taumatau. 26 Ua ia aumai mai i le ato o falaoa e lē faafefeteina, lea o loo i luma o Ieova, o le falaoa e lē faafefeteina lapotopoto e tasi, atoa ma le falaoa lapotopoto e tasi ua iai sina uu, ma le falaoa manifinifi e tasi. Ona ia tuu lea o ia mea i luga o le gaʻo ma le alagavae taumatau. 27 Ua ia tuu o ia mea i luga o alofilima o Arona ma luga o alofilima o ona atalii, ona lūlū ai lea o ia mea i le isi itu ma le isi itu, o le taulaga lūlū lea iā Ieova. 28 Ona aveese lea e Mose o ia mea mai i o latou lima ma susunu i luga o le fata faitaulaga, e susunu faatasi ma le taulaga mū. O le taulaga o le tofiga lea, o se mea manogi lea ua faamalieina ai. O le taulaga iā Ieova ua faia i le afi.

29 Ua ave foʻi e Mose o le fatafata ma lūlū i le isi itu ma i le isi itu, o le taulaga lūlū lea i luma o Ieova. E fai mo Mose lenei tufaaga mai i le mamoe poʻa o le tofiga, e pei ona poloaʻi mai ai Ieova iā Mose.

30 Ona ave lea e Mose o sina uu e faauuina ai, ma se vaega o le toto o loo i luga o le fata faitaulaga, ua sausau i luga o Arona ma ona ofu, i luga o ona atalii ma ofu o ona atalii faatasi ma ia. O le mea lea, ua ia faapaiaina ai Arona ma ona ofu, o ona atalii ma ofu o ona atalii faatasi ma ia.

31 Ona fai atu lea o Mose iā Arona ma ona atalii: “Ia saka le aano o le manu i luma o le faitotoʻa o le faleʻie o le feiloaʻiga, ma o i inā foʻi tou te aai ai i le aano o le manu, atoa ma le falaoa ua i totonu o le ato o le tofiga, e pei ona ou poloaʻi atu e faapea, ‘E ʻai e Arona ma ona atalii.’ 32 A o mea ua totoe o le aano o le manu ma falaoa, e tou te susunuina i le afi. 33 Aua neʻi outou ulufafo i le faitotoʻa o le faleʻie o le feiloaʻiga mo aso e fitu, seʻia oo i le aso e faataunuu ai lo outou tofiga, auā e manaʻomia aso e fitu e tuuina atu ai le pule* iā te outou. 34 E pei ona faia i le asō, ua poloaʻi mai Ieova e fai ina ia faia ai le togisala mo outou. 35 Ia outou nonofo i le faitotoʻa o le faleʻie o le feiloaʻiga i le ao ma le pō i aso e fitu, ma e tatau ona outou faia le leoleoga ua tuuina mai e Ieova, neʻi outou oti; auā ua faapea lava ona poloaʻi mai ai iā te aʻu.”

36 Ua faia e Arona ma ona atalii o mea uma ua poloaʻi mai ai Ieova e ala iā Mose.

^ Levi. 8:21 E faasino atu i le vaega pito i lalo o le tulivae agaʻi i lalo i le tapuvae.


^ Levi. 8:33 I le gagana Eperu, “ia faatumu le lima i le mana” ma e faasino atu i le tuu atu o le pule atoa i lima o ē e auauna o ni ositaulaga.


Levitiko  9 : 1 - 24

9 Ua oo i le aso lona valu, ona aami lea e Mose o Arona ma ona atalii, atoa ma toeaina o Isaraelu. 2 Ua ia faapea atu iā Arona: “Ia e ave se tamaʻi povi mo le taulaga o agasala mo oe, ma se mamoe poʻa mo le taulaga mū, o manu ia e matuā lelei lava, ia aumaia ai i luma o Ieova. 3 Ae ia e fai atu i atalii o Isaraelu e faapea, ‘Ia ave se ʻoti poʻa mo le taulaga o agasala, atoa ma se tamaʻi povi ma se tamaʻi mamoe poʻa, e tasi le tausaga le matutua, e matuā lelei lava, e fai ai le taulaga mū, 4 o se povi poʻa ma se mamoe poʻa mo taulaga faifaatasi, ina ia fai ai taulaga i luma o Ieova, o le taulaga i meaʻai ua iai sina suāuu, auā o le asō e faaali mai ai Ieova iā te outou.’”

5 Ona latou aumaia lea o ia mea e pei ona poloaʻi atu ai Mose i luma o le faleʻie o le feiloaʻiga. Ona faalatalata ane lea o le faapotopotoga atoa ma tutū i luma o Ieova. 6 Ua toe faapea atu Mose: “O le mea lenei na poloaʻi mai ai Ieova e tou te faia, ina ia faaali mai e Ieova lona mamalu iā te outou.” 7 Ona fai atu lea o Mose iā Arona: “Ia e faalatalata atu i le fata faitaulaga ma faia lau taulaga o agasala, ma lau taulaga mū, ma faia le togisala mo oe ma lou aiga atoa; ia e faia foʻi le taulaga mo le nuu ma faia le togisala mo i latou e pei ona poloaʻi mai ai Ieova.”

8 Ona faalatalata atu ai lea o Arona i le fata faitaulaga ma fasi le tamaʻi povi o le taulaga o agasala mo ia lava. 9 Ona aumaia lea e atalii o Arona o le toto iā te ia, ua ia lolō i ai lona tamatamaʻilima ma nini ai seu o le fata faitaulaga, a o le toto ua totoe ua ia sasaa i lalo o le fata faitaulaga. 10 Ua ia susunu i luga o le fata faitaulaga le gaʻo, o fatugaʻo ma le gaʻo i luga o le ate mai i le taulaga o agasala, e pei ona poloaʻi mai ai Ieova iā Mose. 11 Ua ia susunu foʻi le aano ma le paʻu o le manu i le afi i tua o le togālauapi.

12 Ona ia fasi lea o le manu e fai ai le taulaga mū, ua avatu e atalii o Arona iā te ia le toto, ua ia sausau ma ua soo ai le fata faitaulaga. 13 Ua latou avatu iā te ia le taulaga mū i ona tufaaga ma le ulu, ua ia susunuina na mea i luga o le fata faitaulaga. 14 Ua ia fufulu foʻi gaʻau ma vae,* ona ia susunuina ai lea faatasi ma le taulaga mū i luga o le fata faitaulaga.

15 Ua ia avatu nei le taulaga mo le nuu, ua ia ave le ʻoti o le taulaga o agasala lea ua faia mo le nuu, ua fasi ma fai ai le taulaga o agasala e pei o lea na muamua. 16 Ona ia avatu lea o le taulaga mū ma faia e tusa ma faiga masani.

17 Ua ia avatu le taulaga i meaʻai ma faatumu ai lona lima i se luuga, ma susunu ai i luga o le fata faitaulaga, e ese mai i le taulaga mū o le taeao.

18 Ua ia fasi le povi poʻa ma le mamoe poʻa o le taulaga faifaatasi, lea e faia mo le nuu. Ona avatu lea e atalii o Arona le toto iā te ia, ua ia sausauina ma ua soo ai le fata faitaulaga. 19 A o gaʻo o le povi poʻa ma le siʻusiʻu gaʻoa o le mamoe poʻa, o le gaʻo ua ufiufi ai gaʻau, o fatugaʻo, ma le gaʻo ua i luga o le ate, 20 ua latou tuu ia gaʻo i luga o fatafata o manu, ona ia susunu ai lea o gaʻo i luga o le fata faitaulaga. 21 A ua lūlū e Arona i le isi itu ma le isi itu o fatafata ma le alagavae taumatau e fai ma taulaga lūlū i luma o Ieova, e pei ona poloaʻi atu ai Mose.

22 Ua faaloaloa e Arona ona lima i le nuu ma faamanuia iā i latou, ma ua alu ifo o ia mai i le faia o le taulaga o agasala, o le taulaga mū ma le taulaga faifaatasi. 23 Mulimuli ane, ua ulufale atu Mose ma Arona i le faleʻie o le feiloaʻiga, ua toe ulufafo mai ma faamanuia i le nuu.

Ona faaali atu lea e Ieova o lona mamalu i le nuu atoa, 24 ma sau ai le afi mai i luma o Ieova, ua susunu ai le taulaga mū ma gaʻo i luga o le fata faitaulaga. Ua vāai i ai tagata uma, ona latou alalaga ai lea, ma ua latou faapaʻuʻū faō.

^ Levi. 9:14 E faasino atu i le vaega pito i lalo o le tulivae agaʻi i lalo i le tapuvae.


Levitiko  10 : 1 - 20

10 Mulimuli ane o Natapu ma Aviu o atalii o Arona, ua taʻitasi ma fetagofi i lana salefu ma tuu i ai le afi, ua tuu i ai foʻi ma mea manogi, ona la faamū ai lea i luma o Ieova o mea manogi ua faasāina, lea na te leʻi faatonuina i laʻua e faia. 2 Ona sau ai lea o le afi mai i luma o Ieova ma faaumatia ai i laʻua, ma ua la feoti ai i luma o Ieova. 3 Ua fai atu Mose iā Arona: “O le mea lenei na fetalai mai ai Ieova, ‘E faapaiaina aʻu e i latou ua vavalalata mai iā te aʻu ma e faamamaluina aʻu i luma o le nuu uma.’” Ua aunoa ma se upu mai iā Arona.

4 Ona aami lea e Mose o Mesaelu, ma Elisafano, o atalii o Usialu, le uso o le tamā o Arona ua faapea atu iā i laʻua: “Ia ō mai ma sii ese o oulua uso mai i luma o le mea paia ma ave i tua o le togālauapi.” 5 Ona la ō mai ai lea ma sii ese i laʻua i o la ofu talaloa i tua o le togālauapi, e pei ona fai atu ai Mose.

6 Ona fai atu lea o Mose iā Arona ma isi ona atalii o Eleasaro ma Itamaro: “Aua neʻi lē teuina o outou lauulu, ma aua neʻi outou saeia o outou ofu neʻi outou oti, neʻi toʻasā foʻi o ia i le faapotopotoga atoa; a o o outou uso, o le faapotopotoga atoa o Isaraelu, latou te fetagisi ona o le faafanoina lea na faia e Ieova e ala i le afi. 7 Aua neʻi outou ō atu i fafo mai i le faitotoʻa o le faleʻie o le feiloaʻiga, neʻi outou oti, auā ua i o outou luga le suāuu e faauu ai a Ieova.” Ona latou faia lea e pei ona fai atu ai Mose.

8 Ua fetalai mai Ieova iā Arona e faapea: 9 “Aua neʻi inu i le uaina po o se isi lava ʻava malosi, o oe ma ou atalii faatasi ma oe pe a outou ulufale mai i le faleʻie o le feiloaʻiga, neʻi outou oti ai. O se tulafono e tou te tausia pea ma o outou tupulaga o loo mulimuli mai, 10 ina ia faaeseese ai le mea paia mai i le mea e lē paia, e faaeseese ai foʻi le mea e lē mamā mai i le mea e mamā, 11 ina ia aʻoaʻo ai le fanauga a Isaraelu i tulafono uma na fetalai mai ai Ieova iā i latou e ala iā Mose.”

12 Ua fai atu Mose iā Arona ma ona atalii ua totoe o Eleasaro ma Itamaro: “Ia ave le taulaga i meaʻai ua totoe mai i le taulaga iā Ieova ua faia i le afi, ia saunia e aunoa ma le tuu i ai o se mea faafefete, ma ia ʻai i tafatafa o le fata faitaulaga, auā o se mea lea e sili ona paia. 13 E ao ona outou aai ai i se nofoaga paia, auā o au vaega ia ma vaega a ou atalii mai i taulaga iā Ieova ua faia i le afi; auā o le mea lea na poloaʻiina ai aʻu. 14 E tou te aai i le fatafata o le manu o le taulaga lūlū ma le alagavae o le tufaaga paia i le nofoaga mamā, o oe ma ou atalii, ma ou afafine faatasi ma oe, ona ua tuuina atu ia mea e fai ma au vaega ma vaega a ou atalii mai i taulaga faifaatasi a le fanauga a Isaraelu. 15 E latou te aumaia le alagavae o le tufaaga paia, ma le fatafata o le manu o le taulaga lūlū faatasi ma taulaga o gaʻo ua faia i le afi, ina ia lūlū ai le taulaga lūlū i le isi itu ma le isi itu i luma o Ieova; ia fai ma au vaega ma vaega a ou atalii ua faatasi ma oe mo se taimi umi, e pei ona poloaʻi mai ai Ieova.”

16 Ua matuā suʻe e Mose le ʻoti o le taulaga o agasala, faauta! ua susunuina atoa le ʻoti. Ona matuā ita ai lea o ia iā Eleasaro ma Itamaro, o atalii o Arona ua totoe ma faapea atu: 17 “Aiseā ua oulua lē ʻaina ai le taulaga o agasala i le nofoaga paia, ona o se mea e sili ona paia ma ua tuuina atu iā te oulua, ina ia oulua tali atu mo mea sesē a le faapotopotoga ina ia faia ai le togisala mo i latou i luma o Ieova? 18 O lea, e leʻi aumaia le toto o le taulaga o agasala i totonu o le mea paia. Na tatau ona outou ʻaina lava le taulaga i se nofoaga paia e pei ona poloaʻiina ai aʻu.” 19 Ona fai mai lea o Arona iā Mose: “Vaai! O le asō na faia ai e i laʻua le taulaga o agasala ma la laʻua taulaga mū i luma o Ieova, a ua tutupu nei mea iā te aʻu; ma pe ana ou ʻaina le taulaga o agasala i le asō pe e faamalieina ai ea le finagalo o Ieova?” 20 Ua faalogo Mose i lea tala ona malie ai lea o ia.

Levitiko  11 : 1 - 47

11 Ua fetalai mai Ieova iā Mose ma Arona, ua faapea mai iā i laʻua: 2 “Ia fai atu i le fanauga a Isaraelu e faapea, ‘O meaola nei tou te aai ai i manu uma ua i luga o le laueleele: 3 O meaola uma mai i manu e magalua atigivae ma ua iai le va i atigivae, ma e toe ʻai i lana mama, e tou te aai ai.

4 “‘Ae e na o le pau ia o manu e tou te lē aai ai mai i manu e toe aai i a latou mama ma magalua atigivae: o le kamela, auā e toe ʻai i lana mama ae e lē magalua atigivae. E lē mamā lea manu mo outou. 5 E faapena foʻi i le sefanai,* auā e toe ʻai i lana mama, ae e lē magalua ona atigivae. E lē mamā lea manu mo outou. 6 E faapena foʻi i le lapiti, auā e toe ʻai i lana mama ae e lē magalua ona atigivae. E lē mamā lea manu mo outou. 7 E faapena foʻi i le puaa, auā e magalua ona atigivae, ma ua iai le va i atigivae, ae e lē toe ʻai i lana mama. E lē mamā lea manu mo outou. 8 Aua tou te aai i aano o ia manu, ma aua foʻi tou te papaʻi i tino mamate o ia manu. E lē mamā ia manu mo outou.

9 “‘O mea nei tou te aai ai i meaola uma ua i le vai: O meaola uma ua i le vai, i le sami ma vaitafe e iai ʻapaʻapa ma una, o mea na tou te aai ai. 10 O meaola uma ua i le sami ma vaitafe e leai ni ʻapaʻapa ma una, mai i meaola uma ua feoaʻi faatasi i le vai, ma meaola ua i le vai, ua fai ma mea inosia iā te outou. 11 E fai ia meaola ma mea inosia iā te outou. Aua tou te aai i aano o ia meaola, ma ia outou ʻinoʻino i tino mamate o ia meaola. 12 E avea mea uma ua i le vai e leai ni ʻapaʻapa ma una ma mea inosia iā te outou.

13 “‘O manulele nei e tou te ʻinoʻino i ai mai i manulele uma. E lē tatau ona ʻaina. O mea e inosia ia: o le aeto, o le perese, o le oseni uliuli, 14 o le aia mūmū ma le aia uliuli e tusa ma lona ituaiga, 15 o oreva uma e tusa ma lona ituaiga, 16 o le iaena, o le lulu, o le saape ma le nesa, e tusa ma lona ituaiga, 17 o le lulu laʻitiiti, o le saleka ma le lulu e uumi taliga, 18 o le tanisamiti, o le kati, ma le oseni, 19 o le kasita, o le matuu e tusa ma lona ituaiga, o le tukapiti ma le peʻa. 20 E faapea foʻi ma meaola ua feoaʻi faatasi ua fai apaʻau ma e savavali i vae e fā, ua fai ma mea inosia iā te outou.

21 “‘E na o le pau nei o meaola e tou te aai ai mai i meaola ua feoaʻi faatasi ua fai apaʻau e savavali i vae e fā, ia e iai vae e uumi nai lo o isi vae e oso ai i luga o le eleele. 22 “‘O mea ia e tou te aai ai mai i nei meaola: o le sē akerise ua matua e tusa ma lona ituaiga, o le sē akerise e taatele e tusa ma lona ituaiga, o le alisi e tusa ma lona ituaiga, ma le sē e tusa ma lona ituaiga. 23 A o isi meaola uma foʻi e fai apaʻau ua feoaʻi faatasi, e iai vae e fā, ua fai ma mea inosia iā te outou. 24 O mea ia e mafai ona lē mamā ai outou. O se tasi e paʻi i tino mamate o ia meaola, e lē mamā seʻia oo i le afiafipō. 25 O se tasi na te aveina se tino mate o se tasi o ia meaola, e tatau ona tā ona ofu, ma e lē mamā o ia seʻia oo i le afiafipō.

26 “‘O se manu e magalua atigivae ae e leai se va i atigivae, e lē toe ʻai foʻi i lana mama, e lē mamā lea mo outou. O se tasi e paʻi i ai e lē mamā o ia. 27 O meaola uma e savavali i alofivae, o meaola uma e savavali i vae e fā, e lē mamā ia iā te outou. O se tasi e paʻi i tino mamate o ia manu, e lē mamā o ia seʻia oo i le afiafipō. 28 A o lē e na te ave tino mamate o ia manu, e tatau ona tā i ona ofu, ma e lē mamā o ia seʻia oo i le afiafipō. E lē mamā ia manu iā te outou.

29 “‘O mea nei e lē mamā iā te outou mai i meaola ua feoaʻi faatasi i luga o le eleele: o le isumu e eli i le eleele, o le isumu e osooso, ma le pili e tusa ma lona ituaiga, 30 o le moo, o le pili lapoʻa, o le pili leta, o le pili hometa ma le pili e fesuisuiaʻi lona lanu. 31 E lē mamā nei meaola iā te outou mai i meaola uma ua feoaʻi faatasi. O se tasi e paʻi i ai pe a mamate e lē mamā seʻia oo i le afiafipō.

32 “‘O mea uma e paʻuʻū i ai meaola ua mamate e lē mamā ia mea, e tusa po o se ipu laau, po o se ofu, po o le paʻu, po o se ʻie talatala. O so o se ipu e faaaogāina e ao ona fufulu i le vai, ma e lē mamā seʻia oo i le afiafipō, ona mamā ai lea. 33 O so o se ipu omea foʻi e paʻū i ai se tasi o nei mea ma o so o se mea o loo i totonu e lē mamā lea, ma e tou te nutililiiina lea ipu. 34 O so o se meaʻai e saunia mai i vai mai i lea ipu e lē mamā, ma o so o meainu e inu mai i se ipu faapea, e lē mamā. 35 O mea uma e paʻū i ai se tino mate, e lē mamā lea. E tusa lava po o le ogaumu, po o le tulaga o le ipu, ia nutililii lava. E lē mamā ia mea, ma o le a lē mamā iā te outou. 36 E na o le vaipuna ma le faatanoa vai e mamā pea, ae o so o se tasi e paʻi i tino mamate e lē mamā. 37 Pe afai e paʻū se tino mate i luga o se fatu laau o le a totō, e mamā lea. 38 Ae afai e fui i le vai le fatu ae na paʻū i ai se vaega o le tino mate, o se mea lea e lē mamā iā te outou.

39 “‘Ae afai e mate sa outou manu na tuu e ʻai, o lē e paʻi i le tino mate o lea manu e lē mamā seʻia oo i le afiafipō. 40 O se tasi e ʻai i le tino mate o le manu, e na te tā i ona ofu ma e lē mamā o ia seʻia oo i le afiafipō; o lē e ave le tino mate o le manu e na te tatā i ona ofu, ma e lē mamā o ia seʻia oo i le afiafipō. 41 O meaola uma ua feoaʻi faatasi i luga o le eleele e inosia ia. E lē tatau ona ʻaina. 42 O so o se meaola e sosolo i le manava, ma so o se meaola e savali i vae e fā, po o meaola ua tele o latou vae mai i meaola ia ua feoaʻi faatasi i luga o le eleele, e tou te lē aai ai, auā o mea e inosia ia. 43 Aua neʻi avea outou ma ē e inosia ona o ni meaola ua feoaʻi faatasi, aua foʻi neʻi faia outou e outou lava o ni ē e lē mamā ona o nei meaola ma lē mamā ai. 44 Auā o aʻu o Ieova lo outou Atua; ia faapaiaina outou e outou ma ia paia outou, auā o aʻu nei e paia lava. Aua neʻi outou lē mamā ona o ni meaola ua feoaʻi faatasi, ia ua feoaʻi i luga o le eleele. 45 Auā o aʻu o Ieova o lē na aumaia outou mai i le atunuu o Aikupito, e faailoa ai iā te outou o aʻu o le Atua; ma e ao ona paia outou, auā e paia lava aʻu.

46 “‘O le tulafono lenei i manu ma manulele ma meaola uma e feoaʻi i le vai ma e faatatau foʻi i meaola uma ua feoaʻi faatasi i luga o le eleele, 47 ina ia faaeseese ai le mea ua lē mamā mai i le mea ua mamā, e faaeseese ai foʻi o meaola e ʻaina mai i meaola e lē ʻaina.’”

^ Levi. 11:5 Tagaʻi i le Faaopoopoga e 13 mo se faamatalaga o manu i fuaiupu e 5, 13-19.


Levitiko  12 : 1 - 8

12 Ua toe fetalai mai Ieova iā Mose e faapea: 2 “Ia e fai atu i le fanauga a Isaraelu e faapea, ‘Afai e afuafua se fafine ma fanau mai se tama tama, e lē mamā o ia mo aso e fitu; e pei o aso e lē mamā ai pe a fai lona maʻi masina, e lē mamā o ia. 3 E peritomeina foʻi le tama i le paʻu* o lona tino i le aso lona valu. 4 E nofo le fafine mo le isi tolu sefulu tolu aso i le fale auā lona faamamāina mai i le toto. E lē tatau ona ia paʻi i se mea paia, pe ulufale atu i le mea paia seʻia atoa aso o lona faamamāina.

5 “‘Afai e fanau mai e ia se tama teine, e lē mamā o ia i aso e sefulu fā, e pei o le taimi o lona maʻi masina. E nofo foʻi o ia i le fale mo isi aso e ono sefulu ono, auā lona faamamāina mai i le toto. 6 Pe a atoa aso o lona faamamāina mo lana tama tama po o lana tama teine, e na te aumaia i le ositaulaga o se tamaʻi mamoe poʻa, e faatoʻā atoa le tausaga mo le taulaga mū ma se tamaʻi lupe po o se manutagi, mo le taulaga o agasala i le faitotoʻa o le faleʻie o le feiloaʻiga. 7 E ao i le ositaulaga ona avatu le taulaga i luma o Ieova ma fai le togisala mo ia, ina ia mamā ai o ia mai i lona puna toto. O le tulafono lenei e faatatau i le fafine e fanaua se tama tama po o se tama teine. 8 Ae afai e na te lē gafatia se mamoe, e ao ona ia aumai ni manutagi se lua po o ni tamaʻi lupe se lua, e tasi mo le taulaga mū ma le tasi mo le taulaga o agasala, e fai e le ositaulaga le togisala mo ia, ona mamā ai lea o ia.’”

^ Levi. 12:3 O le “paʻu” lenei e faasino atu i le paʻu o totogasā o tamāloloa.


Levitiko  13 : 1 - 59

13 Ua toe fetalai mai Ieova iā Mose ma Arona e faapea: 2 “Afai e oso mai se poʻu i le tino o se tagata, po o se paʻupaʻu, po o se ila, ma ua iʻu ina maua ai i le maʻi o le lepela, e ao ona avatu o ia iā Arona le ositaulaga, po o se tasi o ositaulaga, o ona atalii ia. 3 E ao ona vaai i ai le ositaulaga i le maʻi ua i le paʻu o le tino. Afai ua liu papaʻe fulufulu i le mea ua iai le maʻi, ma ua iloa ua sosolo le maʻi i le aano, o le maʻi lea o le lepela. E ao i le ositaulaga ona vaai i ai, ma taʻu atu ua lē mamā o ia. 4 Ae afai e paʻepaʻe le ila i le paʻu o lona tino, ma ua iloa ua lē sosolo i le aano, ma ua lē liu papaʻe fulufulu, e ao i le ositaulaga ona faanofoesea o ia i aso e fitu. 5 E ao i le ositaulaga ona vaai iā te ia i le aso lona fitu, ma afai e foliga mai ua teʻa le maʻi, ua lē sosolo i le paʻu, e ao i le ositaulaga ona faanofoesea o ia mo isi aso e fitu.

6 “E ao i le ositaulaga ona toe vaai iā te ia i le aso lona fitu, afai ua tau vaivai le lanu o le maʻi, ma ua lē sosolo i le paʻu, e ao i le ositaulaga ona taʻu atu ua mamā o ia. O le paʻupaʻu lea. E ao ona tatā ona ofu ma mamā ai o ia. 7 Ae afai e sosolo lava le paʻupaʻu i le paʻu ae ua uma ona alu atu i le ositaulaga, ma ua uma ona taʻu atu ua mamā o ia, e ao ona ia toe alu atu i luma o le ositaulaga, 8 e ao foʻi i le ositaulaga ona vaai i ai; ma afai ua sosolo le paʻupaʻu i le paʻu, e ao i le ositaulaga ona taʻu atu ua lē mamā o ia. O le lepela lea.

9 “Afai e maua se tagata i le maʻi o le lepela, e ao ona avatu o ia i le ositaulaga. 10 E ao i le ositaulaga ona vaai i ai; ae afai ua iai se poʻu paʻepaʻe i le paʻu, ma ua liu papaʻe ai fulufulu,* ma ua tōtō aano ai le poʻu, 11 e tugā le lepela i le paʻu o lona tino; e ao i le ositaulaga ona taʻu atu ua lē mamā o ia. E lē manaʻomia ona faanofoesea o ia, auā ua lē mamā o ia. 12 Ae afai ua matuā sosolo le lepela i le paʻu, ma ua lilofia uma ai le paʻu o se tasi ua maua i le maʻi, e mai i lona ulu e oo i ona vae, i mea uma ua vaai i ai le ositaulaga; 13 ua vaai i ai le ositaulaga ma ua lilofia lona tino i le lepela, ona ia taʻu atu lea ua mamā* le tagata maʻi. Ua liu paʻepaʻe uma le lepela. Ua mamā o ia. 14 Ae o le aso e iloa ai ua tōtō aano le maʻi, ua lē mamā o ia. 15 E ao i le ositaulaga ona vaai i le tōtō aano, ma e ao ona ia taʻu atu ua lē mamā o ia, ona o le tōtō aano. O le lepela lea. 16 Ae afai foʻi ua pē le poʻu lea na tōtō aano ma ua toe liu paʻepaʻe, e ao ona ia alu atu i le ositaulaga. 17 E ao i le ositaulaga ona vaai iā te ia, ma afai ua liu paʻepaʻe le maʻi, ona taʻu atu lea e le ositaulaga, ua mamā le tagata maʻi. Ua mamā lava o ia.

18 “A faapea e oso se maʻi sua i le tino o se tasi ae ua pē, 19 ma ua oso aʻe ai se poʻu paʻepaʻe po o se ila mūmū paʻepaʻe i le mea sa iai le maʻi sua, e ao ona ia faaali atu i le ositaulaga. 20 E ao i le ositaulaga ona vaai i ai, ae afai e sosolo i le aano ma ua liu papaʻe fulufulu, e ao i le ositaulaga ona taʻu atu ua lē mamā o ia. O le maʻi lepela lea. Ua oso aʻe i le mea sa iai le maʻi sua. 21 Ae afai e vaai i ai le ositaulaga ma ua leai ni fulufulu papaʻe ua iai, ma e lē sosolo foʻi i le aano ae ua vaivai le lanu, e ao i le ositaulaga ona faanofoesea o ia mo aso e fitu. 22 Ae afai e sosolo lava i le paʻu, e ao i le ositaulaga ona taʻu atu ua lē mamā o ia. O le faamaʻi lea. 23 Ae afai ua gata le ila i lea mea ma e leʻi sosolo, o lona uiga o le mūmū lea o le maʻi sua; ma e ao i le ositaulaga ona taʻu atu ua mamā o ia.

24 “Afai e iai se maʻila i le paʻu o le tino mai i se mū i le afi, ma ua avea le tōtō aano o le maʻila ma ila e paʻepaʻe pe mūmū paʻepaʻe foʻi, 25 e ao i le ositaulaga ona vaai i ai; afai ua liu papaʻe fulufulu ua iai le ila ma ua iloa ua sosolo i le aano, o le lepela lea. Ua oso mai i le maʻila ma e ao i le ositaulaga ona taʻu atu ua lē mamā o ia. O le faamaʻi lea o le lepela. 26 Ae afai e vaai i ai le ositaulaga, ma ua leai ni fulufulu papaʻe i le ila, ma e lē o sosolo foʻi i le aano ae ua vaivai le lanu, e ao i le ositaulaga ona faanofoesea o ia mo aso e fitu. 27 E ao i le ositaulaga ona vaai iā te ia i le aso lona fitu. Afai ua sosolo lava le lepela i le aano, e ao i le ositaulaga ona taʻu atu ua lē mamā o ia. O le faamaʻi lea o le lepela. 28 Ae afai ua gata le ila i lea mea, e leʻi sosolo i le aano ma ua faasolo ina pē, o lona uiga ua oso mai le poʻu mai i le maʻila; ma e ao i le ositaulaga ona taʻu atu ua mamā o ia, auā o le mūmū lea o le maʻila.

29 “A o se tamāloa po o se fafine e oso ai le maʻi i lona ulu po o lona auvae, 30 e ao i le ositaulaga ona vaai i le maʻi; a faapea ua iloa ua sosolo i le aano, ua samasama lauulu* ma ua valavala, e ao i le ositaulaga ona taʻu atu ua lē mamā lenā tagata. O le matuā toʻulu lea o lauulu po o fulufulu. O le lepela lea o le ulu po o le auvae. 31 Ae afai e vaai le ositaulaga i le maʻi ua matuā toʻulu lauulu, ma iloa ai ua lē sosolo i le aano, ua leai foʻi ni lauulu po o ni fulufulu uliuli, e ao i le ositaulaga ona puipuia le tagata ua iai le maʻi o le matuā toʻulu o lauulu i aso e fitu. 32 E ao i le ositaulaga ona vaai i le maʻi i le aso lona fitu; ma afai ua lē sosolo le matuā toʻulu o lauulu, ua lē tutupu foʻi ni lauulu sasama, ua iloa e lē o sosolo foʻi i le aano le matuā toʻulu o lauulu, 33 e ao ona sele ese ona lauulu po o lana ʻava, ae e lē seleina le mea ua matuā toʻulu ai ona lauulu; e ao i le ositaulaga ona faanofoesea o ia mo isi aso e fitu ona o le matuā toʻulu o lauulu.

34 “E ao i le ositaulaga ona vaai i le matuā toʻulu o lauulu i le aso lona fitu; ma afai e lē sosolo i le paʻu le matuā toʻulu o lauulu, ua iloa ua lē sosolo i le aano, e ao i le ositaulaga ona taʻu atu ua mamā o ia, ma e ao ona ia tatā ona ofu ma mamā ai o ia. 35 Ae afai e matuā toʻulu lava lauulu ma sosolo pea lava i le paʻu ina ua uma ona taʻu atu ua mamā o ia, 36 e ao la i le ositaulaga ona toe vaai iā te ia; ae afai ua sosolo i le paʻu le matuā toʻulu o lauulu, e lē manaʻomia ona suʻesuʻe e le ositaulaga mo fulufulu po o lauulu sasama; ua lē mamā o ia. 37 Ae afai ua gata ai i inā le matuā toʻulu o lauulu, ma ua iai lauulu uliuli, ua teʻa le matuā toʻulu o lauulu. Ua mamā o ia, ma e ao i le ositaulaga ona taʻu atu ua mamā o ia.

38 “Afai e tupu ni ila i le paʻu o le tino o se tamāloa po o se fafine, o ila papaʻe, 39 e ao i le ositaulaga ona vaai i ai; ma afai o le ila i le paʻu o le tino e paʻepaʻe vaivai, e lē o se maʻi leaga. Ua tupu mai i le paʻu. E mamā o ia.

40 “Ae afai e toʻulu lauulu o se tamāloa, o le ulu tula lea. E mamā o ia. 41 Afai e toʻulu ona lauulu i lona muāulu, o le tula lea i le muāulu. E mamā o ia. 42 Ae afai e tupu se maʻi mūmū paʻepaʻe i le tula o lona tumuaʻi po o le muāulu, o le lepela lea i le tula o lona tumuaʻi po o le muāulu. 43 E ao i le ositaulaga ona vaai iā te ia; ma afai e tupu ai se maʻi mūmū paʻepaʻe i le tula o lona tumuaʻi po o lona muāulu e pei o le lepela i le paʻu o le tino, 44 o le tagata lava lea ua lepela. Ua lē mamā o ia. E ao i le ositaulaga ona taʻu atu ua lē mamā lava o ia. Ua i lona ulu lona maʻi. 45 A o le tagata lepela o lē ua iai le maʻi, e ao ona saeia ona ofu ma lē teuina lona ulu, ma e ao ona ia ufiufi i lana ʻavaaluga ma valaau atu, ‘E lē mamā, e lē mamā!’ 46 O aso uma lava ua iā te ia le maʻi, e lē mamā ai o ia. Ua lē mamā o ia. E ao ona nofo ese o ia. E nofo o ia i tua o le togālauapi.

47 “Ae afai ua tupu le lepela* i se ofu, e tusa po o se ofu fulufulu mamoe po o se ofu ʻie lino, 48 po o filo faalalava po o filo faatutū o le ʻie lino ma le ʻie fulufulu mamoe, po o le paʻu po o so o se mea e faia i le paʻu, 49 ma e tupu le mea leaga samasama meamata pe e mūmū i se ofu, po o le paʻu, po o filo faalalava po o filo faatutū, po o so o se mea e faia i le paʻu, o le mea leaga lea o le lepela, ma e ao ona faaali i le ositaulaga. 50 E ao i le ositaulaga ona vaai i le mea ua iai le mea leaga, ma tuuesea lea mea mo aso e fitu. 51 Pe a vaai o ia i le mea leaga i le aso lona fitu, ua sosolo lea mea leaga i le ofu, po o filo faalalava po o filo faatutū, po o le paʻu e faaaogā i so o se mea, o le lepela aati lea. E lē mamā. 52 E ao ona ia susunu le ofu po o filo faalalava po o filo faatutū i le ʻie fulufulu mamoe po o le ʻie lino, po o so o se mea e faia i le paʻu lea ua iai le mea leaga, auā o le lepela aati lea. E ao ona susunu i le afi.

53 “Ae afai e vaai i ai le ositaulaga, ae ua lē sosolo i ai le mea leaga i le ofu, po o filo faalalava po o filo faatutū, po o so o se mea e faia i le paʻu, 54 e ao i le ositaulaga ona faatonuina le tatāina o mea uma ua iai le mea leaga, ma e ao ona ia tuuesea ai lea mo isi aso e fitu. 55 E ao i le ositaulaga ona vaai i le mea leaga ina ua uma ona tā, afai e lē suia e ui e lē o sosolo le mea leaga, e lē mamā lava. E ao ona e susunuina i le afi. Ua vavala mai se pito i fafo po o totonu o le ofu.

56 “Ae afai ua vaai i ai le ositaulaga, ua vaivai le lanu o le mea leaga ina ua uma ona tā, e ao ona ia saeia ese le mea leaga o le ofu, po o le paʻu po o filo faalalava po o filo faatutū. 57 Ae afai o loo iai pea i le ofu po o filo faalalava po o filo faatutū, po o so o se mea e faia i le paʻu, o loo sosolo pea. E ao ona e susunuina i le afi o so o se mea ua iai le mea leaga. 58 Afai e te tāina le ofu po o filo faalalava po o filo faatutū, po o so o se mea e faia i le paʻu, ma ua alu ese le mea leaga mai i ia mea, e ao ona toe tatā; ona mamā ai lea.

59 “O le tulafono lenei i le mea leaga lea o le lepela i ofu fulufulu mamoe, po o ʻie lino, po o filo faalalava po o filo faatutū, po o so o se mea e faia i le paʻu, ina ia faailoa atu e mamā pe taʻu atu foʻi e lē mamā.”

^ Levi. 13:10 Po o “lauulu” po o le “ʻava.”


^ Levi. 13:13 Po o “lē pipisi.”


^ Levi. 13:30  Po o le “ʻava.”


^ Levi. 13:47 O le “lepela” o loo taʻua i nei fuaiupu 47-58 ma le Le 14:34-48 atonu o se ituaiga o taetaepalaloa ae e lē o le maʻi e maua ai tagata.


Levitiko  14 : 1 - 57

14 Ua toe fetalai mai Ieova iā Mose e faapea: 2 “O le tulafono lenei i le tagata lepela pe a taʻu atu ua mamā o ia, i le taimi e avatu ai o ia i le ositaulaga. 3 E ao i le ositaulaga ona alu atu i tua o le togālauapi ma e ao ona vaai i ai le ositaulaga; afai ua teʻa le maʻi lepela mai i le tagata na maua i le lepela, 4 ona faatonuina lea o ia e le ositaulaga ia ave ni manulele ola se lua e mamā, se lālā arasi, o mea ua vali mūmū sesega ma le isopo mo lona faamamāina. 5 Ona poloaʻi atu lea o le ositaulaga ia fasia se manulele i luga o le tanoa omea ua iai vai mai i le vaipuna. 6 A o le manulele o loo ola e na te avatu ma le lālā arasi, o le mea ua vali mūmū sesega, ma le isopo ma lolō ia mea ma le manulele o loo ola i le toto o le manulele lea na fasia i luga o le vai mai i le vaipuna. 7 E ao ona ia sausau faafitu i luga o lē o loo faamamāina mai i le lepela, e ao foʻi ona ia taʻu atu ua mamā o ia, ma e na te auina atu le manulele o loo ola i le fanua.

8 “E ao i lē o loo faamamāina ona tatā ona ofu, ia tafi ona fulufulu uma ma tāʻele i le vai, ona mamā ai lea, mulimuli ane ona sau ai lea o ia i le togālauapi. Ae e ao ona ia nofo i fafo o lona faleʻie i aso e fitu. 9 A oo i le aso lona fitu, e ao ona tafi ona lauulu uma i lona ulu, ma lana ʻava, ma ona fulufulu mata. E ao ona ia tafi i ona fulufulu uma, ma tatā ona ofu, ma tāʻele lona tino i le vai; ona mamā ai lea o ia.

10 “O le aso lona valu e na te ave ai ni tamaʻi mamoe poʻa se lua e matuā lelei lava, o se tamaʻi mamoe fafine e matuā lelei lava e faatoʻā atoa le tausaga, o le tolu vaesefulu o le efa o le falaoamata lelei ua iai sina suāuu, e fai ma taulaga i meaʻai, ma le fua e tasi o le loka* o le suāuu; 11 e ao i le ositaulaga o lē na te taʻu atu ua mamā o ia, ona avatu lē o loo faamamāina ma ia mea i luma o Ieova, i le faitotoʻa o le faleʻie o le feiloaʻiga. 12 E ave e le ositaulaga le tamaʻi mamoe poʻa e tasi, ma avatu e fai ai le taulaga o le nofosala, faatasi ma le fua e tasi o le loka o le suāuu, ma lūlū i le isi itu ma le isi itu, e fai ma taulaga lūlū i luma o Ieova. 13 E ao ona ia fasi le tamaʻi mamoe poʻa i le nofoaga e masani ona fasi ai manu mo taulaga o agasala ma le taulaga mū i se nofoaga paia, auā e pei ona fai ma le ositaulaga le taulaga o agasala, e faapena foʻi le taulaga o le nofosala. O le mea lea e sili ona paia.

14 “Ona ave lea e le ositaulaga sina toto o le taulaga o le nofosala, ma e tuu e le ositaulaga i le lautaliga o le taliga taumatau o lē o loo faamamāina, i luga foʻi o le limamatua o lona lima taumatau, ma le vaematua o lona vae taumatau. 15 E ao i le ositaulaga ona ave sina vaega o le fua o le loka o le suāuu, ma sasaa i luga o le alofilima o lona lima tauagavale. 16 E ao i le ositaulaga ona fufui le tamatamaʻilima o lona lima taumatau i le suāuu ua i le alofilima o lona lima tauagavale, ma sausau faafitu i lona tamatamaʻilima le suāuu i luma o Ieova. 17 A o le suāuu ua totoe i le alofilima o le ositaulaga, e na te tuuina sina vaega i le lautaliga o le taliga taumatau o lē o loo faamamāina, i luga o le limamatua o lona lima taumatau, i luga o le vaematua o lona vae taumatau, ma i luga o le toto o le taulaga o le nofosala. 18 A o le suāuu ua totoe i le alofilima o le ositaulaga, e na te tuuina i luga o le ulu o lē o loo faamamāina, ma e faia e le ositaulaga le togisala mo ia i luma o Ieova.

19 “E osi e le ositaulaga le taulaga o agasala ma fai le togisala mo lē o loo faamamāina mai i lona tulaga lē mamā, ae mulimuli ane e na te fasi le manu e fai ai le taulaga mū. 20 E ao i le ositaulaga ona fai le taulaga mū ma le taulaga i meaʻai i luga o le fata faitaulaga, ma e faia e le ositaulaga le togisala mo ia; ona mamā ai lea o ia.

21 “Ae afai e lē tagolima o ia ma lē gafatia ia mea, e ao ona ia ave se tamaʻi mamoe poʻa e fai ma taulaga o le nofosala, ina ia lūlūina e fai ai le togisala mo ia, atoa ma le tasi vaesefulu o le efa o le falaoamata lelei ua iai sina suāuu e fai ma taulaga i meaʻai, ma le fua o le loka o le suāuu, 22 ma manutagi e lua po o tamaʻi lupe e lua e tusa ma mea e gafatia e ia, e ao ona fai le tasi o le taulaga o agasala, a o le isi e fai ma taulaga mū. 23 O le aso lona valu e ao ona ia aumai ai ia mea i le ositaulaga i le faitotoʻa o le faleʻie o le feiloaʻiga, i luma o Ieova ina ia taʻu atu ai ua mamā o ia.

24 “E ao i le ositaulaga ona ave le tamaʻi mamoe poʻa o le taulaga o le nofosala ma le fua o le loka o le suāuu, e ao foʻi ona ia lūlū ia mea i le isi itu ma le isi itu e fai ma taulaga lūlū i luma o Ieova. 25 E na te fasia le tamaʻi mamoe poʻa o le taulaga o le nofosala, ona ave lea e le ositaulaga sina toto o le taulaga o le nofosala, ma tuu i le lautaliga o le taliga taumatau o lē o loo faamamāina, i luga foʻi o le limamatua o lona lima taumatau, ma le vaematua o lona vae taumatau. 26 E liligi foʻi e le ositaulaga sina suāuu i le alofilima o lona lima tauagavale. 27 E ao i le ositaulaga ona sausau faafitu i luma o Ieova i le tamatamaʻilima o lona lima taumatau sina vaega o le suāuu ua i le alofilima o lona lima tauagavale. 28 E tuu e le ositaulaga sina vaega o le suāuu ua i lona alofilima i luga o le lautaliga o le taliga taumatau o lē o loo faamamāina, i luga o le limamatua o lona lima taumatau, i luga o le vaematua o lona vae taumatau, ma i luga o le mea ua iai le toto o le taulaga o le nofosala. 29 A o le suāuu ua totoe i le alofilima o le ositaulaga, e na te tuuina i luga o le ulu o lē o loo faamamāina, ina ia faia ai le togisala mo ia i luma o Ieova.

30 “E fai taulaga le ositaulaga i le manutagi e tasi po o le tamaʻi lupe lea ua ia gafatia, 31 o le tasi o ia mea ua ia gafatia e fai ai le taulaga o agasala, a o le isi e fai ai le taulaga mū faatasi ma le taulaga i meaʻai; ma e ao i le ositaulaga ona faia le togisala mo lē o loo faamamāina i luma o Ieova.

32 “O le tulafono lenei mo lē na maua i le maʻi o le lepela, ae na te lē gafatia mea e tatau mo le taʻuina atu ua mamā o ia.”

33 Ona fetalai mai lea o Ieova iā Mose ma Arona e faapea: 34 “Afai tou te ō atu i le atunuu o Kanana, lea ou te avatu iā te outou e fai mo o outou laufanua, ma ou tuuina le mea leaga o le lepela i se fale i le atunuu lea e fai mo outou, 35 e ao i lē e ona le fale ona alu atu i le ositaulaga ma taʻu atu e faapea, ‘Ua iai se pisia i le puipui o loʻu fale, e foliga mai o le mea leaga lea o le lepela.’ 36 E ao i le ositaulaga ona avatu faatonuga iā i latou e laʻu ese mea mai i le fale a o leʻi alu atu o ia e vaai i le mea leaga, ina neʻi taʻu lē mamā uma ai mea ua i le fale; a mavae lea ona sau lea o le ositaulaga e vaai i le fale. 37 Pe a sau o ia e vaai i le mea leaga, ma afai o loo iai i puipui o le fale le mea leaga, o omoomo ia e samasama lanu meamata pe mūmū, ma iloa atu ua ati ia mea i le puipui, 38 e ao i le ositaulaga ona ia ulufafo mai i le fale ma pupuni le fale i aso e fitu.

39 “E ao i le ositaulaga ona toe foʻi i le aso lona fitu ma vaai i ai; afai ua sosolo le mea leaga i puipui o le fale, 40 ona avatu lea e le ositaulaga o faatonuga iā i latou e aveese maa ia ua iai le mea leaga, ma e ao ona latou tiaʻi i se nofoaga lē mamā i tua o le aai. 41 E na te faatonuina le valuina ese o le omea i puipui i totonu o le fale, ma e ao ona latou tiaʻi le omea na faapipii ai maa ua latou aveesea, i se nofoaga lē mamā i tua o le aai. 42 E ao ona latou ave isi maa ma tuu i tulaga o maa ua aveese, ma e na te ave foʻi isi paluga o omea ma faasimā ai le fale.

43 “Afai e toe tupu le mea leaga ma ua tupu i le fale ina ua uma ona aveese maa, ma ua uma foʻi ona aveese le omea na faapipii ai maa mai i le fale ma toe faasimā ai, 44 e ao i le ositaulaga ona alu atu i totonu ma vaai i ai; afai ua sosolo le mea leaga i le fale, o le lepela aati lea i le fale. Ua lē mamā ai. 45 E ao ona ia tala i lalo le fale, o ona maa, o laupapa, o omea uma, ma e ao ona avatu i se nofoaga lē mamā i tua o le aai. 46 A o se tasi e alu atu i le fale i aso ua pupuni ai, e lē mamā o ia seʻia oo i le afiafipō; 47 o se tasi foʻi e taoto i le fale e ao ona tatā ona ofu, ma o so o se tasi e ʻai i le fale e ao ona tatā ona ofu.

48 “Ae afai e alu atu lava le ositaulaga ma vaai i ai, o lea ua lē sosolo le mea leaga i le fale ina ua uma ona faasimā, e ao i le ositaulaga ona taʻu atu ua mamā le fale, auā ua teʻa le mea leaga. 49 Ina ia faamamā le fale e tusa ai ma le tulafono, e ao ona ia avatu ni manulele se lua, se lālā arasi, o mea ua vali mūmū sesega ma le isopo. 50 E fasia e le ositaulaga le isi manulele i luga o le tanoa omea ua iai vai mai i le vaipuna. 51 E ao ona ia avatu le lālā arasi, o le isopo, o le mea ua vali mūmū sesega, ma le manulele o loo ola, ma lolō ia mea i le toto o le manulele na fasia, ma i le vai mai i le vaipuna, e ao ona ia sausau ai faafitu agaʻi i le fale. 52 E ao ona ia faamamā le fale e tusa ma le tulafono i le toto o le manulele, ma le vai mai i le vaipuna, o le manulele o loo ola, o le lālā arasi, o le isopo ma le mea ua vali mūmū sesega. 53 E na te auina atu foʻi le manulele o loo ola i fafo o le aai i le fanua, ma e na te faia le togisala mo le fale; ona mamā ai lea.

54 “O le tulafono lenei e tusa ai ma maʻi lepela uma, ma le matuā toʻulu o lauulu po o fulufulu 55 e tusa ai foʻi ma le lepela o i le ofu ma le fale, 56 e tusa ai foʻi ma le poʻu, o le paʻupaʻu ma le ila, 57 ina ia avatu ai faatonuga e iloa ai pe e lē mamā pe e mamā se mea. O le tulafono lea e faatatau i le maʻi o le lepela.”

^ Levi. 14:10 O le fua o le “loka” e tusa ma le 0.31 lita (0.66 paina).


Levitiko  15 : 1 - 33

15 Ua fetalai mai pea Ieova iā Mose ma Arona e faapea: 2 “Ia fai atu i le fanauga a Isaraelu, ma e ao ona oulua fai atu iā i latou, ‘Afai e sau se vavale mai i totogasā o se tane, e lē mamā lea mea. 3 E lē mamā o ia ona ua sau le vavale mai iā te ia: E tusa pe sau mai i ona totogasā, po ua punitia ona totogasā ona o le vavale ua sau ai, e lē mamā ai o ia.

4 “‘E lē mamā so o se moega e taoto ai lē ua sau ai le vavale, ma e lē mamā foʻi so o se mea e saofaʻi ai o ia. 5 O se tagata e paʻi i lona moega e ao ona tatā ona ofu ma tāʻele i le vai, ma e lē mamā o ia seʻia oo i le afiafipō. 6 O so o se tasi e nofo i luga o se mea na nofo ai lē ua sau ai le vavale, e ao ona tatā ona ofu ma tāʻele i le vai, ma e lē mamā o ia seʻia oo i le afiafipō. 7 O so o se tasi e paʻi i le tino o lē ua sau ai le vavale, e ao ona ia tatā ona ofu ma tāʻele i le vai, ma e lē mamā o ia seʻia oo i le afiafipō. 8 Ae afai e feanu se tasi o lē ua sau ai le vavale i se tasi e mamā, e ao ona ia tatā ona ofu ma tāʻele i le vai, ma e lē mamā o ia seʻia oo i le afiafipō. 9 E lē mamā foʻi so o se nofoa o se manu na tiʻetiʻe ai lē ua sau ai le vavale. 10 O se tasi e paʻi i se mea na nofo ai o ia, e lē mamā seʻia oo i le afiafipō; o lē na te aveina na mea e ao ona tatā ona ofu ma tāʻele i le vai, ma e lē mamā o ia seʻia oo i le afiafipō. 11 O se tasi foʻi e paʻi i ai lē ua sau ai le vavale ae e leʻi fufuluina ona lima i le vai, e ao ona tatā ona ofu ma tāʻele i le vai, ma e lē mamā o ia seʻia oo i le afiafipō. 12 Afai e paʻi lē ua sau ai le vavale i se tanoa omea, e ao ona nutililiia; ma po o se tanoa laau, e ao ona fufulu i le vai.

13 “‘Afai ua uma ona sau o le vavale o lea tane, e ao ona ia faitau aso e fitu mo lona faamamāina, ona ia tatā lea o ona ofu ma tāʻele i le vaitafe; ona mamā ai lea o ia. 14 I le aso lona valu, e tatau ona ia ave mo ia ni manutagi se lua po o ni tamaʻi lupe se lua, ma e ao ona ia alu i luma o Ieova i le faitotoʻa o le faleʻie o le feiloaʻiga, ma avatu ai i le ositaulaga. 15 E osi e le ositaulaga le taulaga i ia mea, o le tasi mo le taulaga o agasala, a o le isi mo le taulaga mū; e fai e le ositaulaga le togisala mo ia i luma o Ieova, ona o le vavale ua sau mai iā te ia.

16 “‘Afai e sau le sua o se tane, e ao ona tāʻele lona tino atoa i le vai ma e lē mamā o ia seʻia oo i le afiafipō. 17 O se ofu foʻi po o so o se paʻu e alu i ai le sua, e ao ona tatā i le vai ma e lē mamā ai seʻia oo i le afiafipō.

18 “‘O se fafine foʻi e momoe ma se tane ma ua alu i ai le sua, e ao ona la tāʻeele i le vai ma e lē mamā ai seʻia oo i le afiafipō.

19 “‘Afai ua iai se mea ua sau mai i se fafine, ma o lenei mea e sau mai i lona tino o le toto lea, e ao ona faaauau ona lē mamā ona o lona maʻi masina i aso e fitu, o se tasi foʻi e paʻi iā te ia, e lē mamā ai seʻia oo i le afiafipō. 20 O se mea e taoto ai o ia, e lē mamā ona o lona maʻi masina, ma o mea uma lava e saofaʻi ai o ia, e lē mamā. 21 O se tasi e paʻi i lona moega, e ao ona tatā ona ofu ma tāʻele i le vai, ma e lē mamā o ia seʻia oo i le afiafipō. 22 O se tasi foʻi e paʻi i se mea na nofo ai o ia, e ao ona tatā ona ofu ma tāʻele i le vai, ma e lē mamā o ia seʻia oo i le afiafipō. 23 Afai na nofo le fafine i luga o le moega po o se isi lava mea ae paʻi atu i ai le tane, e lē mamā o ia seʻia oo i le afiafipō. 24 Pe afai e feusuaʻi lava le tane ma le fafine, ae alu ai le toto o lona maʻi masina ma oo atu i le tane, e lē mamā le tane i aso e fitu, atoa foʻi ma so o se moega e taoto ai o ia.

25 “‘Afai e alu le toto o se fafine mo le tele o aso ae lē o le taimi lea mo lona maʻi masina, pe afai foʻi e umi ona alu lona maʻi masina lea e lē mamā ai o ia, e pei o aso uma e alu ai lona toto, e faapea foʻi aso o lona maʻi masina, e lē mamā ai o ia. 26 O se moega e taoto ai o ia i aso o loo alu ai lona toto ae e lē o le taimi lea e alu ai, o le a pei lava o le moega i le taimi o lona maʻi masina, ma o so o se mea e saofaʻi ai o ia e lē mamā, e pei ona lē mamā o ia i le taimi o lona maʻi masina. 27 O se tasi e paʻi i ia mea e lē mamā ai, ma e ao ona ia tatā ona ofu ma tāʻele i le vai, ma e lē mamā o ia seʻia oo i le afiafipō.

28 “‘Ae afai ua uma le alu o lona toto ae e lē o le taimi lea e alu ai, e ao ona ia faitau aso e fitu mai i le aso na uma ai, a mavae lea ona mamā ai lea o ia. 29 I le aso lona valu, e tatau ona ia ave mo ia ni manutagi se lua po o ni tamaʻi lupe se lua, ma e ao ona ia avatu ai i le ositaulaga i le faitotoʻa o le faleʻie o le feiloaʻiga. 30 E osi e le ositaulaga le taulaga o agasala i le tasi manulele a o le isi e fai ai le taulaga mū; e fai e le ositaulaga le togisala mo ia i luma o Ieova, ona o le alu o lona toto ae e lē o le taimi lea e alu ai ma e lē mamā ai o ia.

31 “‘E ao ona oulua vāai ua taumamao le fanauga a Isaraelu mai i mea e lē mamā ai i latou, ina neʻi latou feoti ona ua lē mamā, auā ua latou faaleagaina loʻu faleʻie paia, lea e iai i le mea o loo latou nonofo ai.

32 “‘O le tulafono lenei e faatatau i le tane ua sau le vavale mai iā te ia, ma le tane e sau ai le sua mai iā te ia, ma ua lē mamā ai o ia; 33 ma le fafine ua lē mamā ona o lona maʻi masina, ma so o se tasi e sau se mea mai i lona tino e tusa lava po o le tane po o le fafine, po o se tamāloa ua feusuaʻi ma se fafine ua lē mamā.’”

Levitiko  16 : 1 - 34

16 Ua fetalai mai Ieova iā Mose ina ua mavae le feoti o atalii e toʻalua o Arona, i lo la faalatalata atu iā Ieova ae e lē tusa ai, ma ua la feoti ai. 2 Ona fetalai mai ai lea o Ieova iā Mose: “Ia e fai atu iā Arona lou uso, e lē tatau ona alu atu o ia i so o se taimi i le mea paia i le isi itu o le ʻie puipui, i luma o le ufiufi lea o loo i luga o le Atolaau, ina neʻi oti ai o ia; auā ou te iai i le ao i luga o le ufiufi.

3 “E ao iā Arona ona ulufale i le mea paia faatasi ma mea nei: o se tamaʻi povi poʻa mo le taulaga o agasala, ma se mamoe poʻa mo le taulaga mū. 4 E ao ona ia ofu i le ofu talaloa lino paia, ma le ofuvae lino e ufiufi ai lona tino, ia fusi foʻi o ia i le fusi ʻie ua fai i le ʻie lino, ma sai lona ulu i le pulou lino. O ofu paia ia. E ao ona tāʻele lona tino i le vai, ona ofu ai lea.    

5 “E ao ona ia aumai mai i le faapotopotoga o le fanauga a Isaraelu o ni tamaʻi ʻoti poʻa se lua mo le taulaga o agasala, ma se mamoe poʻa mo le taulaga mū.

6 “E aumaia e Arona le povi poʻa o le taulaga o agasala mo ia lava, ma na te faia le togisala mo ia ma lona aiga atoa.

7 “E ao ona ia ave ʻoti e lua ma faatutū i luma o Ieova, i le faitotoʻa o le faleʻie o le feiloaʻiga. 8 E ao iā Arona ona fai le vili i ʻoti e lua, o le tasi mo Ieova a o le isi mo Asaseli. 9 E ao iā Arona ona avatu le ʻoti lea na maua mai i le vili mo Ieova, ma faia ai le taulaga o agasala. 10 A o le ʻoti na maua mai i le vili mo Asaseli e tatau ona tuu pea e ola i luma o Ieova e faamagalo ai agasala, ma ia tuu atu le ʻoti mo Asaseli e alu i le toafa.

11 “E ao iā Arona ona aumaia le povi poʻa o le taulaga o agasala, lea ua fai mo ia ma faia ai le togisala mo ia ma lona aiga atoa; e ao foʻi ona ia fasia le povi poʻa o le taulaga o agasala, lea ua fai mo ia.

12 “E ao ona ia aumaia le ipu e mū ai mea manogi, ua tumu i malala ola mai i le fata faitaulaga i luma o Ieova, ma ua faatumu ona lima i mea manogi lelei, e ao foʻi ona ia avatu ia mea i le isi itu o le ʻie puipui. 13 E ao foʻi ona ia tuuina mea manogi i malala ola i luma o Ieova, ma e ao ona lilofia le ufiufi o le Atolaau, lea ua i luga o le Atolaau o le Feagaiga, i le asu o le mea manogi, ina neʻi oti ai o ia.

14 “E ao ona ia ave se vaega o le toto o le povi poʻa ma sausau i lona tamatamaʻilima i luma o le ufiufi i le itu i sasaʻe, e ave foʻi se vaega o le toto ma sausau faafitu i lona tamatamaʻilima i luma o le ufiufi.

15 “E ao ona ia fasia le ʻoti o le taulaga o agasala, lea ua fai mo le nuu, e ao foʻi ona ia avatu lona toto i le isi itu o le ʻie puipui, ma faia ai le mea lava e tasi i lona toto lea na ia faia foʻi i le toto o le povi poʻa; e na te sausau ai i luma o le ufiufi.

16 “E ao ona ia faia le togisala mo le mea paia. E ao ona ia faia faapea ina neʻi leaga le mea paia i le lē mamā, ona o fouvalega ma agasala a le fanauga a Isaraelu. E ao foʻi ona ia faia faapea i le faleʻie o le feiloaʻiga, lea ua iai i le mea e nonofo ai i latou o ē e lē mamā.

17 “E lē tatau ona iai se tagata i totonu o le faleʻie o le feiloaʻiga pe a ulu atu o ia e faia le togisala i le mea paia seʻia toe ulufafo o ia; e na te faia le togisala mo ia lava ma lona aiga atoa ma le faapotopotoga uma o Isaraelu.

18 “E alu foʻi o ia i fafo i le fata faitaulaga lea ua i luma o Ieova ma fai ai le togisala mo le fata faitaulaga, e na te ave se vaega o le toto o le povi poʻa, ma se vaega o le toto o le ʻoti ma nini ai seu ia soo ai le fata faitaulaga. 19 E ao foʻi ona ia sausau faafitu i ona luga sina vaega o le toto i lona tamatamaʻilima ma faamamā ai, ma faapaia ai, mai i le lē mamā o le fanauga a Isaraelu.

20 “Pe a uma ona ia faia le togisala mo le mea paia, ma le faleʻie o le feiloaʻiga, ma le fata faitaulaga, ona aumaia ai lea e ia o le ʻoti ola. 21 E ao iā Arona ona faaee foʻi ona lima uma i luga o le ulu o le ʻoti ola ma taʻu atu mea sesē uma a le fanauga a Isaraelu, ma a latou fouvalega uma, ma a latou agasala uma, ma e faaee e ia mea uma i luga o le ulu o le ʻoti ma tuu atu le ʻoti e alu i le toafa e ala i le tagata ua tofia. 22 E na te tuu atu le ʻoti e alu ma e ao ona tauave e le ʻoti a latou agasala uma i le toafa.

23 “E tatau iā Arona ona ulu atu i le faleʻie o le feiloaʻiga, ona tatala ese lea o le ofu lino na ofu ai ina ua ulu atu i totonu o le mea paia, ma e ao ona ia tuu ai i inā. 24 E ao ona tāʻele lona tino i le vai i se mea paia, ma ofu ona ofu ona sau ai lea i fafo, ma faia le taulaga mū mo ia lava ma le taulaga mū mo le nuu, ma faia ai le togisala mo ia lava atoa ma le nuu. 25 E na te susunuina le gaʻo o le taulaga o agasala i luga o le fata faitaulaga.

26 “A o lē na tuu atu le ʻoti e alu mo Asaseli, e ao ona ia tatā ona ofu ma tāʻele lona tino i le vai, a mavae lenā ona sau lea i le togālauapi.

27 “Peitaʻi o le a ave le povi poʻa o le taulaga o agasala ma le ʻoti o le taulaga o agasala, o le toto o ia manu na ave i le mea paia e fai ai le togisala, i tua o le togālauapi; ma susunu paʻu, o aano ma otaota o ia manu i le afi. 28 E ao i lē na susunuina ia manu ona tatā ona ofu, ma tāʻele lona tino i le vai, a mavae lenā ona sau lea i le togālauapi.

29 “O le tulafono lea mo outou mo se taimi umi: I le masina lona fitu, i le aso sefulu o le masina, e ao ona outou faapuapuagatia* iā te outou ma aua tou te faia ni galuega, e tusa lava po o le tagatānuu po o se tagata ese lea e aumau iā te outou. 30 Auā e faia ai le togisala mo outou i lea aso ina ia taʻu atu ai ua mamā outou. E tou te mamā ai i luma o Ieova mai i a outou agasala uma. 31 O le sapati mo outou e mālōlō ai, e ao ona outou faapuapuagatia ai outou. O le tulafono lea mo se taimi umi.

32 “O le ositaulaga, o lē o le a faauuina ma tuu atu i ai le pule,* e auauna o se ositaulaga, e suitulaga i lona tamā, e ao ona ia faia le togisala ma ofu i ofu lino. O ofu paia ia. 33 E ao ona ia faia le togisala mo le mea e sili ona paia, e fai foʻi e ia le togisala mo le faleʻie o le feiloaʻiga, ma le fata faitaulaga; ma faia le togisala mo le ʻauositaulaga ma tagata uma o le faapotopotoga. 34 E fai lea ma tulafono iā te outou mo se taimi umi, ina ia faatasi ai ona faia i le tausaga le togisala mo le fanauga a Isaraelu ona o a latou agasala.”

Ua ia faia foʻi e pei lava ona poloaʻi mai ai Ieova iā Mose.

^ Levi. 16:29 E ono faasino atu i le anapogi ma isi faasāsāaga faapea.


^ Levi. 16:32 I le gagana Eperu, “ia faatumu le lima i le pule” ma e faasino atu i le tuu atu o le pule atoa i lima o ē e auauna o ni ositaulaga.


Levitiko  17 : 1 - 16

17 Ua fetalai mai foʻi Ieova iā Mose e faapea: 2 “Ia e fai atu iā Arona ma ona atalii, atoa ma le fanauga uma a Isaraelu, ia e faapea atu iā i latou, ‘O le mea lenei na poloaʻi mai ai Ieova:

3 “ʻ“O so o se tagata o le nuu o Isaraelu na te fasi se povi poʻa, po o se tamaʻi mamoe poʻa, po o se ʻoti i le togālauapi pe fasi foʻi i fafo o le togālauapi, 4 ae e lē aumaia i le faitotoʻa o le faleʻie o le feiloaʻiga, ina ia avatu e fai ma taulaga iā Ieova i luma o le faleʻie paia o Ieova, e nofosala lea tagata i le toto. Ua ia faamasaatoto, ma e ao ona fasiotia o ia, 5 ina ia aumaia e le fanauga a Isaraelu a latou taulaga ia ua masani ona latou faia i le laufanua, ma e ao ona latou aumai iā Ieova i le faitotoʻa o le faleʻie o le feiloaʻiga i le ositaulaga, ma e ao ona latou avatu ia taulaga e fai ma taulaga faifaatasi iā Ieova. 6 E ao i le ositaulaga ona sausau le toto i luga o le fata faitaulaga o Ieova i le faitotoʻa o le faleʻie o le feiloaʻiga, ma susunu ai le gaʻo e fai ma mea e manogi e faamalieina ai Ieova. 7 E lē tatau ona latou toe faia a latou taulaga i temoni* o ē ua latou faitaaga faatasi i ai. E fai lenei mea ma tulafono iā te outou mo se taimi umi, i o outou tupulaga o loo mulimuli mai.”’

8 “E te fai atu foʻi iā i latou, ‘O so o se tasi o le nuu o Isaraelu, po o se tagata ese lea e aumau iā te outou, e na te faia se taulaga mū po o se isi taulaga 9 ae e lē aumaia i le faitotoʻa o le faleʻie o le feiloaʻiga e avatu ai iā Ieova, e tatau ona fasiotia lea tagata.

10 “‘O so o se tasi o le nuu o Isaraelu po o se tagata ese lea e aumau iā te outou na te ʻaina so o se toto, ou te teena lea tagata ua ʻai i le toto, ma ou te fasiotia o ia. 11 Auā o le ola o le meaola ua iai i lona toto, ma ua ou tuuina le toto i luga o le fata faitaulaga mo outou e fai ai le togisala mo o outou ola, auā o le toto e fai ai le togisala ona ua iai le ola i le toto. 12 O le mea lea, ua ou fai atu ai i le fanauga a Isaraelu: “Aua lava neʻi ʻai se tasi o outou i le toto ma aua foʻi neʻi ʻai ai se tagata ese o aumau iā te outou i le toto.”

13 “‘O so o se tasi o le fanauga a Isaraelu, po o se tagata ese o aumau iā te outou e alu e tulimanu ma maua se manu o le vao, po o se manulele e ʻaina, e ao ona ia faaalu lona toto ma tanu i le eleele. 14 Auā o le ola o ituaiga uma o meaola, o lona toto lea, ua iai le ola i le toto. O le mea lea, ua ou fai atu ai i le fanauga a Isaraelu: “Aua tou te aai i le toto o ituaiga uma o meaola, auā o le ola o so o se ituaiga o meaola, o lona toto lea. E fasiotia so o se tasi e ʻai ai.” 15 O so o se tasi e ʻai i le aano o se manu ua mate fua po o se manu ua saeia e se manu o le vao, e tusa po o se tagatānuu po o se tagata ese ua aumau iā te outou, e ao ona ia tatā ona ofu, ma tāʻele i le vai, ma e lē mamā o ia seʻia oo i le afiafipō; ona mamā ai lea o ia. 16 Ae afai e na te lē tatāina ona ofu ma e lē tāʻele lona tino, e ao ona ia tali atu mo lana mea sesē.’”

^ Levi. 17:7 I le gagana Eperu, “O temoni e foliga e pei o ni ʻoti.” Atonu na manatu i latou na tapuaʻi i ai o ni meaola taufulufulua ma na foliga e pei o ni ʻoti poʻa.


Levitiko  18 : 1 - 30

18 Ua toe fetalai mai Ieova iā Mose e faapea: 2 “Ia e fai atu i le fanauga a Isaraelu, ma ia e fai atu iā i latou, ‘O aʻu o Ieova o lo outou Atua. 3 O mea ua faia i le atunuu o Aikupito lea na outou nonofo ai, aua neʻi outou faia faapea; o mea ua faia i le atunuu o Kanana lea ou te avatu i ai outou, aua neʻi outou faia faapea; aua neʻi outou mulimuli i a latou tulafono. 4 Ia outou usiusitaʻi i iʻuga o aʻu faamasinoga, ia outou tausi foʻi ma mulimuli i aʻu tulafono. O aʻu o Ieova o lo outou Atua. 5 E ao ona outou tausia aʻu tulafono ma iʻuga o aʻu faamasinoga, pe afai e faia e se tagata, ia ola ai o ia e tusa ma nei mea. O aʻu o Ieova.

6 “‘Aua lava neʻi faalatalata atu outou, o so o se tane mai iā te outou, ina ia faatelenoa* le tino o se tasi o lona aiga vavalalata. O aʻu o Ieova. 7 Aua neʻi e faatelenoa i lou tamā po o lou tinā. O ia o lou tinā. Aua neʻi e faatelenoa iā te ia.

8 “‘Aua neʻi e faatelenoa le avā a lou tamā. E faalumaina ai lou tamā.

9 “‘O le telenoa o lou tuafafine, o le afafine o lou tamā, po o le tama teine a lou tinā, e tusa lava pe na fanau i le aiga e tasi pe leai, aua lava neʻi e faatelenoa iā te ia.

10 “‘O le telenoa o le afafine o lou atalii, po o le tama teine a lou afafine, aua lava neʻi e faatelenoa se isi o i laʻua, auā e faalumaina ai oe.

11 “‘O le telenoa o le tama teine a le avā a lou tamā, o lē na fanau mai i lou tamā, o lou tuafafine o ia, aua lava neʻi e faatelenoa iā te ia.

12 “‘Aua lava neʻi e faatelenoa le tuafafine o lou tamā. O ia o le toto ma aano o lou tamā.

13 “‘Aua lava neʻi e faatelenoa le uso o lou tinā, auā o ia o le toto ma aano o lou tinā.

14 “‘Aua lava neʻi e faalumaina le uso o lou tamā, i lou faalatalata atu i lana avā ina ia faatelenoa iā te ia. O ia o le tuafafine o lou tamā.

15 “‘Aua lava neʻi e faatelenoa le avā a lou atalii. O ia o le avā a lou atalii. Aua neʻi e faatelenoa iā te ia.

16 “‘Aua lava neʻi e faatelenoa le avā a lou uso. Auā e faalumaina ai lou uso.

17 “‘Afai e te faaipoipo i se fafine, aua lava neʻi e feusuaʻi ma lana tama teine. Aua neʻi fai ma au avā le afafine o lana tama tama, ma le tama teine a lana tama teine, ma e faatelenoa iā te ia. O ou toto ma aano i latou. O se amioga matagā lenā.

18 “‘Aua neʻi e faaipoipo i le uso o lau avā e faatigā ai iā te ia, ma e feusuaʻi ai ma ia, a o ola pea lau avā.

19 “‘Aua lava neʻi e faatelenoa se fafine a o lē mamā o ia i lona maʻi masina.

20 “‘Aua lava neʻi e faamatuu atu lou sua i le avā a lau uō, ma lē mamā ai.

21 “‘Aua lava neʻi e tuuina atu* se tasi o lau fanau iā Moloka. Aua neʻi e faalumaina le suafa o lou Atua i lenā mea. O aʻu o Ieova.

22 “‘Aua lava neʻi lua momoe ma se tane e pei ona lua momoe ma se fafine. O se mea e matuā inosia lea.

23 “‘Aua lava neʻi e faamatuu atu lou sua i so o se manu ma lē mamā ai, e lē tatau i se fafine ona tū atu i luma o se manu ina ia la feusuaʻi. Ua solia ai le tū ua masani ai.

24 “‘Aua neʻi lē mamā outou i so o se tasi o nei mea, auā o mea ia ua lē mamā ai nuu ia ou te tuliesea mai i o outou luma. 25 O le mea lea, ua lē mamā ai le laueleele, ma ou te faasalaina ai ona o lana agasala, ma e luai mai e le laueleele ē o loo nonofo ai. 26 E ao ona outou tausia aʻu tulafono ma iʻuga o aʻu faamasinoga, ma aua lava neʻi outou faia se tasi o ia mea e inosia, e tusa lava po o se tagatānuu, po o se tagata ese ua aumau iā te outou. 27 Auā o mea inosia uma nei ua faia e tagata o le laueleele o ē ua muamua nonofo i lo outou, ua lē mamā ai le laueleele. 28 Ona e tou te leʻi faaleagaina le laueleele, e lē luai mai ai outou e le laueleele, e pei o le a luai mai e le laueleele o nuu ia ua muamua nonofo ai i lo o outou. 29 Afai e faia e se tasi se mea o ia mea inosia uma, o le a fasiotia i latou uma ua faia ia mea. 30 E ao ona outou tausia la outou matafaioi iā te aʻu, ma aua neʻi faia so o se tū e inosia, lea ua faia e nisi na muamua atu iā te outou, neʻi lē mamā ai outou ona o ia mea. O aʻu o Ieova o lo outou Atua.’”

^ Levi. 18:6 E foliga mai e faatatau atu i feusuaʻiga.


^ Levi. 18:21 Atonu na aofia ai i lenei mea le tuuina atu o se tasi o le fanau e osi ai le taulaga.


Levitiko  19 : 1 - 37

19 Ua toe fetalai mai Ieova iā Mose e faapea: 2 “Ia e fai atu i le faapotopotoga atoa o le fanauga a Isaraelu, ia e faapea atu iā i latou, ‘E ao ona paia outou, auā o aʻu o Ieova o lo outou Atua, e paia lava aʻu.

3 “‘Ia taʻitasi outou ma mataʻu i lona tinā ma lona tamā ma e ao ona outou tausia oʻu sapati. O aʻu o Ieova o lo outou Atua. 4 Aua tou te liliu atu i atua e lē aogā ma aua neʻi outou faia mo outou ni atua uʻamea. O aʻu o Ieova o lo outou Atua.

5 “‘Afai e tou te faia se taulaga iā Ieova, o se taulaga faifaatasi, e ao ona faia lea taulaga ina ia talileleia ai outou e le Atua. 6 E mafai ona outou aai i a outou taulaga i le aso ua fai ai po o le aso e sosoo ai, ae o mea e totoe i le aso lona tolu, ia susunuina i le afi. 7 Afai e ʻai lava i le aso lona tolu, o se mea matuā leaga lea. E lē taliaina lea mea. 8 O lē e ʻai ai i lea taulaga e tali atu o ia i lana agasala, auā ua ia faaleagaina se mea paia a Ieova; e fasiotia lava lea tagata.

9 “‘Pe a outou selesele fua o lo outou laueleele, e lē tatau ona e selesele uma pito o le fanua, e lē tatau foʻi ona e ao mai fatu o lau seleselega ua paʻuʻū i le eleele. 10 E lē tatau foʻi ona e ao mai mea o totoe o lou togāvine, e lē tatau ona e ao mai vine ua paʻuʻū o lou togāvine. E tatau ona e tuu ia mea mo lē ua puapuagatia ma le tagata ese e aumau. O aʻu o Ieova o lo outou Atua.

11 “‘Aua tou te gaoi, aua tou te taufaasesē, ma aua foʻi neʻi faapiʻopiʻo se tasi o outou i lona tuaoi. 12 Aua tou te tautō pepelo i loʻu igoa, neʻi outou faaleagaina le igoa o lo outou Atua. O aʻu o Ieova. 13 Aua neʻi e fai mea faapiʻopiʻo i lou uso a tagata, ma aua e te faomea. Aua neʻi e tuua le totogi o se tagata na e faafaigaluegaina mo le pō atoa seʻia oo i le taeao.

14 “‘Aua e te fetuu i le tagata logonoa, aua e te tuu se mea i luma e faalavelave ai i le tagata tauaso; ae ia e mataʻu i lou Atua. O aʻu o Ieova.

15 “‘Aua tou te faia faamasinoga lē tonu. Aua e te faaʻauʻau atu i lē ua faatauvaa, ma aua e te faasili le tagata mauʻoa. E ao ona e faamasino ma le tonu lou tuaoi.

16 “‘Aua e te fealuaʻi solo i lou nuu e faia ai ni tala taufaaleaga. Aua neʻi e lamalama i se mea e aveesea ai le ola o lou uso a tagata. O aʻu o Ieova.

17 “‘Aua e te ʻinoʻino i lou uso i lou loto. E ao ona e matuā aʻoaʻi atu i lou tuaoi, neʻi e agasala faatasi ma ia.

18 “‘Aua e te tauimasui pe ita faamoemoe i fanau a lou nuu; ia e alofa atu i lou uso a tagata e pei o oe lava. O aʻu o Ieova.

19 “‘Ia outou tausia aʻu tulafono: Aua e te faafeusuaʻi manu lalata o ituaiga eseese e lua. Aua e te totō fatu o ituaiga eseese e lua i lou fanua, aua foʻi e te ofu i se ofu ua lalaga i filo o ituaiga eseese e lua, e faafefiloi faatasi.

20 “‘Afai e momoe se tamāloa ma se fafine ma ua alu i ai lona sua, a o ia o se auauna fafine ua filifilia e fai ma avā a se isi tamāloa, ae e leʻi uma lava ona totogi lona tau* pe tuusaʻoloto foʻi o ia, e tatau ona faasalaina. E lē tatau ona fasiotia i laʻua, auā e leʻi tuusaʻoloto le fafine. 21 E ao i le tamāloa ona aumaia lana taulaga o le nofosala iā Ieova i le faitotoʻa o le faleʻie o le feiloaʻiga, o se mamoe poʻa e fai ai le taulaga o le nofosala. 22 E ao i le ositaulaga ona faia le togisala mo ia i le mamoe poʻa, lea e fai ai le taulaga o le nofosala i luma o Ieova ona o lana agasala na fai; ona faamagaloina ai lea o lana agasala na fai.

23 “‘Afai tou te ō atu i le laueleele, ma outou totō ai so o se laau e ʻaina, e ao foʻi ona outou manatu e lē mamā ona fua e pei o le “paʻu”* o se tane e leʻi peritomeina. E faaauau pea ona lē peritomeina iā te outou i tausaga e tolu. Aua tou te aai ai. 24 Ae i le tausaga lona fā, o le a paia ona fua uma, e avea ma taimi e matuā fiafia ai iā Ieova. 25 Ae o le tausaga lona lima tou te aai ai i ona fua, ona faateleina ai lea iā te outou o ona fua. O aʻu o Ieova o lo outou Atua.

26 “‘Aua neʻi outou aai i so o se mea faatasi ma le toto.

“‘Aua tou te saʻili i ni faailoilo o mea o le a tutupu, aua foʻi tou te faia faiga faaagaga.

27 “‘Aua tou te sele faapupuu autafa ma faataamilomilo i le isi pito o outou ulu, aua foʻi neʻi e faasaunoa* i lau pito ʻava.

28 “‘Aua tou te selei i o outou tino ona o se tasi ua oti, aua foʻi tou te tā se peʻa i o outou tino. O aʻu o Ieova.

29 “‘Aua e te faaleagaina lou afafine e ala i le faia o ia o se talitane, ina neʻi masani le atunuu i amioga faatalitane ma tumu ai le atunuu i amioga lē mamā.

30 “‘E ao ona outou tausia oʻu sapati, ma e ao ona outou matuā faaaloalo i loʻu faleʻie paia. O aʻu o Ieova.

31 “‘Aua tou te liliu atu i ē e saʻili i agaga,* aua foʻi tou te fesili atu i ē e vavalo i mea e tutupu, neʻi lē mamā ai outou ona o i latou. O aʻu o Ieova o lo outou Atua.

32 “‘Ae ia e tulaʻi i luma o ē ua ulusinā, ia e faaaloalo i le tagata ua loa le soifua, ma ia e mataʻu i lou Atua. O aʻu o Ieova.

33 “‘Afai e aumau se tagata ese faatasi ma oe i lo outou atunuu, aua neʻi outou agaleaga atu iā te ia. 34 Ia pei le tagata ese ua aumau faatasi ma outou o se tagatānuu iā te outou; ma e ao ona e alofa iā te ia e pei lava o oe iā te oe, auā na outou nonofo aumau foʻi i le atunuu o Aikupito. O aʻu o Ieova o lo outou Atua.

35 “‘Aua neʻi outou faia ni faiga faapiʻopiʻo i faamasinoga, i le fuaina o le umi o se mea, i le fuaina o le mamafa, po o le fuaina o mea faasuavaia. 36 E ao ona saʻo a outou fua faatautau, e faapea foʻi maa e fua ai le mamafa, ma e ao ona saʻo le efa ma le sinu.* O aʻu o Ieova o lo outou Atua, o lē na aumaia outou mai i le atunuu o Aikupito. 37 E tatau ona outou tausia aʻu tulafono ma iʻuga o aʻu faamasinoga uma, ma e tatau ona outou faia. O aʻu o Ieova.’”

^ Levi. 19:20 Po o lona “togiola.”


^ Levi. 19:23  O le “paʻu” lenei e faasino atu i le paʻu o totogasā o tamāloloa.


^ Levi. 19:27 E foliga mai e faatatau lenei faatonuga i ni faiga faapaupau ae e lē faapea e sā ona sele faalelei a latou ʻava.


^ Levi. 19:31 O se tagata e faaaogā e temoni e faaauala mai ai a latou valovaloga.


^ Levi. 19:36 O le efa ma le sinu ua saʻo e faasino atu i ipu e fua ai mea.


Levitiko  20 : 1 - 27

20 Ua fetalai mai foʻi Ieova iā Mose e faapea: 2 “Ia e fai atu i le fanauga a Isaraelu, ‘O so o se tasi o le fanauga a Isaraelu, ma so o se tagata ese o lē e aumau i Isaraelu, e avatu* se tasi o lana fanau iā Moloka, ia fasiotia lava o ia. E ao i tagata o le atunuu ona fetogi o ia i maa ia oti ai. 3 A o aʻu, ou te teena lenā tagata, ou te fasiotia o ia auā ua ia avatu nisi o lana fanau iā Moloka, ina ia faaleagaina ai loʻu faleʻie paia ma faalumaina ai loʻu igoa paia. 4 Afai ua loto i ai tagata o le atunuu e liliuese o latou mata mai i lenā tagata a o ia avatu nisi o lana fanau iā Moloka, ma latou lē fasiotia o ia, 5 ona ou teena lea o lenā tagata ma lona aiga, ou te fasiotia lava o ia ma i latou uma ua lē faamaoni faatasi ma ia, i le faia o le faitaaga ma Moloka.

6 “‘A o lē e liliu atu i ē e saʻili i agaga ma ē e vavalo i mea e tutupu ina ia faitaaga faatasi ai ma i latou, ou te teena lea tagata ma fasiotia o ia.

7 “‘E ao ona vavaeese outou o ni tagata mamā ma ia paia outou, auā o aʻu o Ieova o lo outou Atua. 8 Ia outou tausia aʻu tulafono ma faia. O aʻu o Ieova o lē e faapaiaina outou.

9 “‘Afai e iai se tagata e upuleaga i lona tamā ma lona tinā, e ao ona fasiotia lava o ia. O lona tamā ma lona tinā ia ua ia upuleaga i ai. Ua i ona lava luga lona toto.

10 “‘Afai e feusuaʻi se tane ma le avā a se isi tamāloa, ua mulilua o ia ma le avā a lona uso a tagata. E ao ona fasiotia lava o ia, o le tane mulilua atoa ma le fafine mulilua. 11 O le tane e momoe ma le avā a lona tamā, ua ia faalumaina ai lona tamā. E ao ona fasiotia lava i laʻua. Ua i o laʻua lava luga o la toto. 12 Afai e momoe se tane ma le avā a lona atalii, e ao ona fasiotia lava i laʻua. Ua la solia le tū e masani ai. Ua i o laʻua lava luga o la toto.

13 “‘Afai e momoe se tane ma se isi tane e pei ona momoe ma le fafine, ua la faia le mea e inosia. E ao ona fasiotia lava i laʻua. Ua i o laʻua lava luga o la toto.

14 “‘Afai e fai avā se tane i se fafine, ae toe feusuaʻi ma le tinā o le fafine, o se amioga matagā tele lea. E ao ona fasiotia o ia ma i laʻua ma susunu ai i le afi, ina ia lē faaauau ai pea ona iai amioga matagā iā te outou.

15 “‘Afai e faamatuu atu e se tane lona sua i se manu, e ao ona fasiotia lava o ia, ma e ao foʻi ona outou fasimate le manu. 16 Afai e alu atu se fafine i se manu ina ia la feusuaʻi, e ao ona fasiotia le fafine ma fasimate le manu. E ao ona fasiotia lava i laʻua. Ua i o laʻua lava luga o la toto.

17 “‘Afai e tago se tane i lona tuafafine, o le afafine o lona tamā po o le tama teine a lona tinā, ma iloa lona telenoa ma iloa foʻi e le fafine lona telenoa, o se mea e māsiasi ai. E ao ona fasiotia i laʻua i luma o tagata o lo latou nuu. Ua ia faatelenoa lona tuafafine. E tatau ona ia tali atu mo lana agasala.

18 “‘Afai e feusuaʻi se tane ma se fafine a o fai lona maʻi masina, ma ua ia faatelenoa iā te ia, ua lē amanaʻia e i laʻua le alu o lona palapala. E tatau ona fasiotia i laʻua uma.

19 “‘Aua foʻi e te faatelenoa i le uso o lou tinā ma le tuafafine o lou tamā, auā o le faatelenoa lea e le tagata i ona lava toto ma aano. E tatau ona la tali atu mo la laʻua agasala. 20 O le tane e feusuaʻi ma le avā a le uso o lona tamā, e faalumaina ai le uso o lona tamā. E ao ona la tali atu mo la laʻua agasala. E tatau ona fasiotia i laʻua ae leʻi maua ni fanau. 21 Afai e faaipoipo se tane i le avā a lona uso, o se mea e inosia lea. Ua ia faalumaina lona uso. Ia leai sa laʻua fanau.

22 “‘E ao ona outou tausia aʻu tulafono uma ma iʻuga o aʻu faamasinoga uma ma ia faia, neʻi luai mai outou e le laueleele lea ou te avatu i ai outou tou te nonofo ai. 23 Aua tou te mulimuli i tulafono a nuu ia ou te tuliesea mai i o outou luma, auā ua latou faia ia mea uma ma ua ou ʻinoʻino i ai. 24 O le mea lea ou te fai atu ai iā te outou: “E maua lava e outou lo latou laueleele, a o aʻu, ou te avatu lenei laueleele iā te outou e fai mo outou, o le laueleele o loo tafe ai le suāsusu ma le meli. O aʻu o Ieova o lo outou Atua, o lē ua vavaeeseina outou mai i isi nuu.” 25 E ao ona outou faaeseese le manu e mamā mai i le manu e lē mamā, ia faaeseese foʻi le manufelelei e lē mamā mai i le manufelelei e mamā; ma aua neʻi avea outou ma ē ua inosia ona o se manu po o se manufelelei, po o so o se mea e fealuaʻi i luga o le laueleele, ia ua ou vavaeesea mai iā te outou e ala i le taʻu atu e lē mamā ia mea. 26 E ao ona paia outou mo aʻu, auā o aʻu o Ieova, e paia lava aʻu; ua ou vavaeese outou mai i tagata e fai ma oʻu nuu.

27 “‘A o se tane po o se fafine ua iai le mana faataulāitu, po o le mana e faia ai valovaloga, ia fasiotia lava ia. E ao ona latou fetogi i latou i maa ina ia feoti ai. Ua i o latou lava luga o latou toto.’”

^ Levi. 20:2 Atonu na aofia ai i lenei mea le avatu o se tasi o le fanau e osi ai le taulaga.


Levitiko  21 : 1 - 24

21 Ua toe fetalai mai Ieova iā Mose: “Ia e fai atu i ositaulaga o atalii ia o Arona, ma e ao ona e fai atu iā i latou, ‘Aua neʻi faaleaga e se tasi o ia lava i se tagata ua oti o le nuu.* 2 E mafai ona faaleagaina o ia lava ona o se tasi o ona toto ma aano o lē e vavalalata la laʻua faiā, o lona tinā, o lona tamā, o lona atalii, o lona afafine, o lona uso, 3 ma lona tuafafine, o le teine muli e la te nonofo faatasi, o lē e leʻi nofotane, e mafai ona leaga ai o ia lava ona o lona tuafafine. 4 Aua neʻi leaga o ia lava ona o se fafine mai i ona tagata ua iai sana tane, ina ia lē faalumaina ai o ia. 5 Aua neʻi o latou sele mamā o latou ulu, aua foʻi neʻi o latou tafi pito uma o a latou ʻava, ma aua neʻi o latou selei i o latou tino. 6 E ao ona paia i latou mo lo latou Atua, ma aua neʻi o latou faalumaina le suafa o lo latou Atua, auā o i latou e faia taulaga i le afi iā Ieova, o le falaoa a lo latou Atua; e ao ona paia lava i latou. 7 Aua neʻi o latou faaipoipo atu i se fafine talitane po o se fafine ua faaleagaina lona teine muli; aua foʻi neʻi o latou faaipoipo atu i se fafine ua teteʻa ma lana tane, auā e paia le ositaulaga i lona Atua. 8 E ao ona e faapaia o ia auā e avatu e ia le falaoa a lou Atua. E tatau ona paia o ia iā te oe, auā o aʻu o Ieova, o lē ua faapaiaina outou, e paia lava aʻu.

9 “‘Afai e faaleagaina e le afafine o le ositaulaga o ia lava ina ua fai o ia ma fafine talitane, ua ia faalumaina la lona tamā. E ao ona fasiotia o ia, ma susunu i le afi.

10 “‘A o le ositaulaga sili mai i ona uso, o lē na liligi i lona ulu le suāuu e faauu ai, ma o lē na tuu atu i ai le pule* e ofu i ofu paia, aua neʻi lē teuina lona lauulu, ma aua foʻi neʻi saeia ona ofu. 11 Aua neʻi alu atu o ia i se tino oti. Aua neʻi faaleagaina o ia lava ona o lona tamā po o lona tinā. 12 Aua neʻi ulufafo atu o ia mai i le faleʻie paia ma aua foʻi neʻi faaleagaina e ia le faleʻie paia o lona Atua, talu ai ua i ona luga le faailoga o le tuuina atu, o le suāuu lea e faauuina ai a lona Atua. O aʻu o Ieova.

13 “‘Ae e ao iā te ia ona faiavā i se teine muli. 14 Aua neʻi faiavā o ia i se fafine ua oti lana tane, po o se fafine ua teteʻa ma lana tane, ma lē ua faaleagaina lona teine muli, po o se talitane, ae e ao ona ia faiavā i se teine muli mai i ona tagata. 15 Aua neʻi leaga lana fanau i le nuu ona o ia, auā o aʻu o Ieova o lē ua faapaiaina o ia.’”

16 Ua fetalai mai pea Ieova iā Mose e faapea: 17 “Ia e fai atu iā Arona e faapea, ‘E lē mafai e se tasi o lau fanau e oo lava i o latou tupulaga o loo mulimuli mai, o lē e iai se faalētonu i lona tino, ona faalatalata mai e avatu le falaoa a lona Atua. 18 Afai ua iai se tasi e iai se faalētonu i lona tino, aua lava neʻi faalatalata mai lea tagata: o se tane e tauaso, pe vae piʻo, pe e pū lona isu, po o ni mea e faalēgatusa i lona tino, 19 po o se tane ua gau le vae pe gau le lima, 20 pe tua piʻo, pe tino vale, pe leaga ona mata, pe poʻupoʻua le tino, pe lafā po ua manuʻa ona fuāmanava. 21 Aua neʻi faalatalata mai se tagata o le fanau a Arona, o lē ua iai se faalētonu i lona tino e faia se taulaga iā Ieova i le afi. Ua iai le faalētonu i lona tino. Aua neʻi faalatalata mai o ia e avatu le falaoa a lona Atua. 22 E mafai ona ʻai o ia mai i le falaoa a lona Atua mai i mea e sili ona paia, ma mai i mea paia. 23 Peitaʻi e lē mafai ona ulu atu o ia i totonu e latalata atu i le ʻie puipui ma e lē mafai ona ia faalatalata atu i le fata faitaulaga, ona ua iai se mea e faalētonu i lona tino; ma aua neʻi faaleagaina e ia aʻu mea paia, auā o aʻu o Ieova o lē ua faapaiaina i latou.’”

24 Ua faapea lava ona fai atu o Mose iā Arona, ma ona atalii, ma le fanauga uma a Isaraelu.

^ Levi. 21:1 E leaga le ositaulaga pe a paʻi atu i se tino oti pe faavauvau mo lē ua maliu.


^ Levi. 21:10 I le gagana Eperu, “ia faatumu le lima i le pule” ma e faasino atu i le tuu atu o le pule atoa i lima o ē e auauna o ni ositaulaga.


Levitiko  22 : 1 - 33

22 Ua fetalai mai pea Ieova iā Mose e faapea: 2 “Ia e fai atu iā Arona ma ona atalii, ia faamamao ese mai i mea paia a le fanauga a Isaraelu, ma aua neʻi faaleagaina loʻu igoa paia i mea ua latou faapaiaina mo aʻu. O aʻu o Ieova. 3 Ia e fai atu iā i latou, ‘I o outou tupulaga o loo mulimuli mai, o so o se tasi o a outou fanau e faalatalata mai i mea paia, o mea ia o le a faapaia e atalii o Isaraelu mo Ieova, a o lē mamā o ia, ia fasiotia lenā tagata ma ia lē toe tū o ia i oʻu luma. O aʻu o Ieova. 4 E leai se tane o le fanau a Arona e ʻai i mea paia pe a lepela o ia, pe sau le vavale mai iā te ia seʻiloga ua mamā o ia, po o lē foʻi e paʻi i se tasi ua lē mamā ona ua paʻi i se tagata oti, po o se tane ua alu lona sua, 5 po o se tane ua paʻi i meaola ua feoaʻi faatasi lea e lē mamā mo ia, pe paʻi i se tamāloa o lē e lē mamā e tusa ai o so o se mea e lē mamā ai o ia. 6 O le tagata e paʻi i so o tasi o nei mea, e lē mamā o ia seʻia oo i le afiafipō, ma e lē ʻai o ia i so o se mea paia, ae e ao ona tāʻele lona tino i le vai. 7 E mamā o ia pe a goto le lā, a mavae lea ona ʻai ai lea o ia i nisi o mea paia, auā o lana meaʻai lea. 8 Aua neʻi ʻai o ia i le aano o se manu ua mate fua po o se mea ua saeia e se manu o le vao, ma lē mamā ai o ia. O aʻu o Ieova.

9 “‘E ao ona latou tausia la latou matafaioi iā te aʻu, ina ia aua neʻi o latou agasala ona o lea mea, ma feoti ai ona o le agasala auā ua latou faaleagaina ai mea paia. O aʻu o Ieova o lē e faapaiaina i latou.

10 “‘Aua neʻi ʻai ai se isi tagata i so o se mea paia. Aua foʻi neʻi ʻai se tagata e aumau ma se ositaulaga po o se tagata ua faafaigaluega i so o se mea paia. 11 Pe afai e faatau e se ositaulaga se tagata i ana tupe, e mafai ona ia ʻai ai. O pologa foʻi ua fananau mai i tagata ua i lona fale, e mafai ona latou aai i lana meaʻai. 12 Afai e nofotane le afafine o le ositaulaga i se isi tagata,* e lē mafai foʻi ona ʻai o ia i mea ua foaʻi e fai ma mea paia. 13 Ae afai ua oti le tane a le afafine o le ositaulaga, po ua teteʻa ma lana tane ae e leai sana fanau, ma e toe foʻi o ia i le fale o lona tamā e pei o aso o lona talavou, e mafai ona ʻai o ia i le meaʻai a lona tamā; ae aua neʻi ʻai ai lava se isi tagata.

14 “‘Afai e ʻai ma le lē iloa e se tasi se mea paia, e ao ona ia faaopoopo i ai le tasi vaelima o le tau o le mea paia, ma avatu le mea paia i le ositaulaga. 15 E lē tatau ona faaleagaina e ositaulaga mea paia a le fanauga a Isaraelu, ia ua latou foaʻi atu iā Ieova, 16 ma māfua ai le faasalaina o tagata ona ua nofosala, i lo latou ʻaina o a latou lava mea paia; auā o aʻu o Ieova o lē ua faapaiaina le nuu.’”

17 Ua fetalai mai pea Ieova iā Mose e faapea: 18 “Ia fai atu iā Arona ma ona atalii, ma le fanauga uma a Isaraelu, e ao ona e fai atu iā i latou, ‘O se tagata o le nuu o Isaraelu po o nisi o ē e aumau i Isaraelu, e na te avatu lana taulaga mo ni a latou tautoga, po o ni taulaga tauofo, e latou te aumaia iā Ieova e fai ai taulaga mū, 19 ina ia talileleia ai outou, e ao ona matuā lelei lava se manu poʻa mai i le lafu, o se tamaʻi mamoe poʻa po o se tamaʻi ʻoti poʻa. 20 Aua tou te avatua so o se manu e faalētonu lona tino, auā e lē talileleia outou i se taulaga faapena.

21 “‘Afai e avatu e se tasi se taulaga faifaatasi iā Ieova ina ia faia ai se tautoga, po o se taulaga tauofo, e ao ona matuā lelei le manu mai i le lafu povi po o le lafu mamoe, ina ia talileleia ai o ia. Aua neʻi i ai se mea e faalētonu i lona tino. 22 Aua neʻi avatua iā Ieova se manu e tauaso, pe gau sona ivi, pe manuʻa, pe lafetogā, pe poʻupoʻua, pe lafā, aua lava neʻi outou faia ai ni taulaga mai i ia manu iā Ieova i le afi i luga o le fata faitaulaga. 23 E mafai ona fai le taulaga tauofo i le povi poʻa po o le mamoe e faalēgatusa vaega o lona tino; ae e lē talileleia pe afai e faia ai le taulaga o le tautoga. 24 Aua tou te avatua iā Ieova le manu ua omia, po o ua manuʻa, po ua aveese, po ua tipi ese ona fuāmanava, ma aua tou te fai taulaga ai i na manu i lo outou laueleele. 25 O ia mea uma mai i le lima o le tagata mai se isi atunuu, aua tou te avatua e fai ma falaoa a lo outou Atua, auā ua leaga ia manu. Ua iai le mea e faalētonu i ia manu. E lē talileleia ai outou.’”

26 Ua toe fetalai mai Ieova iā Mose e faapea: 27 “Afai e fanau mai se povi poʻa po o se tamaʻi mamoe poʻa po o se ʻoti, e ao ona tuu pea i lona tinā mo aso e fitu, ae i le aso lona valu ma aso e sosoo ai, e talileleia ai pe a faia le taulaga, o le taulaga lea iā Ieova ua faia i le afi. 28 Aua tou te fasia se povi ma lana tama po o se mamoe ma lana tama i se aso e tasi.

29 “Afai tou te avatu se taulaga, o se taulaga faafetai iā Ieova, e ao ona outou avatu le taulaga ina ia talileleia ai outou. 30 E ao ona ʻai i lenā aso. Aua tou te tuua se mea o le taulaga seʻia oo i le taeao. O aʻu o Ieova.

31 “Ia outou tausia ma faia aʻu poloaʻiga. O aʻu o Ieova. 32 Aua tou te faaleagaina loʻu igoa paia, ma e ao ona faapaiaina aʻu i le fanauga a Isaraelu. O aʻu o Ieova o lē o loo faapaiaina outou, 33 o Lē na aumaia outou mai i le atunuu o Aikupito, e faailoa ai iā te outou o aʻu o lo outou Atua. O aʻu o Ieova.”

^ Levi. 22:12 E faasino atu i se tagata e lē o se tasi o le aiga o Arona.


Levitiko  23 : 1 - 44

23 Ua toe fetalai mai Ieova iā Mose e faapea: 2 “Ia e fai atu i le fanauga a Isaraelu ma e faapea atu iā i latou, ‘O aso o tausamiga iā Ieova e ao ona outou faasilasila atu o ni tauaofiaga paia. O aso o tausamiga lava ia iā te aʻu:

3 “‘Ia faia galuega i aso e ono, a o le aso lona fitu o le sapati lea e mālōlō lelei ai, o se tauaofiaga paia. Aua lava neʻi outou faia ai so o se galuega. O le aso sapati lea iā Ieova i mea uma ua outou nonofo ai.

4 “‘O aso o tausamiga ia iā Ieova, o tauaofiaga paia, ia outou faasilasila atu aso atofaina e faia ai: 5 O le masina muamua, o le aso lona sefulu fā o le masina, i le afiafipō* e faia ai le paseka iā Ieova.

6 “‘O le aso lona sefulu lima o lea masina ia fai ai le tausamiga o le falaoa e lē faafefeteina iā Ieova. E fitu aso e tou te aai ai i falaoa e lē faafefeteina. 7 O le aso muamua e tou te faia ai le tauaofiaga paia. Aua lava neʻi outou faia ai so o se galuega mamafa. 8 Ae e ao ona outou avatu taulaga iā Ieova ua faia i le afi i aso e fitu. O le aso lona fitu e faia ai le tauaofiaga paia. Aua lava neʻi outou faia ai so o se galuega mamafa.’”

9 Ua fetalai mai pea Ieova iā Mose e faapea: 10 “Ia e fai atu i le fanauga a Isaraelu ma e faapea atu iā i latou, ‘Pe a outou taunuu atu i le laueleele ou te tuu atu iā te outou, ma ua outou selesele i a outou seleselega, e ao ona outou avatu se fusikarite* o uluaʻi fua o a outou seleselega i le ositaulaga. 11 E ao ona ia lūlū i luma o Ieova le fusi karite i le isi itu i le isi itu ina ia talileleia ai outou. E ao i le ositaulaga ona lūlū i le isi itu i le isi itu i le aso tonu e uma ai le sapati. 12 I le aso ua lūlūina ai le fusi saito i le isi itu i le isi itu mo outou, e ao ona outou avatu ai se tamaʻi mamoe poʻa e matuā lelei lava, faatoʻā atoa le tausaga, e faia ai le taulaga mū iā Ieova; 13 ma e tusa ma le taulaga i meaʻai e lua vaesefulu o le fua o le efa o le falaoamata lelei ua iai sina suāuu, o le taulaga lea iā Ieova ua faia i le afi o se mea manogi e faamalieina ai; ma o le taulaga i meainu e tasi vaefā o le sinu o le uaina. 14 Aua tou te aai i se falaoa, po o ni fatu ua tao, po o ni fatu fou seʻia oo i lea aso, lea tou te avatu ai le taulaga i lo outou Atua. O le tulafono lea mo se taimi umi mo outou ma a outou tupulaga o loo mulimuli mai, i mea uma ua outou nonofo ai.

15 “‘E ao ona outou faitau sapati e fitu e amata mai i le aso e uma ai le sapati, mai i le aso na outou aumaia ai le fusi karite e faia ai le taulaga lūlū. E tatau ona fitu vaiaso atoatoa. 16 E ao ona outou faitau aso e lima sefulu mai i le aso e uma ai le sapati lona fitu, ona outou avatu ai lea o le taulaga i meaʻai fou iā Ieova. 17 Ia outou aumaia mai i mea ua outou nonofo ai o falaoa e lua e faia ai le taulaga lūlū. Ia faia mai i le lua vaesefulu o le fua o le efa o le falaoamata lelei. E tatau ona tao faatasi ma le mea faafefete o uluaʻi fua matua ia iā Ieova. 18 E ao ona outou aumaia falaoa faatasi ma tamaʻi mamoe poʻa e matuā lelei lava e fitu, e faatoʻā atoa tausaga o ia manu, o le tamaʻi povi poʻa e tasi ma mamoe poʻa e lua. E ao ona faia ai le taulaga mū iā Ieova faatasi ma taulaga i meaʻai ma taulaga i meainu e fai ma taulaga ua faia i le afi, o se mea manogi e faamalieina ai Ieova. 19 E ao ona outou avatu se tamaʻi ʻoti se tasi e fai ai le taulaga o agasala, ma tamaʻi mamoe poʻa e lua e taʻitasi tausaga o ia manu e fai ai le taulaga faifaatasi. 20 E ao i le ositaulaga ona lūlū o tamaʻi mamoe poʻa e lua i le isi itu i le isi itu, faatasi ma falaoa o uluaʻi fua matua, o le taulaga lūlū i luma o Ieova. E tatau ona faia o ni mea paia iā Ieova mo le ositaulaga. 21 E ao ona outou faia se faasilasilaga i lea lava aso; e faia se tauaofiaga paia mo outou. Aua lava neʻi outou faia ai so o se galuega mamafa. O le tulafono lea mo se taimi umi mo outou ma a outou tupulaga o loo mulimuli mai, i mea uma ua outou nonofo ai.

22 “‘Pe a outou faia le seleselega i o outou fanua, aua e te selesele pito uma o lou fanua pe a faia lau seleselega, aua foʻi e te ao ni fua ua paʻuʻū i lau seleselega. E ao ona e tuu ia mea mo lē e mativa ma le tagata ese ua aumau. O aʻu o Ieova o lo outou Atua.’”

23 Ua fetalai atili mai Ieova iā Mose e faapea: 24 “Ia e fai atu i le fanauga a Isaraelu e faapea, ‘I le masina lona fitu, i le aso muamua o le masina, e ao ona outou mālōlō ai, o se aso faamanatu e faailoa atu e ala i le ilia o pū, o le tauaofiaga paia. 25 Aua lava tou te faia ai so o se galuega mamafa ma e ao ona outou avatu le taulaga iā Ieova ua faia i le afi.’”

26 Ua fetalai mai pea Ieova iā Mose e faapea: 27 “Peitaʻi o le aso lona sefulu o le masina lona fitu, o le aso lea o le togisala. E ao ona faia ai se tauaofiaga paia mo outou, ma e ao ona outou faapuapuagatia outou lava, ma avatu le taulaga iā Ieova ua faia i le afi. 28 Aua tou te faia ai so o se galuega i lea aso, auā o le aso o le togisala e fai ai le togisala mo outou i luma o Ieova o lo outou Atua; 29 auā o le tagata e lē o faapuapuagatia o ia lava i lea aso, e tatau ona fasiotia o ia. 30 O se tasi e faia so o se galuega i lea aso, ou te fasiotia lava lea tagata. 31 Aua lava neʻi outou faia ai so o se galuega. O le tulafono lea mo se taimi umi mo outou ma a outou tupulaga o loo mulimuli mai, i mea uma ua outou nonofo ai. 32 O le sapati lea e tou te mālōlō lelei ai, ma e ao ona outou faapuapuagatia ai outou lava i le afiafipō o le aso lona iva o le masina. E mai le afiafipō i le isi afiafipō e tou te tausia ai la outou sapati.”

33 Ua fetalai mai pea Ieova iā Mose e faapea: 34 “Ia e fai atu i le fanauga a Isaraelu e faapea, ‘O le aso lona sefulu lima o le masina lona fitu, o le tausamiga lea o fale lauvao mo aso e fitu iā Ieova. 35 O le aso muamua, o le tauaofiaga paia lea. Aua lava neʻi faia ai so o se galuega mamafa. 36 E ao ona outou avatu le taulaga iā Ieova ua faia i le afi i aso e fitu. O le aso lona valu, e faia ai la outou tauaofiaga paia, ma e ao ona outou avatu le taulaga iā Ieova ua faia i le afi. O le fonotaga paia lea. Aua lava neʻi outou faia ai so o se galuega mamafa.

37 “‘O aso o tausamiga ia iā Ieova, e ao ona outou faasilasila atu o ni tauaofiaga paia, ina ia avatu ai le taulaga iā Ieova ua faia i le afi: o le taulaga mū, o le taulaga i meaʻai, ma le taulaga i meainu e tusa ma le faasologa o aso taʻitasi, 38 atoa ma sapati a Ieova, ma a outou meaalofa, o a outou taulaga o le tautoga, atoa foʻi ma a outou taulaga tauofo, e ao ona avatu iā Ieova. 39 Peitaʻi, i le aso lona sefulu lima o le masina lona fitu, pe a uma ona outou aoaoina fua o o outou fanua, e ao ona outou faamanatu le tausamiga a Ieova i aso e fitu. O le aso muamua o le aso e mālōlō lelei ai, o le aso lona valu foʻi e mālōlō lelei ai. 40 E ao ona outou ave i le aso muamua o fua o laau matagofie, o laulaau o laau pama, o lālā laau e tele ai laulaau ma laau o le garava mai i le vanu ua iai le ālia, ma e ao ona outou olioli i luma o Ieova lo outou Atua i aso e fitu. 41 E ao ona outou faamanatu lenei tausamiga iā Ieova mo aso e fitu i tausaga taʻitasi. Talu ai o se tulafono lea mo se taimi umi mo outou ma a outou tupulaga o loo mulimuli mai, e ao ona outou tausia i le masina lona fitu. 42 E ao ona outou nonofo i fale lauvao i aso e fitu. E ao ona nonofo uma ai tagatānuu o Isaraelu i fale lauvao, 43 ina ia iloa ai e o outou tupulaga o loo mulimuli mai, o faleʻie na ou faanonofo ai Isaraelu ina ua ou aumaia i latou mai i le atunuu o Aikupito. O aʻu o Ieova o lo outou Atua.’”

44 Ua faapea lava ona fai atu Mose i le fanauga a Isaraelu e uiga i aso o tausamiga iā Ieova.

^ Levi. 23:5 I le gagana Eperu, i “le va o afiafi e lua.” O lona uiga o le va o le goto o le lā ma le pō.


^ Levi. 23:10 O le “karite” o se isi ituaiga saito. O le upu Peretania o le barley.


Levitiko  24 : 1 - 23

24 Ua fetalai mai pea Ieova iā Mose e faapea: 2 “Ia e poloaʻi atu i le fanauga a Isaraelu, ia latou aumai iā te oe le suāuu lelei mai i olive ua tuʻi mo le molī, ina ia faamalamalama ai pea. 3 E ao ona vaai e Arona ua mumū pea le molī i luma o Ieova mai i le afiafi seʻia oo i le taeao, i luma o le ʻie puipui o le atolaau i le faleʻie o le feiloaʻiga. O le tulafono lenei mo se taimi umi iā te outou ma o outou tupulaga o loo mulimuli mai. 4 E na te saunia molī i luga o le tuugāmolī o auro māoʻi i aso uma lava i luma o Ieova.

5 “Ia e ave foʻi le falaoamata lelei e fai ai falaoa lapotopoto e sefulu lua, ona tao lea. E tatau ona iai le lua vaesefulu o le fua o le efa i falaoa lapotopoto taʻitasi. 6 Ia e faia ni faaputuga se lua, e taʻiono falaoa i le faaputuga e tasi, ma tuu i luga o le laulau ua faia i le auro māoʻi i luma o Ieova. 7 E ao ona e tuu i ai o le lipano lelei i faaputuga taʻitasi, ma ia fai ma falaoa e fai ma faamanatuga i le Atua, o le taulaga iā Ieova ua faia i le afi. 8 O le a saunia e ia falaoa e lē aunoa i lea sapati ma lea sapati i luma o Ieova. O le feagaiga lea mo se taimi umi ma atalii o Isaraelu. 9 E ao ona fai ma Arona ma ona atalii, ma e aai ai i latou i le nofoaga paia, auā o se mea e sili ona paia mo ia mai i taulaga iā Ieova ua faia i le afi, o se tuutuuga lea mo se taimi umi.”

10 Ua iai le tama tama a le fafine Isaraelu, o ia foʻi o le atalii o le tane Aikupito, ua alu atu o ia i le fanauga a Isaraelu, ma ua fusu le tama a le fafine Isaraelu ma le tamāloa Isaraelu i le togālauapi. 11 Ua amata ona upuleagaina le suafa o le Atua e le tama tama a le fafine Isaraelu ma fetuu i ai. Ona latou avatua lea o ia iā Mose. O le igoa o lona tinā o Selomita, o le afafine o Kiperi mai i le ituaiga o Tanu. 12 Ua latou tuuina atu o ia ia leoleoina seʻia aumaia se faailoaga manino iā i latou e tusa ma fetalaiga a Ieova.

13 Ua fetalai mai Ieova iā Mose e faapea: 14 “Ia ave lē na fetuu i tua o le togālauapi, ma o i latou uma na faalogo iā te ia, e ao ona faaee o latou lima i luga o lona ulu, ma ia fetogi o ia i maa e le faapotopotoga atoa. 15 E te fai atu foʻi i le fanauga a Isaraelu e faapea, ‘Afai e fetuu se tasi i lona Atua, e ao ona ia tali atu mo lana agasala. 16 E ao ona fasiotia lava lē na taʻuleagaina le suafa o Ieova. E fetogia o ia i maa e le faapotopotoga atoa. E faapea lava ona fasiotia le tagata ese e pei o le tagatānuu, ona o le taʻuleagaina o lea suafa.

17 “‘Afai e fasi e se tane se isi ma oti ai, e ao lava ona fasiotia o ia. 18 A o lē na fasia se manu lata a se isi tagata, e ao ona ia totogi atu lea manu, o le manu e sui ai le manu. 19 Afai ua lavea se tasi i lona tuaoi, e pei ona ia faia, ia faapea lava ona faia iā te ia. 20 O le gau e sui ai le gau, o le mata e sui ai le mata, o le nifo e sui ai le nifo; o le mea na lavea ai lea tagata, o le mea foʻi lea ia faia iā te ia. 21 O lē na fasia le manu a se isi, ia totogi atu le manu, a o lē na fasia se isi tagata ma oti ai, e ao lava ona fasiotia o ia.

22 “‘E tasi le iʻuga o faamasinoga mo outou, e tusa lava po o le tagata ese e aumau, po o le tagatānuu, auā o aʻu o Ieova o lo outou Atua.’”

23 Mulimuli ane, ona faamatala atu lea e Mose i le fanauga a Isaraelu, ma ua latou aumaia lē na fetuu i tua o le togālauapi, ua latou fetogi iā te ia i maa. Ua faapea lava ona faia e le fanauga a Isaraelu e pei ona poloaʻi mai ai Ieova iā Mose.

Levitiko  25 : 1 - 55

25 Ua toe fetalai mai Ieova iā Mose i le Mauga o Sinai e faapea: 2 “Ia e fai atu i le fanauga a Isaraelu ma e faapea atu iā i latou, ‘Pe a outou taunuu atu i le laueleele ou te foaʻiina atu iā te outou, aua neʻi galueaʻiina le laueleele ona o le sapati iā Ieova. 3 E ono tausaga e te lūlū ai fatu i lou fanua, e ono foʻi tausaga e te teu ai lou togāvine, ma ao ai fua o faaeleeleaga o le fanua. 4 Ae i le tausaga lona fitu o le sapati iā Ieova ma ia tuu ai pea le fanua, auā o le sapati lea. Aua e te lūlū ai fatu i lou fanua, ma aua e te teuina ai lou togāvine. 5 O fua o laau ua ola aʻe mai i fatu na paʻuʻū o lau seleselega, aua e te seleseleina, aua foʻi e te aoaoina vine mai i togāvine e leʻi teuina. E ao ona tuu ai pea le fanua mo le tausaga. 6 O fua ua fua mai i le sapati, e ao ona fai ma meaʻai mo outou, o oe ma lau tane pologa, o lau teine pologa, o lē ua faigaluega totogi, o lē o aumau ma oe, ma tagata ese o aumau faatasi ma oe, 7 o au manu lalata, ma manu o le vao o loo i lou fanua. E ao ona fai ia fua uma o le fanua ma meaʻai.

8 “‘Ia e faitauina foʻi sapati e fitu o tausaga, e fitu taimi faatele i le fitu tausaga, ma o aso o sapati e fitu o tausaga, e tusa ia ma le fā sefulu iva tausaga iā te oe. 9 Ona ili leotele lea o le pū i le masina lona fitu i le aso lona sefulu o le masina; i le aso o le togisala, e ao ona outou faatulagaina le iliga o pu i lo outou atunuu atoa. 10 E tatau ona outou faapaiaina le tausaga lona lima sefulu ma faasilasila atu le saʻolotoga i le atunuu i ona tagata uma. O le Iupelī lea mo outou, ma e ao ona outou toe faafoʻi atu i tagata taʻitoʻatasi i lona lava fanua, e ao foʻi ona outou toe faafoʻi atu tagata taʻitoʻatasi i lona aiga. 11 E fai le tausaga lona lima sefulu ma Iupelī mo outou. Aua tou te lūlūina fatu pe seleseleina fua o laau ua ola aʻe mai i fatu na paʻuʻū, pe aoaoina vine mai i togāvine e leʻi teuina. 12 Auā o le Iupelī lea. Ia avea o se mea paia iā te outou. Ia outou aai mai i mea e fua mai i le fanua.

13 “‘O le tausaga foʻi o le Iupelī, e ao ona outou toe faafoʻi atu ai tagata taʻitoʻatasi i lona lava fanua. 14 Afai e te faatau atu ni mea i lou tuaoi, pe e te faatau mai se mea mai i lou tuaoi, aua neʻi faia ni faiga faapiʻopiʻo o le tasi i le isi. 15 Pe a e faatau mai se fanua mai i lou tuaoi, e ao ona e faitau le aofaʻi o tausaga talu mai le Iupelī; e tatau ona ia faatatau le tau e tusa ai ma le aofaʻi o tausaga o le a aoao mai ai fua o faaeleeleaga. 16 E tusa ma le tele o tausaga, e ao ona ia faateleina lona tau, e tusa foʻi ma le itiiti o tausaga, e ao ona ia faaitiitia foʻi lona tau, auā e tusa ma le aofaʻiga o fua o faaeleeleaga ua ia faatau mai ai iā te oe. 17 Aua tou te faia ni faiga faapiʻopiʻo i se tasi o ou tuaoi, ae ia e mataʻu i lou Atua, auā o aʻu o Ieova o lo outou Atua. 18 Ia outou usiusitaʻi i aʻu tulafono ma tausi i iʻuga o aʻu faamasinoga, ma ia outou faia ai. Ona outou nonofo ai lea ma le saogalemu i le laueleele. 19 E fua mai lava le laueleele, e tou te aai ma maoona ai ma nonofo ai ma le saogalemu.

20 “‘Ae afai tou te faapea mai: “O ā mea o le a matou aai ai i le tausaga lona fitu, auā matou te leʻi lūlūina ni fatu pe aoaoina fua o a matou faaeleeleaga?” 21 o le mea lea, ou te avatu ai laʻu faamanuiaga mo outou i le tausaga lona ono, ma e fua mai faaeleeleaga mo tausaga e tolu. 22 E ao ona outou lūlū ni fatu i le tausaga lona valu, e ao foʻi ona outou aai mai i fua tuai o faaeleeleaga seʻia oo i le tausaga lona iva. E tou te aai i fua tuai seʻia fua mai ona faaeleeleaga.

23 “‘E lē tatau ona faatau motu le fanua, auā o aʻu e ana. Auā i loʻu manatu o outou o tagata ese ma ē e aumau i le fanua. 24 E tusa ma laueleele uma o le a fai mo outou, e ao ona outou tuu atu le aiā e toe faatau mai ai fanua.

25 “‘Afai e oo ina mativa lou uso ma ua ia faatau atu nisi o ana mea, e ao i lē e na te toe faataua, o se tasi foʻi e la te aiga ona alu atu lea ma toe faatau mai mea na faatau atu e lona uso. 26 Afai ua lē o iā te ia sē e na te toe faataua mai, ma ua lava le tupe ua maua i lana lava galuega e toe faatau mai ai lona fanua, 27 e ao ona ia faitau tausaga mai i le taimi na ia faatau atu ai lona fanua, ma faafoʻi atu le tupe ua totoe i le tagata o lē na faatauina mai, ma toe foʻi atu o ia i lona fanua.

28 “‘Ae afai e na te lē gafatia le tupe e avatu iā te ia, o mea ua ia faatau atu e faaauau ona i le lima o lē na faataua seʻia oo i le tausaga o le Iupelī; e toe faamatuu mai ia mea i le Iupelī, ma toe foʻi atu ai o ia i ana mea.

29 “‘Ae afai e faatau atu e se tasi se fale i le aai ua siʻomia i le pā, e faaauau pea lana aiā mo le tausaga e toe faatau mai ai le fale, e amata mai i le taimi na ia faatau atu ai; e faaauau pea mo le tausaga lana aiā e toe faatau mai ai. 30 Ae afai e uma le tausaga e leʻi toe faatauina mai e ia le fale, ona fai pea lea o le fale ua iai i le aai ua siʻomia i le pā ma meatotino a lē na faatauina e oo lava i ona tupulaga o loo mulimuli mai. E lē faamatuuina atu i le Iupelī. 31 Ae o fale o nuu e leai ni pā o siʻomia ai, e ao ona taʻua o ni vaega o fanua i uta. E faaauau pea le aiā e toe faatau ai ma e faamatuu atu i le Iupelī.

32 “‘Ae o fale o le ʻau sa Levī, ia ua iai i totonu o o latou aai, e ao ona faaauau pea le aiā e toe faatau mai ai e le ʻau sa Levī. 33 A faapea e leʻi toe faatauina mai meatotino a le ʻau sa Levī, e ao ona faamatuu atu le fale ua faatauina ua iai i lona aai pe a oo i le Iupelī; auā o fale o i aai o le ʻau sa Levī, o lo latou tofi lea mai i le fanauga a Isaraelu. 34 O fanua taalaelae i tua o o latou aai e lē faatauina, auā e fai pea ia fanua mo i latou.

35 “‘Afai e oo ina mativa lou uso, o lē e nofo latalata ane iā te oe ma ua lē tagolima i se tupe, e ao ona e tausia o ia. E pei ona faia i le tagata ese ma lē e aumau, ia faapea ona e faia i lou uso ina ia ola ai pea o ia faatasi ma oe. 36 Aua e te manaʻo i se tupe faasili po o se polofiti i nonogatupe mai iā te ia, ae ia e mataʻu i lou Atua; ina ia ola ai lou uso faatasi ma oe. 37 Aua e te nonō atu iā te ia au tupe ia maua mai ai se tupe faasili, ma aua e te avatu au meaʻai ona o se polofiti. 38 O aʻu o Ieova o lo outou Atua, o lē na aumaia outou mai i le atunuu o Aikupito ina ia avatu iā te outou le laueleele o Kanana, e faailoa ai iā te outou o aʻu o lo outou Atua.

39 “‘Afai e oo ina mativa lou uso e nofo latalata ane iā te oe ma ia faatau atu o ia iā te oe, aua e te faafaigaluega o ia e pei o se pologa. 40 E ao ona faia o ia e pei o sē ua faigaluega totogi, e pei foʻi o sē e aumau. E ao ona galue iā te oe seʻia oo i le tausaga o le Iupelī. 41 Ona alu lea o ia, o ia ma ona atalii faatasi ma ia, ua toe foʻi i lona aiga, ma ia toe foʻi i meatotino a ona augātamā. 42 Auā o aʻu pologa le fanauga a Isaraelu o ē na ou aumaia mai i le atunuu o Aikupito. E lē tatau ona latou faatauina i latou e fai ma pologa. 43 Aua e te pule ma le sauā iā te ia, a ia e mataʻu i lou Atua. 44 E maua mai i atunuu e siʻomia ai outou, o lau tane pologa ma lau teine pologa, e tou te faatau mai iā i latou o se tane pologa ma se teine pologa. 45 E maua mai foʻi i fanau a ē e aumau o ni tagata ese ua iā te outou, e tou te faatau mai ai iā i latou ni pologa, e mai foʻi i o latou aiga ua faatasi ma outou o ē na latou fanauina i lo outou laueleele; o outou e ona i latou. 46 E tou te tuu atu ia tagata i o outou atalii o se tofi e fai mo i latou i aso uma lava. Ia outou faafaigaluega ia tagata, ae aua tou te pule ma le sauā i o outou uso, o le tasi i le isi, o le fanauga lea a Isaraelu.

47 “‘Ae afai e oo ina mauʻoa se tagata ese po o sē e aumau, ae ua oo ina mativa lou uso Isaraelu i lou vaipanoa, ma ua ia faatau atu o ia i le tagata ese po o lē e aumau faatasi ma oe, po o se isi o le aiga o le tagata ese, 48 e faaauau pea le aiā o le toe faatau mai o ia pe a uma ona ia faatauina atu o ia. E mafai e se tasi o ona uso ona toe faatau mai o ia. 49 E mafai ona toe faatau mai o ia e le uso o lona tamā, po o le atalii o le uso o lona tamā, po o se isi o ona toto ma aano, o se tasi o lona aiga e mafai ona toe faatau mai o ia.

“‘Pe afai foʻi ua oo ina mauʻoa o ia, e mafai ona ia toe faatau mai o ia lava. 50 E ao ona la faitau ma lē na faatauina mai o ia mai i le tausaga na faatauina atu o ia lava iā te ia seʻia oo i le tausaga o le Iupelī, ma e tatau ona tutusa le tau na faatau atu ai o ia lava ma ia tausaga. Ia vaai i lana galuega i na tausaga uma e pei lava o aso o se tagata faigaluega totogi. 51 Afai e tele pea tausaga o totoe, e ao ona ia toe totogi atu le tupe na faatau ai o ia e tusa ma tausaga o totoe. 52 Ae afai e itiiti tausaga o totoe seʻia oo i le tausaga o le Iupelī, e ao ona ia faia se faatatauga mo ia. E na te faaitiitia le tau o lona faatauina mai e tusa ma tausaga ia e totoe. 53 E ao ona faia pea o ia e pei o se tagata faigaluega totogi mai i lea tausaga i lea tausaga. Ia e faamautinoa e lē pule sauā o ia iā te ia. 54 Peitaʻi afai e lē mafai ona ia faatauina mai o ia lava e tusa ma ia tuutuuga, e ao ona alu o ia i le tausaga o le Iupelī, o ia ma ona atalii faatasi ma ia.

55 “‘Auā o le fanauga a Isaraelu o pologa i latou iā te aʻu. O i latou o aʻu pologa na ou aumaia mai i le atunuu o Aikupito. O aʻu o Ieova o lo outou Atua.

Levitiko  26 : 1 - 46

26 “‘Aua tou te faia mo outou ni atua e lē aogā, aua tou te faatūina se tupua ua tā po o se poutū paia* mo outou, aua foʻi tou te faia se maa ua teuteuina i lo outou atunuu ina ia ifo atu i ai; auā o aʻu o Ieova o lo outou Atua. 2 Ia outou tausia oʻu sapati ma matuā faaaloalo i loʻu faleʻie paia. O aʻu o Ieova.

3 “‘Pe afai tou te savavali pea i aʻu tulafono ma tausia aʻu poloaʻiga ma outou faia ia mea, 4 ona ou faatotō ifo lea o le timu iā te outou i le taimi e tatau ai, e fua mai ai le laueleele, ma e fua mai foʻi laau o le fanua. 5 E oo atu lava le soliga o a outou saito* i le taimi e aoina ai a outou vine, e oo atu foʻi le aoina o a outou vine i le taimi e lūlū ai fatu; e tou te aai i a outou meaʻai ma maoona ai, ma e tou te nonofo i lo outou fanua ma le saogalemu. 6 Ou te tuuina le filemu i le atunuu ma e tou te taooto e aunoa ma se isi e faamataʻu mai iā te outou; ou te taofia manufeʻai o le atunuu mai i le osofaʻia o outou, ma e leai se tasi e faasagatau mai ma le pelu iā te outou. 7 E tou te tuliloa i o outou fili, ma e tou te faatoʻilaloina i latou i le pelu. 8 E tuliloa le toʻaselau e le toʻalima o outou, e tuliloa le toʻasefulu afe e le toʻaselau o outou, ma e faatoʻilaloina o outou fili i o outou luma i le pelu.

9 “‘Ou te liliu atu iā te outou, ou te faauluolaina outou ma faatoʻateleina, ou te tausia foʻi laʻu feagaiga ma outou. 10 E tou te aai lava mai i fuata tuai o le tausaga ua mavae, ma e tou te aumaia i fafo le fuata tuai ina ia teu ai le fuata fou i le fale. 11 Ou te tuuina loʻu faleʻie paia i le ogatotonu o le mea tou te nonofo ai, ma ou te lē ʻinoʻino iā te outou. 12 Ou te savali faatasi ma outou ma faailoa atu iā te outou o aʻu o lo outou Atua, ma tou te faaalia mai foʻi o outou o loʻu nuu. 13 O aʻu o Ieova o lo outou Atua, o lē na aumaia outou mai i le laueleele o Aikupito ina ia lē toe nofo pologa outou i tagata Aikupito, ma na ou gauia a outou amo ma mafai ai ona outou savavali saʻo ai.

14 “‘Peitaʻi, afai tou te lē faalogo mai iā te aʻu pe tausia foʻi ia poloaʻiga uma, 15 afai tou te teena aʻu tulafono, afai foʻi tou te ʻinoʻino i iʻuga o aʻu faamasinoga ma lē tausia ai aʻu poloaʻiga uma, ma oo ai ina outou solia laʻu feagaiga, 16 ona ou faia ai lea o ia mea iā te outou, ou te faasala outou i le tuuina atu iā te outou o ia mea e atuatuvale ai, o le māmāpala ma le maualuga o le fiva ia e māfua ai le tauaso, ma matuā vaivai ai le tino. E tou te lūlūina fua a outou fatu, auā e ʻaina e o outou fili. 17 Ou te teena outou, ma e faatoʻilaloina outou e o outou fili; e faasauā iā te outou o i latou e ʻinoʻino iā te outou, ma e tou te sosola ae e leai se tasi e tuliloaina outou.

18 “‘Afai e tou te lē faalogo mai iā te aʻu e ui i ia mea, ona ou faaopoopo faafitu ai lea ona aʻoaʻi iā te outou ona o a outou agasala. 19 Ou te gausia lo outou faamaualuga ua malosi tele, ou te faia ou lagi e pei o le uʻamea, ma lou lalolagi e pei o le ʻapamemea. 20 E faamaumau fua lo outou malosi, auā e lē fua mai ni fua i lo outou laueleele, ma e lē fua mai foʻi laau o le fanua.

21 “‘Ae afai o le a outou savavali pea e tetee mai iā te aʻu, ma mumusu e faalogo mai iā te aʻu, ona ou faaopoopo faafitu ai lea o mala iā te outou e tusa ma a outou agasala. 22 Ou te aauina atu iā te outou o manufeʻai, ia e toesea ai a outou fanau ma outou faanoanoa ai, e fano ai a outou manu lalata ma faaitiitia ai le aofaʻi o outou, ma e gaogao foʻi o outou ala.

23 “‘Peitaʻi, afai o le a outou lē taliaina laʻu aʻoaʻiga e ala i ia mea, ma outou savavali pea e tetee mai iā te aʻu, 24 a o aʻu, e ao ona ou savali e tetee atu iā te outou; o aʻu foʻi, o le a ou taia faafitu outou ona o a outou agasala. 25 O le a ou faaoo iā te outou le pelu e taui atu ai ona o lo outou solia o le feagaiga; e tou te lalafi lava i o outou aai, ae ou te auina atu le faamaʻi iā te outou, ma e tuuina atu foʻi outou i lima o outou fili. 26 Pe a uma ona ou gauia o outou tootoo ia e tautau ai falaoa lapotopoto, ona tao lea e fafine e toʻasefulu a outou falaoa i le ogaumu e tasi, ma tufatufa atu e tusa ma le mamafa o le falaoa; e tou te aai ae tou te lē maoona.

27 “‘Afai e tou te lē faalogo mai lava iā te aʻu e ui i ia mea, ma outou savavali pea e tetee mai ai iā te aʻu, 28 ona ou savali lea ma tetee atu iā te outou ma le ita, ma ou te aʻoaʻia faafitu outou ona o a outou agasala. 29 O le a outou aai i tino o o outou atalii, ma e tou te aai foʻi i tino o o outou afafine. 30 O le a ou faaumatia a outou mea maualuluga paia ma aveesea a outou fata faitaulaga e mū ai mea manogi, ou te lafo o outou tino oti i luga o tino o a outou tupua inosia; ou te ʻinoʻino foʻi iā te outou. 31 Ou te tuuina atu foʻi o outou aai i le pelu ma faatafunaina ai a outou mea paia, e lē oo mai foʻi iā te aʻu le manogi o mea manogi e faamalieina ai. 32 A o aʻu, ou te matuā faatafunaina le laueleele, e matuā ofo foʻi o outou fili o ē e nonofo ai. 33 Ou te faataapeapeina outou i atunuu, ou te seʻi aʻe le pelu e tuliloa atu iā te outou; e faatafunaina lo outou atunuu, ma e faatamaʻia o outou aai.

34 “‘O lea taimi, o le a faaatoatoaina ai le totogi o sapati o le laueleele i aso uma e gaogao ai, pe a outou iai i le laueleele o o outou fili. I lenā taimi o le a tausia e le laueleele le sapati, auā e ao ona faaatoatoaina o totogi o ona sapati. 35 O ona aso uma e gaogao ai e tausia ai le sapati, ona e leʻi tausia le sapati i le taimi o o outou sapati, a o outou nonofo ai.

36 “‘A o i latou o totoe iā te outou, o le a ou faavaivaia o latou loto i atunuu o o latou fili; o le a tuliloa i latou e le gasē o se laulaau ua lelea, e sosola foʻi i latou e pei ona sosola o tagata mai i le pelu, e paʻuʻū e aunoa ma se tasi e tuliloaina. 37 O le a paʻuʻū foʻi i latou o le tasi i luga o le isi e peiseaʻī ua i luma o le pelu ae leai se isi o tuliloaina, e lē mafai ona outou tetee atu i o outou fili. 38 O le a fano foʻi outou i isi atunuu, ma o le a outou feoti ai i le laueleele o o outou fili. 39 A o i latou ua totoe iā te outou, o le a faaumatia i latou ona o a latou agasala i le atunuu o o outou fili. O le a tupu lenei mea, ona o agasala a o latou tamā, o le a faaumatia foʻi i latou e pei o o latou tamā. 40 O le a latou taʻutino mai a latou agasala, ma agasala a o latou tamā i lo latou lē faamaoni, ua latou lē faamaoni ai iā te aʻu, ma latou savavali e tetee mai iā te aʻu. 41 A o aʻu, ua ou savali ma tetee atu iā i latou, ma o le a ou aumaia i latou i le laueleele o o latou fili.

“‘I lenā taimi atonu o le a iʻu ina faamaulalo ai o latou loto e lē o peritomeina, ma totogi atu a latou agasala. 42 Ona ou manatua lea o laʻu feagaiga ma Iakopo; o laʻu feagaiga ma Isaako, atoa ma laʻu feagaiga ma Aperaamo ou te manatua ai, ou te manatua ai foʻi le laueleele. 43 I lea taimi a o tuulafoaʻiina e i latou le laueleele, a o faaatoatoaina foʻi le totogi o ona sapati, ma faatafunaina e aunoa ma i latou, ma ua latou totogi atu a latou agasala, auā foʻi ua latou teena iʻuga o aʻu faamasinoga, ma ʻinoʻino i aʻu tulafono. 44 E ui i nei mea uma, a o iai pea i latou i le laueleele o o latou fili, ou te lē tuulafoaʻia i latou pe ʻinoʻino iā i latou ma ou faaumatia ai i latou, ma faalēaogāina ai laʻu feagaiga ma i latou; auā o aʻu o Ieova o lo latou Atua. 45 Ona o i latou, ou te manatua ai le feagaiga na faia ma o latou augātamā, o ē na ou aumaia mai i le atunuu o Aikupito i luma o isi atunuu, ina ia faailoa atu iā i latou o aʻu o lo latou Atua. O aʻu o Ieova.’”

46 O aiāiga ma iʻuga o aʻu faamasinoga ma tulafono ua faataatia e Ieova i le va o ia ma le fanauga a Isaraelu, i le Mauga o Sinai e ala mai iā Mose.

^ Levi. 26:1 E faasino atu i maa na faatū e tagata. Ua fai ma mea e tapuaʻi ai tagata faapaupau.


^ Levi. 26:5 Pe e faasino atu foʻi i le karite (barley).


Levitiko  27 : 1 - 34

27 Ua fetalai mai pea Ieova iā Mose e faapea: 2 “Ia e fai atu i le fanauga a Isaraelu, ma e faapea atu iā i latou, ‘Pe afai e ofo atu e se tagata se isi iā Ieova e ala i se tautoga faapitoa, e tusa ma le tau faatulagaina, 3 ma o lea tau faatulagaina e faatatau atu i se tane mai i le lua sefulu tausaga e oo atu i le ono sefulu tausaga le matua, ma e tatau ona lima sefulu sekeli siliva le tau faatulagaina e tusa ma le fua masani o le mea paia. 4 Ae afai o se fafine, e tolu sefulu sekeli le tau faatulagaina mo ia. 5 Ae afai e lima tausaga e oo atu i le lua sefulu tausaga le matua, e tatau ona lua sefulu sekeli le tau faatulagaina mo le tama tama ae sefulu sekeli mo le tama teine. 6 Ae afai e tasi le masina e oo atu i le lima tausaga le matua, e tatau ona lima sekeli siliva le tau faatulagaina mo tama ae tolu sekeli siliva mo teine.

7 “‘Afai e ono sefulu tausaga agaʻi i luga le matua, e tatau ona sefulu lima sekeli le tau faatulagaina mo le tane ae e sefulu sekeli mo le fafine. 8 Ae afai e matuā mativa le tagata ua faia le tautoga ma lē gafatia le tau faatulagaina, e ao ona ia faatū le tagata i luma o le ositaulaga, ma e fuafua e le ositaulaga le tau mo ia. E tusa ma le mea e gafatia e lē e faia le tautoga, e fuafua e le ositaulaga le tau mo ia.

9 “‘Ae afai e avatu e se tasi se manu e ofo atu iā Ieova, o mea uma e na te avatu iā Ieova e avea ma mea paia. 10 E lē mafai ona ia fesuiaʻia lea mea, ma e lē mafai ona ia fesuiaʻi se mea lelei i se mea leaga, po o se mea leaga i se mea lelei. Ae afai e na te fesuiaʻia lava se manu mo se isi manu, ona paia ai lea o lea manu atoa ma le isi manu na fesuiaʻi. 11 Ae afai e lē mamā se tasi o ia manu e pei o manu ia e lē tatau ona ofo atu iā Ieova, e ao ona ia avatu le manu i luma o le ositaulaga. 12 E fuafua e le ositaulaga le tau e faalagolago i lona lelei po o lona leaga. E tusa ma le tau ua faatulagaina e le ositaulaga, o le tau lava lea. 13 Ae afai e manaʻo lava o ia e toe faatau mai, e ao ona ia avatu le tasi vaelima e faaopoopo i le tau faatulagaina.

14 “‘Afai e avatu e se tasi lona fale iā Ieova e fai ma mea paia, e ao ona fuafua e le ositaulaga le tau o le fale e faalagolago i le lelei po o le leaga o le fale. O le ā lava le tau ua fuafuaina e le ositaulaga o le tau lava lea. 15 Ae afai e manaʻo lē na avatu lona fale e fai ma mea paia e toe faatau mai lona fale, e ao ona ia avatu le tasi vaelima o le tupe e faaopoopo i le tau faatulagaina; ona fai ai lea ma ia.

16 “‘Afai o se vaega o lona fanua ua ia manaʻo e avatu iā Ieova e fai ma mea paia, e ao ona fuafua le tau e tusa ma fatu ua lūlū ai: a faapea o le somera* o fatu o le karite, e lima sefulu sekeli siliva ia.* 17 Afai e na te avatu se vaega o lona fanua e fai ma mea paia, i le tausaga o le Iupelī ma faasolo atu ai, e ao ona tutusa le tau ma le tau faatulagaina. 18 Afai na te avatu lona fanua iā Ieova e fai ma mea paia pe a mavae le Iupelī, ona fuafua lea e le ositaulaga le tau e tusa ma tausaga ia o loo totoe seʻia oo i le isi tausaga o le Iupelī, ona toese lea o se vaega o le tau mai i le tau faatulagaina. 19 Ae afai e manaʻo lava lē na avatu lona fanua e fai ma mea paia e toe faatau mai lona fanua, e ao ona ia avatu le tasi vaelima o le tupe e faaopoopo i le tau faatulagaina; ona faamauina ai lea iā te ia. 20 Afai e na te lē toe faatauina mai le fanua po ua faatau atu le fanua i se isi tagata, e lē mafai ona toe faatauina mai. 21 Afai e faamatuu atu le fanua i le Iupelī e ao ona avea ma mea paia iā Ieova, o se fanua lea ua taofia mo se fuafuaga paia. E fai ma le ositaulaga.

22 “‘Afai na te avatu se fanua na ia faatauina iā Ieova e fai ma mea paia, ae e lē o se vaega o lona fanua, 23 e ao i le ositaulaga ona fuafua mo ia le aofaʻi o le tau e tusa ma tausaga seʻia oo atu i le tausaga o le Iupelī, ma e ao ona totogi le tau faatulagaina i lenā aso. O se mea paia lea iā Ieova. 24 I le tausaga o le Iupelī e toe faafoʻi atu ai le fanua i lē na ia faatau mai ai, o lē e ana moni le fanua.

25 “‘E ao ona fuafuaina tau uma e tusa ma le fua masani o le mea paia. E ao ona tusa le sekeli ma le lua sefulu kire.

26 “‘Aua neʻi avatua ulumatua a manu e fai ma mea paia, auā o ulumatua a manu e mo Ieova lava ia. E tusa po o se povi poʻa po o se mamoe, o mea lava ia a Ieova. 27 Ae afai e lē mamā se tasi o ia manu, e ao ona ia toe faatau mai e tusa ma le tau faatulagaina ma e faaopoopo i ai le tasi vaelima i le tau. Ae afai e lē toe faatauina mai, e ao la ona faatau atu e tusa ma le tau faatulagaina.

28 “‘O se mea ua taofia e se tagata mo se fuafuaga paia ma ua faapaiaina e faavavau iā Ieova* lea e mai i ana mea uma, e tusa lava po o se tagata, po o se manu, po o se vaega o lona fanua, e lē mafai ona faatau atu ma e lē mafai ona toe faatauina mai se mea ua taofia mo se fuafuaga paia. O le mea lea e sili ona paia iā Ieova. 29 E lē mafai ona toe faatauina mai se tasi mai i tagata ua fuafuaina mo le faaumatiaga. E ao lava ona fasiotia o ia.

30 “‘O le tasi vaesefulu o le fanua, o fatu o le fanua ma fua o laau e mo Ieova ia mea. O mea paia ia iā Ieova. 31 Afai e manaʻo lava se tasi e toe faatau mai nisi o le tasi vaesefulu o ana mea na avatu, e ao ona ia faaopoopo atu le tasi vaelima i le aofaʻiga o lea mea. 32 O manu lona sefulu uma o le lafu povi ma le lafu mamoe, o mea uma lava e ui ane i lalo o le tootoo, e ao ona tuuesea manu lona sefulu uma e avea ma mea paia iā Ieova. 33 E lē tatau ona ia iloilo po ua lelei po ua leaga, aua foʻi neʻi fesuiaʻia. Afai na te fesuiaʻia, e ao ona avea lea manu ma le manu lea e fesuiaʻi ma mea paia. E lē tatau ona toe faatauina mai.’”

34 O poloaʻiga ia na fetalai mai ai Ieova iā Mose mo le fanauga uma a Isaraelu i le Mauga o Sinai.

^ Levi. 27:16 O le fua o le “somera” e tusa ma le 220 lita (200 kuata).


^ Levi. 27:16 O lona uiga o se fasi fanua e lava ai mo le lūlūina o le somera o karite, e fuafua le tau o lea fasi fanua i le lima sefulu sekeli siliva.


^ Levi. 27:28 Pe “taofia mo le faaumatiaga.”

Numera


1 Ua fetalai mai foʻi Ieova iā Mose i le toafa o Sinai, i le faleʻie o le feiloaʻiga, i le aso muamua o le masina lona lua. O le tausaga lona lua lea talu ona latou ō ese mai i le atunuu o Aikupito, ma ua ia faapea mai: 2 “Ia oulua faitau le aofaʻi o le faapotopotoga uma o atalii o Isaraelu e tusa ma o latou ituaiga, o aiga o o latou tamā, o le aofaʻi o igoa, o tane taʻitoʻatasi uma, 3 e amata mai i ē ua lua sefulu tausaga agaʻi i luga le matutua, o tagata Isaraelu uma e ō i le taua. O oe ma Arona, ia oulua lesitalaina o latou igoa e tusa ma a latou vaegaʻau.

4 “E ao ona iai nisi tamāloloa faatasi ma oulua, o le tamāloa mai i ituaiga taʻitasi; o i latou o ulu i aiga o o latou tamā. 5 O igoa nei o tamāloloa o le a fesoasoani iā te oulua: O Elisura le atalii o Seturo mai i le ituaiga o Reupena; 6 o Selumielu le atalii o Surisatai mai i le ituaiga o Simeona; 7 o Naasona le atalii o Aminatapu mai i le ituaiga o Iuta; 8 o Netanielu le atalii o Suaro mai i le ituaiga o Isakara; 9 o Eliapo le atalii o Horona mai i le ituaiga o Sepulona; 10 o Elisama le atalii o Ameuta mai i le ituaiga o Efaraima, o Kamalielu le atalii o Petasura mai i le ituaiga o Manase, o atalii ia o Iosefa; 11 o Apitano le atalii o Kitione mai i le ituaiga o Peniamina; 12 o Aisera le atalii o Amisatai mai i le ituaiga o Tanu; 13 o Pagielu le atalii o Okirano mai i le ituaiga o Asera; 14 o Eliasafo le atalii o Tuelu mai i le ituaiga o Kato; 15 o Akira le atalii o Enano mai i le ituaiga o Nafatali. 16 O i latou ia sa taʻua i le faapotopotoga, o taʻitaʻi o ituaiga o o latou tamā. O i latou o ulu o aiga o le faitau afe o tagata Isaraelu.”

17 Ua aami e Mose ma Arona o nei tamāloloa o ē ua taʻua o latou igoa. 18 Ona latou faapotopoto faatasi ai lea o le faapotopotoga atoa i le aso muamua o le masina lona lua, ina ia faamauina ai o latou gafa e tusa ma o latou ituaiga, ma aiga o o latou tamā, o le aofaʻiga o igoa, e amata mai i ē ua lua sefulu tausaga agaʻi i luga le matutua, o tane taʻitoʻatasi uma, 19 e pei ona poloaʻi mai ai Ieova iā Mose; ma ua ia lesitalaina i latou i le toafa o Sinai.

20 O le fanauga a Reupena, o le ulumatua a Isaraelu, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa, o tane taʻitoʻatasi uma, o tane uma e amata mai i le sefulu tausaga agaʻi i luga le matutua, o i latou uma e ō i le taua, 21 ma o i latou ua lesitalaina mai i le ituaiga o Reupena, e fā sefulu ono afe lima selau.

22 O le fanauga a Simeona, o o latou tupuaga e tusa ma o latou ituaiga, ma aiga o o latou tamā, o i latou ua lesitalaina e tusa ma le aofaʻiga o igoa, o tane taʻitoʻatasi uma, o tane uma e amata mai i ē ua lua sefulu tausaga agaʻi i luga le matutua, o i latou uma e ō i le taua, 23 o i latou ua lesitalaina mai i le ituaiga o Simeona, e lima sefulu iva afe tolu selau.

24 O le fanauga a Kato, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 25 o i latou ua lesitalaina mai i le ituaiga o Kato, e fā sefulu lima afe ono selau lima sefulu.

26 O le fanauga a Iuta, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 27 o i latou ua lesitalaina mai i le ituaiga o Iuta, e fitu sefulu fā afe ono selau.

28 O le fanauga a Isakara, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 29 o i latou ua lesitalaina mai i le ituaiga o Isakara, e lima sefulu fā afe fā selau.

30 O le fanauga a Sepulona, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 31 o i latou ua lesitalaina mai i le ituaiga o Sepulona, e lima sefulu fitu afe fā selau.

32 O atalii o Iosefa: o le fanauga a Efaraima, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 33 o i latou ua lesitalaina mai i le ituaiga o Efaraima, e fā sefulu afe lima selau.

34 O le fanauga a Manase, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 35 o i latou ua lesitalaina mai i le ituaiga o Manase, e tolu sefulu lua afe lua selau.

36 O le fanauga a Peniamina, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 37 o i latou ua lesitalaina mai i le ituaiga o Peniamina, e tolu sefulu lima afe fā selau.

38 O le fanauga a Tanu, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 39 o i latou ua lesitalaina mai i le ituaiga o Tanu, e ono sefulu lua afe fitu selau.

40 O le fanauga a Asera, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 41 o i latou ua lesitalaina mai i le ituaiga o Asera, e fā sefulu tasi afe lima selau.

42 O le fanauga a Nafatali, o o latou tupuaga e tusa ma o latou ituaiga, ma aiga o o latou tamā, e tusa ma le aofaʻiga o igoa e amata mai i ē ua lua sefulu tausaga agaʻi i luga le matutua, o i latou uma e ō i le taua, 43 o i latou ua lesitalaina mai i le ituaiga o Nafatali, e lima sefulu tolu afe fā selau.

44 O i latou ia na lesitalaina, o ē na lesitalaina e Mose, faatasi ma Arona atoa ma taʻitaʻi o Isaraelu, o ni tamāloloa e toʻasefulu lua. E taʻitasi le tagata e fai ma sui o le aiga o ona tamā. 45 O i latou uma o le fanauga a Isaraelu na lesitalaina e tusa ma aiga o o latou tamā, e amata mai i ē ua lua sefulu tausaga agaʻi i luga le matutua, o i latou uma e ō i le taua i Isaraelu na lesitalaina. 46 O i latou uma lava na lesitala, e ono selau ma le tolu afe, lima selau lima sefulu.

47 Peitaʻi, e leʻi lesitalaina le ʻau sa Levī e tusa ma le ituaiga o o latou tamā. 48 Auā ua fetalai mai Ieova iā Mose e faapea: 49 “E na o le ituaiga o Levi, aua e te lesitalaina, pe faitauina i latou faatasi ma atalii o Isaraelu. 50 Ae ia e tofia le ʻau sa Levī e pule i le faleʻie paia i le mea ua iai le Atolaau o le Feagaiga,* o ona ipu uma ma ana mea uma. E latou te tauave le faleʻie paia ma ona ipu uma, latou te auauna ai i inā; ma latou api faataamilomilo ai i le faleʻie paia. 51 Pe a ave le faleʻie paia, o le ʻau sa Levī e talaina i lalo; ma pe a faatū le faleʻie paia, o le ʻau sa Levī e faatūina; ma o se isi tagata e faalatalata i ai e fasiotia lava o ia.

52 “E ao i le fanauga a Isaraelu ona faatutū o latou faleʻie, ia taʻitasi e tusa ma le mea ua faatulaga e nonofo ai, ia taʻitasi le tagata i le mea e iai o latou ituaiga e tolu ma e tusa foʻi ma a latou ʻautau. 53 E ao i le ʻau sa Levī ona api faataamilomilo i le faleʻie paia i le mea ua iai le Atolaau o le Feagaiga, ina ia aua neʻi oo le toʻasā i le faapotopotoga o le fanauga a Isaraelu; ia tausia e le ʻau sa Levī o galuega e tusa ma le faleʻie paia ua iai le Atolaau o le Feagaiga.”

54 Ua faia e le fanauga a Isaraelu e tusa ma mea uma na poloaʻi mai ai Ieova iā Mose. Ua faapea lava ona latou faia.

^ Nu. 1:50 Po o le “Molimau.”

2 Ua fetalai mai Ieova iā Mose ma Arona e faapea: 2 “E tatau ona faatutū e le fanauga a Isaraelu o latou faleʻie, ia taʻitasi le tagata ma faia i le mea ua iai o latou ituaiga e tolu, i le mea ua iai faailoilo o le aiga o o latou tamā. E tatau ona faatutū o latou faleʻie faataamilo i le faleʻie o le feiloaʻiga.

3 “O le itu i sasaʻe i le mea e oso aʻe ai le lā, e faatutū ai faleʻie o ituaiga e tolu. E taʻimua Iuta i o latou ʻautau, o le taʻitaʻi mo atalii o Iuta, o Naasona le atalii o Aminatapu. 4 E toʻafitu sefulu fā afe ono selau lana ʻautau, o i latou ia ua lesitalaina. 5 O i latou e faatutū o latou faleʻie i ona autafa, o le ituaiga o Isakara, o le taʻitaʻi o atalii o Isakara, o Netanielu le atalii o Suaro. 6 E toʻalima sefulu fā afe fā selau lana ʻautau, o i latou ia ua lesitalaina. 7 Atoa foʻi ma le ituaiga o Sepulona; o le taʻitaʻi o atalii o Sepulona, o Eliapo le atalii o Horona. 8 E toʻalima sefulu fitu afe fā selau lana ʻautau, o i latou ia ua lesitalaina.

9 “O i latou uma ua lesitalaina i le ʻautau a Iuta, e toʻaselau valu sefulu ono afe fā selau. O i latou ia e tatau ona ō muamua.

10 “I le itu i saute e faatutū ai faleʻie o ituaiga e tolu, e taʻimua Reupena i o latou ʻautau, ma o le taʻitaʻi o atalii o Reupena, o Elisura le atalii o Seturo. 11 E toʻafā sefulu ono afe lima selau lana ʻautau, o i latou ia ua lesitalaina. 12 O i latou e faatutū o latou faleʻie i ona autafa, o le ituaiga o Simeona, o le taʻitaʻi o atalii o Simeona, o Selumielu le atalii o Surisatai. 13 E toʻalima sefulu iva afe tolu selau lana ʻautau, o i latou ia ua lesitalaina. 14 Atoa foʻi ma le ituaiga o Kato; o le taʻitaʻi o atalii o Kato, o Eliasafo le atalii o Reuelu. 15 E toʻafā sefulu lima afe, ono selau lima sefulu lana ʻautau, o i latou ia ua lesitalaina.

16 “O i latou uma ua lesitalaina i le ʻautau a Reupena, e toʻaselau lima sefulu tasi afe, fā selau lima sefulu, o i latou ia e tatau ona sosoo atu i le vaega muamua.

17 “Pe a oo i le taimi e sii ai le faleʻie o le feiloaʻiga, e ao ona iai le ʻau sa Levī i le ogatotonu o isi togālauapi.

“E pei ona latou faatutū o latou faleʻie, o le auala foʻi lenā e ao ona latou ō ai, e taʻitasi ma le mea ua tofia ai i o latou ituaiga e tolu.

18 “I le itu i sisifo e faatutū ai faleʻie o ituaiga e tolu, e taʻimua Efaraima i o latou ʻautau, ma o le taʻitaʻi o atalii o Efaraima, o Elisama le atalii o Ameuta. 19 E toʻafā sefulu afe, lima selau lana ʻautau, o i latou ia ua lesitalaina. 20 O i latou i ona autafa, o le ituaiga o Manase, o le taʻitaʻi o atalii o Manase, o Kamalielu le atalii o Petasura. 21 E toʻatolu sefulu lua afe, lua selau lana ʻautau, o i latou ia ua lesitalaina. 22 Atoa foʻi ma le ituaiga o Peniamina; o le taʻitaʻi o atalii o Peniamina o Apitano, le atalii o Kitione. 23 E toʻatolu sefulu lima afe, fā selau lana ʻautau, o i latou ia ua lesitalaina.

24 “O i latou uma ua lesitalaina i le ʻautau a Efaraima, e toʻaselau ma le valu afe, ma le selau, o i latou ia e tatau ona sosoo atu i le vaega lona lua.

25 “I le itu i mātū e faatutū ai faleʻie o ituaiga e tolu, e taʻimua Tanu i o latou ʻautau, ma o le taʻitaʻi o atalii o Tanu, o Aisera le atalii o Amisatai. 26 E toʻaono sefulu lua afe, fitu selau lana ʻautau, o i latou ia ua lesitalaina. 27 O i latou e faatutū o latou faleʻie i ona autafa, o le ituaiga o Asera, o le taʻitaʻi o atalii o Asera, o Pagielu le atalii o Okirano. 28 E toʻafā sefulu tasi afe, lima selau lana ʻautau, o i latou ia ua lesitalaina. 29 Atoa foʻi ma le ituaiga o Nafatali; o le taʻitaʻi o atalii o Nafatali, o Akira le atalii o Enano. 30 E toʻalima sefulu tolu afe, fā selau lana ʻautau, o i latou ia ua lesitalaina.

31 “O i latou uma ua lesitalaina i le ʻautau a Tanu, e toʻaselau lima sefulu fitu afe, ono selau. O i latou ia e tatau ona ō mulimuli e tusa i o latou ituaiga e tolu.”

32 O i latou nei ua lesitalaina o atalii o Isaraelu e tusa ma aiga o o latou tamā; o i latou uma ua lesitalaina e tusa ma a latou ʻautau, e toʻaono selau ma le tolu afe, lima selau lima sefulu. 33 Peitaʻi e leʻi lesitalaina le ʻau sa Levī i atalii o Isaraelu, e pei ona poloaʻi mai ai Ieova iā Mose. 34 Ona faia lea e le fanauga a Isaraelu e pei ona poloaʻi mai ai Ieova iā Mose. O le auala lenā na latou faatutū ai o latou faleʻie i o latou ituaiga e tolu, ua faapena foʻi ona latou ō, e taʻitasi le tagata ma lona ituaiga e tusa ma le aiga o lona tamā.

3 O augātupulaga nei o Arona ma Mose i le aso na fetalai mai ai Ieova iā Mose i le Mauga o Sinai. 2 O igoa nei o atalii o Arona: O Natapu, o le ulumatua lea, o Aviu, o Eleasaro ma Itamaro. 3 O igoa nei o atalii o Arona, o ositaulaga faauuina o ē na tuu atu i ai le pule,* e auauna ai o ni ositaulaga. 4 Peitaʻi ua feoti Natapu ma Aviu i luma o Ieova, ina ua la faamū le afi ua faasāina i luma o Ieova i le toafa o Sinai; e leʻi maua foʻi ni o la atalii. Ae ua faaauau ona auauna Eleasaro ma Itamaro o ni ositaulaga faatasi ma lo la tamā o Arona.

5 Ua fetalai mai Ieova iā Mose e faapea: 6 “Ia aami mai le ituaiga o Levi, ma tuuina atu i latou i luma o Arona le ositaulaga, ina ia latou auauna iā te ia. 7 E ao ona latou tausia o latou tiute tauave iā te ia, ma o latou tiute tauave i le faapotopotoga uma i luma o le faleʻie o le feiloaʻiga, i le faia o le auaunaga e tusa ai ma le faleʻie paia. 8 E ao ona latou vaaia ipu uma o le faleʻie o le feiloaʻiga, ma tausia foʻi le tiute tauave o atalii o Isaraelu i le faia o le auaunaga e tusa ai ma le faleʻie paia. 9 Ia e tuuina atu le ʻau sa Levī iā Arona ma ona atalii. O i latou ua tofia mo ia, ma ua tuuina atu iā te ia mai i atalii o Isaraelu. 10 E te tofia Arona ma ona atalii, ma e tatau ona latou tausia la latou galuega faaositaulaga; e fasiotia so o se isi e faalatalata atu i ai.”

11 Ua fetalai atili mai Ieova iā Mose e faapea: 12 “A o aʻu, Ou te talia le ʻau sa Levī mai i atalii o Isaraelu e sui ai ulumatua* uma lava mai i atalii o Isaraelu; e fai mo aʻu le ʻau sa Levī. 13 E fai mo aʻu ulumatua uma. I le aso na ou faaumatia ai ulumatua uma a le atunuu o Aikupito, na ou faapaia ai mo aʻu o ulumatua uma o Isaraelu, o ulumatua a tagata atoa ma manu. E fai mo aʻu i latou uma. O aʻu o Ieova.”

14 Ua fetalai mai pea Ieova iā Mose i le toafa o Sinai e faapea: 15 “Ia lesitalaina atalii o Levi e tusa ma aiga o o latou tamā, e tusa foʻi ma o latou aiga. Ia e lesitalaina tane uma e amata mai i le tasi le masina agaʻi i luga le matutua.” 16 Ua lesitalaina i latou e Mose e tusa ma le poloaʻiga a Ieova, e pei ona faatonuina ai o ia. 17 O igoa nei o atalii o Levi: o Keresona, o Koato ma Merari.

18 O igoa nei o atalii o Keresona, o aiga ia na tupuga mai iā te ia: o Lipeni ma Semi.

19 O atalii nei o Koato, o aiga ia na tupuga mai iā te ia, o Amaramo, o Isara, o Heperona ma Usialu.

20 O atalii nei o Merari, o aiga ia na tupuga mai iā te ia, o Maali ma Muse.

O aiga ia o le ʻau sa Levī e tusa ma o latou tamā.

21 O aiga na tupuga mai iā Keresona o tagata Lipeni ma tagata Semi. O aiga ia o Keresona. 22 Na lesitalaina i latou e tusa ma le aofaʻi o tane uma e mai i le tasi le masina agaʻi i luga le matutua. E toʻafitu afe lima selau i latou na lesitalaina. 23 E nonofo aiga o tagata Keresona i tua o le faleʻie paia. E faatutū o latou faleʻie i le itu i sisifo. 24 O le taʻitaʻi o le aiga* o tagata Keresona, o Eliasafo le atalii o Laeli. 25 O le tiute tauave o atalii o Keresona e tusa ai ma le faleʻie o le feiloaʻiga, o le faleʻie paia lea ma o mea eseese e ufiufi ai le faleʻie, o le ʻie pupuni i le faitotoʻa o le faleʻie o le feiloaʻiga, 26 ma mea e tautau i le lotoā, o le ʻie pupuni i le faitotoʻa o le lotoā, lea e soo ai le faleʻie paia ma le fata faitaulaga, ma maea o le faleʻie, ma mea uma e tusa ma lenei auaunaga.

27 Na tupuga mai iā Koato le aiga o Amaramo, o le aiga o Isara, o le aiga o Heperona ma le aiga o Usialu. O aiga ia o Koato. 28 E toʻavalu afe ono selau le aofaʻi o tane uma, e amata mai i le tasi le masina agaʻi i luga le matutua, o loo tausia le tiute tauave e tusa ma le mea paia. 29 Ua faatutū faleʻie o aiga o atalii o Koato i le itu i saute o le faleʻie paia. 30 O le taʻitaʻi o le aiga tamā o aiga uma o Koato, o Elisafano le atalii o Usialu. 31 O la latou tiute tauave o le vaavaaia lea o le Atolaau, o le laulau, o le tuugāmolī, o fata faitaulaga, ma mea uma o le mea paia ia e faaaogā e fai ai le auaunaga, o le ʻie pupuni, ma mea uma e tusa ma lea auaunaga.

32 O le taʻitaʻi o taʻitaʻi uma o le ʻau sa Levī, o Eleasaro o ia o le atalii o Arona le ositaulaga, o lē e vaaia ē e tausia tiute tauave e tusa ma le mea paia.

33 Na tupuga mai iā Merari le aiga o Maali ma le aiga o Muse. O aiga ia o Merari. 34 Na lesitalaina i latou e tusa ma le aofaʻi o tane uma e mai i le tasi le masina agaʻi i luga le matutua, e toʻaono afe lua selau i latou. 35 O le taʻitaʻi o le aiga o aiga uma o Merari, o Surielu le atalii o Aviaila. Ua latou faatutū o latou faleʻie i le itu i mātū o le faleʻie paia. 36 O le tiute tauave o atalii o Merari, o le vaavaaia lea o auivi laupapa o le faleʻie paia, o ona faalava, o ona poutū, o ona lagolago ma ona ipu ma mea uma e tusa ma lenei auaunaga, 37 o poutū uma e soo ai le lotoā, o lagolago, o pine ma maea o le faleʻie.

38 O i latou e faatutū o latou faleʻie i le itu i sasaʻe o le faleʻie paia, i luma o le faleʻie o le feiloaʻiga i le mea e oso aʻe ai le lā, o Mose, o Arona ma ona atalii, o i latou ia e tausia le tiute tauave e tusa ai ma le faleʻie paia, o le tiute tauave lea mo atalii o Isaraelu. E fasiotia so o se isi e faalatalata ane i ai.

39 O i latou uma ua lesitalaina o le ʻau sa Levī, na lesitalaina e Mose ma Arona ona o le faatonuga a Ieova, e tusa ma o latou aiga, o tane uma e amata mai i le tasi le masina agaʻi i luga le matutua, e toʻalua sefulu lua afe i latou.

40 Ona fetalai mai lea o Ieova iā Mose: “Ia lesitalaina tane ulumatua uma o atalii o Isaraelu e amata mai i le tasi le masina agaʻi i luga le matutua, ma faamauina lo latou faitau aofaʻi. 41 Ia e aumai le ʻau sa Levī mo aʻu, e sui ai ulumatua uma o atalii o Isaraelu, ma manu lalata a le ʻau sa Levī e sui ai ulumatua o manu lalata a le fanauga a Isaraelu. O aʻu o Ieova.” 42 Ona faia lea e Mose e pei ona poloaʻi mai ai Ieova iā te ia, ua ia lesitalaina ulumatua uma o atalii o Isaraelu. 43 O ulumatua uma e tusa ma le aofaʻi o o latou igoa e amata mai i le tasi le masina agaʻi i luga le matutua, o i latou ia ua lesitalaina e toʻalua sefulu lua afe, lua selau fitu sefulu tolu.

44 Ua fetalai mai pea Ieova iā Mose e faapea: 45 “Ia e ave le ʻau sa Levī e sui ai ulumatua uma o atalii o Isaraelu, ia sui manu lalata a le ʻau sa Levī i a latou manu lalata; e ao ona avea le ʻau sa Levī ma oʻu tagata. O aʻu o Ieova. 46 O le tau foʻi e faatauina mai ai ulumatua e toʻalua selau fitu sefulu tolu o atalii o Isaraelu, ia ua sili atu i le aofaʻi o le ʻau sa Levī, 47 e tatau ona e talia o sekeli e lima mo le tagata e toʻatasi. E ao ona e talia ia mea e tusa ma le fua masani o le mea paia. O le sekeli e tasi, e lua sefulu kire. 48 E ao ona e avatu iā Arona ma ona atalii le tupe, o le tau ua faatauina ai i latou ua sili atu i lo latou aofaʻi.” 49 Ona ave lea e Mose o le tupe na totogi mo i latou ua sili atu lo latou aofaʻi nai lo o le aofaʻi o le ʻau sa Levī, e fai ma tau e faatauina ai. 50 Na ia talia le tupe mai i ulumatua o atalii o Isaraelu, e afe tolu selau ono sefulu lima sekeli, e tusa ma le fua masani o le mea paia. 51 Ona tuuina atu lea e Mose o le tau na faatauina ai iā Arona ma ona atalii e tusa ma le faatonuga a Ieova, e pei ona poloaʻi mai ai Ieova iā Mose.

^ Nu. 3:3 I le gagana Eperu, “ia faatumu le lima” ma e faasino atu lenei faaupuga i le pule atoa i lima o ē e auauna o ni ositaulaga.


^ Nu. 3:12 I le gagana Eperu, “o ulumatua uma ua tatala ai le faaʻautagata.”


^ Nu. 3:24 O loo iai foʻi lenei faaupuga i le gagana Eperu i le fuaiupu e 30 ma le 35: “o le aiga o le tamā.”


Numera  4 : 1 - 49

4 Ua fetalai mai Ieova iā Mose ma Arona e faapea: 2 “Ia faitau le aofaʻi o atalii o Koato mai i atalii o Levi, e tusa ma o latou aiga, o aiga ia o o latou tamā, 3 e amata mai i le tolu sefulu tausaga le matutua e oo atu i le lima sefulu tausaga, o ē uma ua ō atu e galulue i le vaega e faia galuega i le faleʻie o le feiloaʻiga.

4 “O le galuega lenei a atalii o Koato i le faleʻie o le feiloaʻiga. O se mea lea e sili ona paia: 5 Pe a latou sauni e ō, e ao iā Arona ma ona atalii ona ulufale i le faleʻie, ma e ao ona latou tatala i lalo le ʻie puipui ma ufiufi ai le atolaau o le feagaiga.* 6 E ao ona latou ufiufi i paʻu takesa ma fofola ai i luga se ʻie lanu moana ma sulu ai ona amo.

7 “E latou te fofola le ʻie lanu moana i luga o le laulau lea e laulauina ai le falaoa, e ao foʻi ona tuu ai ipu mafolafola, o ipu, o ipu faaofuofu, o fagu e ave ai le taulaga i meainu; ma e ao ona faaauau ona iai falaoa e ofoina atu pea. 8 E ao ona latou fofola le ʻie ua vali mūmū sesega i luga o ia mea, e ao foʻi ona latou ufiufi i paʻu takesa ma sulu ai ona amo. 9 E ao ona latou ave le ʻie lanu moana ma ufiufi ai le tuugāmolī e faamalamalama ai, o ona molī, o ona iofi, o ona salefu, ma ipu e tuu ai le suāuu ua latou faaaogā mo molī. 10 E latou te tuu ai foʻi ma isi ana mea uma i totonu o le ufiufi o le paʻu takesa, ma tuu i luga o se laau e ave ai. 11 E latou te fofola le ʻie lanu moana i luga o le fata faitaulaga auro, ona latou ufiufi lea i paʻu takesa ma sulu ai ona amo. 12 E ao ona latou ave mea uma o le auaunaga, e masani ona faaaogā i le auaunaga i le mea paia, e latou te tuu ia mea i se ʻie lanu moana ma ufiufi ai i paʻu takesa, ma tuu i luga o se laau e ave ai.

13 “E latou te aveese lefulefu gaʻoa o le fata faitaulaga, ma fofola ai i luga se ʻie ua vali lanu violē. 14 E ao ona latou tuu ai i luga o mea uma e masani ona latou faaaogā i le auaunaga, o salefu, o tui, o suō, o ipu faaofuofu, ma mea uma o le fata faitaulaga; e latou te fofola ai foʻi i luga le ufiufi o le paʻu takesa ma sulu ai ona amo.

15 “E ao iā Arona ma ona atalii ona faamāeʻa le ufiufiina o le mea paia, ma mea uma e faaaogā i le mea paia pe a latou sauni e ō, ona ō mai lea o atalii o Koato e latou te amoina ia mea, ae aua lava neʻi o latou papaʻi atu i le mea paia neʻi latou feoti. O avega nei a atalii o Koato i le faleʻie o le feiloaʻiga.

16 “O Eleasaro le atalii o Arona le ositaulaga, e vaaia le suāuu mo molī, o le mea manogi lelei e faamū, o taulaga i meaʻai i aso fai soo, ma le suāuu e faauu ai, o lē foʻi e vaaia le faleʻie paia ma mea uma ua iai, o lona uiga o le mea paia ma mea uma ua iai.”

17 Ua fetalai atili mai Ieova iā Mose ma Arona e faapea: 18 “Aua neʻi tuua le ituaiga o aiga o Koato ia fasiotia mai i le ʻau sa Levī. 19 A ia faia lenei mea ina ia ola ai i latou ae lē feoti, ona o le faalatalata atu i mea e sili ona paia. O le a ulufale Arona ma ona atalii ma e latou te tofia atu i le tagata lana galuega ma lana avega. 20 Aua neʻi o latou ō mai i totonu e vaavaai i mea paia i sina sekone lava, ina neʻi feoti i latou.”

21 Ona fetalai mai lea o Ieova iā Mose e faapea: 22 “Ia faitau le aofaʻi o atalii o Keresona, e tusa ma le aiga o o latou tamā ma e tusa foʻi ma o latou aiga. 23 E te lesitalaina i latou e amata mai i le tolu sefulu tausaga le matutua e oo atu i le lima sefulu tausaga, o i latou uma ua ō atu e galulue i le vaega e faia galuega i le faleʻie o le feiloaʻiga. 24 O le galuega lenei a aiga o Keresona e tusa ma le auaunaga ma avega latou te tauave. 25 E tatau ona latou ave ʻie o le faleʻie paia ma le faleʻie o le feiloaʻiga, o lona ufiufi ma le ufiufi paʻu takesa lea e i le pito i luga, ma le ʻie pupuni o le faitotoʻa o le faleʻie o le feiloaʻiga, 26 atoa ma ʻie e tautau i le lotoā, ma le ʻie pupuni i le faitotoʻa o le lotoā, e faataamilo ai le faleʻie paia ma le fata faitaulaga, ma maea o le faleʻie ma mea uma e faaaogā ai, ma mea uma e manaʻomia mo le faia o galuega i aso uma. O la latou galuega lea. 27 O galuega uma a atalii o Keresona, o mea e latou te ave, o galuega uma latou te faia, e latou te faia ona o le faatonuga a Arona ma ona atalii, ma ia outou faatonu iā i latou o mea uma e ao ona latou tauaveina, auā o lo latou tiute tauave lea. 28 O le galuega lenei a aiga o atalii o Keresona i le faleʻie o le feiloaʻiga, ma a latou galuega e ao ona faia, e faia i le taʻitaʻiga a Itamaro, le atalii o Arona le ositaulaga.

29 “Ia e lesitalaina atalii o Merari e tusa ma o latou aiga, ma aiga o o latou tamā. 30 E te lesitalaina i latou e amata mai i le tolu sefulu tausaga le matutua e oo atu i le lima sefulu tausaga, o i latou uma ua ō atu e galulue i le vaega e faia galuega i le faleʻie o le feiloaʻiga. 31 O la latou tiute tauave e ao ona fai, o a latou avega e tusa ma a latou galuega i le faleʻie o le feiloaʻiga: o auivi laupapa o le faleʻie paia ma pou faalava, o ona poutū ma ona lagolago, 32 o poutū e soo ai le lotoā ma lagolago, o pine ma maea o le faleʻie, atoa foʻi ma mea uma e faaaogā ia e aofia ai i lenei auaunaga. E tusa ma o latou igoa e tou te tofia ai mea e ao ona latou aveina. 33 O le galuega lenei a aiga o atalii o Merari, e tusa ai ma a latou galuega i le faleʻie o le feiloaʻiga, e faia i le taʻitaʻiga a Itamaro, le atalii o Arona le ositaulaga.”

34 Ona lesitalaina lea e Mose ma Arona ma taʻitaʻi o le faapotopotoga, o atalii o Koato e tusa ma o latou aiga, e tusa foʻi ma aiga o o latou tamā, 35 e amata mai i le tolu sefulu tausaga le matutua e oo atu i le lima sefulu tausaga, o i latou uma ua ō atu e galulue i le vaega e faia galuega i le faleʻie o le feiloaʻiga. 36 O i latou ua lesitalaina e tusa ma o latou aiga, e toʻalua afe fitu selau lima sefulu. 37 O i latou ia mai i aiga o le fanauga a Koato ua lesitalaina, o ē ua auauna i le faleʻie o le feiloaʻiga, o ē ua lesitalaina e Mose ma Arona ona o le faatonuga a Ieova e ala atu iā Mose.

38 O i latou foʻi ua lesitalaina o atalii o Keresona e tusa ma o latou aiga, ma aiga o o latou tamā, 39 e amata mai i le tolu sefulu tausaga le matutua e oo atu i le lima sefulu tausaga, o i latou uma ua ō atu e galulue i le vaega e faia galuega i le faleʻie o le feiloaʻiga, 40 o i latou ua lesitalaina e tusa ma o latou aiga ma le aiga o o latou tamā, e toʻalua afe ono selau tolu sefulu. 41 O i latou nei mai i aiga o atalii o Keresona ua lesitalaina, o ē ua auauna i le faleʻie o le feiloaʻiga, o ē ua lesitalaina e Mose ma Arona ona o le faatonuga a Ieova.

42 O i latou foʻi ua lesitalaina mai i aiga o atalii o Merari e tusa ma o latou aiga, ma le aiga o o latou tamā, 43 e amata mai i le tolu sefulu tausaga le matutua e oo atu i le lima sefulu tausaga, o i latou uma ua ō atu e galulue i le vaega e faia galuega i le faleʻie o le feiloaʻiga, 44 o i latou ua lesitalaina e tusa ma o latou aiga, e toʻatolu afe lua selau. 45 O i latou nei mai i aiga o atalii o Merari ua lesitalaina, o ē ua lesitalaina e Mose ma Arona ona o le faatonuga a Ieova e ala atu iā Mose.

46 O i latou uma nei ua lesitalaina e Mose ma Arona ma taʻitaʻi o Isaraelu, ua lesitalaina o ni sa Levī, e tusa ma o latou aiga ma aiga o o latou tamā, 47 e amata mai i le tolu sefulu tausaga le matutua e oo atu i le lima sefulu tausaga, o i latou uma ua ō atu e faia galuega mamafa ma le galuega o le amoina o avega i le faleʻie o le feiloaʻiga, 48 e toʻavalu afe, lima selau valu sefulu le aofaʻi o o latou tagata ua lesitalaina. 49 O le faatonuga a Ieova na lesitalaina ai i latou e ala atu iā Mose, e taʻitasi e tusa ma lana galuega ma lana avega; na lesitalaina ai i latou e pei ona poloaʻi mai ai Ieova iā Mose.

^ Nu. 4:5 Po o le “Molimau.”


Numera  5 : 1 - 31

5 Ua toe fetalai mai pea Ieova iā Mose e faapea: 2 “Ia e fai atu i le fanauga a Isaraelu ia aauina ese mai i le mea ua faatutū ai faleʻie i latou uma e lepela, ma so o se tasi e sau se mea mai i lona tino, ma so o se tasi e lē mamā ona na paʻi i se tagata oti. 3 E tusa lava po o se tane po o se fafine e ao ona outou aauina ese atu i latou. E ao ona outou aauina ese i latou i tua o le togālauapi, ina neʻi pisia i latou o loo i faleʻie auā ou te nofo faatasi ma i latou.” 4 Ona faia lea faapea e le fanauga a Isaraelu, ua aauina ese i latou i tua o le togālauapi. Ua faia e le fanauga a Isaraelu e pei ona fetalai mai ai Ieova iā Mose.

5 Ua fetalai atili mai Ieova iā Mose e faapea: 6 “Ia e fai atu i le fanauga a Isaraelu, ‘Afai e faia e se tane po o se fafine se tasi o agasala e masani ona faia e tagata, o le faia lea o se gaoioiga lē faamaoni iā Ieova, e nofosala lenā tagata. 7 E ao ona latou taʻutino atu a latou agasala na faia, ma e toe faafoʻi atu e ia le taui atoa mo lana agasala, ma faaopoopo i ai le tasi vaelima i lea taui, ma e ao ona ia avatu i lē na ia agasala i ai. 8 Afai ua oti lē na ia agasala i ai ae e leai ni ona aiga e avatu i ai le taui o lana agasala, ona fai lea mo le ositaulaga le taui o lana agasala, lea e avatu iā Ieova, e ese mai i le tamaʻi mamoe poʻa lea e faia ai e ia le togisala mo ia.

9 “‘O foaʻi uma mai i mea paia uma lava a le fanauga a Isaraelu e aveina atu e i latou i le ositaulaga, e fai mo ia. 10 E tumau pea ona fai mo ia mea paia uma ua avatu e tagata taʻitoʻatasi. Po o ā lava mea ua avatu e tagata taʻitoʻatasi i le ositaulaga, o ana mea na.’”

11 Ua toe fetalai mai Ieova iā Mose e faapea: 12 “Ia e fai atu i le fanauga a Isaraelu, ma faapea atu iā i latou, ‘Afai e liliuese se avā a se tane e ala i le faia o se gaoioiga lē faamaoni iā te ia, 13 ma momoe ma se isi tamāloa ma ua alu atu lona sua iā te ia, ae ua natia lenei mea mai i lana tane ma ua lilo pea, ua ia faia se mea e leaga ai o ia ae ua leai se molimau faasaga iā te ia, ma e leʻi maua foʻi o ia; 14 ae ua oo ina maua le tane i le loto fuā ma ua ia masalomia le faamaoni o lana avā, ma ua faia e le avā se mea e leaga ai o ia, po ua oo ina maua o ia i le loto fuā, ma ua ia masalomia le faamaoni o lana avā, ae e leʻi faia e le avā se mea e leaga ai; 15 ona aumaia lea e le tamāloa o lana avā i le ositaulaga faatasi ma le taulaga a lana avā, o le tasi vaesefulu o le efa o le falaoamata e faia i le karite. E na te lē sasaa i ai se suāuu pe tuu i ai se lipano, ona o le taulaga i meaʻai e faatatau i le fuā, o le taulaga i meaʻai e faamanatu ai, o loo faamanatuina ai le mea sesē.

16 “‘E ao i le ositaulaga ona aumaia le avā i luma ma faatū i luma o Ieova. 17 Ona aumaia lea e le ositaulaga le vai paia i ipu omea, e ave foʻi e le ositaulaga ni efuefu ua i luga o le fola o le faleʻie paia ma tuu i le vai. 18 E faatū e le ositaulaga le fafine i luma o Ieova ma tatala i lalo le lauulu o le fafine ma tuu i ona alofilima le taulaga i meaʻai e faamanatu ai, o le taulaga lea i meaʻai e faatatau i le fuā, ma e uu i le lima o le ositaulaga le vai oona e malaia ai.

19 “‘E ao i le ositaulaga ona faatautō o ia, ma e ao ona ia fai atu i le fafine: “Afai e lua te leʻi momoe ma se isi tamāloa a o e iai pea i le pule a lau tane ma e te leʻi liliuese foʻi e faia se mea e lē mamā ai, ia lē afāina oe mai i lenei vai oona e malaia ai. 20 A o oe, afai ua e liliuese a o e iai pea i le pule a lau tane, afai foʻi ua e faia se mea e te leaga ai ma ua faaalu le sua o se tamāloa iā te oe ae e lē o ia o lau tane,—” 21 E ao la i le ositaulaga ona faatautō le fafine i se tautoga e faamalaia ai, e ao i le ositaulaga ona fai atu i le fafine: “Ia faia e Ieova oe ma faataʻitaʻiga o le malaia ma o se tautoga i totonu o lou nuu e ala i le faapaʻū ese e Ieova o lou ogāvae* ma ia fula ai lou manava. 22 E ao ona oo lenei vai e malaia ai i lou gaʻau ina ia fula ai lou manava ma paʻū ese ai lou ogāvae.” E ao ona faapea mai le fafine: “Amene! Amene!”

23 “‘E ao i le ositaulaga ona tusia nei malaia i se tusi ma tapē ese ai i le vai oona. 24 E ao ona ia faainu le fafine i le vai oona e malaia ai, ona oo lea i totonu iā te ia o le vai e malaia ai ma onā ai o ia. 25 E ave e le ositaulaga le taulaga i meaʻai o le fuā mai i le lima o le fafine, ma lūlū i le isi itu ma le isi itu le taulaga i meaʻai i luma o Ieova, ma avatu ai e latalata ane i le fata faitaulaga. 26 E ao i le ositaulaga ona ave se luuga o le taulaga i meaʻai e faamanatu ai ma susunu i luga o le fata faitaulaga, mulimuli ane ona ia faainu ai lea o le fafine i le vai. 27 Afai e na te faainu ai o ia i le vai, afai sa ia faia se mea e leaga ai o ia e ala i le faia o se gaoioiga lē faamaoni i lana tane, pe a oo i totonu iā te ia le vai lea e malaia ai ma e onā ai o ia, ona fula ai lea o lona manava ma paʻū ese ai lona ogāvae, ma e taʻua foʻi lea fafine e tagata o lona nuu pe a faia a latou faamalaia. 28 Afai e leʻi faia e le fafine se mea e leaga ai ma ua mamā o ia, e sao o ia mai i lenā faasalaga; ma e ao ona alu atu iā te ia le sua o lana tane ina ia maʻitō ai.

29 “‘O le tulafono lenei i le fuā, pe a liliuese se fafine a o iai pea i le pule a lana tane, ma faia se mea e leaga ai o ia, 30 pe afai foʻi ua oo ina maua se tamāloa i le loto fuā, ma ua ia masalosalo ua lē faamaoni lana avā iā te ia; e ao ona ia faatū le avā i luma o Ieova, ma e ao i le ositaulaga ona faatinoina lenei tulafono i le avā. 31 E sao le tamāloa mai i le sesē, ae e tali atu le fafine i lona sesē.’”

^ Nu. 5:21 O lona uiga, “e lē foaʻi mai e Ieova iā te oe ni fanau.”


Numera  6 : 1 - 27

6 Ua fetalai mai foʻi Ieova iā Mose e faapea: 2 “Ia e fai atu i le fanauga a Isaraelu ma faapea atu iā i latou, ‘Afai e faia e se tane po o se fafine se tautoga faapitoa e avea ma se Naseri* iā Ieova, 3 e lē tatau ona ia inu i le uaina po o se isi ʻava malosi. E lē tatau ona ia inu i le vineta o le uaina po o le vineta o se isi ʻava malosi, po o se sua ua faia mai i le vine, pe ʻai foʻi i ni vine mata pe mago. 4 O aso uma e avea ai o ia o se Naseri, e lē tatau ona ʻai i so o se mea e faia mai i le laau o le vine, e aofia ai fua moto atoa foʻi ma paʻu.

5 “‘O aso uma ua faia ai lana tautoga o se Naseri, aua neʻi oo se tafi i lona ulu seʻia oo ina atoa aso ua vavaeese ai o ia mo Ieova, e ao ona paia o ia e ala i le faauumi o lona lauulu. 6 O aso uma ua vavaeese ai o ia lava mo Ieova, e lē tatau ona faalatalata atu i se tino oti. 7 Aua neʻi lē mamā o ia ona o lona tamā po o lona tinā, po o lona uso, po o lona tuafafine pe a maliliu i latou, auā ua avea lona lauulu ma faailoga o lona avea ma Naseri i lona Atua.

8 “‘O aso uma e avea ai o ia ma Naseri, e paia lava o ia iā Ieova. 9 Ae afai e oti faafuaseʻi se tasi i ona autafa ma lē mamā ai lona ulu lea ua iai le faailoga o lona avea ma Naseri, e ao ona ia tafi lona ulu i le aso e faamamāina ai o ia. O le aso lona fitu e ao ona ia tafi ai lona ulu. 10 O le aso lona valu, e ao ona ia aumaia ai ni manutagi se lua po o ni tamaʻi lupe se lua i le ositaulaga i le faitotoʻa o le faleʻie o le feiloaʻiga. 11 E ao i le ositaulaga ona fai le tasi ma taulaga o agasala, a o le isi e fai ma taulaga mū ma faia ai le togisala mo ia, auā ua ia agasala ona o le tino oti. E ao ona ia faapaia lona lava ulu i lea aso. 12 E ao ona toe amata ona fai o ia ma Naseri iā Ieova i aso uma e avea ai o se Naseri, e ao foʻi ona ia aumaia se tamaʻi mamoe poʻa faatoʻā atoa le tausaga e fai ma taulaga o le nofosala; ma ua lē toe faitaulia aso ua mavae auā ua ia faaleagaina lona avea ma Naseri.

13 “‘O le tulafono lenei e faatatau i le Naseri: I le aso e atoa ai ona aso e fai ai ma Naseri, e aumaia o ia i le faitotoʻa o le faleʻie o le feiloaʻiga. 14 O manu ia e na te aumaia e fai ai ana taulaga iā Ieova, o se tamaʻi mamoe poʻa faatoʻā atoa le tausaga e matuā lelei lava e fai ma taulaga mū, ma se tamaʻi mamoe fafine faatoʻā atoa le tausaga e matuā lelei lava e fai ma taulaga o agasala, o se mamoe poʻa e matuā lelei lava e fai ai le taulaga faifaatasi, 15 o le ato o falaoa lapotopoto e lē faafefeteina ua fai i le falaoamata lelei ua iai sina suāuu, o falaoa manifinifi e lē faafefeteina ua nini i le suāuu, faatasi ma taulaga i meaʻai ma taulaga i meainu. 16 E ao i le ositaulaga ona aumaia na mea i luma o Ieova, ma faia ai lana taulaga o agasala ma lana taulaga mū. 17 E na te avatu iā Ieova le mamoe poʻa o le taulaga faifaatasi atoa ma le ato o falaoa e lē faafefeteina; e avatu e le ositaulaga le taulaga i meaʻai ma taulaga i meainu faatasi ma le mamoe poʻa.

18 “‘E ao i le Naseri ona tafi lona ulu o le faailoga lea o lona avea ma Naseri i le faitotoʻa o le faleʻie o le feiloaʻiga, e ao foʻi ona ia ave lauulu ia ua fai ma faailoga o lona avea ma Naseri, ma tuu i luga o le afi lea ua i lalo o le taulaga faifaatasi. 19 E aumaia e le ositaulaga le alagalima o le mamoe poʻa ua uma ona saka, o le falaoa lapotopoto e lē faafefeteina e tasi mai i le ato, o le falaoa manifinifi e lē faafefeteina e tasi, ma tuu i alofilima o le Naseri ina ua uma ona tafiese le faailoga o lona avea ma Naseri. 20 E ao i le ositaulaga ona lūlū ia mea mai i le isi itu i le isi itu e fai ma taulaga lūlū iā Ieova. O se mea lea e paia i le ositaulaga, faatasi ma le fatafata o le taulaga lūlū, ma le vae ua tuu ese e fai ma foaʻi. Mulimuli ane e mafai ona inu i le uaina le Naseri.

21 “‘Afai e tautō se Naseri e faia ni taulaga na te gafatia e faaopoopo i taulaga e ao ona ia faia, ona ia faia lea e tusa ai ma lana tautoga. O le tulafono lea e faatatau i le Naseri.’”

22 Ona fetalai mai lea o Ieova iā Mose e faapea: 23 “Ia e fai atu iā Arona ma ona atalii e faapea, ‘O le auala lenei e tou te faamanuia ai i le fanauga a Isaraelu, ia faapea atu iā i latou:

24 “Tau ina ia faamanuia oe e Ieova ma tausia oe.

25 Tau ina ia susulu atu le malamalama o fofoga o Ieova iā te oe ma ia finagalo malie iā te oe.

26 Tau ina ia silasila atu fofoga o Ieova iā te oe ma tuuina atu le filemu iā te oe.”’

27 E latou te taʻu atu foʻi loʻu igoa i luga o le fanauga a Isaraelu, ina ia ou faamanuia atu ai iā i latou.”

^ Nu. 6:2 O lona uiga, o “lē ua filifilia” po o “lē ua tuuina atu” po o “lē ua vavaeese.”


Numera  7 : 1 - 89

7 Ua oo i le aso ua uma ona faatūina ai e Mose le faleʻie paia, ona ia faauuina ma faapaiaina ai lea, atoa ma mea uma o le faleʻie paia, o le fata faitaulaga ma mea uma e faaaogā ai. Ua ia faauuina ma faapaiaina ia mea. 2 Ona faia lea o se foaʻi e taʻitaʻi o Isaraelu, o ulu o aiga o o latou tamā, o i latou o taʻitaʻi o ituaiga ma o ē ua vaavaaia ē ua lesitalaina, 3 ua latou aumai a latou foaʻi iā Ieova, e ono taavale toso ua fai ufiufi ma povi e sefulu lua, o le taavale toso mo taʻitaʻi e toʻalua, e tofu le taʻitaʻi ma le povi poʻa e tasi; ua latou aumaia ia povi i luma o le faleʻie paia. 4 Ona fetalai mai lea o Ieova iā Mose: 5 “Ia e talia na mea mai iā i latou, auā e faaaogā i le faia o le auaunaga i le faleʻie o le feiloaʻiga, ma ia e avatu i le ʻau sa Levī, e taʻitasi e tusa ai ma lana galuega.”

6 Ona talia lea e Mose o taavale toso ma povi, ma avatu ia mea i le ʻau sa Levī. 7 Ua ia avatu taavale toso e lua ma povi e fā i atalii o Keresona e tusa ma a latou galuega, 8 ua ia avatu foʻi taavale toso e fā ma povi e valu i atalii o Merari e tusa ma a latou galuega, i le taʻitaʻiga a Itamaro le atalii o Arona le ositaulaga. 9 Ae ua leai ni mea ua avatu e ia i atalii o Koato, auā ua latou tauaveina mea e faaaogā i le mea paia, ma ua latou faia faapea i le amoina i o latou tauʻau.

10 Ua aumaia e taʻitaʻi la latou foaʻi i le faapaiaina o le fata faitaulaga i le aso ua faauuina ai, ona avatu lea e taʻitaʻi o la latou foaʻi i luma o le fata faitaulaga. 11 Ua fetalai mai Ieova iā Mose: “O le aso ma le taʻitaʻi, o le auala lenā e latou te faia ai a latou foaʻi mo le faapaiaga o le fata faitaulaga.”

12 O lē ua avatu lana foaʻi i le aso muamua, o Naasona o le atalii o Aminatapu o le ituaiga o Iuta. 13 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 14 e tasi le ipu tī auro e sefulu sekeli, ua tumu i mea manogi e mū; 15 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 16 e tasi le tamaʻi ʻoti e fai ai le taulaga o agasala; 17 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Naasona o le atalii o Aminatapu.

18 O le aso lona lua ua avatu ai e Netanielu o le atalii o Suaro le taʻitaʻi o Isakara lana foaʻi. 19 Ua ia avatu lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 20 e tasi le ipu tī auro e sefulu sekeli, ua tumu i mea manogi e mū; 21 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 22 e tasi le tamaʻi ʻoti e fai ai le taulaga o agasala; 23 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Netanielu o le atalii o Suaro.

24 O le aso lona tolu o le aso o le taʻitaʻi o atalii o Sepulona, o Eliapo o le atalii o Horona. 25 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 26 e tasi le ipu tī auro e sefulu sekeli, ua tumu i mea manogi e mū; 27 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 28 e tasi le tamaʻi ʻoti e fai ai le taulaga o agasala; 29 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Eliapo o le atalii o Horona.

30 O le aso lona fā o le aso o le taʻitaʻi mo atalii o Reupena o Elisura o le atalii o Seturo. 31 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 32 e tasi le ipu tī auro e sefulu sekeli, ua tumu i mea manogi e mū; 33 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 34 e tasi le tamaʻi ʻoti e fai ai le taulaga o agasala; 35 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Elisura o le atalii o Seturo.

36 O le aso lona lima o le aso o le taʻitaʻi o atalii o Simeona, o Selumielu o le atalii o Surisatai. 37 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 38 e tasi le ipu tī auro e sefulu sekeli, ua tumu i mea manogi e mū; 39 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 40 e tasi le tamaʻi ʻoti e fai ai le taulaga o agasala; 41 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Selumielu o le atalii o Surisatai.

42 O le aso lona ono o le aso o le taʻitaʻi o atalii o Kato, o Eliasafo o le atalii o Tuelu. 43 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 44 e tasi le ipu tī auro e sefulu sekeli, ua tumu i mea manogi e mū; 45 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 46 e tasi le tamaʻi ʻoti e fai ai le taulaga o agasala; 47 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Eliasafo o le atalii o Tuelu.

48 O le aso lona fitu o le aso mo le taʻitaʻi o atalii o Efaraima, o Elisama o le atalii o Ameuta. 49 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 50 e tasi le ipu tī auro e sefulu sekeli, ua tumu i mea manogi e mū; 51 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 52 e tasi le tamaʻi ʻoti e fai ai le taulaga o agasala; 53 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Elisama o le atalii o Ameuta.

54 O le aso lona valu o le aso o le taʻitaʻi o atalii o Manase, o Kamalielu o le atalii o Petasura. 55 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 56 e tasi le ipu tī auro e sefulu sekeli, ua tumu i mea manogi e mū; 57 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 58 e tasi le tamaʻi ʻoti e fai ai le taulaga o agasala; 59 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Kamalielu o le atalii o Petasura.

60 O le aso lona iva o le aso o le taʻitaʻi o atalii o Peniamina, o Apitano o le atalii o Kitione. 61 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 62 e tasi le ipu tī auro e sefulu sekeli, ua tumu i mea manogi e mū; 63 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 64 e tasi le tamaʻi ʻoti e fai ai le taulaga o agasala; 65 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Apitano o le atalii o Kitione.

66 O le aso lona sefulu o le aso o le taʻitaʻi o atalii o Tanu, o Aisera o le atalii o Amisatai. 67 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 68 e tasi le ipu tī auro e sefulu sekeli, ua tumu i mea manogi e mū; 69 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 70 e tasi le tamaʻi ʻoti e fai ai le taulaga o agasala; 71 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Aisera o le atalii o Amisatai.

72 O le aso lona sefulu tasi o le aso o le taʻitaʻi o atalii o Asera, o Pagielu o le atalii o Okirano. 73 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 74 e tasi le ipu tī auro e sefulu sekeli, ua tumu i mea manogi e mū; 75 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 76 e tasi le tamaʻi ʻoti e fai ai le taulaga o agasala; 77 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Pagielu o le atalii o Okirano.

78 O le aso lona sefulu lua o le aso o le taʻitaʻi o atalii o Nafatali, o Akira o le atalii o Enano. 79 O lana foaʻi o le ipu mafolafola siliva e tasi, o le mamafa e selau tolu sefulu sekeli, o le ipu faaofuofu siliva e tasi e fitu sefulu sekeli e tusa ma le fua masani o le mea paia, ua tumu uma ia ipu i le falaoamata lelei ua iai sina suāuu e fai ai le taulaga i meaʻai; 80 e tasi le ipu tī auro e sefulu sekeli, ua tumu i mea manogi e mū; 81 e tasi le tamaʻi povi poʻa, e tasi le mamoe poʻa, e tasi le tamaʻi mamoe poʻa ua faatoʻā atoa le tausaga, e fai ai le taulaga mū; 82 e tasi le tamaʻi ʻoti e fai ai le taulaga o agasala; 83 ma e lua povi, e lima mamoe poʻa, e lima ʻoti poʻa, e lima tamaʻi mamoe poʻa e taʻitasi tausaga e fai ai le taulaga faifaatasi. O le foaʻi lenei a Akira o le atalii o Enano.

84 O le foaʻi lenei mo le faapaiaga o le fata faitaulaga i le aso ua faauuina ai, lea ua faia e taʻitaʻi o Isaraelu: e sefulu lua ipu mafolafola siliva, e sefulu lua ipu faaofuofu siliva, e sefulu lua ipu tī auro; 85 e selau tolu sefulu sekeli le mamafa o ipu siliva mafolafola taʻitasi, ma e fitu sefulu sekeli le mamafa o ipu faaofuofu taʻitasi, o siliva o ipu uma e lua afe fā selau sekeli e tusa ma le fua masani o le mea paia: 86 o ipu tī auro e sefulu lua ua tutumu i mea manogi e mū, e sefulu sekeli le mamafa o ipu tī taʻitasi e tusa ma le fua masani o le mea paia, o auro uma o ipu tī e selau lua sefulu sekeli; 87 o povi uma mo le taulaga mū e sefulu lua povi poʻa, e sefulu lua tamaʻi mamoe poʻa, e sefulu lua tamaʻi mamoe poʻa e taʻitasi tausaga, ma taulaga i meaʻai, ma tamaʻi ʻoti e sefulu lua e fai ai le taulaga o agasala; 88 ma e lua sefulu fā povi poʻa, e ono sefulu mamoe poʻa, e ono sefulu ʻoti poʻa ma tamaʻi mamoe poʻa e ono sefulu e taʻitasi tausaga, o manu ia e fai ai le taulaga faifaatasi. O le foaʻi lenei mo le faapaiaga o le fata faitaulaga ina ua uma ona faauuina.

89 O so o se taimi e ulufale atu ai Mose i le faleʻie o le feiloaʻiga e talanoa ma ia, ona ia faalogo lea i le siʻufofoga ua fetalai mai iā te ia mai i luga o le ufiufi ua i luga o le atolaau o le feagaiga, mai i le va o kerupi e lua; ona ia fetalai mai lea iā te ia.

8 Ona fetalai mai lea o Ieova iā Mose e faapea: 2 “Ia e fai atu iā Arona ma e faapea atu iā te ia, ‘Pe a e tutu le molī, e ao ona susulu atu le malamalama o molī e fitu i le pito i luma o le tuugāmolī.’” 3 Ua faapena ona faia e Arona. Ua ia tutu molī ina ia malamalama ai le pito i luma o le tuugāmolī, e pei ona poloaʻi mai ai Ieova iā Mose. 4 Ua faapenei ona faia le tuugāmolī. Ua faia i le auro e ala i le faaaogāina o le samala. O lona ʻau ma ona fuga ua faia e ala i le faaaogāina o le samala. Ua faia e Mose le tuugāmolī e tusa ai ma mea na faaali mai e Ieova iā te ia.

5 Ua fetalai mai pea Ieova iā Mose e faapea: 6 “Ia e aumai le ʻau sa Levī mai i le fanauga a Isaraelu, ma e ao ona e faamamāina i latou. 7 O mea nei e ao ona e faia ina ia faamamā ai i latou: Ia sausau le vai e faamamā ai mai i agasala i o latou luga, e ao ona latou tafi o latou tino uma, ma ia tatā o latou ofu ma faamamā iā te i latou lava. 8 Ona latou aumaia lea o se tamaʻi povi poʻa ma le taulaga i meaʻai o falaoamata lelei ua iai sina suāuu, ma e te aumaia foʻi se tamaʻi povi poʻa e fai ai le taulaga o agasala. 9 E ao ona e aumaia le ʻau sa Levī i luma o le faleʻie o le feiloaʻiga, ma faapotopoto mai le faapotopotoga atoa o atalii o Isaraelu. 10 E te aumaia le ʻau sa Levī i luma o Ieova, ma e ao i atalii o Isaraelu ona faaee o latou lima i luga o le ʻau sa Levi. 11 E ao iā Arona ona faapogaia le minoi o le ʻau sa Levī i le tasi itu ma le isi itu i luma o Ieova, e fai ma taulaga lūlū mai i le fanauga a Isaraelu, ma e ao ona latou auauna i le galuega a Ieova.

12 “Ona faaee lea o lima o le ʻau sa Levī i luga o ulu o povi poʻa. Mulimuli ane, ona avatu lea o le tasi e fai ai le taulaga o agasala, ma le isi e fai ai le taulaga mū iā Ieova, e faia ai le togisala mo le ʻau sa Levī. 13 E ao ona e faatutū le ʻau sa Levī i luma o Arona ma ona atalii, e faapogaia ai lo latou minoi i le tasi itu i le isi itu o se taulaga lūlū iā Ieova. 14 E ao ona e vavaeese le ʻau sa Levī mai i le fanauga a Isaraelu, ma e fai le ʻau sa Levī ma oʻu tagata. 15 A mavae lea, o le a ō mai le ʻau sa Levī e auauna i le faleʻie o le feiloaʻiga. Ia e faamamāina i latou ma faapogaia i latou e minoi mai i le tasi itu i le isi itu o se taulaga lūlū. 16 Auā o i latou ua tofia mo aʻu mai i le fanauga a Isaraelu. E fai i latou mo aʻu ina ia sui ai ulumatua* uma lava, o ulumatua uma o le fanauga a Isaraelu. 17 Auā o aʻu e ana ulumatua uma o le fanauga a Isaraelu, o tagata atoa ma manu. I le aso na ou fasiotia ai ulumatua uma i le atunuu o Aikupito, na ou faapaiaina ai i latou mo aʻu. 18 Ou te aumaia le ʻau sa Levī e sui i ulumatua uma o le fanauga a Isaraelu. 19 Ou te avatu le ʻau sa Levī o ē ua tofia iā Arona ma ona atalii mai i le fanauga a Isaraelu, ina ia auauna i le galuega mo atalii o Isaraelu i le faleʻie o le feiloaʻiga, ma fesoasoani i le faia o le togisala mo atalii o Isaraelu, ina neʻi oo se mala i atalii o Isaraelu, auā e faalatalata atu atalii o Isaraelu i le mea paia.”

20 Ona faia lea faapea e Mose ma Arona ma le faapotopotoga o atalii o Isaraelu i le ʻau sa Levī. Ua faapena lava ona faia e atalii o Isaraelu iā i latou, e tusa ma poloaʻiga uma a Ieova iā Mose e faatatau i le ʻau sa Levī. 21 Ua faamamā e le ʻau sa Levī i latou lava, ma tatā o latou ofu, mulimuli ane ua faapogaia e Arona lo latou minoi mai i le tasi itu i le isi itu o se taulaga lūlū i luma o Ieova. Ona faia lea e Arona o le togisala mo i latou e faamamā ai i latou. 22 Ua mavae lea ona ō mai ai lea o le ʻau sa Levī ina ia faia la latou galuega i le faleʻie o le feiloaʻiga i luma o Arona ma ona atalii. Ua faapea lava ona latou faia e pei ona poloaʻi mai ai Ieova iā Mose e faatatau i le ʻau sa Levī.

23 Ua fetalai mai foʻi Ieova iā Mose e faapea: 24 “O le mea lenei e faatatau i le ʻau sa Levī: O se tane e alu atu e galue i le vaega e faia galuega i le faleʻie o le feiloaʻiga, e amata mai i le lua sefulu lima tausaga agaʻi i luga le matua. 25 Ae a atoa le lima sefulu tausaga ona mālōlō ai lea o ia mai i lea vaega e faia le galuega ma lē toe galue ai. 26 E ao ona ia auauna i ona uso o ē e tausia le faleʻie o le feiloaʻiga e tusa ma o latou tiute tauave, ae e lē faigaluega ai o ia. Ia outou faia faapea i le ʻau sa Levī e tusa ma o latou tiute tauave.”

^ Nu. 8:16 I le gagana Eperu, “o ulumatua uma ua tatala ai le faaʻautagata.”

9 Ona fetalai mai lea o Ieova iā Mose i le toafa o Sinai i le tausaga lona lua talu ona latou ō ese, mai i le atunuu o Aikupito, i le masina muamua e faapea: 2 “E ao i le fanauga a Isaraelu ona faia le taulaga o le paseka i lona aso atofaina. 3 I le aso sefulu fā o lea masina i le afiafipō,* e ao ona outou faia ai le paseka i lona aso atofaina. E ao ona outou faia e tusa ma ona tulafono ma fuafuaga masani uma.”

4 Ona fai atu lea o Mose i le fanauga a Isaraelu ina ia faia le taulaga o le paseka. 5 Ona latou faia lea o le taulaga o le paseka i le masina muamua, i le aso sefulu fā o lea masina i le afiafipō i le toafa o Sinai. Ua faapea lava ona faia mea uma e le fanauga a Isaraelu e pei ona poloaʻi mai ai Ieova iā Mose.

6 Ua iai foʻi ni tane o ē ua lē mamā ona sa papaʻi i se tagata oti, ua lē mafai ai ona latou faia le taulaga o le paseka i lea aso. Ona latou ō atu lea i luma o Mose ma Arona i lea aso. 7 Ona fai atu lea o ia tane iā te ia: “E ui ina matou lē mamā ona o se tagata, aiseā e taofia ai i matou mai i le fasia o le taulaga iā Ieova i le aso atofaina i le fanauga a Isaraelu?” 8 Ona fai atu lea o Mose iā i latou: “Ia outou faatali i inā ae seʻi oʻu faalogo atu i le mea ua poloaʻi mai ai Ieova e faatatau iā te outou.”

9 Ona fetalai mai lea o Ieova iā Mose e faapea: 10 “Ia e fai atu i le fanauga a Isaraelu e faapea, ‘E ui lava e lē mamā se tasi o outou po o se tasi o a outou tupulaga o loo mulimuli mai ona o se tagata, pe ona o se malaga mamao, ae e ao lava iā te ia ona faia le taulaga o le paseka iā Ieova. 11 O le masina lona lua, i le aso lona sefulu fā i le afiafipō, e ao ona latou faia ai. E ao ona latou aai faatasi ai ma le falaoa e lē faafefeteina, ma fualaau ʻaina oona. 12 Aua neʻi o latou faatotoeina se mea seʻia oo i le taeao, aua foʻi neʻi gauia se ivi o le manu. E ao ona latou faia e tusa ma tulafono uma o le paseka. 13 Ae afai e mamā se tagata pe e leʻi alu foʻi i se malaga mamao, ae ua ia lē faia le taulaga o le paseka, e ao ona fasiotia lea tagata, auā ua ia lē avatu le taulaga a Ieova i le aso atofaina. E tali atu lea tagata i lana agasala.

14 “‘Ae afai e nofo aumau se tagata ese faatasi ma outou, e ao foʻi ona ia faia le taulaga o le paseka iā Ieova. E na te faia e tusa ma tulafono o le paseka ma e tusa ma ona fuafuaga masani. E tasi lava le tulafono mo outou, o le tagata aumau atoa ma le tagatānuu.’”

15 O le aso ua faatūina ai le faleʻie paia, ua ufitia ai e le ao le faleʻie paia o le mea ua iai foʻi le Atolaau o le Feagaiga, ae i le pō ua iai pea se mea e foliga e pei o se afi i luga o le faleʻie paia seʻia oo i le taeao. 16 Ua faapena ai lava ona tupu: Pe a ao, e ufitia le faleʻie i le ao, ae i le pō ua foliga e pei o le afi. 17 Pe a alu aʻe le ao mai i luga o le faleʻie, ona malaga ese loa lea o le fanauga a Isaraelu, o le nofoaga e tū ai le ao, o i inā foʻi e faatutū ai e le fanauga a Isaraelu o latou faleʻie. 18 Ae o le faatonuga a Ieova e malaga ese ai le fanauga a Isaraelu, o le faatonuga foʻi a Ieova e latou te faatutū ai o latou faleʻie. O aso uma e iai le ao i luga o le faleʻie paia, e latou te nonofo ai pea i o latou faleʻie. 19 A iai pea le ao i luga o le faleʻie paia mo aso e tele, ona usiusitaʻi foʻi lea o le fanauga a Isaraelu iā Ieova ma lē malaga ese ai. 20 I nisi taimi ua iai pea le ao i ni nai aso i luga o le faleʻie paia. O le faatonuga a Ieova e latou te nonofo ai pea i o latou faleʻie, o le faatonuga foʻi a Ieova e latou te malaga ese ai. 21 I nisi taimi ua iai pea le ao mai i le afiafipō seʻia oo i le taeao; ae ina ua alu aʻe le ao i le taeao, ona latou malaga ese ai foʻi lea. E tusa po o le ao po o le pō lea ua alu aʻe ai le ao, e latou te malaga ese lava. 22 E tusa lava pe lua ni aso, po o se masina pe sili atu foʻi ni aso o iai pea le ao i luga o le faleʻie paia ma nofo ai pea, e nonofo ai pea le fanauga a Isaraelu i o latou faleʻie, ma e lē malaga ese i latou, ae pe a alu aʻe le ao ona latou malaga ese lea. 23 O le faatonuga a Ieova e latou te faatutū ai o latou faleʻie, ma o le faatonuga foʻi a Ieova e latou te malaga ese ai. Ua latou usiusitaʻi iā Ieova, ona o le faatonuga a Ieova e ala iā Mose.

^ Nu. 9:3 I le gagana Eperu, i “le va o afiafi e lua.” O lona uiga o le va o le goto o le lā ma le pō. Tagaʻi foʻi i fuaiupu e 5 ma le 11.

10 Ua fetalai mai Ieova iā Mose e faapea: 2 “Ia e faia mo oe ni pū siliva se lua. E te faia e ala i le faaaogāina o le samala, e te faaaogāina e faapotopoto mai ai le faapotopotoga ma le taimi e tapena ese ai faleʻie. 3 Pe a latou ilia uma pū e lua, e ao i le faapotopotoga atoa ona tausia le fuafuaga e faapotopoto faatasi ma oe i le faitotoʻa o le faleʻie o le feiloaʻiga. 4 Pe a latou ilia na o le pu e tasi, e ao i taʻitaʻi o ulu o le faitau afe o tagata Isaraelu ona tausia le fuafuaga e faapotopoto faatasi ma oe.

5 “Pe a outou ilia faatetetete le leo o le pū, e ao loa iā i latou ua iai faleʻie i le itu i sasaʻe ona malaga ese. 6 Pe a outou ilia faatetetete le pū i le taimi lona lua, e ao iā i latou ua iai faleʻie i le itu i saute ona malaga ese. E ao ona latou ilia faatetetete le pū i taimi uma e malaga ese ai se vaega o i latou.

7 “Pe a faapotopotoina le faapotopotoga atoa, e ao ona outou ilia le pū, ae aua neʻi outou ilia faatetetete le leo. 8 E ao i ositaulaga o atalii ia o Arona ona ilia pū, ma o le ilia o ia pū e fai ma tulafono mo se taimi umi mo outou ma o outou tupulaga o loo mulimuli mai.

9 “Pe afai tou te tau ma ē e faasauā iā te outou i lo outou laueleele, e ao foʻi ona outou ilia pū e sauni ai mo le taua ma o le a manatuaina outou e Ieova lo outou Atua ma e faaolaina outou mai i o outou fili.

10 “O le aso tou te fiafia ai, o aso o a outou tausamiga, ma amataga o o outou masina, e tou te ilia ai pū i luga o a outou taulaga mū ma a outou taulaga faifaatasi; o le ilia o ia pū ua fai ma mea e manatua ai outou i luma o lo outou Atua. O aʻu o Ieova lo outou Atua.”

11 Ua oo i le tausaga lona lua, i le masina lona lua, i le aso lua sefulu o le masina, ona alu aʻe ai lea o le ao mai i luga o le faleʻie paia i le mea ua iai le Atolaau o le Feagaiga. 12 Ua malaga ese le fanauga a Isaraelu mai i le toafa o Sinai e tusa ma le faasologa masani, ma ua latou ō pea seʻia oo ina tū le ao i le toafa o Parana. 13 Ona latou malaga ese lea mo le uluaʻi taimi e tusa ma le faatonuga a Ieova e ala iā Mose.

14 Ua muamua malaga ese se vaega o ituaiga e tolu o le fanauga a Iuta i a latou ʻautau, ma ua taʻitaʻia le ʻautau e Naasona le atalii o Aminatapu. 15 Ua taʻitaʻia e Netanielu le atalii o Suaro le ʻautau o le ituaiga o le fanauga a Isakara. 16 Ua taʻitaʻia e Eliapo le atalii o Horona le ʻautau o le ituaiga o le fanauga a Sepulona.

17 Ua tala i lalo le faleʻie paia, ona ō ai lea o atalii o Keresona ma atalii o Merari ma ave le faleʻie paia.

18 Ua malaga ese se vaega o ituaiga e tolu o le fanauga a Reupena i a latou ʻautau, ma ua taʻitaʻia le ʻautau e Elisura le atalii o Seturo. 19 Ua taʻitaʻia e Selumielu le atalii o Surisatai le ʻautau o le ituaiga o le fanauga a Simeona. 20 Ua taʻitaʻia e Eliasafo le atalii o Tuelu le ʻautau o le ituaiga o le fanauga a Kato.

21 Ua malaga ese tagata o le aiga o Koato o ē e avea mea paia, a ua uma ona faatūina o le faleʻie paia e i latou na muamua ina ua latou taunuu atu.

22 Ua malaga ese se vaega o ituaiga e tolu o le fanauga a Efaraima i a latou ʻautau, ma ua taʻitaʻia le ʻautau e Elisama le atalii o Ameuta. 23 Ua taʻitaʻia e Kamalielu le atalii o Petasura le ʻautau o le ituaiga o le fanauga a Manase. 24 Ua taʻitaʻia e Apitano le atalii o Kitione le ʻautau o le ituaiga o le fanauga a Peniamina.

25 Ua malaga ese le vaega o ituaiga e tolu o le fanauga a Tanu e tusa ma a latou ʻautau e muliʻau i ituaiga uma, ma ua taʻitaʻia le ʻautau e Aisera le atalii o Amisatai. 26 Ua taʻitaʻia e Pagielu le atalii o Okirano le ʻautau o le ituaiga o le fanauga a Asera. 27 Ua taʻitaʻia e Akira le atalii o Enano le ʻautau o le ituaiga o le fanauga a Nafatali. 28 O le faasologa masani lea pe a malaga ese le fanauga a Isaraelu i a latou ʻautau.

29 Ona fai atu lea o Mose iā Opapo le atalii o Reuelu le Mitiana, o le tamā lea o le avā a Mose: “O le a matou malaga ese atu i le mea na fetalai mai ai Ieova e faapea, ‘Ou te foaʻiina atu iā te outou.’ Ia e sau tatou ō faatasi, ma matou te faia mea lelei iā te oe, auā ua folafola mai e Ieova mea lelei iā Isaraelu.” 30 Ua ia faapea mai iā te ia: “Ou te lē alu atu, ae ou te foʻi i loʻu atunuu ma oʻu aiga.” 31 Ona ia faapea atu lea: “Faamolemole, aua e te tuua i matou, auā ua e iloa lelei le toafa o le a faatutū ai o matou faleʻie, ia avea oe ma mata mo i matou. 32 Afai tatou te ō faatasi, o mea lelei uma e faia e Ieova mo i matou, o i matou foʻi, matou te faia mea lelei iā te oe.”

33 Ua latou savavali ese mai i le mauga o Ieova mo se malaga e tusa mo le tolu aso, ma ua muamua atu i o latou luma le atolaau o le feagaiga a Ieova mo se malaga e tusa mo le tolu aso, ina ia saʻili se mea e latou te mapu ai. 34 A o ao, ua iai le ao a Ieova i o latou luga a o latou savavali mai i le mea na faatutū ai o latou faleʻie.

35 O le mea e masani ai pe a ave le Atolaau, e faapea atu Mose: “Faamolemole Ieova e, inā tulaʻi ia ma faataapeape ou fili; ma ia sosola ese mai i ou luma ē ua matuā ʻinoʻino iā te oe.” 36 Pe a tuu i lalo le Atolaau, e faapea atu o ia: “Ieova e, ia e foʻi mai i le faitau afe o tagata Isaraelu.”

11 Ua muimui tagata i fofoga o Ieova talu ai ua latou manatu ua leaga tele lo latou tulaga. Ina ua faafofoga Ieova i lea mea, ona matuā toʻasā ai lea o ia, ua alu ifo le afi mai iā Ieova iā i latou, ma ua faaumatia ai nisi o i latou i le faatausiʻusiʻuga o le togālauapi. 2 Ua fetagisi atu le nuu iā Mose, ona ia faatoga atu lea iā Ieova ma ua pē ai le afi. 3 Ua faaigoa lea nofoaga o Tapara, ona o le afi mai iā Ieova lea sa matuā mumū iā i latou.

4 Ua faaalia e tagata ese e toʻatele ua iā i latou le mananaʻo tele i meaʻai, ua amata ai foʻi ona toe fetagisi le fanauga a Isaraelu ma faapea ane: “O ai ea e na te aumaia ni aano o manu e tatou te aai ai? 5 O le mea lea e tatou te manatua ai pea iʻa e masani ona tatou aai fua ai i Aikupito, o kukama, o meleni, o liki, o aniani ma kaliki! 6 Ae o lenei ua mamago o tatou tino. Ua na o le manai ua vāai i ai o tatou mata.”

7 O le manai foʻi ua pei o le fatu o le koriano, ma e foliga e pei o le petala.* 8 Ua taape solo tagata e aoina le manai, ona latou olo lea i maaolo, pe tuʻi i se tanoa, ua saka foʻi i le ulo, pe faia ai ni falaoa lapotopoto, ma o lona tofo e pei o se falaoa suamalie ua iai sina suāuu. 9 Pe a paʻū ifo le sau i luga o le mea ua tutū ai faleʻie i le pō, ona paʻū ifo ai foʻi lea o le manai.

10 Ua lagona e Mose le fetagisi o tagata i o latou aiga, e taʻitasi le tane i le faitotoʻa o lona faleʻie. Ona matuā toʻasā ai lea o Ieova, ma o se mea leaga lea i le manatu o Mose. 11 Ona fai atu lea o Mose iā Ieova: “Aiseā ua e faatupu ai ia mea leaga i lau auauna, aiseā foʻi ua ou lē maua ai lou finagalo malie, i lou tuuina mai o nei tagata uma ua avea o se avega mamafa iā te aʻu? 12 Po o aʻu ea o le tinā o nei tagata uma? Po o aʻu ea na fanaua i latou, ua e faapea mai ai iā te aʻu, ‘Ia e ave i latou i lou fatafata, e pei ona ave e le tausitama o se pepe,’ seʻia oo atu i le laueleele na e tautō ai i o latou augātamā? 13 O fea ou te alu e aumai ai ni aano o manu e avatu i ia tagata? Ua latou fetagisi mai iā te aʻu ma faapea mai, ‘Ia e aumai aano o manu matou te aai ai!’ 14 Ou te lē lavā ona tauave nei tagata uma e na o aʻu, auā ua mamafa tele mo aʻu. 15 Afai o le mea lea ua e faia iā te aʻu, faamolemole ia e fasiotia lava aʻu, afai ua e finagalo malie mai iā te aʻu, ia aua neʻi oʻu vaai i loʻu puapuaga.”

16 Ona fetalai mai lea o Ieova iā Mose: “Ia faapotopoto mai mo aʻu ni toeaina se toʻafitu sefulu o Isaraelu, o ē ua e iloa o i latou o toeaina ma leoleo o le nuu, ia e avatu i latou i le faleʻie o le feiloaʻiga, ma e ao ona latou tutū ai i inā faatasi ma oe. 17 Ou te alu ifo ma talanoa ma oe; ou te ave se vaega o le agaga ua iā te oe ma tuu i luga o i latou, ma o le a latou fesoasoani iā te oe i le tauaveina o le avega mamafa ona o le nuu, ina ia aua neʻi e tauaveina toʻatasi. 18 Ia e fai atu i le nuu, ‘Ia faapaiaina outou lava mo a taeao, ma o le a outou aai i aano o manu, ona ua outou fetagisi i fofoga o Ieova e faapea: “O ai na te aumaia aano o manu matou te aai ai, auā sa manuia lava i matou i Aikupito?” O lea e avatu ai e Ieova iā te outou aano o manu ma outou aai ai lava. 19 E lē na o le tasi le aso e tou te aai ai, pe lua aso, pe lima aso, pe sefulu aso pe lua sefulu aso, 20 ae e mo le masina atoa, seʻia oo ina sau i fafo mai i o outou pūisu ma ua outou matuā ʻinoʻino i ai, talu ai ua outou teena Ieova o lē ua faatasi ma outou, ma ua outou fetagisi i ona luma e faapea: “Aiseā na matou ō mai ai fua mai i Aikupito?”’”

21 Ona faapea atu lea o Mose: “O tagata ua iā te aʻu e toʻaono selau afe tane ia e savavali, a o oe ua e fetalai mai, ‘O le aano o manu ou te avatu iā te i latou, e latou te aai ai mo le masina atoa’! 22 Po o le a fasia ea lafu mamoe ma lafu povi mo i latou, ina ia lava ai i latou? Pe fagota mai ea iʻa uma o le sami mo i latou, ina ia lava ai i latou?”

23 Ua fetalai mai Ieova iā Mose: “Po ua faapuupuuina ea le lima o Ieova? O lenei o le a e iloa lava pe taunuu le mea ua ou fai atu ai iā te oe pe leai.”

24 Mulimuli ane, ona ulufafo lea o Mose ma taʻu atu i le nuu fetalaiga a Ieova. Ua ia faapotopoto foʻi o tane e toʻafitu sefulu mai i toeaina o le nuu, ma faatonuina i latou e tutū faataamilo i le faleʻie. 25 Ona afio ifo lea o Ieova i le ao ma fetalai mai iā te ia, ua ave se vaega o le agaga ua i ona luga ma tuu i luga o toeaina taʻitoʻatasi e toʻafitu sefulu. Ua alu ifo ai le agaga i o latou luga, ona latou gaoioi lea e pei o ni perofeta; ae na gata ai i lea aso ona latou faia faapea.

26 Ua nonofo pea tane e toʻalua i le togālauapi. O le igoa o le tasi o Elitato a o le isi o Metato. Ua oo foʻi iā i laʻua le agaga, auā ua tusia foʻi o la igoa ae e leʻi ō atu i laʻua i le faleʻie. Ona la gaoioi ai lea e pei o ni perofeta i le togālauapi. 27 Ua tamoʻe atu se tauleʻaleʻa ma taʻu atu iā Mose e faapea: “Ua gaoioi Elitato ma Metato e pei o ni perofeta i le togālauapi!” 28 Ua tali mai Iosua le atalii o Nuno, o le auauna a Mose mai i lona talavou e faapea: “Loʻu alii e Mose, ia e taofi iā i laʻua!” 29 A ua fai atu Mose iā te ia: “Po ua e popole neʻi afāina ai aʻu?* E leai, ou te manaʻo ia avea tagata uma o Ieova ma perofeta, auā e tuuina mai e Ieova lona agaga iā i latou!” 30 Mulimuli ane, ua alu atu Mose i le togālauapi, o ia faatasi ma toeaina o Isaraelu.

31 Ua agi mai le matagi mai iā Ieova ma ua aumai ai salu* mai i le sami, ua taape solo i luga aʻe o le togālauapi e tusa ma le malaga o le aso e tasi i le tasi itu, ma e tusa ma le malaga o le aso e tasi i le isi itu, ua siʻomia atoa ai le togālauapi, ma ua felelei ai manulele e tusa ma le lua kupita le maualuga aʻe i le fogāeleele. 32 Ona ō atu lea o tagata i lenā aso atoa, ma le pō atoa ma le aso ua sosoo ai, ma ao mai salu. O lē e aupito i laʻitiiti ana mea na ao e sefulu somera, ma ua latou folasia ia mea mo i latou lava i le togālauapi atoa. 33 Ua iai le aano o manu i le va o o latou nifo ae e leʻi lamuina, ua matuā toʻasā Ieova i le nuu, ma ua taia e Ieova le nuu i se faaumatiaga tele.

34 Ona faaigoa ai lea o lea mea o Kiperota-atava, auā o i inā na latou tanu ai tagata o ē sa soona mananaʻo i meaʻai. 35 Ua malaga ese le nuu mai i Kiperota-atava ma ō atu i Haserota, ma ua nonofo ai i Haserota.

^ Nu. 11:7 O se pulu manogi e maua mai i laau iti.


^ Nu. 11:29 I le gagana Eperu, “Po ua e fuā ona o aʻu?”


^ Nu. 11:31 O se tamaʻi manulele peti e tusa ma le 18 senitimita (7 inisi) lona umi. E lelei mo le tausami.


Numera  12 : 1 - 16

12 Ua faitio Miriama ma Arona iā Mose ona o lana avā mai i Kuso, auā na ia faiavā i se fafine Kuso. 2 Ua la faapea ane: “Po ua fetalai mai ea Ieova e ala na o Mose? Po ua lē fetalai mai ea foʻi o ia e ala iā i taʻua?” Ua faafofoga i ai Ieova. 3 O Mose, o le tagata e sili ona agamalu i tagata uma ua i luga o le fogāeleele.

4 Ona fetalai faafuaseʻi mai lea o Ieova iā Mose ma Arona ma Miriama: “Inā ō atu ia outou e toʻatolu i le faleʻie o le feiloaʻiga.” Ona ō atu ai lea o i latou e toʻatolu. 5 Ona afio ifo lea o Ieova i le ao faaniutū ma ua tū i le faitotoʻa o le faleʻie ma valaau mai iā Arona ma Miriama. Ona la ō mai ai lea. 6 Ua ia fetalai mai: “Faamolemole, ia faalogo mai i aʻu upu. Afai e iai so outou perofeta mo Ieova, ou te faailoa atu aʻu iā te ia e ala i se faaaliga. Ou te tautala atu iā te ia i se miti. 7 Ae e lē faapea i laʻu auauna o Mose! Ua faamaoni o ia i le vaavaaia o loʻu aiga atoa. 8 Ua ou tautala tuusaʻo atu iā te ia, ma ou faailoa manino atu iā te ia, e lē ala i ni tupua;* ma e na te vaaia le faatasi mai o Ieova. Aiseā ua oulua lē fefefe ai e faitio i laʻu auauna o Mose?”

9 Ona matuā toʻasā ai lea o Ieova iā i laʻua, ma ua ia afio ese ai. 10 Ua alu ese le ao mai i le faleʻie, faauta! ua taia Miriama i le lepela, ua paʻepaʻe e pei o le kiona. Ona faliu atu lea o Arona iā Miriama, vaai foʻi! ua taia o ia i le lepela. 11 Ona fai mai loa lea o Arona iā Mose: “Auē loʻu alii e! Faamolemole, aua neʻi tuuaʻia i maʻua i le agasala lea na ma faia ma le lē mafaufau! 12 Faamolemole, aua neʻi tuua o ia e pei o se pepe ua oti, o lē ua palagia le tasi itu o lona tino ina ua fanau mai i le manava o lona tinā!” 13 Ona alaga lea o Mose iā Ieova e faapea: “Faamolemole le Atua e, faamolemole ia faamālōlō i loʻu tuafafine!”

14 Ua fetalai mai Ieova iā Mose: “Pe afai e feanu saʻo lava lona tamā i ona foliga, pe e lē faamāina ai ea o ia i aso e fitu? Ia faanofoesea o ia i tua o le togālauapi mo aso e fitu, pe a mavae lea ona toe taliaina ai lea o ia.” 15 Ona faanofoesea lea o Miriama i tua o le togālauapi mo aso e fitu, ma e leʻi malaga ese le nuu seʻia toe talia Miriama. 16 Mulimuli ane ua malaga ese le nuu mai i Haserota ma ua faatutū o latou faleʻie i le toafa o Parana.

^ Nu. 12:8 Po o ni upu lilo po o faataoto. O le upu faa-Peretania riddles.

13 Ona fetalai mai lea o Ieova iā Mose e faapea: 2 “Ia e aauina atu ni tane e ō faalilolilo e mataʻi le laueleele o Kanana, lea o le a ou avatu i le fanauga a Isaraelu. O tane taʻitasi tou te aauina atu, ia fai ma sui o le ituaiga o lona tamā, e taʻitasi foʻi ma fai ma taʻitaʻi iā i latou.”

3 O le faatonuga a Ieova ua aauina atu ai e Mose i latou mai i le toafa o Parana. O tane uma o ulu ia o le fanauga a Isaraelu. 4 O o latou igoa nei: O Samua le atalii o Sakuro, mai i le ituaiga o Reupena; 5 o Safata le atalii o Hori, mai i le ituaiga o Simeona; 6 o Kalepo le atalii o Iefune, mai i le ituaiga o Iuta; 7 o Ikalo le atalii o Iosefa, mai i le ituaiga o Isakara; 8 o Hosea le atalii o Nuno, mai i le ituaiga o Efaraima; 9 o Paleti le atalii o Rafo, mai i le ituaiga o Peniamina; 10 o Katieli le atalii o Soti, mai i le ituaiga o Sepulona; 11 o Kati le atalii o Suse, mai i le ituaiga o Iosefa mo le ituaiga o Manase; 12 o Amueli le atalii o Kameli, mai i le ituaiga o Tanu; 13 o Seturi le atalii o Mikaele, mai i le ituaiga o Asera; 14 o Naepi le atalii o Vapese, mai i le ituaiga o Nafatali; 15 o Keueli le atalii o Maki, mai i le ituaiga o Kato. 16 O igoa ia o tane ua aauina atu e Mose e ō faalilolilo e mataʻi le atunuu. Ua faaigoa pea e Mose Hosea le atalii o Nuno, o Iosua.*

17 Ina ua aauina atu faalilolilo i latou e Mose e mataʻi le laueleele o Kanana, ua ia fai atu iā i latou: “Ia outou ō aʻe i laufanua o Nekepi, ma outou ō aʻe i vaega maugā. 18 E ao ona outou vāai pe faapeʻī le laueleele ma tagata o loo nonofo ai, pe malolosi i latou pe vaivai, pe toʻatele foʻi i latou pe toʻalaiti; 19 ma pe faapeʻī le laueleele ua latou nonofo ai, pe lelei pe leaga, ma pe faapeʻī foʻi aai o loo latou nonofo ai, pe nonofo i faleʻie po o ni aai ua malupuipuia; 20 ma pe faapeʻī le fanua pe lauolaola pe lafulafuā, pe iai ni laau pe leai. E ao ona outou lototetele ma aumai ni fua o le fanua mai i lea laueleele.” O aso ia e maua ai uluaʻi fua matua o le laau o le vine.

21 Ona latou ō aʻe faalilolilo lea e mataʻi le laueleele mai i le toafa o Tisina e oo atu i Reopa e oo atu foʻi i le mea e ui atu ai i Amato. 22 Ua latou ō aʻe mai i laufanua o Nekepi ma taunuu i Heperona. Ua i inā foʻi o Aimano, Sesai, ma Talemai o fanau ia a Anaki. I le ma lea na fausia Heperona i le fitu tausaga muamua atu a o leʻi fausia Soana i Aikupito. 23 Ua latou oo atu i le vanu o Esekolo, ona latou tā lea i lalo o se lālā ua iai le fuifui vine e tasi. Ua tausoa e ni tamāloloa se toʻalua i se amo, ua aumai foʻi ni rimoni ma ni mati. 24 Ua latou faaigoa lea mea o le vanu o Esekolo,* ona o le fuifui vine na tā mai i inā e atalii o Isaraelu.

25 Mulimuli ane i le faaiʻuga o aso e fā sefulu, ona latou toe foʻi ai lea mai i le mataʻiina faalilolilo o le laueleele. 26 Ua latou ō mai ma ō atu iā Mose ma Arona, ma le faapotopotoga atoa o le fanauga a Isaraelu i Katesa, i le toafa o Parana. Ua latou taʻu atu le tala iā i laʻua ma le faapotopotoga atoa ma ua faaali atu iā i latou fua o le laueleele. 27 Ua latou faamatala atili atu iā te ia e faapea: “Na matou ō atu i le laueleele na e aauina atu i ai i matou, ma e moni o loo tafe ai le suāsusu ma le meli, ma o fua nei o lona fanua. 28 Ae o le mea moni o tagata o loo nonofo ai i lea laueleele e malolosi, ma e tetele o latou aai ua malupuipuia; na matou vāai ai foʻi i le fanau a Anaki. 29 O loo nonofo tagata Amaleka i le laufanua o Nekepi, ma o loo nonofo le ʻau Hetī, le ʻau Iepusē, ma le ʻau Amorī i vaega maugā, a o tagata Kanana o loo nonofo i le talafatai o le sami ma i tafatafa ane o Ioritana.”

30 Ua taumafai Kalepo e faafilemu tagata ina ia latou faalogo ai iā Mose ma faapea atu: “Ia tatou ō lava, ma fai mo i tatou le laueleele auā e mautinoa e tatou te manumalo ai.” 31 A ua faapea mai tamāloloa na ō atu faatasi ma ia: “E lē mafai ona tatou ō aʻe e tau ma i latou, ona e malolosi i latou nai lo o tatou.” 32 Ua latou faamatala mai pea tala leaga i le fanauga a Isaraelu e uiga i le atunuu na latou ō atu faalilolilo e mataʻi ma faapea mai: “O le laueleele na matou malaga i ai e mataʻi faalilolilo, e ʻai e le laueleele ē o loo nonofo ai; o tagata uma foʻi na matou vāai i ai e tino maualuluga. 33 Ioe na matou vāai i Nefilimi o atalii ia o Anaki, o ē e tupuga mai i Nefilimi; ua pei ai i matou o ni sē i o matou lava manatu, ma sa faapea foʻi i matou i o latou manatu.”

^ Nu. 13:16 O lona uiga, “O Ieova o le Faaolataga.”


^ Nu. 13:24 O lona uiga, o le “Fuifui Vine.”


Numera  14 : 1 - 45

14 Ona alalaga lea o le faapotopotoga uma, ua tagiauē pea i latou ma fetagisi i le pō atoa. 2 Ua muimui le fanauga a Isaraelu uma iā Mose ma Arona, ma ua faaseā le faapotopotoga atoa iā i laʻua: “E sili pe ana tatou feoti i Aikupito, e sili foʻi pe ana tatou feoti i lenei toafa! 3 Aiseā ua aumai ai e Ieova i tatou i lenei laueleele ina ia feoti ai i le pelu? O a tatou avā ma fanau iti o le a ave e fai ma pagota. Pe e lē sili ea ona tatou toe foʻi i Aikupito?” 4 Ua oo lava ina faapea ane le tasi i le isi: “Seʻi o tatou tofia so tatou taʻitaʻi ma tatou toe foʻi i Aikupito!”

5 Ona tootutuli lea ma faō o Mose ma Arona a o vāai atu le faapotopotoga atoa o le fanauga a Isaraelu. 6 Ua saeia e Iosua le atalii o Nuno ma Kalepo le atalii o Iefune o la ofu, o i laʻua foʻi o nisi o ē na ō faalilolilo e mataʻi le atunuu, 7 ma ua la fai atu i le faapotopotoga atoa o le fanauga a Isaraelu e faapea: “O le atunuu na matou ō atu faalilolilo e mataʻi, e matuā lelei lava. 8 Afai e fiafia le finagalo o Ieova iā i tatou, o le a ia avatu i tatou i lea laueleele ma tuuina mai iā i tatou, o le laueleele e tafe ai le suāsusu ma le meli. 9 Ae aua neʻi fouvale iā Ieova; o outou, aua tou te fefefe i tagata o le laueleele, auā o meaʻai i latou iā i tatou. Ua leai so latou puipuiga iā i latou, ma ua faatasi Ieova ma i tatou. Aua tou te fefefe iā i latou.”

10 Peitaʻi, ua faapea ane le faapotopotoga atoa e fetogi i laʻua i maa. Ona faaali mai lea o le mamalu o Ieova i luga o le faleʻie o le feiloaʻiga a o vāai atu le fanauga uma a Isaraelu.

11 Ona fetalai mai lea o Ieova iā Mose: “O le ā le umi e lē faaaloalo mai ai nei tagata iā te aʻu, o le ā foʻi le umi e latou te lē faatuatua mai ai iā te aʻu, e ui i le tele o faailoga na ou faia iā i latou? 12 Seʻi oʻu taia i latou i faamaʻi ma faaumatia ai i latou, ma ou te faia oe ma nuu tele ma malosi e sili atu nai lo o i latou.”

13 Ae ua faapea atu Mose iā Ieova: “O le a faalogo tagata Aikupito i lenei tala, auā na e aumaia i lou mana lenei nuu mai iā i latou. 14 O le a latou taʻu atu foʻi lenei tala i ē o loo nonofo i lenei atunuu. Ua latou faalogo o oe o Ieova o loo faatasi ma lenei nuu, o lē foʻi na faafesagaʻi ma i latou. O oe o Ieova, ua tū lou ao i luga aʻe o i latou, pe a ao foʻi e te afio i o latou luma i le ao faaniutū, a o le afi faaniutū i le pō. 15 Pe afai e te fasiotia lenei nuu e pei o se tagata e toʻatasi, ona fai ane lea o atunuu ua faalogo i lou taʻutaʻua e faapea, 16 ‘Talu ai ua lē mafai e Ieova ona avatu lenei nuu i le laueleele na ia tautō ai iā i latou, ua ia faaumatia ai i latou i le toafa.’ 17 Faamolemole Ieova e, ia e faateleina lou mana e pei ona e fetalai mai ai, 18 ‘O Ieova e telegese lona toʻasā ma e tele lona alofa faamaoni, e faamagalo mea sesē ma agasala, ae e na te lē faasaoina lava ē e agasala mai faasalaga, e na te faasalaina atalii ona o mea sesē a o latou tamā, e oo lava i le tupulaga e tolu ma le tupulaga e fā.’ 19 Faamolemole ia faamagalo sesē o lenei nuu e tusa ma le tele o lou alofa faamaoni ma e pei foʻi ona e faamagalo i lenei nuu mai i Aikupito seʻia oo mai i le asō.”

20 Ona fetalai mai lea o Ieova: “Ou te faamagalo e tusa ai ma lau upu. 21 E lē gata i lea, o loo ola aʻu ma o le a faatumulia le lalolagi i le mamalu o Ieova. 22 Ae o tagata uma na vāai i loʻu mamalu ma faailoga na ou faia i Aikupito ma le toafa, a o lenei ua faasefulu ona latou tofotofo mai pea iā te aʻu, ma lē faalogo i loʻu leo, 23 e lē vāai lava i latou i le laueleele na ou tautō ai i o latou augātamā, e lē vāai i ai i latou uma ua lē faaaloalo mai iā te aʻu. 24 A o laʻu auauna o Kalepo, talu ai ua ese le agaga ua iā te ia ma ua ia mulimuli ma lona lotoatoa iā te aʻu, ou te avatu ai o ia i le laueleele lea na ia alu atu i ai, e fai le laueleele mo lana fanau. 25 A o nonofo tagata Amaleka ma tagata Kanana i le fanua laugatasi, ia outou liliu a taeao ma malaga atu i le toafa i le ala o le Sami Ulaula.”

26 Ua fetalai atili mai Ieova iā Mose ma Arona e faapea: 27 “O le ā le umi e muimui ai lenei faapotopotoga leaga iā te aʻu? Ua ou faalogo i muimuiga a le fanauga a Isaraelu, ua latou muimui mai ai iā te aʻu. 28 Ia fai atu iā i latou, ‘O loo fai mai Ieova: “O loo ola aʻu, ou te faia lava iā te outou e pei o a outou upu, ua oo mai i oʻu taliga! 29 O le a taatitia o outou tino oti i lenei toafa, o outou tagata uma ua lesitalaina, e tusa ma le faitau aofaʻi o outou uma mai i le lua sefulu tausaga agaʻi i luga le matutua, o outou o ē na muimui mai iā te aʻu. 30 A o outou, e tou te lē ulu atu lava i le atunuu na sii ai loʻu lima i se tautoga e faapea ou te faatasi ma outou, seʻi vaganā ai Kalepo le atalii o Iefune ma Iosua le atalii o Nuno.

31 “ʻ“Ae o a outou fanau iti ia ua outou faapea mai e ave e fai ma pagota, ou te avatu i latou i lea mea ma o le a latou iloa ai le atunuu ua outou teena. 32 Ae o le a taatitia o outou tino oti i lenei toafa. 33 O le a fai o outou atalii ma leoleo mamoe i le toafa mo le fā sefulu tausaga, ma e tali atu i latou i lo outou faitaaga, seʻia feoti uma outou i le toafa. 34 E tusa ma le aofaʻiga o aso na outou mataʻi faalilolilo ai le atunuu e fā sefulu aso, o le a faatatau atu le aso mo le tausaga, o le aso mo le tausaga, o le a outou tali atu mo o outou sesē i tausaga e fā sefulu, auā o le a outou iloa ai loʻu vavaeese mai iā te outou.

35 “ʻ“O aʻu o Ieova ua ou fai atu, o le mea lenei ou te matuā faia i lenei faapotopotoga leaga, o i latou ua faapotopoto e tetee mai iā te aʻu: E feoti i latou i lenei toafa, ma faaumatia ai i latou i inā. 36 A o tamāloloa foʻi na aauina atu e Mose e ō faalilolilo e mataʻi le atunuu, o ē na toe foʻi ane ma faapogaia ai le muimui o le faapotopotoga atoa iā te ia, e ala i le aumaia o se lipoti leaga e uiga i lenā atunuu, 37 e moni, o tamāloloa uma na aumaia le lipoti leaga e uiga i le atunuu, o le a feoti ona o se mala mai iā Ieova. 38 A o Iosua le atalii o Nuno ma Kalepo le atalii o Iefune o le a ola pea i laʻua, mai iā i latou o ē na ō faalilolilo e mataʻi le atunuu.”’”

39 Ua tautala atu Mose i nei upu i le fanauga a Isaraelu, ona matuā faanoanoa ai lea o le nuu. 40 Ona latou usupō ai lea i le taeao ma taumafai e ō aʻe i le tumutumu o le mauga ma faapea ane: “O lea, ua tatou sauni, e ao ona tatou ō aʻe i le mea na fetalai mai ai Ieova. Auā ua tatou agasala.” 41 A ua fai atu Mose: “Aiseā ua outou sopo tapulaa ai i le faatonuga a Ieova? E lē taulau outou i lea mea. 42 Aua tou te ō aʻe ona e lē o faatasi Ieova ma outou, ina neʻi faatoʻilaloina outou e o outou fili. 43 Auā o loo iai tagata Amaleka ma tagata Kanana i outou luma; ma e tou te feoti i le pelu, talu ai ua outou liliuese mai iā Ieova, ma e lē faatasi pea Ieova ma outou.”

44 Peitaʻi ua latou ō aʻe ma le faamaualuluga i le tumutumu o le mauga, ae e leʻi alu ese Mose mai i le togālauapi atoa ma le atolaau o le feagaiga a Ieova. 45 Ona ō ifo lea o tagata Amaleka ma tagata Kanana o ē na nonofo i lenā mauga, ua fasiotia i latou ma faataapeapeina i latou seʻia oo atu i Horema.

Numera  15 : 1 - 41

15 Ua fetalai mai pea Ieova iā Mose e faapea: 2 “Ia e fai atu i le fanauga a Isaraelu, ia e faapea atu iā i latou, ‘Pe a outou oo atu i le laueleele e tou te nonofo ai, lea ou te tuuina atu iā te outou, 3 ma e tou te avatu se taulaga iā Ieova ua faia i le afi, o se taulaga mū po o se taulaga e fai ai se tautoga faapitoa, po o se taulaga tauofo po o aso e fai ai a outou tausamiga, ina ia faia se mea manogi e faamalieina ai Ieova, mai i le lafu povi po o le lafu mamoe; 4 e ao i lē o loo aumaia lana taulaga ona ia avatu faatasi iā Ieova le taulaga i meaʻai o falaoamata lelei, e tusa ma le tasi vaesefulu o le efa ua liligi i ai le tasi vaefā o le sinu o le suāuu. 5 E te avatu le uaina e fai ma taulaga i meainu, e tusa ma le tasi vaefā o le sinu, e avatu faatasi ma le taulaga mū po o taulaga o tamaʻi mamoe poʻa uma. 6 A faapea o se mamoe poʻa, e ao ona e avatu le taulaga i meaʻai e tusa ma le lua vaesefulu o le falaoamata lelei, ua liligi i ai le tasi vaetolu o le sinu o le suāuu. 7 E te avatu foʻi le uaina e fai ai le taulaga i meainu, e tusa ma le tasi vaetolu o le sinu e fai ma mea manogi e faamalieina ai Ieova.

8 “‘Ae afai e te avatu se povi poʻa e fai ai le taulaga mū po o se taulaga e faia ai se tautoga faapitoa, po o taulaga faifaatasi iā Ieova, 9 ia avatu faatasi ma le povi poʻa le taulaga i meaʻai, o le tolu vaesefulu o le falaoamata lelei ua liligi i ai le ʻafa o le sinu o le suāuu. 10 E te avatu foʻi le uaina e fai ai le taulaga i meainu, e tusa ma le ʻafa o le sinu e fai ai le taulaga i le afi, o se mea manogi e faamalieina ai Ieova. 11 O le auala lea e ao ona fai ai i povi poʻa uma po o mamoe poʻa uma, po o tamaʻi mamoe poʻa taʻitasi po o ʻoti taʻitasi. 12 Po o le ā lava le aofaʻiga e tou te avatu, o le auala lea e tou te faia i manu taʻitasi e tusa ma le aofaʻiga o manu. 13 O le auala lenei e ao i tagatānuu taʻitasi ona avatu ai le taulaga ua faia i le afi, o se mea manogi e faamalieina ai Ieova.

14 “‘Afai e iai se tagata ese o loo aumau iā te outou, po o se tasi ua iā te outou ma o outou tupulaga o loo mulimuli mai, e ao ona ia avatu se taulaga ua faia i le afi, o se mea manogi e faamalieina ai Ieova, e pei ona outou faia e faapea foʻi ona ia faia. 15 E tasi le tulafono mo outou o tagata o le faapotopotoga, ma le tagata ese o loo aumau iā te outou. E fai ma tulafono mo se taimi umi mo outou ma o outou tupulaga o loo mulimuli mai. E tutusa le tagata ese ma outou i luma o Ieova. 16 E ao ona tasi le tulafono ma e tasi foʻi le iʻuga o faamasinoga mo outou, ma le tagata ese ua aumau iā te outou.’”

17 Ua fetalai mai pea Ieova iā Mose e faapea: 18 “Ia e fai atu i le fanauga a Isaraelu ma e faapea atu iā i latou, ‘Pe a outou taunuu atu i le atunuu ou te avatua i ai outou, 19 pe a outou aai foʻi i meaʻai o le laueleele, e ao ona outou faia sa outou foaʻi iā Ieova. 20 E tou te avatu a outou foaʻi o uluaʻi fua o fatu ua tuʻininii ua faia ai falaoa lapotopoto. E pei o le foaʻi e mai i le mea e soli ai saito,* e faapea foʻi ona outou foaʻi atu. 21 E tou te avatu foʻi nisi o uluaʻi fua o fatu ua tuʻininii e fai ma foaʻi iā Ieova, e faia e outou ma o outou tupulaga o loo mulimuli mai.

22 “‘Afai foʻi ua outou faia se sesē ma lē faia ai mea uma ua poloaʻi mai ai Ieova iā Mose, 23 o mea uma na poloaʻi mai ai Ieova iā te outou e ala iā Mose mai i le aso na poloaʻi mai ai Ieova, ma faasolo atu ai i o outou tupulaga o loo mulimuli mai, 24 afai ua iai se mea sesē ua faia ae e lē iloa e le faapotopotoga, e avatu e le faapotopotoga atoa le tamaʻi povi poʻa e tasi e fai ma taulaga mū, o se mea manogi e faamalieina ai Ieova, atoa ma le taulaga i meaʻai, o le taulaga i meainu e tusa ma le faiga masani, ma le tamaʻi ʻoti e fai ai le taulaga o agasala. 25 E ao i le ositaulaga ona faia le togisala mo le faapotopotoga atoa o le fanauga a Isaraelu, ona faamagaloina ai lea o i latou; auā o le mea sesē lea, ma na latou aumaia la latou taulaga, o le taulaga lea iā Ieova ua faia i le afi, ma la latou taulaga o agasala i luma o Ieova ona o a latou mea sesē. 26 E faamagaloina le faapotopotoga atoa o le fanauga a Isaraelu ma le tagata ese ua aumau iā i latou, ona o le mea sesē ua faia e tagata uma.

27 “‘Afai e faia e se tasi se agasala e aunoa ma le mafaufauina, e ao ona ia avatu se ʻoti fafine faatoʻā atoa le tausaga e fai ai le taulaga o agasala. 28 E faia e le ositaulaga le togisala i luma o Ieova mo le tagata ua agasala ona o se mea sesē ua faia e aunoa ma le mafaufauina, e faia le togisala ona o lea mea, ma e faamagaloina o ia. 29 E tasi le tulafono iā te outou, o tagatānuu o le fanauga a Isaraelu ma tagata ese ua aumau iā i latou, e tusa ma le faia o se mea e aunoa ma le mafaufauina.

30 “‘Ae o le tagata e faia se mea ma le loto i ai, e tusa po o se tagatānuu po o se tagata ese e aumau ua upuleaga o ia iā Ieova, e ao lava ona fasiotia o ia. 31 Auā ua ia ʻinoʻino i le afioga a Ieova ma ua ia solia ana poloaʻiga, e fasiotia lava o ia. E paʻū i ona lava luga lana mea sesē.’”

32 A o nonofo pea le fanauga a Isaraelu i le toafa, ua latou maua ai se tamāloa o fai fafie i le aso sapati. 33 Ona avatu lea o ia iā Mose ma Arona ma le faapotopotoga atoa e i latou na mauaina o ia o loo fai fafie. 34 Ua tuuina atu o ia e leoleoina ona e leʻi taʻu tuusaʻo mai po o le ā le mea e fai iā te ia.

35 Mulimuli ane ona fetalai mai lea o Ieova iā Mose: “Ia fasiotia lava o ia, ia fetogia o ia i maa e le faapotopotoga atoa i tua o le togālauapi.” 36 Ona avatu lea o ia i tua o le togālauapi e le faapotopotoga atoa, ma ua latou fetogi iā te ia i maa ma oti ai o ia, e pei ona poloaʻi mai ai Ieova iā Mose.

37 Ona fetalai mai lea o Ieova iā Mose e faapea: 38 “Ia e fai atu i le fanauga a Isaraelu ia latou suʻi ni fele i le pito i lalo o o latou ofu, o i latou ma o latou tupulaga o loo mulimuli mai, e ao foʻi ona latou tuu ai se manoa lanu moana i luga aʻe o le fele i le pito i lalo o le ofu, 39 ‘Ia fai lea mea ma fele mo outou, ma e ao ona outou vāai i ai ma manatua poloaʻiga uma a Ieova ma tausia, aua foʻi tou te usiusitaʻi i o outou loto ma o outou mata, auā o le usiusitaʻi i ai e tou te faitaaga ai. 40 Ua faia lenei mea ina ia outou manatua ai, ma ia outou faia aʻu poloaʻiga uma ma ia paia foʻi outou mo lo outou Atua. 41 O aʻu o Ieova o lo outou Atua, o lē na aumaia outou mai i le atunuu o Aikupito, ina ia faailoa atu iā te outou o aʻu o lo outou Atua. O aʻu o Ieova o lo outou Atua.’”

^ Nu. 15:20 Pe e faasino atu foʻi i le karite (barley).


Numera  16 : 1 - 50

16 Ua auaufaatasi Koru le atalii o Isara, o le atalii o Koato, o le atalii o Levi, faatasi ma Tatano ma Apiramo, o atalii o Eliapo ma Onu le atalii o Peleto, o atalii ia o Reupena. 2 Ua latou auaufaatasi e tetee atu iā Mose, o i latou atoa ma tane e toʻalua selau lima sefulu o le fanauga a Isaraelu, o taʻitaʻi o le faapotopotoga, o tagata ua masani ona iai i le fono, o tane taʻutaʻua. 3 Ona latou faapotopoto lea e tetee atu iā Mose ma Arona ma ua faapea mai iā i laʻua: “Ua matou fiu iā te oulua, auā e paia le faapotopotoga atoa ma ua faatasi Ieova ma i latou. Aiseā ua oulua faasili ai oulua i le faapotopotoga a Ieova?”

4 Ua faalogo Mose i ia upu ona faapaʻū faō lea o ia. 5 Ona ia fai atu lea iā Koru ma lana faapotopotoga atoa e faapea: “O taeao o le a faailoa mai ai e Ieova po o ai lē e fai mo ia ma o ai foʻi e paia, ma o ai e ao ona faalatalata atu iā te ia. O lē e na te filifilia o ia lea e faalatalata atu iā te ia. 6 Ia faia lenei mea: Ia outou ave salefu, o Koru ma lana faapotopotoga atoa, 7 ma tuu i ai le afi ma avane i ai mea manogi, i luma o Ieova i le aso a taeao, ma o le tagata e filifilia e Ieova, o ia lea e paia. Ua lava na mea ua outou faia, o outou o atalii o Levi!”

8 Ua faapea atili atu Mose iā Koru: “O outou o atalii o Levi, faamolemole ia faalogo mai. 9 Po o se mea faatauvaa ea iā te outou ina ua vavaeese outou e le Atua o Isaraelu mai i le faapotopotoga o Isaraelu, ina ia tuuina atu outou iā te ia e galulue i le faleʻie paia o Ieova, ma tutū i luma o le faapotopotoga e auauna iā i latou, 10 ma ua ia avatu oe ma ou uso uma o atalii o Levi e faalatalata atu faatasi ma oe? Po o se mea tatau la ona outou taumafai ia tou maua foʻi ma le faiva o ositaulaga? 11 O le mea lea ua outou tetee ai iā Ieova, o oe ma lau faapotopotoga atoa o ē ua faapotopoto faatasi. Aiseā ua outou muimui ai iā Arona?”

12 Mulimuli ane ua auina atu e Mose se isi e aami mai Tatano ma Apiramo o atalii o Eliapo, ae ua la faapea mai: “E ma te lē ō atu! 13 Po o se mea faatauvaa ea lou aumaia o i matou mai i le laueleele o loo tafe ai le suāsusu ma le meli ma e fasiotia i matou i le toafa, o lea ua tele naʻuā foʻi lou manaʻo e avea oe ma o matou perenise? 14 Auā foʻi e te leʻi avea i matou i se laueleele e tafe ai le suāsusu ma le meli, ina ia e tuuina mai iā i matou ni tofi o fanua ma togāvine. Po ua e fia manaʻo ea e sali ese mata o ia tagata? E ma te lē ō atu!”

15 Ona matuā ita ai lea o Mose ma faapea atu iā Ieova: “Aua lava neʻi e silasila i a latou taulaga i meaʻai. Ou te leʻi avea sa latou asini poʻa se tasi, pe agaleaga atu i se tasi o i latou.”

16 Ua faapea atu Mose iā Koru: “O oe ma lau faapotopotoga atoa, ia outou tulaʻi i luma o Ieova a taeao, o oe ma i latou ma Arona. 17 Ia taʻitasi ma ave lana salefu, ma outou avane i ai mea manogi ma ia taʻitasi ma alu atu ma lana salefu i luma o Ieova, e lua selau lima sefulu mea e faamū ai mea manogi, ia taʻitasi oe ma Arona ma ave lana salefu.” 18 Ua taʻitasi ma ave lana mea e faamū ai mea manogi, ua tuu i ai le afi ma avane i ai mea manogi, ma tutū i luma o le faleʻie o le feiloaʻiga faatasi ma Mose ma Arona. 19 Ina ua faapotopoto mai e Koru le faapotopotoga atoa i le faitotoʻa o le faleʻie o le feiloaʻiga e tetee iā i laʻua, ona faaali mai lea o le mamalu o Ieova i le faapotopotoga uma.

20 Ua fetalai mai Ieova iā Mose ma Arona e faapea: 21 “Ia oulua ō ese mai i lenei faapotopotoga, ina ia ou faaumatia vave i latou.” 22 Ona la faapaʻuʻū faō lea ma faapea atu: “Le Atua e, le Atua o le ola o tagata ma mea uma, pe e te toʻatamaʻi ea i le faapotopotoga atoa ona o le agasala a le tagata e toʻatasi?”

23 Ona fetalai mai lea o Ieova iā Mose: 24 “Ia e fai atu i le faapotopotoga e faapea, ‘Ia ō ese mai i autafa o faleʻie o Koru, Tatano, ma Apiramo!’”

25 Mulimuli ane ona ō atu lea o Mose ma toeaina o Isaraelu iā Tatano ma Apiramo. 26 Ua ia fai atu i le faapotopotoga e faapea: “Faamolemole ia outou ō ese mai i luma o faleʻie o ia tane leaga ma aua tou te fetagofi i so o sa latou mea, ina neʻi faaumatia outou ona a latou agasala uma.” 27 Ua latou ō ese loa mai i itu uma o faleʻie o Koru, Tatano, ma Apiramo, ona ō mai lea i fafo o Tatano ma Apiramo, ua tutū i faitotoʻa o o la faleʻie faatasi ma a la avā, o o la atalii, ma a la fanau iti.

28 Ua fai atu Mose: “O nei mea e tou te iloa ai ua auina mai aʻu e Ieova e faia ia galuega uma, ae ou te lē faia ona o loʻu loto: 29 Afai e feoti ia tagata e pei o le feoti o tagata uma, ma e faasalaina i latou e pei o le faasalaga e oo i tagata uma, o lona uiga la e lē o Ieova na auina mai aʻu. 30 Ae afai o se mea fou o le a faia e Ieova, e faamaga le gutu o le eleele ma folo i latou ma a latou mea uma, ma ō ifo i latou a o feola i le Tuugamau,* ona outou iloa ai lea ua matuā lē faaaloalo ia tane iā Ieova.”

31 Ina ua uma ona ia fai atu nei upu uma, ona amata lea ona māvaevae le eleele i lalo ifo o i latou. 32 Ua faamaga le gutu o le eleele ma folo i latou, o o latou aiga, o tagata uma na iā Koru ma a latou mea uma. 33 Ua latou ō ifo i lalo i le Tuugamau a o feola i latou, ma ē uma ua iā i latou, ua tanumia i latou i le eleele ma faaumatia ai mai i le faapotopotoga uma. 34 Ua feʻei i latou ma ua sosola ai tagata Isaraelu uma nai i lea mea, auā ua latou faapea ane: “Ua tatou fefefe ina neʻi folo i tatou e le eleele!” 35 Ua alu ifo se afi mai iā Ieova ma faaumatia ai le toʻalua selau lima sefulu o tane o loo avatua mea manogi.

36 Ua fetalai mai Ieova iā Mose e faapea: 37 “Ia e fai atu iā Eleasaro le atalii o Arona le ositaulaga, e ao ona ia aveina aʻe salefu mai i le afi, ‘Ia e faasalalau le afi i o; auā e paia ia mea, 38 o salefu a tane o ē ua feoti ona o a latou lava agasala. Ia faaaogā ia mea e faia ai ni mea mafolafola manifinifi e ufiufi ai le fata faitaulaga, auā na latou aveina atu ai i luma o Ieova, ma ua paia ai; e fai ma faailoga i atalii o Isaraelu.’” 39 Ona ave lea e Eleasaro le ositaulaga, o salefu ʻapamemea, na avatu e i latou na susunuina, ua latou sasa ia mea ina ia faalautele e ufiufi ai le fata faitaulaga, 40 e fai ma faamanatuga i atalii o Isaraelu ina neʻi faalatalata atu se tagata ese e lē o se tasi o le fanau a Arona, e faamū mea manogi i luma o Ieova, ma aua neʻi pei se tasi o Koru ma lana faapotopotoga, e pei ona fetalai mai ai Ieova iā te ia e ala iā Mose.

41 A o le aso na sosoo ai na muimui ai le fanauga a Isaraelu iā Mose ma Arona e faapea: “O oulua na, ua oulua fasiotia tagata o Ieova.” 42 Ua faapotopoto e le faapotopotoga i latou lava e tetee atu iā Mose ma Arona, ua latou liliu atu i le faleʻie o le feiloaʻiga; faauta ua ufitia i le ao ma ua faaali mai ai le mamalu o Ieova.

43 Ona ō atu lea o Mose ma Arona i luma o le faleʻie o le feiloaʻiga. 44 Ua fetalai mai Ieova iā Mose e faapea: 45 “Ia oulua ō ese mai i lea faapotopotoga, ae seʻi ou faaumatia vave i latou.” Ona la faapaʻuʻū faō ai lea. 46 Ona fai atu lea o Mose iā Arona: “Ia e ave le mea e faamū ai mea manogi ma tuu i ai le afi mai i le fata faitaulaga, ma avane i ai ni mea manogi, ma ia e alu faavave i le faapotopotoga e fai le togisala mo i latou, auā ua toʻatamaʻi Ieova. Ua amata le mala!” 47 Ona ave loa lea e Arona o le mea e faamū ai mea manogi e pei ona fai atu ai Mose, ua ia tamoʻe atu i le mea o iai le faapotopotoga; faauta! ua amata le mala i le nuu. Ona ia tuu lea o le mea manogi i luga o le afi ma faia le togisala mo le nuu. 48 Ua ia tū pea i le va o ē ua feoti ma ē o loo ola. Mulimuli ane ua taofia le mala. 49 E toʻasefulu fā afe, fitu selau i latou na feoti i le mala, e ese mai iā i latou na feoti ona o Koru. 50 Ua toe foʻi Arona iā Mose i le faitotoʻa o le faleʻie o le feiloaʻiga, ae ua taofia le mala.

^ Nu. 16:30 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.

17 Ua fetalai mai Ieova iā Mose e faapea: 2 “Ia e talanoa atu i le fanauga a Isaraelu, ma ia e aumaia mai iā i latou ni tootoo, e taʻitasi aiga o o latou tamā ma le tootoo mai i o latou taʻitaʻi, e tusa ma le aiga o o latou tamā, e sefulu lua tootoo. Ia e tusia le igoa o le tagata i luga o lona tootoo. 3 Ia e tusia le igoa o Arona i le tootoo o Levi, auā e tasi le tootoo mo ulu o aiga o o latou tamā. 4 E ao ona e tuuina na tootoo i le faleʻie o le feiloaʻiga i luma o le Atolaau o le Feagaiga,* i le mea e masani ona ou faaali atu ai iā te outou. 5 O le tagata ou te filifilia, o le a fuga mai fua i lona tootoo, ou te faamuta ai muimuiga a le fanauga a Isaraelu iā te aʻu, ua latou muimui ai iā te oulua.”

6 Ua fai atu Mose i le fanauga a Isaraelu, ona aumaia lea e o latou taʻitaʻi iā te ia o le tootoo mo taʻitaʻi taʻitoʻatasi, o le tootoo mo taʻitaʻi taʻitoʻatasi, e tusa ma aiga o o latou tamā, e sefulu lua tootoo; ma ua iai le tootoo o Arona faatasi ma o latou tootoo. 7 Ona tuuina lea e Mose o tootoo i luma o Ieova i le faleʻie i le mea ua iai le Atolaau o le Feagaiga.

8 I le aso na sosoo ai, ona alu atu ai lea o Mose i le faleʻie i le mea ua iai le Atolaau o le Feagaiga, faauta foʻi! ua fuga mai le tootoo o Arona mo le aiga o Levi, ua tuli oso mai moemoe, ua matala mai fua, ma ua fua mai sekati matutua. 9 Ua aumai i fafo e Mose o tootoo uma mai i luma o Ieova i atalii o Isaraelu, ua latou vaavaai i ai ma ua taʻitasi ma ave lona tootoo.

10 Ona fetalai mai lea o Ieova iā Mose: “Ia toe tuu le tootoo o Arona i luma o le atolaau o le feagaiga, ia fai ma faailoga i atalii fouvale, ina ia taofia ai lo latou faitio iā te aʻu, neʻi feoti i latou.” 11 Ua faapea lava ona faia e Mose e pei ona poloaʻi mai ai Ieova iā te ia. Ua faapea lava ona faia e ia.

12 Ona fai mai lea o le fanauga a Isaraelu iā Mose: “O le a matou feoti, o le a fano i matou, o le a fano lava i matou uma. 13 E oti so o se tasi e faalatalata i le faleʻie paia o Ieova! Po o le a feoti uma i matou?”

^ Nu. 17:4 Po o le “Molimau.”

18 Ona fetalai mai lea o Ieova iā Arona: “O oe ma ou atalii, ma le aiga o lou tamā faatasi ma oe, e tou te tali atu i le solia o poloaʻiga e faatatau i le mea paia, ma o oe ma ou atalii faatasi ma oe, e tou te tali atu i le solia o poloaʻiga e faatatau i la outou faiva o ositaulaga. 2 Ia faalatalataina mai foʻi ou uso o le ituaiga o Levi, o le ʻauaiga o lou tamā faatasi ma oe, ina ia aufaatasi ma auauna iā te oe, o oe atoa ma ou atalii faatasi ma oe, i luma o le faleʻie i le mea ua iai le Atolaau o le Feagaiga. 3 Ia latou tausia la latou tiute tauave iā te oe ma tiute tauave i le faleʻie atoa. E na o mea e faaaogā i le mea paia ma le fata faitaulaga, e latou te lē faalatalata atu i ai, neʻi feoti i latou, o i latou atoa foʻi ma outou. 4 E ao ona latou aufaatasi ma oe, e ao foʻi ona latou tausia la latou tiute tauave i le faleʻie o le feiloaʻiga e tusa ai ma auaunaga uma o le faleʻie, e sā ona faalatalata atu iā te outou se isi tagata. 5 E ao ona outou tausia la outou tiute tauave i le mea paia, ma la outou tiute tauave i le fata faitaulaga, ina neʻi toe oo le toʻasā i le fanauga a Isaraelu. 6 Faauta! ua ou aumaia ou uso, o le ʻau sa Levī mai i le fanauga a Isaraelu, o se meaalofa mo outou, o i latou ia ua avatu iā Ieova e faia le galuega o le faleʻie o le feiloaʻiga. 7 E ao iā te oe ma ou atalii faatasi ma oe ona faataunuu la outou faiva o ositaulaga, e tusa ai ma mea uma i le fata faitaulaga, ma mea uma ua i tua o le ʻie puipui; ia outou faia le auaunaga. Ou te avatu iā te outou le auaunaga o le faiva o ositaulaga e fai ma meaalofa iā te outou, e fasiotia se isi tagata e faalatalata atu i ai.”

8 Ua toe fetalai mai Ieova iā Arona: “Faauta! ou te avatu iā te oe le pule i foaʻi ua faia iā te aʻu. Ua ou avatu iā te oe ma ou atalii o mea paia uma o le fanauga a Isaraelu e fai ma au tufaaga, e fai foʻi ma au vaega i aso uma. 9 E fai mo oe ia mea mai i mea e sili ona paia, e mai i taulaga ua faia i le afi, o a latou taulaga uma faatasi ma a latou taulaga uma i meaʻai, ma a latou taulaga uma o agasala, ma a latou taulaga uma o le nofosala, ia ua latou aumaia iā te aʻu. O le mea e sili ona paia mo oe ma ou atalii. 10 E tatau ona e ʻaina i se nofoaga e sili ona paia. E aai ai o tane uma lava. E ao ona avea o se mea e paia iā te oe. 11 O au mea ia: o le foaʻi o la latou meaalofa faatasi ma taulaga lūlū uma a le fanauga a Isaraelu. Ua ou tuuina atu ia mea iā te oe ma ou atalii ma ou afafine faatasi ma oe, e fai ma tufaaga i aso uma. E aai ai ē uma e mamā o lou aiga.

12 “O le suāuu e sili ona lelei, ma le uaina fou aupito i lelei, o fatu ma uluaʻi fua, o mea ia e latou te avatu iā Ieova ou te avatua iā te oe. 13 O uluaʻi fua ua matua o lo latou laueleele e latou te avatu iā Ieova, e fai mo oe. E aai ai i latou uma e mamā i lou aiga.

14 “O mea uma ua taofia mo se fuafuaga paia i Isaraelu, e ao ona avea ma au lava mea.

15 “O ulumatua uma a tagata ma manu, ia o le a latou avatu iā Ieova, e fai mo oe. Peitaʻi e tatau ona e toe totogi atu lava ulumatua a tagata; ma e tatau ona e fesuiaʻi ulumatua a manu lē mamā. 16 O le tau e toe faatau mai ai, e amata mai i le masina agaʻi i luga, e ao ona e faatau mai e tusa ma tau faatulagaina, e lima sekeli siliva e tusa ma le fua masani o le mea paia. E lua sefulu kire. 17 E na o ulumatua a povi poʻa, po o ulumatua a mamoe poʻa, po o ulumatua a ʻoti e te lē fesuiaʻia. O ni manu paia. O toto o ia manu e te sausau i luga o le fata faitaulaga, ma le gaʻo o ia manu e te susunu e fai ai le taulaga i le afi o le mea manogi e faamalieina ai Ieova. 18 Ia ave mo oe aano o ia manu. E pei ona faia i le fatafata o le taulaga lūlū ma le alagavae taumatau, ia ave ma oe. 19 O foaʻi paia uma ia o le a avatu e le fanauga a Isaraelu iā Ieova, ou te tuuina atu mo oe ma ou atalii ma ou afafine faatasi ma oe, o se tufaaga i aso uma. O le feagaiga masima lea mo se taimi umi i luma o Ieova, mo oe ma lau fanau faatasi ma oe.”

20 Ua fetalai atili mai Ieova iā Arona: “E leai sou tofi i lo latou laueleele, e leai foʻi sau vaega iā i latou. E fai aʻu ma au vaega ma ou tofi i le fanauga a Isaraelu.

21 “Faauta! ua ou tuuina atu i atalii o Levi le tasi vaesefulu o mea i Isaraelu, e fai ma tofi ona o la latou galuega ua faia pea, o le galuega o le faleʻie o le feiloaʻiga. 22 E sā ona toe faalatalata atu le fanauga a Isaraelu i le faleʻie o le feiloaʻiga, neʻi agasala ai ma feoti. 23 E tatau i le ʻau sa Levī ona faaauau la latou galuega o le faleʻie o le feiloaʻiga, o le a latou tali atu i mea sesē e faia e tagata faasaga i le mea paia. O le tulafono lea mo se taimi umi iā te outou ma o outou tupulaga o loo mulimuli mai, e lē maua so latou tofi i le fanauga a Isaraelu. 24 O le tasi vaesefulu o mea a le fanauga a Isaraelu ia latou te foaʻi atu iā Ieova o se foaʻi tauofo, ou te avatua i le ʻau sa Levī e fai ma o latou tofi. O le mea lea ua ou fai atu ai iā te i latou, ‘E lē maua so latou tofi i le fanauga a Isaraelu.’”

25 Ona fetalai mai lea o Ieova iā Mose e faapea: 26 “E ao ona e fai atu i le ʻau sa Levī, e faapea, ‘E tou te maua mai i le fanauga a Isaraelu, le tasi vaesefulu o mea ua ou avatu iā te outou mai iā i latou, e fai mo outou tofi ma e ao ona outou foaʻi atu mai i lenā tasi vaesefulu, le tasi vaesefulu iā Ieova. 27 E ao ona taʻua o a outou foaʻi, e pei o fatu ia mai i le mea e soli ai saito ma e pei foʻi o le tele o le uaina ma le suāuu o le olive. 28 O le auala lea, o outou foʻi, ua outou faia foaʻi iā Ieova mai i le tasi vaesefulu o mea tou te maua mai i le fanauga a Isaraelu, ma mai i na mea e ao ona outou avatu iā Arona le ositaulaga, le foaʻi mo Ieova. 29 O meaalofa uma ua avatu iā te outou, ia outou fai atu ai foaʻi o mea eseese iā Ieova, o mea uma e sili ona lelei, o le mea paia lea.’

30 “E ao ona e fai atu iā i latou, ‘Pe a outou foaʻi atu le mea e aupito sili ona lelei o na mea, ia manatu i ai le ʻau sa Levī e peiseaʻī o ni mea ua totoe o mea ia ua maua mai i le mea ua soli ai saito, ma e pei foʻi o fua e maua mai i le mea e soli ai le uaina ma olive. 31 E tou te ʻaina i nofoaga uma, o outou ma o outou aiga, auā o lo outou totogi lea mo la outou galuega i le faleʻie o le feiloaʻiga. 32 E tou te ʻalofia le faia o le agasala pe a outou foaʻi atu mea e sili ona lelei mai i ia mea, aua foʻi tou te faaleagaina mea paia a le fanauga a Isaraelu, neʻi outou feoti.’”

Numera  19 : 1 - 22

19 Ona fetalai mai lea o Ieova iā Mose ma Arona e faapea: 2 “O le aiāiga lenei o le tulafono ua poloaʻi mai ai Ieova, e faapea, ‘Ia fai atu i le fanauga a Isaraelu, e ao ona latou aumai iā te oe se povi mūmū e matuā lelei lava, e aunoa ma se faalētonu ma e leʻi oo foʻi i ai se amo. 3 E ao ona oulua avatu le povi iā Eleasaro le ositaulaga, e na te ave i tua o le togālauapi, ma fasia ai i ona luma. 4 Ona ave lea e Eleasaro le ositaulaga se vaega o le toto o le povi i lona tamatamaʻilima ma sausau faafitu i le eleele i luma lava o le faleʻie o le feiloaʻiga. 5 E ao ona susunuina le povi i ona luma. E susunuina lona paʻu, o lona aano, o lona toto faatasi ma ona otaota. 6 E ao i le ositaulaga ona ave le laau o le arasi, o le lālā isopo, ma mea ua vali mūmū sesega ma togi i le afi lea ua susunuina ai le povi. 7 E ao i le ositaulaga ona tatā ona ofu ma tāʻele lona tino i le vai, ona sau ai lea o ia i le togālauapi; ae e lē mamā le ositaulaga seʻia oo i le afiafipō.

8 “‘O lē na susunuina le povi e na te tatā ona ofu i le vai, e tāʻele foʻi lona tino i le vai, ma e lē mamā o ia seʻia oo i le afiafipō.

9 “‘E ao i se tagata o loo mamā ona aoao mai lefulefu o le povi ma tuu i se nofoaga mamā i tua o le togālauapi; ma e ao ona teuina mo le vai e faamamā ai, lea e faaaogā e le faapotopotoga o le fanauga a Isaraelu. O le taulaga lea o agasala. 10 O lē e aoaoina lefulefu o le povi, e ao ona tatā ona ofu ma e lē mamā ai seʻia oo i le afiafipō.

“‘E faia lenei mea ma tulafono mo se taimi umi mo le fanauga a Isaraelu ma le tagata ese ua aumau iā te i latou. 11 O so o se tasi e paʻi i le tino o se tagata oti e lē mamā i aso e fitu. 12 E ao i lea tagata ona faamamā o ia lava i lea vai i le aso lona tolu, ona mamā ai lea o ia i le aso lona fitu. Ae afai e na te lē faamamāina o ia lava i le aso lona tolu, e lē mamā o ia i le aso lona fitu. 13 O tagata uma e papaʻi i le tino o so o se tagata oti, ma na te lē faamamāina o ia lava, ua ia faaleagaina le faleʻie paia o Ieova, ma e tatau ona fasiotia lea tagata mai i tagata Isaraelu. Talu ai ona e leʻi sausauina i ona luga le vai mo le faamamāina, ua lē mamā ai pea o ia. Ua lē mamā pea o ia.

14 “‘O le tulafono lenei pe a oti se tane i le faleʻie: O i latou uma e ulufale atu i lea faleʻie ma ē o loo iai i le faleʻie, e lē mamā i latou mo aso e fitu. 15 E lē mamā tanoa uma e leʻi faamauina* lelei tapuni. 16 E lē mamā i aso e fitu o so o se tasi i le fanua e paʻi atu i se isi ua fasiotia i le pelu, po o se tino oti, po o se ponaivi o se tagata, po o se tuugamau. 17 E ao ona latou ave ni lefulefu mo lē ua lē mamā mai i le mea na mū, o le taulaga lea o agasala, ma tuu i se ipu ona sasaa lea i ai o ni vai mai i le vaipuna. 18 Ona ave lea e se tagata mamā o le lālā isopo ma lolō i le vai ma sausau ai le faleʻie ma ipu uma, ma tagata ua iai i lea mea, i luga foʻi o lē na paʻi i se ponaivi, po o se isi ua fasiotia, po o se tino oti, po o se tuugamau. 19 E ao i le tagata o loo mamā ona sausau le vai i luga o lē e lē o mamā i le aso lona tolu atoa ma le aso lona fitu, ona faamamāina ai lea o ia mai i le agasala i le aso lona fitu; e ao foʻi ona ia tatā ona ofu ma tāʻele i le vai, ona mamā ai lea o ia i le afiafipō.

20 “‘A o le tagata ua lē mamā ma ua lē faamamāina o ia lava, e ao ona fasiotia o ia, auā ua ia faaleagaina le faleʻie paia o Ieova. E leʻi sausauina le vai e faamamā ai i ona luga. Ua lē mamā o ia.

21 “‘Ia fai lenei mea ma tulafono mo se taimi umi mo i latou, e ao i lē ua sausauina le vai mo le faamamāina ona tatā ona ofu, e faapea foʻi i lē e paʻi i le vai mo le faamamāina. E lē mamā o ia seʻia oo i le afiafipō. 22 O mea uma e paʻi i ai lē ua lē mamā e lē mamā foʻi ia mea, ma o le tagata e paʻi i ia mea e lē mamā o ia seʻia oo i le afiafipō.’”

^ Nu. 19:15 Po ua “faamauina le ufiufi i le manoa.”

20 I le masina muamua, ua ō atu ai le fanauga a Isaraelu, o le faapotopotoga atoa lea, i le toafa o Tisina, ma ua nonofo ai i le nuu o Katesa. O i inā na oti ai Miriama ma tanu ai o ia.

2 Ua oo ina leai se vai mo le faapotopotoga, ona latou faapotopoto ai lea ma tetee atu iā Mose ma Arona. 3 Ua misa tagata ma Mose ma ua latou faapea mai: “E sili ai pe ana matou feoti i le taimi na feoti ai o matou uso i luma o Ieova! 4 Aiseā ua oulua aumaia ai le faapotopotoga a Ieova i lenei toafa, ina ia matou feoti ma mamate ai a matou manu ave avega? 5 Aiseā foʻi ua oulua aumaia ai i matou mai i Aikupito ma tuu i matou i lenei nofoaga leaga? E lē ola ai i lenei mea ni fatu, o mati, o vine, ma rimoni, ma e leai foʻi ni vai e feinu ai.” 6 Ua ō atu Mose ma Arona mai i luma o le faapotopotoga i le faitotoʻa o le faleʻie o le feiloaʻiga, ua faapaʻuʻū faō, ona faaali mai lea o le mamalu o Ieova iā i laʻua.

7 Ua fetalai mai Ieova iā Mose e faapea: 8 “Ia tago i le tootoo ma faapotopoto mai le faapotopotoga, o oe ma Arona lou uso a o vāai mai i latou, e ao ona oulua tautatala i le papa ina ia tafe mai ai le vai; ma e te aumaia le vai mo i latou mai i le papa e feinu ai le faapotopotoga ma a latou manu ave avega.”

9 Ona ave lea e Mose o le tootoo mai i luma o Ieova, e pei ona ia poloaʻi mai ai iā te ia. 10 Ona faapotopoto ai lea e Mose ma Arona o le faapotopotoga i luma o le papa, ona ia fai atu lea iā i latou: “O outou tagata fouvale, faalogo mai ia! Pe e ma te aumaia ea mai i lenei papa se vai mo outou?” 11 Ua sii i luga e Mose lona lima ma tā faalua le papa i lona tootoo; ona tafe mai ai lea o le vai, ma ua feinu ai le faapotopotoga ma a latou manu ave avega.

12 Mulimuli ane ua fetalai mai Ieova iā Mose ma Arona: “Ona ua oulua lē faatuatua mai iā te aʻu ma ua lē faapaiaina aʻu i luma o le fanauga a Isaraelu, o lea o le a oulua lē avatua lenei faapotopotoga i le laueleele ou te tuuina atu iā i latou.” 13 O vai nei o Meripa,* auā ua misa ai le fanauga a Isaraelu ma Ieova, ma ua faapaiaina ai o ia i lea mea i luma o tagata.

14 Mulimuli ane, ua auina atu e Mose ni avefeʻau mai i Katesa i le tupu o Etoma: “O le tala lenei a lou uso o Isaraelu e faapea, ‘Ua e silafia lelei faigatā uma na oo iā i matou. 15 Na ō o matou tamā i Aikupito ma na matou nonofo ai pea i Aikupito mo le tele o aso; na sauāina foʻi i matou ma o matou tamā e tagata Aikupito. 16 Ona matou alalaga atu lea iā Ieova ma na ia faafofoga i o matou leo ma ia auina mai se agelu, ma aveese i matou mai i Aikupito; ona matou nonofo ai lea i Katesa, o se aai i le faatausiʻusiʻuga o lou laueleele. 17 Faamolemole seʻi o matou ui ane i lou laueleele. E matou te lē ui i se fanua po o se togāvine, e matou te lē feinu foʻi i se vai o se vaieli. E matou te malaga i le auala a le tupu. E matou te lē afe i le itu taumatau po o le itu tauagavale seʻia matou sopoʻia lou laueleele.’”

18 Peitaʻi ua tali mai Etoma iā te ia: “Aua neʻi e uia loʻu laueleele, ina neʻi oʻu alu atu ma le pelu e faafetaui ai oe.” 19 Ona fai atu lea o atalii o Isaraelu iā te ia: “E matou te ō aʻe i le ala tele; ma afai ou te inu ma feinu laʻu lafumanu i lou vai, ou te avatu iā te oe le tau o lea mea. E leai se mea ou te manaʻo ai tau lava o le ui atu o oʻu vae.” 20 Ae ua ia faapea mai lava: “Aua tou te ui ane.” Ona ō mai lea o Etoma ma tagata e toʻatele ma le lima malosi ina ia faafetaui iā te ia. 21 Ua lē faatagaina e Etoma Isaraelu e ui ane i lona laueleele. Ona liliuese ai lea o Isaraelu mai iā te ia.

22 Ua malaga ese le fanauga a Isaraelu, o le faapotopotoga atoa mai i Katesa ma ua oo atu i le Mauga o Horo. 23 Ona fetalai mai lea o Ieova iā Mose ma Arona i le Mauga o Horo i le tuaoi o le laueleele o Etoma: 24 “O le a faatasia Arona i ona tagata, auā e lē ulu atu o ia i le laueleele ou te avatu i le fanauga a Isaraelu, talu ai ua oulua fouvale i laʻu faatonuga e tusa ai ma vai o Meripa. 25 Ia aumai Arona ma Eleasaro lona atalii ma ave i laʻua i le Mauga o Horo. 26 Ia tatala ese ofu ositaulaga o Arona, ma faaofu ai Eleasaro lona atalii i ia ofu; ma e oti Arona i inā ma faatasia atu i ona tagata.”

27 Ona faia lea e Mose e pei ona poloaʻi mai ai Ieova; ma ua latou ō aʻe i le Mauga o Horo a o vāai atu le faapotopotoga atoa. 28 Ona tatala lea e Mose o ofu ositaulaga o Arona ma faaofu ai Eleasaro lona atalii i ia ofu, ona maliu ai lea o Arona i inā i le tumutumu mauga. Ua ō ifo Mose ma Eleasaro mai i le mauga. 29 Ua iloa e le faapotopotoga atoa ua uma le ola o Arona, ona fetagisi ai pea lea o le aiga o Isaraelu i aso e tolu sefulu ona o Arona.

^ Nu. 20:13 O lona uiga, “Femisaaʻi” po o le “Fefinauaʻi.”

21 Ua logotala le tupu o Arata, o se tagata Kanana o lē e nofo i Nekepi ua ō mai tagata Isaraelu i le ala o Atarima, ona ia tau lea ma Isaraelu ma ave faapagota nisi o i latou. 2 Ona faia lea e tagata Isaraelu o se tautoga iā Ieova ma faapea atu: “Afai e te tuuina mai lava lenei nuu i o matou lima, matou te matuā faaumatia o latou aai.” 3 Ua faafofoga Ieova i le leo o tagata Isaraelu ma tuuina atu tagata Kanana iā i latou; ua latou matuā faaumatia i latou ma o latou aai. O lea ua latou taʻua ai lea mea o Horema.*

4 A o latou malaga ese mai i le Mauga o Horo, i le ala i le Sami Ulaula ina ia ui i autafa o Etoma, ua lē lavavā tagata ona o le ala. 5 Ua faaauau ona faitio tagata i le Atua ma Mose: “Aiseā ua oulua aumaia ai i matou mai i Aikupito ina ia feoti i le toafa? Auā ua leai ni meaʻai po o ni vai, ma ua matou ʻinoʻino i lenei meaʻai e lē manaia.” 6 Ona auina mai lea e Ieova o gata uogo i le nuu, ma ua ū ai pea tagata e ia gata, ua feoti ai foʻi le toʻatele o tagata Isaraelu.

7 Mulimuli ane, ua ō mai le nuu iā Mose ma faapea mai: “Ua matou agasala, ona ua matou faaseā iā Ieova atoa ma oe. Ia faatoga atu iā Ieova ina ia aveese ia gata mai iā i matou.” Ona faatoga atu lea o Mose mo le nuu. 8 Ua fetalai mai Ieova iā Mose: “Ia e faia se gata uogo ma tuu i luga o le pou. Afai e ū e le gata se tasi, e ao ona ia vaavaai atu i le gata ona ola ai pea lea o ia.” 9 Ona faia loa lea e Mose o se gata mai i le ʻapamemea ma tuu i luga o le pou; ma a ū le tagata e se gata, e vaavaai atu o ia i le gata ʻapamemea, ona ola ai pea lea o ia.

10 Ua mavae lea ona malaga ese lea o le fanauga a Isaraelu mai i lea mea ma faatutū o latou faleʻie i Opoto. 11 Ua latou malaga ese mai i Opoto ma faatutū o latou faleʻie i Ieaperima i le toafa o loo feagai ma Moapi, i le itu e oso aʻe ai le lā. 12 Ua latou malaga ese mai i inā ma faatutū o latou faleʻie e lata ane i le vanu o Sareta. 13 Ua latou ō ese mai i lea mea ma faatutū o latou faleʻie e latalata ane i Arinona, o loo i le toafa e alu atu i le tuaoi o tagata Amorī; auā o Arinona o le tuaoi o Moapi, i le va o Moapi ma tagata Amorī. 14 O le mea lea ua faapea mai ai i le tusi o Taua a Ieova:

“O Vaepa* i Sufo ma ālia o Arinona, 15 e alu atu le vanu ma ona ālia i le mea ua iai Aro ma e ui ane i le tuaoi o Moapi.”

16 Ona latou malaga ese lea ma taunuu i Pere. O le vaieli lea ua fetalai mai ai Ieova iā Mose: “Ia faapotopoto mai le nuu ma ou te avatu le vai iā te i latou.”

17 Ona pepese ai lea o tagata Isaraelu i lenei pese:

“Le vaieli e, Inā e puna aʻe ia! O outou le fanau a tagata, Ia tali atu i ai!

18 O le vaieli na eli e perenise. Ua elia e tamālii o le nuu lenei mea,

Ua eli i le tootoo o le taʻitaʻi, i o latou lava tootoo.”

Ua latou tuua le toafa ma malaga atu i Matanaa. 19 Ua latou tuua Matanaa ma malaga atu i Nalielu, ma mai i Nalielu e oo atu i Pamota. 20 Ua tuua Pamota ma malaga atu i le vanu ua iai i le laufanua o Moapi, i le tumutumu o Peseka, e i luga aʻe o le vaipanoa o Iesimoni.

21 Ona aauina atu lea e Isaraelu o avefeʻau iā Sekono le tupu o tagata Amorī ma faapea atu: 22 “Seʻi o matou ui ane i lou laueleele. E matou te lē afe ane i se fanua po o se togāvine. E matou te lē feinu foʻi i se vai o se vaieli. E matou te malaga i le auala a le tupu seʻia o matou sopoʻia lou laueleele.” 23 Ua lē faatagaina e Sekono Isaraelu e ui ane i lona laueleele, ae ua faapotopoto e Sekono ona tagata uma ma ō atu e faafetaui Isaraelu i le toafa, ma ua oo atu i Iaesa, ona tau lea ma Isaraelu. 24 Ona fasiotia lea o ia e Isaraelu i le pelu ma ua fai foʻi mo i latou lona laueleele, e amata mai i Arinona e oo atu i Iapoka, e latalata i atalii o Amoni; auā o Iasaru o le tuaoi lea o atalii o Amoni.

25 Ua maua foʻi e Isaraelu ia aai uma, ma ua nonofo Isaraelu i aai uma o Amorī, i Hesepona ma ona tamaʻi aai uma. 26 Auā o Hesepona o le aai o Sekono. O ia o le tupu o tagata Amorī, o ia foʻi lea na tau ma le tupu o Moapi ma aveese mai iā te ia ona laueleele uma e oo lava i Arinona. 27 O le mea lea ua faapea mai ai ē e tautatala i alagāupu tauemu:

“Ō mai ia i Hesepona.

Ia fausia le aai o Sekono ma ia malosi lona faavae.

28 Auā ua alu aʻe se afi mai i Hesepona, o le afi mumū mai i le aai o Sekono.

Ua mū ai Aro i Moapi, o ē e ana mea maualuga i Arinona.

29 Oi talofa iā te oe Moapi! O le a fano lava oe, O tagata o Kimosa!

O le a ia faia ona atalii ma ē e maumausolo ma ona afafine o le a ave faapagota e le tupu o tagata Amorī, o Sekono.

30 Ia tatou osofaʻia i latou.

E faaumatia lava Hesepona e oo atu i Tipona,

E fano fafine e oo i Nofa, ma e fano foʻi tane e oo i Metepa.”

31 Ua nonofo Isaraelu i laueleele o le ʻau Amorī. 32 Ona aauina faalilolilo atu lea e Mose o nisi e mataʻi Iasaru. Ua latou mauaina ona tamaʻi aai ma tuliese le ʻau Amorī na i lea mea. 33 Mulimuli ane ua latou liliu ma ō aʻe i le ala i Vasana. O le mea lea ua sau ai Oko le tupu o Vasana ina ia faafetaui i latou, o ia ma ona tagata uma e tau le taua i Eterei. 34 Ua fetalai mai Ieova iā Mose: “Aua e te fefe iā te ia, auā ou te tuuina atu o ia i lou lima atoa ma ona tagata uma ma ona laueleele; e te faia iā te ia le mea e pei ona e faia iā Sekono le tupu o tagata Amorī, o lē sa nofo i Hesepona.” 35 Ua latou fasiotia o ia ma ona atalii ma ona tagata uma, seʻia oo ina lē toe iai se isi e totoe iā te ia; ona latou ave lea mo i latou o lona laueleele.

^ Nu. 21:3 O lona uiga, “O le Mea ua Faaumatia.”


^ Nu. 21:14 E foliga mai o se nofoaga e lē mautinoa le mea o iai. E lata ane i le vanu o Arinona.

22 Ona malaga ese lea o le fanauga a Isaraelu mai i lea mea ma faatutū o latou faleʻie i le fanua laugatasi o le toafa o Moapi, i le isi itu o Ioritana e faafesagaʻi ma Ieriko. 2 Ua iloa foʻi e Palako le atalii o Seporu mea uma sa faia e Isaraelu i le ʻau Amorī. 3 Ua fefefe tele Moapi ona o lea nuu, auā ua toʻatele i latou; ma ua matuā atuatuvale ai Moapi ona o le fanauga a Isaraelu. 4 Ona faapea atu lea o Moapi i toeaina o Mitiana: “E faatamaʻia e lenei faapotopotoga mea uma e siʻomia ai i tatou e pei ona ʻai e le povi poʻa o le vao o le fanua.”

Ua avea Palako le atalii o Seporu ma tupu o Moapi i lea taimi. 5 Ua ia aauina atu ni avefeʻau iā Palaamo le atalii o Peoro, i Petoru lea e i tala ane o le Vaitafe* o le laueleele o le fanau a ona tagata, e aami iā te ia, ua faapea atu: “Vaai oe! Ua ō mai ni tagata mai i Aikupito. Faauta! Ua latou ufitia le laueleele i le mamao e mafai ona vaai i ai se tasi, o loo nonofo i latou i oʻu luma tonu lava. 6 Faamolemole seʻi maliu mai; ma faamalaia nei tagata mo aʻu, auā ua sili atu lo latou malolosi nai lo o aʻu. Atonu e mafai ona ou faatoʻilalo i latou ma tutuliese mai i le laueleele; auā ua ou iloa o lē e te faamanuia i ai e manuia a o lē e te faamalaia i ai e malaia.”

7 Ona malaga atu lea o toeaina o Moapi ma toeaina o Mitiana faatasi ma le totogi o valovaloga i o latou lima, ua taunuu iā Palaamo ma fai mai iā te ia o upu a Palako. 8 Ua ia fai atu iā i latou: “Ia outou tofafā i inei i le pō lenei, o le a ou taʻu atu lava iā te outou upu e pei ona fetalai mai ai Ieova iā te aʻu.” Ona nonofo faatasi ai lea o perenise o Moapi ma Palaamo.

9 Ua afio mai le Atua ma fetalai mai iā Palaamo: “O ai nei tamāloloa o loo faatasi ma oe?” 10 Ona tali atu lea o Palaamo i le Atua moni: “Ua oo mai iā te aʻu le feʻau a Palako le atalii o Seporu, o le tupu o Moapi, e faapea, 11 ‘Vaai foʻi! Ua ō mai le nuu mai i Aikupito, ma ua latou ufitia ai le laueleele i le mamao e mafai ona vaai i ai se tasi. Ia e sau ma taʻusalaina i latou mo aʻu. Atonu e mafai ona ou tau ma i latou ma tutuliese i latou.’” 12 Ae ua fetalai mai le Atua iā Palaamo: “Aua e te alu faatasi ma i latou. Aua foʻi e te faamalaiaina le nuu auā ua faamanuiaina i latou.”

13 Ua tulaʻi Palaamo i le taeao ma faapea atu i perenise a Palako: “Ia outou ō i lo outou atunuu, auā ua lē finagalo Ieova tatou te ō.” 14 Ona ō lea o perenise o Moapi ma ua ō atu iā Palako ma faapea atu: “Ua musu Palaamo e matou te ō mai.”

15 Peitaʻi, ua toe aauina atu e Palako nisi perenise e toʻatele atu ma e sili atu ona aloaʻia nai lo o le vaega muamua. 16 Mulimuli ane ua latou taunuu atu iā Palaamo ma faapea atu iā te ia: “O le tala lenei a Palako le atalii o Seporu, ‘Faamolemole aua nei iai se mea e taofia ai oe mai i lou maliu mai iā te aʻu. 17 Auā o le a ou matuā faamamaluina lava oe, ma o mea uma e te saunoa mai ai o le a ou faia. Faamolemole maliu mai. Ia e taʻusalaina lenei nuu mo aʻu.’” 18 Ae ua tali atu Palaamo i auauna a Palako: “Afai e foaʻi mai e Palako iā te aʻu lona fale e tumu i siliva ma auro, ou te lē mafai ona solia le poloaʻiga a Ieova loʻu Atua, e fai ai se mea itiiti po o se mea telē. 19 O lea faamolemole outou tane, ia tofafā i inei i lenei pō ina ia ou iloa ai po o le ā se isi fetalaiga a Ieova iā te aʻu.”

20 Ona afio mai lea o le Atua iā Palaamo i le pō ma fetalai mai iā te ia: “Afai ua ō mai tane e aami oe, ia e tulaʻi ma ō ma i latou. Ae tau ina ia e tautala atu i upu ou te fai atu ai iā te oe.” 21 Ona tulaʻi lea o Palaamo i le taeao ma faanofoa lana asini fafine ma ua ō faatasi ma perenise o Moapi.

22 Ua matuā toʻasā le Atua ona ua alu o ia; ona tū lea o le agelu a Ieova i le auala e tetee atu iā te ia. Ua tiʻetiʻe o ia i lana asini fafine ma ua ō faatasi ma ana auauna e toʻalua. 23 Ua iloa e le asini le agelu a Ieova ua tū i le auala, ua i lona lima lana pelu ua seʻi; ua taumafai le asini e liliuese mai i le auala ina ia alu atu i le fanua, a ua sasa e Palaamo le asini ina ia toe liliu i le auala. 24 Ua tū pea le agelu a Ieova i se ala vaiti i le va o togāvine, ua iai le pā maa i le tasi itu ma ua iai foʻi le pā maa i le isi itu. 25 Ua iloa atu pea e le asini fafine le agelu a Ieova ona oomi lea e ia o ia i le pā ma omia ai foʻi le vae o Palaamo i le pā; ona toe sasa ai lea e ia o le asini.

26 Ona toe alu atu lea o le agelu ma tū i se mea vaiti, o se mea e lē mafai ona liliu ai i le itu taumatau po o le itu agavale. 27 Ae ua iloa e le asini le agelu a Ieova ona taoto ifo ai lea o ia i lalo o Palaamo; ua matuā ita Palaamo ma soona sasa le asini i lona tootoo. 28 Mulimuli ane ua faatautala e Ieova le asini ma ua faapea mai le asini iā Palaamo: “O le ā laʻu mea ua fai iā te oe ua e sasa faatolu ai aʻu?” 29 Ona fai atu lea o Palaamo i le asini: “Auā ua leaga lau amio iā te aʻu. Pe ana iai se pelu i loʻu lima, semanū ua leva ona ou fasimatea oe!” 30 Ua faapea mai le asini fafine iā Palaamo: “Pe e le o aʻu ea o lau asini fafine na e tiʻetiʻe ai i lou olaga atoa seʻia oo mai i le asō? Pe e masani ea ona ou faia faapea iā te oe?” Ua ia tali atu: “E leai!” 31 Ona faapupulaina lea e Ieova o mata o Palaamo, ma ua ia vaai ai i le agelu a Ieova o loo tū i le ala, ua uu i lona lima lana pelu. Ona ia ifo toʻele loa lea ua tootuli ma faō.

32 Ua fai mai le agelu a Ieova iā te ia: “Aiseā ua e sasa faatolu ai i lau asini fafine? Faauta! O aʻu, ua ou sau e tetee atu iā te oe auā ua e lē mafaufau i lou ala, ma ua lē tusa ai ma loʻu loto. 33 Sa iloa aʻu e le asini fafine ma sa taumafai faatolu e liliuese mai i oʻu luma. Seʻi manatu i le mea e ono tupu pe ana lē liliuese le asini mai i oʻu luma! Semanū ua leva ona ou fasiotia oe, ae faasaoina le asini.” 34 Ona fai atu lea o Palaamo i le agelu a Ieova: “Ua ou agasala auā ua ou lē iloa o oe lea ua tū i le ala e fetaiaʻi ma aʻu. Afai e leaga lenei mea i lau silafaga, ia tuu mai aʻu ou te toe foʻi.” 35 Ae ua faapea mai le agelu a Ieova iā Palaamo: “Ia ō ma tamāloloa; ae tau ina ia e tautala atu i upu ou te fai atu ai iā te oe.” Ona ō pea lea o Palaamo faatasi ma perenise a Palako.

36 Ina ua faalogo Palako ua sau Palaamo, ona alu atu loa lea o ia e faafetaui iā te ia i le aai o Moapi e i le auvai o Arinona, o loo i le faatausiʻusiʻuga o le laueleele o le atunuu. 37 Ua fai mai Palako iā Palaamo: “Pe na ou lē aauina atu ea nisi e aami iā te oe? Aiseā na e lē sau ai iā te aʻu? Pe e lē mafai ea ona ou faamamaluina oe?” 38 Ona fai atu lea o Palaamo iā Palako: “O lea ua ou sau. Pe mafai lava ona ou fai atu se tala? O le upu e tuu mai e le Atua i loʻu gutu, o upu ia ou te tautala atu ai.”

39 Ua ō Palaamo ma Palako ma ua la taunuu atu i Kiriatausota. 40 Ona faia lea e Palako o taulaga i povi ma mamoe ma aauina atu nisi vaega iā Palaamo ma perenise ua faatasi ma ia. 41 Ua oo i le taeao ona ave lea e Palako o Palaamo ma la ō aʻe i Pamotapaala,* ina ia iloa atu ai tagata uma o le nuu.

^ Nu. 22:5 O lona uiga, o le “vaitafe o Eufirate.”


^ Nu. 22:41 O lona uiga, “o mea maualuluga a Paala.”

23 Ona fai atu lea o Palaamo iā Palako: “Ia e fausia i lenei mea ni fata faitaulaga se fitu mo aʻu, ma ia e sauniuni i lenei mea ni povi poʻa se fitu ma mamoe poʻa se fitu mo aʻu.” 2 Ona faia lea e Palako e pei ona fai mai ai Palaamo. Mulimuli ane ua fai ni taulaga e Palako ma Palaamo i le povi poʻa ma le mamoe poʻa i fata faitaulaga taʻitasi. 3 Ua faapea atili atu Palaamo iā Palako: “Ia e tū i autafa o lau taulaga mū, ae seʻi oʻu alu. Atonu e afio mai Ieova ma te feiloaʻi. O lea, po o le ā lava e na te faailoa mai iā te aʻu, ou te taʻu atu iā te oe.” Ona alu lea o ia i le aʻega taalaelae.

4 Ua feiloaʻi le Atua iā Palaamo, ona ia fai atu lea iā te Ia: “Ua ou faia ni atu laina o fata faitaulaga se fitu, ma ua ou faia ai taulaga i le povi poʻa ma le mamoe poʻa i fata faitaulaga taʻitasi.” 5 Ona tuu mai lea e Ieova o le upu i le gutu o Palaamo, ma fetalai mai: “Ia e toe foʻi atu iā Palako, ma o upu nei e ao ona e fai atu ai.” 6 Ua toe foʻi mai o ia, faauta! o loo tutū o ia faatasi ma perenise uma o Moapi i autafa o lana taulaga mū. 7 Ua ia faamatala atu lana feʻau faavaloaga ma faapea atu:
“Sa taumafai Palako le tupu o Moapi e aumaia aʻu mai i Arama,
Mai i atumauga i le itu i sasaʻe:
‘Ia e sau, e faamalaia Iakopo mo aʻu.
Ioe, ia e sau, ia taʻuleaga Isaraelu.’

 8 E faapefea ona ou taʻusalaina o ē e leʻi taʻusalaina e le Atua?
E faapefea foʻi ona ou taʻuleagaina o ē e leʻi taʻuleagaina e Ieova?

 9 Auā ua ou iloa atu i latou mai i tumutumu o papa,
Ua ou iloa atu foʻi i latou mai i aʻega.
O i inā ua nonofo ai le nuu i o latou faleʻie na o i latou lava,
Ua manatu i latou e ese i latou mai i isi nuu.

10 O ai ua faitauina le toʻatele o le fanauga a Iakopo e pei o ni pefu ninii,
O ai foʻi ua faitauina le tasi vaefā o Isaraelu?
Seʻi oʻu oti i le oti o ē ua amio saʻo,
Ia tusa foʻi loʻu iʻuga ma i latou.”

11 Ona fai mai lea o Palako iā Palaamo: “O le ā lau mea ua fai iā te aʻu? Na ou amia oe ina ia taʻusalaina oʻu fili a o lenei ua e matuā faamanuia iā i latou.” 12 A ua ia tali atu: “Pe e lē o fetalaiga ea ia ua tuu mai e Ieova i loʻu gutu, e pau ia o upu ou te tautala atu ai?”

13 Ona fai mai lea o Palako iā te ia: “Faamolemole seʻi ta ō i se mea e mafai ona e vaai atu ai iā i latou. E na o se vaega o i latou e te iloa atu, ae e te lē iloa i latou uma. Ia e taʻusalaina i latou mo aʻu mai i inā.” 14 Ua ia ave o ia i le fanua o Sofima, i le tumutumu o Peseka, ua faia fata faitaulaga e fitu ma fai ai taulaga i le povi poʻa ma le mamoe poʻa i fata faitaulaga taʻitasi. 15 Mulimuli ane ua ia fai atu iā Palako: “Ia e tū i autafa o lau taulaga mū a o aʻu ma te feiloaʻi ma ia i o.” 16 Ona feiloaʻi lea o Ieova ma Palaamo ma tuu le upu i le gutu o Palaamo, ua faapea mai: “Ia e toe foʻi atu iā Palako, ma o upu nei e ao ona e fai atu ai.” 17 Ua toe foʻi mai o ia iā te ia, ma vaai foʻi! o loo tutū o ia faatasi ma perenise uma o Moapi i autafa o lana taulaga mū. Ona fai mai lea o Palako iā te ia: “O le ā le mea ua fetalai mai ai Ieova?” 18 Ua ia faamatala atu lana feʻau faavaloaga ma faapea atu:
“Inā tulaʻi ia Palako ma faafofoga mai.
Ia faafofoga mai iā te aʻu, Le atalii e, o Seporu.

19 E lē o se tagata le Atua e tala pepelo ai o ia,
E lē o se atalii foʻi o se tagata e salamō ai.
Pe na fetalai ea o ia i se mea ae na te lē faia,
Pe na fetalai foʻi o ia i se mea ae na te lē faataunuuina?

20 Faauta! O laʻu feʻau ia faamanuia,
Ua Ia faamanuia, ma e lē mafai ona ou toe liliuina.

21 E leʻi silafia e ia so o se mana faataulāitu e faasagatau iā Iakopo,
E leʻi silafia foʻi e ia ni faafitauli e faasagatau iā Isaraelu.
Ua iā te ia Ieova lona Atua,
Ua iā te ia viiga leotetele mo le tupu.

22 Ua aumaia e le Atua i latou mai i Aikupito.
E vave tele lana gaoioi e pei o le povi poʻa o le vao.

23 Auā ua leai se faalauatau e faasagatau iā Iakopo,
Po o se valovaloga faataulāitu faasaga iā Isaraelu.
E mafai ona faapea atu nei e uiga iā Iakopo ma Isaraelu,
‘Maʻeu le mea ua faia e le Atua!’

24 Faauta, o le a tulaʻi se nuu e pei o se leona,
E pei foʻi o le leona o le a faatū e ia o ia lava i luga.
E lē taoto i lalo seʻi vaganā ua ʻaina mea ua saeia,
E inu foʻi i le toto o ē ua fasia.”

25 Ona fai mai lea o Palako iā Palaamo: “Afai e te lē taʻusalaina lava o ia, e lē tatau la ona e faamanuia atu lava iā te ia.” 26 Ua tali atu Palaamo iā Palako e faapea: “Pe na ou lē fai atu ea iā te oe, e faapea, ‘O mea uma e fetalai mai ai Ieova, o mea ia ou te faia’?”

27 Ona fai mai lea o Palako iā Palaamo: “Faamolemole sau ia seʻi ta ō i se isi mea. Atonu o le a lelei i le silafaga a le Atua moni, ma mafai ai ona e taʻusalaina o ia mo aʻu mai i inā.” 28 Ua ave e Palako o Palaamo i le tumutumu o Peoro lea e faafesagaʻi ma Iesimoni. 29 Ona fai atu lea o Palaamo iā Palako: “Ia e fausia i lenei mea ni fata faitaulaga se fitu ma ia e sauniuni i lenei mea ni povi poʻa se fitu ma mamoe poʻa se fitu mo aʻu.” 30 Ua faia e Palako e pei ona fai mai ai o Palaamo, ma ua ia faia taulaga i le povi poʻa ma le mamoe poʻa i fata faitaulaga taʻitasi.

24 Ua iloa e Palaamo ua lelei i le silafaga a Ieova le faamanuia o Isaraelu, ona lē toe alu lea o ia e pei o isi taimi e saʻili i ni faailoilo faataulāitu, ae ua faasaga atu ona mata i le toafa. 2 Ua tepa aʻe Palaamo ma iloa atu Isaraelu o loo nonofo i o latou faleʻie e tusa ma o latou ituaiga, ona oo lea o le agaga o le Atua iā te ia. 3 Ona ia fai atu lea o ana feʻau faavaloaga e faapea:

“Ua fai atu Palaamo le atalii o Peoro,
Ua fai atu foʻi le tamāloa ua pupula ona mata,

 4 Ua fai atu lē ua faalogo i fetalaiga a le Atua,
O lē foʻi na iloa le faaaliga mai i Lē e ona le malosi uma lava
A o paʻū ifo o ia ma pupula pea ona mata:

 5 Iakopo e, maʻeu le mananaia o ou faleʻie, o mea o loo outou nonofo ai Isaraelu e!

 6 Ua folasia ai e oo atu i le mea mamao e pei o ni vanu,
E pei foʻi o ni togālaau i autafa o le vaitafe.
E pei o laau o le aloe ua totōina e Ieova,
E pei foʻi o laau o le arasi i autafa o vai.

 7 Ua sisina mai pea vai mai i ana pakete e lua ua faia i paʻu o manu,
Ua lūlūina ona fatu i autafa o vai e tele.
O le a sili atu lona tupu iā Akako,
O le a malosi lona malo.

 8 Ua aumaia o ia e le Atua mai i Aikupito;
E vave tele lana gaoioi e pei o se povi poʻa o le vao.
E na te faaumatia atunuu ia e faasauā iā te ia,
E na te gali i o latou ivi, e na te nutipalaina foʻi i latou i ana aū.

 9 Ua taoto o ia, ua taoto e pei o se leona,
E pei foʻi o le leona, o ai sē e lototele e faaita iā te ia?
O i latou e faamanuia iā te oe, e manuia i latou,
O i latou e faamalaia iā te oe, e malaia i latou.”

10 Ona matuā ita ai lea o Palako iā Palaamo ua patipati ona lima, ma ua fai mai Palako iā Palaamo e faapea: “Na ou valaaulia oe ina ia e taʻusalaina oʻu fili, ae ua faatolu ona e matuā faamanuia iā i latou. 11 O le mea lea, ia e alu ai i lou fale. Auā ua ou faapea ifo iā te aʻu, ou te matuā faamamaluina oe, ae tagaʻi foʻi! ua taofia oe e Ieova neʻi faamamaluina oe.”

12 Ona tali atu lea o Palaamo iā Palako: “Pe na ou lē fai atu ea i au avefeʻau o ē na e aauina mai iā te aʻu e faapea, 13 ‘Afai e foaʻi mai e Palako iā te aʻu lona fale ua tumu i siliva ma auro, ou te lē mafai lava ona solia le poloaʻiga a Ieova e fai ai se mea lelei po o se mea leaga mai i loʻu loto. O ā mea e fetalai mai ai Ieova o mea ia ou te fai atu ai’? 14 A o lenei o le a ou alu atu i loʻu lava nuu. O le mea lea, seʻi oʻu fautua atu ai iā te oe, i le mea o le a faia mulimuli ane e lenei nuu iā te outou i le faaiʻuga o aso.” 15 Ona ia fai atu lea o ana feʻau faavaloaga e faapea:
“Ua fai atu Palaamo le atalii o Peoro,
Ua fai atu foʻi le tamāloa ua pupula ona mata,
16 Ua fai atu lē ua faalogo i fetalaiga a le Atua,
O lē ua iloa mea e silafia e le Silisili Ese—
O lē foʻi na iloa le faaaliga mai i Lē e ona le malosi uma lava
A o paʻū ifo o ia ma pupula pea ona mata:

17 O le a ou vaai iā te ia, ae e lē o le taimi nei;
O le a ou vaai iā te ia, ae e lē lata mai.
O le a sau se fetu mai iā Iakopo,
O le a tulaʻi mai se tootoo mai i Isaraelu.
O le a ia vaeluaina le muāulu o Moapi
Ma ipu a atalii uma o loo vevesi i le taua.

18 E avea Etoma ma tofi,
E fai foʻi Seira ma tofi o ona fili,
A o avea pea Isaraelu ma toa.

19 E alu atu se tasi mai iā Iakopo e na te faatoʻilaloina pea,
E na te fasiotia so o se tasi e totoe i le aai.”

20 A o ia vaai atu iā Amaleka ona ia fai atu lea o isi feʻau faavaloaga e faapea:
“E muamua Amaleka i isi atunuu,
A o lona iʻuga e faaumatia o ia.”

21 A o ia vaai atu foʻi i tagata Keni, ua faaauau ona fai atu ana feʻau faavaloaga e faapea:
“E tumau le mea e te nofo ai, e fai lou fale i luga o le papa.

22 Peitaʻi o le a sau se tasi e na te susunuina Kaino.*
O le ā le umi seʻia oo ina ave faapagota oe e Asuria?”

23 Ua faaauau ona faia ana feʻau faavaloaga e faapea:
“Auē! O ai o le a sao pe a faaoo mai e le Atua lenei mea?

24 O le a iai vaa mai i le talafatai o Kitimo,
E latou te faasauā iā Asuria,
E latou te faasauā foʻi iā Eperu.
Ae e mulimuli ane e faaumatia foʻi o ia.”

25 Ua mavae lea ona tulaʻi lea o Palaamo ma alu i lona ala. Ua alu foʻi Palako.

^ Nu. 24:22 O lona uiga, “o le ituaiga o Keni.”

25 Ua nonofo Isaraelu i Setima. Ona amata lea ona faia e tagata o feusuaʻiga lē mamā ma afafine o tagata Moapi. 2 Ua ō mai fafine ma valaaulia tagata e ō atu i taulaga ua faia i o latou atua, ona aai lea o tagata o le nuu i taulaga ma ifo i o latou atua. 3 O lea la, ua tapuaʻi tagata Isaraelu iā Paala o Peoro; ona matuā toʻasā ai lea o Ieova iā Isaraelu. 4 Ua fetalai mai Ieova iā Mose: “Ia pupuʻe o ē ua faauluulu i ai le nuu, ma fasiotia i latou ma faatautau o latou tino i le lā i luma o Ieova, ina ia vāai i ai tagata ma liliuese ai le toʻasā tele o Ieova mai iā Isaraelu.” 5 Ona fai atu lea o Mose i faamasino o Isaraelu: “Ia taʻitasi outou ma fasioti ona tagata o ē ua tapuaʻi iā Paala o Peoro.”

6 Ae vaai! ua sau se tasi o tane o le fanauga a Isaraelu ma aumai se fafine Mitiana e latalata i le mea ua iai ona uso, a o vāai i ai Mose atoa ma le faapotopotoga uma o le fanauga a Isaraelu, a o fetagisi i latou i le faitotoʻa o le faleʻie o le feiloaʻiga. 7 Ua vaai atu i ai Fineaso le atalii o Eleasaro, o le atalii o Arona le ositaulaga, ona tulaʻi loa lea o ia mai i le faapotopotoga ma ave le tao umī i lona lima. 8 Ua mulimuli atu o ia i le tane o Isaraelu i le faleʻie,* ua tui ma ua ati ai iā i laʻua, o le tane o Isaraelu atoa ma le fafine i ona totogasā. Ona taofia ai lea o le mala i le fanauga a Isaraelu. 9 O i latou na feoti i le mala e toʻalua sefulu fā afe.

10 Ona fetalai mai lea o Ieova iā Mose e faapea: 11 “Ua liliuese e Fineaso le atalii o Eleasaro, o le atalii o Arona le ositaulaga, loʻu ita tele i le fanauga a Isaraelu, e ala i lona lē lagolagoina o lo latou lē faamaoni iā te aʻu, o le mea lea ua ou lē faaumatia ai le fanauga a Isaraelu ona o loʻu maumauaʻi e tapuaʻi mai tau lava o aʻu. 12 O le mea lea ia e fai atu ai, ‘Ou te tuuina atu iā te ia laʻu feagaiga o le filemu. 13 Ia fai ma feagaiga o le faiva o ositaulaga mo se taimi umi mo ia, ma lana fanau pe a mavae atu o ia, talu ai na te leʻi lagolagoina le lē faamaoni i lona Atua, ma na ia faia foʻi le togisala mo le fanauga a Isaraelu.’”

14 O le igoa foʻi o le tane Isaraelu ua oti lea na fasiotia faatasi ma le fafine Mitiana, o Semeri le atalii o Salu, o se taʻitaʻi o le ʻauaiga o se tasi o tamā mai i le ituaiga o Simeona. 15 A o le igoa o le fafine Mitiana o lē na fasiotia, o Kosepi le afafine o Suro; o ia foʻi o se ulu o se ʻauaiga o se tasi o tamā mai i Mitiana.

16 Mulimuli ane, ua fetalai mai Ieova iā Mose e faapea: 17 “Ia faatigā i tagata Mitiana, ma e ao ona outou fasiotia i latou, 18 auā ua latou faatigā iā te outou i a latou gaoioiga faaʻoleʻole na latou faia iā te outou i le mataupu a Peoro, ma le mataupu iā Kosepi le afafine o se tasi o taʻitaʻi Mitiana, o lo latou tuafafine lea na fasiotia i le aso na tupu ai le mala, ona o le mataupu a Peoro.”

^ Nu. 25:8 Po o le potu o fafine i totonu o le faleʻie.

26 Ua mavae le mala, ona fetalai mai lea o Ieova iā Mose ma Eleasaro le atalii o Arona le ositaulaga e faapea: 2 “Ia faitau le aofaʻi o le faapotopotoga atoa o atalii o Isaraelu mai i le lua sefulu tausaga agaʻi i luga le matutua, e tusa ma aiga o o latou tamā, o i latou uma ua mafai ona auai i le ʻautau a Isaraelu.” 3 Ona faapea atu lea o Mose ma Eleasaro le ositaulaga iā i latou i le fanua laugatasi o le toafa o Moapi, e lata i Ioritana e faafesagaʻi ma Ieriko: 4 “Ia faitau le aofaʻi o i latou e mai i le lua sefulu tausaga agaʻi i luga le matutua, e pei ona poloaʻi mai ai o Ieova iā Mose.”

O atalii ia o Isaraelu na ō ese mai i le atunuu o Aikupito: 5 O Reupena le ulumatua a Isaraelu; O atalii o Reupena: o Hanoka, na tupuga mai ai tagata Hanoka; o Falu, na tupuga mai ai tagata Falu; 6 o Esarona, na tupuga mai ai tagata Esarona; o Karame, na tupuga mai ai tagata Karame. 7 O aiga nei o tagata Reupena ma o i latou ua lesitalaina e toʻafā sefulu tolu afe fitu selau tolu sefulu.

8 O le atalii o Falu o Eliapo. 9 O atalii o Eliapo: O Nemuelu, Tatano, ma Apiramo. O Tatano ma Apiramo o tagata ia na masani ona iai i le fono, o ē na fouvale iā Mose ma Arona i le faapotopotoga a Koru, ina ua latou fouvale iā Ieova.

10 Na faamaga le gutu o le eleele ma folo ai i latou. A o Koru na oti o ia ina ua faaumatia e le afi le faapotopotoga o tane e toʻalua selau lima sefulu. Ua fai i latou ma faailoga e lapataʻia ai. 11 Peitaʻi e leʻi feoti atalii o Koru.

12 O atalii ia o Simeona e tusa ma o latou aiga: O Nemuelu, na tupuga mai ai tagata Nemuelu; o Iaminu, na tupuga mai ai tagata Iaminu; o Iakinu, na tupuga mai ai tagata Iakinu; 13 o Sera, na tupuga mai ai tagata Sera; o Sekulo, na tupuga mai ai tagata Sekulo. 14 O aiga nei o tagata Simeona: e toʻalua sefulu lua afe lua selau.

15 O atalii ia o Kato e tusa ma o latou aiga: O Sefiono, na tupuga mai ai tagata Sefiono; o Haki, na tupuga mai ai tagata Haki; o Suni, na tupuga mai ai tagata Suni; 16 o Oseni, na tupuga mai ai tagata Oseni; o Eri, na tupuga mai ai tagata Eri; 17 o Aroti, na tupuga mai ai tagata Aroti; o Areli na tupuga mai ai tagata Areli. 18 O aiga nei o atalii o Kato, o i latou ua lesitalaina: e toʻafā sefulu afe lima selau.

19 O atalii o Iuta o Eru ma Onani. Peitaʻi na feoti Eru ma Onani i le atunuu o Kanana. 20 O atalii foʻi ia o Iuta e tusa ma o latou aiga: O Selaa, na tupuga mai ai tagata Selaa; o Faresa, na tupuga mai ai tagata Faresa; o Sera, na tupuga mai ai tagata Sera. 21 O atalii foʻi o Faresa: O Esarona, na tupuga mai ai tagata Esarona; o Hamulu, na tupuga mai ai tagata Hamulu. 22 O aiga nei o Iuta, o i latou ua lesitalaina: e toʻafitu sefulu ono afe lima selau.

23 O atalii ia o Isakara e tusa ma o latou aiga: O Tulaga, na tupuga mai ai tagata Tulaga; o Puva, na tupuga mai ai tagata Puva; 24 o Iasuvi, na tupuga mai ai tagata Iasuvi; o Semarona, na tupuga mai ai tagata Semarona. 25 O aiga nei o Isakara, o i latou ua lesitalaina: e toʻaono sefulu fā afe tolu selau.

26 O atalii ia o Sepulona e tusa ma o latou aiga: O Seretu, na tupuga mai ai tagata Seretu; o Aluna, na tupuga mai ai tagata Aluna; o Ialelu, na tupuga mai ai tagata Ialelu. 27 O aiga nei o Sepulona, o i latou ua lesitalaina: e toʻaono sefulu afe lima selau.

28 O atalii o Iosefa e tusa ma o latou aiga o Manase ma Efaraima. 29 O atalii ia o Manase: O Makiro, na tupuga mai ai tagata Makiro. O le atalii o Makiro o Kiliata. O Kiliata, na tupuga mai ai tagata Kiliata. 30 O atalii ia o Kiliata: O Ieseru, na tupuga mai ai tagata Ieseru; o Eleka, na tupuga mai ai tagata Eleka; 31 o Aserieli, na tupuga mai ai tagata Aserieli; o Sekema, na tupuga mai ai tagata Sekema; 32 o Semita, na tupuga mai ai tagata Semita; o Eferu, na tupuga mai ai tagata Eferu. 33 E leai ni atalii o Selofeata, le atalii o Eferu, ae na o ona afafine, o igoa ia o afafine o Selofeata, o Maala, o Noa, o Hakelu, o Meleka, ma Tiresa. 34 O aiga nei o Manase, ma o i latou ua lesitalaina e toʻalima sefulu lua afe fitu selau.

35 O atalii ia o Efaraima e tusa ma o latou aiga: O Sutelu, na tupuga mai ai tagata Sutelu; o Pekaru, na tupuga mai ai tagata Pekaru; o Taana, na tupuga mai ai tagata Taana. 36 O atalii ia o Sutelu: O Erana, na tupuga mai ai tagata Erana. 37 O aiga nei o atalii o Efaraima, o i latou ua lesitalaina: e toʻatolu sefulu lua afe lima selau. O atalii nei o Iosefa e tusa ma o latou aiga.

38 O atalii ia o Peniamina e tusa ma o latou aiga: O Pela, na tupuga mai ai tagata Pela; o Asepelu, na tupuga mai ai tagata Asepelu; o Airamo, na tupuga mai ai tagata Airamo; 39 o Sefuama, na tupuga mai ai tagata Sefuama; o Hupima, na tupuga mai ai tagata Hupima. 40 O atalii ia o Pela, o Aratu ma Naamanu: O Aratu, na tupuga mai ai tagata Aratu; o Naamanu, na tupuga mai ai tagata Naamanu. 41 O atalii nei o Peniamina, o i latou ua lesitalaina, e toʻafā sefulu lima afe ono selau.

42 O atalii ia o Tanu e tusa ma o latou aiga: O Suama, na tupuga mai ai tagata Suama. O aiga nei o Tanu e tusa ma o latou aiga. 43 O aiga uma o tagata Suama, o i latou ua lesitalaina e toʻaono sefulu fā afe fā selau.

44 O atalii ia o Asera e tusa ma o latou aiga: O Iemina, na tupuga mai ai tagata Iemina; o Iesivi, na tupuga mai ai tagata Iesivi; o Peria, na tupuga mai ai tagata Peria; 45 o atalii foʻi nei o Peria: O Kaveru, na tupuga mai ai tagata Kaveru; o Mekielu, na tupuga mai ai tagata Mekielu. 46 O le igoa o le afafine o Asera o Sera. 47 O aiga nei o atalii o Asera, o i latou ua lesitalaina: e toʻalima sefulu tolu afe fā selau.

48 O atalii ia o Nafatali e tusa ma o latou aiga: O Iaseelu, na tupuga mai ai tagata Iaseelu; o Kuni, na tupuga mai ai tagata Kuni; 49 o Iesaru, na tupuga mai ai tagata Iesaru; o Selimo, na tupuga mai ai tagata Selimo. 50 O aiga nei o Nafatali e tusa ma o latou aiga, o i latou ua lesitalaina e toʻafā sefulu lima afe fā selau.

51 O i latou nei o atalii o Isaraelu ua lesitalaina: e toʻaono selau ma le tasi afe, fitu selau tolu sefulu.

52 Ina ua mavae lea, ona fetalai mai lea o Ieova iā Mose e faapea: 53 “Ia vaevae iā i latou nei le fanua e fai ma tofi e tusa ma le aofaʻi o igoa o loo i le lisi. 54 Afai e toʻatele le aofaʻi o tagata, e ao ona faateleina le tofi o se tasi, ae afai e itiiti le aofaʻi o tagata, e ao ona faaitiitia le tofi o se tasi. E ao ona vaevaeina le tofi o se tasi e tusa ma ona tagata ua lesitalaina. 55 E vaevaeina le fanua e ala i le faia o le vili. E latou te maua le tofi e tusa ma le igoa o le ituaiga o o latou tamā. 56 E vaevaeina e tusa ma le vili le tofi i ē toʻatele atoa foʻi ma ē toʻaitiiti.”

57 O i latou nei ua lesitalaina o le ʻau sa Levī e tusa ma o latou aiga: O Keresona, na tupuga mai ai tagata Keresona; o Koato, na tupuga mai ai tagata Koato; o Merari, na tupuga mai ai tagata Merari. 58 O aiga nei o le ʻau sa Levī: o le aiga o tagata Lipeni; o le aiga o tagata Heperona; o le aiga o tagata Maali; o le aiga o tagata Muse; o le aiga o tagata Koru.

O le atalii o Koato o Amaramo. 59 O le igoa o le avā a Amaramo o Iokapeta, le afafine o Levi lea na fanaua e le avā a Levi i Aikupito. Ona fanaua lea e Iokapeta o Arona ma Mose ma Miriama lo laʻua tuafafine. 60 Ona fanaua lea o atalii o Arona, o Natapu o Aviu, o Eleasaro, ma Itamaro. 61 Ae na feoti Natapu ma Aviu ona na la faamū le afi ua faasāina i luma o Ieova.

62 O le aofaʻiga o i latou ua lesitalaina e toʻalua sefulu tolu afe, o tane uma mai i le tasi le masina agaʻi i luga le matutua. E leʻi lesitalaina i latou faatasi ma atalii o Isaraelu, auā e lē maua so latou tofi faatasi ma atalii o Isaraelu.

63 O i latou nei ua lesitalaina e Mose ma Eleasaro le ositaulaga ina ua lesitala atalii o Isaraelu, i le fanua laugatasi o le toafa o Moapi, e lata i Ioritana e faafesagaʻi ma Ieriko. 64 Ae ua lē toe iai lava se tasi na lesitalaina e Mose ma Arona le ositaulaga, ina ua la lesitalaina atalii o Isaraelu i le toafa o Sinai. 65 Auā na fetalai mai Ieova e faatatau iā i latou: “E latou te feoti lava i le toafa.” O lea ua lē toe iai lava se tane o i latou o ola, e na o Kalepo le atalii o Iefune ma Iosua le atalii o Nuno.

27 Ona ō mai ai lea o afafine o Selofeata le atalii o Eferu, le atalii o Kiliata, le atalii o Makiro, le atalii o Manase mai i le aiga o Manase, le atalii o Iosefa. O igoa nei o ona afafine: O Maala, o Noa, o Hakelu, o Meleka ma Tiresa. 2 Ua latou tutū i luma o Mose ma Eleasaro le ositaulaga, ma luma foʻi o taʻitaʻi ma le faapotopotoga atoa, i le faitotoʻa o le faleʻie o le feiloaʻiga, ma ua latou faapea mai: 3 “Ua oti si o matou tamā i le toafa, ae e leʻi iai o ia i le faapotopotoga, o le faapotopotoga lea a Koru, o i latou na tetee atu iā Ieova, ae ua oti ona o lana lava agasala; ae e leʻi maua ni ona atalii. 4 Aiseā ua aveesea ai le igoa o lo matou tamā mai i lona aiga ona ua leai ni ona atalii? Seʻi aumai so matou tofi faatasi ma uso o lo matou tamā.” 5 Ona tuuina atu lea e Mose o la latou mataupu i luma o Ieova.

6 Ua fetalai mai Ieova ua faapea mai iā Mose: 7 “E saʻo faamatalaga a afafine o Selofeata. E ao lava ona e avatu iā i latou le tofi faatasi ma uso o lo latou tamā, ma e ao foʻi ona e faia ni fuafuaga e tuu atu le tofi o lo latou tamā iā i latou. 8 Ia e fai atu i le fanauga a Isaraelu e faapea, ‘Afai e oti se tamāloa ae e leai sona atalii, ia outou faia ni fuafuaga e tuu atu ai le tofi i ona afafine. 9 Ae afai e leai ni ona afafine, ia outou tuu atu lona tofi i ona uso. 10 Ae afai e leai ni ona uso, ia outou tuu atu lona tofi i uso o lona tamā. 11 Ae afai e leai ni uso o lona tamā, ia outou tuu atu lona tofi i le tagata o lona aiga e sili ona latalata lana faiā iā te ia, ma e ave mo ia le tofi. Ia fai lenei mea ma tulafono e tusa ma iʻuga o faamasinoga mo le fanauga a Isaraelu, e pei ona poloaʻi mai ai Ieova iā Mose.’”

12 Ona fetalai mai lea o Ieova iā Mose: “Ia e alu aʻe i lenei mauga o Aperima, ma e vaai atu i le laueleele o le a ou avatu i le fanauga a Isaraelu. 13 A e vaai i le laueleele, ona faatasia ai lea o oe ma ou tagata e pei ona faatasia o Arona lou uso, 14 talu ai na oulua fouvale i laʻu faatonuga i le toafa o Tisina i le taimi na vevesi ai le faapotopotoga, e tusa ai ma lo oulua lē faapaiaina o aʻu i o latou luma e ala i le vai. O vai nei o Meripa i Katesa i le toafa o Tisina.”

15 Ua faapea atu Mose iā Ieova: 16 “Ia tofia se tane e Ieova, o le Atua o agaga o mea uma lava ua iai le ola, ina ia vaavaaia le faapotopotoga, 17 o lē e ulu atu i o latou luma ma toe sau i o latou luma, ma o lē e taʻitaʻia i latou i mea uma, ma o lē e latou te mulimuli i ai i mea uma ina neʻi avea le faapotopotoga a Ieova e pei o ni mamoe ua leai se leoleo mamoe.” 18 Ona fetalai mai lea o Ieova iā Mose: “Ia e ave Iosua le atalii o Nuno, o ia o se tane ua agavaa,* ma e ao ona e faaee lou lima i ona luga; 19 ia e faatū o ia i luma o Eleasaro le ositaulaga ma luma o le faapotopotoga atoa, ia e tuu atu iā te ia le pule e taʻitaʻia ai le nuu a o latou vāai mai. 20 Ia e tuuina atu iā te ia se vaega o lou mamalu, ina ia faalogo ai le faapotopotoga atoa o le fanauga a Isaraelu iā te ia. 21 E tū foʻi o ia i luma o Eleasaro le ositaulaga, e ao ona ia fesili atu mo ia e tusa ai ma le faamasinoga o le Urima i luma o Ieova. E latou te ō ona o lana faatonuga, e latou te ō mai foʻi ona o lana faatonuga, o ia atoa ma atalii uma o Isaraelu ua faatasi ma ia, ma le faapotopotoga atoa.”

22 Ona faia lea e Mose e pei ona poloaʻi mai ai o Ieova iā te ia. Ua ia ave Iosua ua faatū o ia i luma o Eleasaro le ositaulaga, ma luma foʻi o le faapotopotoga atoa 23 ma faaee ona lima i ona luga ma tuu atu le pule iā te ia, e pei ona fetalai mai ai o Ieova e ala iā Mose.

^ Nu. 27:18 I le gagana Eleni, “o se tane ua iai le agaga.”

28 Ua toe fetalai mai Ieova iā Mose e faapea: 2 “Ia e poloaʻi atu i le fanauga a Isaraelu, ma ia e faapea atu iā i latou, ‘Ia outou aumaia pea iā te aʻu o aʻu taulaga, o laʻu meaʻai, o aʻu taulaga ua faia i le afi o se mea ua faamalieina ai aʻu, i taimi ua atofaina.’

3 “Ia e fai atu iā i latou, ‘O le taulaga lenei e tou te avatu iā Ieova ua faia i le afi: e lua tamaʻi mamoe poʻa e matuā lelei lava e taʻitasi tausaga, mo aso taʻitasi e fai ma taulaga mū faifai pea. 4 E te fai taulaga i le isi tamaʻi mamoe poʻa i le taeao, a o le isi tamaʻi mamoe poʻa e te fai taulaga ai i le afiafipō,* 5 e te avatu faatasi ma ia taulaga le taulaga i meaʻai, ua faia i le tasi vaesefulu o le efa o le falaoamata lelei, ua iai le tasi vaefā o le suāuu mai i olive ua tuʻia; 6 o le taulaga mū faifai pea, lea sa faavaeina i le Mauga o Sinai o se mea manogi e faamalieina ai, o le taulaga iā Ieova ua faia i le afi, 7 faatasi ma taulaga i meainu, o le tasi vaefā o le sinu mo tamaʻi mamoe poʻa taʻitasi. Ia liligi atu i le mea paia le taulaga i meainu o ʻava malosi iā Ieova. 8 E te fai taulaga i le isi tamaʻi mamoe poʻa i le afiafipō. E te faia faatasi foʻi ma le taulaga i meaʻai e pei ona faia i le taeao, e faapea foʻi i le taulaga i meainu, o le taulaga ua faia i le afi o se mea manogi e faamalieina ai Ieova.

9 “‘Peitaʻi i le aso sapati, e lua ni tamaʻi mamoe poʻa e taʻitasi tausaga e matuā lelei lava, ma le lua vaesefulu o le efa o le falaoamata lelei ua iai sina suāuu e fai ma taulaga i meaʻai, faatasi ma le taulaga i meainu, 10 e faia ai le taulaga mū i sapati uma, faatasi ma le taulaga mū faifai pea ma taulaga i meainu.

11 “‘O le amataga foʻi o o outou masina, ia outou aumaia ni tamaʻi povi poʻa se lua, o le mamoe poʻa e tasi, ma tamaʻi mamoe poʻa e fitu e matuā lelei lava e taʻitasi tausaga, e fai ai le taulaga mū iā Ieova, 12 ma le tolu vaesefulu o le efa o le falaoamata lelei ua iai sina suāuu mo povi poʻa taʻitasi, ma le lua vaesefulu o le efa o le falaoamata lelei ua iai sina suāuu, e fai ma taulaga i meaʻai mo le mamoe poʻa e tasi, 13 ma le tasi vaesefulu o le efa o le falaoamata lelei ua iai sina suāuu, e fai ma taulaga i meaʻai mo tamaʻi mamoe poʻa taʻitasi, e fai ai le taulaga mū o se mea manogi e faamalieina ai, o se taulaga iā Ieova ua faia i le afi. 14 O taulaga i meainu e tatau ona iai le ʻafa o le sinu o le uaina mo se povi poʻa, o le tasi vaetolu o le sinu mo le mamoe poʻa, o le tasi vaefā o le sinu mo le tamaʻi mamoe poʻa. O le taulaga mū lenei i masina taʻitasi uma o masina o le tausaga. 15 E ao foʻi ona fai taulaga i le tamaʻi ʻoti e tasi, e fai ma taulaga o agasala iā Ieova e ese mai i le taulaga mū faifai pea lea e fai faatasi ma le taulaga i meainu.

16 “‘O le masina muamua, i le aso lona sefulu fā o le masina, e fai ai le paseka a Ieova. 17 E fai le tausamiga i le aso sefulu lima o lea masina. E ʻai ai falaoa e lē faafefeteina mo aso e fitu. 18 O le aso muamua e fai ai le tauaofiaga paia. Aua tou te faia ai ni galuega mamafa. 19 E ao ona outou aumaia tamaʻi povi poʻa e lua, o le mamoe poʻa e tasi ma tamaʻi mamoe poʻa e fitu e taʻitasi tausaga, ina ia fai ai ni taulaga i le afi, o le taulaga mū lea iā Ieova. E ao ona outou vaavaai ua matuā lelei lava ia manu. 20 O taulaga i meaʻai ia e avatu faatasi ma na manu, o le falaoamata lelei ua iai sina suāuu, e ao ona outou avatu le tolu vaesefulu o le efa mo le povi poʻa, ma e lua vaesefulu o le efa mo le mamoe poʻa. 21 E te avatu le tasi vaesefulu o le efa mo tamaʻi mamoe poʻa taʻitasi e fitu; 22 ma le ʻoti e tasi e fai ai le taulaga o agasala ina ia fai ma togisala mo outou. 23 E tou te fai taulaga i ia mea e ese mai i le taulaga mū o le taeao, lea e fai ma taulaga mū faifai pea. 24 O ia mea tou te fai taulaga ai i aso taʻitasi mo aso e fitu o meaʻai ia, o le taulaga ua faia i le afi, o se mea manogi e faamalieina ai Ieova. E ao foʻi ona avatu faatasi ma le taulaga mū faifai pea atoa ai ma le taulaga i meainu. 25 E ao ona outou faia se tauaofiaga paia i le aso lona fitu. Aua tou te faia ai ni galuega mamafa.

26 “‘E ao ona outou faia se tauaofiaga paia i le aso o uluaʻi fua matua, pe a outou avatu a outou taulaga i meaʻai fou iā Ieova, i la outou tausamiga o vaiaso. Aua tou te faia ai ni galuega mamafa. 27 E ao ona outou avatu ni tamaʻi povi poʻa se lua, o se mamoe poʻa e tasi, o tamaʻi mamoe poʻa e fitu e taʻitasi tausaga, e fai ai le taulaga mū, o se mea manogi lea e faamalieina ai Ieova; 28 ma o taulaga i meaʻai e avatu faatasi ma ia manu, o le tolu vaesefulu o le efa o le falaoamata lelei ua iai sina suāuu mo povi poʻa taʻitasi, ae e lua vaesefulu o le efa mo le mamoe poʻa e tasi, 29 o le tasi vaesefulu o le efa mo tamaʻi mamoe poʻa taʻitasi o tamaʻi mamoe poʻa e fitu; 30 o le ʻoti e tasi e fai ai le togisala mo outou. 31 E tou te faia ia taulaga e ese mai i taulaga mū faifai pea ma taulaga i meaʻai. E ao ona outou vaavaai ua matuā lelei lava ia manu, atoa ai ma taulaga i meainu.

^ Nu. 28:4 I le gagana Eperu, i “le va o afiafi e lua.” O lona uiga o le va o le goto o le lā ma le pō.

29 “‘E ao ona outou faia se tauaofiaga paia i le aso muamua o le masina lona fitu. Aua neʻi outou faia ai ni galuega mamafa. O le aso foʻi lenā e fai ai le iligāpū iā te outou. 2 E ao ona outou faia se taulaga mū i le tamaʻi povi poʻa e tasi, o le mamoe poʻa e tasi, o mamoe poʻa e fitu e taʻitasi tausaga e matuā lelei lava, e fai ma mea manogi e faamalieina ai Ieova; 3 o taulaga i meaʻai ia e avatu faatasi ma manu, o le falaoamata ua iai sina suāuu, o le tolu vaesefulu o le efa mo le povi poʻa, o le lua vaesefulu o le efa mo le mamoe poʻa, 4 ma le tasi vaesefulu o le efa mo tamaʻi mamoe poʻa taʻitasi e fitu; 5 ma le ʻoti e tasi e fai ai le taulaga o agasala ina ia fai ma togisala mo outou; 6 e ese mai i taulaga mū faalemasina ma le taulaga i meaʻai, o taulaga mū faifai pea ma le taulaga i meaʻai, faatasi ma taulaga i meainu, e tusa ma taualumaga masani mo ia mea, o se mea manogi e faamalieina ai, o le taulaga iā Ieova ua faia i le afi.

7 “‘E ao ona outou faia se tauaofiaga paia i le aso lona sefulu o lea masina lona fitu, ma e ao ona outou faapuapuagatia* ai iā te outou. Aua neʻi outou faia ai ni galuega. 8 E ao ona outou aumaia se tamaʻi povi poʻa e tasi, o se mamoe poʻa e tasi, o tamaʻi mamoe poʻa e fitu e taʻitasi tausaga e faia ai le taulaga mū iā Ieova, o se mea manogi e faamalieina ai. E ao ona outou vaavaai ua matuā lelei lava ia manu. 9 O taulaga i meaʻai mo ia taulaga, o le tolu vaesefulu o le efa o le falaoamata lelei ua iai sina suāuu mo le povi poʻa, o le lua vaesefulu o le efa mo le mamoe poʻa e tasi, 10 ma le tasi vaesefulu o le efa mo tamaʻi mamoe poʻa taʻitasi e fitu; 11 o le tamaʻi ʻoti e tasi e fai ai le taulaga o agasala, e ese mai i le taulaga o agasala o le togisala ma le taulaga mū faifai pea ma le taulaga i meaʻai atoa ai ma taulaga i meainu.

12 “‘E ao ona outou faia se tauaofiaga paia i le aso lona sefulu lima o le masina lona fitu. Aua neʻi outou faia ai ni galuega mamafa, ma e ao ona outou tausia se tausamiga iā Ieova i aso e fitu. 13 E ao ona outou aumaia ni tamaʻi povi poʻa e sefulu tolu, o mamoe poʻa e lua, o tamaʻi mamoe poʻa e sefulu fā e taʻitasi tausaga e faia ai le taulaga mū, o le taulaga ua faia i le afi, o se mea manogi e faamalieina ai Ieova. E ao ona matuā lelei lava ia manu. 14 O taulaga i meaʻai mo ia taulaga, o le tolu vaesefulu o le efa o le falaoamata lelei ua iai sina suāuu mo povi poʻa taʻitasi e sefulu tolu, o le lua vaesefulu o le efa mo mamoe poʻa taʻitasi e lua, 15 ma le tasi vaesefulu o le efa mo tamaʻi mamoe poʻa taʻitasi e sefulu fā; 16 ma le tamaʻi ʻoti e tasi e fai ai le taulaga o agasala, e ese mai i le taulaga mū faifai pea ma le taulaga i meaʻai atoa ai ma taulaga i meainu.

17 “‘Ia aumaia i le aso lona lua o tamaʻi povi poʻa e sefulu lua, o mamoe poʻa e lua, o tamaʻi mamoe poʻa e sefulu fā e taʻitasi tausaga e matuā lelei lava; 18 atoa ma taulaga i meaʻai ma taulaga i meainu mo povi poʻa, o mamoe poʻa ma tamaʻi mamoe poʻa e tusa ma le aofaʻi o ia manu, e tusa foʻi ma taualumaga masani; 19 ma le tamaʻi ʻoti e tasi e fai ai le taulaga o agasala, e ese mai i le taulaga mū faifai pea ma le taulaga i meaʻai atoa ai ma taulaga i meainu.

20 “‘Ae i le aso lona tolu o povi poʻa e sefulu tasi, o mamoe poʻa e lua, o tamaʻi mamoe poʻa e sefulu fā e taʻitasi tausaga e matuā lelei lava; 21 atoa ma taulaga i meaʻai ma taulaga i meainu mo povi poʻa, o mamoe poʻa ma tamaʻi mamoe poʻa e tusa ma le aofaʻi o ia manu, e tusa foʻi ma taualumaga masani; 22 ma le tamaʻi ʻoti e tasi e fai ai le taulaga o agasala, e ese mai i le taulaga mū faifai pea ma le taulaga i meaʻai atoa ai ma taulaga i meainu.

23 “‘Ae i le aso lona fā o povi poʻa e sefulu, o mamoe poʻa e lua, o tamaʻi mamoe poʻa e sefulu fā e taʻitasi tausaga e matuā lelei lava; 24 atoa ma taulaga i meaʻai ma taulaga i meainu mo povi poʻa, o mamoe poʻa ma tamaʻi mamoe poʻa e tusa ma le aofaʻi o ia manu, e tusa foʻi ma taualumaga masani; 25 ma le tamaʻi ʻoti e tasi e fai ai le taulaga o agasala, e ese mai i le taulaga mū faifai pea ma le taulaga i meaʻai atoa ai ma taulaga i meainu.

26 “‘Ae i le aso lona lima o povi poʻa e iva, o mamoe poʻa e lua, o tamaʻi mamoe poʻa e sefulu fā e taʻitasi tausaga e matuā lelei lava; 27 atoa ma taulaga i meaʻai ma taulaga i meainu mo povi poʻa, o mamoe poʻa ma tamaʻi mamoe poʻa e tusa ma le aofaʻi o ia manu, e tusa foʻi ma taualumaga masani; 28 ma le tamaʻi ʻoti e tasi e fai ai le taulaga o agasala, e ese mai i le taulaga mū faifai pea ma le taulaga i meaʻai atoa ai ma taulaga i meainu.

29 “‘Ae i le aso lona ono o povi poʻa e valu, o mamoe poʻa e lua, o tamaʻi mamoe poʻa e sefulu fā e taʻitasi tausaga e matuā lelei lava; 30 atoa ma taulaga i meaʻai ma taulaga i meainu mo povi poʻa, o mamoe poʻa ma tamaʻi mamoe poʻa e tusa ma le aofaʻi o ia manu, e tusa foʻi ma taualumaga masani; 31 ma le tamaʻi ʻoti e tasi e fai ai le taulaga o agasala, e ese mai i le taulaga mū faifai pea ma le taulaga i meaʻai atoa ai ma taulaga i meainu.

32 “‘Ae i le aso lona fitu o povi poʻa e fitu, o mamoe poʻa e lua, o tamaʻi mamoe poʻa e sefulu fā e taʻitasi tausaga e matuā lelei lava; 33 atoa ma taulaga i meaʻai ma taulaga i meainu mo povi poʻa, o mamoe poʻa ma tamaʻi mamoe poʻa e tusa ma le aofaʻi o ia manu, e tusa foʻi ma taualumaga masani; 34 ma le tamaʻi ʻoti e tasi e fai ai le taulaga o agasala, e ese mai i le taulaga mū faifai pea ma le taulaga i meaʻai atoa ai ma taulaga i meainu.

35 “‘E ao ona outou faia se fonotaga paia i le aso lona valu. Aua neʻi o outou faia ai ni galuega mamafa. 36 E ao ona outou aumaia se povi poʻa e tasi, o se mamoe poʻa e tasi, o tamaʻi mamoe poʻa e fitu e taʻitasi tausaga e matuā lelei lava, e fai ai le taulaga mū, o le taulaga ua faia i le afi, o se mea manogi e faamalieina ai Ieova; 37 atoa ma taulaga i meaʻai ma taulaga i meainu mo le povi poʻa, o le mamoe poʻa ma tamaʻi mamoe poʻa e tusa ma le aofaʻi o ia manu, e tusa foʻi ma taualumaga masani; 38 ma le tamaʻi ʻoti e tasi e fai ai le taulaga o agasala, e ese mai i le taulaga mū faifai pea ma le taulaga i meaʻai atoa ai ma taulaga i meainu.

39 “‘O mea ia tou te fai taulaga ai iā Ieova i aso o outou tausamiga, e ese mai i a outou taulaga o tautoga ma a outou taulaga tauofo e fai ma a outou taulaga mū, o a outou taulaga i meaʻai, o a outou taulaga i meainu, ma a outou taulaga faifaatasi.’” 40 Ona taʻu atu lea e Mose i le fanauga a Isaraelu o mea uma na poloaʻi mai ai Ieova iā Mose.

^ Nu. 29:7 E ono faasino atu i le anapogi ma isi faasāsāaga faapea.

30 Ua fai atu Mose i ulu o ituaiga o le fanauga a Isaraelu e faapea: “O fetalaiga nei ua poloaʻi mai ai Ieova: 2 Afai e faia e se tamāloa se tautoga iā Ieova pe e tautō i se tautoga e faafitia ai se mea ma ua noanoatia ai o ia, e lē tatau ona ia solia ana upu. E ao ona ia faia e tusa ma upu uma ua sau mai i lona gutu.

3 “Afai e tautō se fafine iā Ieova po ua noanoatia o ia i se tautoga e faafitia se mea a o teine muli o ia i le aiga o lona tamā, 4 ma a faalogo lona tamā i lana tautoga po o lana tautoga lea ua noanoatia ai o ia e faafitia ai se mea, ae e leai se tala a lona tamā e fai atu iā te ia, e ao ona tumau ana tautoga uma, atoa ma ana tautoga uma ua noanoatia ai o ia e faafitia ai se mea, e tumau pea lea. 5 Peitaʻi, afai e vavao e lona tamā o ia i le aso ua faalogo ai, o le a lē tumau ana tautoga uma po o ana tautoga ua noanoatia ai o ia e faafitia ai se mea, ae e faamagaloina o ia e Ieova, ona ua vavao o ia e lona tamā.

6 “Ae afai e iai lava sana tane, ma o loo noanoatia o ia i sana tautoga po o se folafolaga na ia faia e aunoa ma le mafaufau i ai lea ua noanoatia ai o ia, 7 ma e faalogo i ai lana tane ma ua leai se tala e fai atu iā te ia i le aso ua faalogo ai i lana tautoga, e tumau ana tautoga, e tumau foʻi ana tautoga ua noanoatia ai o ia e faafitia ai se mea. 8 Afai e vavao o ia e lana tane i le aso ua faalogo ai, ma ua ia faalēaogāina lana tautoga ua fai, po o le folafolaga ua ia faia e aunoa ma le mafaufau i ai lea ua noanoatia ai o ia, e faamagaloina o ia e Ieova.

9 “A o le tautoga a le fafine ua oti lana tane po o le fafine ua teteʻa ma lana tane, e tumau ona noanoatia o ia e tusa ma mea uma ua ia tautō i ai.

10 “Ae afai ua tautō o ia a o loo i le fale o lana tane po ua tautō i se tautoga ua noanoatia ai o ia e faafitia ai se mea, 11 ua faalogo i ai lana tane ma ua leai se tala e fai atu iā te ia, ua lē vavao lana tane iā te ia; e tumau ana tautoga uma, po o ana tautoga ua noanoatia ai o ia e faafitia ai se mea. 12 Afai e matuā faalēaogāina e lana tane ana tautoga i le aso ua faalogo ai i se faamatalaga ua ia faia e fai ma ana tautoga, po o sana tautoga e faafitia ai se mea, e lē tumau ia. Ua faalēaogāina e lana tane ana tautoga ma e faamagaloina o ia e Ieova. 13 O se taʻutinoga po o se tautoga e faafitia se mea ina ia faapuapuagatia o ia lava, e ao i lana tane ona faatumauina pe faalēaogāina ia tautoga. 14 Ae afai e leai lava se tala a le tane e fai iā te ia i lea aso ma lea aso, ua ia faatumauina ana tautoga uma po ana tautoga ua noanoatia ai o ia e faafitia ai se mea. Ua ia faatumauina ana tautoga auā e leai lava se tala a le tane ua fai atu iā te ia i le aso ua faalogo ai o ia. 15 Afai ua uma ona faalogo le tane i ia mea, ae mulimuli ane ua matuā faalēaogāina ia tautoga, e nofosala o ia i le sala a lana avā.

16 “O tuutuuga ia ua poloaʻi mai ai Ieova iā Mose i le tane ma lana avā, i le tamā foʻi ma lona afafine a o teine muli o ia i le fale o lona tamā.”

Numera  31 : 1 - 54

31 Ona fetalai mai lea o Ieova iā Mose e faapea: 2 “Ia faaoo atu le tauimasui i tagata Mitiana ona o le fanauga a Isaraelu. Mulimuli ane e faatasia atu oe i ou tagata.”

3 Ua fai atu Mose i le nuu e faapea: “Ia sauni ni tamāloloa mai iā te outou mo le ʻautau, ina ia latou faasagatau iā Mitiana, ma faaoo le tauimasui a Ieova iā Mitiana. 4 Ia e saunia le toʻaafe mai i ituaiga taʻitasi o ituaiga uma o Isaraelu ina ia ō atu e tau.” 5 Ona saunia lea o le toʻaafe mai i ituaiga taʻitasi mai i le faitau afe o Isaraelu, e toʻasefulu lua afe ua nofosauni e ō atu e tau.

6 Ona aauina atu ai lea o i latou e Mose e toʻaafe mai i ituaiga taʻitasi e ō i le taua, o i latou atoa ma Fineaso le atalii o Eleasaro le ositaulaga, ua i lona lima foʻi o mea paia ma pū mo iligāpū o le taua. 7 Ua latou tau ma Mitiana, e pei ona poloaʻi mai ai Ieova iā Mose, ma ua latou fasiotia o tane uma lava. 8 Ua latou fasiotia tupu o Mitiana faatasi ma i latou uma ua fasiotia, o Evi, o Rekima, o Suro, o Huro ma Repa, o tupu ia e toʻalima o Mitiana; ma ua latou fasiotia foʻi i le pelu o Palaamo le atalii o Peoro. 9 Ae ua ave faapagota e atalii o Isaraelu o fafine Mitiana ma a latou fanau; ua latou faoa foʻi a latou manu lalata uma, ma lafumanu uma, ma o latou tamaoaiga uma. 10 Ua latou susunuina i le afi o latou aai uma na latou nonofo ai, ma o latou faleʻie na siʻomia i pā. 11 Ua latou ave le vete uma ma mea uma na faoa, o tagata atoa foʻi ma manu lalata. 12 Ona latou aumaia lea o pagota, o le vete ma mea na faoa iā Mose ma Eleasaro le ositaulaga, ma le faapotopotoga atoa o le fanauga a Isaraelu, i le togālauapi i le fanua laugatasi o Moapi, e lata ane i Ioritana e faafesagaʻi ma Ieriko.

13 Ona ō atu lea o Mose ma Eleasaro le ositaulaga, ma taʻitaʻi uma o le faapotopotoga, e feiloaʻi ma i latou i tua o le togālauapi. 14 Ua matuā ita Mose i tamāloloa ua tofia o le ʻautau, o taʻitaʻi o le taʻitoʻaafe, o taʻitaʻi o le taʻitoʻaselau o ē na ō mai i le taua. 15 Ona fai atu lea o Mose iā i latou: “Po ua outou faasaoina fafine uma? 16 Vaai outou! O i latou ia na faapogaia ai le lē faamaoni o atalii o Isaraelu iā Ieova, ona o le tala a Palaamo, e tusa ai ma le mataupu iā Peoro, ma na oo mai ai le mala i le faapotopotoga a Ieova. 17 Ia fasiotia loa tama tama uma mai i tamaiti, ma fasiotia fafine uma na feusuaʻi ma se tamāloa. 18 Ia faasao teine muli uma mai i fafine ia e leʻi momoe ma ni tamāloloa. 19 A o outou, ia outou nonofo i tua o le togālauapi mo aso e fitu. O i latou uma o ē na fasiotia se tasi, ma i latou uma o ē na paʻi i se isi ua fasiotia, e ao ona outou faamamā iā te outou i le aso lona tolu, ma i le aso lona fitu, o outou ma a outou pagota. 20 Ia outou faamamāina ofu uma, ma mea uma e faia i le paʻu, ma mea uma e faia i le fulufulu ʻoti, ma mea uma e faia mai i laau.”

21 Ua fai atu foʻi Eleasaro le ositaulaga, i tamāloloa o le ʻautau o ē na ō atu i le taua: “O le aiāiga lenei o le tulafono na poloaʻi mai ai Ieova iā Mose, 22 ‘A o le auro ma le siliva, o le ʻapamemea, o uʻamea, o ʻapa ma pulu,* 23 o mea uma e lē mū i le afi, e ao ona outou tuu i le afi, ina ia faamamā ai. E ao foʻi ona faamamāina i le vai. O mea uma e mū i le afi, e ao ona outou tuu i le vai. 24 E ao ona outou tatā o outou ofu i le aso lona fitu ma ia mamā ai, ona mafai ai lea ona outou ō mai i le mea o iai faleʻie.’”

25 Ona fetalai mai lea o Ieova iā Mose: 26 “Ia faitau le aofaʻi o mea na maua, o tagata na ave faapagota, atoa foʻi ma manu lalata na ave, o oe ma Eleasaro le ositaulaga, ma ulu o aiga o le faapotopotoga. 27 Ia e vaeluaina mea na maua iā i latou o ē na auai ma na ō atu i le taua ma le faapotopotoga atoa. 28 Ina ia fai ma lafoga mo Ieova, e ao ona e aumai mai i tane o le taua o ē na ō atu i le taua, le tagata e toʻatasi mai i tagata e toʻalima selau, ma le manu e tasi mai i povi e lima selau ma asini ma mamoe. 29 E ao ona latou aumaia ai mai i la latou ʻafa, ma e ao ona latou avatu iā Eleasaro le ositaulaga, e fai ma foaʻi iā Ieova. 30 E ao ona e aumaia mai i le ʻafa o le fanauga a Isaraelu le tagata e toʻatasi mai i tagata e toʻalima sefulu, ma le manu e tasi mai i povi e lima sefulu, o asini ma mamoe, ma manu lalata eseese, ma e ao ona e avatu ai i tagata o le ʻau sa Levī, o ē o loo tausia le matafaioi e tusa ma le faleʻie paia o Ieova.”

31 Ua faia e Mose ma Eleasaro le ositaulaga, e pei ona poloaʻi mai ai Ieova iā Mose. 32 O mea na maua, ma mea na totoe o mea na faoa e tagata i le taua, e ono selau fitu sefulu lima afe mamoe, 33 e fitu sefulu lua afe povi, 34 ma asini e ono sefulu tasi afe. 35 O le aofaʻi o tagata o fafine ia e leʻi momoe ma ni tamāloloa, e toʻatolu sefulu lua afe i latou. 36 O le ʻafa lea ua fai mo i latou na ō atu i le taua, e tusa ma le tolu selau tolu sefulu fitu afe lima selau o mamoe. 37 O le lafoga mo Ieova mai i mamoe, e ono selau fitu sefulu lima. 38 E tolu sefulu ono afe le aofaʻi o povi, ma o le lafoga mo Ieova mai i ia manu e fitu sefulu lua. 39 E tolu sefulu afe lima selau asini, ma o le lafoga mo Ieova mai i ia manu e ono sefulu tasi. 40 E sefulu ono afe le aofaʻi o tagata, ma o le lafoga mo Ieova mai i ia tagata e toʻatolu sefulu lua tagata. 41 Ona avatu lea e Mose o le lafoga e fai ma foaʻi mo Ieova iā Eleasaro le ositaulaga, e pei ona poloaʻi mai ai o Ieova iā Mose.

42 O mea nei e tusa ma le ʻafa o le fanauga a Isaraelu, lea na vaevaeina e Mose mai i mea a tagata na ō i le taua: 43 O le ʻafa lenei o le faapotopotoga, o mamoe e tolu selau tolu sefulu fitu afe lima selau, 44 o povi e tolu sefulu ono afe, 45 o asini e tolu sefulu afe lima selau, 46 ma tagata e toʻasefulu ono afe. 47 Ona avatu lea e Mose mai i le ʻafa o le fanauga a Isaraelu, le tagata e toʻatasi mai i tagata e toʻalima sefulu, ma le manu e tasi mai i le lima sefulu o manu lalata, ma ua avatu ai i le ʻau sa Levī, o ē o loo tausia le matafaioi e tusa ma le faleʻie paia o Ieova, e pei ona poloaʻi mai ai o Ieova iā Mose.

48 Ua faalatalata atu tane ua tofia e taʻitaʻia vaega* o le ʻautau, o lona uiga o taʻitaʻi o le taʻitoʻaafe ma taʻitaʻi o le taʻitoʻaselau, 49 ma ua fai mai iā Mose: “Ua faitauina e au auauna le aofaʻi o tamāloloa o le taua na i la matou vaavaaiga ma ua leai se isi o i matou na fasiotia. 50 Seʻi o matou taʻitasi ma avatu mea ua maua e le tagata lava ia e fai ma foaʻi iā Ieova, o teuga o auro, o tauvae filifili, o taulima, o mama, o tautaliga, ma teuga a fafine, ina ia fai ai le togisala mo i matou i luma o Ieova.”

51 Ona talia lea e Mose ma Eleasaro le ositaulaga, o auro uma mai iā i latou ma teuga uma. 52 O le tau o auro uma o ia foaʻi ua latou foaʻi ai iā Ieova, e sefulu ono afe fitu selau lima sefulu sekeli, o mea ia mai i taʻitaʻi o le taʻitoʻaafe ma taʻitaʻi o le taʻitoʻaselau. 53 Ua taʻitasi ma ave e tamāloloa o le ʻautau o mea ua faoa mo ia lava. 54 Ona talia lea e Mose ma Eleasaro le ositaulaga, o auro mai i taʻitaʻi o le taʻitoʻaafe ma taʻitaʻi o le taʻitoʻaselau, ma avatu na mea i totonu o le faleʻie o le feiloaʻiga, e fai ma faamanatuga o le fanauga a Isaraelu i luma o Ieova.

^ Nu. 31:22 O le metala (ituaiga o uʻamea) e vaivai toe faaʻefuʻefu lanu moana, e liusuavaigofie pe a faavevela i se afi.


^ Nu. 31:48 I le gagana Eperu, “o vaega e taʻitoʻaafe.”

32 Ua matuā tele lava lafumanu a atalii o Reupena ma atalii o Kato. Ua latou vaavaai atu foʻi i le laueleele o Iasaru ma le laueleele o Kiliata, faauta! o se laufanua lelei mo lafumanu. 2 Ona ō mai lea o atalii o Kato ma atalii o Reupena ma faapea mai iā Mose ma Eleasaro le ositaulaga ma taʻitaʻi o le faapotopotoga: 3 “O Atarota, o Tipona, o Iasaru, o Nimara, o Hesepona, o Eleale, o Sepema, o Nepo ma Peona, 4 o le laufanua lea na faatoʻilaloina e Ieova i luma o le faapotopotoga o Isaraelu, o le laufanua e lelei mo lafumanu, ma o loo iai lafumanu a au auauna.” 5 Ua latou faapea atili mai: “Afai e te lotomalie iā i matou, ia tuu mai lenei laufanua i au auauna e fai mo i matou. Aua neʻi tuua i matou e sopoʻia Ioritana.”

6 Ona faapea atu lea o Mose i atalii o Kato ma atalii o Reupena: “Pe e ō ea o outou uso i le taua a o nonofo pea outou i inei? 7 Aiseā foʻi tou te faalotovaivai ai i le fanauga a Isaraelu mai i le ō atu i le laueleele lea o le a avatu e Ieova iā i latou? 8 O le mea lenā na faia e o outou tamā ina ua ou aauina atu i latou mai i Katesapanea e mataʻi le laueleele. 9 Ina ua latou ō aʻe i le vanu o Esekolo ma vāai atu ai i le laueleele, ona latou faalotovaivai ai lea o le fanauga a Isaraelu, ina ia aua neʻi ō atu i le laueleele lea o le a avatu e Ieova iā i latou. 10 Ona matuā toʻasā ai lea o Ieova i lenā aso ma tautō mai e faapea, 11 ‘O le a lē vāai tane na ō mai mai i Aikupito e lua sefulu tausaga agaʻi i luga le matutua, i le laueleele lea na ou tautō atu ai iā Aperaamo, Isaako, ma Iakopo, auā ua latou lē matuā mulimuli mai iā te aʻu, 12 seʻi vaganā ai Kalepo le atalii o Iefune le tagata Kinasa ma Iosua le atalii o Nuno, auā ua la matuā mulimuli iā Ieova.’ 13 Ona matuā toʻasā ai lea o Ieova iā Isaraelu ma ia tuu ai i latou e feofeoaʻi solo i le toafa mo le fā sefulu tausaga, seʻia feoti le tupulaga atoa na faia mea leaga i le silafaga a Ieova. 14 A o lenei o outou o ni tagata agasala, ua outou faia le mea na faia e o outou tamā ma atili toʻasā tele ai Ieova iā Isaraelu. 15 Afai tou te liliuese mai i le mulimuli iā te ia, e mautinoa e na te faaumiumi ona toe tuu i latou e nonofo i le toafa, ma e tou te faapogaia mea leaga e oo i lenei nuu.”

16 Mulimuli ane, ua latou ō atu iā te ia ma faapea mai: “Ia tuu mai i matou seʻi fausia i inei ni pā maa mo lafumanu ma ni aai mo a matou fanau. 17 A o i matou, e matou te sauni mo le taua e ō muamua i luma o le fanauga a Isaraelu seʻia matou avatu i latou i lo latou laueleele, ae e nonofo a matou fanau i aai malupuipuia mai i tagata o le atunuu. 18 E matou te lē toe foʻi i o matou aiga seʻiloga ua maua e le fanauga a Isaraelu o latou fanua, e taʻitasi ma lona lava tofi. 19 Auā e lē maua so matou tofi faatasi ma i latou mai i le isi itu o Ioritana ma tala atu, ae e maua lo matou tofi i lenei itu o Ioritana i le itu e oso aʻe ai le lā.”

20 Ona fai atu lea o Mose iā latou: “Afai tou te faia lenei mea, afai tou te sauni mo le taua i luma o Ieova, 21 ma sopoʻia Ioritana e i latou uma ua sauni i le taua mai iā te outou i luma o Ieova, seʻia tulia e ia ona fili mai i ona luma, 22 ma ua faatoʻilaloina le atunuu i luma o Ieova, a mavae ona outou toe foʻi lea, ona saʻoloto lea o outou mai i le nofosala iā Ieova ma Isaraelu; e fai mo outou tofi lenei laueleele i luma o Ieova. 23 Afai tou te lē faia faapea, o le a outou agasala iā Ieova. Afai o lea ia outou iloa e tuliloaina lava outou e a outou agasala. 24 Ia outou fausia mo outou ma a outou fanau ni aai, ma ni pā maa mo a outou lafumanu, ma ia outou faatino mea uma ua outou fai mai ai.”

25 Ona faapea mai ai lea o atalii o Kato ma atalii o Reupena iā Mose: “O le a faia e au auauna mea uma ua poloaʻi mai ai lo matou alii. 26 E nonofo i le aai o Kiliata a matou fanau, o a matou avā, o a matou lafumanu ma a matou manu lalata uma, 27 ae o le a sopoʻia le isi itu e au auauna o ē ua sauni mo le ʻautau, i luma o Ieova e tau ai le taua, e pei ona fai mai ai lo matou alii.”

28 Ua taʻu atu e Mose le poloaʻiga e faatatau iā i latou iā Eleasaro le ositaulaga, ma Iosua le atalii o Nuno, ma i ulu o aiga mai i ituaiga o le fanauga a Isaraelu. 29 Ua fai atu Mose iā i latou: “Afai e sopoʻia e atalii o Kato ma atalii o Reupena Ioritana faatasi ma outou, o i latou uma ua sauni mo le taua, i luma o Ieova, ma e faatoʻilaloina le atunuu i o outou luma, e ao ona outou avatu e fai mo latou le laueleele o Kiliata. 30 E ao ona latou sopoʻia faatasi ma outou a o sauni mo le taua, afai e leai e ao ona latou nonofo faatasi ma outou i le laueleele o Kanana.”

31 Ona tali mai ai lea o atalii o Kato ma atalii o Reupena: “O mea ua fetalai mai ai Ieova i au auauna, o mea ia matou te faia. 32 E matou te sopoʻia a o sauni mo le taua i luma o Ieova i le laueleele o Kanana, ma o le a iai o matou fanua i lenei itu o Ioritana e fai ma o matou tofi.” 33 Ona avatu lea e Mose iā i latou, o atalii ia o Kato ma atalii o Reupena ma le ʻafa o le ituaiga o Manase o le atalii o Iosefa, o le malo o Sekono le tupu o tagata Amorī ma le malo o Oko le tupu o Vasana, o le laueleele ma aai o ia vaipanoa ma aai o le laueleele ua soo ai lea mea.

34 Ua fausia e atalii o Kato o Tipona, o Atarota, o Aroeru, 35 o Atirota-sofano, o Iasaru, o Iakepea, 36 o Petenimara ma Petearana o aai malupuipuia ma pā maa mo lafumanu. 37 Ua fausia e atalii o Reupena o Hesepona, o Eleale, o Kiriataima, 38 o Nepo, o Paalameona, ua suia igoa, ma Sepena; ona latou faaigoa lea o ia aai i isi igoa o aai ia na latou fausia.

39 Ona ō atu ai lea i Kiliata o atalii o Makiro le atalii o Manase, ma ua latou faatoʻilaloina Kiliata ma tuliese tagata Amorī sa iai i lea atunuu. 40 Ona foaʻi atu lea e Mose o Kiliata* iā Makiro le atalii o Manase ma ua ia nofo ai i inā. 41 Ua alu atu Iairo le atalii o Manase ma faatoʻilaloina o latou nuu ma ua ia faaigoa foʻi i ai o Havota-iairo. 42 Ua alu atu Nopa ma faatoʻilaloina Kinata ma ona tamaʻi aai; ua ia faaigoa foʻi i ai i lona lava igoa o Nopa.

^ Nu. 32:40 O se vaega o le vaipanoa o Kiliata.

33 O faigāmalaga ia a le fanauga a Isaraelu, o ē na ō ese mai i le atunuu o Aikupito ua faamaopoopoina e pei o se ʻautau, i le taʻitaʻiga a Mose ma Arona. 2 Ona o le faatonuga a Ieova, na faamauina ai e Mose nofoaga na ō ese mai ai a latou faigāmalaga; ma o a latou faigāmalaga nei mai i le tasi nofoaga i le isi nofoaga: 3 Na latou ō ese mai i Ramese i le masina muamua, i le aso lona sefulu lima o lea masina muamua. O le aso na sosoo ma le paseka, na ō atu ai ma le lototetele* le fanauga a Isaraelu mai i luma o tagata Aikupito uma. 4 O le taimi foʻi lea, na tatanu ai e tagata Aikupito i latou uma na faaumatia e Ieova, o ulumatua uma ia; ma na faaoo foʻi e Ieova faasalaga i o latou atua.

5 Ona ō ese lea o le fanauga a Isaraelu mai i Ramese ma ō atu ma nonofo i faleʻie i Sukota. 6 Na latou ō ese mai i Sukota ma ō atu ma nonofo i faleʻie i Etama o loo i le faatausiʻusiʻuga o le toafa. 7 Na latou ō ese mai i Etama ma toe foʻi i Peairota, lea e faafesagaʻi ma Paalasefona; ona latou nonofo ai lea i faleʻie i luma o Mekatala. 8 Mulimuli ane, ona latou ō ese lea mai i Peairota ma sopoʻia le sami agaʻi i le toafa, ma malaga pea mo aso e tolu i le toafa o Etama ma latou nonofo ai i faleʻie i Mara.

9 Na latou ō ese mai i Mara ma taunuu atu i Ailima. Ua iai i Ailima o vaipuna e sefulu lua ma laau o le pama e fitu sefulu. Na latou nonofo ai lea i inā i faleʻie. 10 Na latou ō ese mai i Ailima ma ō atu ma nonofo i faleʻie i tala ane o le Sami Ulaula. 11 Mulimuli ane, ona latou ō ese lea mai i le Sami Ulaula ma ō atu ma nonofo i faleʻie i le toafa o Sina. 12 Na latou ō ese mai i le toafa o Sina ma ō atu ma nonofo i faleʻie i Tapeka. 13 Mulimuli ane, na latou ō ese mai i Tapeka ma ō atu ma nonofo i faleʻie i Alusa. 14 Na latou ō ese mai i Alusa ma ō atu ma nonofo i faleʻie i Refiti. Sa leai se vai i inā e feinu ai tagata. 15 Mulimuli ane, ona latou ō ese lea mai i Refiti ma ō atu ma nonofo i faleʻie i le toafa o Sinai.

16 Na latou ō ese mai i le toafa o Sinai ma ō atu ma nonofo i faleʻie i Kiperota-atava. 17 Mulimuli ane, ona latou ō ese lea mai i Kiperota-atava ma ō atu ma nonofo i faleʻie i Haserota. 18 Na latou ō ese mai i Haserota ma ō atu ma nonofo i faleʻie i Ritima. 19 Na latou ō ese mai i Ritima ma ō atu ma nonofo i faleʻie i Rimoni-paresa. 20 Na latou ō ese mai i Rimoni-paresa ma ō atu ma nonofo i faleʻie i Lipena. 21 Mulimuli ane, ona latou ō ese lea mai i Lipena ma ō atu ma nonofo i faleʻie i Risa. 22 Na latou ō ese mai i Risa ma ō atu ma nonofo i faleʻie i Kailata. 23 Na latou ō ese mai i Kailata ma ō atu ma nonofo i faleʻie i le Mauga o Sapera.

24 Mulimuli ane, ona latou ō ese lea mai i le Mauga o Sapera ma ō atu ma nonofo i faleʻie i Harata. 25 Na latou ō ese mai i Harata ma ō atu ma nonofo i faleʻie i Makelota. 26 Na latou ō ese mai i Makelota ma ō atu ma nonofo i faleʻie i Taata. 27 Mulimuli ane, ona latou ō ese lea mai i Taata ma ō atu ma nonofo i faleʻie i Tara. 28 Na latou ō ese mai i Tara ma ō atu ma nonofo i faleʻie i Meteka. 29 Mulimuli ane, ona latou ō ese lea mai i Meteka ma ō atu ma nonofo i faleʻie i Hasamoni. 30 Na latou ō ese mai i Hasamoni ma ō atu ma nonofo i faleʻie i Moserota. 31 Na latou ō ese mai i Mosera ma ō atu ma nonofo i faleʻie i Peneakana. 32 Na latou ō ese mai i Peneakana ma ō atu ma nonofo i faleʻie i Horokikata. 33 Na latou ō ese mai i Horokikata ma ō atu ma nonofo i faleʻie i Iatepata. 34 Na latou ō ese mai i Iatepata ma ō atu ma nonofo i faleʻie i Aperona. 35 Na latou ō ese mai i Aperona ma ō atu ma nonofo i faleʻie i Esiokape. 36 Na latou ō ese mai i Esiokape ma ō atu ma nonofo i faleʻie i le toafa o Tisina, o Katesa lea.

37 Mulimuli ane, ona latou ō ese lea mai i Katesa ma ō atu ma nonofo i faleʻie i le Mauga o Horo, e tuaoi ma le atunuu o Etoma. 38 Na alu aʻe Arona le ositaulaga i le Mauga o Horo ona o le faatonuga a Ieova, ma na maliu ai o ia i inā i le tausaga lona fā sefulu talu ona ō ese mai le fanauga a Isaraelu mai i le atunuu o Aikupito, i le masina lona lima, i le aso muamua o lea masina. 39 E selau lua sefulu tolu tausaga o Arona ina ua maliu o ia i le Mauga o Horo.

40 Na logotala le tagata Kanana, o le tupu o Arata a o nofo o ia i Nekepi i le atunuu o Kanana, e faatatau i le ō mai o le fanauga a Isaraelu.

41 Mulimuli ane, ona latou ō ese lea mai i le Mauga o Horo ma ō atu ma nonofo i faleʻie i Salemoni. 42 Na latou ō ese mai i Salemoni ma ō atu ma nonofo i faleʻie i Pinono. 43 Na latou ō ese mai i Pinono ma ō atu ma nonofo i faleʻie i Opoto. 44 Na latou ō ese ma i Opoto ma ō atu ma nonofo i faleʻie i Ieaperima* i le tuaoi o Moapi. 45 Na latou ō ese mai i Iimā ma ō atu ma nonofo i faleʻie i Tipona-kato. 46 Mulimuli ane, ona latou ō ese lea mai i Tipona-kato ma ō atu ma nonofo i faleʻie i Alemoni-tipelata. 47 Na latou ō ese mai i Alemoni-tipelata ma ō atu ma nonofo i faleʻie i atumauga o Aperima i luma o Nepo. 48 Mulimuli ane, ona latou ō ese lea mai i atumauga o Aperima ma ō atu ma nonofo i faleʻie i fanua laugatasi o le toafa o Moapi, e lata ane i Ioritana e faafesagaʻi ma Ieriko. 49 Na latou nonofo pea i faleʻie e lata ane i Ioritana mai i Petesemota e oo i Apelasetima, i fanua laugatasi o le toafa o Moapi.

50 Ona fetalai mai lea o Ieova iā Mose i fanua laugatasi o le toafa o Moapi e lata ane i Ioritana e faafesagaʻi ma Ieriko e faapea: 51 “Ia e fai atu i le fanauga a Isaraelu ma e faapea atu iā i latou, ‘O le a outou sopoʻia Ioritana ma agaʻi atu i le laueleele o Kanana. 52 Ia outou tutuliesea tagata uma o le laueleele mai i o outou luma, ma nutipalaina a latou faatagata maa, ia nutipalaina a latou tupua uʻamea, ia nutipalaina foʻi ma a latou mea maualuluga paia. 53 Ia faia mo outou le laueleele ma nonofo ai, auā o le a ou avatu iā te outou lenei fanua e fai mo outou. 54 E ao ona outou vaevaeina le laueleele iā te outou lava, e fai ma fanua e tusa ma o outou aiga e ala i le faia o le vili. O le aiga e toʻatele e ao ona outou faateleina lo latou tofi, ma o le aiga e toʻalaiti, e ao ona outou faaitiitia lo latou tofi. O le mea ua faasaga i ai le vili mo ia, o le fanua lenā e fai mo ia. E tusa ma ituaiga o lo outou tamā, e ao ona outou saunia ni fanua mo outou.

55 “‘Peitaʻi, afai tou te lē tutuliesea tagata o le atunuu mai i o outou luma, ona fai lea o ē ua outou faatotoeina ma mea matuitui i o outou mata ma mea talatala i o outou itu, ma latou te faasoesa iā te outou i le laueleele o le a outou nonofo ai. 56 O le mea lea, e iʻu ai ina ou faia iā te outou le mea ua ou manatu e faia iā i latou.’”

^ Nu. 33:3 I le gagana Eperu, “ua siilima.”


^ Nu. 33:44 I le gagana Eperu, “Iimā” (toega) o Aperima. I le fuai e 45 ua taʻua o Iimā.

34 Ua toe fetalai mai Ieova iā Mose e faapea: 2 “Ia e poloaʻi atu i le fanauga a Isaraelu, ma e ao ona e faapea atu iā i latou, ‘O le a outou ō atu i le laueleele o Kanana. O le laueleele lava lenei e maua e outou e fai ma o outou tofi, o le laueleele o Kanana e tusa ma ona tuaoi.

3 “‘O lo outou itu i saute e mai i le toafa o Tisina e i tafatafa ane o Etoma, ma o lo outou tuaoi i saute, o le itu lea i sasaʻe, e amata mai i le pito i lalo o le Sami Oona. 4 O le tuaoi lenei e sau mai i saute o le mafa o Akarava e oo atu i Tisina, ona agaʻi lea i saute i Katesapanea. Ona piʻo ane lea agaʻi i Hasaratara ma oo atu i Asemoni. 5 Ona toe piʻo ane lea i Asemoni agaʻi i le vanu o Aikupito ma oo atu lava i le Sami.*

6 “‘A o lo outou tuaoi i le itu i sisifo, o le gataifale lea o le Sami Tele. O lo outou tuaoi lea i le itu i sisifo.

7 “‘O lo outou tuaoi i le itu i mātū: E tou te fuatia mai i le Sami Tele e oo atu i le Mauga o Horo,* o le tuaoi lea mo outou. 8 E tou te fuatia le tuaoi mai i le Mauga o Horo e oo atu i le pito o le laufanua o Amato, ma e gata mai le tuaoi i Setata. 9 E agaʻi atu le tuaoi i Seferona, ma e gata mai i Hasarenana. O lo outou tuaoi lea i le itu i mātū.

10 “‘E ao ona outou fuatia mo outou e fai ma o outou tuaoi i le itu i sasaʻe mai i Hasarenana e oo atu i Sefana. 11 E alu ifo le tuaoi mai i Sefana e oo atu i Ripelu i le itu i sasaʻe o Aino, ma e alu ifo lava le tuaoi i le malifa i le itu i sasaʻe o le vai o Kinereta.* 12 E ao ona alu ifo le tuaoi i Ioritana, ma e gata mai i le Sami Oona. O lo outou fanua lea e tusa ma ona tuaoi uma ua siʻomia ai.’”

13 Ona poloaʻi atu lea o Mose i le fanauga a Isaraelu e faapea: “O le laueleele lenei e tou te vaevaeina iā te outou e fai ma o outou fanua e tusa ma le vili, e pei ona poloaʻi mai ai Ieova ina ia avatu i ituaiga e iva ma le ʻafa. 14 Auā ua maua e le ituaiga o le fanauga a Reupena e tusa ma le ituaiga o o latou tamā, ma le ituaiga o le fanauga a Kato, e tusa ma le ituaiga o o latou tamā o latou tofi, ma ua maua foʻi e le ʻafa o le ituaiga o Manase o latou tofi. 15 Ua maua e ituaiga e lua ma le ʻafa o latou tofi mai i le laueleele i lenei itu o le Ioritana, e faafesagaʻi ma Ieriko i le itu i sasaʻe i le mea e oso aʻe ai le lā.”

16 Ua toe fetalai mai Ieova iā Mose e faapea: 17 “O igoa ia o tane o ē o le a vaevaeina le laueleele mo outou e fai ma o outou fanua, o Eleasaro le ositaulaga ma Iosua le atalii o Nuno. 18 E tou te aumaia se taʻitaʻi mai i ituaiga taʻitasi, e fesoasoani iā te outou i le vaevaeina o le laueleele. 19 O igoa nei o tane: O Kalepo le atalii o Iefune mai i le ituaiga o Iuta; 20 o Semueli le atalii o Ameuta mai i le ituaiga o Simeona; 21 o Elitata le atalii o Kiselona mai i le ituaiga o Peniamina; 22 o Puki le atalii o Iakeli o se taʻitaʻi mai i le ituaiga o Tanu; 23 o Hanieli le atalii o Efota, o se taʻitaʻi mai i le ituaiga o Manase, e mai i atalii o Iosefa; 24 o Kimueli le atalii o Sefatana, o se taʻitaʻi mai i le ituaiga o le fanauga a Efaraima; 25 o Elisafano le atalii o Parenaka, o se taʻitaʻi mai i le ituaiga o le fanauga a Sepulona; 26 o Paletieli le atalii o Asani, o se taʻitaʻi mai i le ituaiga o le fanauga a Isakara; 27 o Aiuta le atalii o Selomi, o se taʻitaʻi mai i le ituaiga o le fanauga a Asera; 28 o Petaeli le atalii o Ameuta, o se taʻitaʻi mai i le ituaiga o le fanauga a Nafatali.” 29 O i latou ia ua poloaʻi mai i ai Ieova e vaevaeina laueleele o Kanana mo le fanauga a Isaraelu.

^ Nu. 34:5 O lona uiga, o le Sami Tele po o le Metitirani.


^ Nu. 34:7 E lē o mautinoa lelei le mea e iai lenei mauga atonu o se tumutumu o atumauga o Lepanona.


^ Nu. 34:11 O le igoa muamua o le Sami o Kalilaia.

35 Ua fetalai mai Ieova iā Mose i le fanua laugatasi o le toafa o Moapi, i tala ane o Ioritana, e faafesagaʻi ma Ieriko e faapea: 2 “Ia poloaʻi atu i le fanauga a Isaraelu e ao ona latou avatu i le ʻau sa Levī, ni aai mai i o latou tofi ina ia latou nonofo ai, ma e ao foʻi ona latou avatu i le ʻau sa Levī o fanua ia ua siʻomia ai aai, ina ia aai ai lafumanu. 3 E fai ia aai ma mea e nonofo ai i latou, a o o latou fanua e aai ai lafumanu e fai ma a latou manu lalata, o a latou manu uma ma a latou fale manu ma isi mea. 4 O fanua ia e siʻomia ai aai, e tou te avatu i le ʻau sa Levī, e amata mai i le pā e oo i le mea e gata mai ai le afe kupita. 5 Ia outou fuatia fafo o le aai i le itu i sasaʻe e lua afe kupita, ma le itu i saute e lua afe kupita, ma le itu i sisifo e lua afe kupita, ma le itu i mātū e lua afe kupita, a ua i le ogatotonu le aai. E fai lea ma laufanua e aai ai lafumanu o le aai.

6 “O aai nei tou te avatu i le ʻau sa Levī: e ono aai o sulufaʻiga e tou te avatu ina ia sola atu i ai le tagata fasioti tagata paʻivalea, atoa ma isi aai e fā sefulu lua tou te avatu iā i latou. 7 E fā sefulu valu aai uma e tou te avatu i tagata o le ʻau sa Levī atoa ai ma fanua e aai ai lafumanu. 8 O aai tou te avatu e mai i tofi o le fanauga a Isaraelu. O ē ua tele o latou aai tou te aumaia ai aai e tele a o ē ua itiiti o latou aai e itiiti foʻi aai tou te aumaia ai. E avatu e ituaiga taʻitasi e tusa ma lo latou tofi lea o le a fai mo i latou, nisi o o latou aai mo le ʻau sa Levī.”

9 Ua fetalai mai pea Ieova iā Mose e faapea: 10 “Ia e fai atu i le fanauga a Isaraelu, ma e ao ona e faapea atu iā i latou, ‘O le a outou sopoʻia Ioritana e agaʻi atu i le laueleele o Kanana. 11 E ao ona outou filifilia aai e talafeagai mo outou. E fai mo outou aai o sulufaʻiga, ma e sola atu i ai le fasioti tagata, o lē na fasioti tagata paʻivalea.* 12 E fai foʻi ia aai ma sulufaʻiga iā te outou mai i le tagata e tauimasui* i le toto, ina neʻi oti le fasioti tagata paʻivalea ae e leʻi tū mo le faamasinoga i luma o le faapotopotoga. 13 O aai ia tou te avatu, e ono aai o sulufaʻiga e tou te faaaogāina mo outou. 14 E tolu aai e tou te tuuina atu i lenei itu o Ioritana, e tolu foʻi aai e tou te tuuina atu i le laueleele o Kanana. E fai ia aai ma aai o sulufaʻiga. 15 E fai na aai e ono ma aai o sulufaʻiga mo le fanauga a Isaraelu, mo tagata ese ma ē e aumau ma i latou, ina ia sola atu i ai le fasioti tagata paʻivalea.

16 “‘Afai e tāina e se tagata se isi i se mea ua faia i le uʻamea ma oti ai, o le fasioti tagata o ia. Ia matuā fasiotia lava le fasioti tagata. 17 Ae afai na te tuʻi o ia i se maa lea e ono oti ai ma e oti ai lava, o le fasioti tagata o ia. Ia matuā fasiotia lava le fasioti tagata. 18 Afai e na te tāina o ia i se laau lea e ono oti ai ma oti ai, o le fasioti tagata o ia. Ia matuā fasiotia lava le fasioti tagata.

19 “‘O lē na te tauimasui i le toto, o ia lea na te fasiotia le fasioti tagata. Afai na te maua atu lea tagata, e na te fasiotia o ia. 20 Afai foʻi e tulei e se tasi i se isi ona o lona ita, pe lamalama iā te ia ma togi atu i ai se mea iā te ia, ina ia oti ai o ia; 21 pe na te faaoo lona lima iā te ia ona o lona ita ma oti ai, e ao ona fasiotia lava lea tagata. O ia o le fasioti tagata. O lē na te tauimasui atu i le toto e na te fasiotia le fasioti tagata pe a maua atu o ia.

22 “‘Ae afai e teʻi ua ia tulei iā te ia e aunoa ma le ita pe togi atu se mea iā te ia e aunoa ma le lamalama i ai, 23 pe na te togi atu se maa ae e lē iloa o ia, lea e ono oti ai o ia, pe faapaʻū i ona luga se maa ma oti ai ae e lē ita iā te ia ma e lē fia faia foʻi se mea leaga iā te ia, 24 e ao i le faapotopotoga ona faamasino i lea tagata na faia le mea leaga ma lē na te tauimasui i le toto e tusa ma ia tulafono. 25 E tatau i le faapotopotoga ona laveaʻi le fasioti tagata paʻivalea mai i lima o lē e tauimasui i le toto, ma e ao i le faapotopotoga ona toe faafoʻi o ia i lona aai o sulufaʻiga, lea ua sola i ai ma ia nofo ai i inā seʻia oti le ositaulaga sili, o lē na faauuina i le suāuu paia.

26 “‘Ae afai e alu atu lava le fasioti tagata paʻivalea i fafo o le tuaoi o lona aai o sulufaʻiga lea ua ia sola atu i ai, 27 ma ua maua ai o ia e lē e tauimasui i le toto i fafo o le tuaoi o lona aai o sulufaʻiga, ma fasiotia le fasioti tagata paʻivalea e lē e tauimasui i le toto, e lē nofosala lē e tauimasui i le toto o lea tagata. 28 Auā e ao ona nofo o ia i lona aai o sulufaʻiga seʻia oti le ositaulaga sili, ma a mavae le oti o le ositaulaga sili e mafai ona toe foʻi le fasioti tagata paʻivalea i lona lava fanua. 29 E fai nei mea ma aiāiga mo faamasinoga mo outou ma o outou tupulaga uma i mea tou te nonofo ai.

30 “‘O se tasi e fasiotia se tagata e tatau ona fasiotia o ia ona o le faamatalaga a molimau, ma e lē lava le faamatalaga a le molimau e toʻatasi e oti ai o ia. 31 E lē tatau ona outou talia se togiola mo le ola o se fasioti tagata o lē ua tatau i ai le oti, e ao lava ona fasiotia lea tagata. 32 E lē tatau foʻi ona outou talia se togiola mo se tasi ua sola i lona aai o sulufaʻiga, ina ia toe foʻi mai i lona fanua ae e leʻi oti le ositaulaga sili.

33 “‘Aua foʻi tou te faaleagaina le laueleele tou te nonofo ai; auā ua faaleagaina le laueleele i le toto, e lē mafai ona togiolaina le laueleele ona o le toto ua faamaligiina i ai seʻi vaganā ai le toto o lē ua faamaligiina le toto. 34 Aua tou te faaleagaina le laueleele tou te nonofo ai, lea ou te iai; auā o aʻu o Ieova ou te nofo faatasi ma le fanauga a Isaraelu.’”

^ Nu. 35:11 Po o “le fasioti tagata e leʻi fuafuaina.”


^ Nu. 35:12 O se tasi e aiga vavalalata i lē ua fasiotia.

36 Ona faalatalata mai ai lea o ulu o aiga o atalii o Kiliata, o le atalii o Makiro, o le atalii o Manase, o aiga o atalii o Iosefa, ma fai mai i luma o Mose, ma taʻitaʻi, o ulu o aiga o le fanauga a Isaraelu, 2 ua faapea mai: “Ua poloaʻi mai Ieova iā te oe lo matou alii, ina ia tuu atu i le fanauga a Isaraelu e ala i le vili le laueleele e fai ma o latou tofi; ma ua poloaʻia foʻi lo matou alii e Ieova, ina ia tuu atu le tofi o Selofeata lo matou uso, i ona afafine. 3 Afai e faaipoipo atu tagata mai i isi ituaiga o le fanauga a Isaraelu i nei tamaʻitaʻi, o le a aveesea le tofi o ia tamaʻitaʻi mai i le tofi o lo matou tamā, ae faaopoopo atu i le tofi o le ituaiga o tane ia ua latou faaipoipo atu i ai, ona aveese lea o ia fanua mai i lo matou tofi. 4 A faapea e oo i le Iupelī a le fanauga a Isaraelu, ona faaopoopo atu lea o le tofi o ia tamaʻitaʻi i le tofi o le ituaiga o tane ia ua latou faaipoipo atu i ai; ona aveese lea o o latou tofi mai i le tofi o le ituaiga o o matou tamā.”

5 Ona fai atu lea o Mose i le fanauga a Isaraelu e tusa ma le faatonuga a Ieova e faapea: “E saʻo le mea o loo fai mai ai i latou mai i le ituaiga o atalii o Iosefa. 6 O le poloaʻiga lenei a Ieova ua ia fetalai mai ai e tusa ma afafine o Selofeata, e faapea, ‘Ia faaipoipo i latou i ē ua latou loto i ai. Ae e tau lava o le aiga o le ituaiga o lo latou tamā e ao ona latou faaipoipo i ai. 7 E lē feaveaʻia le tofi o le fanauga a Isaraelu mai i le tasi ituaiga i le isi ituaiga, auā e ao i atalii o Isaraelu ona taʻitasi ma tausi i le tofi o le ituaiga o ona augātamā. 8 Ai se fafine foʻi ua maua se tofi mai i ituaiga o atalii o Isaraelu, e ao iā te ia ona faaipoipo atu i se tasi o le aiga o le ituaiga o lona tamā, ina ia maua ai e atalii taʻitasi o Isaraelu le tofi o le ituaiga o ona augātamā. 9 E lē feaveaʻia tofi mai i le tasi ituaiga i le isi ituaiga, auā e ao i ituaiga taʻitasi o atalii o Isaraelu ona tausia lona lava tofi.’”

10 E pei ona poloaʻi mai o Ieova iā Mose, e faapea foʻi ona faia e afafine o Selofeata. 11 Ona faaipoipo lea o Maala, o Tiresa, o Hakelu, o Meleka, ma Noa, o afafine ia o Selofeata i atalii o uso o o latou tamā. 12 Ua latou faaipoipo atu i nisi o le aiga o atalii o Manase le atalii o Iosefa, ina ia tumau ai pea lo latou tofi i le ituaiga o le aiga o lo latou tamā.

13 O poloaʻiga lava ia ma iʻuga o faamasinoga na poloaʻi mai ai Ieova e ala iā Mose, i le fanauga a Isaraelu i le fanua laugatasi o le toafa o Moapi, i tala ane o Ioritana e faafesagaʻi ma Ieriko.

Teuteronome


1 Ua fai atu Mose iā Isaraelu uma i le vaipanoa o Ioritana i le fanua laugatasi o le toafa, i luma o Sufe i le va o Parana ma Topelu ma Lapana ma Haserota ma Tisaapa, 2 e sefulu tasi aso e malaga ai mai i Horepa e ui atu i le Mauga o Seira agaʻi i Katesapanea. 3 Ua oo i le tausaga e fā sefulu, i le masina e sefulu tasi, i le aso muamua o lea masina, ona faapea atu ai lea o Mose i le fanauga a Isaraelu e tusa ma mea uma na poloaʻi mai ai Ieova iā te ia mo i latou, 4 ina ua mavae foʻi lona faatoʻilaloina o Sekono le tupu o tagata Amorī, o lē sa nofo i Hesepona, ma Oko le tupu o Vasana, o lē sa nofo i Aserota, i Eterei. 5 I le vaipanoa o Ioritana i le atunuu o Moapi, ua amata ona faamatala atu e Mose lenei tulafono e faapea:

6 “Na fetalai mai Ieova lo tatou Atua iā i tatou i Horepa e faapea, ‘Ua lava aso na outou nonofo ai i lenei vaega maugā. 7 Ia sauni ma ō atu loa i vaega maugā ua iai tagata Amorī ma o latou tuaoi uma i Arapa,* o le vaega maugā ma Sefila* ma le laufanua o Nekepi ma le talafatai, o le laueleele o tagata Kanana, ma Lepanona e oo atu i le vaitafe tele, o le vaitafe lea o Eufirate. 8 Vaai, ua ou tuuina atu le laueleele i o outou luma. Inā ō atu ia ma fai mo outou le laueleele lea na tautō ai Ieova i o outou tamā, o Aperaamo, o Isaako, ma Iakopo e tuuina atu iā i latou ma a latou fanau pe a mavae atu i latou.’

9 “Ona ou faapea atu lea iā te outou i lenā taimi, ‘Ou te lē lavatia ona ou taʻitaʻiina na o aʻu o outou. 10 Ua matuā faatoʻateleina outou e Ieova lo outou Atua, ma i le asō ua toʻatele outou e pei o fetu o le lagi. 11 Tau ina ia faaafe ona faatoʻateleina outou e Ieova le Atua o o outou augātamā, ma ia faamanuia outou e pei ona ia folafola mai iā te outou. 12 Pe faapefea ona ou lavātia ona tauaveina na o aʻu o outou auā e mamafa tele ma matuā faigatā lenei avega, atoa ma a outou faitioga? 13 Ia e aumaia ni tane atamamai, e faautauta ma agavaa mai i o outou ituaiga, ina ia ou tofia i latou e fai ma pule iā te outou.’ 14 Ona outou tali mai ai lea iā te aʻu e faapea: ‘E manaia le mea ua e fai mai ai iā i matou.’ 15 Ona ou aveina lea o taʻitaʻi o o outou ituaiga, o tane atamamai ma agavaa, ma tofia i latou e fai ma pule iā te outou, o pule o le taʻitoʻaafe, o pule o le taʻitoʻaselau, o pule o le taʻitoʻalima sefulu, o pule o le taʻitoʻasefulu ma alii o o outou ituaiga.

16 “Na ou poloaʻi atu i o outou faamasino i lenā taimi e faapea, ‘Pe a outou faalogo i se mataupu i o outou uso, ia outou faamasino ma le amiotonu i le va o se tamāloa ma lona uso po o le tagata ese o loo iā te ia. 17 Aua tou te faaʻauʻau i a outou faamasinoga. E ao ona outou faalogo i lē e faatauvaa e pei ona outou faalogo i lē e aloaʻia. Aua tou te fefefe i tagata auā o le Atua e ona le faaiʻuga; o se mataupu e faigatā tele mo outou, ia outou tuu mai iā te aʻu ou te faalogo atu i ai.’ 18 Na ou poloaʻi atu foʻi iā te outou i lenā taimi i mea uma e ao ona outou faia.

19 “Ona tatou malaga ese lea mai i Horepa ma malaga atu i lenā toafa uma e telē ma matuā mataʻutia, lea na outou vāai i ai i le ala e ui ane i vaega maugā ua iai le ʻau Amorī, e pei ona fetalai mai ai Ieova lo tatou Atua iā i tatou; ma mulimuli ane taunuu ai i Katesapanea. 20 Ona ou fai atu lea iā te outou, ‘Ua outou taunuu i le vaega maugā ua iai le ʻau Amorī, lea ua tuuina mai e Ieova lo tatou Atua iā i tatou. 21 Vaai, ua tuuina mai e Ieova lou Atua le laueleele iā te oe. Ia e alu aʻe ma fai mo oe e pei ona fetalai mai ai Ieova le Atua o ou augātamā iā te oe. Aua le fefe, aua foʻi le mataʻu.’

22 “Peitaʻi, na faalatalata mai outou uma iā te aʻu ma faapea mai, ‘Seʻi o tatou aauina atu ni tamāloloa e muamua atu i o tatou luma, ina ia latou vaavaai i le laueleele mo i tatou ma taʻu mai se faamatalaga e faatatau i le ala e ao ona tatou ō aʻe ai, ma aai o le a tatou ō atu i ai.’ 23 Ua lelei lea mea i loʻu manatu, o lea na ou aauina atu ai tane e toʻasefulu lua mai iā te outou, e taʻitasi mai i le ituaiga. 24 Ona sauni lea o i latou ma ō aʻe i le vaega maugā, na oo atu i le vanu o Esekolo ma mataʻi faalilolilo le laueleele. 25 Na latou aumaia ni fua o le laueleele i o latou lima ma tuuina mai iā i tatou, ma ua latou ō mai ma le faamatalaga e faapea, ‘E lelei le laueleele ua tuuina mai e Ieova lo tatou Atua iā i tatou.’ 26 Ae na outou lē mananaʻo e ō aʻe ai, ma na outou fouvale i le faatonuga a Ieova lo outou Atua. 27 Na outou muimui pea i o outou faleʻie, ma faapea ane, ‘Na aumaia i tatou e Ieova mai i Aikupito auā na ia ʻinoʻino iā i tatou, ina ia tuuina atu ai i tatou e faaumatia e lima o le ʻau Amorī. 28 O fea a tatou ō i ai? Ua faavaivaia o tatou loto e o tatou uso, i le faapea mai: “Na matou vāai i inā i ni tagata e sili atu ona malolosi ma uumi nai lo o i tatou, o aai tetele malupuipuia e oo i le lagi, atoa ma atalii o Anakima.”’

29 “Ona ou fai atu lea iā te outou, ‘Aua tou te matataʻu pe fefefe ona o i latou. 30 E muamua Ieova o lo outou Atua iā te outou. O le a tau o ia mo outou e tusa ma mea uma na ia faia mo outou i Aikupito a o outou vāai i ai, 31 atoa foʻi ma le toafa lea na e vaai i ai i le tausiga o oe e Ieova lou Atua e pei ona tausia e se tamā o lona atalii, i mea uma na outou savavali ai seʻia outou oo mai i lenei mea.’ 32 Peitaʻi e ui i ia upu ae e tou te leʻi faatuatua iā Ieova lo outou Atua, 33 o lē na muamua atu iā te outou i le ala e mataʻi faalilolilo se mea e faatutū ai o outou faleʻie, e ala i le afi i le pō ina ia outou iloa ai po o lē fea ala e ao ona outou savavali ai, a o le ao foʻi ina o ao.

34 “Na faafofoga Ieova i a outou faamatalaga uma. Ona toʻatamaʻi ai lea o ia ma tautō mai e faapea, 35 ‘E lē vaai se tasi o nei tagata o lenei tupulaga leaga i le laueleele lelei lea na ou tautō ai e avatu i o outou tamā, 36 seʻi vaganā ai Kalepo le atalii o Iefune. O le a ia vaai i ai, ma o le a ou tuuina atu iā te ia ma ona atalii le laueleele na ia savali ai, auā na matuā mulimuli o ia iā Ieova. 37 (Na oo foʻi iā te aʻu le toʻatamaʻi o Ieova ona o outou ma na ia fetalai mai, ‘O oe foʻi e te lē alu i ai. 38 O Iosua le atalii o Nuno o lē o loo tū i ou luma, o ia lea o le a alu i inā.’ Ua Ia faamalosia o ia auā e na te taʻitaʻia Isaraelu ina ia ō atu i inā ma nonofo ai.) 39 Ae o a outou fanau iti o ē na outou faapea mai: “O le a ave i latou e fai ma pagota!” atoa ma o outou atalii o ē ua lē iloa le lelei ma le leaga i nei aso, o i latou ia e ō atu i le laueleele, ma ou te avatu iā i latou ma fai mo i latou. 40 A o outou ia suia o outou ala ma ō atu i le toafa e agaʻi i le auala i le Sami Ulaula.’

41 “Ona outou tali mai lea ma faapea mai iā te aʻu, ‘Ua matou agasala iā Ieova. O le a matou ō aʻe e tau e tusa ma mea uma na poloaʻi mai ai Ieova lo matou Atua iā i matou!’ Na taʻitasi foʻi outou ma fusi i ana auupega o le taua, ma manatu e faigofie le ō aʻe i le mauga. 42 Ae ua fetalai mai Ieova iā te aʻu, ‘Ia fai atu iā i latou: “Aua tou te ō aʻe ma siitaua, auā ou te lē o faatasi ma outou; neʻi faatoʻilaloina outou e o outou fili.”’ 43 Ona ou fai atu ai lea iā te outou ae tou te leʻi faalogo lava ma outou fouvale ma lē usitaʻi i le faatonuga a Ieova, ma na outou osovale ma taumafai e ō aʻe i le mauga. 44 Ona ō mai lea o le ʻau Amorī o ē na nonofo i le la mauga e faafetaui outou ma tuliloa iā te outou, e pei ona faia e pi, ma faatoʻilaloina outou i Seira e oo lava i Horema. 45 Mulimuli ane, ona outou toe foʻi lea ma fetagisi i luma o Ieova, ae e leʻi faafofoga mai Ieova iā te outou, e leʻi liliu mai ona fofoga iā te outou. 46 Ona outou nonofo ai lea i Katesa i aso e tele, e pei o aso e tele na outou nonofo ai i inā.

^ Teu. 1:7 Po o “laufanua laugatasi o le toafa.”


^ Teu. 1:7 Po o le “itu i saute,” o lona uiga o le itu i saute o le Nuu Folafolaina.


Teuteronome  2 : 1 - 37

2 “Ona tatou liliu lea ma malaga atu i le toafa, i le ala e tau atu i le Sami Ulaula, e pei ona fetalai mai ai o Ieova iā te aʻu; ma na tele aso na tatou savalia ai le mea o loo iai le mauga o Seira. 2 Ona fetalai mai lea o Ieova iā te aʻu e faapea, 3 ‘Ua lava aso ua outou savavali ai i le mea ua iai lenei mauga. Ia sui i mātū le mea tou te agaʻi atu i ai. 4 Ia faatonuina le nuu e faapea: “E tou te ui ane i le tuaoi o o outou uso, o atalii ia o Esau o loo nonofo i Seira; o le a fefefe i latou iā te outou, ma e ao ona outou faaeteete. 5 Aua tou te tau ma i latou, auā ou te lē tuuina atu iā te outou sina vaega o lo latou fanua, e leai lava sina mea e tusa ma se alofivae; auā na ou avatu le Mauga o Seira iā Esau e fai ma ona tofi. 6 Ia outou aai i meaʻai ua outou faatau mai iā i latou i tupe; ia outou feinu foʻi i vai ua outou faatau mai iā i latou i tupe. 7 Auā ua faamanuia Ieova lou Atua iā te oe i mea uma ua e faia i ou lima. Ua ia silafia lelei lau savaliga i lenei toafa telē. Na iā te oe Ieova lou Atua i tausaga e fā sefulu. E leai se mea na e mativa ai.”’ 8 Na tatou ui ane i o tatou uso, o atalii o Esau, o loo nonofo i Seira, ma na tatou lē ui atu i le ala lea e tau i Arapa, o Elata ma Esiokape.

“Ona tatou liliu lea ma ō atu i le ala e tau atu i le toafa o Moapi. 9 Na fetalai mai Ieova iā te aʻu, ‘Aua e te faaita i tagata Moapi pe tau ma i latou, auā ou te lē avatua iā te oe se vaega o lona fanua e fai mo oe, auā na ou tuuina atu Aro i atalii o Lota e fai ma o latou tofi. 10 (Na nonofo muamua ai tagata Emema, o se nuu malosi ma le toʻatele, ma uumi e pei o tagata Anakima. 11 Ua taʻua foʻi tagata Rafaimi ua pei o tagata Anakima, ma sa masani ona taʻua e tagata Moapi i latou o tagata Emema. 12 Na nonofo muamua tagata Hori i Seira, ona faatoʻilaloina lea ma faaumatia i latou mai i o latou luma e atalii o Esau, ae nonofo ai i le mea sa iai i latou, o le a faia faapea foʻi e Isaraelu i le laueleele ua fai ma ona tofi, lea o le a foaʻi mai e Ieova iā i latou.) 13 O lenei, ia tulaʻi ma ia outou sopoʻia le vanu o Sareta.’ O lea na tatou sopoʻia ai le vanu o Sareta. 14 O aso uma na tatou savavali ai mai i Katesapanea seʻia o tatou sopoʻia atu le vanu o Sareta, e tolu sefulu valu tausaga, seʻia oo ina feoti le tupulaga uma o tane mai i le nuu e mafai ona tau, e pei ona tautō mai ai Ieova iā i latou. 15 Na oo le aao o Ieova iā i latou ma faaatuatuvaleina ai i latou seʻia oo ina feoti uma i latou ma lē toe iai i le nuu.

16 “Na oo ina feoti uma tane e mafai ona tau mai i le nuu, 17 ona toe fetalai mai lea o Ieova iā te aʻu e faapea, 18 ‘O le asō, e te ui ane ai i le vaipanoa o Moapi, o Aro lea, 19 ma e te faalatalata atu foʻi i luma o atalii o Amoni. Aua e te faaita iā i latou pe tau ma i latou, auā ou te lē avatua iā te oe se vaega o le fanua o atalii o Amoni e fai ma ou tofi, auā na ou tuuina atu i atalii o Lota e fai ma o latou tofi. 20 Na taʻua foʻi o le laueleele o tagata Rafaimi. (Na nonofo muamua ai tagata Rafaimi, ma na faaigoa foʻi i latou e tagata Amoni o tagata Samasuma. 21 O i latou o se nuu malosi ma le toʻatele, ma uumi e pei o tagata Anakima; na faaumatia e Ieova i latou mai i o latou luma, ina ia faatoʻilaloina i latou ma nonofo ai i le mea sa latou iai; 22 e pei ona sa ia faia i atalii o Esau na nonofo i Seira, ina ua ia faaumatia tagata Hori mai i o latou luma, ina ia faatoʻilaloina i latou ma nonofo ai i le mea sa latou iai seʻia oo mai i le asō. 23 A o tagata Gavi o ē na nonofo i nuu e oo i Kasa, na faaumatia i latou e tagata Kafatori o ē na ō mai mai i Kafatori, ina ia latou nonofo i le mea sa latou iai.)

24 “‘Inā tutū ia outou, ia ō atu ma sopoʻia le ālia o Arinona. Vaai! ua ou tuuina atu i ou lima Sekono, o le tupu o Hesepona, o le tagata Amorī. Ia amata loa ona fai mo oe lona fanua, ma siitaua atu iā te ia. 25 O le aso nei ou te faaoo atu ai le atuatuvale ma le fefe ona o oe i nuu uma i lalo o le lagi, o ē o le a faalogo i le tala e uiga iā te oe; o le a matuā atugalu i latou ma tigā e pei o le tigā o le fafine a fanau ona o oe.’

26 “Ona ou aauina atu lea o avefeʻau mai i le toafa o Katemoti, iā Sekono le tupu o Hesepona ma ni upu o le filemu, e faapea, 27 ‘Seʻi oʻu ui atu i lou laueleele. E na o le auala tele ou te savali ai. Ou te lē liliu i le itu taumatau po o le itu tauagavale. 28 Ou te ʻai i meaʻai ua e faatau mai iā te aʻu i tupe; ou te inu foʻi i vai ua e faatau mai iā te aʻu i tupe. Na ona ui atu lava o oʻu vae, 29 e pei ona sa faia iā te aʻu e atalii o Esau o loo nonofo i Seira, ma tagata Moapi o loo nonofo i Aro, seʻia oo ina ou sopoʻia atu Ioritana ma oo atu i le laueleele o le a tuuina mai e Ieova lo matou Atua iā i matou.’ 30 Ae e leʻi faatagaina aʻu e Sekono le tupu o Hesepona e ui ane i ai, auā na tuu pea o ia e Ieova lou Atua e faamaaaina lona loto ma loto malō ai, ina ia tuuina atu o ia i ou lima e pei ona iai i le asō.

31 “Ona fetalai mai lea o Ieova iā te aʻu, ‘Vaai! o lea ua amata ona ou tuuina atu Sekono ma lona laueleele iā te oe. Ia amata nei ona e ave lona fanua mo oe.’ 32 Na ō mai Sekono, o ia ma ona tagata e faafetaui iā i tatou i le taua i Iaesa, 33 ona tuuina mai lea o ia e Ieova lo tatou Atua, ma na tatou faatoʻilaloina o ia ma ona atalii ma lona nuu atoa. 34 I lenā taimi, na tatou faoa ona aai uma ma faaumatia aai uma, o tane, o fafine atoa ma fanau. E leai se tasi na tatou faatotoeina. 35 E na o manu lalata na tatou ave e fai mo tatou, atoa ma vete i o latou aai na tatou faoa. 36 E amata mai i Aroeru, e lata i le pito o le vanu o Arinona, o le aai foʻi lea i totonu o le vanu, e oo lava i Kiliata, e leai lava se aai ua sili le malosi i lo o tatou. Na tuuina mai e Ieova lo tatou Atua ia aai uma iā i tatou. 37 Ae e tou te leʻi ō atu i le laueleele o atalii o Amoni, o le pito atoa o le ālia o Iapoka, po o aai o vaega maugā, po o so o se mea na poloaʻi mai ai Ieova lo tatou Atua e aua neʻi ō i ai.

Teuteronome  3 : 1 - 29

3 “Ona tatou liliu lea ma ō aʻe i le ala e tau atu i Vasana. O le mea lea na sau ai Oko le tupu o Vasana, o ia ma ona tagata uma ina ia faafetaui i tatou e tau ai le taua i Eterei. 2 Ua fetalai mai Ieova iā te aʻu: ‘Aua e te fefe iā te ia, auā ou te tuuina atu o ia i lou lima atoa ma ona tagata uma ma ona laueleele; e te faia iā te ia le mea e pei ona e faia iā Sekono le tupu o tagata Amorī, o lē sa nofo i Hesepona.’ 3 Ona tuuina mai foʻi lea e Ieova lo tatou Atua i o tatou lima o Oko le tupu o Vasana ma ona tagata uma, ma na tatou fasiotia i latou seʻia oo ina lē toe iai se isi na totoe iā te ia. 4 Na tatou ō atu ma faoa ona aai uma i lenā taimi. E leai so latou aai na tatou lē faoa, e ono sefulu aai, o le vaipanoa atoa o Arakopo, le malo o Oko i Vasana. 5 Ua malupuipuia ia aai uma i pā maualuluga, o faitotoʻa ma pou faalava i ia faitotoʻa, atoa ma nuu e tele i tua. 6 Peitaʻi na tatou matuā faaumatia ia mea uma e pei ona tatou faia iā Sekono le tupu o Hesepona, na matuā faaumatia aai uma, atoa ma tane, o fafine ma fanau. 7 Na tatou ave foʻi mo i tatou lava o manu lalata uma ma mea na faoa mai i ia aai.

8 “Ona tatou avea lea i lenā taimi o le laueleele mai i lima o tupu e toʻalua o tagata Amorī o ē na nonofo i le vaipanoa o Ioritana, mai i le vanu o Arinona seʻia oo atu i le Mauga o Heremoni; 9 (na masani ona taʻua e tagata Saitonu Heremoni o Siriona, ae na taʻua e tagata Amorī o Senira,) 10 o aai uma lava i le fanua maualuga laugatasi ma Kiliata uma atoa ma Vasana e oo atu i Saleka ma Eterei; o aai ia o le malo o Oko i Vasana. 11 O Oko le tupu o Vasana o le tagata mulimuli lea o tagata Rafaimi. Tagaʻi foʻi! O lona moega* o le moega uʻamea. Pe e lē o iai ea i Rapa o le aai lea o atalii o Amoni? E iva kupita* le umi ae e fā kupita le lautele, e fua i le kupita masani. 12 O le laueleele lea sa fai mo i tatou i na ona pō; ua ou tuu atu le laueleele e amata mai i Aroeru, lea e latalata i le vanu o Arinona, ma le ʻafa o vaega maugā o Kiliata ma ona aai, i tagata o le ituaiga o Reupena ma i latou o le ituaiga o Kato. 13 A ua ou tuu atu le vaega uma o totoe o Kiliata ma Vasana uma o le malo o Oko, i le ʻafa o le ituaiga o Manase. Pe e lē o taʻua ea o vaipanoa uma o Arakopo, o Vasana uma lava, o le laueleele lea o tagata Rafaimi?

14 “Na ave e Iairo le atalii o Manase le vaipanoa uma o Arakopo e oo atu i le tuaoi o tagata Kasuri, ma tagata Maakati, ma na ia faaigoaina ai na nuu o Vasana i lona lava igoa, o Havota-iairo seʻia oo mai i le asō. 15 Ua ou avatu iā Makiro o Kiliata. 16 Ua ou avatu i tagata o le ituaiga o Reupena ma i latou o le ituaiga o Kato le laueleele e amata mai i Kiliata e oo i le vanu o Arinona. E tuaoi i le ogatotonu o le vanu, ua ou tuu atu foʻi seʻia oo atu i Iapoka le vanu lea ua fai ma tuaoi o atalii o Amoni; 17 ma Arapa, ma Ioritana ma ona auvai, e mai i Kinereta e oo atu i le sami o Arapa, o le Sami Oona lea, o loo i lalo ifo o malifa o Peseka i le itu e oso aʻe ai le lā.

18 “O lea taimi na ou faatonuina ai outou tane e faapea, ‘Ua tuuina atu iā te outou e Ieova lo outou Atua lenei laueleele e fai mo outou. E tou te ō atu i ai ma ua lava saunia mo le taua i luma o o outou uso, o atalii o Isaraelu, o tane totoa uma. 19 Ae o le a nonofo pea a outou avā ma a outou fanau ma a outou manu (ua ou iloa ua anoanoaʻi a outou manu) i o outou aai ua ou foaʻiina atu iā te outou, 20 seʻia avatu e Ieova i o outou uso le mapusaga faapea ma outou, ua fai foʻi ma i latou le laueleele lea na tuuina mai e Ieova lo outou Atua iā i latou i le isi itu o Ioritana; a mavae ona outou toe foʻi mai lea, e taʻitasi ma le mea na ou avatu iā te outou e fai ma ona tofi.’

21 “O lea taimi na ou poloaʻi ai iā Iosua e faapea, ‘Na vaai ou mata i mea uma na faia e Ieova lo outou Atua i ia tupu e toʻalua. O le a faapea foʻi ona faia e Ieova i malo ia o le a outou ui atu i ai. 22 O outou tane, aua tou te fefefe iā i latou, auā o Ieova lo outou Atua o ia e tau mo outou.’

23 “I lenā taimi na ou ʻaiʻoi atu ai iā Ieova ina ia finagalo malie mai, ua faapea atu, 24 ‘Ieova e, le Alii Pule Silisili Ese, ua oo ina e faaalia mai i lau auauna lou mamalu tele ma lou aao malosi, auā o ai se atua i le lagi po o le lalolagi e gaoioi e pei o oe ma na te faia galuega mamana e pei ona e faia? 25 Faamolemole seʻi e faataga mai aʻu ou te alu atu ma vaavaai i le laueleele lelei i le isi itu o Ioritana, o le laueleele maugā lauolaola ma Lepanona.’ 26 Ae na matuā toʻasā pea Ieova iā te aʻu ona o outou ma e leʻi faafofoga mai iā te aʻu; ae ua fetalai mai Ieova iā te aʻu, ‘Ua lava lea! Aua neʻi e toe fai mai iā te aʻu i lea mataupu. 27 Ia e alu aʻe i le tumutumu o Peseka ma tepa aʻe i le itu i sisifo, i mātū, i saute ma sasaʻe ma vaai i ai ou mata, auā e te lē sopoʻia atu lava i le isi itu o lenei Ioritana. 28 Ia tofia Iosua e fai ma taʻitaʻi, ia faalaeiauina ma faamalosia o ia, auā o ia e alu atu i luma o lenei nuu, o ia foʻi e taʻitaʻiina i latou i le laueleele e fai ma o latou tofi lea e te vaai atu i ai.’ 29 Ae o loo tatou nonofo pea i le vanu i luma o Petepeoro.

^ Teu. 3:11 O se moega e tuu ai luga se tino maliu.


^ Teu. 3:11 E tusa le kupita ma le 44.5 senitimita (17.5 inisi).


Teuteronome  4 : 1 - 49

4 “O lenei, Isaraelu e, inā faalogo mai ia i tulafono ma iʻuga o faamasinoga ia ua ou aʻoaʻo atu ai iā te outou e fai, ina ia outou ola ma ō atu ma fai mo outou le laueleele lea o le a avatu e Ieova le Atua o outou augātamā iā te outou. 2 Aua tou te faaopoopo se upu i upu ua ou poloaʻi atu ai iā te outou, aua foʻi neʻi outou toese se upu mai i ia upu, ina ia tausia ai poloaʻiga a Ieova lo outou Atua ua ou poloaʻi atu ai iā te outou.

3 “Na vāai lava o outou mata i mea na faia e Ieova e tusa ma le mataupu iā Paala o Peoro. Na fasiotia e Ieova lo outou Atua mai iā te outou o tagata uma na mulimuli iā Paala o Peoro. 4 Ae o outou o ē ua pipii atu iā Ieova lo outou Atua, o loo ola uma outou i le asō. 5 Vaai, ua ou aʻoaʻoina outou i tulafono ma iʻuga o faamasinoga e pei ona poloaʻi mai ai Ieova loʻu Atua iā te aʻu, ina ia outou faia faapea i totonu o le laueleele lea o le a fai mo outou. 6 E ao ona outou tausia ma faia ia mea, auā o se faaiʻuga atamai lo outou faia faapea ma e faaalia ai foʻi lo outou malamalama i luma o tagata o ē o le a faalogo i ia tuutuuga uma ma faapea ane, ‘E matuā atamamai ma malamalama tagata o lenei nuu malosi ma matuā toʻatele.’ 7 Po o fea ea se nuu malosi ma matuā toʻatele ua faalatalata i ai o latou atua, e pei o Ieova lo tatou Atua o lē ua latalata mai i mea uma lava ua tatou valaau atu ai iā te ia? 8 Po o fea foʻi se nuu malosi ma matuā toʻatele ua iai ni tuutuuga amiotonu ma iʻuga o faamasinoga e pei o lenei tulafono uma ua ou folasia i o outou luma i le asō?

9 “Ia e leoleo iā te oe lava ma tausi lelei iā te oe, ina ia aua neʻi galo iā te oe mea na vaai i ai ou mata ma aua neʻi teʻa ese mai i lou loto i aso uma o lou olaga; e ao ona e faailoa atu ia mea i lau fanau ma fanau a lau fanau, 10 o mea na tutupu i le aso na e tū ai i luma o Ieova lou Atua i Horepa, ina ua fetalai mai Ieova iā te aʻu, ‘Ia faapotopoto le nuu iā te aʻu ina ia latou faalogo mai i aʻu upu, ma latou aʻoaʻo ai ina ia matataʻu iā te aʻu i aso uma e ola ai i le fogāeleele ma aʻoaʻo ai o latou atalii.’

11 “Ona outou faalatalata atu lea ma tutū i le auvae o le mauga, ma na mū le mauga i le afi lea na oo atu i le vanimonimo; na pogisa, na iai foʻi ao ma na matuā uliuli lava. 12 Ona fetalai mai lea o Ieova iā te outou mai i totonu o le afi. E na o upu na outou faalogo i ai ae leai se tino na outou vāai i ai, ae e na o le siʻufofoga. 13 Na ia fetalai mai iā te outou e tusa ma lana feagaiga, lea na ia faatonuina ai outou ia faia Upu e Sefulu,* ona ia tusia lea o ia mea i papamaa e lua. 14 I lenā taimi na poloaʻi mai Ieova iā te aʻu e aʻoaʻo outou i tulafono ma iʻuga o faamasinoga, ina ia outou faia ia mea i le laueleele lea e tou te sopoʻia atu e fai mo outou.

15 “E ao ona outou leoleo iā te outou lava, auā na outou lē vāai i se tino i le aso na fetalai mai ai Ieova iā te outou i Horepa mai i totonu o le afi, 16 ina ia aua neʻi faia ni mea e faaleagaina ai ma aua neʻi faia mo outou ni tupua ua tā, po o se mea e foliga i se faatusa, o se faatusa o se tane po o se fafine, 17 o se faatusa o so o se manu ua iai i le lalolagi, o se faatusa o so o se manulele o loo lele i le lagi, 18 o se faatusa o so se manu fetolofi ua iai i le eleele, o se faatusa o so o se iʻa i le sami po o le vai i lalo o le laueleele; 19 ma ia aua neʻi tepa aʻe i le lagi ma vaai atu i le lā, i le masina, i fetu, i ʻau uma o le lagi ma tosina ai oe e ifo atu i ia mea ma auauna i ai, o mea ia ua tuuina atu e Ieova lo outou Atua i tagata uma i lalo o le lagi atoa. 20 Ae o outou, na ave outou e Ieova ina ia aumaia outou mai i le ogaumu e tunu ai uʻamea, mai i Aikupito, ina ia avea outou ma ona lava tagata e pei ona iai i lenei aso.

21 “Na toʻatamaʻi Ieova iā te aʻu ona o outou, ma na ia tautō e faapea, ou te lē sopoʻia atu Ioritana, pe alu atu i le laueleele lelei o le a tuuina atu e Ieova lou Atua e fai ma ou tofi. 22 Auā ou te oti i lenei laueleele. Ou te lē sopoʻia Ioritana, ae e sopoʻia atu e outou, ma o le a fai mo outou lenā laueleele lelei. 23 Ia outou leoleo outou lava ina ia aua neʻi o outou faagaloina le feagaiga a Ieova lo outou Atua, lea na ia osia ma outou ma aua neʻi outou faia mo outou lava se tupua ua tā, o se faatusa o so o se mea lea ua faasā mai e Ieova lou Atua. 24 Auā o Ieova lou Atua, o le afi lea e faaumatia ai, o le Atua e finagalo e tapuaʻi atu tau lava o ia.

25 “Pe a oo ina fai ni au fanau ma fanau a lau fanau, ma ua leva foʻi ona outou nonofo i le laueleele, ma faia ni mea e faaleagaina ai i le faia o ni tupua ua tā, o se faatusa o so o se mea, ma faia mea leaga i le silafaga a Ieova lou Atua e faatigā ai i lona finagalo, 26 ou te faia le lagi ma le lalolagi ma molimau e faasaga iā te outou, o le a vave ona matuā faaumatia outou mai i le laueleele lea o le a outou sopoʻia atu ai Ioritana ina ia fai mo outou. E lē faaumiumi o outou aso i lea laueleele, auā o le a matuā faaumatia outou. 27 E faataapeapeina lava outou e Ieova i isi nuu, ma e toʻaitiiti outou e faatotoeina i nuu o le a tutuli i ai outou e Ieova. 28 O le a outou auauna i atua o ia nuu, o galuega ua faia i lima o tagata, o laau ma maa e lē mafai ona vāai, faalogo, ʻai pe sogisogi.

29 “Ae afai tou te saʻili atu iā Ieova lou Atua mai i inā, e tou te maua lava o ia, auā e te saʻili atu iā te ia ma lou lotoatoa ma lou ola atoa. 30 Pe afai e faataunuuina ia upu iā te oe ma ua faapuapuagatia ai oe i aso faaiʻu, ona e toe foʻi lea iā Ieova lou Atua ma faalogo i lona siʻufofoga. 31 Auā o Ieova lou Atua, o se Atua e alofa mutimutivale. E na te lē tuulafoaʻiina oe pe faaumatia oe pe faagaloina le feagaiga ma ou augātamā lea na ia tautō atu ai iā i latou.

32 “Faamolemole ia fesili atu e faatatau i aso anamua ia na iai e muamua atu iā te oe, talu mai le aso na foafoaina ai e le Atua le tagata i le lalolagi, ma e mai i le isi pito o le lagi e oo atu i le isi pito o le lagi, Pe na iai se isi mea na tupu e sili lona mataʻutia e pei o lenei mea po o se mea na faalogoina e pei o lenei mea? 33 Pe na faalogo se isi nuu i le siʻufofoga o le Atua o saunoa mai i totonu o le afi e pei ona e faalogo i ai ma ola pea? 34 Pe na gaoioi ea le Atua e afio mai ma ave se nuu mo ia lava mai i totonu o se isi atunuu i le faia o tofotofoga, ma faailoga, ma vavega, ma taua, ma le aao malosi, ma le aao faaloaloa ma mea mataʻutia tele lava, e pei o mea uma na faia e Ieova lo outou Atua mo outou i Aikupito a o outou vāai i ai? 35 Ua faailoa atu iā te oe lava, ina ia e iloa ai o Ieova o le Atua moni ia; e leai lava se isi e na o ia. 36 Na ia fetalai mai i le lagi ina ia mafai ona e faalogo i lona siʻufofoga ina ia aʻoaʻia ai oe; ma na ia faaalia lana afi tele i le lalolagi ina ia e vaai i ai, na e faalogo foʻi i ana fetalaiga mai i totonu o le afi.

37 “A o lenei ua e ola pea, auā na ia alofa i ou augātamā, o le mea lea na ia tofia ai a latou fanau ina ua mavae atu i latou, ma aveese oe mai i Aikupito i lona silasila mai ma lona mana tele, 38 ina ia tuliesea mai i ou luma o nuu e sili ona malolosi ma toʻatele iā te oe, ina ia avatu oe i lea mea ma tuuina atu iā te oe o latou laueleele e fai ma ou tofi e pei ona faia i le taimi nei. 39 Ua e iloa lelei i le asō, ma e tatau ona e toe manatua i lou loto o Ieova o le Atua moni i le lagi i lugā atoa ma le lalolagi i lalo nei. E leai lava se isi. 40 E tatau foʻi ona e tausia ana tulafono ma ana poloaʻiga ia ua ou poloaʻi atu ai iā te oe i le asō, ina ia sologa lelei ai mea i aso uma lava mo oe ma ou atalii pe a mavae atu oe, ma ia faaumiumi ai ou aso i le laueleele lea o le a avatu e Ieova lou Atua iā te oe.”

41 Ona faatulagaina lea e Mose o aai e tolu i le itu mai o Ioritana i le itu e oso aʻe ai le lā, 42 ina ia sola i ai le fasioti tagata paʻivalea o lē ua fasiotia lona tuaoi, e aunoa ma le fuafuaina e leʻi ʻinoʻino muamua iā te ia; ma e ao ona sola o ia i se tasi o ia aai ma ola ai, 43 o le aai o Peseri i le fanua maualuga laugatasi i le toafa mo le ituaiga o Reupena, o Ramota i Kiliata mo le ituaiga o Kato, ma Koleni i Vasana mo le ituaiga o Manase.

44 O le tulafono lenei na faataatia e Mose i luma o le fanauga a Isaraelu. 45 O faamanatuga, o tulafono ma iʻuga o faamasinoga na fai atu ai Mose i le fanauga a Isaraelu ina ua latou ō ese mai i Aikupito, 46 i le vaipanoa o Ioritana i le vanu i luma o Petepeoro, i le laueleele o Sekono le tupu o tagata Amorī, o lē sa nofo i Hesepona, o lē na faatoʻilaloina e Mose ma atalii o Isaraelu ina ua latou ō ese mai i Aikupito. 47 Ua fai mo latou lona laueleele ma le laueleele o Oko le tupu o Vasana, o tupu ia e toʻalua o tagata Amorī o ē na nonofo i le vaipanoa o Ioritana i le itu e oso aʻe ai le lā. 48 E amata mai i Aroeru lea e i le pito o le vanu o Arinona e oo atu i le Mauga o Seona, lea ua igoa foʻi o Heremoni, 49 e aofia ai foʻi ma Arapa i le vaipanoa o Ioritana agaʻi i sasaʻe, ma e oo atu i le sami o Arapa o loo i lalo ifo o malifa o Peseka.

^ Teu. 4:13 O lona uiga, o “Tulafono e Sefulu.”


Teuteronome  5 : 1 - 33

5 Ona aami lea e Mose o Isaraelu uma ma faapea atu iā i latou: “Isaraelu e, ia faalogo mai i tulafono ma iʻuga o faamasinoga ou te fai atu ai iā te outou i le asō, ma e ao ona outou aʻoaʻo i ai ma ia toʻaʻaga e fai ia mea. 2 Na osia e Ieova lo tatou Atua se feagaiga ma i tatou i Horepa. 3 E lē o o tatou augātamā na osia ai e Ieova lenei feagaiga, a o tatou lava, o i tatou uma o loo ola mai nei i le asō. 4 Na faafesagaʻi Ieova ma outou ma fetalai mai i le mauga mai i totonu o le afi. 5 Na ou tū i le va o Ieova ma outou i lenā taimi ina ia taʻu atu le afioga a Ieova iā te outou, (auā na outou fefefe ona o le afi ma lē ō aʻe ai i le mauga,) e faapea,

6 “‘O aʻu o Ieova lou Atua o lē na aumaia oe mai i Aikupito, mai i le mea sa nofo pologa ai. 7 Aua lava neʻi fai mo oe ni atua ese e faatavā mai iā te aʻu.

8 “‘Ia aua neʻi e faia se tupua ua tā, o se faatusa o so o se mea o i le lagi i lugā, po o se mea i lalo nei i le laueleele po o se mea i le vai i lalo o le laueleele. 9 Aua e te ifo i ai pe auauna i ai, auā o aʻu o Ieova lou Atua, o le Atua e manaʻo e tapuaʻi mai e tau lava o aʻu, o lē na te aumaia le faasalaga i atalii ona o mea sesē a o latou tamā, e oo i le tupulaga lona tolu ma le fā, o i latou o ē e ʻinoʻino mai iā te aʻu; 10 ae ou te alofa faamaoni i le afe o tupulaga ona o ē e alolofa mai iā te aʻu ma tausi i aʻu poloaʻiga.

11 “‘Aua e te faaaogā ma le lē tatau le suafa o Ieova lou Atua, auā e lē faasaoina e Ieova mai i le faasalaga o so o se tasi e faaaogā ma le lē tatau lona suafa.

12 “‘Ia tausia le aso sapati ma faapaiaina, e pei ona poloaʻi mai ai o Ieova lou Atua iā te oe, 13 ae e tatau ona e galue i aso e ono ma faia ai au galuega uma. 14 Ae o le aso lona fitu, o le sapati lea iā Ieova lou Atua. Aua e te faia ai se galuega, o oe po o lou atalii, po o lou afafine, po o lau tane pologa, po o lau teine pologa, po o lau povi poʻa, po o lau asini, po o se tasi o au manu lalata, po o se tagata ese o loo aumau i totonu o faitotoʻa o le aai, ina ia mālōlō ai lau tane pologa ma lau teine pologa e pei lava o oe. 15 E ao ona e manatua na fai foʻi oe ma pologa i Aikupito, ma na aumaia oe e Ieova lou Atua mai i lea mea i lona aao malosi ma lona aao faaloaloa. O le mea lea na poloaʻiina ai oe e Ieova lou Atua ia tausia le aso sapati.

16 “‘Ia e āva i lou tamā ma lou tinā e pei ona poloaʻi mai ai Ieova lou Atua iā te oe; ina ia faaumiumi ai ou aso, ina ia manuia ai foʻi oe i le laueleele o le a foaʻiina mai e Ieova lou Atua iā te oe.

17 “‘Aua e te fasioti tagata.

18 “‘Aua foʻi e te mulilua.

19 “‘Aua foʻi e te gaoi.

20 “‘Aua foʻi e te molimau i ni mea pepelo faasaga i lou tuaoi.

21 “‘Aua e te manaʻo i le avā a lou tuaoi. Aua foʻi e te manaʻonaʻo fua i le fale o lou tuaoi, po o lona fanua, po o lana tane pologa, po o lana teine pologa, po o lana povi poʻa, po o lana asini, po o se isi lava mea a lou tuaoi.’

22 “O tulafono ia na fetalai mai ai Ieova i lo outou faapotopotoga atoa a o iai o ia i le mauga mai i totonu o le afi, o le ao ma le pogisa tele, ma se siʻufofoga leotele, ma e na te leʻi faaopoopo atu i ai nisi mea; mulimuli ane ona ia tusia lea o ia mea i papamaa e lua ma tuuina mai iā te aʻu.

23 “Ina ua outou faalogo i le siʻufofoga mai i totonu o le pōuliuli, a o mū le mauga i le afi, na outou faalatalata mai iā te aʻu, o ulu uma o o outou ituaiga ma o outou toeaina. 24 Ona outou faapea mai lea, ‘Ua faaali mai e Ieova lo tatou Atua lona mamalu ma lona silisili ese, ua matou faalogo foʻi i lona siʻufofoga mai i totonu o le afi. O le asō ua matou vāai ai ua fetalai le Atua i le tagata ma ua ola pea o ia. 25 Aiseā o le a matou feoti ai, auā atonu e faaumatia i matou e lenei afi? Afai matou te toe faalogo i le siʻufofoga o Ieova lo tatou Atua, e mautinoa matou te feoti. 26 Auā o ai se tasi mai i tagata uma o lē na faalogo i le siʻufofoga o le Atua soifua o fetalai mai i totonu o le afi e pei ona sa matou faalogo ai ma ola pea? 27 Ia e faalatalata atu ma faalogo i mea uma ua fetalai mai ai Ieova lo tatou Atua; ma ia e faamatala mai iā i matou o mea uma ua fetalai mai ai Ieova lo tatou Atua iā te oe, ma e matou te faalogo i ai ma faia.’

28 “Na faafofoga Ieova i a outou upu ina ua outou talanoa mai iā te aʻu, ma ua toe fetalai mai Ieova iā te aʻu, ‘Ua ou faalogo i faamatalaga a lenei nuu ua fai atu iā te oe. E lelei upu ua latou fai atu ai. 29 Maʻimau! pe ana iā i latou le loto e matataʻu mai ai iā te aʻu, ma tausia pea aʻu poloaʻiga, ona sologa lelei ai pea lea o mea mo i latou ma o latou atalii. 30 Ia e fai atu iā i latou: “Ia toe foʻi atu i o outou faleʻie.” 31 A o oe ia e tū faatasi ma aʻu i inei, ma ou te taʻu atu iā te oe o poloaʻiga, o tulafono ma iʻuga o faamasinoga uma e ao ona e aʻoaʻo atu ai iā i latou, e ao foʻi ona latou faia i le laueleele ou te avatu e fai mo latou.’ 32 E ao iā te outou ona tausia ia mea e pei ona poloaʻi mai ai Ieova lo outou Atua iā te outou. Aua tou te liliu i le itu taumatau po o le itu tauagavale. 33 Ia outou savavali i le ala ua poloaʻi mai ai Ieova lo outou Atua iā te outou, ina ia outou ola ai ma sologa lelei ai mea uma iā te outou, ma faaumiumi ai o outou aso i le laueleele lea o le a fai mo outou.

Teuteronome  6 : 1 - 25

6 “O poloaʻiga, o tulafono ma iʻuga o faamasinoga ia na poloaʻi mai ai Ieova lo outou Atua e aʻoaʻo ai outou, ina ia outou usiusitaʻi i ai i le laueleele e tou te ō atu e fai mo outou; 2 ina ia e mataʻu ai iā Ieova lou Atua ma tausia ana tulafono ma ana poloaʻiga uma ia ua ou poloaʻi atu ai iā te oe, o oe ma lou atalii ma le atalii o lou atalii, i aso uma o lou olaga, ina ia faaumiumi ai ou aso. 3 Isaraelu e, ia e faalogo mai, ia tausia ma faia ia mea, ina ia sologa lelei ai mea uma mo oe, ina ia matuā faatoʻateleina ai outou, e pei ona folafola mai e Ieova le Atua o ou augātamā iā te oe, e faatatau i le laueleele lea e tafe ai le suāsusu ma le meli.

4 “Isaraelu e, faalogo mai ia: O Ieova lo tatou Atua, o Ieova e toʻatasi lava ia. 5 Ia e alofa atu foʻi iā Ieova lou Atua ma lou lotoatoa, ma lou ola atoa, ma lou malosi atoa. 6 Ia teu i lou loto upu ia ua ou poloaʻi atu ai iā te oe i le asō; 7 ia e matuā aʻoaʻo soo ai i lau fanau,* ia e tautala ai pe a e nofo i lou fale, pe a e savali i le ala, pe a e taoto pe a e tulaʻi foʻi. 8 Ia e fusi ia mea i lou lima e fai ma faailoga, ia fai foʻi ma fusi* i lou muaulu; 9 ia e tusi foʻi ia mea i pou o le faitotoʻa o lou fale ma i faitotoʻa o le aai.

10 “Pe a avatu oe e Ieova lou Atua i le laueleele na ia tautō ai i ou augātamā o Aperaamo, o Isaako, ma Iakopo e tuuina atu iā te oe, o le mea ua iai aai tetele ma le matagofie e te leʻi fausiaina, 11 ma fale ua tumu i mea lelei uma e te leʻi faatumuina, o vaieli na eliina ae e te leʻi elia, o togāvine ma laau olive e te leʻi totōina, e te ʻai ma e maʻona ai, 12 ia e leoleo iā te oe lava neʻi e faagaloina Ieova, o lē na aveeseina oe mai i Aikupito, mai i le mea sa nofo pologa ai. 13 E tatau ona e mataʻu iā Ieova lou Atua, ia e auauna iā te ia, ma o lona suafa foʻi e te tautō i ai. 14 Aua neʻi outou mulimuli i isi atua, o so o se atua o tagata o ē o loo siʻomia outou, 15 (auā o loo faatasi ma oe Ieova lou Atua, o le Atua lea e finagalo e tapuaʻi atu e tau lava o ia) neʻi matuā toʻasā Ieova lou Atua iā te oe, ma ia faaumatia ai oe mai i le fogāeleele.

16 “Aua tou te faia se mea e tofotofo ai iā Ieova lo outou Atua, e pei ona outou tofotofo iā te ia i Mase. 17 E ao ona outou tausia poloaʻiga a Ieova lo outou Atua, o ana faamanatuga, ma ana tuutuuga na ia poloaʻi mai ai iā te oe. 18 E ao ona e faia le mea ua tonu ma lelei i le silafaga a Ieova, ina ia sologa lelei ai mea uma mo oe, ma e ulu atu ma fai mo oe le laueleele lelei lea na tautō ai Ieova i ou augātamā, 19 e ala i le aveesea o ou fili uma mai i ou luma e pei ona folafola mai e Ieova.

20 “Pe afai e fesili mai lou atalii iā te oe i se aso o i luma e faapea, ‘O le ā le uiga o faamanatuga, o tuutuuga, ma iʻuga o faamasinoga na poloaʻi mai ai Ieova lo tatou Atua iā te outou?’ 21 ona e tali atu lea i lou atalii, ‘Na matou nofo pologa iā Farao i Aikupito ae na aumaia i matou e Ieova mai i Aikupito i le aao malosi. 22 Na tuuina pea e Ieova iā Farao ma lona aiga uma o faailoga ma vavega tetele ma mataʻutia i Aikupito, a o matou vāai i ai. 23 Na ia aveesea i matou mai i lea mea ma aumaia i matou i inei, ina ia tuuina mai iā i tatou le laueleele lea na ia tautō ai i o tatou augātamā. 24 O le mea lea na poloaʻi mai ai Ieova iā i matou ia tausia nei tulafono uma, ia matataʻu foʻi iā Ieova lo tatou Atua mo lo tatou lelei i aso uma, ma ola ai pea e pei ona tatou ola i le asō. 25 E taʻua i tatou o tagata amiotonu pe a tausia ia poloaʻiga uma i luma o Ieova lo tatou Atua e pei ona ia poloaʻi mai ai iā i tatou.’

^ Teu. 6:7 I le gagana Eperu, o “lou atalii.”


^ Teu. 6:8 I le gagana Eperu, “i le va o mata.”

7 “Pe a oo ina ave oe e Ieova lou Atua i le laueleele lea o le a e alu atu i ai ma fai mo oe, e na te aveesea foʻi nuu e matuā toʻatele ona tagata mai i ou luma, o tagata Hetī, o tagata Kirekasē, o tagata Amorī, o tagata Kanana, o tagata Perisē, o tagata Hivī, ma tagata Iepusē, o nuu ia e fitu e sili atu ona toʻatele ona tagata ma malolosi nai lo o oe. 2 E tuuina mai i latou e Ieova lou Atua iā te oe ma e ao ona e faatoʻilaloina i latou. E te matuā faaumatia lava i latou. Aua e te osia se feagaiga ma i latou aua foʻi e te agalelei atu iā i latou. 3 Aua tou te faaipoipo atu iā i latou. Aua e te avatu lou afafine ma lona atalii, aua foʻi e te aumaia lona afafine ma lou atalii. 4 Auā latou te faaliliuina o outou atalii mai i le mulimuli atu i le Atua, ma latou auauna atu foʻi i isi atua; ona matuā toʻasā ai lea o Ieova iā te outou, ma ia faaumatia ai loa outou.

5 “Ae o le mea nei e ao ona outou faia iā i latou: E ao ona outou tala i lalo a latou fata faitaulaga, e ao foʻi ona outou gausia a latou poutū paia, o a latou pou paia ia outou talepe i lalo, ma e ao ona outou susunu i le afi a latou tupua ua tā. 6 Auā o oe o le nuu paia iā Ieova lou Atua. O oe na filifilia e Ieova lou Atua e fai ma ona nuu, o le oloa tāua mai i tagata uma i le fogāeleele.

7 “E lē ona o outou o le nuu e sili ona toʻatele i lo o isi nuu, na ala ai ona alofa Ieova iā te outou i lona filifilia o outou, auā e toʻaitiiti lava outou mai i nuu uma. 8 Ae ona o le alofa o Ieova iā te outou, ma lona tausia o lana tautoga lea na ia tautō ai i o outou augātamā, na aumai ai outou e Ieova i le aao malosi, ina ia laveaʻiina outou mai i le mea sa nofo pologa ai, mai i le lima o Farao le tupu o Aikupito. 9 Ua e iloa lelei o Ieova lou Atua o le Atua moni, o le Atua faamaoni, e tausi i feagaiga ma e faaalia le alofa faamaoni i ē e alolofa iā te ia, ma tausia ana poloaʻiga i le faitau afe o tupulaga, 10 ae e tauia e ia o lē e ʻinoʻino iā te ia i ona lava luma e ala i le faaumatiaina o ia. E lē faatalatū o ia i lē e ʻinoʻino iā te ia; ae e na te taui atu iā te ia i ona lava luma. 11 E ao ona e tausia poloaʻiga, o tulafono ma iʻuga o faamasinoga ua ou poloaʻi atu ai iā te oe i le asō e ala i le faia o ia mea.

12 “O le mea e tupu, pe a outou faalogo pea i nei iʻuga o faamasinoga, ma outou tausia ma faia, o le a tausia la e Ieova lou Atua le feagaiga ma oe, ma faaalia le alofa faamaoni lea na ia tautō ai i ou augātamā. 13 E alofa foʻi o ia ma faamanuia iā te oe, e faatoʻateleina ai oe, e faamanuia foʻi i lau fanau,* ma fua o lou fanua, o au fatu, o lau uaina fou ma lau suāuu, o au tamaʻi povi ma le fanau a lau lafu, i le eleele na ia tautō ai i ou augātamā e avatu iā te oe. 14 O le a sili ona faamanuiaina oe i tagata uma. E lē maua iā te oe se tane po o se fafine e leai sana fanau, e oo lava i au manu lalata. 15 E aveesea e Ieova mai iā te oe o maʻi uma; ma e na te lē faaoo atu iā te oe o maʻi leaga o Aikupito lea na e iloa, ae na te faaoo atu i ē ua ʻinoʻino iā te oe. 16 E ao foʻi ona e faaumatia nuu uma ia e tuuina atu e Ieova lou Atua iā te oe. Aua e te alofa iā i latou; aua foʻi neʻi e auauna i o latou atua, auā e fai ia mea ma mailei iā te oe.

17 “Afai ua e faapea ifo i lou loto, ‘E sili ona toʻatele tagata o ia nuu nai lo o aʻu. E faapefea ona mafai ona ou tuliesea i latou?’ 18 aua e te fefe iā i latou. Ia e matuā manatua le mea na faia e Ieova lou Atua iā Farao ma Aikupito uma, 19 o tofotofoga tetele na vaai i ai ou mata, o faailoga, o vavega, o le aao malosi ma le aao faaloaloa lea na aveese ai outou e Ieova lou Atua. O le auala foʻi lea o le a faia e Ieova lou Atua i nuu uma ia e te fefe i ai. 20 E faatupuina e Ieova lou Atua le atuatuvale iā i latou, seʻia faaumatia ē o totoe ma ē o lalafi i ou luma. 21 Aua neʻi e popolevale ona o i latou, auā o loo faatasi Ieova lou Atua ma oe, o le Atua silisili ma le mataʻutia.

22 “E auauaʻi ona tuliesea e Ieova lou Atua ia nuu mai i ou luma. E lē faatagaina ona e vave faaumatia i latou, neʻi faatoʻateleina o manufeʻai o le fanua ma faalavelave iā te oe. 23 E tuuina atu i latou e Ieova lou Atua iā te oe, ma faamalosia i latou e tuumuli ma le fenuminumiaʻi seʻia oo ina faaumatia i latou. 24 E na te tuuina mai foʻi o latou tupu i lou lima, e ao ona e soloiesea o latou igoa mai i lalo o le lagi. E leai se tasi e tū mausalī e tetee mai iā te oe, seʻia oo ina e faaumatia i latou uma. 25 Ia outou susunu o latou tupua ua tā i le afi. Aua e te manaʻo i le siliva ma le auro o ia mea, pe ave foʻi mo oe, neʻi maileia ai oe; auā o se mea lea e inosia e Ieova lou Atua. 26 Aua foʻi e te aumaia se mea inosia i lou fale, ma avea oe ma sē e ao ona faaumatia e pei o lea mea. Ia e matuā ʻinoʻino i ai ma matuā ita foʻi i ai, auā o se mea lea e ao ona faaumatia.

^ Teu. 7:13 I le gagana Eperu, “o fua o lou manava.”

8 “O poloaʻiga uma ua ou poloaʻi atu ai iā te oe i le asō, e ao ona outou tōʻaaga e tausia ina ia outou ola ai pea ma faatoʻateleina ai, ma ō atu ma fai mo outou le laueleele lea na tautō ai Ieova i o outou augātamā. 2 E ao ona e manatua le ala na tuu ai oe e Ieova lou Atua e te savali ai i le toafa mo tausaga e fā sefulu, ina ia aʻoaʻoina ai oe ia lotomaulalo, e tofotofoina ai oe ina ia iloa mea o i lou loto, pe e te tausia ana poloaʻiga pe leai. 3 Na ia faamaulaloina oe ma tuu oe ia matelāina, ma fafaga iā te oe i le manai lea e te leʻi masani ai pe masani ai foʻi ou augātamā; ina ia e iloa ai e lē na o meaʻai e ola ai le tagata, ae o afioga uma e tulei mai i le fofoga o Ieova e ola ai le tagata. 4 E leʻi pala lou ofu lea na ofu, e leʻi fulafula foʻi ou vae i na tausaga e fā sefulu. 5 Ua e iloa foʻi i lou lava loto, e pei ona faasaʻo e se tamāloa o lona atalii, e faapena foʻi ona faasaʻo oe e Ieova lou Atua.

6 “E ao ona e tausia poloaʻiga a Ieova lou Atua e ala i le savali i ona ala ma mataʻu iā te ia. 7 Auā e avatu oe e Ieova lou Atua i le laueleele lelei, o le laueleele e tele ai vanu ua iai vaitafe, o vaipuna ma vai loloto o loo puna aʻe i vanu laugatasi ma vaega maugā, 8 o le laueleele e tele ai saito, o karite, o vine, o mati ma rimoni, o le laueleele e iai laau olive e fai ai suāuu ma le meli, 9 o le laueleele e te ʻai ai i meaʻai ma e lē oge lava, e te lē mativa ai i se mea e tasi, o le laueleele e maua ai maa e tumu i uʻamea, ma e te eli ai foʻi le ʻapamemea i ona mauga.

10 “Pe a e ʻai ma e maʻona ai, e ao ona e faamamaluina Ieova lou Atua, ona o le laueleele lelei ua ia avatu iā te oe. 11 Ia leoleo oe iā te oe lava neʻi galo iā te oe Ieova lou Atua ma e lē tausia ai ana poloaʻiga, o ana iʻuga o faamasinoga, o ana tulafono ua ou poloaʻi atu ai iā te oe i le asō; 12 neʻi e ʻai ma e maʻona ma e fausia ni fale mananaia ma e nofo ai, 13 ma faateleina au lafu povi ma lafu mamoe, ma faateleina foʻi au siliva ma auro, ma faateleina au mea uma lava; 14 ma faamaualugaina ai lou loto ma galo ai iā te oe Ieova lou Atua, o lē na aveesea oe mai i Aikupito, mai i le mea sa nofo pologa ai; 15 o lē na māfua ai ona e savali i le toafa telē ma matuā mataʻutia, na iai gata feʻai, o akarava ma le laueleele naumati e leai se vai; o lē na faatafe mai le vai mai i le papa malō mo oe; 16 o lē na fafagaina oe i le manai i le toafa, lea na lē masani ai ou augātamā, ina ia faamaulaloina oe ma ina ia tofotofoina ai oe mo lou lava lelei i aso o i luma; 17 ma e faapea ifo i lou loto, ‘O loʻu lava malosi ma le malosi o ou lima ua ou mauʻoa ai.’ 18 E ao ona e manatua Ieova lou Atua, auā o ia na avatua le malosi iā te oe e mauʻoa ai; ina ia tausia lana feagaiga na ia tautō ai i ou augātamā, e pei ona ia faia e oo mai i le asō.

19 “Afai e galo lava iā te oe Ieova lou Atua, ma e mulimuli atu i isi atua ma auauna iā i latou ma ifo iā i latou, ou te taʻutino atu iā te outou i le asō, o le a faaumatia lava outou. 20 E pei o nuu ia o le a faaumatia e Ieova mai i o outou luma, o le a faapena foʻi ona faaumatia outou, auā tou te lē faalogo lava i le siʻufofoga o Ieova lo outou Atua.

Teuteronome  9 : 1 - 29

9 “Isaraelu e, faalogo mai ia, o le a e sopoʻia atu Ioritana i le aso nei ina ia e alu atu ma faatoʻilaloina nuu e sili ona toʻatele ma malolosi nai lo o oe, ma aai tetele ma malupuipuia e oo i le lagi, 2 o tagata e malolosi ma uumi, o atalii o Anakima, o ē ua e iloa ma ua e faalogo i se tala e faapea, ‘O ai se e mafai ona tū atu i luma o atalii o Anaki?’ 3 Ua e iloa lelei i le aso nei, e muamua ona sopo atu Ieova lou Atua iā te oe. O ia lea o le afi e faaumatia ai. E na te faaumatia i latou, e na te faatoʻilaloina foʻi i latou i ou luma; e ao ona e vave faatoʻilaloina ma faaumatia i latou, e pei ona fetalai mai ai Ieova iā te oe.

4 “Pe a tuliesea e Ieova lou Atua i latou mai i ou luma, aua e te faapea ifo i lou loto, ‘O laʻu amiotonu ua ala ai ona aumai aʻu i inei e Ieova e fai mo aʻu lenei laueleele,’ peitaʻi o amioga leaga a ia nuu ua ala ai ona tuliesea e Ieova i latou mai i ou luma. 5 E lē ona o lau amiotonu po o le saʻo o lou loto e te alu atu ai ma fai mo oe lo latou laueleele; ae ona o amioga leaga a nei nuu e aveesea ai e Ieova lou Atua i latou mai i ou luma, ina ia faataunuu ai afioga ia na tautō ai Ieova i ou augātamā o Aperaamo, o Isaako, ma Iakopo. 6 E ao ona e iloa e lē ona o lau amiotonu o le a avatu ai e Ieova lou Atua iā te oe lea laueleele lelei e fai mo oe; auā o oe o le nuu faauamaaa.

7 “Ia manatua: Aua neʻi galo mea na e faaita ai Ieova lou Atua i le toafa. E mai i le aso na e alu ese ai mai i Aikupito seʻia outou oo mai i lenei nofoaga, o a outou amioga ua outou fouvale ai iā Ieova. 8 Na outou faaita foʻi iā Ieova i Horepa ma na matuā toʻatamaʻi ai Ieova iā te outou, ma toetoe a faaumatia ai outou. 9 Ina ua ou alu aʻe i le mauga e talia papamaa, o papamaa ia o le feagaiga lea na osia e Ieova ma outou, ma na ou nofo pea i le mauga i ao e fā sefulu ma pō e fā sefulu, (ou te leʻi ʻai i se meaʻai pe inu i se vai,) 10 ona tuuina mai lea e Ieova iā te aʻu o papamaa e lua ia na tusia e le aao* o le Atua; na iai foʻi afioga uma na fetalai mai ai Ieova iā te outou i le mauga mai i totonu o le afi i le aso na faapotopoto ai le faapotopotoga. 11 Ina ua uma ao e fā sefulu ma pō e fā sefulu, ona tuuina mai lea e Ieova iā te aʻu o papamaa e lua, o papamaa ia o le feagaiga; 12 ona fetalai mai lea o Ieova iā te aʻu, ‘Ia e tulaʻi ma faatopetope ona e alu ifo i lalo auā ua leaga tele le mea ua faia e le nuu na e aumai mai i Aikupito. Ua vave ona latou liliuese mai i le ala na ou poloaʻi atu ai iā i latou. Ua latou faia se tupua uʻamea mo i latou lava.’ 13 Na fetalai atili mai Ieova iā te aʻu e faapea, ‘Ua ou iloa lenei nuu, faauta foʻi! o se nuu e faauamaaa. 14 Aua le taofia aʻu mai i le faaumatiaina o i latou ma soloiesea o latou igoa mai i lalo o le lagi, ae seʻi oʻu faia oe ma nuu e sili ona malosi ma toʻatele ou tagata nai lo o i latou.’

15 “Mulimuli ane, na ou liliu ma alu ifo mai i le mauga, a o mū le mauga i le afi; ma na uu i oʻu lima papamaa e lua o le feagaiga. 16 Ona ou iloa atu lea, na outou agasala iā Ieova lo outou Atua! Na outou faia se tamaʻi povi uʻamea mo outou lava. Na vave ona outou liliuese mai i le ala na poloaʻi mai ai Ieova iā te outou. 17 Na ou uu papamaa e lua ma togi i lalo mai i oʻu lima ma na nutililii a o outou vāai i ai. 18 Ona ou faapaʻū faō lea i luma o Ieova, i ao e fā sefulu ma pō e fā sefulu e pei ona faia muamua. Ou te leʻi ʻai i se meaʻai pe inu i se vai, ona o a outou agasala uma na outou faia ina ua outou faia mea leaga i le silafaga a Ieova ma faatigā ai i lona finagalo. 19 Auā na ou fefe ona o le toʻasā tele o Ieova lea na toʻatamaʻi ai iā te outou ma toetoe a faaumatia ai outou. Ae peitaʻi na faafofoga mai Ieova iā te aʻu i lenā foʻi taimi.

20 “Na matuā toʻatamaʻi foʻi Ieova iā Arona na toetoe a faaumatia ai o ia; ae na ou faatoga foʻi mo Arona i lenā taimi. 21 Na ou tago i le mea na outou agasala ai, o le tamaʻi povi lea, ma ou susunuina i le afi ma tuʻininiia, ma matuā olo seʻia oo ina pei o le pefu; mulimuli ane na ou togi lea pefu i le vaitafe na tafe mai i le mauga.

22 “Na outou matuā faaita foʻi Ieova i Tapara, i Mase ma Kiperota-atava. 23 Ina ua aauina atu outou e Ieova mai i Katesapanea, na ia fetalai mai, ‘Ia outou ō aʻe ma fai mo outou le laueleele o le a ou tuuina atu iā te outou!’ ona outou fouvale lea i le faatonuga a Ieova lo outou Atua, na outou lē faatuatua iā te ia ma lē faalogo foʻi i lona siʻufofoga. 24 O la outou masani o le fouvale lea iā Ieova, talu mai lava le aso muamua na ou iloa ai outou.

25 “Na ou faapaʻū faō pea i luma o Ieova i ao e fā sefulu ma pō e fā sefulu, na ou faapaʻū faō faapea talu ai na finagalo Ieova e faaumatia outou. 26 Ona ou faatoga atu lea iā Ieova ma faapea atu, ‘Ieova e, le Alii Pule Silisili Ese, ia aua neʻi e faaumatia lou nuu, o au lava oloa, o ē na e laveaʻiina i lou mana tele, o ē na e aumaia mai i Aikupito i le aao malosi. 27 Ia e manatua au auauna o Aperaamo, o Isaako ma Iakopo. Aua neʻi e amanaʻiaina le loto malō o lenei nuu ma a latou amioga leaga, ma a latou agasala, 28 ina neʻi faapea mai tagata o le atunuu lea na e aumai ai i matou e faapea: “Ona ua lē mafai e Ieova ona avatu i latou i le laueleele lea na ia folafola e avatu iā i latou, ma talu ai na ia ʻinoʻino iā i latou na ia aveese ai i latou mai i inei ina ia fasiotia i latou i le toafa.” 29 Ae o i latou o lou lava nuu ma au lava oloa, o ē na e aumaia i lou mana tele ma lou aao faaloaloa.’

^ Teu. 9:10 I le gagana Eperu, “o le tamatamaʻilima o le Atua.”


Teuteronome  10 : 1 - 22

10 “Ona fetalai mai lea o Ieova iā te aʻu i lenā taimi, ‘Ia e tā mo oe lava ni papamaa se lua e pei o papamaa muamua, ma ia e sau iā te aʻu i luga o le mauga ma ia e faia foʻi mo oe se ato i laupapa. 2 Ou te tusia foʻi i ia papamaa o upu na iai i papamaa muamua ia na e nutililiia, ma e ao ona e tuu i totonu o le atolaau.’ 3 Ona ou faia lea o le ato i laau o le setima ma tā ai papamaa e lua e pei o ia na iai muamua, ma ou alu aʻe i le mauga ma papamaa e lua o loo uu i loʻu lima. 4 Na ia tusia i ia papamaa o tusitusiga e pei ona sa iai muamua, o Upu e Sefulu* ia na fetalai mai ai Ieova iā te outou i le mauga mai i totonu o le afi i le aso na faapotopoto ai le faapotopotoga; ona tuuina mai lea e Ieova o ia papamaa iā te aʻu. 5 Ona ou liliu lea ma alu ifo mai i le mauga ma tuu papamaa i totonu o le atolaau na ou faia, ina ia iai pea i inā, e pei ona poloaʻi mai ai Ieova iā te aʻu.

6 “Na malaga ese le fanauga a Isaraelu mai i Perota Peneakana, i Mosera. O i inā na maliu ai Arona ma tanu ai o ia i lea mea; ona amata ai lea ona auauna e fai ma ositaulaga lona atalii o Eleasaro e sui iā te ia. 7 Na latou malaga ese mai i lea mea mo Kikata ma mai i Kikata na ō atu ai i Iatepata, o le laueleele e tele ai vanu ia e tafe ai vai.

8 “I lenā taimi na vavaeese ai e Ieova le ituaiga o Levi e amoina le atolaau o le feagaiga a Ieova, ia tutū foʻi i luma o Ieova e auauna iā te ia ma faamanuia atu i tagata i lona suafa seʻia oo mai i lenei aso. 9 O le mea lea ua leai ai se vaega a Levi ma sona tofi faatasi ma ona uso. O Ieova o lona tofi lea, e pei ona fetalai mai ai Ieova lou Atua iā te ia. 10 A o aʻu, na ou nofo i le mauga e pei o le taimi muamua i ao e fā sefulu ma pō e fā sefulu, ma na faafofoga foʻi Ieova iā te aʻu i lea taimi. E leʻi finagalo Ieova e faaumatia oe. 11 Ona fetalai mai lea o Ieova iā te aʻu, ‘Tulaʻi ia ma taʻitaʻi le nuu o le a malaga ese, ina ia latou ō atu ma fai mo i latou le laueleele na ou tautō ai e avatu i o latou augātamā.’

12 “O lenei Isaraelu e, po o le ā se mea e finagalo mai i ai Ieova lou Atua iā te oe, pe e lē o le mataʻu ea iā Ieova lou Atua, ina ia savali i ona ala uma ma alofa atu iā te ia, ma auauna iā Ieova lou Atua ma lou lotoatoa ma lou ola atoa; 13 ma tausia poloaʻiga a Ieova ma ana tulafono ua ou poloaʻi atu ai iā te oe i le aso nei mo lou lelei? 14 Tagaʻi foʻi, o Ieova lou Atua e ona le lagi, e oo foʻi i lagi o lagi, o le lalolagi ma mea uma ua iai. 15 E na o ou augātamā lava na fiafia i ai Ieova ma alofa iā i latou, na ia filifilia a latou fanau ina ua mavae atu i latou, o outou lava, e mai i nuu uma e pei ona iai i lenei aso. 16 E ao ona outou peritomeina le paʻu o outou loto ma aua neʻi outou toe faauamaaa. 17 Auā o Ieova lo outou Atua, o le Atua o atua, o le Alii o alii, o le Atua silisili, e malosi, ma mataʻutia, e lē faailoga tagata, pe talia se foaʻi e faia i se auala faaalatua, 18 e faaoo le faamasinoga mo le tama ua leai sona tamā, ma le fafine ua oti lana tane, e alofa foʻi i le tagata ese ua aumau ina ia avatu iā te ia o meaʻai ma le ofu tele. 19 Ia outou alolofa atu foʻi i tagata ese ua aumau, auā na outou aumau o ni tagata ese i le atunuu o Aikupito.

20 “E ao ona e mataʻu iā Ieova lou Atua. E ao ona e auauna iā te ia, ma pipii atu iā te ia ma ia e tautō foʻi i lona suafa. 21 O Ia e ao ona e vivii i ai ma o ia foʻi o lou Atua, o lē na faia mo oe nei mea tetele ma mataʻutia na vaai i ai ou mata. 22 Na ō ifo i Aikupito o tagata e toʻafitu sefulu o ou augātamā ia, a o lenei ua faatoʻateleina oe e Ieova lou Atua e pei o le tele o fetu o le lagi.

^ Teu. 10:4 O lona uiga, “o Tulafono e Sefulu.”


Teuteronome  11 : 1 - 32

11 “E ao ona e alofa iā Ieova lou Atua ma tausia pea lau matafaioi iā te ia, o ana tulafono, o iʻuga o ana faamasinoga ma ana poloaʻiga. 2 Ua outou iloa lelei ou te tautala atu ai iā te outou i le asō. (Ou te lē tautala atu i ou atalii o ē e leʻi iloa ma e leʻi vāai foʻi i aʻoaʻiga a Ieova lo outou Atua, o lona silisili ese, o lona aao malosi ma lona aao faaloaloa, 3 i ana faailoga ma ana galuega na ia faia i Aikupito iā Farao le tupu o Aikupito, atoa ma lona atunuu uma; 4 o le mea foʻi na ia faia i ʻautau a Aikupito, o ana solofanua, o ana kariota o le taua, ma faasagatau i ē na ia ufitia i suāsami o le Sami Ulaula o ē na tuliloaina i latou, ma na faaumatia i latou e Ieova seʻia oo mai i le aso nei; 5 po o mea na ia faia iā te outou i le toafa seʻia oo ina outou ō mai i lenei nofoaga; 6 po o le mea na ia faia iā Tatano ma Apiramo o atalii ia o Eliapo, o le atalii lea o Reupena, ina ua faamaga le gutu o le eleele ma folo ai i latou ma o latou aiga ma o latou faleʻie, ma so o se mea e iai le ola na mulimuli iā i latou i luma o Isaraelu uma). 7 Na vāai i ai o outou lava mata i ia galuega mamana na faia e Ieova.

8 “Ia outou tausia poloaʻiga uma ua ou poloaʻi atu ai i le aso nei iā te outou, ina ia outou malolosi ai ma ō atu ma fai mo outou le laueleele lea o le a outou sopo atu i ai ina ia fai mo outou, 9 ma ia faaumiumi ai o outou aso i le laueleele lea na tautō atu ai Ieova i o outou augātamā, e avatu iā i latou ma a latou fanau, o le laueleele e tafe ai le suāsusu ma le meli.

10 “Auā e lē pei le laueleele lea o le a fai mo outou, e pei o le atunuu o Aikupito lea na outou ō ese mai ai, o le mea na masani ona outou lūlū ai fatu ma faasūsū le laueleele i lou vae, e pei o se faatoʻaga laau ʻaina. 11 Ae o le laueleele lea o le a outou sopo atu i ai e fai mo outou, o se laueleele e tele ai mauga ma vanu laugatasi. E inu lava i le timu mai i le lagi; 12 o le laueleele lea ua tausia e Ieova lou Atua. O loo silasila pea i ai fofoga o Ieova lou Atua, e mai i le amataga o le tausaga seʻia oo i le faaiʻuga o le tausaga.

13 “Pe afai tou te usiusitaʻi lava i aʻu poloaʻiga ua ou poloaʻi atu ai iā te outou i le asō, ia alolofa iā Ieova lo outou Atua, ma auauna iā te ia ma o outou lotoatoa, ma o outou ola atoa, 14 ou te avatua le timu i o outou laueleele i ona taimi atofaina, o timuga i le tau e afu ai mea ma timuga i le tau e totogo ai mea, e te aoao foʻi au fatu ma lau uaina suamalie ma lau suāuu. 15 Ou te avatu foʻi vao i lou fanua mo au manu lalata, ma e te ʻai ma e maʻona ai. 16 Ia outou leoleo iā te outou lava ina neʻi faasesēina o outou loto, ma outou liliuese ai ma tapuaʻi atu i isi atua ma ifo atu i ai, 17 ma e matuā toʻasā Ieova iā te outou ma ia punitia le lagi ina ia lē timu ai, e lē fua mai foʻi le laueleele ma e vave ona fano outou mai i le nuu lelei lea e avatu e Ieova iā te outou.

18 “E ao ona outou manatua aʻu upu nei i o outou loto ma i o outou olaga, ia e fusi i ia mea i lou lima e fai ma faailoga, ia fai foʻi ma fusi i lou muāulu.* 19 Ia outou aʻoaʻo ia upu i a outou fanau, ina ia e tautala atu iā i latou pe a e nofo i lou fale, pe a e savali i le ala, pe a e taoto, pe a tulaʻi foʻi. 20 E ao ona e tusi foʻi ia mea i pou o le faitotoʻa o lou fale ma faitotoʻa o le aai, 21 ina ia faateleina ai o outou aso ma aso o a outou fanau i le laueleele lea na tautō ai Ieova e avatu i o outou augātamā, e pei ona iai pea le lagi i luga o le lalolagi.

22 “Auā afai tou te matuā tausisi i nei poloaʻiga uma ua ou poloaʻi atu ai iā te outou ina ia faia ia mea, ia alolofa iā Ieova lo outou Atua, ia savavali i ona ala uma ma pipii atu iā te ia, 23 ona tuliesea lea e Ieova o nei nuu uma ona o outou, e tou te faatoʻilaloina nuu malolosi ma e toʻatele ona tagata nai lo o outou. 24 E fai mo outou o mea uma e savavali ai alofivae o o outou vae. O lo outou tuaoi e mai i le toafa e oo i Lepanona, e mai i le Vaitafe, o le vaitafe lea o Eufirate, e oo atu i le sami i le itu i sisifo. 25 E leai se tagata e mafai ona tū mausalī e tetee atu iā te outou. E tuuina atu le atuatuvale ma le fefe e Ieova lo outou Atua i tagata o le laueleele atoa lea o le a outou savavali ai, e pei ona ia folafola mai iā te outou.

26 “Vaai, ua ou tuuina i o outou luma i le asō, le manuia ma le malaia: 27 o le manuia, pe afai e tou te usiusitaʻi i poloaʻiga a Ieova lo outou Atua, ia ua ou poloaʻi atu ai iā te outou i le asō; 28 o le malaia, pe afai e tou te lē usiusitaʻi i poloaʻiga a Ieova lo outou Atua, ma outou liliuese mai i le ala ua ou poloaʻi atu ai iā te outou i le asō, ma mulimuli i isi atua e tou te leʻi iloa.

29 “O le mea e tupu, pe a avatu e Ieova lou Atua oe i le laueleele lea e te alu i ai ma fai mo oe, ia e tuuina atu le faamanuiaga mai i le Mauga o Keresema, a o le faamalaia mai i le Mauga o Evalu. 30 Pe e lē o iai ia mauga i le itu o Ioritana i le itu e goto i ai le lā, i le laueleele o tagata Kanana i le laufanua o Arapa, i luma o Kilikala, i autafa o laau maualuluga o Morē? 31 Auā o le a outou sopo atu i Ioritana ma ō atu e fai mo outou le laueleele e avatu e Ieova lo outou Atua iā te outou, ma e ao ona fai mo outou lea laueleele ma nonofo ai. 32 Ia outou tōʻaaga e faia tulafono ma iʻuga o faamasinoga ua ou tuuina atu i o outou luma i le asō.

^ Teu. 11:18 I le gagana Eperu, “i le va o outou mata.”


Teuteronome  12 : 1 - 32

12 “O tulafono nei ma iʻuga o faamasinoga e ao ona outou tōʻaaga e tausia i le laueleele o le a tuuina mai iā te outou e Ieova le Atua o o outou augātamā e fai mo outou, i aso uma e tou te ola ai i le fogāeleele. 2 E tatau ona outou matuā faatamaʻia nofoaga uma o loo auauna ai nuu ia e tou te faatoʻilaloina i o latou atua, i mauga maualuluga ma aʻega ma lalo o laau lauolaola uma. 3 E ao ona outou tala i lalo o latou fata faitaulaga ma nutililii o latou poutū paia, ia susunu foʻi i le afi o latou pou paia, ma talepe i lalo tupua ua tā o o latou atua, ma e ao foʻi ona outou soloiesea o latou igoa mai i lea mea.

4 “Aua neʻi outou faia ia mea iā Ieova lo outou Atua, 5 ae o le nofoaga o le a filifilia e Ieova lo outou Atua mai i o outou ituaiga uma e tuu i ai lona suafa ina ia iai pea, ia outou saʻili i ai ma ō atu i ai i inā. 6 O i inā e ao ona outou avatu i ai a outou taulaga mū, o a outou taulaga, o a outou sefuluaʻi, o le foaʻi a o outou lima, o a outou taulaga o tautoga, o a outou taulaga tauofo ma ulumatua o a outou lafu povi ma a outou lafu mamoe. 7 E tatau ona outou aai i inā i luma o Ieova lo outou Atua, ma fiafia i mea uma tou te faia, o outou ma o outou aiga auā ua faamanuia oe e Ieova lou Atua.

8 “Aua tou te faia mea uma o loo tatou faia i inei i le asō, ua taʻitasi ma faia mea ua saʻo i lona lava manatu, 9 auā tou te leʻi oo atu i le nofoaga e nonofo ai ma le tofi lea o le a avatu e Ieova lou Atua iā te oe. 10 E tatau ona outou sopoʻia atu Ioritana ma nonofo i le laueleele ua tuuina mai e Ieova lo outou Atua iā te outou e fai mo outou, ma na te avatu foʻi iā te outou le mapusaga mai i o outou fili o loo siʻomia ai, ma e tou te nonofo ma le saogalemu. 11 O le nofoaga o le a filifilia e Ieova lo outou Atua ia iai lona suafa, o i inā o le a outou avatu i ai mea ua ou poloaʻi atu ai iā te outou, o a outou taulaga mū, o a outou taulaga, o a outou sefuluaʻi, ma foaʻi a o outou lima, o mea uma ua outou filifilia mo a outou taulaga o tautoga o le a outou tautō ai iā Ieova. 12 E ao ona outou fiafia i luma o Ieova lo outou Atua, o outou ma o outou atalii, o o outou afafine, o a outou tane pologa, o a outou teine pologa ma le sa Levī o loo i totonu o outou aai, auā e leai sana vaega po o sona tofi faatasi ma outou. 13 Ia leoleo iā te oe ina neʻi e ofo atu au taulaga mū i so o se isi nofoaga e te vaai i ai. 14 Ae tau lava o le nofoaga o le a filifilia e Ieova mai i se tasi o ou ituaiga, e te fai ai au taulaga mū, ma o i inā foʻi e ao ona e faia ai mea uma ua ou poloaʻi atu ai iā te oe.

15 “Peitaʻi pe a e matuā fia ʻai i se aano o se manu e mafai ona e fasia se manu, e ao ona e ʻai i le aano o le manu, e tusa ai ma le manuia mai iā Ieova lou Atua ua ia tuuina mai iā te oe, i totonu o ou aai. E mafai e le tagata e lē mamā ma le tagata e mamā ona ʻai ai, e pei ona ʻaina o le manu o le sevi ma le ʻaila.* 16 A o le toto, aua neʻi outou aai ai. E ao ona e sasaa i le palapala e pei o le vai. 17 E lē faatagaina ona e ʻai le sefuluaʻi o au fatu i totonu o ou aai, po o lau uaina fou, po o lau suāuu, po o ulumatua o au lafu povi ma au lafu mamoe, po o se tasi o au taulaga o tautoga e te tautō ai po o au taulaga tauofo po o foaʻi a ou lima. 18 Ae e te ʻai ai i luma o Ieova lou Atua, i le nofoaga o le a filifilia e Ieova lou Atua, o oe ma lou atalii ma lou afafine, o lau tane pologa, o lau teine pologa ma le sa Levī o loo i totonu o ou aai; ma e ao ona e fiafia i luma o Ieova lou Atua i mea uma e te faia. 19 Ia faaeteete neʻi e tuulafoaʻiina le sa Levī i aso uma e te mau ai i lou fanua.

20 “Pe a faalauteleina e Ieova lou Atua lou laueleele, e pei ona ia folafola mai ai iā te oe, ma e faapea ane, ‘Ou te fia ʻai i se aano o manu,’ auā ua e matuā fia ʻai i le aano o manu, o so o se taimi e te matuā fia ʻai ai, e mafai ona e ʻai i aano o manu. 21 Afai e mamao mai iā te oe le nofoaga lea e filifilia e Ieova lou Atua e tuu ai lona suafa, e ao ona e fasia ni manu mai i lau lafu povi po o lau lafu mamoe ua foaʻi atu e Ieova iā te oe, e pei ona ou poloaʻi atu ai iā te oe, ma e ao ona e ʻai i totonu o ou aai po o le ā lava le taimi e te matuā fia ʻai ai. 22 E pei ona ʻaina o le manu o le sevi ma le ʻaila, e faapea foʻi ona e ʻai o na mea: e mafai ona ʻai ai le tagata e lē mamā ma le tagata e mamā. 23 Ia e maumauaʻi e aua neʻi ʻaina le toto, auā o le toto o le ola lea ma aua neʻi ʻaina le ola* faatasi ma le aano. 24 Aua e te ʻai ai. E ao ona e sasaa i le palapala e pei o le vai. 25 Aua e te ʻai ai ina ia sologa lelei ai mea mo oe ma ou atalii pe a mavae atu oe, auā o le a e faia le mea ua saʻo i le silafaga a Ieova. 26 E ao ona e ave na o mea paia ia o le a fai mo oe e fai ai au taulaga, ma au taulaga o tautoga, e ao foʻi ona e alu atu i le nofoaga lea o le a filifilia e Ieova. 27 E ao ona e ofo atu au taulaga mū, o le aano ma le toto i luga o le fata faitaulaga a Ieova lou Atua; e ao foʻi ona e sasaa le toto o au taulaga i tala ane o le fata faitaulaga a Ieova lou Atua, a o le aano e te ʻaina.

28 “Ia uaʻi atu ma ia e usiusitaʻi i nei upu uma ua ou poloaʻi atu ai iā te oe, ina ia sologa lelei ai mea mo oe ma ou atalii i aso uma lava pe a mavae atu oe, auā o le a e faia le mea ua lelei ma saʻo i le silafaga a Ieova lou Atua.

29 “Pe a faaumatia e Ieova lou Atua mai i ou luma nuu ia e te alu atu e faatoʻilaloina, e ao ona e faatoʻilaloina i latou ma nofo ai i o latou laueleele. 30 Ia leoleo iā te oe lava neʻi maileia oe ma mulimuli atu iā i latou, pe a mavae ona faaumatia i latou mai i ou luma, ina neʻi e fesili foʻi e faatatau i o latou atua e faapea, ‘E faapefea ona auauna nei nuu i o latou atua? O aʻu foʻi ou te faia faapea.’ 31 Aua e te faia faapea iā Ieova lou Atua, auā o mea uma e inosia e Ieova ma ua ia ʻinoʻino i ai, ua latou faia i o latou atua, auā ua masani ona latou susunuina o latou atalii ma o latou afafine i le afi i o latou atua. 32 O upu uma ou te poloaʻi atu ai iā te outou, o mea ia e ao ona outou tōʻaaga e fai. Aua tou te faaopoopo se upu pe toese se upu mai i ia upu.

^ Teu. 12:15 O le ʻaila saosaoa.


^ Teu. 12:23 O lona uiga, o le “toto.”


Teuteronome  13 : 1 - 18

13 “Afai e tulaʻi mai iā te oe se perofeta po o sē e faimiti o ni miti ma tuuina atu iā te oe se faailoga po o se valovaloga, 2 ma ua taunuu le faailoga po o se valovaloga lea na ia fai atu ai iā te oe e faapea, ‘Seʻi o tatou mulimuli i isi atua, o ē e tou te leʻi iloa, ma tatou auauna iā i latou,’ 3 aua e te faalogo i upu a lenā perofeta po o lē e faimiti o lenā miti, auā e tofotofoina outou e Ieova lo outou Atua, ina ia silafia ai e ia pe tou te alolofa iā Ieova lo outou Atua ma o outou lotoatoa ma o outou ola atoa. 4 Ia outou mulimuli iā Ieova lo outou Atua, ia matataʻu iā te ia, ia outou tausia ana poloaʻiga, ia outou faalogo i lona siʻufofoga, ia outou auauna iā te ia, ma ia outou pipii atu iā te ia. 5 Ia fasiotia lenā perofeta po o lē e faimiti o lenā miti, auā na ia tautala faatautee iā Ieova lo outou Atua, o lē na aumaia outou mai i le atunuu o Aikupito, ma laveaʻiina oe mai i le mea sa nofo pologa ai, ina ia faaliliuese ai oe mai i le ala na poloaʻi mai ai Ieova lou Atua ia e savali ai; ma e ao ona e aveese le mea leaga mai i lou nuu.

6 “Afai e faaoso faalilolilo oe e lou uso, o le tama tama a lou tinā, po o lou atalii, po o lou afafine, po o lau avā faapelepele, po o lau uō mamae, ma faapea mai, ‘Seʻi o tatou ō ia ma auauna i isi atua,’ o ē na e lē iloa, o oe ma ou augātamā, 7 o atua o nuu o loo siʻomia ai outou, o ē e latalata iā te oe, po o i latou e mamao mai iā te oe, e mai i le isi pito o le laueleele e oo i le isi pito, 8 aua e te lolo atu i lona manaʻo pe faalogo atu iā te ia, aua foʻi e te vaai ma le alofa iā te ia, pe mutimutivale alofa i ai, pe puipuia o ia; 9 ae ia e fasiotia lava o ia. Ia muamua ona e fetogia o ia i maa ina ia oti ai, mulimuli ane ona fetogia lea o ia e le nuu. 10 Ia e fetogi o ia i maa ina ia oti ai, auā ua ia taumafai e faaliliuese oe mai iā Ieova lou Atua, o lē na aumaia oe mai i Aikupito, ma mai i le mea sa nofo pologa ai. 11 Ona faalogo lea i ai o Isaraelu uma ma fefefe ai, ma e latou te lē toe faia se mea leaga faapena i lou nuu.

12 “Afai e te faalogo o taʻua lea mea i se tasi o ou aai, lea ua foaʻiina mai e Ieova lou Atua iā te oe e te nofo ai i inā, 13 ‘ua ō ese mai iā te outou o tamāloloa ulavavale, ina ia latou taumafai e faaliliuese tagata o lo latou aai, ma faapea mai: “Seʻi tatou ō ma auauna i isi atua,” o ē tou te leʻi iloa,’ 14 e ao ona e saʻili ma suʻesuʻe ma iloiloina māeʻaeʻa; ae afai e mautinoa e moni le tala, e faia lava lenā mea inosia i lou nuu, 15 ia fasiotia lava tagata o lenā aai i le pelu. E tatau foʻi ona faaumatia i le pelu le aai ma mea uma o iai, atoa ai ma manu lalata. 16 Ia e aoaoina ana mea uma na faoa i le ogatotonu o le nofoaga faitele o le aai, ma susunu i le afi le aai ma mea na faoa e fai ai le taulaga atoa iā Ieova lou Atua, ia avea pea ma faaputuga o mea na lepetia. Ia aua lava neʻi toe fausia. 17 Ia aua lava neʻi pipii i lou lima se mea e tatau ona faaumatia, ina ia liliuese ai Ieova mai i lona toʻasā ma mutimutivale lona alofa iā te oe, e faaalia foʻi lona alofa mutimutivale iā te oe ma faatoʻateleina oe, e pei ona ia tautō ai i ou augātamā. 18 Ia e faalogo i le siʻufofoga o Ieova lou Atua, e ala i le tausia o ana poloaʻiga uma ua ou poloaʻi atu ai iā te oe i le asō, ina ia faia le mea ua saʻo i le silafaga a Ieova lou Atua.

Teuteronome  14 : 1 - 29

14 “O outou o fanau a Ieova lo outou Atua. Aua neʻi o outou selei i o outou tino pe sele mamā o outou muāulu ona o se tagata ua oti. 2 Auā o oe o le nuu paia iā Ieova lou Atua, ma na filifilia oe e Ieova e fai ma ona nuu, o le oloa tāua mai i tagata uma i le fogāeleele.

3 “Aua e te ʻai i so o se mea e inosia. 4 O ituaiga o manu nei e tou te aai ai: o le povi poʻa, o le mamoe, o le ʻoti, 5 o le ʻaila, o le sevi, o le imura, o le ʻoti vao, o le tisona, o le mamoe vao, ma le somera; 6 o manu uma foʻi e magalua atigivae ma ua iai le va i atigivae, ma toe ʻai i lana mama, e tou te aai ai. 7 E na o ituaiga o manu nei e aua tou te aai ai mai i manu e toe aai i a latou mama pe magalua o latou atigivae: o le kamela, o le lapiti, o le sefanai, auā e toe aai ia manu i a latou mama, ae e lē magalua atigivae. E lē mamā ia manu mo outou. 8 E faapena foʻi le puaa, auā e magalua ona atigivae ae e lē toe ʻai i lana mama. E lē mamā lea manu mo outou. Aua tou te aai i lona aano, aua foʻi tou te paʻi i tino mamate o ia manu.

9 “O ituaiga meaola nei o loo i le vai e tou te aai ai: O meaola uma e iai ʻapaʻapa ma una e tou te aai ai. 10 O meaola uma e leai ni ʻapaʻapa po o ni una, aua tou te aai ai. E lē mamā ia meaola mo outou.

11 “O so o se manulele e mamā, ia outou aai ai. 12 Ae o manulele nei aua tou te aai ai: o le aeto, o le perese, o le oseni uliuli, 13 o le aia mūmū, o le aia uliuli, o le kite e tusa ma lona ituaiga; 14 o oreva uma e tusa ma lona ituaiga; 15 o le iaena, o le lulu, o le saape, o le nesa e tusa ma lona ituaiga; 16 o le lulu laʻitiiti, o le lulu e uumi taliga, o le tanisamiti, 17 o le kati, o le oseni, o le saleka, 18 o le kasita, o le matuu e tusa ma lona ituaiga, o le tukapiti ma le peʻa. 19 O meaola fai apaʻau uma e feoaʻi e lē mamā ia mo outou. Aua le aai ai. 20 O manulele mamā uma e tou te aai ai.

21 “Aua tou te aai i se manu ua mate fua. Ia outou avatu lea tino mate i le tagata ese ua aumau i o outou aai, e ao foʻi ona ʻai ai o ia; pe faatau atu foʻi i se tagata mai i se isi atunuu, auā o oe o le nuu paia iā Ieova lou Atua.

“Aua e te saka se tamaʻi ʻoti i le suāsusu o lona tinā.

22 “E ao lava ona e avatu le sefuluaʻi o au fatu uma, ia e fua mai i le fanua i lea tausaga ma lea tausaga. 23 I luma o Ieova lou Atua, i le nofoaga o le a ia filifilia e tuu ai lona suafa, e ao ona e ʻai ai le vaega lona sefulu o au fatu, o lau uaina fou, o lau suāuu, o ulumatua o lau lafu povi ma lau lafu mamoe; ina ia e iloa ai ona mataʻu pea iā Ieova lou Atua.

24 “Pe afai o le a mamao tele le malaga iā te oe, auā e lē mafai ona e aveina na mea uma, talu ai e mamao tele le nofoaga o le a filifilia e Ieova lou Atua e tuu ai lona suafa, (auā e faamanuia Ieova lou Atua iā te oe,) 25 ia e faaliliuina na mea i tupe, ma e ao ona tuu i se ato ma uu i lou lima, ma e alu atu i le nofoaga o le a filifilia e Ieova lou Atua. 26 Ia e faaalu le tupe e faatau mai ai so o se mea e te manaʻo i ai, e pei o povi, o mamoe, o ʻoti, o uaina ma ʻava malosi ma so o se mea lava e te loto i ai; e ao foʻi ona e ʻai i luma o Ieova lou Atua ma le fiafia, o oe ma lou aiga. 27 Aua e te tuulafoaʻiina le sa Levī o loo i totonu o ou aai, auā e leai sana vaega po o sona tofi faatasi ma oe.

28 “I le faaiʻuga o le tolu tausaga, e te aumai ai le sefuluaʻi o au faaeleeleaga uma i lenā tausaga, e ao foʻi ona e teua i ou aai. 29 E ao ona ō mai le sa Levī e leai sana vaega po o sona tofi faatasi ma oe, o le tagata ese e aumau, o le tama e leai se tamā, o le fafine ua oti lana tane, o i latou ia o loo i totonu o ou aai, e latou te aai foʻi ma maoona ai; ina ia faamanuia Ieova lou Atua iā te oe i galuega uma e faia e ou lima.

Teuteronome  15 : 1 - 23

15 “Ia e faia se faasaʻolotoga i faaiʻuga uma o tausaga taʻifitu. 2 E faapenei ona faia le faasaʻolotoga: ia taʻitasi i latou uma na nonō atu mea ona tuu saʻoloto lona tuaoi mai i lana aitalafu na ia aitalafu ai iā te ia. E lē tatau ona ia tāpā mai i lona tuaoi po o lona uso se totogi, auā e ao ona faailoa atu le saʻolotoga lea e faamamaluina ai Ieova. 3 Ia e tāpā se totogi mai i le tagata o se isi atunuu; ae ia tuu fua atu so o se mea o au mea o loo i lou uso. 4 Ae e leai se tasi o iā te oe e mativa, auā e faamanuia lava e Ieova oe i le laueleele ua tuuina mai e Ieova iā te oe e avea ma ou tofi ma fai mo oe, 5 pe afai e te matuā faalogo i le siʻufofoga o Ieova lou Atua, ma e toʻaga e tausia nei poloaʻiga uma ua ou poloaʻi atu ai iā te oe i le asō. 6 Auā e faamanuia Ieova lou Atua iā te oe e pei ona ia folafola mai iā te oe, e te nonō atu mea i nuu e tele ma fai ni faamaoniga o ni mea e faamau ai le aitalafu, a o oe e te lē aitalafu mai ni mea; e te pule foʻi i nuu e tele, ae latou te lē pule iā te oe.

7 “Pe afai e mativa se tasi o ou uso o loo iā te oe i se tasi o ou aai, i le laueleele e tuuina mai e Ieova lou Atua iā te oe, aua e te faamaaa atu lou loto pe limamau i lou uso mativa. 8 Ia e matuā agalelei ma lima mafola iā te ia, ia nonō atu ni mea se tele na te manaʻomia e tusa ma mea e na te lē o maua ma fai ni faamaoniga o ni mea e faamau ai le aitalafu. 9 Ia e faaeteete neʻi alu aʻe se upuleaga i lou loto e faapea, ‘Ua latalata i le tausaga lona fitu, o le tausaga lea o le faasaʻolotoga,’ ma e mataū* ai i lou uso mativa, e te lē ave foʻi i ai se mea, ma e alaga atu o ia iā Ieova faasaga iā te oe, ona e agasala ai lea. 10 Ia e avatu lava iā te ia, aua e te mataū i lou loto e foaʻi atu iā te ia, talu ai o lenei mea o le a faamanuia ai oe e Ieova lou Atua, i au galuega uma ma au gaoioiga uma. 11 Auā o le a iai pea le tagata mativa i le laueleele. O le mea lea ou te poloaʻi atu ai iā te oe e faapea, ‘Ia e matuā agalelei ma lima mafola i lou uso o loo puapuagatia ma mativa i lou laueleele.’

12 “Afai e faatau atu iā te oe lou uso, o se tane Eperu po o se fafine Eperu, ma ua auauna o ia iā te oe i tausaga e ono, ae i le tausaga lona fitu, ia e auina ese atu o ia mai iā te oe o se tagata saʻoloto. 13 Ae afai e te auina ese atu o ia mai iā te oe o se tagata saʻoloto, aua e te auina atu o ia e aunoa ma se mea. 14 A ia e matuā foaʻiina atu iā te ia se mea mai i lau lafu mamoe, mai i mea e soli ai saito, mai i lau suāuu o le olive ma le mea e soli ai vine. E pei ona faamanuia mai Ieova lou Atua iā te oe, e ao ona e foaʻi atu iā te ia. 15 Ia manatua, na e nofo pologa i Aikupito ma na laveaʻiina oe e Ieova lou Atua. O le mea lea ua ou poloaʻi atu ai iā te oe e uiga i lenei mea i le asō.

16 “Afai e fai mai o ia iā te oe, ‘Ou te lē alu ese mai iā te oe!’ auā e alofa o ia iā te oe ma lou aiga, talu ai na sologa lelei lona tulaga a o faatasi ma oe, 17 ia e tago i se mea maʻai, ma faapū ai lona taliga i le faitotoʻa, e fai o ia ma au pologa i lona olaga atoa. Ia e faia foʻi faapea i lau teine pologa. 18 Aua neʻi faafaigatā iā te oe ona e auina atu o ia o se tagata saʻoloto; auā o lana auaunaga iā te oe i tausaga e ono, e tusa ma le faaluaina o le totogi o se tagata faafaigaluega mamafa, e faamanuia foʻi Ieova lou Atua iā te oe i mea uma e te faia.

19 “Ia e faapaiaina iā Ieova lou Atua o ulumatua uma e fanaua i lau lafu povi ma lau lafu mamoe. Aua e te faia se galuega i le ulumatua a lau povi poʻa, pe sele fulufulu a le ulumatua o lau mamoe. 20 Ia ʻaina e oe ma lou aiga lea manu i luma o Ieova lou Atua i lea tausaga ma lea tausaga i le nofoaga o le a filifilia e Ieova. 21 Ae afai e iai se faalētonu i le manu, e pipili pe tauaso, o so o se mea leaga lava, aua e te faia ai le taulaga iā Ieova lou Atua. 22 Ia e ʻai lea mea i totonu o ou aai, o le tagata e lē mamā ma le tagata e mamā e la te aai ai, e pei o le manu o le sevi ma le ʻaila. 23 E na o lona toto lava e aua e te ʻai ai. Ia e sasaa i le palapala e pei o le vai.

^ Teu. 15:9 O lona uiga, “ʻaiū.”

16 “Ia e tausia le masina o Apipa, ma e ao ona e faamanatu ai le paseka iā Ieova lou Atua, auā o le masina o Apipa na aumaia ai oe e Ieova lou Atua mai i Aikupito i le pō. 2 Ia e faia le taulaga o le paseka iā Ieova lou Atua i mamoe ma povi, i le nofoaga o le a filifilia e Ieova e tuu ai lona suafa. 3 Aua e te ʻai se mea faafefete faatasi ma le taulaga. Ia e ʻai i aso e fitu i falaoa e lē faafefeteina, o le falaoa o le puapuaga, auā na faavave ona e alu ese mai i le atunuu o Aikupito, ina ia e manatua ai le aso na e alu ese mai ai i le atunuu o Aikupito i aso uma e te ola ai. 4 Aua foʻi neʻi iloa iā te oe se paluga ua fefete* i lou fanua i aso e fitu, aua foʻi neʻi faatotoe e oo i le taeao se aano o se manu e te faia ai le taulaga i le afiafi o le aso muamua. 5 E faasā ona e faia le taulaga o le paseka i so o se aai ua tuuina mai e Ieova lou Atua iā te oe. 6 Ae i le nofoaga e filifilia e Ieova e tuu ai lona suafa, ia e faia ai le taulaga o le paseka i le afiafi i le goto o le lā, i le taimi tonu na e alu ese ai mai i Aikupito. 7 Ia e tunu i le afi ma e ʻai i le nofoaga o le a filifilia e Ieova lou Atua, ma pe a oo i le taeao ia e liliu ma e alu atu i ou faleʻie. 8 Ia e ʻai falaoa e lē faafefeteina i aso e ono; ae i le aso lona fitu e faia ai se fonotaga paia iā Ieova lou Atua. Aua e te faia ai ni galuega.

9 “Ia e faitauina e oe lava vaiaso e fitu. E amata mai i le taimi e faatoʻā sala ai le togāsaito i le selesaito, e amata ai i inā ona e faitauina vaiaso e fitu. 10 Ona e faia ai lea o le tausamiga o vaiaso iā Ieova lou Atua, ma le taulaga tauofo ua avatu e ou lima, e tusa ma le faamanuia a Ieova lou Atua iā te oe. 11 Ia e fiafia i luma o Ieova lou Atua, o oe ma lou atalii, o lou afafine, o lau tane pologa, o lau teine pologa, o le sa Levī o loo i totonu o lou aai, o le tagata ese e aumau, o le tama e leai se tamā, ma le fafine ua oti lana tane, o i latou ua iā te oe, i le nofoaga o le a filifilia e Ieova lou Atua e tuu ai lona suafa. 12 Ia e manatua foʻi na e nofo pologa i Aikupito, ma e ao ona e tausia ma faia nei tulafono.

13 “O tausamiga o fale lauvao, e ao ona e faamanatu mo oe lava i aso e fitu, pe a e aoaoina mai i lau mea e soli ai saito, ma lau suāuu, ma lau soligavine. 14 Ia e fiafia i le taimi o ou tausamiga, o oe ma lou atalii, o lou afafine, o lau tane pologa, o lau teine pologa, o le tagata sa Levī, o le tagata ese e aumau, o le tama e leai se tamā, ma le fafine ua oti lana tane, o ē o loo i totonu o lou aai. 15 E fitu aso e te faamanatu ai le tausamiga iā Ieova lou Atua i le nofoaga o le a filifilia e Ieova, auā e faamanuia Ieova lou Atua iā te oe i au mea uma e maua mai, ma gaoioiga uma a ou lima, ma ia e matuā fiafia ai.

16 “E faatolu i le tausaga ona tutū ou tane uma i luma o Ieova lou Atua i le nofoaga e filifili e ia: o le tausamiga o falaoa e lē faafefeteina, o le tausamiga o vaiaso ma le tausamiga o fale lauvao, ma e leai se tasi e tū i luma o Ieova e aunoa ma se mea. 17 E taʻitasi le tagata e tusa ma meaalofa ua iā te ia, e tusa ma le faamanuia ua tuuina mai e Ieova lou Atua iā te oe.

18 “Ia e tofia mo oe nisi e fai ma faamasino ma ni leoleo i faitotoʻa o ou aai taʻitasi e tuuina mai e Ieova lou Atua iā te oe e tusa ma ou ituaiga, ma e ao ona latou faamasinoina tagata i le faamasinogatonu. 19 Aua e te faia se faamasinoga faapiʻopiʻo. Aua e te faaʻauʻau, pe talia ni foaʻi e faia i se faiga faaalatua, auā e faatauasoina ai mata o ē e atamamai ma mimilo sesē ai upu a ē e amiotonu. 20 O le faamasinogatonu, ia e saʻilia le faamasinogatonu, ina ia e ola ai pea ma fai mo oe le laueleele e tuuina mai e Ieova lou Atua iā te oe.

21 “Aua e te totōina mo oe so o se laau e fai ma pou paia e latalata i le fata faitaulaga a Ieova lou Atua, lea e te faia mo oe lava.

22 “Aua foʻi e te faatū mo oe se poutū paia, o se mea lea e matuā inosia e Ieova lou Atua.

^ Teu. 16:4 O lona uiga o sina vaega o le paluga o falaoa ua faafefete e faaaogā e faafefeteina ai se isi paluga falaoamata telē e lē o iai se fefete.

17 “Aua e te fai taulaga iā Ieova lou Atua i se povi poʻa po o se mamoe e iai se faalētonu, o so o se mea e leaga ai; auā o se mea lea e inosia e Ieova lou Atua.

2 “Afai ua iloa o iā te oe, i se tasi o ou aai o le a tuuina mai e Ieova lou Atua iā te oe, se tamāloa po o se fafine o lē e faia le mea ua leaga i le silafaga a Ieova lou Atua ma solia ai lana feagaiga, 3 ma e alu o ia ma tapuaʻi i isi atua e ifo i ai, o le lā, po o le masina, po o ʻau uma o le lagi, o le mea lea ou te leʻi poloaʻi atu ai, 4 ma e taʻu mai foʻi iā te oe, e te logotala i ai ma e te matuā saʻili i ai, ma ua mautinoa ua moni le tala, ua faia lenei mea inosia i Isaraelu! 5 Ia e aumaia lenā tamāloa po o lenā fafine o lē na faia lenei mea leaga i fafo o faitotoʻa o ou aai, ioe, o le tamāloa po o le fafine, ma e ao ona fetogia lea tagata i maa ma oti ai. 6 O faamatalaga a molimau e toʻalua pe toʻatolu, e fasiotia ai lē ua tatau i ai le oti. E lē fasiotia o ia i le faamatalaga a se molimau e toʻatasi. 7 Ia muamua ona fetogia o ia e molimau i maa ina ia oti ai, mulimuli ane ona fetogia lea o ia e tagata uma; ma e ao ona e aveesea le mea leaga mai iā te outou.

8 “Afai e matuā faigatā iā te oe le faia o se iʻuga o se faamasinoga, e pei o se mataupu i le faamasaatoto, lea ua iai se talosaga faaletulafono, po ua faia se gaoioiga sauā, o feeseeseaʻiga i totonu o ou aai, ia e tulaʻi ma alu atu i le nofoaga o le a filifilia e Ieova lou Atua, 9 e ao foʻi ona e alu atu i ositaulaga, o le ʻau sa Levī, ma lē ua fai ma faamasino i lea aso ma talosaga atu mo se faamasinoga, ma e ao ona latou taʻu mai iā te oe se tala e tusa ma le iʻuga o le faamasinoga. 10 Ona e faia lea e tusa ma le upu latou te taʻu mai iā te oe mai i lenā nofoaga o le a filifilia e Ieova; ma ia e toʻaga e faia mea uma latou te faatonuina ai oe. 11 Ia e faia e tusa ma tulafono e latou te faasino mai iā te oe ma e tusa foʻi ma iʻuga o faamasinoga e latou te taʻu mai iā te oe. Aua e te liliuese mai i le upu e latou te taʻu mai iā te oe, i le itu taumatau po o le itu tauagavale. 12 O le tagata e amio faamaualuga e ala i le lē faalogo i le ositaulaga, o lē o loo tū e auauna iā Ieova lou Atua po o le faamasino, e ao ona oti lenā tagata; ma e ao ona e aveesea le mea leaga mai i Isaraelu. 13 Pe a logotala uma i ai tagata ona fefefe ai lea, ma e latou te lē toe amio faamaualuluga ai.

14 “Pe a e oo atu i le laueleele e tuuina mai e Ieova lou Atua iā te oe, e fai mo oe ma e nofo ai, ma e te faapea ane, ‘Ou te faia se tupu mo aʻu e pei o isi nuu uma o loo siʻomiaina aʻu’; 15 e ao lava ona e tofia mo oe se tupu o lē ua filifilia e Ieova lou Atua. E te tofia se tupu mo oe mai i ou uso. O le a lē faatagaina ona e tofia se tagata o se isi atunuu, o se tasi e lē o sou uso. 16 Ae ia aua neʻi faateleina mo ia lava ni solofanua, pe toe faafoʻi tagata i Aikupito ina ia faatele ai ana solofanua; auā ua fetalai mai Ieova iā te outou, ‘Aua neʻi outou toe foʻi atu i lea lava ala.’ 17 Aua foʻi neʻi faatoʻateleina ni ana avā, neʻi liliuese lona loto mai iā te aʻu; aua foʻi neʻi soona faateleina mo ia lava ni siliva ma ni auro. 18 Pe a nofo o ia i le nofoālii o lona malo, e ao ona ia tusi se kopi o nei tulafono mo ia lava, mai i le tusi o loo tausia e ositaulaga, o le ʻau sa Levī.

19 “E ao ona iai pea lenei kopi iā te ia, na te faitau foʻi i ai i aso uma e ola ai ina ia aʻoaʻoina ai o ia e mataʻu iā Ieova lona Atua, ma tausia upu uma o lenei tulafono ma nei tuutuuga e ala i le faia o ia mea; 20 ina neʻi faualuga lona loto i ona uso ma aua neʻi liliuese mai i le poloaʻiga i le itu taumatau po o le itu tauagavale, e faaumiumi ai foʻi ona aso i lona malo, o ia ma ona atalii i Isaraelu.

18 “E leai se fanua po o se tofi e maua e ositaulaga i Isaraelu, o le ʻau sa Levī, o le ituaiga uma ia o Levi. O taulaga iā Ieova ua faia i le afi, o lona tofi lea, e latou te aai ai. 2 E lē maua sona tofi faatasi ma ona uso. O Ieova o lona tofi lea, e pei ona ia fetalai mai ai iā te ia.

3 “O le mea lenei e ao ona maua pea e ositaulaga mai i le nuu, mai i ē e fai taulaga, po o se povi poʻa po o se mamoe: E ao ona ave i le ositaulaga le alagalima, o le ʻauvaealalo ma le puta. 4 E ao ona e avatu iā te ia le uluaʻi fua o lau saito,* o lau uaina fou, o lau suāuu ma le selega muamua o fulufulu mamoe o lau lafu. 5 Auā o ia lea ua filifilia e Ieova lou Atua mai i ou ituaiga uma, ina ia tū e auauna pea i le suafa o Ieova, o ia ma ona atalii.

6 “Ae afai e alu ese se sa Levī mai i se tasi o ou aai o Isaraelu uma, mai i le mea sa nofo ai mo sina taimi, ma e alu atu o ia ma le manaʻo atoatoa o lona loto i le nofoaga o le a filifilia e Ieova, 7 e ao foʻi la ona ia auauna i le suafa o Ieova lona Atua e pei ona faia e ona uso uma, o le ʻau sa Levī, o ē e tutū i lea mea i luma o Ieova. 8 E tutusa lana tufaaga e ao ona ʻai ai, e ese mai i mea e maua e ia i lona faatau atu o oloa sa i lona tamā.

9 “Pe a e ulu atu i le laueleele ua tuuina mai e Ieova lou Atua iā te oe, aua neʻi e faataʻitaʻi i mea inosia ua faia e na nuu. 10 Aua neʻi maua iā te oe o se tasi e faaui* ane lona atalii po o lona afafine i le afi, o sē e faia valovaloga faataulāitu, o sē e faia faiga faaagaga, po o se tasi e saʻili i ni faailoilo o mea o le a tutupu po o se faataulāitu, 11 po o se tasi e na te faalauatau i isi, po o se tasi e alu atu i sē e saʻili i agaga,* po o lē e vavalo i mea e tutupu i le lumanaʻi, po o se tasi e fesili atu i ē ua oti. 12 E inosia e Ieova i latou uma e faia na mea, e tuliesea foʻi e Ieova lou Atua mai i ou luma i latou ona o ia mea inosia. 13 Ia lē ponā lau amio iā Ieova lou Atua.

14 “Auā ua masani nuu ia e te faatoʻilaloina ona faalogo i ē e faia faiga faaagaga, ma ē e faia valovaloga faataulāitu; a o oe, e leʻi faatagaina oe e Ieova lou Atua e faia faapea. 15 Ae e tofia e Ieova lou Atua mo oe se perofeta e pei o aʻu mai iā te oe, mai i ou uso, e ao ona outou faalogo iā te ia, 16 e tusa ai ma au talosaga uma iā Ieova lou Atua i Horepa i le aso na faapotopoto ai le faapotopotoga e faapea, ‘Aua neʻi oʻu toe faalogo i le siʻufofoga o Ieova loʻu Atua, ma aua foʻi neʻi oʻu toe vaai i lenei afi tele neʻi oʻu oti.’ 17 Ona fetalai mai lea o Ieova iā te aʻu, ‘Ua lelei le mea ua latou fai mai ai. 18 Ou te tofia se perofeta mo i latou mai i o latou uso, e pei o oe; ou te tuu foʻi aʻu upu i lona gutu, ma o le a ia tautala atu iā i latou i mea uma ou te poloaʻi atu ai iā te ia. 19 O le tagata e lē faalogo i aʻu upu a ua ia tautala i loʻu igoa, ou te tāpā se tali mai iā te ia e tusa ma lea mea.

20 “‘Peitaʻi o se perofeta e faamaualuga ma tautala i loʻu igoa i se upu ou te leʻi poloaʻi atu e tautala ai pe tautala i se igoa o isi atua, e ao ona oti lenā perofeta. 21 Afai e te faapea ifo i lou loto: “E faapefea ona matou iloa upu e leʻi fetalai mai ai Ieova?” 22 pe a tautala le perofeta i le igoa o Ieova ma e lē taunuu upu pe e lē oo foʻi lea mea, o upu ia e leʻi fetalai mai ai Ieova. O le faamaualuga o lea perofeta ua tautala ai o ia. Aua e te fefe iā te ia.’

^ Teu. 18:4 Pe e faasino atu foʻi i le karite (barley).


^ Teu. 18:10 Po o “le susunuina i le afi.”


^ Teu. 18:11 O se tagata e faaaogā e temoni e faaauala mai ai a latou valovaloga.

19 “Pe a faaumatia e Ieova lou Atua o nuu e ona laueleele e tuuina mai e Ieova lou Atua iā te oe, pe a e faatoʻilaloina foʻi i latou ma nonofo i o latou aai ma o latou fale, 2 ia e tuu ese ni aai se tolu mo oe lava mai i ou laueleele e tuuina mai e Ieova lou Atua iā te oe e fai mo oe. 3 E te saunia mo oe le auala, e te vaevaeina foʻi fanua o lou laueleele ua tuuina mai e Ieova lou Atua iā te oe e fai mo oe i ni vaega se tolu, ma o i inā e sola atu i ai le fasioti tagata paʻivalea.

4 “O le mea lenei e tupu i le fasioti tagata paʻivalea o lē e sola i inā ma ola ai: Pe a ia fasiotia lona tuaoi e aunoa ma le fuafuaina ma e leʻi ʻinoʻino muamua foʻi iā te ia; 5 pe afai e ō foʻi ma lona tuaoi i le vaomatua e fai fafie, ma ua sii aʻe lona lima o loo iai le toʻi e tā ai le laau a ua see ese le uʻamea mai i le ʻau o le toʻi, ma lavea ai lona tuaoi ma oti ai, e tatau ona sola atu o ia i se tasi o na aai ma ola ai. 6 A leai, o le a tuliloaina le fasioti tagata paʻivalea e lē na te tauimasui i le toto ona ua ita lona loto, ma maua atu o ia ona e mamao le ala; ma e fasiotia lava o ia, ae e leai se faasalaga o le oti mo ia auā e leʻi ʻinoʻino muamua o ia iā te ia. 7 O le mea lea ua ou poloaʻi atu ai iā te oe e faapea, ‘Ia e tuu ese ni aai se tolu mo oe.’

8 “Afai e faalauteleina e Ieova lou Atua lou fanua e tusa ma le mea na ia tautō ai i ou augātamā, ma ua ia tuuina mai iā te oe le laueleele uma na ia folafola mai e avatu i ou augātamā, 9 ma afai e te tausia poloaʻiga uma ua ou poloaʻi atu ai iā te oe i le asō ma e faia, ina ia e alofa iā Ieova lou Atua ma savali pea i ona ala, ia e faaopoopo isi aai e tolu i nei aai e tolu mo oe, 10 ina ia aua neʻi faamaligiina le toto o se tasi ua lē sala i lou laueleele e tuu mai e Ieova lou Atua iā te oe e fai ma ou tofi, ma e te lē nofosala ai i le faamasaatoto.

11 “Ae afai e ʻinoʻino se tagata i lona tuaoi, ma ua lamalama o ia iā te ia ma ua tulaʻi atu ma fasi iā te ia, ma ua oti ai o ia, a ua sola atu le tagata i se tasi o nei aai, 12 e aauina e toeaina o lona aai nisi e aumai o ia mai i inā, e latou te avatu o ia i lima o le tauimasui i le toto ma e ao ona oti o ia. 13 Aua e te vaai ma le alofa iā te ia, ia e aveesea mai i Isaraelu le nofosala i le toto o sē ua lē sala, ina ia e lelei ai.

14 “Aua e te tuu i tua pine o le tuaoi o lou uso a tagata ia ua uma ona faatulaga e ē na muamua i lo o oe e tusa ma ou tofi i le laueleele e tuuina mai e Ieova lou Atua iā te oe e fai mo oe.

15 “Aua neʻi tulaʻi atu se molimau e toʻatasi e molimau i so o se sesē po o se agasala a se tagata, e tusa ai ma so o se agasala e na te faia. E faamaonia le mataupu i le molimau a le toʻalua po o le toʻatolu. 16 Afai e tulaʻi se molimau ua faufau leaga faasaga i se tagata ina ia molia o ia ona o se amioleaga, 17 e ao ona tutū i luma o Ieova o tane e toʻalua ua feeseeseaʻi, i luma o ositaulaga ma faamasino o ē o le a auauna i na aso. 18 E ao i faamasino ona saʻiliʻili māeʻaeʻa, pe afai e pepelo le molimau ma ua ia aumaia se moliaga pepelo e faatatau i lona uso, 19 ia outou faia iā te ia e pei ona ia faufau e faia i lona uso, ia e aveesea le mea leaga mai i lou nuu. 20 Ona fefefe ai lea o ē ua totoe o le a faalogo i ai, ma latou lē toe faia ai se mea leaga faapea i lou nuu. 21 Aua e te vaai ma le alofa iā te ia: ae o le ola e sui ai le ola, o le mata e sui ai le mata, o le nifo e sui ai le nifo, o le lima e sui ai le lima, o le vae e sui ai le vae.

20 “Afai e te alu atu e tau ma ou fili ma e iloa ai ni solofanua ma kariota o le taua, o ni tagata e sili ona toʻatele nai lo o oe, aua e te fefe iā i latou; auā e faatasi Ieova lou Atua iā te oe, o lē na aumaia oe mai i Aikupito. 2 Pe a outou latalata i le mea e fai ai le taua, e ao i le ositaulaga ona faalatalata atu ma tautala i le nuu. 3 E ao ona ia fai atu iā i latou, ‘Isaraelu e, faalogo mai ia, ua outou latalata i le asō i le mea e tou te tau ai ma o outou fili. Aua neʻi outou lotovaivai. Aua tou te fefefe ma tamomoʻe ona o le atuatuvale pe gatete ona o i latou, 4 auā e faatasi Ieova lo outou Atua i la outou savaliga, e tau mo outou faasaga i o outou fili ina ia faaolaina outou.’

5 “E ao foʻi i leoleo ona fai atu i tagata e faapea, ‘O ai se tamāloa na fausia lona fale fou ae e leʻi faapaiaina? Ia tuu atu o ia e toe foʻi i lona fale, neʻi oti o ia i le taua ae faapaiaina ai e se isi tamāloa lona fale. 6 O ai foʻi se tamāloa na ia totōina lona tovine ae na te leʻi seleseleina? Ia tuu atu o ia e toe foʻi i lona fale, neʻi oti o ia i le taua ae selesele e se isi tamāloa lona togāvine. 7 O ai foʻi se tamāloa ua faamau ma se fafine ae e leʻi faatasia i laʻua? Ia tuu atu o ia e toe foʻi i lona fale, neʻi oti o ia i le taua ae fai o ia ma avā a se isi tamāloa.’ 8 E ao i leoleo ona faapea atili atu i tagata, ‘O ai se tamāloa e palaai ma lotovaivai? Ia tuu atu o ia e toe foʻi i lona fale, ina neʻi faavaivai loto o ona uso e pei o lona loto.’ 9 Pe a uma ona talanoa atu leoleo i tagata, e ao ona latou tofia taʻitaʻi o ʻautau e taʻitaʻiina le nuu.

10 “Afai e te latalata atu i se aai ina ia siitaua i ai, ia faailoa atu maliega o le filemu. 11 Afai e tali filemu mai iā te oe ma tatala mai faitotoʻa o le aai iā te oe, o tagata uma e maua i totonu o le aai e fai ma ou tagata e faia galuega mamafa, ma e ao ona latou auauna iā te oe. 12 Ae afai e lē faia e tagata o le aai se leleiga ma oe, ae siitaua mai iā te oe, e ao ona e osofaʻia lea aai, 13 e tuuina mai le aai i ou lima e Ieova lou Atua, ia e fasiotia tane uma o le aai i le pelu. 14 Ia e ave na o fafine, o tamaiti, o manu lalata, ma mea uma ua i le aai, o le vete uma e te faoa mo oe; e ao ona e ʻai le vete mai i ou fili, o ē ua tuuina mai e Ieova lou Atua iā te oe.

15 “Ia faapea ona e faia i aai uma e mamao ese mai iā te oe, ae e lē o aai o ia nuu. 16 E na o aai o ia tagata ua tuuina mai e Ieova lou Atua iā te oe e fai ma ou tofi, aua e te faasaoina ai so o se tasi e iai le ola, 17 auā e tatau lava ona faaumatia i latou, o tagata Hetī, o tagata Amorī, o tagata Kanana, o tagata Perisē, o tagata Hivī, o tagata Iepusē, e pei ona poloaʻi mai ai o Ieova lou Atua iā te oe; 18 ina neʻi o latou aʻoaʻoina outou e faia a latou mea inosia uma ua latou faia i o latou atua, ona outou agasala ai lea iā Ieova lo outou Atua.

19 “Afai e te osofaʻia se aai i le tele o aso ma siitaua atu ina ia faatoʻilaloina, aua e te faatamaʻia ona laau e ala i le tāina i se toʻi; auā e te ʻai mai i na laau, aua foʻi e te tāina i lalo, po o se tagata ea lenā laau o le fanua e te faatamaʻiaina ai? 20 E na o le laau e te iloa e lē ʻaina e te faatamaʻia, e te tāina i lalo ma fausia ai pā e siʻomia ai le aai lea e siitaua mai iā te oe, seʻia faatoʻilaloina.

Teuteronome  21 : 1 - 23

21 “Afai e maua se tasi ua fasiotia i le laueleele ua tuuina mai e Ieova lou Atua e fai mo oe, ua taatia i le fanua, ma ua lē iloa po o ai na fasiotia o ia, 2 e ao i ou toeaina ma ou faamasino ona ō atu ma fua le mamao o le va o lē ua fasiotia ma aai ua siʻomia ai; 3 ma iloa ai le aai e sili ona latalata i ai lē ua fasiotia. E ao i toeaina o lenā aai ona ave se tamaʻi povi fafine o le lafu e leʻi faia se galuega, ua na lē toso foʻi i le amo; 4 e ao i toeaina o lenā aai ona avatu le tamaʻi povi fafine i le vanu i le mea o loo tafe ai le vai, lea e leʻi faatoʻaina pe totōina ai ni fatu, ma e ao ona latou gausia le ua o le tamaʻi povi fafine i le vanu.

5 “E ao i ositaulaga o atalii o Levi ona faalatalata atu, auā o i latou ua filifilia e Ieova lou Atua e auauna iā te ia ma faamanuia atu i le suafa o Ieova, o a latou upu e foʻia ai feeseeseaʻiga uma i faiga sauā uma. 6 Ona fafano lea o lima o toeaina uma o lenā aai o ē e sili ona latalata i lē ua fasiotia, i luga o le tamaʻi povi fafine lea na gausia le ua i le vanu; 7 e ao ona latou tali mai e faapea, ‘E leʻi faamasaa e o matou lima lenei toto, pe vāai foʻi i ai o matou mata o faamasaaina. 8 Ieova e, aua neʻi taʻusalaina lou nuu o Isaraelu o ē ua e laveaʻiina, aua foʻi e te tuu le nofosala i le toto o lē ua lē sala i luga o lou nuu o Isaraelu.’ Aua neʻi nofosala i latou i le toto. 9 A o oe, e te aveesea le nofosala i le toto o sē ua lē sala mai iā te outou, auā e te faia le mea ua saʻo i le silafaga a Ieova.

10 “Afai e te alu e tau ma ou fili, e tuuina mai foʻi e Ieova lou Atua i latou i lou lima, ma e ave faapagota i latou; 11 ua e vaaia foʻi se fafine aulelei mai i tagata na ave faapagota, ua e alofa iā te ia ma ua e ave o ia e fai ma au avā, 12 e ao ona e aumaia o ia i totonu o lou fale. E ao ona sele lona ulu ma ʻoti ona atigilima, 13 ia aveese lona ofu tele na ave faapagota ai, e nofo foʻi i lou fale ma tagi mo lona tamā ma lona tinā mo le masina atoa; mulimuli ane, ona lua feusuaʻi lea ma ia, e te ave o ia ma e faaipoipo iā te ia, ma avea ai o ia ma au avā. 14 Afai ua e lē fiafia iā te ia, e ao ona e tuu o ia e alu i le mea ua manaʻo i ai o ia; ae aua lava e te faatauina o ia i se tupe. Aua e te agaleaga iā te ia pe a uma ona e faalumaina o ia.

15 “Afai e toʻalua ni avā a se tamāloa, e alofa o ia i le tasi ae ʻinoʻino i le tasi, ma ua fanaua e i laʻua, o lē ua alofa i ai ma lē ua ʻinoʻino i ai ni ona atalii, ma o le atalii ulumatua ua fanaua e lē ua e ʻinoʻino i ai, 16 a oo i le aso e na te avatu ai i ona atalii ni tofi mai i ana oloa, e lē faatagaina ona avea ma ulumatua le tama a lē ua alofa i ai, ae tuua le tama a lē ua ʻinoʻino i ai auā o ia o le ulumatua. 17 Auā e ao ona ia amanaʻia le ulumatua a lē ua ia ʻinoʻino i ai, e ala i le tuuina atu iā te ia o vaega e lua o ana oloa uma, auā o ia lea na ia muaʻi fai fanau ai. O ia e ana le aiā tatau o le ulumatua.

18 “Afai e iai se atalii o se tamāloa e lē finauaʻia ma faalogogatā, e lē faalogo o ia i le upu a lona tamā po o le upu a lona tinā, ma ua la aʻoaʻi iā te ia ae e lē faalogo o ia iā i laʻua, 19 ona fetagofi lea o lona tamā ma lona tinā ma avatu o ia i toeaina o lona aai i le faitotoʻa o le mea e nofo ai, 20 e ao ona la fai atu i toeaina o lona aai, ‘O la ma tama lea, e lē finauaʻia ma e faalogogatā; e lē faalogo o ia i a ma upu, e soona ʻai tele foʻi ma onā.’ 21 E ao i tane uma o lona aai ona fetogia o ia i maa ina ia oti ai o ia. E ao foʻi ona e aveesea le mea leaga mai iā te oe, e faalogo foʻi i ai Isaraelu uma ma fefefe ai.

22 “Afai e faia e se tamāloa se agasala ua tatau i ai le oti, ma ua fasiotia o ia, ua e faatautau foʻi o ia i luga o le laau, 23 aua neʻi tuua lona tino oti i luga o le laau i le pō atoa; ae ia e tanu lava o ia i lenā aso, auā ua faamalaia e le Atua lē ua faatautauina i se laau; aua foʻi e te faaleagaina lou laufanua, lea ua tuuina mai e Ieova lou Atua iā te oe e fai ma ou tofi.

Teuteronome  22 : 1 - 30

22 “Aua neʻi e ʻaloese pe a e iloa atu ua sē le povi poʻa a lou uso po o lana mamoe. E ao lava ona e toe taʻitaʻiina atu ia manu i lou uso. 2 Afai e lē o latalata mai lou uso iā te oe ma e te lē iloa o ia, ia e aumaia le manu i lou fale, ia tuu pea iā te oe seʻia saʻilia e lou uso lana manu. Ia e toe faafoʻi atu iā te ia lana manu. 3 Ia faapea foʻi ona e faia i lana asini, ia faapena foʻi ona e faia i lona ofu tele, ia faapena foʻi ona e faia i so o se mea a lou uso ua leiloa, lea ua leiloa mai iā te ia ae ua e mauaina. Aua e te ʻaloese mai ai.

4 “Aua neʻi e ʻaloese pe a e iloa le asini a lou uso po o lana povi poʻa ua paʻū i le auala. E ao lava ona e fesoasoani iā te ia e faatutū i luga na manu.

5 “Aua neʻi ofu se fafine i ofu o se tamāloa, aua foʻi neʻi ofu se tamāloa i ofu o se fafine; auā e inosia e Ieova lou Atua so o se tasi e faia ia mea.

6 “Afai e te tau atu i se faamoega o se manulele, i luga o se laau po o le laueleele, ua iai ni toloaʻi po o ni ona fua, ma o loo nofo ai i luga le tinā i le toloaʻi po o ona fua, aua e te ave le tinā faatasi ma lana toloaʻi. 7 E ao lava ona e faasola le tinā, ae ave ma oe lana toloaʻi; ina ia sologa lelei ai mea mo oe, ma faaumiumi ai ou aso.

8 “Afai e te fausia se fale fou, ia e fausia foʻi ma se puipui e siʻo ai le taualuga, neʻi e nofosala i le faamasaatoto pe afai e paʻū ai se tasi mai i lou fale.

9 “Aua neʻi e lūlūina ni fatu o ituaiga eseese se lua i lou togāvine, neʻi avatu o fua uma mai i fatu na e lūlūina atoa ma fua o lau togāvine i le faleʻie paia.

10 “Aua e te tuu faatasia le povi poʻa ma se asini e suatia le fanua.

11 “Aua neʻi e ofuina ni ofu ua lalaga faatasi i le fulufulu mamoe ma le ʻie lino.

12 “Ia e faia mo oe ni teuteu e faia i filo e tautau mai i pito e fā o lou ofu o loo e ofu ai.

13 “Afai e faaipoipo se tamāloa i se fafine ma feusuaʻi ma ia, ma ua oo ina ʻinoʻino iā te ia, 14 ma ua ia tuuaʻia o ia i amioga matuā leaga lava ma ua ia taʻuvalea lona igoa, ma faapea mai, ‘O le fafine lenei na ou faaipoipo i ai, na ou feusuaʻi ma ia, ae ou te leʻi mauaina ni faamaoniga o lona teine muli’; 15 ona avatu lea e le tamā ma le tinā o le teine le faamaoniga o le teine muli o le teine i toeaina o le aai o loo i le faitotoʻa o le aai; 16 e ao i le tamā o le teine ona fai atu i toeaina, ‘Na ou avatu loʻu afafine i lenei tamāloa e fai ma ana avā, ae o lea ua ʻinoʻino o ia iā te ia. 17 A o lenei ua ia tuuaʻia o ia i amioga matuā leaga lava e faapea: “Ua ou iloa e leai ni faamaoniga o le teine muli o lou afafine.” O le faamaoniga lenei o le teine muli o loʻu afafine.’ E ao ona la fofola le ofu tele i luma o toeaina o le aai. 18 E ao i toeaina o lenā aai ona ave le tamāloa ma aʻoaʻi iā te ia. 19 E ao ona latou faasala iā te ia i le selau sekeli siliva ma avatu i le tamā o le teine, auā ua ia taʻuvaleaina le igoa o se teine muli o Isaraelu; ma e avea pea o ia ma ana avā. E lē mafai ona teteʻa* ma ia i aso uma e ola ai o ia.

20 “Peitaʻi afai e moni lenei mea, ua lē maua se faamaoniga o le teine muli o le teine, 21 e ao ona latou aumai le teine i le faitotoʻa o le fale o lona tamā, ma fetogia o ia i maa e tamāloloa o lona aai ma oti ai o ia, auā ua ia faia se amioga matagā i Isaraelu i le faia o amioga faatalitane i le fale o lona tamā. O lea, e ao ona e aveesea le mea leaga mai iā te oe.

22 “Afai e maua se tamāloa o momoe ma se avā a le tasi tamāloa, ia fasiotia i laʻua uma, o le tamāloa na momoe ma le fafine atoa ma le fafine. O lea, e ao ona e aveesea le mea leaga mai iā Isaraelu.

23 “Afai e iai se teine muli ua faamau ma se tane, ae ua maua e se isi tamāloa o ia i le aai ma ua momoe ma ia, 24 ia outou aumaia foʻi i laʻua uma i le faitotoʻa o lenā aai ma fetogia i laʻua i maa ina ia feoti ai, o le teine ina ua lē ʻeʻē i le aai, a o le tamāloa i lona faalumaina o le avā a lona tuaoi. O lea, e ao ona e aveesea le mea leaga mai iā te oe.

25 “Afai o le fanua na maua ai e le tamāloa le teine ua faamau, ma ua toso e le tamāloa o ia ma la momoe, e ao ona oti tau lava o le tamāloa na momoe ma ia, 26 ae aua neʻi faia se mea i le teine. E leai se agasala a le teine e tatau ai ona oti o ia, auā e tutusa lenei mea ma le tulaʻi o le tamāloa e faasagatau i lona tuaoi ma fasiotia lava lenā tagata. 27 Auā na ia maua o ia i le fanua. Na ʻeʻē le teine ua faamau ae ua leai se isi e laveaʻiina o ia.

28 “Ae afai e maua e se tamāloa se teine, o se teine muli e leʻi faamau, ua ia toso o ia ma la momoe, ma ua maua i laʻua, 29 e ao i le tamāloa na momoe ma le teine ona avatu le lima sefulu sekeli siliva i le tamā o le teine, ma e fai o ia ma ana avā ona ua ia faalumaina o ia. E lē mafai ona teteʻa ma ia i aso uma e ola ai o ia.

30 “Aua neʻi ave e se tamāloa le avā a lona tamā, ina neʻi aveesea* e ia le ʻie o lona tamā.

^ Teu. 22:19 Pe tatala le faaipoipoga e tusa ai ma le tulafono a le malo.


^ Teu. 22:30 Po o le “aua neʻi momoe ma le avā a lona tamā.”

23 “Aua neʻi avea se tane ua faaleagaina ona fuāmanava po ua tipi ese lona totogasā ma sui o le faapotopotoga a Ieova.

2 “Aua neʻi avea se tama o le pō ma sui o le faapotopotoga a Ieova. Aua foʻi neʻi avea se tasi o lona aiga ma sui o le faapotopotoga a Ieova e oo lava i le tupulaga lona sefulu.

3 “Aua lava foʻi nei avea se tagata Amoni po o se tagata Moapi ma sui o le faapotopotoga a Ieova. E oo lava i le tupulaga lona sefulu, aua neʻi avea se tasi o a latou fanau ma sui o le faapotopotoga a Ieova i aso uma lava, 4 talu ai na latou lē fesoasoani iā te outou ma avatu ni meaʻai ma ni vai ina ua outou ō ese mai i Aikupito, talu ai foʻi na latou totogia Palaamo le atalii o Peoro mai i Petoru i Mesopotamia, ina ia fetuu iā te oe. 5 E leʻi fia faafofoga Ieova lou Atua iā Palaamo; ae na suia e Ieova lou Atua le malaia i le manuia, auā e alofa Ieova lou Atua iā te oe. 6 Aua e te faia ni mea ina ia latou filemu ai ma tamaoaiga ai i latou i ou aso uma lava.

7 “Aua e te ʻinoʻino i se tagata Etoma, auā o ia o lou uso.

“Aua e te ʻinoʻino i se tagata Aikupito, auā na e aumau ai o se tagata ese i lona atunuu. 8 O atalii e fananau mai iā i latou i lona tolu o tupulaga, e mafai ona avea i latou ma sui o le faapotopotoga a Ieova.

9 “Afai e te siitaua atu i ou fili, ia e faaeteete foʻi neʻi e faia se mea leaga. 10 Afai ua iā te oe se tane ua lē mamā ona o se mea e lē mamā na tupu iā te ia i le pō, e ao ona alu o ia i tua o le togālauapi. Aua neʻi sau o ia i le togālauapi. 11 Pe a oo i le afiafi, e ao ona tāʻele o ia i le vai, a goto le lā e mafai ona toe sau o ia i le togālauapi. 12 E tatau ona iai se nofoaga faapitoa* mo oe i tua o le togālauapi, ma e tatau ona e alu i ai. 13 E tatau ona iai se tamaʻi suō faatasi ma au meafaigaluega, pe a e faatū i fafo, ia e eli se pū i lau suō ma liliu ma tanu ai ou otaotavale. 14 Auā o loo fesavaliaʻi Ieova lou Atua i totonu o lau togālauapi, ina ia laveaʻi iā te oe ma tuuina atu ou fili iā te oe; e ao ona mamā mea uma i lau togālauapi, ina neʻi silasila o ia i se mea leaga iā te oe ma liliuese ai ma lē ō faatasi ma oe.

15 “Aua e te toe faafoʻi se pologa i lona matai pe a sola ese o ia mai i lona matai ma sau iā te oe. 16 Ia nofo faatasi pea o ia ma oe i so o se mea e filifili ai o ia i se tasi o ou aai, po o fea lava e manaʻo ai o ia. Aua e te agaleaga iā te ia.

17 “Aua neʻi avea se tasi o afafine o Isaraelu ma fafine talitane o le malumalu, aua foʻi neʻi avea se tasi o atalii o Isaraelu ma tamāloa talitane o le malumalu. 18 Aua e te aumaia le totogi o se fafine talitane po o le tau o se maile* i le fale o Ieova lou Atua e fai ai se tautoga, auā o nei mea uma e lua e inosia e Ieova lou Atua.

19 “Aua e te manaʻo i se tupe faasili mai i lou uso, o tupe faasili i tupe, o se totogi faasili i meaʻai, o se totogi faasili i so o se mea e mafai ona tāpā mai e se tasi se mea faasili. 20 E mafai ona e manaʻo i se tagata mai i se isi atunuu e totogi mai se tupe faasili, ae aua e te manaʻo e totogi mai e lou uso se tupe faasili; ina ia faamanuia mai ai Ieova lou Atua iā te oe i mea uma e te faia i le laueleele e te alu atu i ai ina ia fai mo oe.

21 “Afai e te faia se tautoga iā Ieova lou Atua, aua e te faifaiaga i lou faataunuuina, auā o le a tāpā mai lava e Ieova lou Atua mai iā te oe lou faia o lea mea, ma o se agasala lea iā te oe. 22 Ae afai e te leʻi faia se tautoga, e lē o se agasala lea iā te oe. 23 Ia e tausia au upu e te fai atu ai, ia e faia e pei ona e tautō ai iā Ieova lou Atua, o se taulaga tauofo lea ua tautala atu ai lou gutu.

24 “Afai e te alu i le togāvine a lou tuaoi, ia e ʻai tau lava o fuifui vine e te maʻona ai, ae aua lava neʻi e fafao mai ni fuifui vine i lau ato.

25 “Afai e te alu i le fanua o iai togāsaito a lou tuaoi, ia e tau mai na o fua matua i lou lima, ae aua e te sala i le selesaito le togāsaito a lou tuaoi.

^ Teu. 23:12 Po o le “falelētaʻua.”


^ Teu. 23:18 Atonu o se tane e feusuaʻi ma se tama e ala i le maliuga po o le ala feʻau.

24 “Afai e ave e se tamāloa se fafine ma faaipoipo iā te ia ma fai ma ana avā, afai foʻi ua lē fiafia o ia i le fafine auā ua ia iloa ua leaga se mea ua ia faia, e ao ona ia tusia se tusi e faamaonia ai ua teteʻa ma ia, ia tuu i lona lima ma tuliese o ia mai i lona fale. 2 Ia alu ese o ia mai i lona fale ma alu atu ma nonofo ma se isi tamāloa. 3 Afai foʻi e ʻinoʻino le tamāloa mulimuli iā te ia ma tusia se tusi e faamaonia ai ua teteʻa ma ia, ma tuu i lona lima ma tuliese o ia mai i lona fale, po ua oti le tamāloa mulimuli o lē na faaipoipo iā te ia, 4 e lē mafai e le tamāloa muamua o lē na faateʻa iā te ia, ona toe ave o ia e fai ma ana avā ina ua uma ona faaleagaina o ia; auā e inosia e Ieova lenā mea, aua e te faatupuina le agasala i le laueleele ua tuuina mai e Ieova lou Atua iā te oe e fai ma ou tofi.

5 “Afai e faatoʻā faaipoipo se tamāloa ma sana avā, aua neʻi alu o ia i le taua pe avatu se isi galuega iā te ia e fai. E tatau ona nofo saʻoloto o ia i lona fale mo se tausaga, ma ia faafiafia i lana avā lea ua ia faaipoipo i ai.

6 “Aua e te ave se mea e olo ai fatu po o se maaolo i luga, e fai ma mea e faamau ai se aitalafu, auā o lona ola lea ua ave e fai ma mea e faamau ai le aitalafu.

7 “Afai ua maua se tasi ua ia ave faamalosia se isi o ona uso o le fanauga a Isaraelu, ua agaleaga iā te ia ma faatau atu o ia, ia fasiotia lenā tagata na ave faamalosia lona uso. E ao ona e aveesea le mea leaga mai iā te oe.

8 “Ia e leoleo iā te oe i le maʻi o le lepela, ia e toʻaga e faia mea uma ua faatonu mai e ositaulaga, o le ʻau sa Levī iā te outou. E ao ona outou tōʻaaga e fai e pei ona ou poloaʻi atu ai iā i latou. 9 Ia manatua le mea na faia e Ieova lou Atua iā Miriama i le ala, ina ua outou ō ese mai i Aikupito.

10 “Afai e te nonō atu i lou tuaoi so o se mea, aua neʻi e ulu atu i lona fale e aumai le mea ua faamau ai lana aitalafu. 11 Ia e tū i fafo, ma e ao i le tagata o lē na e nonō atu i ai ona aumai i fafo iā te oe le mea ua faamau ai lana aitalafu. 12 Afai ua pagatia le tamāloa, aua neʻi e alu ma oe i lou moega le mea ua faamau ai lana aitalafu. 13 E ao lava ona e faafoʻi atu iā te ia le mea ua faamau ai lana aitalafu i le taimi lava e goto ai le lā, e ao foʻi ona alu o ia i lona moega ma lona ofu, e faamanuia o ia iā te oe; e avea foʻi lea mea ma amiotonu iā te oe i luma o Ieova lou Atua.

14 “Aua e te faapiʻopiʻo ona fai se totogi o sē na e faafaigaluegaina o lē e pagatia ma mativa, e tusa po o ou uso, po o se tagata ese o aumau i lou laueleele, i totonu o ou aai. 15 E ao ona avatu iā te ia lona totogi e tusa ma lona aso a o leʻi goto le lā, auā ua pagatia ma o loo naunau o ia i lona totogi; ina ia lē alaga atu o ia iā Ieova ona o oe, ma avea ma mea e te agasala ai.

16 “Aua neʻi fasiotia tamā ona o a latou fanau, aua foʻi neʻi fasiotia fanau ona o o latou tamā. Ia fasiotia le tagata i lana lava agasala.

17 “Aua e te faapiʻoina le faamasinoga o le tagata ese e aumau po o le tama e leai se tamā, aua foʻi e te ave le ofu o se fafine ua oti lana tane e fai ma mea e faamau ai se aitalafu. 18 Ia e manatua na e nofo pologa i Aikupito, ma na laveaʻiina oe e Ieova lou Atua mai i inā. O le mea lea ua ou poloaʻi atu ai iā te oe ia faia lenei mea.

19 “Afai e te selesele lau seleselega i lou fanua, ma galo ai se fusi saito i le fanua, aua neʻi e toe alu e aumai. E ao ona tuu lea mea mo le tagata ese e aumau, o le tama ua leai se tamā ma le fafine ua oti lana tane; ina ia faamanuia ai Ieova lou Atua iā te oe i mea uma e faia e ou lima.

20 “Afai e te sasa i lalo olive mai i lou laau o le olive, aua e te toe foʻi ma toe sasa ona lālā. Ia tuu ai pea ia mea mo le tagata ese e aumau, o le tama e leai se tamā ma le fafine ua oti lana tane.

21 “Afai e te aoao fuifui vine o lau togāvine, aua neʻi e toe alu ma ao mai mea e totoe. Ia tuu ia mea mo le tagata ese e aumau, o le tama e leai se tamā ma le fafine ua oti lana tane. 22 Ia e manatua na e nofo pologa i le atunuu o Aikupito. O le mea lea ua ou poloaʻi atu ai iā te oe ina ia faia lenei mea.

25 “Afai e aliaʻe se feeseeseaʻiga i le va o ni tagata ma ua latou ō atu ina ia faamasinoina le mataupu, e ao foʻi ona latou faamasinoina ia tagata ma taʻu atu e amiotonu lē ua amiotonu, ma taʻu atu foʻi e amioleaga lē ua amioleaga. 2 Afai e tatau ona sasaina lē ua amioleaga, e ao i le faamasino ona faatonu atu e faafaō o ia, ma sasa o ia i ona luma e fua le aofaʻiga o ana tā i lana gaoioiga leaga. 3 E ao ona sasa o ia i tā e fā sefulu. Aua neʻi faaopoopo e ia nisi tā neʻi faaauau ona ia sasaina o ia i nisi tā se tele e faaopoopo i nei tā ma faalumaina ai lou uso i ou luma.

4 “Aua e te fusi le gutu o le povi poʻa a o solisolia le saito.

5 “Afai e nonofo faatasi ni uso ma ua oti le tasi o i latou ae e leai sona atalii, e lē tatau ona fai le avā a lē ua oti ma avā a se tasi e ese mai i le aiga. E ao i le uso o lana tane ona alu atu iā te ia, ma fai o ia ma ana avā e ala i le faaipoipo* atu i le toʻalua o lona uso ua oti. 6 O le a tauaveina e le ulumatua e na te fanaua, le igoa o lona uso ua oti, ina ia aua neʻi soloia le igoa o lona uso mai i Isaraelu.

7 “Afai e lē manaʻo le tamāloa i le avā a lona uso ua oti, e ao ona alu atu le avā a lona uso ua oti i toeaina o loo i le faitotoʻa o le aai ma faapea atu, ‘E musu le uso o laʻu tane e faatumauina le igoa o lona uso i Isaraelu. E lē ioe o ia e faaipoipo i le toʻalua o lona uso ua oti.’ 8 E ao i toeaina o lona aai ona aami o ia ma talanoa atu iā te ia, ma e ao ona ia tū ma faapea mai, ‘Ou te lē manaʻo e fai avā iā te ia.’ 9 Ona faalatalata atu lea o le toʻalua o lona uso ua oti iā te ia i luma o toeaina, ma tatala ese le seevae mai i le vae o le tamāloa ma feanu i ona foliga ma faapea atu, ‘O le mea lenā e fai i le tagata e musu e faaauau le gafa o le aiga o lona uso.’ 10 Ona taʻua lea o lona igoa i Isaraelu, ‘O le aiga o lē na tatalaina ese lona seevae.’

11 “Afai e fufusu ni tamāloloa o le tasi ma le isi, e alu atu le avā a se tasi e laveaʻi i lona toʻalua mai i le lima o lē ua tuʻi iā te ia, ua ia tuu atu lona lima ma tago atu i totogasā o le isi tamāloa, 12 e ao ona e tipi ese lona tapulima. Aua neʻi e vaai alofa iā te ia.

13 “Aua neʻi iai i totonu o lau ato ni fua eseese se lua e fua ai mea, o le fua telē ma le fua laʻitiiti. 14 Aua neʻi iai i lou fale ni fua eseese se lua o le efa, o le fua telē ma le fua laʻitiiti. 15 E ao pea ona iai iā te oe se fua e saʻo ma tonu e fua ai mea. E ao pea foʻi ona iai iā te oe le fua o le efa e saʻo ma tonu, ina ia faaumiumi ai ou aso i le laueleele o le a tuuina mai e Ieova lou Atua iā te oe. 16 Auā o i latou uma ua faia ia mea, o i latou uma ua faia le mea lē tonu, o mea ia e inosia e Ieova lou Atua.

17 “E ao ona manatua le mea na faia e Amaleka iā te oe i le ala ina ua outou ō ese mai i Aikupito, 18 ina ua ia faafetaui iā te oe i le ala ma osofaʻia oe mai i ou tua o ē uma ia na vaivai ma mulimuli mai iā te oe, a o e lē lavā ma lailoa; ma na lē mataʻu o ia i le Atua. 19 Pe a oo ina tuuina mai e Ieova lou Atua iā te oe, le mapusaga mai i ou fili uma, o ē e siʻomia oe i le laueleele e tuuina mai e Ieova lou Atua iā te oe e fai ma ou tofi, ina ia fai mo oe, e ao ona e soloiesea le toe taʻua o Amaleka mai i lalo o le lagi. Aua lava neʻi galo iā te oe.

^ Teu. 25:5 O le ituaiga o faaipoipoga lea e faaipoipo ai se tane i le avā a lona uso ua oti ae leai sana fanau, ina ia faaauau ai le gafa o lona uso.

26 “Pe a oo ina e ulu atu i le laueleele e tuuina mai e Ieova lou Atua e fai ma ou tofi, ua fai mo oe ma ua e nofo ai, 2 e ao foʻi ona e aumai ni uluaʻi fua o fua uma o le laueleele, e te aumai mai i lou laueleele ua tuuina mai e Ieova lou Atua iā te oe, ma e ao ona e tuu i totonu o se ato ma alu atu i le nofoaga o le a filifilia e Ieova lou Atua e tuu ai lona suafa. 3 Ia e alu atu i le ositaulaga o lē o le a auauna i lenā aso ma faapea atu iā te ia, ‘E ao ona ou faailoa atu i le aso nei iā Ieova lou Atua, ua ou oo mai i le laueleele lea na tautō ai Ieova i o tatou augātamā e tuuina mai iā i tatou.’

4 “Ona talia lea e le ositaulaga o le ato mai i lou lima ma tuu i luma o le fata faitaulaga o Ieova lou Atua. 5 E ao ona e tali atu ma faapea atu i luma o Ieova lou Atua, ‘O loʻu tamā o se Suria na toetoe a oti; na alu atu o ia i Aikupito ma aumau ai i inā o se tagata ese faatasi ma ni nai tagata toʻaitiiti; ae ua oo ina avea ma nuu tele, e malosi ma e matuā toʻatele. 6 Na sauāina i tatou e tagata Aikupito ma faapuapuagatia i tatou ma faafaigaluegaina i tatou i galuega matuā mamafa. 7 Ona tatou alalaga atu lea iā Ieova le Atua o o tatou augātamā ma na faafofoga mai Ieova i o tatou leo, ma silasila mai i o tatou puapuaga, i o tatou tigā ma le sauāina o i tatou. 8 Mulimuli ane na aveese e Ieova i tatou mai i Aikupito i le aao malosi, i le aao faaloaloa ma le mataʻutia tele, i faailoga ma vavega. 9 Ona ia aumaia lea o i tatou i lenei nofoaga ma tuuina mai iā i tatou lenei laueleele, o se laueleele o loo tafe ai le suāsusu ma le meli. 10 O lenei ua ou aumaia uluaʻi fua o fua o le laueleele ua tuuina mai e Ieova iā te aʻu.’

“E ao foʻi ona e tuu atu ia mea i luma o Ieova lou Atua ma ifo i luma o Ieova lou Atua. 11 Ia e fiafia i mea lelei uma ua tuuina mai e Ieova lou Atua iā te oe ma lou aiga, o oe, o le sa Levī ma le tagata ese ua aumau iā te oe.

12 “Pe a uma ona e aoaoina le sefuluaʻi o au faaeleeleaga uma i le tausaga lona tolu, o le tausaga o le sefuluaʻi, ona e avatu ai lea i le sa Levī, o le tagata ese e aumau, o le tama e leai se tamā ma le fafine ua oti lana tane, ma e ao ona latou aai i ia mea i totonu o ou aai ma latou te maoona ai. 13 Ia e fai atu i luma o Ieova lou Atua, ‘Ua ou aveesea mea ua paia mai i le fale, ma ua ou tuuina atu foʻi i le sa Levī, le tagata ese e aumau, le tama e leai se tamā, ma le fafine ua oti lana tane, e tusa ma au poloaʻiga uma na e poloaʻi mai ai iā te aʻu. Ou te leʻi sopo tapulaa lava i au poloaʻiga pe faagaloina foʻi. 14 Ou te leʻi ʻai ai ina ua ou faavauvau, ou te leʻi ave foʻi sina mea a o oʻu lē mamā, pe avatu ia mea ona o se tasi ua oti. Na ou faalogo i le siʻufofoga o Ieova loʻu Atua. Ua ou faia e tusa ma mea uma ua e poloaʻi mai ai iā te aʻu. 15 Ia e silasila mai i lou afioaga paia, o le lagi lea, ma faamanuia i lou nuu o Isaraelu ma le eleele ua e tuuina mai iā i matou, e pei ona e tautō ai i o matou augātamā, o le laueleele o loo tafe ai le suāsusu ma le meli.’

16 “O le aso lenei ua poloaʻi mai ai Ieova lou Atua iā te oe, ina ia e usiusitaʻi i nei tulafono ma iʻuga o faamasinoga; ia e tausia ma usiusitaʻi i na mea uma ma lou lotoatoa ma lou ola atoa. 17 O lau tali mai ua fetalai mai ai Ieova i le asō, o le a avea o ia ma ou Atua pe a e savali i ona ala ma tausi i ana tulafono, o ana poloaʻiga, o iʻuga o ana faamasinoga ma faalogo i lona siʻufofoga. 18 Ona o le mea ua faia e Ieova ua e faapea mai ai i le asō, o le a avea oe ma ona nuu, o se oloa tāua, e pei ona ia folafola mai iā te oe, ma e te tausia ana poloaʻiga uma, 19 ma e faapea foʻi o le a ia faasilisilia oe i isi nuu uma na ia faia, e iʻu ai i le viiga, le taʻutaʻua ma le matagofie a o avea oe ma nuu paia o Ieova lou Atua, e pei ona ia folafola mai.”

27 Ona poloaʻi atu lea o Mose ma toeaina o Isaraelu i le nuu e faapea: “E ao ona outou tausia poloaʻiga uma ua ou poloaʻi atu ai iā te outou i le asō. 2 Pe a oo i le aso tou te sopo atu ai Ioritana ma ō atu i le laueleele ua tuuina mai e Ieova lou Atua iā te oe, e ao ona e faatūina mo oe ni maa tetele ma vali paʻepaʻe.* 3 E ao ona e tusia i ia maa o upu uma o lenei tulafono, pe a e sopo atu ina ia e oo atu i le laueleele ua tuuina mai e Ieova lou Atua iā te oe, o se laueleele o loo tafe ai le suāsusu ma le meli, e tusa ma fetalaiga a Ieova le Atua o ou augātamā iā te oe. 4 Pe a outou sopoʻia atu i Ioritana, ia outou faatutūina nei maa e pei ona ou poloaʻi atu ai iā te outou i le asō, i le Mauga o Evalu, ma ia e vali nei maa i le vali paʻepaʻe. 5 E ao ona e faia se fata faitaulaga i inā iā Ieova lou Atua, o le fata e fai i maa. Aua e te faaaogā ai se mea faigaluega uʻamea i nei maa. 6 Ia e fausia le fata faitaulaga o Ieova lou Atua i maa atoatoa, ia e ofoina atu foʻi taulaga mū iā Ieova lou Atua i luga o lea fata faitaulaga. 7 E ao ona e faia ai foʻi taulaga o taulaga faifaatasi ma ʻai ai i inā, ia e fiafia i luma o Ieova lou Atua. 8 Ia e tusia i nei maa o upu uma o lenei tulafono, ia manino lelei ona tusia.”

9 Ona fai atu lea o Mose ma ositaulaga, o le ʻau sa Levī iā Isaraelu uma e faapea: “Isaraelu e, ia fifilemu ma faalogo mai. O le asō ua avea ai oe ma nuu o Ieova lou Atua. 10 Ia e faalogo i le siʻufofoga o Ieova lou Atua ma tausia ana poloaʻiga ma ana tulafono, ua ou poloaʻi atu ai iā te oe i le asō.”

11 Ona toe poloaʻi atu lea o Mose i le nuu i lenā aso e faapea: 12 “O i latou nei o le a tutū i le Mauga o Keresema e faamanuia atu i le nuu pe a outou sopoʻia atu Ioritana: O Simeona, o Levi, o Iuta, o Isakara, o Iosefa ma Peniamina. 13 A o i latou nei o le a tutū i le Mauga o Evalu e faamalaia atu: O Reupena, o Kato, o Asera, o Sepulona, o Tanu ma Nafatali. 14 E ao i le ʻau sa Levī ona faapea atu ma le leotetele i tagata uma o Isaraelu:

15 “‘E malaia le tagata na te faia se faatusa ua tā, po o se tupua uʻamea, o le mea lea e inosia e Ieova, o le galuega a lima o se tufuga, ma na ia tuu ai i se mea lilo.’ (E ao i tagata uma ona tali mai e faapea, ‘Amene!’*)

16 “‘E malaia le tagata e manatu faatauvaa i lona tamā po o lona tinā.’ (E ao i tagata uma ona tali mai e faapea, ‘Amene!’)

17 “‘E malaia le tagata e na te tuu i tua le pine o le tuaoi a lona uso a tagata.’ (E ao i tagata uma ona tali mai e faapea, ‘Amene!’)

18 “‘E malaia le tagata e na te faasesēina le mea e alu i ai le tauaso.’ (E ao i tagata uma ona tali mai e faapea, ‘Amene!’)

19 “‘E malaia le tagata e na te faapiʻopiʻo ona faia le faamasinoga o le tagata ese e aumau, o le tama e leai se tamā ma le fafine ua oti lana tane.’ (E ao i tagata uma ona tali mai e faapea, ‘Amene!’)

20 “‘E malaia le tamāloa e momoe ma le avā a lona tamā, auā ua ia aveese le ʻie o lona tamā.’ (E ao i tagata uma ona tali mai e faapea, ‘Amene!’)

21 “‘E malaia le tagata e momoe ma se manu.’ (E ao i tagata uma ona tali mai e faapea, ‘Amene!’)

22 “‘E malaia le tamāloa e momoe ma lona tuafafine, o le afafine a lona tamā po o le tama teine a lona tinā.’ (E ao i tagata uma ona tali mai e faapea, ‘Amene!’)

23 “‘E malaia le tagata e momoe ma le tinā o lana avā.’ (E ao i tagata uma ona tali mai e faapea, ‘Amene!’)

24 “‘E malaia le tagata e na te faapō ma fasiotia lona tuaoi.’ (E ao i tagata uma ona tali mai e faapea, ‘Amene!’)

25 “‘E malaia le tagata e na te taliaina se foaʻi ina ia fasiotia se isi tagata, o lē e lē sala.’ (E ao i tagata uma ona tali mai e faapea, ‘Amene!’)

26 “‘E malaia le tagata e lē faamamaluina upu o lenei tulafono ona e lē o usiusitaʻi i ai.’ (E ao i tagata uma ona tali mai e faapea, ‘Amene!’)

^ Teu. 27:2 O lona uiga, “o le vali paʻepaʻe e fai mai i ʻamu ma atigi figota e vali ai fale.”


^ Teu. 27:15 Po o “ia faapea lava ona fai.”

28 “Afai foʻi e te matuā faalogo i le siʻufofoga o Ieova lou Atua, e ala i le toʻaga e tausia ana poloaʻiga uma ua ou poloaʻi atu ai iā te oe i le asō, e faasilisilia lava oe e Ieova lou Atua i nuu uma o le lalolagi. 2 E oo foʻi iā te oe nei faamanuiaga uma, ma maua oe, pe afai e te faalogo pea i le siʻufofoga o Ieova lou Atua:

3 “O le a faamanuia oe i le aai, o le a faamanuia foʻi oe i le fanua.

4 “O le a faamanuia oe i le fanaua mai o ni fanau, i fua o lou fanua ma fanau o au manu lalata, o fanau foʻi o lau lafu povi atoa ma fanau o lau lafu mamoe.

5 “O le a faamanuia lau ato ma lau mea e palu ai falaoa.

6 “O le a faamanuia oe pe a e sau i totonu, o le a faamanuia foʻi oe pe a e alu i fafo.

7 “O le a faapogaia e Ieova le faatoʻilaloina i ou luma o ou fili o ē e siitaua iā te oe. E tasi le auala e latou te siitaua mai ai iā te oe, ae e fitu auala e latou te sosola ese ai mai i ou luma. 8 O le a faatonuina e Ieova mo oe le faamanuiaina o au mea uma e te faaputuina, ma galuega uma e te faia, e na te faamanuia foʻi oe i le laueleele e tuuina mai e Ieova lou Atua iā te oe. 9 O le a faia oe e Ieova o se nuu paia mo ia lava, e pei ona ia tautō ai iā te oe, pe a faaauau ona e tausia poloaʻiga a Ieova lou Atua, ma savali i ona ala. 10 O le a iloa ai e nuu uma o le lalolagi ua taʻua oe i le suafa o Ieova, e latou te fefefe foʻi iā te oe.

11 “O le a matuā faateleina e Ieova le manuia i le fanaua o lau fanau ma le fanau a au manu lalata, ma fua o lou fanua, i le laueleele na tautō ai Ieova i ou augātamā e tuuina mai iā te oe. 12 O le a tatala atu e Ieova iā te oe ana fale teuoloa lelei, o le lagi lea, e na te faatotō ifo le timu i lou fanua i ona tau, e na te faamanuia foʻi i galuega uma a ou lima; e te nonō atu mea i le tele o atunuu, a o oe e te lē nonō mai. 13 O le a tuuina e Ieova oe i le ulu ae lē i le siʻusiʻu; ma e na o le pito i luga o le a e iai, ae e te lē alu ifo i le pito i lalo, auā ua e usitaʻi pea i poloaʻiga a Ieova lou Atua, lea ua ou poloaʻi atu ai iā te oe i le asō e tausia ma fai. 14 Aua neʻi e liliuese i le itu taumatau po o le itu tauagavale mai i upu uma ua ou poloaʻi atu ai iā te outou i le asō, ina neʻi outou mulimuli atu i isi atua ma auauna iā i latou.

15 “Afai e te lē faalogo i le siʻufofoga o Ieova lou Atua e ala i le toʻaga e tausia ana poloaʻiga ma ana tulafono ua ou poloaʻi atu ai iā te oe i le asō, e oo iā te oe ia malaia uma ma maua ai oe:

16 “O le a malaia oe i le aai, ma o le a malaia foʻi oe i le fanua.

17 “O le a malaia lau ato ma lau mea e palu ai falaoa.

18 “O le a malaia lou fanaua mai o fanau, ma le fua o lou fanua ma fanau o lau lafu povi atoa ma fanau o lau lafu mamoe.

19 “O le a malaia oe pe a e sau i totonu, o le a malaia foʻi oe pe a e alu i fafo.

20 “O le a auina mai e Ieova iā te oe le malaia, o le fenuminumiaʻi ma le aʻoaʻiga i mea uma e te taumafai e fai, seʻia faaumatia ma vave ona faafanoina oe, ona o le leaga o au gaoioiga ma ua e lafoaʻia ai aʻu. 21 O le a faapogaia e Ieova le faamaʻi e pipii iā te oe seʻia uma ona ia faaumatia oe mai i le laueleele, lea e te alu i ai e fai mo oe. 22 O le a taia oe e Ieova i le māmāpala, o le maualuga o le fiva, mūmū o le tino ona o le siama, vevela o le tino ona o le fiva, o le pelu, o le lāmala ma le polopologā, e tuliloa oe e ia mea seʻia faaumatia ai oe. 23 O le a avea foʻi le lagi i luga aʻe o lou ulu ma ʻapamemea ma le lalolagi i ou lalo ifo ma uʻamea. 24 O le a faatotō ifo e Ieova i lou laueleele le pauta ma le pefu e fai ma timu. E alu ifo i ou luga mai i le lagi seʻia faaumatia ai oe. 25 “O le a faapogaia e Ieova lou faatoʻilaloina i luma o ou fili. E tasi le auala e te alu atu ai e siitaua iā i latou ae e fitu auala e te sola ese ai i o latou luma; ma o le a matuā fefefe malo uma o le lalolagi pe a latou iloa mea leaga ua oo iā te oe. 26 E fai lou tino oti ma meaʻai a manufelelei uma o le lagi atoa foʻi ma manu o le fanua, e leai se tasi e faamataʻu i ai.

27 “O le a taia oe e Ieova i le maʻi sua o Aikupito, o le fula,* o le mūmū mageso ma poʻu, ia o le a e lē toe malosi ai. 28 O le a taia oe e Ieova i le faalētonu o le mafaufau, o le leaga o le vaai ma le fenuminumiaʻi o le loto. 29 O le a avea oe ma sē e tautagotago i le tutonu o le lā, e pei o le tagata tauaso o loo tautagotago i le pōuliuli, ma e lē sologa lelei ou ala; o le mea e oo iā te oe o le ave faagaoi lea o au mea ma faoa foʻi i aso uma, ae e leai se tasi e laveaʻi iā te oe. 30 E te faamau i se fafine, ae e toso o ia e se isi tamāloa. E te fausia se fale ae e te lē nofo ai. E te totō ni togāvine ae e lē taitai ona e faaaogāina. 31 E fasia lau povi poʻa a o e vaai i ai, ae e te lē ʻai ai. E gaoia lau asini mai i ou luma, ae e te lē toe mauaina. E avatu foʻi au mamoe i ou fili ae e leai se faaola mo oe. 32 E avatu ou atalii ma ou afafine i nisi tagata, e te iloa atu foʻi ma e te naunau e toe aumaia i latou, ae o le a leai se malosi i ou lima. 33 O fua o lou laueleele ma au faaeleeleaga uma o le a aai ai tagata e te lē iloa; ma e pau le mea e oo iā te oe o le ave faagaoi pea o au mea ma sauāina oe i aso uma. 34 E oo ina faalētonu lou mafaufau i mea e vaai i ai ou mata.

35 “O le a taia e Ieova oe i le papala leaga i ou tuli ma ou vae, lea e mafai ona e oti ai, o le maʻi e te lē toe malosi ai, mai i ou alofivae e oo i le tumuaʻi o lou ulu. 36 O le a faasavali e Ieova oe ma lou tupu, o lē o le a e tofia e pule iā te oe i se atunuu e te lē iloa, o oe po o ou augātamā; o le a e auauna i inā i isi atua, o atua ua faia i laau ma maa. 37 E fai oe ma mea e faateʻia ai tagata, o se faaupuga masani ma faifaiga i nuu uma, o le a taʻitaʻiina i ai oe e Ieova.

38 “E tele fatu e te totōina i le fanua, ae laʻitiiti mea e te aoaoina auā o le a ʻai e sē akerise. 39 E te totōina togāvine ma galueaʻiina, ae e te lē inu i se uaina ma e te lē aoaoina foʻi se mea, auā e ʻaina uma e anufe. 40 O le a iai laau o le olive iā te oe i lou fanua uma, ae e lē uuina lou tino i se suāuu, auā o le a toʻulu ou olive. 41 E te fanaua ou atalii ma afafine, ae e lē fai pea i latou ma au fanau, auā e ave faapagota i latou. 42 O le a ʻai e iniseti e feoaʻi ou laau uma ma fua o lou fanua. 43 O le a atili maualuga iā te oe le tagata ese e aumau iā te oe, a o oe, e atili maulalo ai. 44 O ia lea na te nonō atu iā te oe, a o oe, e te lē nonō atu iā te ia. E fai o ia ma ulu, a o oe, e fai ma siʻusiʻu.

45 “E oo iā te oe nei malaia uma ma tuliloa iā te oe, ma maua ai oe seʻia oo ina faaumatia oe, auā ua e lē faalogo i le siʻufofoga o Ieova lou Atua, e ala i lou lē tausia o ana poloaʻiga ma ana tulafono na ia poloaʻi atu ai iā te oe. 46 E ao ona iai pea ia mea iā te oe ma lau fanau e fai ma faailoga ma lapataʻiga i aso uma, 47 talu ai e te leʻi auauna iā Ieova lou Atua ma le loto olioli ma le fiafia, ona o le anoanoaʻi o mea. 48 E te auauna i ou fili o ē o le a aauina atu e Ieova e faasagatau iā te oe faatasi ma le fia ʻai ma le fia inu, o le lē lavalavā ma le mativa i mea uma; e na te tuu foʻi le amo uʻamea i ou tauʻau seʻia oo ina faaumatia oe e ia.

49 “E faatulaʻi e Ieova se nuu mai i se mea mamao e faasagatau iā te oe, mai i le isi pito o le lalolagi, e pei ona puʻe faafuaseʻi e se aeto ana meaʻai, o se nuu e te lē malamalama i lana gagana, 50 o se nuu foliga pāū, e lē agalelei i se toeaina pe alofa foʻi i se tauleʻaleʻa. 51 E latou te aai i fanau o au manu lalata ma fua o lou fanua seʻia faaumatia oe, e latou te lē faatotoeina mo oe ni fatu, o uaina fou po o suāuu, po o fanau a au povi, po o fanau foʻi a au mamoe, seʻia latou faaumatia oe. 52 E latou te siʻomia oe i totonu o ou aai seʻia solofa i lalo ou pā maualuluga ma malupuipuia, ia e te faatuatuaina i ou laueleele uma, e moni, e latou te siʻomia oe i totonu o ou aai i lou laueleele uma, lea ua tuuina mai e Ieova lou Atua iā te oe. 53 Ona e ʻaia lea o au fanau, o tino o ou atalii ma ou afafine, o ē ua tuuina mai e Ieova lou Atua iā te oe, auā o le a matuā omia ma faapuapuagatia ai oe talu ai o le a siʻomia oe e ou fili.

54 “A o se tane ua iā te oe e agamalu ma na tausi aʻe ma le faapelepele, o le a ʻinoʻino o ia i lona uso ma lana avā faapelepele, ma ona atalii o loo totoe, 55 ma na te lē avatu i se tasi o i latou na se fasi tino o ona atalii o le a ia ʻai ai, auā e leai se mea o totoe iā te ia, ona e matuā omia ma faapuapuagatia oe, auā e siʻomia oe e ou fili i totonu o ou aai. 56 A o le fafine ua iā te oe e agavaivai ma na tausi aʻe ma le faapelepele, o lē e lē taitai ona tū ona alofivae i le palapala ona na tausi faapelepele o ia ma ona o lona agavaivai, o le a ʻinoʻino o ia i lana tane faapelepele, i lana tama tama ma lana tama teine, 57 ma le fanua e paʻū mai i le va o ona vae, ma i ana tama tama foʻi ua ia fanaua, auā e na te ʻai faalilolilo ia mea ona o le leai o se mea, ona e matuā omia ma faapuapuagatia oe auā e siʻomia oe e ou fili i totonu o ou aai.

58 “Afai e te lē toʻaga e tausia upu uma o lenei tulafono o loo tusia i lenei tusi, ma mataʻu i lenei suafa mamalu ma le mataʻutia, o Ieova o lou Atua, 59 o le a faapogaia e Ieova ou mala ma mala o au fanau ia matuā mataʻutia, e telē ma e umi lava ia mala, o maʻi leaga ma e faaumiumi. 60 O le a ia toe aumaia iā te oe o faamaʻi uma o Aikupito na e fefe ai, ma e pipii lava ia mea iā te oe. 61 E lē gata i lea, o so o se maʻi po o se mala e leʻi tusia i le tusi o lenei tulafono, o le a faaoo mai e Ieova iā te oe seʻia oo ina faaumatia oe. 62 E toʻalaiti foʻi outou o le a totoe, e ui ua toʻatele outou e pei o fetu o le lagi, talu ai e te leʻi faalogo i le siʻufofoga o Ieova lou Atua.

63 “E pei ona sa finagalo malie Ieova iā te outou ma faia mea lelei iā te outou ma faatoʻateleina outou, e faapea foʻi ona finagalo malie o ia iā te outou, e fasiotia ma faaumatia outou; e aveesea foʻi outou mai i le laueleele lea e te alu atu e fai mo oe.

64 “E faataapeapeina e Ieova oe i nuu uma mai i le tasi pito o le lalolagi e oo i le isi pito o le lalolagi, ma o i inā e te auauna ai i isi atua e te leʻi iloa muamua, o oe po o ou augātamā, o atua e faia i laau ma maa. 65 E te lē maua se mapusaga i na nuu, pe maua foʻi se mea tumau e tū ai ou alofivae; e foaʻi atu e Ieova iā te oe le lotofefe ma le leaga o le vaai ma le lotofaanoanoa. 66 E matuā lamatia lou ola ma e te matuā fefe i le pō ma le ao, e te lē mautinoa foʻi pe e te ola pe leai. 67 E te faapea mai i le taeao, ‘Maʻimau pe ana o le afiafi!,’ ma e te faapea mai i le afiafi, ‘Maʻimau pe ana o le taeao!’ ona o le popolevale tele o lou loto lea e te atugalu ai, ma ona o mea e vaai i ai ou mata. 68 O le a toe auina atu oe e Ieova i Aikupito i vaa, i le auala na ou fai atu ai iā te oe, ‘E te lē toe vaai i ai,’ ma e ao ona outou faatauina atu outou lava i o outou fili e fai ma tane pologa ma auauna teine, ae e leai se tagata e na te faatauina mai outou.”

^ Teu. 28:27 O nei fula na tulioso i o latou ala feʻau.


Teuteronome  29 : 1 - 29

29 O upu nei o le feagaiga na poloaʻi mai ai Ieova iā Mose ia osia ma le fanauga a Isaraelu i le atunuu o Moapi, e ese mai i le feagaiga na ia osia ma i latou i Horepa.

2 Ua aami e Mose Isaraelu uma ma faapea atu iā i latou: “O outou na, na vāai i mea uma na faia e Ieova i o outou luma, i le atunuu o Aikupito iā Farao ma ana auauna uma atoa ma lona atunuu uma, 3 o tofotofoga tetele na outou vāai i ai, o faailoga ma vavega tetele. 4 Ae e leʻi tuuina mai e Ieova iā te outou se loto e iloa ai mea ma mata e vaai ai, ma taliga e faalogo ai, ua oo mai lava i le aso nei. 5 ‘A o oʻu taʻitaʻia outou i tausaga e fā sefulu i le toafa, e leʻi pala o outou ofu na oofu ai, e leʻi pala foʻi o outou seevae na see i o outou vae. 6 E tou te leʻi aai i se falaoa, e tou te leʻi feinu foʻi i se uaina po o se isi lava ʻava malosi, ina ia outou iloa ai, o aʻu o Ieova o lo outou Atua.’ 7 Mulimuli ane na outou ō mai i lenei mea, ona ō mai lea o Sekono le tupu o Hesepona ma Oko le tupu o Vasana e siitaua mai iā i tatou, ae na tatou faatoʻilaloina i latou. 8 Ona tatou avea lea o o latou laueleele ma avatu e fai ma tofi o le ituaiga o Reupena, ma le ituaiga o Kato ma le ʻafa o le ituaiga o Manase. 9 Ia outou tausia ma faia upu o lenei feagaiga, ina ia sologa lelei ai mea uma e tou te faia.

10 “O outou uma o loo tutū i luma o Ieova lo outou Atua i le asō, o ulu o outou ituaiga, o o outou toeaina ma o o outou leoleo, o tane uma o Isaraelu, 11 o a outou fanau, o a outou avā, ma le tagata ese e aumau iā te oe i lau togālauapi, mai i le tagata e fai au fafie e oo i le tagata e asuina ou vai, 12 ina ia e ulu atu i le feagaiga a Ieova lou Atua ma lana tautoga, lea ua osia e Ieova lou Atua ma oe i le asō; 13 ina ia faatumauina oe i lenei aso e fai ma ona nuu, ma ia avea foʻi o ia ma ou Atua, e pei ona ia folafola mai iā te oe ma e pei foʻi ona ia tautō ai i ou augātamā o Aperaamo, o Isaako ma Iakopo.

14 “E lē na o outou ua ou osia ai lenei feagaiga ma lenei tautoga, 15 ae atoa ma ē o loo tutū i inei ma i tatou i le asō i luma o Ieova lo tatou Atua, ma i latou foʻi e lē o faatasi ma i tatou i le asō; 16 (auā ua outou iloa lelei na tatou nonofo i le atunuu o Aikupito ma na tatou ui mai i nuu ia na outou ui ane ai. 17 Na masani ona outou vāai i a latou mea inosia, ma a latou tupua inosia na faia i laau ma maa, ma siliva ma auro, na iai iā i latou;) 18 ina ia leai ai se isi mai iā te outou, o se tamāloa po o se fafine, o se aiga po o se ituaiga, e liliuese lona loto mai iā Ieova lo tatou Atua i le aso nei ma alu atu e auauna i atua o na nuu; ina ia lē maua ai mai iā te outou se aa e tupu mai ai fua o le laau e oti ai ma se laau oona.

19 “Afai e faalogo se tasi i upu o lenei tautoga, ma ua ia faamanuia iā te ia i lona loto, e faapea, ‘Ou te maua le filemu e ui lava ou te savali i loʻu lotomaaa,’ ma le faanaunauga e faaumatia tagata uma e pei o le tafiesea o le eleele susū faatasi ma le eleele mātūtū, 20 e lē finagalo Ieova e faamagalo o ia, ae o le a oo mai e pei o se afi le toʻasā o Ieova ma lona fuā i lea tamāloa, ma o le a oo iā te ia o mala uma ua tusia i lenei tusi, e aveesea foʻi e Ieova lona igoa mai i lalo o le lagi. 21 E vavaeese e Ieova o ia mai i ituaiga uma o Isaraelu ina ia oo i ai mala, e tusa ma mala uma o le feagaiga ua tusia i lenei tusi o le tulafono.

22 “A o le tupulaga o loo fai mai, o o outou atalii o ē o le a tutū mai pe a mavae atu outou, o le a faapea mai, atoa ma le tagata ese ua sau mai i se atunuu mamao, pe a latou vāai i mala ma tulaga leaga o le laueleele o le a faaoo mai i ai e Ieova, 23 o le teiō, o le masima ma le mū, o le a lē totō ai se mea i le laueleele atoa, e lē ola ai se mea, pe tutupu aʻe ai ni laau, e pei ona faaumatia o Sotoma ma Komoro, o Atama ma Sepoiima, ia na faaumatia e Ieova i lona toʻasā ma lona toʻatamaʻi; 24 e faapea ane lava o nuu uma, ‘Aiseā na faia ai faapena e Ieova i lenei atunuu? Aiseā na aasa tele ai lenei toʻasā?’ 25 Ona latou faapea lea, ‘Na tupu na mea talu ai ua latou tuulafoaʻia le feagaiga a Ieova le Atua o o latou augātamā, lea na osia ma i latou ina ua ia aumaia i latou mai i le atunuu o Aikupito. 26 Na latou ō ma auauna i isi atua ma ifo atu i ai iā i latou, o ni atua na latou lē iloa muamua ma e na te leʻi faatagaina i latou e tapuaʻi i ai. 27 Ona oo mai lea o le toʻasā o Ieova i le atunuu, e ala i le aumaia i o latou luga o malaia uma ua tusia i lenei tusi. 28 O lea na liaʻieseina ai e Ieova i latou mai i o latou laueleele i lona toʻasā ma lona toʻatamaʻi, ma lona lē finagalo malie ma na tiaʻi i latou i se isi atunuu e pei ona iai i lenei aso.’

29 “O mea ua lilo, e iā Ieova lo tatou Atua ia, a o mea ua faaalia, e iā i tatou ma o tatou atalii mo se taimi umi, ina ia tatou tausia upu uma o lenei tulafono.

30 “Pe a oo ina taunuu ia upu uma iā te oe, o le manuia ma le malaia ua ou tuuina atu i ou luma, ma e toe manatua foʻi ia mea i lou loto i nuu uma ua faataapeapeina i ai oe e Ieova lou Atua, 2 e te toe foʻi atu iā Ieova lou Atua ma faalogo i lona siʻufofoga e tusa ma mea uma ua ou poloaʻi atu ai iā te oe i le asō, o oe ma ou atalii, ma lou lotoatoa ma lou ola atoa, 3 e aumaia e Ieova lou Atua ou tagata na ave faapagota ma faaalia atu iā te oe le alofa mutimutivale, ma toe faapotopoto ai oe mai i nuu uma na faataapeapeina i ai oe e Ieova lou Atua. 4 Afai o le a salalau solo ou tagata i tuluʻiga o le lagi, e faapotopoto e Ieova lou Atua oe mai i lenā mea ma e na te aumaia oe mai i inā. 5 E avatu e Ieova lou Atua oe i le laueleele na nonofo ai ou augātamā, e fai mo oe lenā laueleele; ma o le a ia faia mea lelei iā te oe ma ia faatoʻateleina oe e sili atu i ou augātamā. 6 O le a peritomeina e Ieova lou Atua lou loto ma loto o lau fanau, ina ia e alofa ai iā Ieova lou Atua ma lou lotoatoa ma lou ola atoa ina ia e ola ai. 7 O le a faaoo e Ieova lou Atua ia malaia uma i luga o ou fili ma i latou uma e ʻinoʻino iā te oe, o ē na faasauā iā te oe.

8 “A o oe, e te toe foʻi mai ma faalogo i le siʻufofoga o Ieova, ma tausia ana poloaʻiga uma ua ou poloaʻi atu ai iā te oe i le asō. 9 O le a faapogaia e Ieova lou Atua ina ia lava ma totoe mea ua e maua i galuega a ou lima, i le fanauina o fanau, o fanau foʻi a au manu lalata, ma fua o lou fanua, ma iʻu ina faatamaoaigaina ai; auā o le a toe finagalo malie Ieova e faia mea lelei mo oe, e pei ona finagalo malie o ia i ou augātamā; 10 ona o le a e faalogo i le siʻufofoga o Ieova lou Atua, ma tausia ana poloaʻiga ma ana tulafono ua tusia i lenei tusi o le tulafono, auā o le a e toe foʻi iā Ieova lou Atua ma lou lotoatoa ma lou ola atoa.

11 “Auā e lē faigatā lenei poloaʻiga ua ou poloaʻi atu ai iā te oe i le asō pe mamao foʻi. 12 E lē o iai i le lagi lenei poloaʻiga ina ia faapea ane ai se tasi, ‘O ai e alu aʻe i le lagi mo i tatou ina ia aumaia lea mea mo i tatou, ina ia tatou faalogo i ai ma faia ia mea?’ 13 E lē faapea o iai i le isi itu o le sami, ina ia faapea ane ai se tasi, ‘O ai e sopoʻia i le isi itu o le sami mo i tatou ina ia aumaia ai mo i tatou, ina ia tatou faalogo i ai ma faia ia mea?’ 14 auā ua matuā latalata mai iā te oe le upu, i lou lava gutu ma lou lava loto, ina ia e faia ai.

15 “Vaai, ua ou tuuina i ou luma i le asō le ola ma le manuia, o le oti foʻi ma le malaia. 16 [Afai e te faalogo i poloaʻiga a Ieova lou Atua] ia ua ou poloaʻi atu ai iā te oe i le asō, ina ia alofa iā Ieova lou Atua ma savali i ona ala ma tausia ana poloaʻiga, o ana tulafono, ma iʻuga o ana faamasinoga, ona e ola ai pea lea ma faatoʻateleina ai, ma o le a faamanuia oe e Ieova lou Atua i le laueleele lea e te alu atu i ai e fai mo oe.

17 “Afai e liliuese lou loto ma e lē faalogo, ma e faasesēina oe ina ia e ifo i isi atua ma e auauna i ai, 18 ou te fai atu iā te outou i le asō, o le a faaumatia lava outou. O le a lē faaumiumi o outou aso i le laueleele o le a e sopoʻia ai Ioritana e te alu atu i ai e fai mo oe. 19 Ou te faia le lagi ma le lalolagi ma molimau e faasagatau iā te outou i le asō, ou te tuuina atu le ola ma le oti i ou luma, o le manuia ma le malaia; ma ia e filifili i le ola ina ia e ola ai pea, o oe ma lau fanau, 20 e ala i le alofa iā Ieova lou Atua, e ala i le faalogo i lona siʻufofoga ma pipii atu iā te ia; auā o ia e tuuina mai lou ola ma le tele o ou aso, ina ia e nofo ai i le laueleele lea na tautō ai Ieova i ou augātamā o Aperaamo, o Isaako ma Iakopo e avatu iā i latou.”

Teuteronome  31 : 1 - 30

31 Ona alu atu lea o Mose ma fai atu nei upu iā Isaraelu uma 2 ma faapea atu iā i latou: “I nei aso, ua selau lua sefulu oʻu tausaga. E lē toe faatagaina aʻu e alu atu ma toe sau foʻi, e pei ona fetalai mai ai Ieova iā te aʻu, ‘E te lē sopoʻia atu lenei Ioritana.’ 3 O le a sopoʻia muamua atu e Ieova lou Atua iā te oe. O ia lava e na te faaumatia ia nuu uma mai i ou luma, e ao ona e tuliesea i latou. E muamua ona sopoʻia atu Iosua iā te oe, e pei ona fetalai mai ai Ieova. 4 O le a faia e Ieova iā i latou e pei ona ia faia iā Sekono ma Oko, o tupu o tagata Amorī, atoa ma lo laʻua laueleele ina ua ia faaumatia i laʻua. 5 E tuuina mai foʻi e Ieova i latou iā te outou, ma e ao ona outou faia iā i latou e tusa ma poloaʻiga uma ua ou poloaʻi atu ai iā te outou. 6 Ia outou lototetele ma faamalolosi. Aua e te fefe pe mataʻu iā i latou, auā e savali Ieova lou Atua faatasi ma oe. Na te lē tuua oe, na te lē tuulafoaʻi lava iā te oe.”

7 Ona aami lea e Mose o Iosua ma faapea atu iā te ia i luma o Isaraelu uma: “Ia e lototele ma faamalosi, auā o oe, o le a e avatua lenei nuu i le laueleele na tautō ai Ieova i o latou augātamā e avatu iā i latou, ma o oe lava o le a e avatua lea laueleele iā i latou e fai ma o latou tofi. 8 O Ieova o ia lea o loo savali muamua atu iā te oe. E faatasi pea o ia ma oe. Na te lē tuua oe, na te lē tuulafoaʻi lava iā te oe. Aua e te fefe pe mataʻu.”

9 Ona tusia lea e Mose o lenei tulafono ma avatu i ositaulaga, o atalii o Levi, o ē e amoina le atolaau o le feagaiga a Ieova, atoa foʻi ma toeaina uma o Isaraelu. 10 Ona poloaʻi atu lea o Mose iā i latou e faapea: “O faaiʻuga o tausaga uma e fitu, i le taimi atofaina o le tausaga o le faasaʻolotoga, i le tausamiga o fale lauvao, 11 pe a ō mai Isaraelu uma e vāai i fofoga o Ieova lou Atua i le nofoaga o le a ia filifilia, ia e faitau lenei tulafono i luma o Isaraelu uma a o latou faalogo mai. 12 Ia faapotopoto le nuu, o tane, o fafine, o fanau iti ma le tagata ese e aumau iā te oe i ou aai, ina ia latou faalogo ma latou aʻoaʻo ai, auā e ao ona latou matataʻu iā Ieova lo outou Atua, ma ia toʻaʻaga e tausia upu uma o lenei tulafono. 13 O o latou atalii o ē e leʻi iloa muamua ia aʻoaʻoga, e ao ona latou faalogo ma aʻoaʻoina ia matataʻu iā Ieova lo outou Atua i aso uma e tou te ola ai i le laueleele, lea tou te sopoʻia atu ai Ioritana e fai mo outou.”

14 Mulimuli ane ona fetalai mai lea o Ieova iā Mose: “Vaai oe! ua lata mai aso e te oti ai. Ia aami iā Iosua, ma ia oulua tutū i le faleʻie o le feiloaʻiga, ina ia ou faatonuina o ia e avea ma taʻitaʻi.” Ona ō lea o Mose ma Iosua ma tutū i le faleʻie o le feiloaʻiga. 15 Ona faaali mai lea o Ieova i se ao faaniutū i luga o le faleʻie, ma ua tū ai le ao faaniutū i tala ane o le faitotoʻa o le faleʻie.

16 Ona fetalai mai lea o Ieova iā Mose: “Vaai! O le a e taoto faatasi ma ou augātamā; ae o le a tulaʻi lenei nuu ma faitaaga ma atua ese o le atunuu lea latou te ō atu i ai, i totonu o i latou, ma latou te tuulafoaʻia aʻu ma solia laʻu feagaiga na ou osia ma i latou. 17 Ona ou matuā ita ai lea iā i latou i lenā aso, ma ou tuulafoaʻia i latou ma natia oʻu mata mai iā i latou, ma e avea i latou o se mea e faaumatia; e oo foʻi iā i latou o mala ma puapuaga e tele, ma e latou te faapea mai i lenā aso, ‘Pe e lē ua oo mai ea ia mala iā i tatou ona ua lē faatasi mai lo tatou Atua ma i tatou?’ 18 A o aʻu, ou te matuā natia oʻu mata i lenā aso ona o mea leaga uma latou te faia, auā ua latou liliu atu i isi atua.

19 “Ia oulua tusia lenei pese ma aʻoaʻo ai i le fanauga a Isaraelu. Ia tuu i o latou gutu ina ia fai ai lea pese ma aʻu molimau faasaga i le fanauga a Isaraelu. 20 Auā ou te aumaia i latou i le laueleele na ou tautō ai i o latou augātamā, o le laueleele e tafe ai le suāsusu ma le meli, e latou te aai ma maoona ai, e tamaoaiga ai,* ma latou liliu atu i isi atua, e latou te auauna foʻi i na atua ma lē ava mai ai iā te aʻu ma solia laʻu feagaiga. 21 Pe a oo iā i latou le tele o mala ma puapuaga, ona fai lea o lenei pese ma molimau iā i latou, auā e lē tatau ona galo mai i gutu o a latou fanau, ona ua ou iloa lelei o latou faanaunauga ua latou atiaʻe i lenei taimi, ae ou te leʻi avatua i latou i le laueleele na ou tautō atu ai.”

22 Ona tusia lea e Mose o lenei pese i lenā aso, ina ia aʻoaʻo atu ai i le fanauga a Isaraelu.

23 Ua faatonuina e le Atua o Iosua le atalii o Nuno e fai ma taʻitaʻi ma fetalai mai: “Ia lototele ma faamalosi, auā o oe o le a e avatua le fanauga a Isaraelu i le laueleele na ou tautō ai iā i latou, ma ou te faatasi pea ma oe.”

24 Ua uma foʻi ona tusia e Mose o upu o lenei tulafono i se tusi seʻia oo ina māeʻa lelei, 25 ona poloaʻi atu lea o Mose i le ʻau sa Levī, o ē e amoina le atolaau o le feagaiga a Ieova e faapea: 26 “Ia ave lenei tusi o le tulafono, ma ia outou tuu i autafa o le atolaau o le feagaiga a Ieova lo outou Atua, ia fai ma molimau faasaga iā te outou. 27 Auā o aʻu, ou te iloa lelei lou fouvale ma lou faauamaaa. Pe afai na outou gaoioi ma le fouvale iā Ieova a o oʻu ola pea faatasi ma outou i le asō, o le a sili atu ona outou faia pe a ou oti! 28 Ia faapotopoto mai iā te aʻu o toeaina uma o o outou ituaiga ma o outou leoleo, seʻi oʻu tautala atu iā i latou i ia upu a o latou faalogo mai, ma seʻi oʻu faia le lagi ma le lalolagi e fai ma molimau faasaga iā i latou. 29 Auā ua ou iloa lelei pe a mavae loʻu oti, o le a outou matuā gaoioi ma le leaga, e tou te liliuese foʻi mai i le ala na ou poloaʻi atu ai iā te outou; e oo mai foʻi mala iā te outou i le lumanaʻi, auā o le a outou faia le mea e leaga i le silafaga a Ieova, ma faatigā ai lona finagalo ona o galuega a o outou lima.”

30 Ona tautala atu lea o Mose a o faalogologo mai le faapotopotoga uma o Isaraelu i upu o lenei pese seʻia oo ina māeʻa:

^ Teu. 31:20 I le gagana Eperu, “ia puputa ai.”


Teuteronome  32 : 1 - 52

32 “Le lagi e, faalogo mai ia, ae seʻi oʻu tautala atu;

Ia faalogo mai le lalolagi i upu a loʻu gutu.

 2 O aʻu faatonuga e māʻuluʻulu e pei o le timu,

O aʻu upu e sinasina e pei o le sau,

E pei o le timu maamaa i luga o le mutia

E pei foʻi o timuga tetele i luga o vao.

 3 Auā e ao ona ou folafola atu le suafa o Ieova.

Ia outou viviia le silisili ese o lo tatou Atua!

 4 O le Papa, e atoatoa ona lelei ana gaoioiga,

Auā e tonu ona ala uma.

O le Atua faamaoni, e lē o iā te ia se faiga lē tonu;

E amiotonu ma amio saʻo o ia.

 5 O i latou lava, ua latou faia ni gaoioiga e leaga ai;

E lē o i latou o lana fanau, o lo latou ila o i latou na māfua ai.

O se tupulaga faapiʻopiʻo ma le faaʻoleʻole!

 6 Aiseā ua faaauau ai ona outou faia faapea iā Ieova,

O tagata vālea ma le lē atamamai?

Pe e lē o ia ea o lo outou Tamā o lē na faia oe,

O Ia o lē na faia oe ma faatumauina oe?

 7 Ia manatua aso ua mavae,

Ia manatunatu i tausaga ua tuanaʻi mai i lea tupulaga i lea tupulaga;

Ia fesili i lou tamā, ma e na te taʻuina mai iā te oe;

I o outou toeaina foʻi, ma e latou te taʻuina mai iā te oe.

 8 Na tuuina mai e le Silisili ese se tofi i nuu,

Na ia faataapeapeina foʻi atalii o Atamu, o le tasi mai i le isi,

Ona ia faatulagaina lea o tuaoi o le nuu

E tusa ma le aofaʻiga o le fanauga a Isaraelu.

 9 Auā o le vaega a Ieova o lona nuu lea;

O Iakopo o le tofi lea ua ia maua.

10 Ua ia maua o ia i se fanua valevalenoa,

I se toafa tuufua e fetagisi ai manu tataa.

Na ia siʻomia o ia ma tausia o ia,

Ua puipui iā te ia, e pei o ia o le ʻiʻoimata o lona mata.

11 E pei ona aʻoaʻo e le aeto o lana toloaʻi ina ia iloa felelei,

E faapepepepe i luga o lana toloaʻi,

E na te faaloloa ona apaʻau ma ave lana toloaʻi,

E na te ave lana toloaʻi i luga o ona apaʻau,

12 Sa faapea foʻi iā Ieova e toʻatasi ona taʻitaʻia pea o Iakopo,

Na leai foʻi se atua ese na faatasi ma ia.

13 Na ia faatiʻetiʻe iā te ia i mea maualuluga o le lalolagi,

Ina ia ʻai i fua o le laueleele.

Na ia fafaga iā te ia i le meli mai i le papa,

Ma le suāuu mai i le papa malō;

14 Na ia avatu le pata o le lafu povi ma le suāsusu o le lafu mamoe

Faatasi ma mamoe e sili ona pepeti,

O le mamoe poʻa, o le ituaiga o Vasana, ma ʻoti poʻa

Faatasi ma le saito e sili ona lelei;

Ma le toto o le vine na e inu ai o le uaina lea.

15 Ina ua oo ina lapoʻa Iesuruna,* ona ia aa atu lea.

Iesuruna e, ua e lapoʻa, ua telē lou tino, ua e ʻai faaloloto.

Ona ia tuulafoaʻiina lea o le Atua, o lē na faia o ia,

Ua ʻinoʻino foʻi o ia i le Papa o lona olataga.

16 Na amata ona latou faatupu iā te ia le fuā ona o atua ese;

Na latou faatigā pea i lona finagalo i mea inosia.

17 Na latou faia taulaga i temoni, ae e lē o le Atua,

O atua e latou te lē iloa,

O atua fou faatoʻā aʻe mai,

O atua e leʻi masani ai o outou augātamā.

18 Ua e faagaloina le Papa o lē na fai ma ou tamā,

Ua amata ona e faagaloina foʻi le Atua, o Lē na fanaua mai oe ma le tigā a fanau.

19 Ina ua silasila mai i ai Ieova, ona ia lē faaaloalo lea iā i latou,

Ona o le faaonoono o ona atalii ma ona afafine iā te ia.

20 Ua fetalai mai o ia, ‘Ou te natia oʻu mata mai iā i latou,

Seʻi oʻu vaai po o ā mea o le a latou iʻu i ai.

Auā o i latou o se tupulaga ulu malō,

O atalii e lē o iai le faamaoni.

21 O i latou, ua latou faaoso aʻe loʻu fuā ona o atua e lē aogā;

Ua latou faaonoono mai iā te aʻu i o latou tupua e lē aogā;

O aʻu, ou te faaoso lo latou fuā ona o tagata e lē aogā;

Ou te faatigā o latou loto i se nuu vālea.

22 Auā ua tafu mai le afi i loʻu ita

E mū ifo foʻi e oo lava i le Tuugamau,* o le nofoaga e sili ona maulalo,

E faatamaʻia ai le lalolagi ma ona fua

E mū ai foʻi faavae o mauga.

23 Ou te faateleina mala iā i latou;

Ou te faauma aʻu aū iā i latou.

24 E vaivai i latou i le fia aai ma o le a ʻaina i latou e le maualuga o le fiva

Ma le faaumatiaga mataʻutia.

Ou te auina atu foʻi iā i latou o manufeʻai e sisili nifo,

Faatasi ma gata uogo o le efuefu.

25 O le a faanoanoa i latou i fafo ona o le pelu,

Ma le fefe i totonu,

O le tauleʻaleʻa atoa ma le teine muli,

O le tamaitiiti faatasi ma le tamāloa ulusinā.

26 Sa tatau ona ou faapea atu: “Ou te faataapeapeina i latou,

Ou te faia ina ia lē toe taʻua i latou e tagata,”

27 Ae ou te leʻi manaʻo e tauemu mai loʻu fili iā te aʻu,

Ina neʻi faauiga sesē e o latou fili lea mea,

Ma latou faapea ane: “E sili lo tatou lima malosi,

Ma e lē o Ieova na faia ia mea uma.”

28 Auā o i latou o se nuu e aunoa ma se faautaga poto,

E leai lava se malamalama iā i latou.

29 Maʻimau pe ana latou atamamai! Ona latou mafaufau loloto ai lea i lenei mea.

E latou te manatunatu i lo latou iʻuga.

30 E faapefea i se tasi ona ia tuliloa le toʻaafe,

Ma e tutuli e le toʻalua le sefulu afe?

E lē mafai seʻia vaganā ua faatauina atu i latou e lo latou Papa

Ma e tuuina atu i latou e Ieova i o latou fili.

31 Auā o lo latou papa, e lē pei o lo tatou Papa,

O le faaiʻuga foʻi lenā a o tatou fili.

32 Auā o o latou vine, e mai i le vine o Sotoma

Ma e mai foʻi i fanua malifa o Komoro.

O o latou fuifui vine o vine oona,

O o latou fuifui e magiagia ai nifo.

33 O a latou uaina, o mea oona ia o gata lapopoʻa

Ma le ʻona mataʻutia o asipi.*

34 Pe e lē o teua ea ia mea iā te aʻu,

Ma ua faamaufaailogaina ia mea i loʻu fale teuoloa?

35 O aʻu e faia le tauimasui ma taui atu.

E tautevateva o latou vae i le taimi atofaina,

Auā ua latalata le aso o lo latou malaia,

Ma ua vave ona faaloloʻi mai mea e oo iā i latou.’

36 Auā o le a faamasinoina e Ieova lona nuu

Ma o le a faanoanoa o ia ona o ana auauna,

Auā o le a silafia e ia ua mavae atu lo latou malosi

Ae e na o lē e leai sona puipuiga ma ua lē aogā o le a iai.

37 O le a fetalai mai lava o ia, ‘O fea o iai o latou atua,

O le papa na latou sulufaʻi i ai,

38 O ai sa masani ona aai i le gaʻo o a latou taulaga,

O ai foʻi na inuina le uaina o a latou taulaga i meainu?

Ia ō atu i latou ma fesoasoani iā te outou.

Ia avea i latou ma lafitaga mo outou.

39 Ia outou iloa nei, o aʻu, o aʻu lava o le Atua

E leai ni atua e faatasi ma aʻu.

Ou te fasiotia, ma ou te faaolaina.

Ou te matuā faamanuʻalia, ma ou faamālōlōina,

E leai foʻi se tasi na te laveaʻi mai i loʻu lima.

40 Auā ou te sii loʻu lima i le lagi i se tautoga,

Ma ou fai ane: “Talu ai o loo ola aʻu e faavavau,”

41 Pe a ou faamaʻai lau pelu iila,

Ma tago atu loʻu lima i le faamasinoga,

Ou te tauimasui atu i ē e tetee mai

Ma ou te taui atu i ē ua matuā ʻinoʻino mai iā te aʻu.

42 Ou te faaonā aʻu aū i le toto,

Ae o le a ʻaina tino e laʻu pelu,

Ma le toto o ē ua fasiotia ma ē ua ave faapagota,

Ma ulu o taʻitaʻi o fili.’

43 Ia olioli outou nuu uma faatasi ma lona nuu,

Auā na te tauimasui i le toto o ana auauna,

Ma e na te tauimasui atu i ē e tetee mai

E na te faia foʻi le togisala o le laueleele o lona nuu.”

44 Ona sau ai lea o Mose ma fai atu upu uma o lenei pese a o faalogo mai i ai le nuu, o ia ma Hosea* le atalii o Nuno. 45 Ua māeʻa ona taʻu atu e Mose nei upu uma iā Isaraelu uma, 46 ona ia toe fai atu lea iā i latou: “Ia outou manatua i o outou loto upu uma ia ua ou tautala atu ai e fai ma lapataʻiga iā te outou i le asō, ma ia faatonuina a outou fanau ia tōʻaaga e tausia upu uma o lenei tulafono. 47 Auā e lē o se upu faatauvaa ia mo outou, ae e faalagolago i ai lo outou ola, ma o upu foʻi ia, e faaumiumi ai o outou aso i le laueleele lea tou te sopoʻia ai Ioritana e fai mo outou.”

48 Ua toe fetalai mai Ieova iā Mose i lea lava aso e faapea: 49 “Ia e alu atu i le mauga o Aperima, le Mauga o Nepo lea e iai i le laueleele o Moapi, o loo fesagaʻi ma Ieriko, ma vaai atu ai i le laueleele o Kanana, lea ou te tuuina atu i le fanauga a Isaraelu e fai mo latou. 50 Ona e maliu ai lea i le mauga lea e te alu aʻe ai, ma faatasia ma ou tagata, e pei ona maliu lou uso o Arona i le Mauga o Horo, ma ua faatasia ma ona tagata; 51 auā na oulua lē faia o oulua tiute tauave iā te aʻu i totonu o le fanauga a Isaraelu i vai o Meripa i Katesa, i le toafa o Tisina; talu ai na oulua lē faapaiaina aʻu i luma o le fanauga a Isaraelu. 52 E te vaai mamao atu foʻi i le laueleele, ae e te lē alu i ai i lenā laueleele lea ou te tuuina atu i le fanauga a Isaraelu.”

^ Teu. 32:15 O lona uiga, “o lē ua amio saʻo.” O se igoa faapitoa o Isaraelu.


^ Teu. 32:22 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ Teu. 32:33 O se ituaiga o gata uogo e maua i Asia ma Aferika.


^ Teu. 32:44 O lona uiga, “o le faaolataga po o le laveaʻiina.” O le igoa muamua lenā o Iosua.

33 O le faamanuiaga lenei na faamanuia atu ai Mose, le tagata o le Atua moni i le fanauga a Isaraelu, a o leʻi maliu o ia. 2 Ua ia fai atu:

“Na afio mai Ieova mai i Sinai,

Na faafuaseʻi ona afio ifo i luga o i latou mai i Seira.

Na pupula mai o ia mai i vaega maugā o Parana,

Na faatasi ma ia le faitau afe* o le ʻaupaia,

I lona aao taumatau na iai o latou ʻautau.

 3 Na ia tausi faapelepele i lona nuu;

Ua i ou aao lo latou ʻaupaia uma.

A o i latou, na taooto i latou i ou vae;

Ona latou faalogo ai lea i au afioga.

 4 (Na tuuina mai e Mose iā i tatou se tulafono, 

Lea ua avea ma meatotino a le faapotopotoga a Iakopo.)

 5 Na fai le Atua ma tupu i Iesuruna,*

Ina ua faapotopoto faatasi ulu uma o le nuu,

Le aofaʻiga atoa o ituaiga o Isaraelu.

 6 Ia ola pea Reupena ae aua neʻi oti,

Aua foʻi neʻi faatoʻaitiitia ona tagata.”

7 Ua ia faapea mai e tusa ma le faamanuiaga a Iuta:

“Ieova e, ia e faafofoga i le leo o Iuta,

Tau ina ia e aumaia o ia i lona nuu.

Na tauivi malosi o ia i ona lima mo ana mea;

Ma tau ina ia avea lava oe ma fesoasoani iā te ia mai i ē e tetee atu iā te ia.”

8 Ua ia faapea atu e tusa ai ma Levi:

“O lau Tumema ma lau Urima o mea ia a le tagata ua faamaoni iā te oe,

O lē na e tofotofoina i Mase.

Na e finau ma ia i vai o Meripa,

 9 O le tagata na fai atu i lona tamā ma lona tinā, ‘Ou te leʻi vaai lava iā te ia.’

E oo foʻi i ona uso e na te leʻi amanaʻia,

E na te leʻi iloa foʻi ona atalii.

Auā na latou tausia au afioga,

Ma na latou tausia pea foʻi lau feagaiga.

10 Ia latou aʻoaʻo atu iā Iakopo e tusa ma iʻuga o au faamasinoga

Ma Isaraelu foʻi e tusa ma lau tulafono.

Ia latou faamū mea manogi i luma o ou fofoga*

Ma se taulaga atoa i luga o lou fata faitaulaga.

11 Ieova e, ia e faamanuia lona malosi,

Tau ina ia e finagalo malie i galuega a ona lima.

Ia matuā faamanuʻalia sulugātiti o i latou o ē e tetee atu iā te ia,

Ma i latou o ē e matuā ʻinoʻino iā te ia, neʻi latou tetee mai foʻi.”

12 Ua ia faapea atu e tusa ai ma Peniamina:

“O le pele a Ieova, ia nofo ma le saogalemu faatasi ma ia,

A o ia faamalumalu iā te ia i le aso atoa,

Ma e nofo o ia i le va o ona tauʻau.”

13 Ua ia faapea atu e tusa ai ma Iosefa:

“Tau ina ia faaauau pea ona faamanuiaina e Ieova lona fanua

Faatasi ma mea e sili ona lelei mai i le lagi, ma le sau,

Ma le vai loloto i lalo o le laueleele,

14 Ma mea e sili ona lelei, o fua e tutupu mai ona o le lā,

Ma mea e sili ona lelei, o fua e selesele mai e tusa ma fuata o masina* o le tausaga,

15 Atoa ma mea e sili ona lelei mai i mauga i le itu i sasaʻe,

Ma mea e sili ona lelei mai i aʻega ia e tumau pea,

16 O mea foʻi e sili ona lelei o le laueleele ma mea uma ua tumu ai,

Ma le finagalo malie o Lē na nofo i le laau tuitui.

Tau ina ia oo mai ia mea i luga o le ulu o Iosefa

Ma luga o le tumuaʻi o lē na filifilia mai i ona uso.

17 E tusa lona matagofie ma le ulumatua a se povi poʻa,

O ona seu, o seu o se povi poʻa o le vao.

E na te sua ai tagata i ona seu

O i latou uma e oo lava i tuluʻiga o le lalolagi,

O mea ia o le faitau sefulu afe o Efaraima,

O mea foʻi ia o le faitau afe o Manase.”

18 Ua ia faapea atu e tusa ai ma Sepulona:

“Sepulona e, ia e olioli i lou alu atu,

Ma oe Isakara e, i totonu o ou faleʻie.

19 E la te valaau tagata ia ō atu i le mauga.

O i inā e latou te faia ai taulaga, o taulaga o le amiotonu.

Auā e la te mitiia le tele o le tamaoaiga o le sami

Ma oloa ua lilo i le oneone.”

20 Ua ia faapea atu e tusa ai ma Kato:

“E manuia lē e na te faalauteleina tuaoi o Kato.

E nofo o ia e pei o se leona,

E na te saeia le lima, atoa ma le ulu.

21 E na te filifilia le fanua e sili ona lelei mo ia lava,

Auā o i inā ua taofia ai le tofi o lē e faitulafono.

E faapotopoto mai e ulu o le nuu i latou lava.

E na te faaooina atu lava le amiotonu a Ieova

Ma iʻuga o ana faamasinoga e tusa ma Isaraelu.”

22 Ua ia faapea atu e tusa ai ma Tanu:

“O Tanu o le tamaʻi leona.

E oso mai o ia mai i Vasana.”

23 Ua ia faapea atu e tusa ai ma Nafatali:

“Ua lotomalie Nafatali ona ua taliaina o ia

Ma ua tumu i faamanuiaga mai iā Ieova

Ia fai mo ia le itu i sisifo ma le itu i saute.”

24 Ua ia faapea atu e tusa ai ma Asera:

“Ua faamanuiaina Asera i ni atalii.

Ia avea o ia ma se tasi ua taliaina e ona uso,

O lē na te fufui lona vae i le suāuu.

25 O le uʻamea ma le ʻapamemea o loka ia o lau pā,

E tusa foʻi ou aso ma aso e te savali lemū ai.

26 E leai se tasi e tusa ma le Atua moni o Iesuruna,

O lē e tiʻetiʻe i luga o le lagi e fai ma fesoasoani iā te oe

I luga foʻi o lagi puaoa i lona mamalu.

27 O lou lafitaga o le Atua mai i anamuā,

Ma o loo i ou lalo ifo aao o le faavavau.

E na te tulia foʻi ou fili mai i ou luma,

Ma o le a fetalai mai o ia, ‘Ia faaumatia i latou!’

28 E nonofo Isaraelu ma le saogalemu,

E iai na o le vaipuna o Iakopo,

I luga o se laueleele o fatu ma uaina fou.

Ioe, o lona lagi foʻi e totō ifo ai le sau.

29 Isaraelu e, ua fiafia oe!

O ai se tasi e pei o oe,

O le nuu ua fiafia i le faaolataga a Ieova,

O le talita e fesoasoani iā te oe,

O Lē foʻi ua fai ma ou pelu malosi?

E gatete ou fili i ou luma,

A o oe e te solia a latou mea maualuluga.”

^ Teu. 33:2 Po o “le faitau sefulu o afe o le ʻaupaia.”


^ Teu. 33:5 O lona uiga o “Lē ua Amio Saʻo.” O se igoa faapitoa o Isaraelu.


^ Teu. 33:10 I le gagana Eperu, o le “isu.”


^ Teu. 33:14 E faasino atu le faaupuga Eperu “masina” i inei i “masina e amata pe a faatoʻā vaaia le masina.”


Teuteronome  34 : 1 - 12

34 Ona alu aʻe lea o Mose mai i le fanua laugatasi o le toafa o Moapi i le Mauga o Nepo, i le tumutumu o Peseka lea e faafesagaʻi ma Ieriko. Ua faailoa mai e Ieova iā te ia le laueleele atoa, o Kiliata e oo atu i Tanu, 2 ma Nafatali uma, o le laueleele o Efaraima ma Manase, ma le laueleele uma o Iuta e oo atu i le sami i sisifo, 3 ma Nekepi ma le Itumalo o Ioritana, o le vanu laugatasi o Ieriko, le aai o laau pama e oo atu i Soara.

4 Ua toe fetalai mai Ieova iā te ia: “O le laueleele lenei na ou tautō atu ai iā Aperaamo, o Isaako ma Iakopo e faapea, ‘Ou te avatu lea laueleele i lau fanau.’ Ua ou faaali atu iā te oe ina ia vaai i ai ou mata auā e te lē sopo atu i inā.”

5 Ona maliu ai lea o Mose le auauna a Ieova i inā i Moapi, e tusa ma le mea na fetalai mai ai Ieova. 6 Ona ia* tanu lea o ia i le vanu i le laueleele o Moapi i luma o Petepeoro, ma e leai se isi ua iloa le mea ua iai lona tuugamau e oo mai i le asō. 7 E selau lua sefulu tausaga o Mose na maliu ai. E leʻi puaoa lana vaai, ma e leʻi mou atu lona malosi. 8 Ona fetagisi lea o le fanauga a Isaraelu ona o Mose i le fanua laugatasi o le toafa o Moapi mo aso e tolu sefulu. Mulimuli ane ona māeʻa ai lea o aso ua fetagisi ma faavauvau ai ona o Mose.

9 Ua tumu Iosua le atalii o Nuno i le agaga e atamai ai, auā na faaee lima o Mose i ona luga; ona faalogo lea o le fanauga a Isaraelu iā te ia ma faia e pei ona poloaʻi mai ai Ieova iā Mose. 10 E leʻi tulaʻi mai lava se perofeta i Isaraelu e pei o Mose, o lē na fesagaʻi ma Ieova, 11 e tusa ma faailoga ma vavega uma ia na auina atu ai o ia e Ieova e fai i le atunuu o Aikupito, iā Farao ma ana auauna uma ma lona atunuu atoa, 12 e tusa foʻi ma le lima malosi ma gaoioiga matuā mataʻutia na faatinoina e Mose i luma o Isaraelu uma lava.

^ Teu. 34:6 E foliga mai e faatatau atu i le Atua.

Iosua  1 : 1 - 18


Iosua


1 Ina ua mavae le maliu o Mose le auauna a Ieova, ona fetalai mai lea o Ieova iā Iosua le atalii o Nuno, o lē na auauna iā Mose: 2 “Ua maliu laʻu auauna o Mose; o lea ia e tulaʻi ma sopoʻia atu lenei vaitafe o Ioritana, o oe ma lenei nuu uma, i le laueleele ou te foaʻiina atu iā i latou, o le fanauga a Isaraelu. 3 O mea uma lava e solia e o outou alofivae, ou te foaʻi atu ia iā te outou, e pei lava ona ou folafola atu iā Mose. 4 E amata atu i le toafa ma Lepanona lenei e oo atu i le vaitafe tele, o le vaitafe o Eufirate, o le laueleele uma o tagata Heti, e oo atu foʻi i le Sami Tele e agaʻi i le mea e goto ai le lā, e fai ia ma o outou laueleele. 5 E leai se tasi e tū mai e tetee iā te oe i aso uma o lou ola. E pei ona ou faatasi ma Mose e faapea foʻi ona ou faatasi ma oe. Ou te lē tuua oe, ou te lē tuulafoaʻi lava iā te oe. 6 Ia e lototele ma faamalosi, auā e te taʻitaʻiina atu lenei nuu e fai mo latou tofi le laueleele na ou tautō ai i o latou augātamā e foaʻi atu iā i latou.

7 “Tau lava ina ia e lototele ma matuā faamalosi e faia e tusa ma mea uma o i le tulafono na poloaʻi atu ai laʻu auauna o Mose iā te oe. Aua neʻi e liliuese ai i le itu taumatau po o le itu tauagavale, ma ia e gaoioi ma le poto i mea uma e te faia. 8 Aua neʻi teʻa ese lenei tusi o le tulafono mai i lou gutu, ae ia e faitau lē leoa i ai i le ao ma le pō, ina ia e faia e tusa ma mea uma ua tusia ai; ona manuia ai lea o ou ala, ma e gaoioi ai ma le poto. 9 Po ou te leʻi poloaʻi atu ea iā te oe? Ia lototele ma faamalosi. Aua le fefe pe mataʻu, auā e faatasi Ieova lou Atua ma oe i mea uma e te alu i ai.”

10 Ona poloaʻi atu lea o Iosua i alii o le nuu, ua faapea atu: 11 “Ia ō atu i totonu o le togālauapi ma fai atu i le nuu e faapea, ‘Inā sauni ia ni mea mo outou, auā e toe tolu aso ona outou sopoʻia atu lea o le vaitafe o Ioritana ma nonofo i le laueleele ua foaʻi atu e Ieova lo outou Atua e fai mo outou.’”

12 Ona fai atu lea o Iosua i tagata o Reupena ma tagata Kato ma le ʻafa o le ituaiga o Manase, e faapea: 13 “Ia manatua le upu na poloaʻi atu ai Mose le auauna a Ieova iā te outou, e faapea, ‘Ua avatu e Ieova lo outou Atua le mālōlōga ma foaʻi mai foʻi lenei laueleele mo outou. 14 E nonofo a outou avā, o a outou fanau iti, ma a outou lafumanu i le laueleele na avatu e Mose iā te outou i lenei itu o le vaitafe o Ioritana; ae e ō atu outou tane i le taua i luma o outou uso, o outou tane totoa malolosi uma e ao ona fesoasoani atu iā i latou. 15 Pe a avatu e Ieova le mālōlōga i o outou uso e pei ona avatu iā te outou, ma latou nonofo ai foʻi i laueleele ua foaʻiina atu e Ieova lo outou Atua e fai mo latou, ona outou toe foʻi mai lea i le laueleele o loo outou nonofo ai lea na avatu e Mose le auauna a Ieova e fai mo outou, i le isi itu o le vaitafe o Ioritana i le mea e oso aʻe ai le lā.’”

16 Ona latou tali mai lea iā Iosua, ua faapea mai: “O mea uma ua e poloaʻi mai ai iā i matou, e matou te faia lava, o mea uma foʻi e te aauina atu i ai i matou, e matou te ō lava. 17 E pei ona matou faalogo iā Mose i mea uma, e faapea foʻi ona matou faalogo iā te oe. Tau ina ia faatasi Ieova lou Atua ma oe, e pei ona faatasi o ia ma Mose. 18 O se tagata e fouvale i lau faatonuga ma lē faalogo i au upu ua e poloaʻi mai ai, e fasiotia o ia. Tau ina ia e lototele ma faamalosi.”

Iosua  2 : 1 - 24

2 Ona aauina faalilolilo atu lea e Iosua le atalii o Nuno mai i Setima ni tamāloloa se toʻalua o ni sipai, ma faapea atu: “Inā ō ia oulua ma vaavaai solo i le laueleele, faapea ma Ieriko.” Ona la ō ai lea ma taunuu atu i le fale o se fafine talitane e igoa iā Raava, ua la nonofo ai i inā. 2 Mulimuli ane, ona taʻu atu lea i le tupu o Ieriko: “Faauta! Na ō mai i le pō nei ni tamāloloa mai i le fanauga a Isaraelu e vaavaai solo i le laueleele.” 3 Ona avatu lea o le feʻau a le tupu o Ieriko iā Raava, e faapea: “Ia aumai i fafo tamāloloa na ō atu iā te oe i lou fale, auā na ō mai i laʻua ina ia vaavaai solo i le laueleele uma.”

4 Ua ave e le fafine o tamāloloa e toʻalua ma faalafi iā i laʻua. Ona ia faapea atu lea: “Ioe, na ō mai tamāloloa iā te aʻu, ae ou te lē iloa po o fea e ō mai ai. 5 A ua oo ina o le a tapuni le faitotoʻa o le pā ina ua pogisa, ona ō ai lea i fafo o tamāloloa. Ou te lē iloa po o fea ua ō i ai i laʻua. Ia vave ona outou tuliloa iā i laʻua, auā e tou te maua atu lava.” 6 Ae ua ia ave i laʻua i le taualuga o lona fale, ma tanumaʻi i laʻua i lālā laau o lino na ia fola ai i luga o le fale. 7 Ona tuliloa lea e tagata mai i le tupu o i laʻua agaʻi atu i asaga o le vaitafe o Ioritana, ona latou tapuni loa lea o le faitotoʻa o le pā ina ua ō i latou o ē na tuliloaina i laʻua.

8 A o leʻi taooto i laʻua, ua alu ane le fafine iā i laʻua i le taualuga o le fale. 9 Ona faapea atu lea o ia i tamāloloa: “Ua ou iloa e foaʻi atu lava e Ieova iā te outou le laueleele lenei, ma ua matou matataʻu foʻi ona o outou, ua vaivai foʻi loto o i latou uma o loo nonofo i le laueleele ona o outou. 10 Auā ua matou faalogo na faapaʻumātū e Ieova vai o le Sami Ulaula i o outou luma, ina ua outou ō ese mai i Aikupito, ma mea na outou faia i tupu e toʻalua o tagata Amorī o Sekono ma Oko, o ē sa i le isi itu o le vaitafe o Ioritana, na outou faaumatia i laʻua. 11 Ina ua matou faalogo i lea mea, ona vaivai ai lea o o matou loto, ua lē toe iai foʻi se malosi* i se tasi ona o outou, auā o Ieova lo outou Atua, o le Atua o le lagi i lugā ma le lalolagi i lalo nei. 12 O lea, faamolemole ia oulua tautō mai iā te aʻu iā Ieova, auā ua ou alofa faamaoni atu iā te oulua, ia oulua alolofa faamaoni mai foʻi i le aiga o loʻu tamā, ma faailoa mai iā te aʻu se faailoga maufaatuatuaina. 13 Ia outou faasao i loʻu tamā, o loʻu tinā, o oʻu tuagane, oʻu uso, ma ē uma ua iā i latou, ia laveaʻi foʻi iā i matou mai i le oti.”

14 Ona faapea mai lea o tamāloloa iā te ia: “O o maʻua ola e sui ai outou! Afai tou te lē taʻuina atu la maʻua nei mataupu, a oo ina foaʻiina mai e Ieova iā i matou le laueleele, e matou te alolofa faamaoni ma faatuatuaina foʻi oe.” 15 Ona ia tuu ifo lea o i laʻua i se maea i le faamalama, auā o lona fale sa i le isi itu o le pā, ma sa nofo o ia i luga o le pā. 16 Ona ia faapea atu lea iā i laʻua: “Inā ō atu ia i vaega maugā, ina neʻi oulua fetaiaʻi ma ē o loo tuliloaina oulua; ia lalafi ai foʻi i inā mo aso e tolu, seʻia toe foʻi mai le tuliloaga, ona oulua ō ai lea i lo oulua ala.”

17 Ona fai mai lea o tamāloloa iā te ia: “E mamā i maʻua mai i le nofosala i lenei tautoga ua e faatautō ai i maʻua. 18 Faauta! O le a matou ō mai i le laueleele. Ia e nonoa lenei maea mūmū sesega i le faamalama na e tuu ifo ai i maʻua, ma ia e faapotopoto foʻi lou tamā, o lou tinā, o ou tuagane, ma tagata uma o le aiga o lou tamā i le fale. 19 A o se tasi e alu i fafo mai i le faitotoʻa o lou fale, e i luga o lona ulu lona lava toto, ma e taʻumamāina ai i maʻua; ma o se tasi e nonofo pea ma oe i le fale, e i luga o o ma ulu lona toto pe afai e oo se mea leaga iā te ia. 20 Afai e te taʻuina atu la maʻua nei mataupu, e taʻumamāina foʻi i maʻua i le tautoga na e faatautō ai i maʻua.” 21 Ua fai atu o ia: “Ia faia e tusa ma a oulua upu.”

Ona ia aauina ese atu lea o i laʻua i lo la ala. Mulimuli ane, ona ia nonoa ai lea o le maea mūmū sesega i le faamalama. 22 Ona la ō ai lea ua oo atu i le vaega maugā, ua nonofo ai pea i inā mo aso e tolu, seʻia oo ina toe foʻi ē na tuliloaina i laʻua. Ua saʻili e ē na tuliloaina i laʻua i ala uma, ae e latou te leʻi mauaina. 23 Ona toe ō ifo ai lea o tamāloloa e toʻalua mai i le vaega maugā, ma sopoʻia le vaitafe ma ō atu iā Iosua le atalii o Nuno, ona la faamatala atu lea iā te ia o mea uma na tutupu iā i laʻua. 24 Ona la faapea atu lea iā Iosua: “Ua tuuina mai e Ieova le laueleele uma i o tatou lima. O le mea lea ua vaivai ai loto o tagata o le nuu ona o i tatou.”

^ Iosua 2:11 I le gagana Eperu, o le “agaga.”


Iosua  3 : 1 - 17

3 Ona tulaʻi lea o Iosua ma le fanauga uma a Isaraelu i le taeaopō, ua ō ese mai i Setima ma ō atu agaʻi i le vaitafe o Ioritana; ma momoe ai i inā i le pō ae latou te leʻi sopoʻia atu.

2 Ua mavae aso e tolu ia na ō atu ai alii i totonu o le togālauapi 3 ma poloaʻi atu i le nuu e faapea: “A outou vaaia loa le atolaau o le feagaiga a Ieova lo outou Atua, ma ositaulaga o le ituaiga o Levi o ave le atolaau, ona outou ō ese mai lea i mea o loo outou nonofo ai ma mulimuli atu i ai, 4 tau lava ia iai se va e va aʻi outou ma le atolaau, pe tusa e lua afe kupita pe a fua; aua neʻi faalatalata atu foʻi i ai, ina ia iloa ai le ala e tou te ui ai, auā tou te leʻi uia muamua lenā ala.”

5 Ona fai atu lea o Iosua i le nuu: “Inā faapaia ia outou, auā o taeao e faia ai e Ieova o mea ofoofogia i o outou luma.”

6 Ona fai atu lea o Iosua i ositaulaga: “Ia outou ave le atolaau o le feagaiga ma muamua atu i luma o le nuu.” Ona latou ave lea o le atolaau o le feagaiga ma ō atu i luma o le nuu.

7 Ua fetalai mai foʻi Ieova iā Iosua: “E amata atu i le aso nei ona ou faamamaluina oe i luma o Isaraelu uma, ina ia o latou iloa ai, e pei lava ona ou faatasi ma Mose, e faapea foʻi ona ou faatasi ma oe. 8 A o oe, ia e poloaʻi atu i ositaulaga o loo aveina le atolaau o le feagaiga, e faapea, ‘Pe a outou oo atu i le auvai o le vaitafe o Ioritana, ona outou tutū ai lea i inā.’”

9 Ona fai atu lea o Iosua i le fanauga a Isaraelu: “Inā sōsō mai ia i inei ma faalogologo mai i afioga a Ieova lo outou Atua.” 10 Ona faapea atu lea o Iosua: “O le mea lenei e tou te iloa ai ua iā te outou le Atua soifua, ma o le a ia tuliesea mai i o outou luma o le ʻau Kanana, ʻau Hetī, ʻau Hivī, ʻau Perisē, ʻau Kirekasē, ʻau Amorī, ma le ʻau Iepusē. 11 Faauta! Ua muamua atu i o outou luma le atolaau o le feagaiga a le Alii o le lalolagi uma i le vaitafe o Ioritana. 12 O lenei, ia outou ave ni tamāloloa se toʻasefulu lua mai i ituaiga o Isaraelu, e taʻitoʻatasi mai i le ituaiga. 13 O le taimi lava e papaʻi ai alofivae o ositaulaga o loo aveina le atolaau a Ieova le Alii o le lalolagi uma i vai o Ioritana, ona vaeluaina ai lea o le vaitafe o Ioritana, o vai e tafe ifo mai i luga, e tū foʻi le vai e pei o se mea maupuʻepuʻe.”

14 Ona ō ese lea o le nuu mai i o latou faleʻie a o leʻi sopoʻia atu le vaitafe o Ioritana, faatasi ma ositaulaga o loo aveina le atolaau o le feagaiga i luma o le nuu, 15 ma ina ua oo atu i latou o loo aveina le Atolaau i le vai o Ioritana, ua fufui vae o ositaulaga o loo aveina le Atolaau i le auvai (a o lea o loo lofia auvai o le vaitafe i aso uma o le seleselega), 16 ona tū ai lea o le vai o loo tafe ifo mai i luga. Ua tupu aʻe e pei o se mea maupuʻepuʻe e oo atu lava i le aai o Atamu, o loo i le itu o Saretana, a ua mamate vai o loo tafe agaʻi i le sami o le Arapa, o le Sami Oona lea. Ua vaeluaina, ma ua ui atu le nuu i luma o Ieriko. 17 Ona tutū ai lea ua lē toe gaoioi ositaulaga o loo aveina le atolaau a Ieova, i le ilitivai* mātūtū i le ogatotonu o Ioritana, a o savavali atu Isaraelu uma i le ilitivai mātūtū, seʻia sopoʻia Ioritana e le nuu atoa.

^ Iosua 3:17 O le uiga o le upu “ilitivai,” o le eleele i lalo ifo o le vai.


Iosua  4 : 1 - 24

4 Ina ua uma ona sopoʻia e le nuu atoa le vai o Ioritana, ona fetalai mai lea o Ieova iā Iosua: 2 “Inā ave ia ni tamāloloa se toʻasefulu lua mai i le nuu, e toʻatasi mai i le ituaiga, 3 ma poloaʻi atu iā i latou e faapea, ‘Ia outou ave ni maa se sefulu lua mai i le ogatotonu o Ioritana, mai i le mea na tutū lē gaoioi ai vae o ositaulaga, ia outou avatu nei maa ma tuu i le mea o le a outou api ai i le pō a nanei.’”

4 Ua valaau atu Iosua i tamāloloa e toʻasefulu lua na ia tofia mai i le fanauga a Isaraelu, e taʻitasi mai i le ituaiga; 5 ona fai atu lea o Iosua iā i latou: “Ia muamua atu i le atolaau a Ieova lo outou Atua, ma ia ō atu i le ogatotonu o Ioritana, ona taʻitasi lea o outou ma sii aʻe i luga lana maa i lona tauʻau, e tusa ma le aofaʻi o ituaiga o le fanauga a Isaraelu, 6 ina ia fai ai lenei mea ma faailoga iā te outou. Pe a fesili mai foʻi a outou fanau i se taimi o i luma e faapea, ‘Aiseā ua outou tuu ai i inei nei maa?’ 7 Ia outou faapea atu iā i latou, ‘Auā na vaeluaina le vai o Ioritana i luma o le atolaau o le feagaiga a Ieova. Ina ua sopoʻia atu e le Atolaau le vai o Ioritana, ona vaeluaina ai lea o le vai, ma e fai pea nei maa ma faamanatuga i le fanauga a Isaraelu i taimi uma.’”

8 Ua faapea foʻi ona faia e le fanauga a Isaraelu e pei ona poloaʻi atu ai Iosua, na latou ave maa e sefulu lua mai i le ogatotonu o le vai o Ioritana, e pei ona fetalai mai ai Ieova iā Iosua, e tusa ma le aofaʻi o ituaiga o le fanauga a Isaraelu; na latou ave foʻi na maa ma tuu i le mea na latou api ai.

9 Na ati foʻi e Iosua maa e sefulu lua i le ogatotonu o Ioritana, i le mea na tutū ai vae o ositaulaga na aveina le atolaau o le feagaiga, ma o loo iai pea i inā e oo mai i aso nei.

10 Na tutū foʻi i le ogatotonu o le vaitafe o Ioritana ositaulaga na aveina le Atolaau, seʻia oo ina māeʻa mea uma na fetalai mai ai Ieova iā Iosua e taʻu atu i le nuu, e tusa ma mea uma na poloaʻi atu ai Mose iā Iosua. Ona ō atu faavave lea o le nuu ma latou sopoʻia atu. 11 Ina ua uma ona sopoʻia e le nuu atoa le vaitafe, ona muamua atu lea o ositaulaga ma le atolaau a Ieova i luma o le nuu. 12 Na sopoʻia foʻi e le fanauga a Reupena, o le fanauga a Kato, ma le ʻafa o le ituaiga o Manase e pei o se ʻautau i luma o le fanauga a Isaraelu, e pei ona taʻu atu e Mose iā i latou. 13 E tusa ma le fā sefulu afe tagata faaauupegaina na ō atu i luma o Ieova i le taua e agaʻi i fanua laugatasi o Ieriko.

14 O le aso lava lea na faamamaluina ai e Ieova Iosua i luma o Isaraelu uma, ma amata ai ona latou matataʻu iā te ia e pei lava ona latou matataʻu iā Mose i aso uma o lona ola.

15 Ona fetalai mai lea o Ieova iā Iosua: 16 “Ia e fai atu i ositaulaga o ē e aveina le atolaau o le feagaiga,* ina ia latou ō aʻe mai i le vaitafe o Ioritana.” 17 Ona poloaʻi atu lea o Iosua i ositaulaga e faapea: “Inā ō aʻe ia mai i le vaitafe o Ioritana.” 18 Ina ua ō aʻe mai i le ogatotonu o le vaitafe o Ioritana ositaulaga na aveina le atolaau o le feagaiga a Ieova, ma ua tutū o latou alofivae i le eleele mātūtū, ona toe tafe mai lea o le vai o Ioritana ma ua lofia ai ona auvai e pei ona iai muamua.

19 Ona ō aʻe ai lea o tagata mai i Ioritana i le aso sefulu o le masina muamua, ma tolauapi i Kilikala i le itu i sasaʻe o le tuaoi o Ieriko.

20 Na faatūina foʻi e Iosua i Kilikala o maa e sefulu lua na latou ave aʻe mai i le vaitafe o Ioritana. 21 Ua ia faapea atu foʻi i le fanauga a Isaraelu: “Pe a fesili atu a outou fanau i o latou tamā i se aso o i luma, ‘O le ā le uiga o nei maa?’ 22 ia outou faailoa atu i a outou fanau, e faapea: ‘Na sopoʻia e Isaraelu le ilitivai mātūtū o lenei vaitafe o Ioritana, 23 ina ua faapaʻumātūina e Ieova lo outou Atua vai o Ioritana i o latou luma, seʻia o latou sopoʻia atu e pei lava ona faia e Ieova lo outou Atua i le Sami Ulaula, ina ua ia faapaʻumātūina i o tatou luma seʻia oo ina tatou sopo atu i le isi itu; 24 ina ia iloa ai e nuu uma o le lalolagi e malosi le aao o Ieova; ma ia outou matataʻu ai pea iā Ieova lo outou Atua.’”

^ Iosua 4:16 Po o le “molimau.”


Iosua  5 : 1 - 15

5 Ua faalogo tupu uma o Amorī o ē na i le itu i sisifo o Ioritana, ma tupu uma o Kanana o ē o loo i tafatafa o le sami, e faapea, na faamateina e Ieova le vai o Ioritana i luma o le fanauga a Isaraelu seʻia o latou sopoʻia atu. Ona vaivai ai lea o o latou loto, ma ua lē toe iai se malosi* iā i latou ona o le fanauga a Isaraelu.

2 O le taimi lea na fetalai mai ai Ieova iā Iosua e faapea: “Ia e faia mo oe ni naifi* ma toe peritome atalii o Isaraelu, o le faalua ai lea.” 3 Ona faia lea e Iosua o naifi mo ia ma peritome ai atalii o Isaraelu i Kipea-aralota. 4 O le māfuaaga lenei na faia ai e Iosua le peritomega: auā o tagata uma na ō mai i Aikupito, o tane, o tamāloloa uma o le taua, na feoti i le ala i le toafa ina ua latou ō ese mai i Aikupito. 5 Talu ai o tagata uma na ō ese mai na peritomeina i latou, a o tagata uma na fananau i le ala i le toafa ina ua ō ese mai i Aikupito, e leʻi peritomeina i latou. 6 Auā na feoaʻi le fanauga a Isaraelu i le toafa i tausaga e fā sefulu, seʻia oo ina feoti o tane uma o le taua na ō mai i Aikupito, o ē e leʻi faalogo i le siʻufofoga o Ieova, o ē na tautō i ai Ieova o le a latou lē vaai i le nuu na tautō ai Ieova i o latou augātamā e foaʻiina mai iā i tatou, le nuu o loo tafe ai le suāsusu ma le meli. 7 O o latou atalii na ia aumaia i le nuu e sui iā i latou, o i latou ia na peritomeina e Iosua auā e leʻi peritomeina i latou i le ala.

8 Ina ua uma ona peritomeina o le nuu uma, ona latou nonofo ai lea i le togālauapi seʻia toe malolosi.

9 Ona fetalai mai lea o Ieova iā Iosua: “O le aso nei ua ou aveesea ai le luma o Aikupito mai iā te outou.” O le mea lea na faaigoa ai lenei nofoaga o Kilikala, e oo mai i aso nei.

10 Ua tolauapi pea le fanauga a Isaraelu i Kilikala, ma ua latou faia foʻi le paseka i le afiafipō o le aso lona sefulu fā o le masina, i fanua laugatasi o Ieriko. 11 I le aso ina ua mavae le paseka, na amata ai ona latou aai i fua o le laueleele, o le aso lava lea na aai ai i falaoa e lē faafefeteina ma saito* tao. 12 Na lē toe iai le manai i le aso na sosoo ai ina ua latou aai mai i fua o le laueleele, e leʻi toe maua foʻi le manai mo le fanauga a Isaraelu, a ua latou aai i fua o le laueleele o le nuu o Kanana i lenā tausaga.

13 Ua oo Iosua i Ieriko, ona ia tepa aʻe lea ma iloa atu, o loo tū mai se tagata i ona luma o loo uu lana pelu i lona lima. Ona savali atu lea o Iosua iā te ia ma faapea atu: “Pe e te ʻau ma i matou po o matou fili?” 14 Ona ia tali mai lea: “E leai, ae ua ou sau, o aʻu o le perenise o le ʻautau a Ieova.” Ona faapaʻū faō lea o Iosua i le eleele, ua ifo ma faapea atu iā te ia: “O le ā le fetalaiga a loʻu alii i lana auauna?” 15 Ona faapea mai lea o le perenise o le ʻautau a Ieova iā Iosua: “Ia toese ou seevae mai i ou vae, auā e paia le mea o loo e tū ai.” Ona faia loa lea faapea e Iosua.

^ Iosua 5:1 Po o le “agaga.”


^ Iosua 5:2 I le gagana Eperu, o le “naifi e faia i le maa.”


^ Iosua 5:11 Po o le karite, e faasino atu i se laau ʻaina e pei o le sana, sa ola i nuu o loo taʻua i le Tusi Paia lea na faaaogā e fai ai le falaoa.


Iosua  6 : 1 - 27

6 Ua matuā puipuia le aai o Ieriko ona o le fanauga a Isaraelu, e leai se tasi na toe alu i fafo po o se tasi foʻi na sau i totonu.

2 Ona fetalai mai lea o Ieova iā Iosua: “Faauta, ua ou tuuina atu i lou lima Ieriko ma lona tupu, atoa ma tagata totoa malolosi. 3 A o outou tane uma o le taua, e tatau ona outou savavali faataamilo i le aai, e faatasi ona faataamilo i le aai. Ma ia outou faia faapena mo aso e ono. 4 Ia ave foʻi e ositaulaga e toʻafitu o pū* e fitu i luma o le Atolaau, ma ia outou savavali faataamilo faafitu foʻi i le aai i le aso lona fitu, ma ia ilia e ositaulaga o pū. 5 Pe a latou ilia le pū, ma outou faalogo i le leo o le pū, ona alalaga lea o tagata uma i le alaga tele o le taua; ona matuā soloia ai lea i lalo o pā o le aai, ona ō aʻe ai lea o tagata, ma taʻitasi ma ō atu i luma.”

6 Ona valaau atu lea o Iosua le atalii o Nuno i ositaulaga, ma faapea atu iā i latou: “Inā ave ia le atolaau o le feagaiga, ma ia ave foʻi e ositaulaga e toʻafitu o pū e fitu i luma o le atolaau a Ieova.” 7 Ua ia fai atu foʻi i tagata: “Ia outou ō atu ma savavali faataamilo i le aai, ia muamua atu i luma o le atolaau a Ieova le vaegaʻau ua faaauupegaina.” 8 A o fai atu Iosua i tagata; ona ō atu lea o ositaulaga e toʻafitu o loo aveina pū e fitu ma ilia i luma o Ieova, ua mulimuli atu foʻi ositaulaga o loo aveina le atolaau o le feagaiga a Ieova iā i latou. 9 Ua muamua atu i luma o ositaulaga o loo ilia pū le vaegaʻau ua faaauupegaina, ae mulimuli atu le muliʻau* i ē o loo aveina le Atolaau, a o ilia pea pū.

10 Ua poloaʻi atu Iosua i le nuu e faapea: “Aua neʻi outou alalaga pe lagonaina o outou leo, ma ia aua foʻi neʻi tautala mai se upu seʻia oo i le aso ou te fai atu ai iā te outou, ‘Inā alalaga ia!’ Ona outou alalaga ai lea.” 11 Ua ia fai atu ia faatasi ona savavali faataamilo ma le atolaau a Ieova i le aai, a uma lea, ona latou ō atu lea i le togālauapi ma nonofo ai i le pō.

12 Ona tulaʻi lea o Iosua i le taeaopō, ua ave aʻe foʻi e ositaulaga le atolaau a Ieova. 13 O loo savavali foʻi ositaulaga e toʻafitu o loo aveina pū e fitu i luma o le atolaau a Ieova o loo ilia pea pū, o loo savavali atu i o latou luma le vaegaʻau faaauupegaina, ae mulimuli atu le muliʻau i le atolaau a Ieova a o ilia pea pū. 14 E faatasi ona latou savavali faataamilo i le aai i le aso lona lua, ona latou toe foʻi lea i le togālauapi. Na latou faia faapea mo aso e ono.

15 Ua oo i le aso lona fitu, ua latou alapopō ina ua tafa mai ata o le vaveao, ona latou ō atu lea ma faapea ona savavali faataamilo faafitu i le aai. O le aso lava lenā na latou savavali faataamilo faafitu ai i le aai. 16 Ua ilia foʻi e ositaulaga pū i le taimi lona fitu, ona faapea atu lea o Iosua i le nuu: “Inā alalaga ia; auā ua tuuina mai e Ieova le aai iā te outou. 17 E tatau ona faaumatia le aai; o le aai ma mea uma o iai, e iā Ieova ia. Tau lava o Raava le fafine talitane e tatau ona faaolaina o ia, ma i latou uma o i lona fale, auā na ia faalalafi avefeʻau na tatou aauina atu. 18 A o outou, ia outou faamamao ese mai i mea e tatau ona faaumatia, ina neʻi outou tuʻinanau ma ave nisi o na mea e tatau ona faaumatia, ma faia ai Isaraelu ma mea ua tatau mo le faaumatiaga, ma aumaia ai mala. 19 A o siliva, auro, o mea e faia i le ʻapamemea, ma le uʻamea, o mea ia e paia mo Ieova. E tatau ona tuuina atu i le mea e teu ai ʻoa a Ieova.”

20 Ona alalaga lea o tagata ina ua latou ilia pū. Ina ua faalogo tagata i le leo o pū ma ua alalaga foʻi tagata i le alaga tele o le taua, ona matuā soloia ai lea i lalo o le pā. Ona ō lea o tagata i totonu o le aai, ua taʻitasi foʻi ma ō atu i luma, ma faatoʻilaloina le aai. 21 Ua latou faaumatia mea uma i le aai i le pelu, o tamāloloa ma fafine, o tauleleʻa e oo i toeaina, o povi, o mamoe, ma asini.

22 Ua fai atu foʻi Iosua i tamāloloa e toʻalua na ō atu faalilolilo e mataʻi le nuu: “Inā ō atu ia i le fale o le fafine talitane, ma aumai i fafo le fafine ma i latou uma ua faatasi ma ia, e pei lava ona oulua tautō ai iā te ia.” 23 Ona faia ai lea e tauleleʻa na aauina atu faalilolilo e mataʻi le aai, ua la ō atu ma aumai o Raava, o lona tamā, o lona tinā, o ona tuagane, ma i latou uma ua faatasi ma ia, ioe, ua la aumaia ona tauaiga uma; ma la tuu iā i latou i tua o le togālauapi o Isaraelu.

24 Ua latou susunu le aai ma mea uma o iai. Na o siliva, auro, o mea e faia i le ʻapamemea, ma uʻamea na latou avatu i le mea e teu ai ʻoa i le fale o Ieova. 25 Ae na faasaoina e Iosua le fafine talitane o Raava ma le aiga o lona tamā, ma i latou uma ua faatasi ma ia; ma o loo nofo o ia i totonu o Isaraelu e oo mai i aso nei, auā na ia faalalafi avefeʻau na aauina atu faalilolilo e Iosua e mataʻi le aai o Ieriko.

26 Ona faia lea e Iosua o le tautoga i lenā taimi, e faapea: “E malaia i luma o Ieova le tagata o lē na te toe fausia lenei aai, o Ieriko. E oti lana ulumatua pe a ia toe faatūina le faavae, ma e oti foʻi lana uii pe a ia toe faia ona faitotoʻa.”

27 Sa faatasi pea Ieova ma Iosua, ma ua taʻutaʻua o ia i le lalolagi uma.

^ Iosua 6:4 I le gagana Eperu, o “pū e faia i seu o le mamoe poʻa.”


^ Iosua 6:9 O le “muliʻau” e faasino atu i fitafita o loo mulimuli atu i tua o le vaegaʻau.


Iosua  7 : 1 - 26

7 Ua faia e le fanauga a Isaraelu le agasala ona ua lē faamaoni e tusa ai ma mea e tatau ona faaumatia. Ina ua ave e Akana le atalii o Karame, o le atalii lea o Sapati, o le atalii o Sera, o le ituaiga o Iuta, nisi o mea e tatau ona faaumatia. O le mea lea na matuā toʻasā ai Ieova i le fanauga a Isaraelu.

2 Ona aauina atu lea e Iosua o ni tamāloloa mai i Ieriko e ō i Ai, lea e lata ane i Petavene i le itu i sasaʻe o Peteli, ma faapea atu: “Inā ō atu faalilolilo ia e mataʻi le nuu.” Ona ō faalilolilo ai lea o tamāloloa e mataʻi le nuu o Ai. 3 Ua mavae lenei mea, ona latou toe foʻi mai lea iā Iosua ma faapea mai: “Aua neʻi ō aʻe uma le nuu. Ia ō aʻe tau o se lua pe tolu afe tagata e fasiotia tagata o Ai. Aua le faatigāina le nuu i le ō atu uma i inā, auā e toʻaitiiti i latou.”

4 Ona ō atu ai lea i inā o tagata o le nuu pe tusa ma le toʻatolu afe, ae ua latou sosola ese ai luma o tagata o Ai. 5 Ona fasiotia lea e tagata o Ai o le toʻatolu sefulu ono o i latou, ma tuliloa iā i latou e amata mai i le faitotoʻa o le aai e faaifo atu i Separema, ma faaauau pea ona fasia i latou i le ala. Ona vaivai ai lea o loto o le nuu e pei ua liusuavai.

6 Ona saeia lea e Iosua o lona ofu, ma faapaʻū faō i le eleele i luma o le atolaau a Ieova seʻia oo i le afiafipō, o ia ma toeaina o Isaraelu, ma ua latou asu aʻe pea efuefu i luga o o latou ulu. 7 Ona faapea atu lea o Iosua: “Auē, le Alii Pule Silisili Ese Ieova e, aiseā na e aumaia ai lenei nuu e sopoʻia mai le la itu o le vaitafe o Ioritana, ina ia tuuina atu i matou i lima o tagata Amorī e faaumatia ai i matou? E lelei pe ana matou nonofo ai pea i le isi itu o Ioritana! 8 Ieova e, faamolemole, o le ā laʻu tala o le a fai atu ina ua liliu ma sosola ese Isaraelu mai i luma o ona fili? 9 Pe a faalogo i ai tagata Kanana ma ē uma o loo nonofo i le nuu i lenei mea, ona latou siʻomia lea o i matou ma soloia lo matou igoa mai i le lalolagi; ae o le a faapefea lou suafa silisili?”

10 Ona fetalai mai lea o Ieova iā Iosua: “Inā e tulaʻi ia! Aiseā ua e faō ai faapena? 11 Ua agasala Isaraelu ma ua latou solia foʻi laʻu feagaiga na ou poloaʻi atu ai iā i latou ina ia tausia; ua latou ave nisi o mea e tatau ona faaumatia, ua latou gaoia ma ua nanā foʻi ma tuufaatasi ma a latou oloa. 12 Ua lē mafai ai ona tutū atu le fanauga a Isaraelu i o latou fili. Ua latou liliu ma sosola ese mai i luma o o latou fili, auā ua tatau ona faaumatia i latou. Ou te lē toe faatasi atu iā te outou, seʻi vaganā ua faaumatia lē e tatau ona faaumatia o loo iā te outou. 13 Inā tulaʻi ia! Ia faapaia le nuu ma ia e faapea atu, ‘Ia faapaiaina outou a taeao, auā o le mea lea ua fetalai mai ai Ieova le Atua o Isaraelu: “Isaraelu e, o loo iā te outou lē e tatau ona faaumatia. E lē mafai lava ona outou tutū atu i o outou fili, seʻia outou aveesea lē e tatau ona faaumatia o loo iā te outou. 14 Ia outou faapotopoto mai i le taeao e tusa ai ma ituaiga, ma o le ituaiga e maua e Ieova ia faalatalata mai, o le puiaiga e maua e Ieova ia faalatalata mai, o le aiga foʻi e maua e Ieova ia faalatalata mai, o le tagata e maua e Ieova ia faalatalata mai foʻi. 15 O lē e maua e Ieova o iai le mea e tatau ona faaumatia, e susunuina i le afi, o ia ma tagata uma o loo faatasi ma ia, auā ua ia solia le feagaiga a Ieova ma ua ia faia le mea e matuā leaga i Isaraelu.”’”

16 Ona tulaʻi lea o Iosua i le taeaopō ua faapotopoto ane foʻi Isaraelu i ituaiga, ma ua maua ai le ituaiga o Iuta. 17 Ona ia faalatalata mai lea o puiaiga o Iuta ma maua ai le puiaiga o Sera, ona faalatalata mai foʻi lea o le puiaiga o Sera, o tagata taʻitasi, ma maua ai le tagata o Sapati. 18 Mulimuli ane, ona faalatalata mai lea o lona aiga, o tagata taʻitasi, ma na maua ai Akana le atalii o Karame, o le atalii o Sapati, o le atalii ia o Sera, o le ituaiga o Iuta. 19 Ona fai atu lea o Iosua iā Akana: “Loʻu atalii e, seʻi e faamamaluina Ieova le Atua o Isaraelu ma taʻutino atu iā te ia, seʻi e taʻu mai iā te aʻu faamolemole, O le ā le mea na e faia? Aua neʻi e natia lea mea mai iā te aʻu.”

20 Ona tali mai lea o Akana iā Iosua, ua faapea mai: “E moni ua ou agasala iā Ieova le Atua o Isaraelu, ma na faapenei ma faapena ona ou faia. 21 Ina ua ou vaaia i le vete se ofu matagofie taugatā mai i Senara, ma tupe siliva e lua selau sekeli, ma le auro e lima sefulu sekeli lona mamafa, ona ou manaʻo lea i ai ma ou aveina; faauta! o loo natia i le eleele i totonu o loʻu faleʻie o loo pito i lalo le tupe.”

22 Ona aauina atu lea e Iosua o ni avefeʻau, ua latou taufetuli atu foʻi i le faleʻie, ma faauta! sa natia i lona faleʻie faatasi ma tupe o loo pito i lalo. 23 Ona latou aumaia lea o na mea ma avatu iā Iosua ma le fanauga uma a Isaraelu, ona latou sasaa atu lea o na mea i luma o Ieova. 24 Ona ave lea e Iosua ma le fanauga uma a Isaraelu o Akana le atalii o Sera, o tupe siliva, o le ofu taugatā, o le auro, o ona atalii, o ona afafine, o lana povi poʻa, o lana asini, o lana lafu, o lona faleʻie, ma mea uma ua iā te ia, ua latou aumaia uma i le vanu o Akori. 25 Ona fai atu lea o Iosua: “Aiseā ua e aumaia ai mala iā i matou? O le aso nei e faaoo atu ai e Ieova mala iā te oe.” Ona fetogi ai lea e Isaraelu uma o ia i maa, ma latou susunu iā te i latou i le afi. O lea, na latou fetogia ai i latou i maa. 26 Ua latou faaputu foʻi i luga o ia se faaputuga maa telē, o loo iai pea e oo mai i aso nei. Ona liliuese ai lea o le toʻasā tele o Ieova. O le mea lenā ua faaigoa ai lea nofoaga o le Vanu o Akori,* e oo mai i aso nei.

^ Iosua 7:26 O lona uiga, o le “malaia.”


Iosua  8 : 1 - 35

8 Ona fetalai mai lea o Ieova iā Iosua: “Aua e te fefe pe e te mataʻu. Ia e ave tagata uma o le taua, ma ō aʻe i Ai. Silasila foʻi, ua ou tuuina atu i ou lima le tupu o Ai, o ona tagata, o lana aai, ma lona laueleele. 2 Ia e faia iā Ai ma lona tupu e pei ona e faia foʻi iā Ieriko ma lona tupu. Ia ave foʻi ma outou le vete ma manu lalata. Ia ave foʻi sa outou ʻautau e faalalafi i tua o le aai.”

3 Ona tulaʻi lea o Iosua ma tagata uma o le taua ma ō aʻe i Ai, ma ua filifilia e Iosua tagata totoa e toʻatolu sefulu afe, ma aauina atu i latou i le pō. 4 Ua ia poloaʻi atu foʻi iā i latou, e faapea: “Ua outou lalafi e latalata i le aai i tua o le aai. Aua neʻi ō ese mamao atu mai i le aai, ma ia outou nofosauni uma. 5 A o aʻu, ma tagata uma o faatasi ma aʻu, matou te faalatalata atu i le aai. Afai latou te ō mai e faafetaiaʻi i matou e pei o le taimi muamua, ona matou sosola lea mai i o latou luma. 6 Ona latou mulimuli mai lea iā i matou seʻia oo ina latou mamao ese mai i le aai, auā o le a latou faapea ifo, ‘Ua latou sosola mai i o tatou luma e pei o le taimi muamua.’ Ona matou sosola ai lea mai iā i latou. 7 A o outou, tou te ō ese mai i le mea na lalafi ai ma outou ō atu e faoa le aai; ma e tuuina mai lava e Ieova lo outou Atua le aai i o outou lima. 8 Pe a outou faoa le aai, ona outou susunuina loa lea i le afi. Ia outou faia e tusa ma le afioga a Ieova. Faauta, ua ou poloaʻi atu ai iā te outou.”

9 Mulimuli ane, ona aauina atu lea o i latou e Iosua ma agaʻi atu i le nofoaga e lalafi ai, ma nonofo ai i le va o Peteli ma Ai i le itu i sisifo o Ai, ae ua nofo pea Iosua i lenā pō faatasi ma isi tagata o le taua.

10 Ona tulaʻi lea o Iosua i le taeaopō ma faamaopoopo tagata ma latou ō aʻe, o ia ma toeaina o Isaraelu e agaʻi i Ai. 11 A o tagata uma o le taua o ē o loo faatasi ma ia, ua latou ō aʻe ma faalatalata atu i luma o le aai, ma tolauapi ai i le itu i mātū o Ai, e na o le vanu e va ai i latou ma Ai. 12 I le taimi lea, na ia ave ai ni tamāloloa pe tusa ma le toʻalima afe ma faalalafi i le va o Peteli ma Ai, i le itu i sisifo o le aai. 13 Ona tuu lea o tagata o le vaega autū o le ʻautau i le itu i mātū o le aai, a o le isi vaega uma e agaʻi i sisifo o le aai. Ona alu lea o Iosua i le ogatotonu o le vanu i lenā pō.

14 Ina ua iloa e le tupu o Ai, ona tulaʻi faavave lea o tamāloloa o le aai i le taeaopō ma ō atu e faafetaiaʻi iā Isaraelu i le taua, o ia ma ona tagata uma i lenā taimi atofaina, i le fanua laugatasi. A ua ia lē iloa le ʻautau na faalalafi i tua o le aai e tau faasaga iā te ia. 15 Ina ua peiseaʻī ua fasia Iosua ma Isaraelu uma i o latou luma, ona sosola ai lea o i latou e agaʻi atu i le toafa. 16 Ona faapotopoto ai lea o tagata uma o loo i le aai e tuliloa iā te i latou, ua latou tuliloa iā Iosua ma ō ese atu ai mai i le aai. 17 E leai se tagata na nofo i Ai ma Peteli, ae na mulimuli uma atu e tuliloa iā Isaraelu, ma ua tuua ai le aai e aunoa ma se puipuiga.

18 Ona fetalai mai lea o Ieova iā Iosua: “Inā faaloaloa atu ia le tao o loo i lou lima agaʻi i Ai, auā ou te tuuina atu i lou lima le aai.” Ona faaloaloa lea e Iosua o le tao sa i lona lima i le aai. 19 Ona feosofi vave mai ai lea o ʻautau mai i mea na lalafi ai, ma latou taufetuli atu loa a o faaloaloa atu lona lima, ua latou ulu atu ma faoa le aai. Ona latou faanatinati atu lea ma susunu le aai.

20 Ona tetepa lea i tua o tagata o Ai ma iloa atu, faauta, ua alu aʻe i le lagi le asu o le aai, ma ua leai foʻi so latou malosi e toe sosola ai i lea ala po o le la ala. Ua toe liliu mai foʻi tagata na sosola i le vao i ē o loo tuliloaina atu i latou. 21 Ua iloa atu e Iosua ma Isaraelu uma ua faoa e ʻautau na lalafi le aai, ma ua alu aʻe lona asu, ona latou toe foʻi atu lea ma fasiotia tane uma o Ai. 22 Ua ō mai foʻi isi mai i le aai e faafetaiaʻi i latou, ina ia latou iai i le va o Isaraelu, o isi i lenei itu ma isi i lenā itu, ma latou fasiotia i latou seʻia oo ina lē toe iai se tasi na sao mai po o sē na sola ese. 23 Ua latou puʻeolaina foʻi le tupu o Ai ma aumai iā Iosua.

24 A o lata ina uma ona fasiotia e Isaraelu o ē uma na nonofo i le fanua o Ai, i le vao na latou tuliloaina ai i latou, ona latou fasiotia pea lea o i latou uma i le pelu seʻia oo i lo latou iʻuga. Ua uma, ona toe foʻi lea o Isaraelu i Ai ma fasia i le pelu. 25 O i latou uma na fasiotia i lenā aso e toʻasefulu lua afe, o tamāloloa ma fafine, o tagata uma o Ai. 26 E leʻi toe faafoʻi mai e Iosua lona lima na faaloaloa ai le tao, seʻia oo ina faaumatia uma i latou na nonofo i Ai. 27 E na o manu lalata ma le vete o lenā aai na ave e Isaraelu mo i latou, e tusa ai ma le afioga a Ieova na ia poloaʻia ai Iosua.

28 Ona susunuina lea e Iosua o Ai ma avea o se mea maupuʻepuʻe e faavavau, o loo faatafunaina e oo mai lava i aso nei. 29 Na ia faatautau foʻi le tupu o Ai i le laau seʻia oo i le afiafi; ae ina o le a goto le lā ona poloaʻi atu lea o Iosua, ma latou ave ifo o lona tino oti mai i le laau ma lafo i le faitotoʻa e ulu atu ai i le aai, ma tuu ai se faaputuga maa i ona luga, e oo mai i aso nei.

30 Ona fausia lea e Iosua o se fata faitaulaga iā Ieova le Atua o Isaraelu, i le Mauga o Evalu, 31 e pei ona poloaʻi mai ai le auauna a Ieova o Mose i le fanauga a Isaraelu. Auā na tusia i le tusi o le tulafono a Mose: “O se fata faitaulaga o maa e lē talaia e se tasi i se uʻamea”; ma na latou ofoina atu foʻi taulaga mū iā Ieova ma taulaga faifaatasi.

32 Ona ia tusia lea i luga o maa o se kopi o le tulafono a Mose, lea na ia tusia i luma o le fanauga a Isaraelu. 33 Ua tutū foʻi Isaraelu uma, o toeaina, o alii, ma o latou faamasino i lenei itu ma i lenā itu o le Atolaau i luma o ositaulaga o le ituaiga o Levi, o ē o loo aveina le atolaau o le feagaiga a Ieova, o le tagata ese, atoa ai ma le tagatānuu, o le isi ʻafa o i latou i luma o le Mauga o Keresema, ma le isi ʻafa i luma o le Mauga o Evalu, (e pei ona poloaʻi mai ai le auauna a Ieova o Mose) ma e muamua lava ona faamanuia le nuu o Isaraelu. 34 Mulimuli ane, ona ia faitau leotele lea o upu uma o le tulafono, o le manuia ma le malaia, e tusa ai ma mea uma o loo tusia i le tusi o le tulafono. 35 E leai se upu o upu uma na poloaʻi mai ai Mose, e leʻi faitauina leotele atu e Iosua i luma o le faapotopotoga uma o Isaraelu, o fafine, o fanau iti, ma tagata ese na savavali faatasi ma i latou.

Iosua  9 : 1 - 27

9 Ina ua faalogo i lenei mea o tupu uma sa i le itu mai o Ioritana i vaega maugā, ma Sefila, faapea ma le talafatai atoa o le Sami Tele, e feagai ma Lepanona o le nuu o tagata Heti, o tagata Amorī, o tagata Kanana, o tagata Perise, o tagata Hivī, ma tagata Iepusē, 2 ona latou faapotopoto uma ai lea ma le lotogatasi e sii atu le taua iā Iosua ma Isaraelu.

3 Ua faalogo tagata o Kipeona i le mea na faia e Iosua iā Ieriko ma Ai. 4 Ona latou gaoioi lea ma le utaga mamao e tusa ma o latou manatu, ua ō atu ma ave a latou meaʻai, o taga tuai ua masaesae mo a latou asini, ma latou noanoa fagupaʻu uaina ua pāpā, 5 ma ua latou see i seevae masaesae ua fonofono, ma ofu o latou ofu tuai, o falaoa uma foʻi mo a latou meaʻai ua magumagu ma ua nuti. 6 Ona latou ō atu lea iā Iosua i le togālauapi o le ʻautau i Kilikala, ma faapea atu iā te ia ma tamāloloa o Isaraelu: “Ua matou ō mai i se nuu mamao lava. O lea ia outou osia se feagaiga ma i matou nei.” 7 Ona fai mai lea o tamāloloa o Isaraelu i tagata Hivī: “Atonu o loo outou nonofo latalata mai lava iā i matou. E faapefea ona matou osia se feagaiga ma outou?” 8 Ona latou tali atu lea iā Iosua: “O matou o au auauna.”

Ona fai mai lea o Iosua iā i latou: “O ai ea outou, ma o fea foʻi tou te ō mai ai?” 9 Ona latou faapea atu lea iā Iosua: “E mamao lava le nuu e ō mai ai au auauna, ona o le suafa o Ieova lou Atua, auā ua matou faalogo i lona taʻutaʻua ma mea uma na ia faia i Aikupito, 10 ma mea uma na ia faia i tupu e toʻalua o tagata Amorī o ē sa i le isi itu o Ioritana, o Sekono le tupu o Hesepona, ma Oko le tupu o Vasana, o lē sa i Aserota. 11 O le mea lenei ua fai mai ai o matou toeaina, ma tagata uma o lo matou nuu iā i matou, ‘Ia outou ave ni meaʻai i o outou lima mo le malaga ma ō atu e faafeiloaʻi i latou, ma ia outou fai atu iā i latou: “O i matou o a outou auauna. O lea ia outou osia se feagaiga ma i matou.”’ 12 O a matou falaoa nei, sa vevela foʻi ina ua matou aumaia mai o matou fale i le aso na matou ō mai ai i inei iā te outou, ae faauta! ua magumagu ma ua nuti. 13 O fagupaʻu uaina foʻi nei na matou faatutumuina a o fou, ae faauta! ua pāpā, ua masaesae foʻi o matou ofu ma o matou seevae ona o le mamao o le mea matou te ō mai ai.”

14 Ona ave lea e tamāloloa nisi o a latou meaʻai, ma e latou te leʻi fesili atu foʻi iā Ieova. 15 Na faia e Iosua se leleiga ma i latou, ma osia se feagaiga ina ia ola i latou, ona tautō ai lea o taʻitaʻi o le faapotopotoga iā i latou.

16 Ae ina ua mavae aso e tolu talu ona osia o le feagaiga ma i latou, ona latou faalogo ai lea o loo felataʻi lava ma i latou, ma e nonofo latalata ane foʻi iā i latou. 17 Ona ō atu ai lea o le fanauga a Isaraelu ma oo atu i o latou aai i le aso lona tolu, o o latou aai o Kipeona, o Kafira, o Perota, ma Kiriata-iarima. 18 E leʻi fasiotia foʻi i latou e le fanauga a Isaraelu, auā na tautō alii sili o le faapotopotoga iā i latou iā Ieova le Atua o Isaraelu. Ona muimui ai lea o le faapotopotoga i taʻitaʻi. 19 Ona fai atu lea o taʻitaʻi uma i le faapotopotoga: “O i matou, ua matou tautō atu iā i latou iā Ieova le Atua o Isaraelu, o le mea lea e lē mafai ai ona matou fasia i latou. 20 O le mea lenei o le a tatou faia iā i latou a o faaola pea i latou, ina neʻi oo mai iā i tatou le toʻasā ona o le tautoga na tatou tautō ai iā i latou.” 21 Ona fai atu lea o taʻitaʻi: “Ia ola pea i latou ma ia avea ma ē e fai fafie ma asu vai mo le faapotopotoga uma, e pei ona folafola atu e taʻitaʻi iā i latou.”

22 Ona valaau atu lea o Iosua iā i latou ma faapea atu: “Aiseā ua outou ʻolegia ai i matou, i le faapea mai, ‘E mamao lava le mea e matou te ō mai ai,’ ae o loo outou nonofo latalata mai lava? 23 O lenei, o tagata ua faamalaiaina outou, e lē toe teʻa ese outou mai i le avea ma pologa, ma ē e fai fafie, ma asu vai mo le fale o loʻu Atua.” 24 Ona latou tali mai lea iā Iosua ma faapea mai: “Auā na faailoa manino mai i au auauna, na poloaʻi Ieova lo outou Atua i lana auauna o Mose e avatu iā te outou le nuu uma, ma ia faaumatia ē uma i le nuu o loo i o outou luma. O le mea lea ua matou matuā fefefe ai ona o outou ina neʻi o matou oti. Ua matou faia ai loa lenei mea. 25 O i matou nei ua i ou lima, o le mea e lelei ma tonu iā te oe e faia iā i matou, ia faia faapea.” 26 Ona ia faia lea faapea iā i latou, ma laveaʻi i latou mai i lima o le fanauga a Isaraelu, e leʻi fasiotia foʻi i latou. 27 Ona faia lea e Iosua o i latou i lenā aso ma ē e fai fafie, ma ē e asu vai mo le faapotopotoga ma le fata faitaulaga a Ieova, e oo mai i aso nei i le mea e filifilia e ia.

Iosua  10 : 1 - 43

10 Ina ua faalogo Atoni-sateko le tupu o Ierusalema ua faatoʻilaloina e Iosua Ai ma faaumatia ai, e pei ona ia faia iā Ieriko ma lona tupu, e pei foʻi ona ia faia iā Ai ma lona tupu, ma ua faia e tagata Kipeona se leleiga ma tagata Isaraelu, ma ua faatasi pea ma i latou, 2 ona ia matuā fefe ai lea, auā o Kipeona o se aai tele, e pei o se aai a se tupu, ma e sili atu lona telē i lo o Ai, e malolosi foʻi ona tagata uma. 3 Mulimuli ane, ua alu atu le feʻau a Atoni-sateko le tupu o Ierusalema iā Oama le tupu o Heperona, ma Pirama le tupu o Iaremuta, o Iafia le tupu o Lakisa, ma Tiperi le tupu o Ekelona, ua faapea atu, 4 “Inā ō mai ia ma fesoasoani mai iā te aʻu, seʻi o tatou fasia Kipeona auā ua ia faia se leleiga ma Iosua ma le fanauga a Isaraelu.” 5 Ona latou faapotopoto faatasi ai lea ma ō aʻe, o tupu e toʻalima o Amorī, o le tupu o Ierusalema, o le tupu o Heperona, o le tupu o Iaremuta, o le tupu o Lakisa, o le tupu o Ekelona, o i latou ma a latou ʻautau uma, ua latou ō atu ma tolauapi i Kipeona ina ia siitaua atu i ai.

6 Ona auina atu lea o le feʻau a tagata o Kipeona iā Iosua i le togālauapi i Kilikala, e faapea: “Aua e te tuulafoaʻiina i matou o au pologa. Inā sau faavave ia ma faaolaina i matou ma fesoasoani mai, auā ua faapotopoto tupu uma o tagata Amorī i vaega maugā ina ia siitaua mai iā i matou.” 7 Ona alu aʻe lea o Iosua mai i Kilikala, o ia ma tagata o le taua o faatasi ma ia, atoa ma tagata totoa malolosi uma.

8 Ona fetalai mai lea o Ieova iā Iosua: “Aua e te fefe iā i latou, auā ua ou tuuina atu i latou i ou lima. E leai foʻi se tasi e tū mai e tetee iā te oe.” 9 Ona faafuaseʻi ai lea ona oo mai o Iosua iā i latou. Na atoa le pō o alu aʻe o ia mai i Kilikala. 10 Ua faafenumiaʻi i latou e Ieova i luma o Isaraelu, ona fasiotia lea o i latou e Isaraelu i le fasi tele i Kipeona, ma tuliloa pea i le ala e ō aʻe i Peteorana, ma fasiotia i latou e oo atu i Aseka ma Maketa. 11 A o sosola i latou i luma o Isaraelu ma ō ifo i le ala o Peteorana, ona lafo ifo lea e Ieova i o latou luga o maa tetele mai i le lagi, e oo atu lava i Aseka ina ia feoti ai i latou. E sili atu ona toʻatele tagata na feoti i uatoʻa, nai lo o ē na fasiotia e le fanauga a Isaraelu i le pelu.

12 Ona fai atu lea o Iosua iā Ieova i le aso na tuuina mai ai e Ieova le fanauga a Amorī i le fanauga a Isaraelu, ma ua ia faapea atu i luma o Isaraelu:

“Le lā e, inā tumau ia oe i luga o Kipeona,

Ma le masina e, inā tumau ia i luga o le vanu o Ailona.”

13 Ona tumau ai lea o le lā ma le masina seʻia oo ina tauia e le nuu ona fili. Pe e lē o tusia ea ia mea i le tusi a Iasera? Ona tumau ai lea o le lā i le ogatotonu o le lagi e tusa ma le aso atoa, e leʻi vave goto. 14 E leai se aso na muamua pe na mulimuli na pei o lenā aso, na faafofoga ai Ieova i le leo o se tagata, auā na tau Ieova mo Isaraelu.

15 Ua mavae lea mea, ona toe foʻi lea o Iosua ma Isaraelu uma na faatasi ma ia i le togālauapi i Kilikala.

16 Ae ua sosola nei tupu e toʻalima ma lalafi i le ana o Maketa. 17 Ona oo mai lea o le tala iā Iosua e faapea: “O loo lalafi tupu e toʻalima i le ana o Maketa.” 18 Ona faapea atu lea o Iosua: “Inā fuli atu ia ni maa tetele i le gutu o le ana, ma tofia ni tamāloloa e leoleoina i latou. 19 A o outou, aua tou te nofoaʻi. Ia tuliloa i o outou fili ma ia fasiotia i latou o i tua. Aua neʻi tuua i latou e ō atu i o latou aai, auā ua tuuina mai i latou e Ieova lo outou Atua i o outou lima.”

20 Ina ua uma ona fasiotia o i latou e Iosua ma le fanauga a Isaraelu i le fasi tele, seʻia uma i latou, a o i latou na sao, na sosola ma ulu atu i aai malolosi, 21 ona toe foʻi atu lea ma le filemu o tagata uma i le togālauapi iā Iosua i Maketa. E leai se tasi na mafai ona fai atu se upuleaga i le fanauga a Isaraelu. 22 Ona faapea atu lea o Iosua: “Ia outou tatala le gutu o le ana ma aumai i fafo iā te aʻu nei tupu e toʻalima.” 23 Ona latou faia lea faapea, ma aumai iā te ia mai i le ana o nei tupu e toʻalima, o le tupu o Ierusalema, o le tupu o Heperona, o le tupu o Iaremuta, o le tupu o Lakisa, ma le tupu o Ekelona. 24 Ina ua latou aumaia i fafo nei tupu iā Iosua, ona valaau lea o Iosua i tamāloloa o Isaraelu ma fai atu i taʻitaʻiʻau o tagata o le taua na ō ma ia: “Inā ō mai ia i luma. Ia tutū o outou vae i tua o ua o nei tupu.” Ona latou ō mai ai lea i luma ma tutū o latou vae i tua o o latou ua. 25 Ona fai atu lea o Iosua iā i latou: “Aua le fefefe pe matataʻu. Ia lototetele ma faamalolosi, auā e faapenei ona faia e Ieova i o outou fili uma, o ē o loo siitaua mai iā te outou.”

26 Ua mavae lenei mea, ona fasiotia lea o i latou e Iosua ma faatautau i luga o laau e lima, ma na tautau ai pea i luga o laau seʻia oo i le afiafi. 27 Ina o le a goto le lā, ona poloaʻi atu lea o Iosua, ona latou ave ifo lea o i latou mai i luga o laau ma lafo i le ana lea na latou lalafi ai. Ona latou tuu lea o maa tetele i le gutu o le ana, e oo mai lava i aso nei.

28 Ua faatoʻilaloina e Iosua Maketa i lenā lava aso ma fasiotia i le pelu. Ae faaumatia lona tupu ma i latou uma na iai. E leai se tasi na sao mai ai. Na ia faia faapea i le tupu o Maketa, e pei lava ona ia faia i le tupu o Ieriko.

29 Ona ō atu lea o Iosua ma Isaraelu uma o faatasi ma ia mai i Maketa i Lipena, ma siitaua atu i Lipena. 30 Na tuuina atu foʻi e Ieova le aai ma lona tupu i lima o Isaraelu, ma na latou fasiotia i latou uma na iai i le pelu. E leai se tasi na sao mai ai. Na latou faia faapea i lona tupu, e pei lava ona latou faia i le tupu o Ieriko.

31 Ona ō atu foʻi lea o Iosua ma Isaraelu uma o faatasi ma ia mai i Lipena i Lakisa, ma tolauapi i ai ma siitaua atu foʻi i ai. 32 Na tuuina atu e Ieova Lakisa i lima o Isaraelu, ona latou faatoʻilalo ai lea o le aai i le aso lona lua, ma fasiotia i latou uma na iai i le pelu, e pei lava o mea uma na latou faia i Lipena.

33 Ona alu atu ai lea o Orama le tupu o Kasera e fesoasoani i le aai o Lakisa. Ua fasiotia ai o ia ma ona tagata e Iosua, seʻia leai se tasi na sao mai ai.

34 Ua ō atu Iosua ma Isaraelu uma o faatasi ma ia mai i Lakisa i Ekelona, ua tolauapi i ai ma siitaua atu foʻi i ai. 35 Ua latou faatoʻilaloina le aai i lenā aso ma fasiotia i le pelu, ma latou faaumatia tagata uma sa iai i lenā aso, e pei lava o mea uma na latou faia i Lakisa.

36 Ona ō atu lea o Iosua ma Isaraelu uma o faatasi ma ia mai i Ekelona i Heperona, ma siitaua atu i ai. 37 Ua latou faatoʻilaloina le aai ma fasiotia i le pelu tagata ma lona tupu, o ona nuu uma ma tagata uma na iai. E na te leʻi faasaoina foʻi se tasi, e pei o mea uma na ia faia i Ekelona. Na ia faaumatia le aai ma tagata uma sa iai.

38 Mulimuli ane, ua toe foʻi mai Iosua ma Isaraelu uma o faatasi ma ia i Tiperi, ma siitaua i ai. 39 Ua ia faatoʻilaloina le aai ma ona nuu uma ma puʻea lona tupu, ona latou fasiotia lea o i latou i le pelu ma latou faaumatia tagata uma sa iai. E na te leʻi faasaoina foʻi se tasi. E pei ona ia faia i Heperona, e faapea foʻi ona ia faia i Tiperi ma lona tupu, e faapea foʻi ona ia faia i Lipena ma lona tupu.

40 Ua fasia foʻi e Iosua le nuu atoa o vaega maugā, o le vaipanoa o Nekepi ma Sefila, o malifa ma o latou tupu uma. E na te leʻi faasaoina foʻi se tasi, ae na ia faaumatia mea uma e mānava, e pei lava ona poloaʻi mai ai Ieova le Atua o Isaraelu. 41 Ona fasiotia foʻi lea e Iosua o i latou mai i Katesapanea e oo atu i Kasa, ma le nuu uma o Kosena e oo atu i Kipeona. 42 Ua puʻea foʻi e Iosua o nei tupu uma ma o latou nuu i le taimi e tasi, auā sa tau Ieova le Atua o Isaraelu mo Isaraelu. 43 Mulimuli ane, ona toe foʻi atu lea o Iosua ma Isaraelu uma o faatasi ma ia i le togālauapi i Kilikala.

Iosua  11 : 1 - 23

11 Ina ua faalogo Iapino le tupu o Hasora i lenei mea, ona alu atu lea o lana feʻau iā Iopapa le tupu o Matona, faapea le tupu o Semarona, ma le tupu o Akasafa, 2 ma i tupu sa i le itu i mātū o vaega maugā, i le toafa i le itu i saute o Kinereta, i vaipanoa o Sefila, ma vaega maugā o Toro i le itu i sisifo, 3 o tagata Kanana i le itu i sasaʻe ma sisifo, o tagata Amorī, o tagata Hetī, o tagata Perisē, o tagata Iepusē i vaega maugā, ma tagata Hivī i le auvae mauga o Heremoni i le nuu o Mesepa. 4 Ona latou ō atu lea, ma a latou ʻautau uma faatasi ma i latou, o tagata e matuā toʻatele lava e pei o le oneone o le matafaga, ma solofanua e matuā tele lava ma kariota o le taua. 5 Ona faapotopoto lea o nei tupu uma e pei ona fuafuaina, ua ō atu ma tolauapi faatasi i le vai o Meroma, e siitaua atu ai iā Isaraelu.

6 Ona fetalai mai lea o Ieova iā Iosua: “Aua e te fefe ona o i latou, auā o taeao i le taimi faapenei, ou te tuu atu ai i latou uma ua fasiotia iā Isaraelu. Ia e selei uaua o vae i tua o a latou solofanua, ma e susunu i a latou kariota i le afi.” 7 Ona osofaʻia faafuaseʻi lea e Iosua ma tagata uma o le taua o faatasi ma ia, o i latou i le vai o Meroma. 8 Ona tuuina atu lea e Ieova o i latou i lima o Isaraelu, ua latou fasia ma tuliloa iā i latou e oo i le aai toʻatele o Saitonu ma Meserefomaima, ma le vanu o Mesepa i le itu i sasaʻe; ma fasiotia pea i latou, ma e leai se tasi na faatotoeina. 9 Ona faia lea e Iosua iā i latou e pei ona fetalai mai ai Ieova iā te ia: ua ia selei uaua o vae i tua o a latou solofanua, ma susunu i a latou kariota i le afi.

10 E lē gata i lea, ua toe foʻi Iosua i lenā taimi ma faatoʻilaloina Hasora; na ia fasiotia foʻi lona tupu i le pelu, auā o Hasora na avea muamua ma faauluuluga o nei malo uma. 11 Ua latou ō atu ma fasiotia tagata uma na iai i le pelu, ua faaumatia i latou. E leai se mea e iai le ola na totoe, na ia susunu Hasora i le afi. 12 Ua faatoʻilaloina e Iosua o aai uma o nei tupu ma puʻea o latou tupu, ma fasiotia i latou i le pelu. Ua ia faaumatia i latou, e pei ona poloaʻi mai ai Mose le auauna a Ieova. 13 E na o aai na tutū i luga o mea maupuʻepuʻe e leʻi susunuina e Isaraelu, ae na o Hasora lava na susunu e Iosua. 14 Ua ave foʻi e le fanauga a Isaraelu mo i latou o le vete uma mai i nei aai ma manu lalata. E na o tagata na latou fasiotia i le pelu seʻia faaumatia uma i latou. E leai se tasi na latou faatotoeina. 15 E pei ona poloaʻi mai o Ieova i lana auauna o Mose, ua faapea ona poloaʻi mai ai o Mose iā Iosua, ma na faia faapea e Iosua. E leʻi tuua e ia se upu o upu uma na poloaʻi mai ai Ieova iā Mose.

16 Ua maua e Iosua o lenei laueleele uma, o le vaega maugā, o vaipanoa uma o Nekepi, o le laueleele uma o Kosena, o vaipanoa o Sefila ma Arapa, ma le vaega maugā o Isaraelu ma lona nuu maulalo, 17 e amata mai i le Mauga o Kalaka, ma alu aʻe ai i Seira, ma oo atu i Paalakato i le vanu o Lepanona i le auvae mauga o le Mauga o Heremoni, ua ia puʻea o latou tupu uma ma taia i latou, ma fasiotia foʻi i latou. 18 E tele aso na tau ai Iosua ma nei tupu uma. 19 O le mea moni, e leai se aai na faia se leleiga ma le fanauga a Isaraelu, e na o tagata Hivī o loo nonofo i Kipeona. A o isi uma aai na latou maua i le taua. 20 Auā na tuu e Ieova o latou loto e faamaaa e ō mai ai e siitaua iā Isaraelu, ina ia faaumatia ai i latou, ina ia lē alofagia ai i latou ae ia faaumatia ai, e pei ona poloaʻi mai ai Ieova iā Mose.

21 Ona alu atu ai lea o Iosua i lenā aso ma faaumatia tagata Anakima mai i vaega maugā, mai i Heperona, mai i Tiperi, mai i Anapa, mai i vaega maugā uma o Iuta, ma vaega maugā uma o Isaraelu. Na faaumatia foʻi e Iosua o latou aai. 22 E leai se tagata Anakima na totoe i le nuu o le fanauga a Isaraelu. E na o Kasa, o Kata, ma Asetota na totoe ai. 23 Ua maua e Iosua le laueleele uma e tusa ma mea uma na folafola e Ieova iā Mose, ona avatu ai lea e Iosua iā Isaraelu, e fai ma o latou tofi e tusa ma mea ua vaevaeina iā i latou ma o latou ituaiga. Ua lē toe iai foʻi ni taua i le laueleele.

Iosua  12 : 1 - 24

12 O tupu nei o nuu na faatoʻilaloina e le fanauga a Isaraelu, o ē e ona laueleele na fai mo i latou i le isi itu o Ioritana e agaʻi i le mea e oso aʻe ai le lā, e amata mai i le ālia o Arinona e oo atu i le Mauga o Heremoni, atoa ma Arapa e agaʻi atu i le mea e oso aʻe ai le lā: 2 o Sekono le tupu o tagata Amorī o lē na nofo i Hesepona, na pule e amata mai i Aroeru lea e i auvai o le ālia o Arinona, o le ogatotonu o le ālia ma le ʻafa o Kiliata, e oo atu i le ālia o Iapoka, o tuaoi o le fanauga a Amoni, 3 ma Arapa e oo atu i le vai o Kinereta e agaʻi i le itu i sasaʻe e oo i le sami o Arapa, o le Sami Oona, i le itu i sasaʻe i le ala i Petesemota, e agaʻi i saute i lalo ifo o malifa o Peseka.

4 I laueleele o Oko le tupu o Vasana, o lē na totoe o tagata Rafaimi, o lē na nofo i Aserota ma Eterei, 5 ma o lē na pule i le Mauga o Heremoni, i Saleka, ma i Vasana uma, e oo atu i le tuaoi o tagata Kasuri ma tagata Maakati, ma le ʻafa o Kiliata, e oo i le laueleele o Sekono le tupu o Hesepona.

6 Na faatoʻilaloina i latou e Mose le auauna a Ieova ma le fanauga a Isaraelu, lea na avatu mulimuli ane e Mose le auauna a Ieova e fai ma tofi o tagata Reupena ma tagata Kato, ma le ʻafa o le ituaiga o Manase.

7 O tupu nei o nuu na faatoʻilaloina e Iosua ma le fanauga a Isaraelu, i le itu i sisifo o Ioritana, e amata mai i Paalakato i le vanu o Lepanona e oo atu i le Mauga o Kalaka, ma alu aʻe ai i Seira, ia na avatu mulimuli ane e Iosua i ituaiga o Isaraelu e fai mo latou tofi e tusa ma le vaevaeina o i latou, 8 i le vaega maugā, i vaipanoa o Sefila ma Arapa, i malifa, i le toafa ma vaipanoa o Nekepi, o tagata Hetī, o tagata Amorī, o tagata Kanana, o tagata Perisē, o tagata Hivī, ma tagata Iepusē:

 9 O le tupu o Ieriko le tasi; o le tupu o Ai lea e latalata i Peteli le tasi;

10 o le tupu o Ierusalema le tasi; o le tupu o Heperona le tasi;

11 o le tupu o Iaremuta le tasi; o le tupu o Lakisa le tasi;

12 o le tupu o Ekelona le tasi; o le tupu o Kasera le tasi;

13 o le tupu o Tiperi le tasi; o le tupu o Kete le tasi;

14 o le tupu o Horema le tasi; o le tupu o Arata le tasi;

15 o le tupu o Lipena le tasi; o le tupu o Atulame le tasi;

16 o le tupu o Maketa le tasi; o le tupu o Peteli le tasi;

17 o le tupu o Tapua le tasi; o le tupu o Eferu le tasi;

18 o le tupu o Afeka le tasi; o le tupu o Lesarona le tasi;

19 o le tupu o Matona le tasi; o le tupu o Hasora le tasi;

20 o le tupu o Semaronamerona le tasi; o le tupu o Akasafa le tasi;

21 o le tupu o Tanaka le tasi; o le tupu o Mekito le tasi;

22 o le tupu o Ketesa le tasi; o le tupu o Iokeneama i Karamelu le tasi;

23 o le tupu o Toro i le vaega maugā o Toro le tasi; o le tupu o Koima i Kilikala le tasi;

24 o le tupu o Tiresa le tasi;

o nei tupu uma e toʻatolu sefulu tasi.

Iosua  13 : 1 - 33

13 Ua toeaina Iosua ma ua afu lona soifua. Ona fetalai mai lea o Ieova iā te ia: “Ua e toeaina ma ua tele ou tausaga, ae e matuā telē lava le laueleele o loo totoe e fai mo outou. 2 O le laueleele lenei o loo totoe: o laueleele uma o tagata Filisitia ma tagata Kasuri 3 (mai i le maga o le vai o le Naila lea e i luma o Aikupito e oo atu i le tuaoi o Ekerona i le itu i mātū, na taʻua muamua o laueleele o tagata Kanana); o alii e toʻalima o Filisitia ua pule faatasi, o tagata Kasa, o tagata Asetota, o tagata Asekelona, o tagata Kata, o tagata Ekerona, ma tagata Gavi. 4 I le itu i saute o le laueleele uma o Kanana; ma Meara, o le laueleele o tagata Saitonu, e oo atu i Afeka, e oo atu i le tuaoi o tagata Amorī; 5 ma le laueleele o tagata Kavali, ma Lepanona uma e oo atu i le mea e oso aʻe ai le lā, e mai i Paalakato i le auvae o le Mauga o Heremoni, e oo i le mea e ui atu ai i Amato; 6 ou te tuliesea i latou uma o loo nonofo i vaega maugā ai luma o le fanauga a Isaraelu, e amata mai i Lepanona e agaʻi atu i Meserefomaima, o Saitonu uma. Ua vaevaeina lea iā Isaraelu e fai ma o latou tofi, e pei ona ou poloaʻi atu ai iā te oe. 7 O lea la, ia vaevae lenei laueleele e avea ma tofi o ituaiga e iva, ma le ʻafa o le ituaiga o Manase.”

8 A ua maua e le isi ʻafa o le ituaiga o Reupena ma Kato lo latou tofi, lea na avatu e Mose iā i latou i le itu i sasaʻe o Ioritana, e pei ona avatu e Mose le auauna a Ieova iā i latou, 9 e amata mai i Aroeru, lea e i auvai o le ālia o Arinona, ma le aai i le ogatotonu o le ālia, ma fanua laugatasi uma o Metepa e oo atu i Tipona; 10 ma aai uma o Sekono le tupu o tagata Amorī, o lē na pule i Hesepona, e oo atu i le tuaoi o le fanauga a Amoni; 11 ma Kiliata, ma laueleele o tagata Kasuri, ma tagata Maakati, ma le Mauga atoa o Heremoni, ma Vasana uma e oo atu i Saleka; 12 o le malo atoa o Oko i Vasana, o lē na pule i Aserota ma Eterei, o lē na totoe i Rafaimi, na fasia foʻi ma tuliesea i latou e Mose. 13 Ae e leʻi tuliesea e le fanauga a Isaraelu ia tagata Kasuri ma tagata Maakati, a ua nonofo ai pea Kasuri ma Maakati faatasi ma Isaraelu e oo mai i aso nei.

14 Ae e na o le ituaiga o Levi e na te leʻi tuuina atu i ai se tofi. O lo latou tofi o taulaga e fai i le afi iā Ieova le Atua o Isaraelu, e pei ona ia folafola mai iā i latou.

15 Ona tuuina atu lea e Mose o le tofi i le ituaiga o le fanauga a Reupena, e tusa ma o latou aiga, 16 ona avea lea o le laueleele mo i latou e amata mai i Aroeru, i le auvai o le ālia o Arinona, ma le aai o loo i le ogatotonu o le ālia, faapea le fanua laugatasi uma o Metepa; 17 o Hesepona ma ona aai uma o loo i le fanua laugatasi, o Tipona, o Pamotapaala, o Petepaalameona, 18 o Iaesa, o Katemoti, o Mefata, 19 o Kiriataima, o Sepena, o Saretasaara i le mauga o le vanu, 20 o Petepeoro, ma malifa o Peseka, o Petesemota, 21 ma aai uma i le fanua laugatasi i le malo o Sekono le tupu o Amorī, o lē na pule i Hesepona, o lē foʻi na fasia e Mose faatasi ai ma taʻitaʻi o Mitiana, o Evi, o Rekima, o Suro, o Huro, o Repa, ma alo alii o Sekono o ē na nonofo i le laueleele. 22 Atoa foʻi ma Palaamo le atalii o Peoro le faataulāitu, o lē na fasiotia e le fanauga a Isaraelu i le pelu, faatasi ai ma o latou tagata ua fasiotia. 23 O tuaoi foʻi o le fanauga a Reupena o Ioritana lea; ma o lenei laueleele o le tofi lea o le fanauga a Reupena e tusa ma o latou aiga, faatasi ma aai ma nuu e latou te nonofo ai.

24 Ua foaʻi atu foʻi e Mose le tofi i le ituaiga o Kato, i le fanauga a Kato e tusa ma o latou aiga, 25 o lo latou laueleele o Iasaru, ma aai uma o Kiliata, ma le ʻafa o le laueleele o le fanauga a Amoni e oo atu i Aroeru, lea e i luma o Rapa; 26 e amata mai i Hesepona e oo atu i Ramamesepa, o Patanima, e amata mai foʻi i Maanaima e agaʻi atu i le tuaoi o Tiperi; 27 ma i le fanua laugatasi o Petearama, ma Petenimara, o Sukota ma Sefono, o le isi vaega o le malo o Sekono le tupu o Hesepona, o lo latou tuaoi o le itu o Ioritana e oo atu i le itu e gata mai ai le vai o Kinereta, i le itu i sasaʻe o Ioritana. 28 O le tofi lea o le fanauga a Kato e tusa ma o latou aiga, faatasi ma aai ma nuu e latou te nonofo ai.

29 Ua foaʻi atu e Mose le tofi i le ʻafa o le ituaiga o Manase, o le tofi lea o le ʻafa o le ituaiga o le fanauga a Manase e tusa ma o latou aiga. 30 O lo latou laueleele e amata mai i Maanaima i Vasana uma, o le malo uma o Oko le tupu o Vasana, ma nuu nofo faleʻie uma o Iairo o loo i Vasana, e ono sefulu aai. 31 Ua tuuina atu foʻi le ʻafa o Kiliata, ma Aserota, ma Eterei, o aai o le malo o Oko i Vasana, i le fanauga a Makiro le atalii o Manase, i le ʻafa o le fanauga a Makiro e tusa ma o latou aiga.

32 O laueleele ia na tuuina atu e Mose e fai ma o latou tofi, i fanua laugatasi o Moapi i le itu o Ioritana, i Ieriko e agaʻi i sasaʻe.

33 Ae e leʻi tuuina atu e Mose se tofi i le ituaiga o Levi. O Ieova le Atua o Isaraelu o lo latou tofi lea, e pei lava ona ia folafola mai iā i latou.

Iosua  14 : 1 - 15

14 O laueleele nei na ave e le fanauga a Isaraelu e fai ma o latou tofi i le nuu o Kanana, ia na avatu e Eleasaro le ositaulaga, o Iosua le atalii o Nuno, ma ulu o aiga o le fanauga a Isaraelu e fai ma o latou tofi. 2 Ua fai o latou tofi i le vili,* e pei ona poloaʻi mai ai Ieova e ala iā Mose mo ituaiga e iva, ma le ʻafa o le ituaiga. 3 Na avatu e Mose le tofi o isi ituaiga e lua, ma le isi ʻafa o le ituaiga i le isi itu o Ioritana; e na te leʻi tuuina atu foʻi se tofi i le fanauga a Levi faatasi ma i latou. 4 Auā e lua ituaiga o le fanauga a Iosefa, o Manase ma Efaraima, e latou te leʻi tuuina atu se vaega o le laueleele i le ituaiga o sa Levī, e na o aai e nonofo ai ma fanua e aai ai a latou lafumanu, ma a latou meatotino. 5 E pei ona poloaʻi mai ai o Ieova iā Mose, ua faapena lava ona faia e le fanauga a Isaraelu; ona latou vaevaeina lea o le laueleele.

6 Ona ō mai lea o le fanauga a Iuta iā Iosua i Kilikala, ma Kalepo le atalii o Iefune le Kinasa, ua faapea mai iā te ia: “Ua e iloa lelei le fetalaiga a Ieova iā Mose le tagata o le Atua moni, e faatatau iā te oe ma aʻu i Katesapanea. 7 E fā sefulu oʻu tausaga ina ua auina atu aʻu e Mose le auauna a Ieova mai i Katesapanea e ō atu faalilolilo e mataʻi le nuu, ma na ou toe foʻi mai ma tala mai le tala e tusa ma mea na i loʻu loto. 8 A o oʻu uso na matou ō faatasi, ua latou faavaivaia loto o tagata; a o aʻu, na ou matuā mulimuli iā Ieova loʻu Atua. 9 Ona tautō lea o Mose i lenā aso, e faapea, ‘O le laueleele na soli e ou vae, o le a fai ma ou tofi ma lau fanau i aso uma lava, auā ua e matuā mulimuli iā Ieova loʻu Atua.’ 10 A o lenei ua faaolaina mai aʻu e Ieova e pei ona ia folafola mai, ua fā sefulu lima nei tausaga talu ona folafola mai e Ieova iā Mose a o feoaʻi Isaraelu i le toafa, ma o lenei ua valu sefulu lima oʻu tausaga. 11 O loo tumau pea loʻu malosi e pei lava o le aso na auina atu ai aʻu e Mose. E pei o loʻu malosi i lenā taimi, ua faapea foʻi loʻu malosi e tau ai i le taimi nei, e alu atu ma toe sau. 12 Inā aumai ia iā te aʻu o lenei vaega maugā lea na folafola mai e Ieova i lenā aso, auā na e faalogo i lenā aso o loo iai tagata Anakima i inā ma aai tetele e malupuipuia. E faapea foʻi ona faatasi Ieova iā te aʻu, ma ou te tuliesea foʻi i latou, e pei ona folafola mai e Ieova.”

13 Ona faamanuia atu lea o Iosua iā te ia, ma tuuina atu Heperona iā Kalepo le atalii o Iefune e fai ma ona tofi. 14 O le mea lenā ua avea ai Heperona ma tofi o Kalepo le atalii o Iefune, le tagata Kinasa e oo mai i aso nei, auā na ia matuā mulimuli iā Ieova le Atua o Isaraelu. 15 O le igoa muamua o Heperona o Kiriata-arapa (na taʻua o Arapa, le tagata sili i tagata Anakima). Ua lē toe iai ni taua i le laueleele.

^ Iosua 14:2 O se laueleele ua fuaina ma maua e ala i le faia o le vili.


Iosua  15 : 1 - 63

15 O le tofi o le ituaiga o le fanauga a Iuta e tusa ma o latou aiga e oo atu i le tuaoi o Etoma, o le toafa o Tisina, i vaipanoa o Nekepi, i le mea e gata mai ai i le itu i saute. 2 O lo latou tuaoi o le itu i saute e amata mai i le mea e gata ai le Sami Oona, e mai i le vaifagaloa o loo faasaga i le itu i saute. 3 E alu aʻe i le itu i saute i le aʻega o Akarava, e ui atu i Tisina ma alu aʻe mai i le itu i saute i Katesapanea, e ui atu i Esarona ma alu aʻe i Atara ma faataamilo i Karaka. 4 Ona ui atu lea i Asemoni ma alu atu i le ālia o Aikupito; ma e gata mai le tuaoi i le mea o iai le sami. O lo latou tuaoi lea i le itu i saute.

5 O le tuaoi i sasaʻe, o le Sami Oona lea e oo atu i le mea e gata mai ai Ioritana, ma o le tuaoi foʻi i le itu i mātū o le vaifagaloa o le sami, i le mea e gata mai ai Ioritana. 6 E alu aʻe le tuaoi i Peteokelu ma ui atu i le itu i mātū o Petearapa, ma alu aʻe i le maa o Poana le atalii o Reupena. 7 E alu aʻe le tuaoi i Tiperi i le fanua laugatasi o Akori ma liliu ane i le itu i mātū i Kilikala, lea e i luma o le aʻega o Atumema, i le itu i saute o le ālia; ma e ui atu foʻi le tuaoi i vai o Enesemesa, ma e gata mai i Enerokelu. 8 Ona alu aʻe lea o le tuaoi i le vanu o le atalii o Hinoma e oo atu i le malifa o tagata Iepusē i le itu i saute, o Ierusalema lea; ua alu aʻe foʻi le tuaoi i le tumutumu mauga lea e faasaga i le vanu o Hinoma i le itu i sisifo, i le mea e gata mai ai le fanua laugatasi o Rafaimi i le itu i mātū. 9 Ua faailoga le tuaoi mai le tumutumu mauga e oo atu i le vaipuna o Nafatoa, e alu atu i aai o le Mauga o Eferona; ma ua faailoga le tuaoi i Paalā, o Kiriata-iarima lea. 10 Ona faataamilo lea o le tuaoi mai i Paalā i le itu i sisifo e oo atu i le Mauga o Seira ma ui atu i le malifa o le Mauga o Iarima i le itu i mātū, o Kasalona lea; ona alu ifo lea i Petesemesa ma ui atu i Timenata. 11 E alu atu le tuaoi i le malifa o Ekerona i le itu i mātū, e faailoga foʻi le tuaoi i Sekerona ma ui atu i le Mauga o Paalā e alu atu i Iapenelu; ma e gata mai le tuaoi i le mea o iai le sami.

12 O le tuaoi i le itu i sisifo, o le Sami Tele lea ma lona talafatai. O le tuaoi lea o le fanauga a Iuta e tusa ma o latou aiga.

13 Na avatu e Kalepo le atalii o Iefune le tofi i le fanauga a Iuta e tusa ma le faatonuga a Ieova iā Iosua, o le laueleele o Kiriata-arapa (lea na taʻua o Arapa, le tamā o Anaki) o Heperona lea. 14 Ona tuliesea lea e Kalepo mai i inā o atalii e toʻatolu o Anaki, o Sesai, o Aimano ma Talemai, o ē na fananau mai iā Anaki. 15 Ona alu aʻe lea o ia mai i ē o loo nonofo i Tiperi. (O le igoa muamua o Tiperi o Kiriata-sapera.) 16 Ona faapea atu lea o Kalepo: “O le tagata e na te fasia ma faatoʻilaloina Kiriata-sapera, ou te avatu i ai loʻu afafine o Akesa e fai ma ana avā.” 17 Ona faatoʻilaloina ai lea e Otinielu le atalii o Kinasa le uso o Kalepo. Ona ia avatu lea o Akesa lona afafine e fai ma ana avā. 18 A o alu atu Akesa i le fale, ua ia faaoso pea iā Otinielu ina ia talosaga atu i lona tamā mo se fanua. Ua pati lima o Akesa a o tiʻetiʻe i le asini. Ona fai atu lea o Kalepo iā te ia: “O le ā le mea e te manaʻo ai?” 19 Ua faapea mai Akesa: “Ia tuuina mai iā te aʻu se faamanuiaga, auā o loo iai se fasi fanua i le itu i saute ua e tuuina mai iā te aʻu, ma e ao foʻi ona e tuuina mai iā te aʻu Kulomaima.” Ona ia tuuina atu lea iā te ia o Kulo i Luga ma Kulo i Lalo.

20 O le tofi lea o le ituaiga o le fanauga a Iuta e tusa ma o latou aiga.

21 O aai tupito o le ituaiga o le fanauga a Iuta e agaʻi atu i le tuaoi o Etoma i le itu i saute o Kapeseelu lea, o Eteru, o Iakuri, 22 o Kina, o Timuna, o Akaka, 23 o Ketesa, o Hasora, o Itanana, 24 o Sifi, o Telema, o Paalota, 25 o Hasora-hatata, o Kiriota-hasaronu, o Hasora lea, 26 o Amama, o Sema, o Molata, 27 o Asara-kata, o Asamoni, o Petepaleta, 28 o Asara-suala, o Peresepa, o Pisetia, 29 o Paalā, o Iima, o Asema, 30 o Elitolita, o Kiselu, o Horema, 31 o Sekeleka, o Matamana, o Sanesana, 32 o Lepaota, o Seleima, o Aino, ma Rimoni; o aai uma e lua sefulu iva, faatasi ma nuu latou te nonofo ai.

33 O nuu nei na iai i vaipanoa o Sefila, o Esetaola, o Soraa, o Asena, 34 o Sanoa, o Enekanima, o Tapua, o Enama, 35 o Iaremuta, o Atulame, o Suka, o Aseka, 36 o Saraima, o Atitaima, o Ketere, ma Keteretaima; e sefulu fā aai ma nuu latou te nonofo ai.

37 O Senana, o Hatisa, o Meketala-kato, 38 o Tileano, o Mesepa, o Iokatielu, 39 o Lakisa, o Posekata, o Ekelona, 40 o Kapona, o Lakemase, o Kitelisa, 41 o Kiterota, o Petetakona, o Naana, ma Maketa; e sefulu ono aai ma nuu latou te nonofo ai.

42 O Lipena, o Etelu, o Asana, 43 o Iefeta, o Asena, o Nisepa, 44 o Kaila, o Akasepa, ma Maresa; e iva aai ma nuu latou te nonofo ai.

45 O Ekerona, o ona tamaʻi aai ma nuu latou te nonofo ai. 46 E mai Ekerona i le itu i sisifo o aai uma e latalata i Asetota ma nuu latou te nonofo ai.

47 O Asetota, o ona tamaʻi aai ma nuu latou te nonofo ai; o Kasa, o ona tamaʻi aai ma nuu latou te nonofo ai, e alu ifo i le ālia o Aikupito, o le Sami Tele ma le nuu tuaoi.

48 O le vaega maugā o Samira, o Iatira, o Suka, 49 o Tāna, o Kiriata-sena, o Tiperi lea, 50 o Anapa, o Esetamoa, o Anina, 51 o Kosena, o Horona ma Kilo; e sefulu tasi aai ma nuu latou te nonofo ai.

52 O Arapi, o Tuma, o Eseana, 53 o Ianuma, o Petetapua, o Afeta, 54 o Umeta, o Kiriata-arapa, o Heperona lea, ma Seola; e iva aai ma nuu latou te nonofo ai.

55 O Meona, o Karamelu, o Sifi, o Iutaa, 56 o Isereelu, o Iakatoma, o Sanoa, 57 o Kaino, o Kipea, ma Timenata; e sefulu aai ma nuu latou te nonofo ai.

58 O Aliula, o Petesura, o Kitoru, 59 o Mearata, o Peteanota ma Aletekono; e ono aai ma nuu latou te nonofo ai.

60 O Kiriata-paala, o Kiriata-iarima lea, ma Rapa; e lua aai ma nuu latou te nonofo ai.

61 O nuu i le toafa o Petearapa, o Metina, o Sekaka, 62 o Nivasana, o le Aai o Masima, ma Enokati; e ono aai ma nuu latou te nonofo ai.

63 A o tagata Iepusē o ē o nonofo i Ierusalema, sa lē mafai e le fanauga a Iuta ona tuliesea; ma sa nonofo pea tagata Iepusē faatasi ma le fanauga a Iuta i Ierusalema e oo mai i aso nei.

Iosua  16 : 1 - 10

16 Ua maua e le fanauga a Iosefa le tofi e amata mai i Ioritana i Ieriko, e oo atu i vai i le itu i sasaʻe o Ieriko, e alu aʻe mai i le toafa i Ieriko, e oo atu i vaega maugā o Peteli. 2 E alu atu mai i Peteli lea e latalata i Lusa, ma ui atu i le tuaoi o tagata Araki i Atarota, 3 e alu ifo i le itu i sisifo i le tuaoi o tagata Iafeleti, e oo atu i le tuaoi i le pito i lalo o Peteorana ma Kasera, ma e gata mai i le sami.

4 Na maua foʻi e le fanauga a Iosefa o Manase ma Efaraima o lo latou tofi i le laueleele. 5 O le tuaoi o le fanauga a Efaraima e tusa ma o latou aiga, o le tuaoi lea o lo latou tofi e agaʻi atu i le itu i sasaʻe, o Atarota-atara lea, e oo atu i le pito i luga o Peteorana; 6 e oo atu le tuaoi i le sami. O Mekemeta sa i le itu i mātū, e faataamilo le tuaoi i le itu i sasaʻe e oo atu i Taana-sailo, ma ui atu i le itu i sasaʻe i Ianoka. 7 Ona alu ifo lea mai i Ianoka e oo i Atarota ma Naara, ma oo atu i Ieriko ma alu atu ai i Ioritana. 8 Ua alu atu le tuaoi mai i Tapua i le itu i sisifo i le ālia o Kana, ma e gata mai i le sami. O le tofi lea o le ituaiga o le fanauga a Efaraima e tusa ma o latou aiga. 9 O aai ua vavaeeseina o le fanauga a Efaraima e i totonu o le tofi o le fanauga a Manase, o aai uma ma nuu e latou te nonofo ai.

10 E latou te leʻi tuliesea tagata Kanana o ē na nonofo i Kasera, ae sa nonofo ai pea tagata Kanana faatasi ma Efaraima e oo mai i aso nei, ma na faapologaina i latou i galuega mamafa.

Iosua  17 : 1 - 18

17 Ua maua e le ituaiga o Manase lo latou tofi, auā o ia o le ulumatua a Iosefa, o Makiro foʻi o le ulumatua a Manase le tamā o Kiliata, ua maua e ia o Kiliata ma Vasana, auā o ia o le tagata tau. 2 Ua maua foʻi le tofi o le fanauga a Manase, o ē ua totoe e tusa ma o latou aiga, e mo le fanauga a Apieseru, o le fanauga a Eleka, o le fanauga a Aserieli, o le fanauga a Sekema, o le fanauga a Eferu, ma le fanauga a Semita. O fanauga ia a Manase le atalii o Iosefa, o tane e tusa ma o latou aiga. 3 A o Selofeata le atalii o Eferu, le atalii o Kiliata, le atalii o Makiro, le atalii o Manase, e leai ni ona atalii ae e na o ona afafine, ma o igoa nei o ona afafine: o Maala, o Noa, o Hakelu, o Meleka ma Tiresa. 4 Ona latou ō mai lea i luma o Eleasaro le ositaulaga, o Iosua le atalii o Nuno ma ē e taʻitaʻi, ua faapea mai: “Ua poloaʻi mai Ieova iā Mose e aumai iā i matou se tofi faatasi ma o matou tuagane.” Ona ia avatu lea iā i latou o le tofi e tusa ma le faatonuga a Ieova, faatasi ma uso o lo latou tamā.

5 E sefulu tofi na maua e Manase e ese mai i le laueleele o Kiliata ma Vasana, ia sa i le isi itu o Ioritana; 6 ua maua e afafine o Manase le tofi faatasi ma ona atalii; ua maua foʻi le laueleele o Kiliata e atalii o Manase ua totoe.

7 O le tuaoi o Manase e mai i Asera e oo i Mekemeta lea e i luma o Sekema, ona oo atu lea o le tuaoi i le itu taumatau i tagata o loo nonofo i Enetapua. 8 Ua maua e Manase le laueleele o Tapua, ae ua maua e le fanauga a Efaraima o Tapua, i le tuaoi o Manase. 9 Ua alu ifo le tuaoi i le ālia o Kana, e agaʻi i le itu i saute i le ālia o aai o Efaraima i totonu o aai o Manase, o le tuaoi o Manase sa i le itu i mātū o le ālia, ma ua gata mai i le sami. 10 E maua e Efaraima le itu i saute, a o Manase le itu i mātū, ma e tuaoi i le sami; a o le tuaoi i mātū e oo atu i Asera, ma le itu i sasaʻe e oo iā Isakara.

11 Ua maua e Manase i Isakara ma i Asera o Peteseana ma ona tamaʻi aai, o Ipelamo ma ona tamaʻi aai, o ē o loo nonofo i Toro ma ona tamaʻi aai, o ē o loo nonofo i Enetoro ma ona tamaʻi aai, o ē o loo nonofo i Tanaka ma ona tamaʻi aai, ma ē o loo nonofo i Mekito ma ona tamaʻi aai, o nuu maualuluga e tolu.

12 E leʻi mafai e le fanauga a Manase ona fai mo i latou nei aai, ae ua faaauau ona nonofo ai tagata Kanana i lenei nuu. 13 Ua oo ina malolosi le fanauga a Isaraelu, ma ua latou faatigāina i tagata Kanana i galuega mamafa, ae latou te leʻi tuliesea uma i latou.

14 Ua faapea mai le fanauga a Iosefa iā Iosua: “Aiseā ua e tuuina mai ai iā te aʻu le tofi e tasi, ma le vaega e tasi o le laueleele e fai ma oʻu tofi, ae o aʻu o le nuu e matuā toʻatele, auā ua faamanuia aʻu e Ieova seʻia oo mai i le aso nei?” 15 Ona fai atu lea o Iosua iā i latou: “Afai o oe o le nuu ua matuā toʻatele, inā alu ia i le vaomatua, ma ia e tāina i lalo mo oe le laueleele o tagata Perisē ma Rafaimi, auā ua laʻitiiti tele le vaega maugā o Efaraima mo oe.” 16 Ona fai mai lea o le fanauga a Iosefa: “E lē lava ia vaega maugā mo i matou, ma o tagata Kanana uma o loo nonofo ai i fanua laugatasi, e tofu ma kariota o le taua e iai uʻamea maamaʻai, o i latou o loo nonofo i Peteseana ma ona tamaʻi aai, ma i latou o loo nonofo i fanua laugatasi o Isereelu.” 17 Ona fai atu lea o Iosua i le fanauga a Iosefa, o Efaraima ma Manase: “O oe o le nuu ua matuā toʻatele, ma ua tele foʻi lou malosi. E lē lava le tofi e tasi mo oe, 18 ae ia fai mo oe le vaega maugā. Auā o le vaomatua lenā, ia e tāina i lalo ma o i inā e gata mai ai lou tuaoi. Ia e tuliesea tagata Kanana, e ui e iai a latou kariota o le taua e iai uʻamea maamaʻai, ma e malolosi foʻi i latou.”

Iosua  18 : 1 - 28

18 Ona faapotopoto ai lea o le faapotopotoga uma o le fanauga a Isaraelu i Sailo, ma latou faatū ai le faleʻie o le feiloaʻiga i inā, auā ua uma ona faatoʻilaloina le laueleele. 2 Ae na totoe pea i le fanauga a Isaraelu i latou e leʻi iai ni tofi, o ituaiga ia e fitu. 3 Ona faapea atu lea o Iosua i le fanauga a Isaraelu: “O le ā ea le umi tou te faatuai ai ona ō atu e fai mo outou le laueleele, ua tuuina atu iā te outou e Ieova le Atua o o outou augātamā? 4 Ia tofia mo outou ni tane e taʻitoʻatolu mai i le ituaiga ina ia ou aauina atu i latou, e latou te ō atu ma feoaʻi solo i le laueleele, ma tusia e tusa ma o latou tofi, ona latou ō mai ai lea iā te aʻu. 5 Ia latou vaevaeina le laueleele iā i latou i vaega e fitu. E tumau Iuta i lona laueleele i le itu i saute, ma e tumau foʻi le aiga o Iosefa i lo latou laueleele i le itu i mātū. 6 A o outou, ia outou tusia le laueleele i vaega e fitu, ma aumai iā te aʻu, ou te faia le vili mo outou i luma o Ieova lo tatou Atua. 7 A o sa Levī, e leai so latou tofi iā te outou, auā o ositaulaga iā Ieova o lo latou tofi lea; ua maua foʻi e Kato ma Reupena ma le ʻafa o le ituaiga o Manase o latou tofi i le isi itu o Ioritana e agaʻi i sasaʻe, lea na tuuina atu e Mose le auauna a Ieova iā i latou.”

8 Ona tutū lea i luga o tamāloloa o le a ō, ma na poloaʻi atu Iosua iā i latou o le a ō atu e tusia le laueleele, e faapea: “Inā ō atu ia ma feoaʻi solo i le laueleele, ma tusia ma toe foʻi mai iā te aʻu, ma o i inei ou te faia ai le vili mo outou i luma o Ieova i Sailo.” 9 Ona ō atu lea o tamāloloa ma ui atu i le laueleele, ma tusia i le tusi ona aai i vaega e fitu. Ua latou toe foʻi mai iā Iosua i le togālauapi i Sailo, 10 ona faia lea e Iosua o le vili mo i latou i luma o Ieova i Sailo. Ona vaevaeina lea i inā e Iosua o le laueleele mo le fanauga a Isaraelu e tusa ma o latou tofi.

11 Ona maua lea i le vili e le ituaiga o le fanauga a Peniamina e tusa ma o latou aiga, ua ui atu foʻi le laueleele o lo latou tofi i le va o le fanauga a Iuta ma le fanauga a Iosefa. 12 O lo latou tuaoi sa i le tulimanu i mātū e amata mai i Ioritana, ona alu aʻe lea o le tuaoi i le malifa o Ieriko i le itu i mātū ma alu aʻe i le mauga i le itu i sisifo, ma na gata mai i le toafa o Petavene. 13 Ua ui atu le tuaoi mai i inā i Lusa, i le malifa i saute o Lusa, o Peteli lea; ona alu ifo lea o le tuaoi i Atarota-atara i le mauga i le itu i saute i Peteorana i Lalo. 14 Na faailoga le tuaoi ma faataamilo i le itu i sisifo e oo atu i le itu i saute mai i le mauga e faafesagaʻi ma Peteorana i le itu i saute; ma e gata mai i Kiriata-paala, o Kiriata-iarima lea, o se aai o le fanauga a Iuta. O le itu i sisifo lea.

15 O le itu i saute na amata mai i le faatausiʻusiʻuga o Kiriata-iarima, ma na alu atu le tuaoi i le itu i sisifo ma alu atu i vaipuna o Nafatoa. 16 Ua alu ifo le tuaoi i le faatausiʻusiʻuga o le mauga o loo fesagaʻi ma le vanu o le atalii o Hinoma, lea e i le fanua laugatasi o Rafaimi i le itu i mātū, ma alu ifo ai i le vanu o Hinoma, ma oo atu ai i le malifa o Iepusē i le itu i saute ma alu ifo ai i Enerokelu. 17 Na faailoga i le itu i mātū ma alu atu i Enesemesa ma alu atu foʻi i Kelilota, lea e i luma o le aʻega o Atumema; ma alu ifo i le maa o Poana le atalii o Reupena. 18 Ona ui atu lea i le malifa i le itu i mātū i luma o le Arapa, ma alu ifo ai i le Arapa. 19 Ua ui atu le tuaoi e oo i le malifa i le itu i mātū o Peteokelu, ma e gata mai le tuaoi i le itu i mātū o le vaifagaloa o le Sami Oona, i le faatausiʻusiʻuga i saute o Ioritana. O le tuaoi lea i le itu i saute. 20 Ua avea Ioritana ma lona tuaoi i le itu i sasaʻe. O le tofi lea o le fanauga a Peniamina e tusa ai ma o latou aiga, i ona tuaoi uma.

21 O aai nei o le ituaiga o le fanauga a Peniamina e tusa ma o latou aiga, o Ieriko, o Peteokelu, o Emete-kisesa, 22 o Petearapa, o Semaraima, o Peteli, 23 o Gavi, o Para, o Ofira, 24 o Kifa-amoni, o Ofini, ma Kepa; e sefulu lua aai ma nuu e latou te nonofo ai.

25 O Kipeona, o Rama, o Perota, 26 o Mesepa, o Kafira, o Mosaa, 27 o Rekima, o Irefelu, o Taralu, 28 o Siela, o Elifa, o Iepusē, o Ierusalema lea, o Kipea, ma Kiriata; e sefulu fā aai ma nuu e latou te nonofo ai.

O le tofi lea o le fanauga a Peniamina e tusa ma o latou aiga.

Iosua  19 : 1 - 51

19 Ona maua lea e Simeona le tofi lona lua, mo le ituaiga o le fanauga a Simeona e tusa ma o latou aiga. O lo latou tofi foʻi sa iai i totonu o le tofi o le fanauga a Iuta. 2 Sa iai i lo latou tofi o Peresepa faatasi ma Sepa, o Molata, 3 o Asara-suala, o Pala, o Asema, 4 o Elitolita, o Petueli, o Horema, 5 o Sekeleka, o Petemakapa, o Asara-susa, 6 o Petelepaota, ma Saruena; e sefulu tolu aai ma nuu e latou te nonofo ai. 7 O Aino, o Rimoni, o Etelu ma Asana; e fā aai ma nuu e latou te nonofo ai, 8 o nuu uma foʻi e latou te nonofo ai, na siʻomia e nei aai e oo atu lava i Paalapere i Rama i le itu i saute. O le tofi lea o le ituaiga o le fanauga a Simeona e tusa ma o latou aiga. 9 O le tofi o le fanauga a Simeona, na maua mai i le tofi o le fanauga a Iuta, auā ua telē tele le tofi o le fanauga a Iuta mo i latou. O lea la, na maua e le fanauga a Simeona se fanua i totonu o lo latou tofi.

10 Ona maua lea e le fanauga a Sepulona le tofi lona tolu e tusa ma o latou aiga, ma e oo atu le tuaoi o lo latou tofi i Sariti. 11 Na alu aʻe foʻi lo latou tofi agaʻi i sisifo i Marala ma oo atu ai i Tapaseta, ma oo atu ai i le ālia lea e i luma o Iokeneama. 12 Ona toe liliu lea i Sariti i le itu i sasaʻe e agaʻi i le mea e oso aʻe ai le lā, e oo atu i le tuaoi o Kaselo-tapora, ma alu atu i Taparata ma alu aʻe i Iafia. 13 Ona ui atu lea mai i inā i le itu i sasaʻe e agaʻi i le mea e oso aʻe ai le lā i Kataferu, i Ita-kasena, ma alu atu ai i Rimoni, ma faailoga ai i Nea. 14 Ona ui faataamilo atu lea o le tuaoi i le itu i mātū i Anatonu, ma e gata mai i le vanu o Iefita-elu, 15 o Katata, o Naalali, o Semarona, o Itala, ma Peteleema; e sefulu lua aai ma nuu e latou te nonofo ai. 16 O le tofi lenei o le fanauga a Sepulona e tusa ma o latou aiga. O aai nei ma nuu e latou te nonofo ai.

17 Ua maua e Isakara le tofi lona fā, mo le fanauga a Isakara e tusa ma o latou aiga. 18 Sa oo lo latou tuaoi i Isereelu, o Kesulota, o Sunema, 19 o Afaraima, o Seiona, o Anaarata, 20 o Rapati, o Kiseona, o Apesa, 21 o Remeta, o Enekanima, o Eneata ma Petepasesa. 22 E oo atu le tuaoi i Tapora, i Saasuma, ma Petesemesa, ma e gata mai lo latou tuaoi i Ioritana; e sefulu ono aai ma nuu e latou te nonofo ai. 23 O le tofi lea o le ituaiga o le fanauga a Isakara e tusa ma o latou aiga, o aai ma nuu e latou te nonofo ai.

24 Ua maua e le ituaiga o le fanauga a Asera le tofi lona lima e tusa ma o latou aiga. 25 O lo latou tuaoi o Helekata, o Ali, o Petena, o Akasafa, 26 o Alameleka, o Amataa, ma Meseala. Ua oo atu lo latou tuaoi e agaʻi i sisifo i Karamelu ma Seora-lipenata, 27 ona toe liliu ane lea e agaʻi i le mea e oso aʻe ai le lā i Petetakona, ma e oo atu i Sepulona, ma le vanu o Iefita-elu i le itu i mātū, i Petemeka ma Neieli, ma e alu atu i Kapula i le itu tauagavale, 28 ma oo atu ai i Eperona, o Reopa, o Hamoni, ma Kana, e oo atu lava i le aai tele o Saitonu. 29 E toe liliu ane le tuaoi i Rama ma oo atu i le aai malupuipuia o Turo. Ona toe liliu ane lea o le tuaoi i Hosa, e gata mai i le sami i le laueleele o Akasepa, 30 o Uma, o Afeka, ma Reopa; e lua sefulu lua aai ma nuu e latou te nonofo ai. 31 O le tofi lea o le ituaiga o le fanauga a Asera e tusa ma o latou aiga. O aai nei ma nuu e latou te nonofo ai.

32 Ua maua e le fanauga a Nafatali le tofi lona ono, mo le fanauga a Nafatali e tusa ma o latou aiga. 33 E amata mai lo latou tuaoi i Elefa, mai i le laau telē i Saanaima, ma Atame-nekepa, ma Iapenelu e oo atu i Lakuma; e gata mai i Ioritana. 34 Ona toe liliu lea o le tuaoi e agaʻi i sisifo i Aseno-tapora, ma alu atu ai mai i inā i Ukoke, ma oo atu ai i Sepulona i le itu i saute, a o Asera i le itu i sisifo ma Iuta e agaʻi i Ioritana, i le mea e oso aʻe ai le lā. 35 O aai malupuipuia nei, o Sekima, o Sero, o Hamato, o Rakata, o Kinereta, 36 o Akama, o Rama, o Hasora, 37 o Ketesa, o Eterei, o Eneasora, 38 o Irona, o Meketala-elu, o Horoma, o Peteanata, ma Petesemesa; e sefulu iva aai ma nuu e latou te nonofo ai. 39 O le tofi lenei o le ituaiga o le fanauga a Nafatali e tusa ma o latou aiga, o aai ma nuu e latou te nonofo ai.

40 Ua maua e le ituaiga o le fanauga a Tanu le tofi lona fitu e tusa ma o latou aiga. 41 O le tuaoi o lo latou tofi o Soraa, o Esetaola, o Iresemesa, 42 o Salapina, o Ailona, o Itara, 43 o Aluna, o Timena, o Ekerona, 44 o Eliteka, o Kipetonu, o Paalata, 45 o Ieuta, o Peneperaka, o Katarimoni, 46 o Meierekuna, ma Rakuna, ma le tuaoi i luma o Iopa. 47 Ua laʻitiiti tele le laueleele o le fanauga a Tanu mo i latou. Ona ō aʻe lea o le fanauga a Tanu ma siitaua iā Lesema, ua faatoʻilaloina ma fasiotia i le pelu. Ona latou faoa lea ma nonofo ai, ua latou faaigoa foʻi le aai iā Lesema Tanu, e tusa ai ma le igoa o lo latou augātamā o Tanu. 48 O le tofi lenei o le ituaiga o le fanauga a Tanu e tusa ma o latou aiga. O aai nei ma nuu e latou te nonofo ai.

49 Ua uma ona latou vaevaeina le laueleele e fai ma tofi e tusa ai ma o latou tuaoi. Ona tuuina atu lea e le fanauga a Isaraelu o se tofi iā Iosua le atalii o Nuno, e faatasi ma i latou. 50 Ona latou avatu lea iā te ia e tusa ai ma le faatonuga a Ieova o le aai lea na ia talosaga mai ai, o Timenata-sera, i le vaega maugā o Efaraima; ona ia fausia ai lea o le aai ma nofo ai.

51 O tofi nei na tofia atu e ala i le vili, e Eleasaro le ositaulaga, ma Iosua le atalii o Nuno, ma ulu o aiga o ituaiga o le fanauga a Isaraelu, i Sailo i luma o Ieova i le faitotoʻa o le faleʻie o le feiloaʻiga. Ona uma ai lea o le vaevaeina o le laueleele.

Iosua  20 : 1 - 9

20 Ona fetalai mai lea o Ieova iā Iosua: 2 “Ia e fai atu i le fanauga a Isaraelu e faapea, ‘Ia tofia mo outou aai o sulufaʻiga ia na ou fai atu ai iā te outou e ala iā Mose, 3 ina ia sola i ai lē e fasioti tagata, o lē ua paʻivalea i se tasi ma le lē iloa; ma ia avea ma aai o sulufaʻiga mo outou mai i lē e tauimasui i le toto. 4 Ia sola o ia i se tasi o nei aai ma tū i le faitotoʻa o le pā o le aai, ma tautala atu a o faalogologo mai toeaina o lenā aai; ia latou taliaina o ia i le aai ma avatu iā te ia se mea e nofo ai, ma ia nofo o ia faatasi ma i latou. 5 Afai e tuliloa atu o ia e lē e tauimasui i le toto, ia aua neʻi o latou tuuina atu lē e fasioti tagata i lona lima; auā na ia fasiotia ma le lē iloa lona uso, e leʻi muaʻi ita foʻi iā te ia. 6 A ia nofo o ia i lenā aai seʻia oo ina tū atu o ia i luma o le faapotopotoga e faamasinoina ai, seʻia oo ina oti le ositaulaga sili o loo iai i lenā taimi. Ona toe foʻi ai lea o lē e fasioti tagata i lona aiga, ma ulu atu i lona aai ma lona fale, i le aai na sola mai ai o ia.’”

7 Ona latou faapaiaina lea o Ketesa i Kalilaia i vaega maugā o Nafatali, ma Sekema i vaega maugā o Efaraima, ma Kiriata-arapa, o Heperona lea, i le vaega maugā o Iuta. 8 Ae o le vaipanoa o Ioritana i Ieriko, e agaʻi i le itu i sasaʻe ua latou tofia ai Peseri i le toafa o le fanua laugatasi mai i le ituaiga o Reupena, ma Ramota i Kiliata mai i le ituaiga o Kato, ma Koleni i Vasana mai i le ituaiga o Manase.

9 Ua tofia nei aai mo le fanauga uma a Isaraelu, ma tagata ese ua aumau ai faatasi ma i latou, e sola i ai se tasi o lē e fasioti tagata paʻivalea, ina ia lē oti ai o ia i le lima o lē e tauimasui i le toto, seʻia oo ina tū o ia i luma o le faapotopotoga.

Iosua  21 : 1 - 45

21 Ona ō mai lea o ulu o aiga o sa Levī iā Eleasaro le ositaulaga, ma Iosua le atalii o Nuno, ma ulu o aiga o ituaiga o le fanauga a Isaraelu, 2 ua latou fai atu iā i latou i Sailo i le nuu o Kanana e faapea: “Na poloaʻi mai Ieova e ala mai iā Mose ina ia tuuina mai iā i matou o aai e nonofo ai, ma o latou fanua e aai ai a matou lafumanu.” 3 Ona foaʻi atu lea e le fanauga a Isaraelu i le ituaiga o sa Levī, o nei aai ma fanua e aai ai lafumanu mai i lo latou tofi, e pei ona faatonu mai e Ieova.

4 Ua maua i le vili le tofi o aiga o Koato, ma e sefulu tolu aai na fai ma tofi ua maua e le fanauga a Arona le ositaulaga, o le ituaiga o sa Levī, mai i le ituaiga o Iuta, o le ituaiga o Simeona, ma le ituaiga o Peniamina.

5 O atalii foʻi o Koato o ē na totoe ai i inā, na latou maua le tofi o aai e sefulu mai i aiga o le ituaiga o Efaraima, o le ituaiga o Tanu, ma le ʻafa o le ituaiga o Manase.

6 A o le fanauga a Keresona, na latou maua le tofi o aai e sefulu tolu mai i aiga o le ituaiga o Isakara, o le ituaiga o Asera, o le ituaiga o Nafatali, ma le ʻafa o le ituaiga o Manase i Vasana.

7 A ua maua e le fanau a Merari e tusa ma o latou aiga, o aai e sefulu lua mai i le ituaiga o Reupena, o le ituaiga o Kato, ma le ituaiga o Sepulona.

8 O lea la, ua tuuina atu e le fanauga a Isaraelu i le ituaiga o sa Levī, o nei aai ma o latou fanua e aai ai a latou lafumanu e fai ma tofi, e pei ona poloaʻi mai ai Ieova e ala iā Mose.

9 Ua latou tuuina atu nei aai mai i ituaiga o le fanauga a Iuta, ma le ituaiga o le fanauga a Simeona e tusa ma o latou igoa, 10 ua fai nei aai mo le fanauga a Arona mai i aiga o Koato, o le fanauga a Levi, auā na latou maua le tofi muamua. 11 Ona latou tuuina atu lea iā i latou o Kiriata-arapa (lea na taʻua o Arapa, le tamā o Anaki) o Heperona lea, i le vaega maugā o Iuta ma ona fanua uma e aai ai lafumanu; 12 a o fanua o le aai ma nuu e nonofo ai, ua latou tuuina atu iā Kalepo le atalii o Iefune e fai ma ona tofi.

13 A ua latou avatu i le fanauga a Arona le ositaulaga le aai o sulufaʻiga mo lē e fasioti tagata, o Heperona lea, ma ona fanua e aai ai lafumanu, o Lipena ma ona fanua e aai ai lafumanu, 14 o Iatira ma ona fanua e aai ai lafumanu, o Esetemoa ma ona fanua e aai ai lafumanu, 15 o Horona ma ona fanua e aai ai lafumanu, o Tiperi ma ona fanua e aai ai lafumanu, 16 o Aino ma ona fanua e aai ai lafumanu, o Iutaa ma ona fanua e aai ai lafumanu, ma Petesemesa ma ona fanua e aai ai lafumanu; o aai ia e iva mai i nei ituaiga e lua.

17 E mai i le ituaiga o Peniamina, o Kipeona ma ona fanua e aai ai lafumanu, o Kepa ma ona fanua e aai ai lafumanu, 18 o Anatota ma ona fanua e aai ai lafumanu, ma Alemoni ma ona fanua e aai ai lafumanu; o aai ia e fā.

19 O aai uma o le fanauga a Arona le ʻauositaulaga, e sefulu tolu aai ma o latou fanua e aai ai lafumanu.

20 Ua maua e aiga o atalii o Koato, o le ituaiga o sa Levī o ē na totoe ai o atalii o Koato, lo latou tofi o aai mai i le ituaiga o Efaraima. 21 Ua latou avatu iā i latou Sekema le aai o sulufaʻiga mo lē e fasioti tagata, ma ona fanua e aai ai lafumanu i le vaega maugā o Efaraima, o Kasera ma ona fanua e aai ai lafumanu, 22 o Kipesaima ma ona fanua e aai ai lafumanu, ma Peteorana ma ona fanua e aai ai lafumanu; o aai ia e fā.

23 E mai i le ituaiga o Tanu o Eliteka ma ona fanua e aai ai lafumanu, o Kipetonu ma ona fanua e aai ai lafumanu, 24 o Ailona ma ona fanua e aai ai lafumanu, ma Katarimoni ma ona fanua e aai ai lafumanu; o aai ia e fā.

25 E mai i le ʻafa o le ituaiga o Manase, o Tanaka ma ona fanua e aai ai lafumanu, ma Katarimoni ma ona fanua e aai ai lafumanu; o aai ia e lua.

26 O aai uma ma o latou fanua e aai ai lafumanu o aiga o le fanauga a Koato o ē na totoe, e sefulu ia.

27 A o le fanauga a Keresona o aiga o sa Levī, na latou maua mai i le ʻafa o le ituaiga o Manase le aai o sulufaʻiga mo lē e fasioti tagata, o Koleni lea i Vasana ma ona fanua e aai ai lafumanu, ma Peseteri ma ona fanua e aai ai lafumanu; o aai ia e lua.

28 E mai i le ituaiga o Isakara o Kiseona ma ona fanua e aai ai lafumanu, o Taparata ma ona fanua e aai ai lafumanu, 29 o Iaremuta ma ona fanua e aai ai lafumanu, ma Enekanima ma ona fanua e aai ai lafumanu; o aai ia e fā.

30 E mai i le ituaiga o Asera o Meseala ma ona fanua e aai ai lafumanu, o Apetonu ma ona fanua e aai ai lafumanu, 31 o Helekata ma ona fanua e aai ai lafumanu, ma Reopa ma ona fanua e aai ai lafumanu; o aai ia e fā.

32 E mai i le ituaiga o Nafatali o le aai o sulufaʻiga mo lē e fasioti tagata, o Ketesa lea i Kalilaia ma ona fanua e aai ai lafumanu, o Amatatoro ma ona fanua e aai ai lafumanu, ma Karetana ma ona fanua e aai ai lafumanu; o aai ia e tolu.

33 O aai uma o le ituaiga o Keresona e tusa ma o latou aiga, e sefulu tolu ia aai ma o latou fanua e aai ai lafumanu.

34 Na maua e aiga o le fanauga a Merari, o sa Levī o ē na totoe ai, mai i le ituaiga o Sepulona, o Iokeneama ma ona fanua e aai ai lafumanu, o Karata ma ona fanua e aai ai lafumanu, 35 o Timena ma ona fanua e aai ai lafumanu, ma Naalali ma ona fanua e aai ai lafumanu; o aai ia e fā.

36 E mai i le ituaiga o Reupena, o Peseri ma ona fanua e aai ai lafumanu, o Iaesa ma ona fanua e aai ai lafumanu, 37 o Katemoti ma ona fanua e aai ai lafumanu, ma Mefata ma ona fanua e aai ai lafumanu; o aai ia e fā.

38 E mai i le ituaiga o Kato, o le aai o sulufaʻiga mo lē e fasioti tagata, o Ramota i Kiliata lea, ma ona fanua e aai ai lafumanu, o Maanaima ma ona fanua e aai ai lafumanu, 39 o Hesepona ma ona fanua e aai ai lafumanu, ma Iasaru ma ona fanua e aai ai lafumanu; o aai uma ia e fā.

40 O aai uma na maua e le fanauga a Merari e tusa ma o latou aiga, o ē na totoe ai mai i aiga o sa Levī, o o latou tofi ia, o aai e sefulu lua.

41 O aai uma o sa Levī i totonu o le tofi o le fanauga a Isaraelu, e fā sefulu ma le valu aai ma o latou fanua e aai ai lafumanu. 42 O nei aai uma sa tofu ma ona fanua e aai ai lafumanu e faataamilo ai, e pei foʻi o isi aai uma.

43 Ona tuuina atu lea e Ieova iā Isaraelu o le laueleele uma na ia tautō ai e avatu i o latou augātamā, ona fai lea ma o latou tofi ma nonofo ai. 44 Ua tuuina atu foʻi e Ieova iā i latou le mapusaga i itu uma, e tusa ai ma mea uma na ia tautō ai i o latou augātamā, ma e leai foʻi se tasi o o latou fili uma e tū atu i o latou luma. Ua tuuina atu e Ieova o latou fili uma i o latou lima. 45 E leai se folafolaga e leʻi taunuu o folafolaga lelei uma na faia e Ieova i le aiga o Isaraelu; na taunuu uma lava.

Iosua  22 : 1 - 34

22 Ona valaau atu lea o Iosua i le ituaiga o Reupena, ma le ituaiga o Kato, ma le ʻafa o le ituaiga o Manase 2 ua faapea atu iā i latou: “Ua outou tausia mea uma na poloaʻi atu ai Mose le auauna a Ieova iā te outou, ma ua outou usiusitaʻi foʻi i mea uma na ou poloaʻi atu ai iā te outou. 3 Tou te leʻi tuua o outou uso i nei aso e tele e oo mai i le aso nei, ma ua outou tausia poloaʻiga a Ieova lo outou Atua. 4 O lea la, ua avatu e Ieova lo outou Atua le mapusaga i o outou uso, e pei lava ona ia folafola atu iā i latou. O lenei, inā toe foʻi atu ia i o outou faleʻie i le nuu ua fai ma o outou tofi, lea na avatu e Mose le auauna a Ieova iā te outou i le isi itu o Ioritana. 5 Tau ina ia outou matuā faaeteete e tausia le poloaʻiga ma le tulafono na poloaʻi atu ai Mose le auauna a Ieova iā te outou, tou te alolofa iā Ieova lo outou Atua, ma savavali i ona ala uma, ma tausia ana poloaʻiga, ma pipii iā te ia, ma auauna iā te ia ma o outou lotoatoa ma le tagata atoa.”

6 Ona faamanuia lea o i latou e Iosua, ma aauina atu i latou ina ia ō i o latou faleʻie. 7 Na foaʻi atu e Mose i le ʻafa o le ituaiga o Manase se tofi i Vasana, a o le isi ʻafa na foaʻi i ai e Iosua se tofi faatasi ma o latou uso i le itu i sisifo o Ioritana. Ona faamanuia foʻi lea o i latou e Iosua, ma aauina atu i latou e ō i o latou faleʻie. 8 Ua ia faapea atu iā i latou: “Inā toe foʻi ia i o outou faleʻie, ma le tele o ʻoa, ma lafumanu e tele, faatasi ai ma siliva, ma auro, ma ʻapamemea, ma uʻamea, ma ofu e matuā tele lava. Inā ave ia o mea o le vete mai i o outou fili ma tufatufa atu i o outou uso.”

9 Ua mavae lenā, ona toe foʻi lea ma ō ese atu le fanauga a Reupena, o le fanauga a Kato, ma le ʻafa o le ituaiga o Manase, mai i le isi fanauga a Isaraelu mai i Sailo i le nuu o Kanana, e ō atu i le laueleele o Kiliata, i le nuu o lo latou tofi lea na latou nonofo ai e tusa ai o le faatonuga a Ieova e ala mai iā Mose. 10 Ina ua latou oo i vaipanoa o Ioritana o loo i le nuu o Kanana, ona fausia lea i inā e le fanauga a Reupena, ma le fanauga a Kato, ma le ʻafa o le ituaiga o Manase, o se fata faitaulaga e latalata i Ioritana, o se fata faitaulaga telē e iloagofie. 11 Mulimuli ane, ua faalogo isi o le fanauga a Isaraelu i le tala e faapea: “Faauta! Ua fausia e le fanauga a Reupena, ma le fanauga a Kato, ma le ʻafa o le ituaiga o Manase o se fata faitaulaga i luma o le nuu o Kanana i le itu o Ioritana i le itu a le fanauga a Isaraelu.” 12 Ina ua faalogo le fanauga a Isaraelu, ona faapotopoto ai lea o le faapotopotoga atoa o le fanauga a Isaraelu i Sailo, e ō atu e siitaua iā i latou.

13 Ona auina atu lea e le fanauga a Isaraelu o Fineaso le atalii o Eleasaro le ositaulaga i le fanauga a Reupena, ma le fanauga a Kato, ma le ʻafa o le ituaiga o Manase, 14 ma taʻitaʻi e toʻasefulu faatasi ma ia, e taʻitoʻatasi le taʻitaʻi mai i aiga taʻitasi o o latou tamā o ituaiga uma o Isaraelu, ma o i latou o ulu o aiga o o latou tamā mai i le faitau afe o Isaraelu. 15 Ua oo atu i latou i le fanauga a Reupena, ma le fanauga a Kato, ma le ʻafa o le ituaiga o Manase i le nuu o Kiliata ma faapea atu iā i latou:

16 “O le mea lenei ua fai mai ai le faapotopotoga uma a Ieova, ‘Aiseā ua outou lē faamaoni ai i le Atua o Isaraelu, ina ua outou liliuese i le aso nei mai i le mulimuli atu iā Ieova, ma outou fausia mo outou se fata faitaulaga e tou te fouvale ai iā Ieova i le aso nei? 17 Po ua faatauvaa ea iā i tatou le mea sesē na faia i Peoro, lea e leʻi faamamāina ai i tatou e oo mai i lenei aso, e ui ina oo le mala i le faapotopotoga a Ieova? 18 Po ua outou mananaʻo ea e liliuese mai i le mulimuli atu iā Ieova? Afai tou te fouvale iā Ieova i le asō, e oo mai lava taeao le toʻasā o Ieova i le faapotopotoga atoa o Isaraelu. 19 O lenei, afai e lē o mamā le laueleele o lo outou tofi, ia outou sopoʻia atu le laueleele o le tofi o Ieova lea o loo iai le faleʻie paia o Ieova, ma nonofo ai faatasi ma i matou; ae aua neʻi outou fouvale iā Ieova, aua foʻi neʻi tou faia se mea matou te fouvale ai, i lo outou fausia o se fata faitaulaga mo outou, e faaopoopo atu i le fata faitaulaga a Ieova lo tatou Atua. 20 Pe e lē o Akana ea le atalii o Sera lea na lē faamaoni i mea e tatau ona faaumatia, ma pe e leʻi oo mai ai ea le toʻasā i le faapotopotoga uma o Isaraelu? E lē na o ia na fano ai i le mea sesē na ia faia.’”

21 Ona tali mai lea o le fanauga a Reupena, ma le fanauga a Kato, ma le ʻafa o le ituaiga o Manase, ma faapea mai i ulu o le taʻitoʻaafe o Isaraelu: 22 “O Lē e malosi, o le Atua, o Ieova, o Lē e malosi, o le Atua, o Ieova, o loo silafia lava e ia, e iloa foʻi e Isaraelu. Afai ua matou fouvale ma ua matou lē faamaoni iā Ieova, aua neʻi faaolaina i matou i le asō. 23 Afai na matou fausia mo i matou se fata faitaulaga e liliuese ai mai i le mulimuli atu iā Ieova, afai foʻi na matou ofoina atu ai taulaga mū ma taulaga i meaʻai, ma afai foʻi na matou faia ai taulaga faifaatasi, e tauia lava e Ieova; 24 ae na matou faia lenei mea auā na matou popole neʻi iai se aso e faapea mai ai a outou fanau i a matou fanau: ʻ“Pe e iai ea sa outou faiā ma Ieova le Atua o Isaraelu? 25 O loo iai se tuaoi na tuuina e Ieova i le va o i matou ma outou le fanauga a Reupena, ma le fanauga a Kato, o Ioritana lea. E leai sa outou aiā iā Ieova.” E taofia ai foʻi e a outou fanau a matou fanau mai i le matataʻu iā Ieova.’

26 “Ona matou faapea ane lea, ‘Ia tatou fausia le fata faitaulaga mo i tatou, e lē faia ai ni taulaga mū po o se isi taulaga, 27 ae e avea o se molimau i le va o i matou ma outou, ma o tatou tupulaga e mulimuli mai, e tatou te faia ai le auaunaga i luma o Ieova ma a tatou taulaga mū, o isi taulaga, ma taulaga faifaatasi, ina neʻi iai se aso e faapea mai ai a outou fanau i a matou fanau: “E tou te lē maua se tofi mai iā Ieova.”’ 28 Ona matou fai atu lea, ‘Ina neʻi latou fai mai iā i tatou ma o tatou tupulaga e mulimuli mai, ona tatou fai atu lea: “Tagaʻi i le faatusa lenei o le fata faitaulaga a Ieova na faia e o matou tamā, e lē ina ia faia ai taulaga mū po o se isi taulaga, ae ina ia avea ma molimau i le va o i matou ma outou.”’ 29 Ia mamao iā i matou ona fouvale ma le loto i ai iā Ieova, ma liliuese i le aso nei mai i le mulimuli atu iā Ieova, e ala i le faia o se fata faitaulaga mo taulaga mū, o taulaga i meaʻai, ma isi taulaga, e ese mai i le fata faitaulaga a Ieova lo tatou Atua lea o loo i luma o lona faleʻie paia!”

30 O lea ina ua faalogo Fineaso le ositaulaga, o taʻitaʻi o le faapotopotoga, ma ulu o le faitau afe o Isaraelu o ē na faatasi ma ia, i upu na fai atu ai le fanauga a Reupena, o le fanauga a Kato, ma le fanauga a Manase, ua lelei ia iā i latou. 31 Ona fai atu lea o Fineaso le atalii o Eleasaro le ositaulaga i le fanauga a Reupena, i le fanauga a Kato, ma le fanauga a Manase: “Ua tatou iloa i le aso nei o loo faatasi Ieova ma i tatou, auā ua outou lē fouvale iā Ieova i le faia o lenei mea lē faamaoni. O lenei, ua outou laveaʻiina le fanauga a Isaraelu mai i le aao o Ieova.”

32 Ona toe foʻi lea o Fineaso le atalii o Eleasaro le ositaulaga ma taʻitaʻi, mai i le fanauga a Reupena, ma le fanauga a Kato i le nuu o Kiliata, ma ō atu i le nuu o Kanana i le isi fanauga a Isaraelu ma taʻu atu le tala iā i latou. 33 Ua lelei le tala i le fanauga a Isaraelu; ma ua vivii atu le fanauga a Isaraelu i le Atua, e latou te leʻi talanoa foʻi e ō atu e siitaua iā i latou e fano ai le nuu lea na nonofo ai le fanauga a Reupena ma le fanauga a Kato.

34 Ona faaigoa lea e le fanauga a Reupena ma le fanauga a Kato o le fata faitaulaga, auā “ua avea ma molimau iā i tatou e faapea o Ieova o le Atua moni ia.”

Iosua  23 : 1 - 16

23 Ua mavae aso e tele talu ona avatu e Ieova iā Isaraelu le mapusaga mai i o latou fili uma i itu uma, ua toeaina Iosua ma ua afu lona soifua, 2 ona valaau atu lea o Iosua iā Isaraelu uma, o ona toeaina, o ulu o o latou aiga, o ona faamasino, ma ona alii, ma ua faapea atu o ia iā i latou: “Ua ou toeaina ma ua ou matua foʻi. 3 A o outou, ua outou vāai i mea uma na faia e Ieova lo outou Atua i nei nuu uma ona o outou, auā o Ieova lo outou Atua, o lē na tau mo outou. 4 Silasila foʻi, ua ou tofia atu iā te outou nuu uma nei o totoe, e fai ma tofi o o outou ituaiga, ma nuu uma na ou faaumatia e amata mai i Ioritana, e oo atu i le Sami Tele i le mea e goto i ai le lā. 5 O Ieova lo outou Atua na ia teena i latou i o outou luma, ma ia tuliesea i latou ona o outou, ma fai mo outou lo latou laueleele, e pei lava ona folafola mai e Ieova lo outou Atua iā te outou.

6 “Ia outou matuā lototetele e tausi ma faia mea uma ua tusia i le tusi o le tulafono a Mose, ia lē liliuese mai ai i le itu taumatau po o le itu tauagavale, 7 ia aua lava neʻi outou ō atu i nei nuu o loo totoe pea iā te outou. Aua neʻi outou taʻua igoa o o latou atua pe tautō i ai, aua foʻi neʻi outou auauna pe ifo i ai. 8 Ae ia outou pipii atu iā Ieova lo outou Atua, e pei ona outou faia e oo mai i le aso nei. 9 E tuliesea foʻi e Ieova o nuu tetele ma malolosi mai i o outou luma. (A o outou, e leai foʻi se tasi e tū atu i o outou luma e oo mai lava i le aso nei.) 10 E na o le toʻatasi o outou e tulia le toʻaafe, auā o Ieova lo outou Atua o loo tau mo outou, e pei lava ona ia folafola atu iā te outou. 11 Ia outou matuā faaeteete ina ia outou alolofa iā Ieova lo outou Atua.

12 “Ae afai e tou te toe foʻi i tua ma outou pipii i ē o loo totoe o nei nuu, o i latou ia o ē o loo totoe iā te outou, ma outou faaipoipo atu i o latou atalii ma afafine, ma ō atu iā i latou, ma ō mai foʻi i latou iā te outou, 13 ia outou iloa lelei, e lē toe tuliesea e Ieova lo outou Atua nei nuu ona o outou; ae fai i latou ma mailei ma matāsele iā te outou, ma sasa i o outou tua, e fai foʻi ma mea matuitui i o outou mata seʻia faaumatia outou mai i lenei laueleele lelei, na foaʻiina atu e Ieova lo outou Atua iā te outou.

14 “Faauta! O le a ou oti,* ae ua outou iloa lelei ma o outou lotoatoa, ma o outou tagata atoa, e leʻi iʻuvale se upu e tasi i upu lelei uma na fetalai mai ai Ieova lo outou Atua iā te outou. Ua faataunuuina uma iā te outou. E leʻi iʻuvale se tasi o na upu. 15 O lenei, e pei ona taunuu o upu lelei uma na fetalai mai ai Ieova lo outou Atua iā te outou, e faapea foʻi ona faaoo mai e Ieova iā te outou o mala uma, seʻia faaumatia e ia o outou mai i lenei laueleele lelei, lea na foaʻiina atu e Ieova lo outou Atua iā te outou, 16 auā ua outou solia le feagaiga a Ieova lo outou Atua na ia poloaʻi mai ai iā te outou, ma ua outou ō atu ma auauna i isi atua ma ifo i ai. O le mea lea, e matuā toʻasā ai Ieova iā te outou, ma vave ona faaumatia outou mai i le nuu lelei na ia foaʻiina atu iā te outou.”

^ Iosua 23:14 I le gagana Eperu, “o le a ou alu i le aso nei i le ala o le lalolagi uma.”


Iosua  24 : 1 - 33

 24 Ona faapotopoto faatasi lea e Iosua o ituaiga uma o Isaraelu i Sekema, ma valaau atu i toeaina o Isaraelu, o ulu o o latou aiga, o ona faamasino, ma ona alii, ona latou ō mai ai lea ma tutū i luma o le Atua moni. 2 Ua faapea atu Iosua i le nuu uma: “O le mea lenei na fetalai mai ai Ieova le Atua o Isaraelu, ‘O le isi itu o le Vaitafe* na nonofo ai o outou augātamā i aso anamua, o Tara le tamā o Aperaamo, o le tamā foʻi o Nakori, ma na latou auauna ai i isi atua.

3 “‘Mulimuli ane, na ou aumaia lo outou augātamā o Aperaamo mai i le isi itu o le Vaitafe, ma tuu atu o ia e fealuaʻi i le laueleele atoa o Kanana, ma faatoʻateleina lana fanau. Ona ou foaʻiina atu lea iā te ia o Isaako. 4 Na ou foaʻiina atu iā Isaako o Iakopo ma Esau. Mulimuli ane, ona ou avatu lea iā Esau o le Mauga o Seira e fai ma ona tofi; ae na ō ifo Iakopo ma lana fanau i Aikupito. 5 Mulimuli ane, ona ou aauina atu lea o Mose ma Arona, ma ou taia Aikupito i mala; ona ou aumaia lea o outou. 6 Ina ua ou aumaia o outou tamā mai i Aikupito ma latou ui mai i le sami, ona tuliloa mai lea e tagata Aikupito o o outou tamā, i kariota o le taua ma ʻautau i le Sami Ulaula. 7 Ona latou alalaga atu lea iā Ieova. Ona ia tuu lea o le pōuliuli i le va o outou ma tagata Aikupito, ma faatafe mai le sami i o latou luga ma ufitia ai i latou, na vāai foʻi o outou mata i mea na ou faia i Aikupito; ma outou nonofo ai i le toafa mo aso e tele.

8 “‘Na ou aumaia outou i le laueleele o tagata Amorī, o ē na nonofo i le isi itu o Ioritana, ma na latou siitaua mai iā te outou. Ona ou tuuina atu lea o i latou i o outou lima, ina ia fai mo outou lo latou laueleele, ma na ou faaumatia i latou mai i o outou luma. 9 Ona tulaʻi lea o Palako le atalii o Seporu le tupu o Moapi, ma siitaua iā Isaraelu. Ona ia aami lea o Palaamo le atalii o Peoro e fetuu iā te outou. 10 Ou te leʻi fia faalogo iā Palaamo. Ae na ia faamanuia atu pea iā te outou. O lea la, na ou laveaʻiina ai outou mai i lona lima.

11 “‘Ona outou sopoʻia lea o Ioritana ma ō mai i Ieriko. Na siitaua atu iā te outou tagata o Ieriko e ona fanua ma tagata Amorī, o tagata Perisē, o tagata Kanana, o tagata Heti, o tagata Kirekasē, o tagata Hivī, ma tagata Iepusē; ae na ou tuuina atu i latou i o outou lima. 12 Ona ou faaoo atu lea o le mataʻu e muamua iā te outou, ma oo ina tutuliesea ai i latou mai i o outou luma, o tupu e toʻalua o Amorī, ae e leʻi tulia i lau pelu po o lau ʻaufana. 13 Ona ou avatu ai lea iā te outou o le nuu e tou te leʻi tigāina e galueaʻiina, ma aai tou te leʻi fausia ma outou nonofo ai. Na outou aai foʻi i togāvine ma togāolive tou te leʻi totōina.’

14 “O lea, ia outou matataʻu iā Ieova ma auauna iā te ia ma le lē taʻuleagaina ma le faamaoni, ma aveese atua ia na auauna i ai o outou augātamā i le isi itu o le Vaitafe ma Aikupito, ae ia auauna iā Ieova. 15 O lenei, afai e leaga iā te outou le auauna iā Ieova, inā outou filifili ia i le aso nei po o ai e tou te auauna i ai, po o atua na auauna i ai o outou augātamā i le isi itu o le Vaitafe, po o atua o tagata Amorī o ē e ona le laueleele o loo outou nonofo ai. A o aʻu ma loʻu aiga, e matou te auauna iā Ieova.”

16 Ona tali mai lea o le nuu, ua faapea mai: “Ia mamao iā i matou ona matou tuua Ieova ae auauna i isi atua. 17 Auā o Ieova lo tatou Atua na aumaia i tatou ma o tatou tamā mai i le nuu o Aikupito, mai i le mea na nofo pologa ai, o lē na faia nei faailoga tetele i o tatou luma, o lē na leoleoina pea i tatou i le ala na tatou savavali ai, ma nuu uma na tatou uia. 18 Na tuliesea foʻi e Ieova mai i o tatou luma o tagata uma, e oo lava i tagata Amorī sa nonofo i le laueleele. A o i matou, matou te auauna iā Ieova, auā o ia o lo tatou Atua.”

19 Ona fai atu lea o Iosua i le nuu: “E lē mafai ona outou auauna iā Ieova, auā o ia o le Atua paia; o le Atua e finagalo e tapuaʻi atu tau lava o ia. E na te lē faamagaloina a outou solitulafono ma a outou agasala. 20 Ae afai e tou te tuua Ieova ma outou auauna i atua ese, o le a liliu mai lava o ia, ma faatigā, ma faaumatia outou, ina ua uma ona ia faia o mea lelei iā te outou.”

21 A ua faapea mai le nuu iā Iosua: “E leai, e matou te auauna lava iā Ieova!” 22 Ona fai atu lea o Iosua i le nuu: “O molimau outou iā te outou lava, auā o o outou lava loto ua outou filifili ai e auauna iā Ieova.” Ona latou faapea mai lea: “O molimau i matou.”

23 “O lenei, inā aveese ia o atua ese o loo iā te outou, ma ia uaʻi atu o outou loto iā Ieova le Atua o Isaraelu.” 24 Ona faapea mai lea o le nuu iā Iosua: “O Ieova lo tatou Atua e matou te auauna i ai, o lona siʻufofoga foʻi e matou te faalogo i ai!”

25 Ona osia lea e Iosua o se feagaiga ma le nuu i lenā aso, ma tuuina atu iā i latou poloaʻiga ma iʻuga o faamasinoga i Sekema. 26 Ua tusia e Iosua nei upu i le tusi o le tulafono a le Atua, na ia ave foʻi se maa tele ma tuu ai i inā i lalo o le laau telē, lea e i tafatafa o le nofoaga ua faapaiaina e Ieova.

27 Ona faapea atu lea o Iosua i le nuu uma: “Faauta! Ua avea lenei maa ma molimau iā i tatou, auā ua ia faalogo i fetalaiga uma a Ieova na ia fetalai ai mai iā i tatou, ma e fai foʻi ma molimau iā te outou, ina neʻi outou faafitia lo outou Atua.” 28 Ona tuu atu lea e Iosua o le nuu e ō, e taʻitoʻatasi i lona tofi.

29 Ua mavae nei mea, ona iʻu ai lea ina maliu o Iosua le atalii o Nuno le auauna a Ieova, i le selau sefulu o ona tausaga. 30 Ua latou tanu o ia i le laueleele o lona tofi i Timenata-sera, i le vaega maugā o Efaraima, i le itu i mātū o le Mauga o Kaasa. 31 Sa auauna pea Isaraelu iā Ieova i aso uma o Iosua, ma aso uma o toeaina o ē na iai pea ina ua mavae Iosua, o ē na iloa galuega uma na faia e Ieova iā Isaraelu.

32 O ivi foʻi o Iosefa ia na aumai e le fanauga a Isaraelu mai i Aikupito, na latou tanu i Sekema i le fasi fanua lea na faatau e Iakopo i tupe e selau mai i le fanauga a Hamoro le tamā o Sekema; ma ua avea ma tofi o le fanauga a Iosefa.

33 Ua oti foʻi Eleasaro le atalii o Arona, ona latou tanu lea o ia i le Aʻega o Fineaso lona atalii, lea na ia tuuina atu iā te ia i le vaega maugā o Efaraima.

^ Iosua 24:2 O le vaitafe o Eufirate.

Faamasino  1 : 1 - 36


Faamasino


1 Ua mavae le oti o Iosua, ona fesili ai lea o le fanauga a Isaraelu iā Ieova, ua faapea atu: “O ai o i matou e alu aʻe muamua i tagata Kanana e tau ma i latou?” 2 Ona fetalai mai lea o Ieova: “E alu aʻe Iuta. Faauta! Ou te tuuina atu le laueleele i lona lima.” 3 Ona fai atu lea o Iuta iā Simeona lona uso: “Seʻi o ta ō aʻe i loʻu tofi ma ta siitaua i tagata Kanana, ona ta ō atu foʻi lea i lou tofi.” Ona alu ai lea o Simeona faatasi ma ia.

4 Ua alu aʻe Iuta, ona tuuina atu lea e Ieova o tagata Kanana ma tagata Perisē i o latou lima, ma ua latou faatoʻilaloina i latou i Piseka, e toʻasefulu afe tane. 5 Ina ua latou maua Atonipiseka i Piseka, ona latou tau ai lea ma ia ma faatoʻilaloina tagata Kanana ma tagata Perisē. 6 Ua sola ese Atonipiseka, a ua latou tuliloa o ia ma puʻe iā te ia, ona latou tipiesea lea o ona lima matua ma ona vae matua. 7 Ona faapea ane lea o Atonipiseka: “E toʻafitu sefulu tupu na tatipi ese o latou lima matua ma o latou vae matua, na samusamu i lalo o laʻu laulauʻai. E pei o le mea na ou faia, ua faapea ona toe taui mai e le Atua iā te aʻu.” Mulimuli ane, ona latou ave lea o ia i Ierusalema, ma ua oti ai i inā.

8 E lē gata i lea, ua siitaua atu le fanauga a Iuta iā Ierusalema ma faatoʻilalo i ai, ua latou fasia i le pelu, ma latou susunuina le aai i le afi. 9 Mulimuli ane, ona ō ifo lea o le fanauga a Iuta e siitaua i tagata Kanana o ē o loo nonofo i vaega maugā, ma laufanua o Nekepi ma Sefila. 10 Ona ō atu lea o le fanauga a Iuta e tau ma tagata Kanana o ē o loo nonofo i Heperona (o le igoa muamua o Heperona o Kiriata-arapa), ua latou ō atu ma fasi iā Sesai, o Aimano ma Talemai.

11 Ua latou ō atu mai i inā e tau ma ē o loo nonofo i Tiperi. (O le igoa muamua o Tiperi o Kiriata-sapera.) 12 Ona faapea atu lea o Kalepo: “O le tagata e na te fasia Kiriata-sapera ma faatoʻilalo i ai, ou te avatu iā te ia loʻu afafine o Akesa e fai ma ana avā.” 13 Ona faatoʻilaloina lea o le aai e Otinielu le atalii o Kinasa le uso laʻitiiti o Kalepo. Ua ia avatu foʻi Akesa lona afafine e fai ma ana avā. 14 Ina ua alu Akesa i le fale, sa ia faaoso pea iā Otinielu e talosaga atu mo se fanua mai lona tamā. Ona pati lea o lima o Akesa a o tiʻetiʻe i le asini. Ua fai atu Kalepo iā te ia: “O le ā le mea e te manaʻo ai?” 15 Ua faapea mai Akesa iā te ia: “Ia tuuina mai iā te aʻu se faamanuiaga, auā ua e tuuina mai iā te aʻu se fasi fanua i le itu i saute, ma e ao foʻi ona e tuuina mai iā te aʻu o Kulomaima.” Ona tuuina atu lea e Kalepo iā te ia o Kulo i Luga ma Kulo i Lalo.

16 Ona ō aʻe lea o le fanauga a Keni, o le tamā lea o le avā a Mose, mai i le aai o laau pama faatasi ma le fanauga a Iuta i le toafa o Iuta lea e i le itu i saute o Arata. Ua latou ō atu ma nonofo faatasi ma le nuu. 17 Ae na alu atu Iuta faatasi ma Simeona lona uso, ma fasiotia tagata Kanana na nonofo i Seifata ma faaumatia ai. Ona faaigoa ai lea o lea aai o Horema. 18 Mulimuli ane, ua faatoʻilaloina e Iuta o Kasa ma ona laueleele, o Asekelona ma ona laueleele, ma Ekerona ma ona laueleele. 19 Sa faatasi pea Ieova ma Iuta, ona nofo lea o ia i le vaega maugā, ae e leʻi mafai ona ia tuliesea tagata na nonofo i fanua laugatasi, auā e iai a latou kariota o le taua e iai uʻamea maamaʻai. 20 Ina ua latou avatu iā Kalepo o Heperona, e pei ona folafola atu e Mose, ona ia tutuliesea lea mai i inā o atalii e toʻatolu o Anaki.

21 E leʻi tutuliesea e le fanauga a Peniamina o tagata Iepusē na nonofo i Ierusalema; ae na nonofo pea tagata Iepusē faatasi ma le fanauga a Peniamina i Ierusalema e oo mai i aso nei.

22 Ua ō aʻe foʻi le fanauga a Iosefa e siitaua atu i Peteli, ma na faatasi Ieova ma i latou. 23 Ona ō atu faalilolilo lea o le fanauga a Iosefa e mataʻi Peteli (o le igoa muamua o lea aai o Lusa), 24 ua iloa atu e tagata vāai se tamāloa o sau mai i le aai. Ona latou faapea atu lea iā te ia: “Faamolemole, seʻi e faasino mai iā i matou le ala i le aai, ona matou agalelei atu lea iā te oe.” 25 Ua faasino atu e le tamāloa iā i latou le ala i le aai; ona latou ō atu lea ma osofaʻia le aai i le pelu, ae tuu atu le tamāloa ma lona aiga uma e ō. 26 Ua alu atu le tamāloa i le nuu o tagata Hetī ma fausia ai se aai ma faaigoa o Lusa. O le igoa lea o le aai e oo mai i aso nei.

27 E leʻi maua e le fanauga a Manase o Peteseana ma ona tamaʻi aai, o Tanaka ma ona tamaʻi aai, o ē na nonofo i Toro ma ona tamaʻi aai, o ē na nonofo i Ipelamo ma ona tamaʻi aai, o ē na nonofo i Mekito ma ona tamaʻi aai, ae ua maumauaʻi tagata Kanana e nonofo pea i lea laueleele. 28 Ua oo ina matuā malolosi tagata Isaraelu, ona latou faatigāina lea o tagata Kanana i galuega mamafa, ae latou te leʻi matuā tutuliesea i latou.

29 E leʻi tutuliesea e le fanauga a Efaraima tagata Kanana o ē na nonofo i Kasera, ae na nonofo pea tagata Kanana faatasi ma i latou i Kasera.

30 E leʻi tutuliesea e le fanauga a Sepulona ē na nonofo i Kiterona ma ē na nonofo i Naalolo, ae na nonofo pea tagata Kanana faatasi ma i latou, ma faamalosia i latou e fai galuega mamafa.

31 E leʻi tutuliesea e le fanauga a Asera tagata na nonofo i Ako, o ē na nonofo i Saitonu, o Ailava, o Akasepa, o Helipa, o Afika ma Reopa. 32 Na nonofo pea le fanauga a Asera faatasi ma tagata Kanana o ē na nonofo i le nuu, auā latou te leʻi tutuliesea i latou.

33 E leʻi tuliesea e Nafatali o ē na nonofo i Petesemesa ma ē na nonofo i Peteanata, ae na latou nonofo pea ma tagata Kanana o ē na nonofo i le nuu; ona faia lea e ē na nonofo i Petesemesa ma Peteanata a latou galuega mamafa.

34 Na tetee malosi atu pea tagata Amorī i le fanauga a Tanu ia nonofo i vaega maugā, auā e latou te leʻi faatagaina i latou e ō ifo i le fanua laugatasi. 35 Na maumauaʻi tagata Amorī e nonofo i le Mauga o Heresa, i Ailona, ma Salapima. A ua malolosi tele lima o le fanauga a Iosefa, ona faamalosia ai lea o i latou e fai galuega mamafa. 36 O le laueleele o tagata Amorī sa amata mai i le aʻega o Akarava, e mai i Sela e agaʻi i luga.

Faamasino  2 : 1 - 23

2 Ona alu aʻe lea o le agelu a Ieova mai i Kilikala i Pokima ma faapea atu: “Na ou aveina aʻe outou mai i Aikupito ma avatu outou i le laueleele na ou tautō ai i o outou augātamā. O lea foʻi na ou faapea atu ai, ‘Ou te lē solia lava laʻu feagaiga ma outou. 2 A o outou, aua tou te osia se feagaiga ma ē o nonofo i lenei nuu. A ia outou talepe i lalo o latou fata faitaulaga.’ A ua outou lē faalogo i loʻu leo. Aiseā ua outou faia ai lenei mea? 3 Ona ou faapea atu ai lea, ‘Ou te lē tutuliesea i latou mai i o outou luma, e avea i latou ma mailei iā te outou, e avea foʻi o latou atua ma maunu iā te outou.’”

4 Ina ua fai atu e le agelu a Ieova nei upu i le fanauga uma a Isaraelu, ona fetagisi leotetele ai lea o le nuu. 5 O le mea lea, ua latou faaigoa ai lenā nofoaga o Pokima. Ona latou faia ai lea i inā o le taulaga iā Ieova.

6 Ina ua aauina ese atu e Iosua le nuu, ona ō lea o le fanauga a Isaraelu i o latou ala, e taʻitasi i lona tofi, e fai mo latou le laueleele. 7 Sa auauna pea le nuu iā Ieova i aso uma o Iosua, ma aso uma o toeaina o ē na iai pea ina ua mavae Iosua, o ē na vāai i galuega tetele uma na faia e Ieova iā Isaraelu. 8 Ona maliu ai lea o Iosua le atalii o Nuno le auauna a Ieova, i le selau sefulu o ona tausaga. 9 Ua latou tanu o ia i le laueleele o lona tofi i Timenata-heresa, i le vaega maugā o Efaraima, i le itu i mātū o le Mauga o Kaasa. 10 Ona faaopoopoina atu lea o lenā tupulaga uma i o latou tamā i le oti, ae tulaʻi mai le isi tupulaga ina ua mavae i latou, o ē e latou te leʻi iloa Ieova po o galuega na ia faia iā Isaraelu.

11 Ua faia e le fanauga a Isaraelu mea leaga i le silafaga a Ieova, ma ua latou auauna iā Paala. 12 Ona latou lafoaʻi lea o Ieova le Atua o o latou tamā o lē na aumaia i latou mai i le nuu o Aikupito, ma mulimuli atu i isi atua o tagata na siʻomiaina i latou, ua latou ifo foʻi i ai, ma latou faatigā ai iā Ieova. 13 Ua latou lafoaʻi iā Ieova ae auauna iā Paala ma tupua o Asaira. 14 Ona matuā toʻasā ai lea o Ieova iā Isaraelu, ua ia tuuina atu i latou i lima o ē e faomea, ma ua latou faoa a latou mea; ua ia faatauina atu i latou i lima o o latou fili o loo siʻomia ai i latou, ma ua lē mafai foʻi ona latou tutū atu i o latou fili. 15 O mea uma na latou ō atu i ai, ua teena ai i latou e le aao o Ieova ma oo i ai mala, e pei ona fetalai mai ai Ieova, e pei foʻi ona tautō ai Ieova iā i latou; ua latou matuā puapuagatia foʻi. 16 Ona faatūina lea e Ieova o faamasino, o ē na faaolaina i latou mai i lima o ē na faoa a latou mea.

17 E oo lava i o latou faamasino e leʻi faalogo i ai, a ua latou faia feusuaʻiga lē mamā ma isi atua ma ifo i ai. Ua vave ona latou liliuese mai i le ala na savavali ai o latou augātamā, o ē na usiusitaʻi i poloaʻiga a Ieova. Latou te leʻi faia faapena. 18 Na faatasi Ieova i le faamasino ina ua faatūina e Ieova o faamasino e taʻitaʻia i latou, na ia faaolaina i latou mai i lima o o latou fili i aso uma o le faamasino; auā ua faanoanoa Ieova i lo latou ōi ona o ē e faasauā, ma ē na faatigā iā i latou.

19 Ua oo ina oti le faamasino ona latou liliu lea ma fai mea e sili atu ona leaga nai lo o o latou tamā, i lo latou mulimuli atu i isi atua, ua auauna ma ifo iā i latou. E latou te leʻi ʻaloese mai i a latou amioga leaga ma lo latou faauamaaa. 20 Ua matuā toʻasā Ieova iā Isaraelu, ma ua fetalai mai: “Ona ua solia e lenei nuu o laʻu feagaiga na ou poloaʻi ai i o latou augātamā ma ua lē faalogo i loʻu leo, 21 o le mea lea, ou te lē toe tulia ai mai i o latou luma o se nuu e tasi o nuu na tuua e Iosua ina ua maliu o ia, 22 ina ia latou tofotofo ai Isaraelu pe e latou te tausia ala o Ieova i lo latou savavali ai, e pei ona tausia e o latou tamā, pe leai.” 23 O le mea lea na tuu ai pea e Ieova o nei nuu, e leʻi vave tutuliesea i latou, e na te leʻi tuuina atu foʻi i latou i lima o Iosua.

Faamasino  3 : 1 - 31

3 O nuu nei na tuua e Ieova ina ia latou tofotofoina ai Isaraelu, o i latou uma ia e leʻi auai i taua a Kanana; 2 ina ia maua ai e tupulaga o le fanauga a Isaraelu le poto masani, ia aʻoaʻo ai i latou i taua ia e leʻi aʻoaʻoina ai i latou muamua: 3 O alii e toʻalima o Filisitia o ē e pule faatasi, o tagata uma o Kanana, o tagata Saitonu, o tagata Hivī o ē na nonofo i le Mauga o Lepanona, e amata mai i le Mauga o Paala-heremone e oo atu i le ala e ui i Amato. 4 Na avea pea i latou ma mea e tofotofoina ai Isaraelu, ina ia iloa ai pe e latou te usiusitaʻi i poloaʻiga a Ieova na ia poloaʻi mai ai i o latou tamā e ala iā Mose. 5 Na nonofo foʻi le fanauga a Isaraelu faatasi ma tagata Kanana, o tagata Hetī, o tagata Amorī, o tagata Perisē, o tagata Hivī, ma tagata Iepusē. 6 Na latou faiavā i o latou afafine, ua avatu foʻi o latou afafine i o latou atalii, ma auauna atu i o latou atua.

7 Ua faia e le fanauga a Isaraelu le amioleaga i le silafaga a Ieova, ua galo iā i latou Ieova lo latou Atua, ma ua latou ō atu ma auauna iā Paala ma pou paia. 8 O le mea lea na matuā toʻasā ai Ieova iā Isaraelu, na ia faatauina atu ai i latou i lima o Kusa-risatima le tupu o Mesopotamia; ma na auauna pea le fanauga a Isaraelu iā Kusa-risatima mo tausaga e valu. 9 Ona alalaga atu lea o le fanauga a Isaraelu iā Ieova mo se fesoasoani. Ua faatūina ai e Ieova se faaola mo le fanauga a Isaraelu, e na te faaolaina i latou, o Otinielu lea le atalii o Kinasa, le uso laʻitiiti o Kalepo. 10 Ona oo lea i ona luga o le agaga o Ieova, ma ua avea ai o ia ma faamasino iā Isaraelu. Ina ua alu atu o ia i le taua, ona tuuina mai lea e Ieova o Kusa-risatima le tupu o Suria i lona lima, ma ua ia faatoʻilaloina Kusa-risatima. 11 Ua mavae lenā, ona lē toe iai foʻi lea o ni taua i le laueleele mo tausaga e fā sefulu. Mulimuli ane, ona oti ai lea o Otinielu le atalii o Kinasa.

12 Na toe faia foʻi e le fanauga a Isaraelu le mea e leaga i le silafaga a Ieova. Ona faataga lea e Ieova o Ekelona le tupu o Moapi ina ia sili atu lona malosi nai lo o Isaraelu, auā ua latou faia le mea e leaga i le silafaga a Ieova. 13 Ua ia faapotopoto faatasi foʻi le fanauga a Amoni ma Amaleka e faasagatau iā i latou. Ona latou ō atu lea ma fasia Isaraelu ma fai mo i latou le aai o laau o pama. 14 Ua auauna pea le fanauga a Isaraelu iā Ekelona le tupu o Moapi mo tausaga e sefulu valu. 15 Ona alalaga atu lea o le fanauga a Isaraelu iā Ieova mo se fesoasoani. O lea, na faatūina ai e Ieova se faaola mo i latou, o Euta le atalii o Kera mai i le ituaiga o Peniamina, o se tagata e lima tauagavale. Ua auina atu e le fanauga a Isaraelu e ala iā te ia, le meaalofa* na faatonuina e Ekelona le tupu o Moapi. 16 Ona faia lea e Euta o se pelu mo ia, e taufaimaʻai ona itu e lua, o lona umi e tusa ma le kupita. Ua ia fusi foʻi le pelu i lona ogāvae taumatau i totonu o lona ofu. 17 Ua ia tuuina atu le meaalofa iā Ekelona le tupu o Moapi, ma o Ekelona o se tagata e matuā puta tele.

18 Ina ua uma ona ia tuuina atu le meaalofa, ona ia aauina ese atu lea o tagata, o ē na aumaia le meaalofa. 19 Ona toe foʻi lea o ia i le mea o iai tupua ua tā i Kilikala, ma ia faapea atu: “Le tupu e, e iai se feʻau faalilolilo mo oe.” Ona ia faapea mai lea: “Aua le pisa!” O lea, na ō ai i fafo i latou uma sa tutū i ona tafatafa. 20 Ua alu atu Euta iā te ia a o nofo na o ia i lona potu faasavili pito i luga. Ona faapea atu lea o Euta: “Ua iā te aʻu se feʻau mai le Atua mo oe.” Ona ia tulaʻi lea mai i lona nofoālii. 21 Ona tago lea o le lima tauagavale o Euta, ma seʻi mai le pelu mai i lona ogāvae taumatau ma sunuʻi i lona manava. 22 Ua goto atoa le pelu ma lona ʻau i le manava, ma ua lilo ai le pelu ona o le puta o lona manava, auā e na te leʻi seʻiina mai i fafo le pelu, ma ua sau ai i fafo lona otaotavale. 23 Ua alu i fafo Euta e ui atu i le pū e sau ai le savili, ua ia tapuni foʻi faitotoʻa o le potu pito i luga ma loka. 24 Ona ia alu lea i fafo.

Ua ō mai ana auauna ma suʻe o ia, a ua loka faitotoʻa o lona potu pito i luga. Ona latou faapea ane lea: “Ai o alu i le faleese i lona potu faasavili.” 25 Ua latou faatalitali pea, ua oo ina māsiasi i latou, ma faauta! e leai se tasi na te tatalaina faitotoʻa o le potu i luga. Ona latou ave lea o le ki ma tatala ai faitotoʻa, ae faauta! ua paʻū i le eleele lo latou alii, ua oti!

26 A ua sola Euta a o latou faatali pea, ma ua ia ui atu i le mea o iai tupua ua tā e sola ai i Seirata. 27 Ina ua taunuu o ia, ona ia ilia lea o le pū i le vaega maugā o Efaraima; ua ō ifo foʻi le fanauga a Isaraelu faatasi ma ia e ō ese mai i le vaega maugā, ma ua ia taʻitaʻia i latou. 28 Ua ia fai atu iā i latou: “Ia mulimuli mai iā te aʻu, auā ua tuuina mai e Ieova o outou fili o Moapi i o outou lima.” Ona latou mulimuli atu lea iā te ia, ma ua latou maua asaga o Ioritana e feagai ma Moapi, ma e latou te leʻi faatagaina se tasi e ui atu ai. 29 Ua latou fasia foʻi tagata Moapi i lea taimi, pe tusa ma le toʻasefulu afe tamāloloa, o tagata uma e malolosi ma totoa; ma e leai se tasi na sao. 30 Ua faatoʻilaloina Moapi i lima o Isaraelu i lenā aso; ma ua lē toe iai foʻi ni taua i le laueleele mo tausaga e valu sefulu.

31 Ua mavae atu o ia, ona tū mai lea o Samekara le atalii o Anato, ua ia fasiotia foʻi tane Filisitia e toʻaono selau i le tui povi; ma ua ia faaolaina ai Isaraelu.

^ Faama. 3:15 O lenei “meaalofa” atonu o se lafoga na tatau ona totogiina.


Faamasino  4 : 1 - 24

4 Ina ua oti Euta, ona toe faia foʻi lea e le fanauga a Isaraelu o le mea e leaga i le silafaga a Ieova. 2 O lea la, na faatauina atu ai i latou e Ieova i lima o Iapino le tupu o Kanana, o lē na pule i Hasora; ma o Sesera le taʻitaʻi o lana ʻautau, o lē na nofo i Haroseta o nuu ese. 3 Ona alalaga atu lea o le fanauga a Isaraelu iā Ieova, auā ua iā te ia o kariota o le taua e iva selau e iai uʻamea maamaʻai, na ia matuā faasauā foʻi i le fanauga a Isaraelu mo tausaga e lua sefulu.

4 O le taimi lenā o loo avea ai le perofeta fafine o Tepora le avā a Lapitota, ma faamasino iā Isaraelu. 5 Na nofo o ia i lalo o le laau o le pama a Tepora, i le va o Rama ma Peteli i le vaega maugā o Efaraima; ma na ō aʻe le fanauga a Isaraelu iā te ia ina ia faamasinoina. 6 Na ia aami Parako le atalii o Apinoamo mai i Ketesa-nafatali, ma faapea atu iā te ia: “Pe e leʻi poloaʻi mai ea Ieova le Atua o Isaraelu? ‘Inā alu atu ia e faatalitali i le Mauga o Tapora, faatasi ma tane e toʻasefulu afe mai i le fanauga a Nafatali ma le fanauga a Sepulona. 7 Ou te tosina atu iā te oe i le ālia o Kisona o Sesera le taʻitaʻi o le ʻautau a Iapino, ma ana kariota o le taua ma ē uma o iā te ia, ma ou te tuuina atu o ia i lou lima.’”

8 Ona faapea mai lea o Parako iā te ia: “Afai e ta te ō, ona ou alu lea; ae afai e ta te lē ō, ou te lē alu foʻi.” 9 Ua faapea atu o ia: “Ta te ō lava. Ae e lē fai mo oe le viiga i le ala e te alu i ai, auā e tuuina atu e Ieova Sesera i le lima o se fafine.” Ona tulaʻi ai lea o Tepora ma ō faatasi ma Parako i Ketesa. 10 Ona faapotopoto ai lea e Parako o tagata o Sepulona ma Nafatali i Ketesa, na ō aʻe tane e toʻasefulu afe ma mulimuli atu iā te ia; na alu aʻe foʻi Tepora faatasi ma ia.

11 O le taimi lea, ua vavaeese ai Kaveru le tagata Keni mai i le ituaiga o Keni, o le fanauga a Opapo, o le tamā o le avā a Mose, ma faatūina lona faleʻie e latalata i le laau telē i Saanaima lea e i Ketesa.

12 Ona latou taʻu atu lea iā Sesera e faapea, ua alu aʻe Parako le atalii o Apinoamo i le Mauga o Tapora. 13 Ona faapotopoto loa lea e Sesera o ana kariota uma o taua e iva selau e iai uʻamea maamaʻai, ma tagata uma o loo faatasi ma ia, mai i Haroseta o nuu ese i le ālia o Kisona. 14 Ona fai atu lea o Tepora iā Parako: “Inā tū ia i luga, auā o le asō e tuuina atu ai lava e Ieova o Sesera i lou lima. Pe e lē o Ieova ea o loo muamua atu i ou luma?” Ona alu ifo ai lea o Parako mai i le Mauga o Tapora, faatasi ma tane e toʻasefulu afe o loo mulimuli atu iā te ia. 15 Ua faafenumiaʻi e Ieova o Sesera ma ana kariota uma o le taua ma ʻautau uma i le pelu i luma o Parako. Ona alu ese lea o Sesera mai i le kariota ma sola. 16 A ua tuliloa e Parako o kariota o le taua ma ʻautau uma e oo atu i Haroseta o nuu ese, ma ua fasiotia ai ʻautau uma a Sesera i le pelu. E leai se tasi o i latou na totoe.

17 A o Sesera, ua sola o ia i ona vae i le faleʻie o Iaeli le avā a Kaveru le tagata Keni, auā na lelei le va o Iapino le tupu o Hasora ma le aiga o Kaveru le tagata Keni. 18 Ona sau ai lea i fafo o Iaeli e faafetaiaʻi iā Sesera ma faapea atu iā te ia: “Afe mai ia i inei, loʻu alii, afe mai iā te aʻu. Aua e te fefe.” Ona ia afe lea iā te ia i lona faleʻie. Mulimuli ane, ua ia ufiufi iā te ia i se palanikeke. 19 Ona fai mai lea o ia iā te ia: “Faamolemole, seʻi aumai lava sina vai seʻi oʻu inu ai, ua ou fia inu lava.” Ona tatala lea e ia o le fagupaʻu o loo iai le susu ma avatu iā te ia e inu ai, ua uma lea, ona ia ufiufi lea iā te ia. 20 Ua ia faapea mai iā te ia: “Inā tū ia i le faitotoʻa o le faleʻie, ae pe afai e sau se tasi ma fesili mai iā te oe, ‘Po o iai se tagata i inei?’ e te fai atu i ai, ‘E leai!’”

21 Ua ave e Iaeli le avā a Kaveru se pine o le faleʻie ma le samala i lona lima. Ona ia alu atu lemū lea iā te ia ma tutuʻi le pine i ona manifinifi ma ua ati ai i le eleele, a o moegase o ia ua lē lavā. Ona oti ai lea o ia.

22 Ae faauta! o loo tuliloa mai e Parako iā Sesera. Ona alu atu lea o Iaeli i fafo ma faafetaiaʻi iā te ia ma fai atu i ai: “Sau, seʻi oʻu faasino atu iā te oe le tagata o loo e saʻilia.” Ua alu atu o ia i totonu, faauta! ua oti Sesera o loo tū ai le pine i ona manifinifi.

23 O lea la, ua faatoʻilaloina ai e le Atua o Iapino le tupu o Kanana i luma o le fanauga a Isaraelu i lenā aso. 24 Ua mamafa pea lava le lima o le fanauga a Isaraelu iā Iapino le tupu o Kanana, seʻia oo ina latou faaumatia Iapino le tupu o Kanana.

Faamasino  5 : 1 - 31

5 O le aso lenā na pepese faatasi ai Tepora ma Parako le atalii o Apinoamo, ua faapea atu:

 2 “Auā ua faatautau lauulu o Isaraelu i la latou tautoga mo le taua,

Auā ua tauofo mai tagata,

Inā vivii atu ia iā Ieova.

 3 Inā faalogologo mai ia outou tupu e; ia faalogo mai foʻi outou o alii sili:

O aʻu, ou te pese lava iā Ieova.

Ou te fai pesega iā Ieova le Atua o Isaraelu.

 4 Ieova e, o lou afio atu mai i Seira,

O lou afio atu foʻi mai i le laueleele o Etoma,

Ua lūlūina ai le lalolagi, ma ua toʻulu ifo ai vai mai i le lagi,

Ua toʻulu ifo foʻi vai mai i ao.

 5 Na tafe ifo mauga mai i luma o Ieova,

E oo lava iā Sinai mai i luma o Ieova, le Atua o Isaraelu.

 6 I aso o Samekara le atalii o Anato,

I aso o Iaeli, e leʻi toe uia ai auala,

Na femalagaaʻi foʻi tagata i auala ʻalo.

 7 Ua leai ni tagata e nonofo i nuu i tua, ua leai lava i Isaraelu,

Seʻia ou tū atu, o aʻu o Tepora,

Seʻia ou tū atu o se tinā i Isaraelu.

 8 Na latou filifilia atua fou.

Ona pā ai lea o le taua i faitotoʻa.

E leʻi vaaia se talita, po o se tao,

I tagata e toʻafā sefulu afe i Isaraelu.

 9 Ua uaʻi atu loʻu loto i taʻitaʻiʻau o Isaraelu,

O ē na tauofo o le nuu.

Inā vivii atu ia iā Ieova.

10 O outou o ē e tiʻetiʻe i asini fafine e samasama mūmū,

O ē e nonofo i kapeta lelei,

Ma outou o ē e savavali i le ala,

Inā manatunatu ia!

11 O leo o nisi e tufatufa vai i mea e asu aʻe ai vai,

O i inā ua latou manatua ai gaoioiga amiotonu a Ieova,

O gaoioiga amiotonu a ona tagata o loo nonofo i nuu i tua o Isaraelu.

O le taimi lenā ua ō ifo ai le nuu o Ieova i faitotoʻa.

12 Inā ala mai ia, ala mai ia, Tepora e;

Inā ala mai ia, ala mai ia, ma usu se pese!

Inā tulaʻi ia, Parako e, ma taʻitaʻi ese au pagota, o oe na le atalii o Apinoamo!

13 O le mea lea na ō ifo ai ē na faasaoina i alii sili;

Ua ō ifo le nuu o Ieova iā te aʻu e faasagatau i ē e malolosi.

14 E mai i Efaraima le mea na latou tupuga mai ai i le fanua laugatasi,

Faatasi ma oe Peniamina e, ma lou nuu,

E ō ifo taʻitaʻiʻau mai i Makiro,

E mai i Sepulona foʻi o ē e tausia meafaigaluega a se tusiupu.

15 Ua faatasi foʻi ma Tepora o perenise i Isakara,

O Isakara e pei o Parako lava ia.

Na auina atu o ia e savali i le fanua laugatasi.

Na matuā suʻesuʻeina foʻi loto o ituaiga o Reupena.

16 Aiseā na e nofo ai i le va o ato e ave ai avega,

E faalogologo ai i fagufagu a leoleo mamoe?

Auā na matuā suʻesuʻeina loto o ituaiga o Reupena.

17 Na nofo pea Kiliata i le mea e mau ai o ia i le isi itu o Ioritana;

Aiseā foʻi na nofo ai pea Tanu i vaa?

Na nofonofo Asera i le matafaga,

Na ia nofo pea i le mea e taula ai vaa.

18 O Sepulona o le nuu na lamatia o latou ola e oo i le oti;

E faapena foʻi Nafatali i mea maualuluga o le fanua.

19 Na ō mai tupu, ma ua tau;

O le mea lea na tau ai tupu o Kanana

I Tanaka e latalata i vai o Mekito.

E latou te leʻi aveina ni siliva.

20 Na tau fetu mai i le lagi,

Na latou tau foʻi ma Sesera mai i o latou ala.

21 Na tafefea i latou i le ālia o Kisona,

O le ālia o aso anamua, o le ālia o Kisona.

Ua ou solia foʻi o ē e malolosi.

22 O le mea lea na taʻetaʻei ai atigivae o solofanua

Ona o le fetaufetuliaʻi o ana solofanua.

23 Ua fai mai le agelu a Ieova, ‘Ia malaia Merosa,’

‘Ia malaia pea o ē e nonofo ai,

Auā na latou lē ō mai e fesoasoani iā Ieova,

E fesoasoani iā Ieova e tau ma ē e malolosi.’

24 E sili ona manuia Iaeli le avā a Kaveru le tagata Keni i fafine uma,

E sili foʻi lona manuia i fafine o i le faleʻie.

25 Na ia ōle atu i se vai, ona ia avane lea o le suāsusu;

I se ipu telē a alii sili, na ia avatu ai le suāsusu toʻa.

26 Na tago atu lona lima i le pine,

Ma lona lima taumatau i le samala a ē e galulue mamafa.

Ona ia tā ai lea o Sesera, ua ati i lona ulu,

Na ia tui ma ua ati ai i ona manifinifi.

27 Ua palasi o ia i le va o ona vae, ua paʻū, ua taoto o ia;

Ua palasi o ia i le va o ona vae, ua paʻū o ia;

O le mea na ia palasi ai, na oti ai lava o ia.

28 Ua vaavaai atu se fafine mo ia mai i le faamalama, o loo faatalitali pea

Le tinā o Sesera mai i le faamalama,

‘Aiseā ua tuai mai ai lona kariota o le taua?

Aiseā ua tuai ai ona paʻōʻō mai uili o ona kariota?’

29 Ua tali mai iā te ia o ē e atamamai o ona tamaʻitaʻi,

Ioe, e talanoa lava o ia iā te ia,

30 ‘Latou te leʻi maua ea, latou te leʻi tufatufaina ea foʻi le vete,

E taʻitoʻatasi tane mo se fafine, po o ni fafine se toʻalua,

O ʻie lanu eseese mo Sesera mai i le vete, o ʻie lanu eseese mai i le vete,

O se ofu teuteu, o se ʻie lanu eseese, ma ofu teuteu e lua

Mo ua o tane na avea le vete?’

31 Ieova e, ia faapea ona fano ou fili uma,

Ia avea foʻi ē e alolofa iā te oe e pei o le malosi o le susulu o le lā.”

Ona lē toe iai lea o ni taua i le laueleele mo tausaga e fā sefulu.

Faamasino  6 : 1 - 40

6 Ua faia e le fanauga a Isaraelu le mea e leaga i le silafaga a Ieova. Ona tuuina atu lea o i latou e Ieova i lima o Mitiana mo tausaga e fitu. 2 Ua manumalo le lima o Mitiana iā Isaraelu. Ona o Mitiana, ua faia ai e le fanauga a Isaraelu mo i latou o lua e teu ai meaʻai sa i totonu o mauga, o ana ma nofoaga e faigatā ona oo i ai se tasi. 3 Ina ua lūlū e Isaraelu fatu i le fanua, ona ō aʻe lea o Mitiana, o Amaleka ma tagata mai i Sasaʻe e tau ma i latou. 4 Ona latou ō ai lea ma tolauapi e tau ai le taua ma i latou, ma faaleagaina uma fua o le laueleele e oo atu lava i Kasa, e latou te leʻi faatotoeina foʻi ni meaʻai, se mamoe, se povi poʻa, po o se asini i Isaraelu. 5 Auā ua ō aʻe i latou ma a latou lafumanu faatasi ma o latou faleʻie. E toʻatele i latou e ō mai e pei o sē akerise, o i latou ma a latou kamela e lē mafaitaulia; e latou te ō mai e faatamaʻia le nuu. 6 Ua matuā matitiva Isaraelu ona o Mitiana; ona alalaga atu lea o le fanauga a Isaraelu iā Ieova mo se fesoasoani.

7 Ina ua alalaga atu le fanauga a Isaraelu iā Ieova mo se fesoasoani ona o Mitiana, 8 ona auina mai lea e Ieova o se tane, o se perofeta i le fanauga a Isaraelu ma faapea atu iā i latou: “O le mea lenei na fetalai mai ai Ieova le Atua o Isaraelu, ‘O aʻu na ou aveina aʻe outou mai i Aikupito, ma aumaia foʻi mai i le mea na outou nofo pologa ai. 9 Sa ou laveaʻiina outou mai i lima o Aikupito, ma lima o ē uma na faasauā iā te outou, ma ou tutuliesea i latou mai i o outou luma, ma avatu lo latou laueleele mo outou. 10 O le mea lea, ou te fai atu ai iā te outou: “O aʻu o Ieova lo outou Atua, aua tou te matataʻu i atua o tagata Amorī o ē e ona le laueleele lea o loo outou nonofo ai.” Ae tou te leʻi faalogo lava i loʻu leo.’”

11 Mulimuli ane, ona sau ai lea o le agelu a Ieova ma nofo i lalo o le laau tele sa i Ofira, o le laau lea a Ioasa le tagata Apieseru, a o sasa e lona atalii o Kitiona le saito i le mea e soli ai vine, ina ia vave ai ona lilo mai i tagata Mitiana. 12 Ua faaali mai le agelu a Ieova iā te ia, ma faapea mai: “O loo faatasi Ieova iā te oe, o oe lenā le tagata malosi ma toa.” 13 Ona fai atu lea o Kitiona iā te ia: “Faamolemole lava! Loʻu alii e, afai ua faatasi Ieova ma i matou, aiseā la ua oo mai ai nei mea uma iā i matou, a o fea ana galuega ofoofogia uma na faamatala mai e o matou tamā iā i matou e faapea, ‘Pe e lē o Ieova ea na aveina aʻe i tatou mai i Aikupito?’ A o lenei ua tuulafoaʻi i tatou e Ieova, ma ua ia tuuina atu i tatou i lima o Mitiana.” 14 Ona silasila mai lea o Ieova iā te ia ma fetalai mai: “Inā alu ia i lou malosi, e te faaolaina lava Isaraelu mai i lima o Mitiana. Po ou te leʻi auina atu ea oe?” 15 Ona ia fai atu lea iā te ia: “Faamolemole lava! Ieova e, o ā ni mea ou te faaolaina ai Isaraelu? Faauta! O loʻu aiga* e aupito i faatauvaa i Manase, ma o aʻu foʻi e aupito i itiiti i le aiga o loʻu tamā.” 16 A ua fetalai mai Ieova iā te ia: “Talu ai ou te faatasi ma oe, e te fasiotia lava tagata Mitiana e pei o se tagata e toʻatasi.”

17 Ua faapea atu o ia iā te ia: “Afai e te alofa mai iā te aʻu, ia e faia se faailoga mo aʻu e faailoa ai o oe o loo tautala mai iā te aʻu. 18 Faamolemole aua e te maliu ese mai i inei seʻia ou toe foʻi mai, ma ou aumaia laʻu meaalofa ma tuuina atu i ou luma.” Ona ia faapea mai lea: “Ou te nofo pea i inei seʻia e toe foʻi mai.” 19 Ona alu lea o Kitiona ma saunia se tamaʻi ʻoti, ma falaoa e lē faafefeteina na faia i le efa o le falaoamata. Ua ia tuu le aano o le manu i le ato, ma tuu foʻi le supo i le ulo, ona ia avatu ai lea iā te ia i lalo o le laau tele ma laulau atu.

20 Ua faapea mai le agelu a le Atua moni iā te ia: “Inā ave ia le aano o le manu ma falaoa e lē faafefeteina ma tuu i luga o le maa tele lelā, ma sasaa i ai le supo.” Ona ia faia lea faapea. 21 Ua faaloaloa atu e le agelu a Ieova le tumutumu o le tootoo sa i lona lima, ma paʻi atu i le aano o le manu ma falaoa e lē faafefeteina, ona alu aʻe lea o le afi mai i le maa ma susunuina ai le aano o le manu ma falaoa e lē faafefeteina. Ona mou ese atu lea o le agelu a Ieova mai i ona luma. 22 Ua iloa ai e Kitiona o le agelu lea a Ieova.

Ona faapea atu loa lea o Kitiona: “Auē! Ieova e, le Alii Pule Silisili Ese, ua ma faafesagaʻi lava ma le agelu a Ieova!” 23 Ae ua fetalai mai Ieova iā te ia: “Ia iā te oe le filemu. Aua e te fefe. E te lē oti lava.” 24 Ona faia lea e Kitiona i inā o le fata faitaulaga iā Ieova, ma ua faaigoa ai o Ieova-saloma e oo mai i aso nei. O loo iai i Ofira i le nuu o tagata Apieseru.

25 I lenā lava pō, na fetalai mai ai Ieova iā te ia: “Ia ave le tamaʻi povi poʻa, le povi poʻa a lou tamā, le tamaʻi povi poʻa lona lua e fitu ona tausaga, ma ia lepeti i lalo le fata faitaulaga a lou tamā iā Paala, ma tuu i lalo le pou paia o loo i tafatafa o le fata faitaulaga. 26 Ia e faia foʻi se fata faitaulaga iā Ieova lou Atua i le tumutumu o lenei ʻolo malosi, faatasi ma ni maa, ma ia e ave le tamaʻi povi poʻa lona lua, ma ofo atu se taulaga mū i luga o fafie o le pou paia lea o le a e tuuina i lalo.” 27 Ona ave lea e Kitiona o le toʻasefulu o ana auauna ma faia e pei ona fetalai mai ai o Ieova iā te ia; ae e leʻi mafai ona ia faia i le ao ona o lona fefe tele i le aiga o lona tamā ma tagata o le aai, o lea na ia faia ai i le pō.

28 Ina ua feala aʻe tagata o le aai i le taeaopō e pei ona masani ai, faauta! ua lepeti i lalo le fata faitaulaga a Paala, ua tuu foʻi i lalo le pou paia lea sa i tafatafa, ma ua ofoina atu ai le tamaʻi povi poʻa lona lua i luga o le fata faitaulaga na fausia. 29 Ua faapea ane le tasi i le isi: “O ai na faia lenei mea?” Ona latou fesilisili solo lea ma suʻesuʻe. Mulimuli ane, ua latou faapea ane: “O Kitiona le atalii o Ioasa, o ia lenā na faia lenei mea.” 30 Ona faapea atu lea o tagata o le aai iā Ioasa: “Inā aumai ia i fafo lou atalii ina ia oti ai, auā ua ia lepeti i lalo le fata faitaulaga a Paala, ma tuu i lalo le pou paia sa i tafatafa.” 31 Ona fai mai lea o Ioasa iā i latou uma o loo tetee iā te ia: “Pe e tou te tutū atu ea mo Paala e iloa ai pe tou te faaolaina o ia? O so o se tasi e tū mo ia, e fasiotia lava o ia i le taeao nei. Afai o ia o le Atua, ia tū o ia mo ia lava, auā ua lepeti i lalo e se tasi lona fata faitaulaga.” 32 Ona ia faaigoa lea o ia o Ierupaala i lenā lava aso, ma faapea atu: “Ia tū Paala mo ia lava, auā ua lepeti i lalo e se tasi lona fata faitaulaga.”

33 Ua faapotopoto faatasi Mitiana uma, o Amaleka ma tagata mai i Sasaʻe, ma sopoʻia le vaitafe ma tolauapi ai i le fanua laugatasi o Isereelu. 34 Ua ufitia Kitiona e le agaga o Ieova, ona ia ili ai lea o le pū, ma ua faapotopoto faatasi tagata Apieseru e mulimuli atu iā te ia. 35 Ua ia aauina atu foʻi avefeʻau iā Manase uma, ma ua latou faapotopoto faatasi ai e mulimuli atu iā te ia. Ua ia aauina atu foʻi avefeʻau iā Asera, o Sepulona ma Nafatali, ma ua latou ō mai e faafetaiaʻi iā te ia.

36 Ona faapea atu lea o Kitiona i le Atua moni: “Afai e te faaolaina Isaraelu e ala iā te aʻu, e pei ona e folafolaina mai, 37 ou te tuuina atu le fulufulu mamoe i le mea e sasa ai saito. Afai e na o le fulufulu mamoe e iai le sau, ae mātūtū le laueleele uma, ona ou iloa ai lea e te faaolaina Isaraelu e ala iā te aʻu, e pei ona e folafola mai.” 38 Ona tupu ai lea o lenā mea. Ina ua ia ala aʻe i le taeao o le aso na sosoo ai ma tatau le fulufulu mamoe, na tumu ai i vai se ipu faaofuofu telē i le sau mai i le fulufulu mamoe. 39 A ua toe faapea atu Kitiona i le Atua moni: “Aua neʻi e matuā toʻasā mai iā te aʻu, ae seʻi toe fai atu lava laʻu tala lea e tasi. Faamolemole, seʻi oʻu toe tofotofo tasi i le fulufulu mamoe. Faamolemole, ia mātūtū na o le fulufulu mamoe, ae ia iai le sau i le laueleele atoa.” 40 Na faia faapea e le Atua i lenā pō; na mātūtū na o le fulufulu mamoe, ae na iai le sau i le laueleele atoa.

^ Faama. 6:15 I le gagana Eleni, “o laʻu toʻaafe.”

7 Ona usupō lea o Ierupaala, o Kitiona lava lea, ma tagata uma sa faatasi ma ia, ua ō atu ma tolauapi i le vaieli o Harota; a o ʻautau a Mitiana, o loo i lona itu i mātū i le aʻega o Morē, i le fanua laugatasi. 2 Ua fetalai mai Ieova iā Kitiona: “Ua toʻatele naʻuā tagata o iā te oe, ou te lē tuuina atu ai Mitiana i o latou lima. Ina neʻi mitamita mai Isaraelu i oʻu luma, ma faapea mai, ‘O loʻu lima lava na ou faaola ai iā te aʻu.’ 3 O lenei, seʻi e valaau atu faamolemole a o faalogo mai tagata ma faapea atu, ‘O ai se tasi o i inā e fefe ma mataʻu? Inā toe foʻi atu ia.’” Ona tofotofoina lea o i latou e Kitiona. O lea, e toʻalua sefulu lua afe tagata na toe foʻi, ae toʻasefulu afe na totoe.

4 A ua fetalai mai Ieova iā Kitiona: “Ua toʻatele pea tagata. Ia ave i latou i le vai ina ia ou tofotofo ai i latou i inā mo oe. O so o se tasi ou te fai atu ai iā te oe, ‘O ia lenei e te lua ō,’ o ia lava lea e lua te ō, ae o ē uma ou te fai atu ai iā te oe, ‘E lua te lē ō,’ o ia lea e lua te lē ō.” 5 Ua ia ave ifo tagata i lalo i le vai.

Ona fetalai mai lea o Ieova iā Kitiona: “O ē uma e inu etoeto le vai e pei o se taʻifau, e te tuu ese o ia, e faapea foʻi i latou uma e tootutuli ma feinu.” 6 E toʻatolu selau le aofaʻi o tane na inu etoeto i o latou lima. Ae o isi tagata uma, na latou punonou e feinu.

7 Ona fetalai mai lea o Ieova iā Kitiona: “O tagata e toʻatolu selau na inu etoeto, ou te faaolaina ai outou, ou te tuuina atu ai foʻi Mitiana i lou lima. A o isi tagata uma, ia tuu atu i latou e taʻitoʻatasi ma alu i lona aiga.” 8 Ua latou ave meaʻai a tagata i o latou lima, o a latou pū, ma ua tuuina atu tane uma o Isaraelu e ō i o latou aiga; a ua ia taofi i tane e toʻatolu selau. Sa i lalo ifo i le fanua laugatasi le ʻautau a Mitiana.

9 O le pō lava lenā na fetalai mai ai Ieova iā te ia: “Inā tulaʻi ia, ma alu ifo i le togālauapi, auā ou te tuuina atu ia i lou lima. 10 Ae afai e te fefe e alu ifo, ia lua ō ifo ma Fora lau auauna i le togālauapi. 11 Ia e faalogo i mea o loo latou talanoa ai, e mulimuli ane ona malosi ai lea o lou lima, ma e alu ifo ai lava i le togālauapi.” Ona la ō ifo lea ma Fora lana auauna i le pito mai o le togālauapi o ē ua sauni e tau.

12 Ua taooto i le fanua laugatasi o Mitiana, o Amaleka, ma tagata uma mai i Sasaʻe, ua toʻatele e pei o sē akerise; o a latou kamela foʻi e lē mafaitaulia, ua tele e pei o le oneone o le matafaga. 13 Ua sau Kitiona ma vaai! o se tagata o loo faamatala i lana uō se miti, ua ia faapea atu: “O laʻu miti lenei na fai. Faauta! o se falaoa karite lapotopoto o loo fetaavaleaʻi i le togālauapi o Mitiana. Ona alu atu lea ma taia ai se faleʻie, ua paʻū ai i lalo, ua mafuli ai le faleʻie ma ua taatia i lalo.” 14 Ona tali mai lea o lana uō e faapea: “E leai lava se isi mea, e na o le pelu a Kitiona le atalii o Ioasa, le tagata Isaraelu. Ua tuuina atu e le Atua moni Mitiana ma le ʻautau atoa i lona lima.”

15 Ina ua faalogo Kitiona i le miti ma lona uiga, ona ia tapuaʻi ai lea i le Atua. Ona ia toe foʻi lea i le togālauapi a Isaraelu ma faapea atu: “Inā tulaʻi ia, auā ua tuuina mai e Ieova le ʻautau a Mitiana i o outou lima.” 16 Ona ia vaevaeina lea o tane e toʻatolu selau i vaega e tolu, ma tuu atu pū i lima o i latou uma, ma fagu tetele e lē o iai ni vai, ma o loo iai foʻi sulu i totonu o fagu tetele. 17 Ua faapea atu o ia iā i latou: “Ia outou vaavaai mai ma faaaʻoaʻo mai iā te aʻu, ma e faapenei ona outou faia. Afai ou te sau i le pito mai o le togālauapi, o mea uma ou te faia, o mea foʻi na e tou te faia. 18 Pe a ou ilia le pū, o aʻu ma i latou uma o iā te aʻu, ia outou ilia foʻi pū, o outou uma ia soo atoa ai le togālauapi, ma ia outou faapea atu, ‘O le pelu a Ieova ma Kitiona!’”

19 Ona ō mai ai lea o Kitiona ma tagata e toʻaselau o iā te ia, i le pito mai o le togālauapi i le amataga o le leoleoga i le vaeluapō.* O lea faatoʻā uma lava ona sui le leoleoga. Ona latou ilia ai lea o pū ma taʻei faguvai tetele na i o latou lima. 20 Ona ilia lea e vaega e tolu o a latou pū ma taʻei fagu tetele, ma fetagofi atu o latou lima tauagavale i sulu, a o o latou lima taumatau e ili ai pū, ma ua latou alalaga atu: “O le pelu a Ieova ma Kitiona!” 21 Ua latou tutū pea e taʻitasi i le mea e tū ai o ia e siʻomia le togālauapi, ona taufetuli ai lea o le ʻautau atoa ma alalaga ma sosola ese. 22 A ua ili pea e le toʻatolu selau a latou pū, ona faaoo atu ai lea e Ieova o le pelu a le tasi i le isi o le ʻautau uma; a ua sosola pea ʻautau ua oo atu lava i Peteseta, e oo atu i Sererata, ma oo atu ai i tuaoi o Apelemeola i Tapata.

23 I lea lava taimi ua faapotopoto faatasi ai tane o Isaraelu mai i Nafatali, o Asera, ma Manase uma, ona latou tuliloaina lea o Mitiana. 24 Ua aauina atu e Kitiona o avefeʻau i vaega maugā uma o Efaraima, ua faapea atu: “Inā ō ifo ia e faafetaiaʻi iā Mitiana ma ia muamua atu e taofi iā i latou mai i le sopoʻia o Ioritana ma vai i Petepara.” Ona faapotopoto faatasi ai lea o tane uma o Efaraima, ua latou ō atu ma maua asaga e oo atu i Petepara ma Ioritana. 25 Ua latou puʻea perenise e toʻalua o Mitiana, o Oreva ma Seeva; ua latou fasiotia foʻi Oreva i luga o le papa o Oreva, ae fasiotia Seeva i le mea e soli ai vine a Seeva. Ua latou tuliloa pea iā Mitiana ma latou aumaia ulu o Oreva ma Seeva iā Kitiona i le itu o le Ioritana.

^ Faama. 7:19 O le leoleoga i le vaeluapō, e amata mai i le 10 i le pō seʻia oo i le 2 i le vaveao.

8 Ona fai mai lea o tagata o Efaraima iā te ia: “O le ā ea lenei mea ua e faia iā i matou, i le lē amia o i matou ina ua e alu atu e tau le taua ma Mitiana?” Ua latou taumafai malosi e faatupu se misa ma ia. 2 Ona ia fai atu lea iā i latou: “O le ā le mea ua ou faia e tusa ai ma outou? Pe e lē sili ea toe fuifuivine o Efaraima i lo o seleselega vine o Apieseru? 3 Na tuuina atu e le Atua i o outou lima o perenise o Mitiana o Oreva ma Seeva, ma o le ā ea se mea ou te mafaia e tusa ma outou?” Ona teʻa ai lea o lo latou ita, ina ua ia fai atu o lenā tala.

4 Ona sau ai lea o Kitiona ma sopoʻia Ioritana, o ia ma tagata e toʻatolu selau ua iā te ia, ua lē lavavā ae o loo tuliloa atu pea i o latou fili. 5 Ua ia fai atu i tagata o Sukota: “Faamolemole, seʻi avane ni falaoa i tagata o loo mulimuli mai iā te aʻu, auā ua lē lavavā i latou, ae ou te tuliloa pea iā Sepa ma Salemuna, o tupu o Mitiana.” 6 A ua fai mai perenise o Sukota: “Po ua i ou lima ea Sepa ma Salemuna matou te avatu ai falaoa i lau ʻautau?” 7 Ona fai atu lea o Kitiona: “Afai e tuuina mai e Ieova o Sepa ma Salemuna i loʻu lima, ona ou sasa lea o o outou tino i laau tuitui o le toafa ma laau talatala.” 8 Ua alu aʻe pea o ia mai i inā e agaʻi i Penueli, ua faapea ona ia tautala atu iā i latou, ae na tali mai tagata o Penueli iā te ia e pei ona tali mai o tagata o Sukota. 9 Ua ia faapea atu foʻi i tagata o Penueli: “Ou te talepeina i lalo lenei ʻolo pe a ou foʻi mai ma le manumalo.”

10 Sa iai Sepa ma Salemuna i Karekori, faatasi ma a la ʻautau, e tusa ma le toʻasefulu lima afe o tagata na totoe mai i le ʻautau atoa a tagata mai i Sasaʻe; o i latou foʻi na fasiotia e toʻaselau lua sefulu afe o tane o ē na ave a latou pelu. 11 Ua alu aʻe pea Kitiona i le ala o ē na nonofo i faleʻie i le itu i sasaʻe o Nopa ma Iakepea, ma ia fasia ai le ʻautau a o leʻi nofosauni i latou. 12 Ina ua sosola Sepa ma Salemuna, na ia tuliloa iā i laʻua ma puʻea tupu e toʻalua o Mitiana, o Sepa ma Salemuna; ua gatete foʻi le ʻautau uma ona o ia.

13 Ua toe foʻi mai Kitiona le atalii o Ioasa mai i le taua, na ui mai i le aʻega e alu aʻe ai i Herese. 14 A o alu aʻe, na ia puʻea ai se tauleʻaleʻa o tagata o Sukota ma fesilisili iā te ia. Ona ia tusia lea mo ia o igoa o perenise o Sukota, ma ona toeaina, e toʻafitu sefulu fitu tane. 15 Ona alu atu lea o ia i tagata o Sukota ma faapea atu: “O Sepa lenei ma Salemuna, ia na outou faifai ai iā te aʻu e faapea, ‘Po ua i ou lima ea Sepa ma Salemuna matou te avatu ai falaoa i ou tagata ua lē lavavā?’” 16 Ona ia avea lea o toeaina o le aai faapea laau tuitui o le toafa ma laau talatala, ma ia faia ai le aʻoaʻiga o tagata o Sukota. 17 Na ia talepe i lalo le ʻolo o Penueli, ma fasiotia tamāloloa o le aai.

18 Ua ia faapea atu iā Sepa ma Salemuna: “E faapeʻī tagata na outou fasiotia i Tapora?” Ua la tali mai: “E pei o oe, sa faapena foʻi i latou, e taʻitasi ma faapei o alo o se tupu.” 19 Ona ia fai atu lea: “O oʻu uso i latou, o le fanau a loʻu tinā. O loo soifua Ieova, ana oulua faaolaina i latou, semanū ou te lē fasiotia oulua.” 20 Ona ia fai atu lea iā Ietero lana ulumatua: “Inā tulaʻi ia e fasioti iā i laʻua.” A ua lē seʻia e le tauleʻaleʻa lana pelu, auā ua fefe o ia, ona o ia o se tauleʻaleʻa. 21 A ua fai mai Sepa ma Salemuna: “Ia e tulaʻi mai oe, ma fasi iā i maʻua, auā e pei o le tagata, e faapea foʻi lona malosi.” Ona tulaʻi lea o Kitiona ma fasioti iā Sepa ma Salemuna, na ia ave foʻi asoa e pei o le masina na i ua o a la kamela.

22 Mulimuli ane, ona fai mai lea o tagata Isaraelu iā Kitiona: “Ia e pule iā i matou, o oe ma lou atalii atoa ma le atalii o lou atalii, auā ua e faaolaina i matou mai i lima o Mitiana.” 23 A ua faapea atu Kitiona iā i latou: “Ou te lē pule iā te outou, e lē pule foʻi loʻu atalii iā te outou. E pule lava Ieova iā te outou.” 24 Ona faapea atu lea o Kitiona iā i latou: “Ou te talosaga atu iā te outou: Ia outou aumai iā te aʻu, e taʻitoʻatasi le tagata ma le mama o le isu mai i ana mea na faoa.” (Na iai a latou mama auro e tui i isu, auā o i latou o tagata Isamaeli.) 25 Ua latou faapea mai: “Matou te avatua lava.” Ona latou fofola lea o se ofu tele, ma lafo i ai e taʻitoʻatasi le tagata ma le mama o le isu mai mea na faoa. 26 E afe fitu selau sekeli auro le mamafa o mama auro o isu na ia talosaga i ai, e ese mai i asoa e pei o le masina, o tautaliga, ma ofu fulufulu mamoe ua vali i le lanu mūmū violē na i tupu o Mitiana, e ese mai foʻi i asoa na i ua o kamela.

27 Ona faia lea e Kitiona o le efota i le auro, ma tuu e faaaliali i lona aai o Ofira; ona ō atu lea o Isaraelu uma i inā ma faitaaga ai, ma avea ai ma mailei iā Kitiona ma lona aiga.

28 Ua toʻilalo Mitiana i luma o le fanauga a Isaraelu, ma e leʻi toe ea lava i luga o latou ulu; ma e leʻi toe iai foʻi ni taua i le laueleele mo tausaga e fā sefulu i aso o Kitiona.

29 Ona alu lea o Ierupaala le atalii o Ioasa ma nofo pea i lona aiga.

30 E toʻafitu sefulu atalii na fananau mai iā Kitiona, auā e toʻatele ana avā. 31 Na fanaua foʻi e lana palake sa i Sekema se atalii mai iā te ia. Ona ia faaigoa lea iā te ia o Apimeleko. 32 Ona maliu lea o Kitiona le atalii o Ioasa ina ua toeaina lava, na tanu foʻi o ia i le tuugamau o Ioasa lona tamā i Ofira, le nuu o tagata Apieseru.

33 Ina ua maliu Kitiona, ona toe faia foʻi lea e le fanauga a Isaraelu o le faitaaga ma Paala, ma latou tofia ai Paala-perita e avea ma o latou atua. 34 Ua lē manatua e le fanauga a Isaraelu Ieova lo latou Atua, o lē na laveaʻiina i latou mai i lima o o latou fili uma na siʻomia ai i latou; 35 e latou te leʻi alolofa faamaoni atu foʻi i le aiga o Ierupaala, o Kitiona lea, e tusa ai o mea lelei uma na ia faia iā Isaraelu.

Faamasino  9 : 1 - 57

9 Ona alu atu lea o Apimeleko le atalii o Ierupaala i tuagane o lona tinā i Sekema, ma tautala atu iā i latou ma le aiga uma o le tamā o lona tinā, ua faapea atu: 2 “Faamolemole ia outou fai atu ina ia faalogo mai tagata uma o Sekema e ona fanua, ‘O fea e sili iā te outou, pe pule iā te outou o tagata e toʻafitu sefulu, o atalii uma o Ierupaala, po o se tagata e toʻatasi? Ia outou manatua foʻi, o aʻu nei o o outou ivi ma aano.’”

3 Ona fai atu lea o tuagane o lona tinā o nei upu uma e faatatau iā te ia, a o faalogologo tagata uma o Sekema e ona fanua, ma ua uaʻi atu o latou loto iā Apimeleko, auā ua latou faapea ane: “O lo tatou uso lava ia.” 4 Ona latou avatu lea iā te ia o tupe siliva e fitu sefulu mai i le malumalu o Paala-perita, ua totogi ai e Apimeleko tagata e leai ni mea o faia ma le fiasisili, ina ia latou ō ma ia. 5 Mulimuli ane, ona alu atu lea o ia i le aiga o lona tamā i Ofira, ma fasiotia ai ona uso i luga o le maa e tasi, o atalii o Ierupaala, e toʻafitu sefulu tane, ae na totoe ai Iotama le atalii aupito i itiiti o Ierupaala, auā na lafi o ia.

6 Ona faapotopoto faatasi lea o tagata uma o Sekema e ona fanua ma le aiga uma o Milo, ma latou ō atu ma tofia Apimeleko e avea ma tupu, e lata ane i le laau tele, le poutū lea sa i Sekema.

7 Ina ua latou taʻu atu lenei tala iā Iotama, ona ia alu aʻe loa lea ma tū i le tumutumu o le Mauga o Keresema, ma alaga leotele atu iā i latou, ua faapea atu: “Inā faalogologo mai ia iā te aʻu, outou o tagata o Sekema e ona fanua, ma ia faafofoga mai le Atua iā te outou:

8 “I le tasi aso, ona ō atu ai lea o laau e tofia se tupu e pule iā i latou. Ua latou fai atu i le laau o le olive, ‘Inā fai ia oe ma tupu iā i matou.’ 9 A ua fai mai le laau o le olive iā i latou, ‘ Ou te tuua ea loʻu suāuu lea e latou te faamamaluina ai le Atua ma tagata, ou te falala atu ea foʻi i luga o isi laau?’ 10 Ona fai atu lea o laau i le mati, ‘Sau ia e fai oe ma o matou tupu tamaʻitaʻi.’ 11 A ua fai mai le mati iā i latou, ‘Ou te tuua ea loʻu suamalie ma oʻu fua lelei, ou te falala atu ea foʻi i luga o isi laau?’ 12 Ona fai atu lea o laau i le vine, ‘Sau ia e fai oe ma o matou tupu tamaʻitaʻi.’ 13 Ona fai mai lea o le vine iā i latou, ‘Ou te tuua ea loʻu uaina fou e faafiafia ai le Atua ma tagata, ou te falala atu ea foʻi i luga o isi laau?’ 14 Mulimuli ane, ona fai atu lea o isi laau uma i le laau tuitui, ‘Sau ia e fai oe ma o matou tupu.’ 15 Ua fai atu le laau tuitui i laau, ‘Afai e moni ua outou faauuina aʻu e fai ma tupu iā te outou, inā ō mai ia e faamalumalu i lalo o loʻu paolo. Ae afai e leai, ia alu atu le afi mai i le laau tuitui ma faaumatia ai arasi o Lepanona.’

16 “A o lenei, afai e faamaoni ma ua tonu la outou gaoioiga lea ua outou filifilia ai Apimeleko e fai ma tupu, ma afai foʻi ua outou agalelei iā Ierupaala ma lona aiga, ma ua outou faia iā te ia e tusa ma mea na ia faia, 17 ina ua tau loʻu tamā mo outou, ma lamatia ai lona ola ina ia laveaʻi ai outou mai i lima o Mitiana; 18 a o outou, ua outou faasagatau i le aiga o loʻu tamā i le asō, ina ia outou fasiotia ona atalii o tane e toʻafitu sefulu i luga o le maa e tasi, ina ia outou faia Apimeleko le tama a lana teine pologa ma tupu o tagata uma o Sekema e ona fanua, auā o ia o lo outou uso; 19 ioe, afai e faamaoni ma ua tonu la outou gaoioiga ua faia iā Ierupaala ma lona aiga i le asō, ia olioli la iā Apimeleko, ma ia olioli foʻi o ia iā te outou. 20 Ae afai e leai, ia alu aʻe le afi mai iā Apimeleko ma faaumatia ai tagata o Sekema e ona fanua ma le aiga o Milo, ia alu aʻe foʻi le afi mai i tagata o Sekema e ona fanua ma le aiga o Milo ma faaumatia ai Apimeleko.”

21 Ona sola lea o Iotama ma alu atu i Pere, ua nofo ai i inā ona o Apimeleko lona uso.

22 Ua faoa e Apimeleko le pule ma fai o ia e pei o se perenise iā Isaraelu mo le tolu tausaga. 23 Ona faatupu lea e le Atua o se agaga leaga i le va o Apimeleko ma tagata o Sekema e ona fanua, ua faaʻoleʻole foʻi tagata o Sekema e ona fanua iā Apimeleko, 24 ina ia oo faiga sauā na faia i atalii e toʻafitu sefulu o Ierupaala, ma ia taui atu foʻi e ia lo latou toto iā Apimeleko lo latou uso auā na ia fasiotia i latou, atoa ma tagata o Sekema e ona fanua, auā na latou faamalosia ona lima e fasiotia ona uso. 25 Ua tuu foʻi e tagata o Sekema e ona fanua ni tane e lamalama iā te ia i tumutumu o mauga, ma ua latou faoa mea mai so o se tasi e ui ane i le auala. Mulimuli ane, ua taʻu atu lenei mea iā Apimeleko.

26 Ua ō mai Kaala le atalii o Epete ma ona uso ua ui atu i Sekema, ona faatuatua ai lea o tagata o Sekema e ona fanua iā te ia. 27 Ua latou ō atu e pei ona masani ai i le fanua, ma tau mai vine i o latou togāvine ma soli ai, ua latou pepese fiafia foʻi. Ua mavae lea mea, ona latou ō atu lea i le fale o lo latou atua, ua aai ma feinu, ma fetuu iā Apimeleko. 28 Ona faapea atu lea o Kaala le atalii o Epete: “O ai ea Apimeleko, ma o ai foʻi Sekema e tatou te auauna ai iā te ia? Pe e lē o ia ea o le atalii o Ierupaala, ma e na te leʻi tofia foʻi Sepula e pule? O outou na, ia outou auauna i tagata Hamoro, ae aiseā e matou te auauna ai iā te ia? 29 Pe ana mulimuli mai nei tagata iā te aʻu! Semanū ua ou aveesea Apimeleko.” Ua ia fai atu foʻi iā Apimeleko: “Inā faatoʻatele ia lau ʻautau ma sau e ta te tau.”

30 Ua faalogo Sepula le perenise o le aai i upu a Kaala le atalii o Epete. Ona matuā ita ai lea o ia. 31 Ua ia aauina atu avefeʻau i se auala faaʻoleʻole iā Apimeleko, ua faapea atu: “Faauta! Ua ō mai Kaala le atalii o Epete ma ona uso i Sekema, ma ua latou faaoso le aai e tetee atu iā te oe. 32 O lea, inā tulaʻi ia i le pō, o oe ma tagata ua iā te oe, ma lalafi i le fanua. 33 Pe a oo i le taeao ua oso aʻe le lā, ia e alapō ma osofaʻi vave atu i le aai; pe a faasagatau mai o ia ma tagata o iā te ia iā te oe, ia faapea ona e faia iā te ia e pei ona e loto i ai.”

34 Ona tulaʻi lea i le pō o Apimeleko ma tagata uma o iā te ia, ua lalafi ma faatalitali e osofaʻi Sekema i ʻautau e fā. 35 Mulimuli ane, ua alu atu Kaala le atalii o Epete ma tū i le faitotoʻa o le aai. Ona tutū mai lea o Apimeleko ma tagata ua iā te ia mai i le mea na lalafi ai. 36 Ina ua vaai atu Kaala i tagata, ona ia fai atu loa lea iā Sepula: “Faauta! O tagata la e ō ifo mai i tumutumu o mauga.” A ua fai mai Sepula iā te ia: “O ataata o mauga e pei o ni tagata la e te vaai atu i ai.”

37 Ona toe fai atu lea o Kaala: “Faauta! O tagata la e ō ifo mai i le ogatotonu o le nuu, ma o loo ui mai le tasi ʻautau i tafatafa o le laau tele o Meoneni.” 38 Ua fai mai Sepula iā te ia: “O fea le upu na e fai mai ai, ‘O ai ea Apimeleko e matou te auauna ai iā te ia?’ Pe e lē o tagata ea ia na e teena? Inā alu atu ia ma tau ma i latou.”

39 Ona alu atu lea o Kaala, ua muamua atu i tagata o Sekema e ona fanua, ma ua tau ma Apimeleko. 40 Ua tuliloa o ia e Apimeleko, ma ua sola o ia mai iā te ia; ua paʻuʻū foʻi le toʻatele o tagata ua fasia, e oo lava i luma o le faitotoʻa.

41 Ua nofo pea Apimeleko i Aruma, ma ua tuliesea e Sepula o Kaala ma ona uso ina ia lē nonofo i Sekema. 42 I le aso na sosoo ai, ona ō atu ai lea o tagata i le fanua. Ua latou taʻu atu ai iā Apimeleko. 43 Ona ia ave lea o tagata ma vaevaeina i latou i ʻautau e tolu, ma lalafi e faatalitali i le fanua. Ua vaavaai atu o ia o loo ō mai tagata mai i le aai. Ona tulaʻi lea o ia ma fasiotia i latou. 44 Ua osofaʻi vave atu Apimeleko ma ʻautau sa iā te ia, ina ia latou tutū ai i le faitotoʻa o le aai, a o isi ʻautau e lua ua osofaʻi vave atu i ē uma sa i le fanua, ma latou fasiotia i latou. 45 Na tau Apimeleko ma tagata o le aai i lenā aso atoa, ma faatoʻilalo i le aai; na ia fasiotia foʻi tagata na iai, ua ia lepeti i lalo le aai ma lūlū i ai le masima.

46 Ina ua faalogo i ai tagata uma e ona fanua o le ʻolo o Sekema, ona ō atu loa lea i le potu e lalafi ai i le fale o Eli-perita. 47 Ona taʻu atu lea iā Apimeleko e faapea, ua faapotopoto faatasi tagata uma e ona fanua i le ʻolo o Sekema. 48 Ua alu aʻe Apimeleko i le Mauga o Salemone, o ia ma tagata uma sa iā te ia. Ona tago lea o Apimeleko i le toʻi, ua tā i lalo le lālā laau, ma sii aʻe i luga i ona tauʻau, ma faapea atu i tagata na iā te ia: “O le mea lea e tou te vāai mai o oʻu faia, ia vave ona outou faia faapea!” 49 Ona tā lea i lalo e tagata uma e taʻitasi ma lana lālā, ma mulimuli atu iā Apimeleko. Ua latou tuuina lālā e faataamilo i le potu o loo lalafi ai, ona susunu ai lea i le afi, ma ua feoti ai foʻi tagata uma o le ʻolo o Sekema, e tusa ma le toʻaafe o tane ma fafine.

50 Ua alu Apimeleko i Tipesa, ua ia siitaua foʻi iā Tipesa ma ia faatoʻilalo i ai. 51 Sa iai se ʻolo malosi i le ogatotonu o le aai, o i inā na sosola i ai tane ma fafine ma tagata uma e ona fanua o le aai, ona latou tapuni lea o le ʻolo ma feʻaʻei i le tumutumu. 52 Ua alu aʻe Apimeleko i le ʻolo e tau ai le taua, ua faalatalata atu foʻi i le faitotoʻa o le ʻolo ina ia susunu i le afi. 53 Ona lafo ifo lea e se tasi o fafine se maa e olo ai saito i le ulu o Apimeleko, ma taʻe ai lona atigipoo. 54 Ona ia vave valaau atu lea i le auauna o loo aveina ana auupega, ma faapea atu: “Seʻi lau pelu ma fasioti ai iā te aʻu, ina neʻi o latou faapea ane iā te aʻu, ‘Na fasiotia o ia e se fafine.’” Ona tago loa lea o lana auauna i le pelu ma fasiotia ai o ia, ma ua oti ai.

55 Ina ua vāai tagata Isaraelu ua oti Apimeleko, ona taʻitoʻatasi lea ma alu o le tagata i lona nuu. 56 Ua taui atu e le Atua le leaga na faia e Apimeleko i lona tamā, i le fasiotia o ona uso e toʻafitu sefulu. 57 Ua toe taui atu foʻi e le Atua i o latou ulu mea leaga uma a tagata Sekema, ina ia oo ai iā i latou mala na fai atu ai Iotama le atalii o Ierupaala.

Faamasino  10 : 1 - 18

10 Ua mavae Apimeleko, ona tulaʻi mai lea e faaola iā Isaraelu o Tulaga le atalii o Pua, le atalii o Toto o le tagata o Isakara, ma sa nofo o ia i Samira i le vaega maugā o Efaraima. 2 Na ia faamasino pea iā Isaraelu i tausaga e lua sefulu tolu, ona oti ai lea o ia ma ua tanu i Samira.

3 Ua mavae o ia, ona tulaʻi mai lea o Iairo le tagata Kiliata, ua ia faamasino pea iā Isaraelu i tausaga e lua sefulu lua. 4 Sa iā te ia o atalii e toʻatolu sefulu, o ē na tiʻetiʻe i asini e tolu sefulu, ma e tolu sefulu foʻi aai na iā i latou. Na latou faaigoa nei aai o Havota-iairo e oo mai i aso nei; o loo iai i le nuu o Kiliata. 5 Mulimuli ane, ua oti Iairo ma ua tanu i Kamoni.

6 Ua toe faia e le fanauga a Isaraelu le mea e leaga i le silafaga a Ieova, ua latou auauna iā Paala, o tupua o Asaira, o atua o Suria, o atua o Saitonu, o atua o Moapi, o atua o le fanauga a Amoni, ma atua o tagata Filisitia. Ua latou tuua Ieova, ua lē auauna atu foʻi iā te ia. 7 Ona matuā toʻasā ai lea o Ieova iā Isaraelu, ma ia faatauina atu i latou i lima o Filisitia, ma lima o le fanauga a Amoni. 8 O le mea lea, ua latou faatigā ma matuā faasauā ai i le fanauga a Isaraelu i lenā tausaga, e sefulu valu tausaga na latou faia ai faapea i le fanauga uma a Isaraelu, o ē sa i le itu o Ioritana i le laueleele o tagata Amorī, lea sa i Kiliata. 9 Ua sopoʻia foʻi e le fanauga a Amoni le Ioritana ina ia latou tau ma Iuta ma Peniamina, ma le aiga o Efaraima; ua matuā mafatia lava Isaraelu. 10 Ona alalaga atu lea o le fanauga a Isaraelu iā Ieova mo se fesoasoani, ua faapea atu: “Ua matou agasala iā te oe, auā ua matou tuua lo matou Atua, ae auauna iā Paala.”

11 Ona fetalai mai lea o Ieova i le fanauga a Isaraelu: “Pe e lē mai i Aikupito ea, o tagata Amorī, o le fanauga a Amoni, o tagata Filisitia, 12 o tagata Saitonu, o Amaleka, ma Mitiana, ina ua latou faasauā iā te outou ma outou alalaga mai ai iā te aʻu, ma ou faaolaina ai outou mai i o latou lima? 13 A o outou, ua outou tuulafoaʻiina aʻu ma auauna atu i isi atua. O le mea lea, ou te lē toe faaolaina ai outou. 14 Inā ō atu ia, ma alalaga mo se fesoasoani i atua na outou filifilia. Ia latou faaolaina outou i taimi o lo outou puapuaga.” 15 A ua faapea atu le fanauga a Isaraelu iā Ieova: “Ua matou agasala. Ia e faia iā i matou o mea uma ua e finagalo i ai. Ae faamolemole, tau ina ia e laveaʻi iā i matou i le asō.” 16 Ona latou aveesea lea o atua ese mai iā i latou ma auauna iā Ieova, ma ua lē lavatia e ia ona onosaʻi i puapuaga o Isaraelu.

17 Ua faapotopoto faatasi le fanauga a Amoni ma tolauapi i Kiliata. Ua faapotopoto faatasi foʻi le fanauga a Isaraelu ma tolauapi i Mesepa. 18 Ona faapea ane lea o tagata ma perenise o Kiliata o le tasi i le isi: “O ai e na te taʻitaʻia le taua faasaga i le fanauga a Amoni? Ia avea o ia ma ulu o ē uma o loo nonofo i Kiliata.”

Faamasino  11 : 1 - 40

11 O Iefata le Kiliata, o le toa malosi o ia, o ia foʻi o le tama a se fafine talitane, ma o Kiliata o le tamā o Iefata. 2 Na fanau mai pea e le avā a Kiliata o atalii mai iā te ia. Ina ua matutua le fanau a le avā a Kiliata, ona latou tuliesea lea o Iefata ma faapea atu iā te ia: “E lē tatau ona iai sou tofi i le aiga o lo matou tamā, auā o oe o le tama a le fafine ese.” 3 Ua sola ese Iefata ona o ona uso, ma ua nofo ai i le nuu o Topa. Ua ō mai foʻi iā Iefata o tagata e leai ni mea o faia, ma ua latou ō faatasi ma ia.

4 Ua mavae sina taimi, ona siitaua mai lea o le fanauga a Amoni iā Isaraelu. 5 Ina ua tau le fanauga a Amoni ma Isaraelu, ona ō atu faavave lea o toeaina o Kiliata e aumai Iefata mai i le nuu o Topa. 6 Ona latou fai atu lea iā Iefata: “Inā sau ia e fai oe ma o matou taʻitaʻiʻau, ma ia tatou ō e tau ma le fanauga a Amoni.” 7 A ua fai mai Iefata i toeaina o Kiliata: “Pe e tou te leʻi ʻinoʻino mai ea iā te aʻu, ma outou tuliesea aʻu mai i le aiga o loʻu tamā? Aiseā la ua outou toe ō mai ai nei iā te aʻu, ina ua outou puapuagatia?” 8 Ona fai atu lea o toeaina o Kiliata iā Iefata: “O le mea lea ua matou toe ō mai ai nei iā te oe, ina ia tatou ō ma i matou e tau ma le fanauga a Amoni, ma avea oe ma ulu mo i matou o ē uma o loo nonofo i Kiliata.” 9 Ona fai mai lea o Iefata i toeaina o Kiliata: “Afai tatou te ō e tau ma le fanauga a Amoni, ma foaʻiina mai e Ieova i latou iā te aʻu, ona avea lea o aʻu ma o outou ulu!” 10 Ona tali atu lea o toeaina o Kiliata iā Iefata: “Ia faafofoga mai Ieova iā i tatou, pe afai matou te lē faia e tusa ma lau upu.” 11 Ona ō ai lea o Iefata ma toeaina o Kiliata, ua tofia foʻi o ia e tagata e avea ma ulu ma taʻitaʻiʻau iā i latou. Ua fai atu foʻi e Iefata ana upu uma i luma o Ieova i Mesepa.

12 Ua aauina atu e Iefata o avefeʻau i le tupu o le fanauga a Amoni, ua faapea atu: “O le ā ea laʻu mea ua fai iā te oe, ina ua e siitaua mai ai iā te aʻu i loʻu laueleele?” 13 Ona fai mai lea o le tupu o le fanauga a Amoni i avefeʻau a Iefata: “Auā na faoa e Isaraelu oʻu laueleele ina ua latou ō aʻe mai i Aikupito, e amata mai i Arinona e oo atu i Iapoka, ma e oo atu lava i Ioritana. O lenei, ia toe faafoʻi mai ai ma le filemu.” 14 A ua toe aauina atu e Iefata o avefeʻau i le tupu o le fanauga a Amoni, 15 ua faapea atu iā te ia:

“O loo faapea mai Iefata, ‘E leʻi faoa e Isaraelu le laueleele o Moapi, ma le laueleele o le fanauga a Amoni. 16 Auā ina ua latou ō aʻe mai i Aikupito, na uia e Isaraelu le toafa e oo atu i le Sami Ulaula, ma oo atu ai i Katesa. 17 Ona aauina atu lea e Isaraelu o avefeʻau i le tupu o Etoma, e faapea: “Faamolemole, seʻi oʻu ui atu i lou nuu,” ae e leʻi faalogo le tupu o Etoma. Na latou aauina atu foʻi avefeʻau i le tupu o Moapi, ae e leʻi malie o ia. Na nonofo pea Isaraelu i Katesa. 18 Ina ua latou ui ane i le toafa, na latou faataamilo i le laueleele o Etoma ma le laueleele o Moapi, ma agaʻi atu ai i le mea e oso aʻe ai le lā i le nuu o Moapi, ma tolauapi ai i laueleele o Arinona; latou te leʻi sopoʻia le tuaoi o Moapi, auā o Arinona o le tuaoi lea o Moapi.

19 “‘Ua mavae ia mea, ona aauina atu lea e Isaraelu o avefeʻau iā Sekono le tupu o tagata Amorī, le tupu o Hesepona, ua faapea atu Isaraelu iā te ia: “Faamolemole, seʻi o matou ui ane lava i lou laueleele e oo atu ai i lo matou nuu.” 20 Ae e leʻi mautonu Sekono i le ui ane o Isaraelu i lona laueleele, ua faapotopoto faatasi foʻi e Sekono ona tagata uma ma tolauapi i Iaesa, ma siitaua iā Isaraelu. 21 Ona tuuina atu lea e Ieova le Atua o Isaraelu o Sekono ma ona tagata uma i lima o Isaraelu, ua latou fasia i latou, ma maua ai e Isaraelu le laueleele uma o tagata Amorī, o ē o loo nonofo i lea laueleele. 22 Ona latou maua ai lea o le laueleele uma o tagata Amorī, e amata mai i Arinona e oo atu i Iapoka, e amata mai foʻi i le toafa e oo atu i Ioritana.

23 “‘O lenei, o Ieova le Atua o Isaraelu na tuliesea tagata Amorī mai i luma o Isaraelu lona nuu, a o oe, ua e tuliesea i latou. 24 O le fanua e avane e Kimosa lou atua iā te oe, pe e te lē taofia ea mo oe? O le fanua foʻi e aumai e Ieova lo matou Atua mo i matou, matou te taofia lava mo i matou. 25 O lenei, pe e sili ea oe iā Palako le atalii o Seporu le tupu o Moapi? Pe na ia finau ea ma Isaraelu, pe na ia tau ea ma i latou? 26 A o nonofo Isaraelu i Hesepona ma ona tamaʻi aai, i Aroeru ma ona tamaʻi aai, ma aai uma sa i tafatafa o le auvai o Arinona mo tausaga e tolu selau, aiseā na outou lē faoa ai mai i lenā taimi? 27 A o aʻu, ou te leʻi agasala iā te oe, a ua e agaleaga mai iā te aʻu ina ua e siitaua mai iā te aʻu. Ia fai Ieova le Faamasino, ma faamasino i le va o le fanauga a Isaraelu ma le fanauga a Amoni i le asō.’”

28 Ae e leʻi faalogo le tupu o le fanauga a Amoni i upu a Iefata na auina atu iā te ia.

29 Ua oo nei iā Iefata le agaga o Ieova, ua ia ui ane i Kiliata ma Manase ma ui atu i Mesepa o Kiliata, ua ui ane foʻi mai i Mesepa o Kiliata i le fanauga a Amoni.

30 Ona faia lea e Iefata o se tautoga iā Ieova e faapea: “Afai e te tuuina mai lava le fanauga a Amoni i loʻu lima, 31 o lē e sau i fafo, e sau mai i le faitotoʻa o loʻu fale e faafeiloaʻi iā te aʻu, pe a ou foʻi mai ma le manuia i le taua ma le fanauga a Amoni, e fai o ia mo Ieova, ma ou te ofoina atu o ia o se taulaga mū.”

32 Ona alu ane lea o Iefata i le fanauga a Amoni e tau ma i latou, ma ua tuuina atu i latou e Ieova i lona lima. 33 Ua ia fasia i latou i le fasiga tele e amata mai i Aroeru e oo atu lava i Meniti, o aai e lua sefulu, e oo atu foʻi i Apela-karame. Ona faatoʻilaloina lea o le fanauga a Amoni i luma o le fanauga a Isaraelu.

34 Ona alu atu lea o Iefata i Mesepa i lona fale, faauta! ua sau lona afafine e faafeiloaʻi o ia a o tāina le topa* ma siva! O lona afafine e toʻatasi o ia. E leai sona atalii po o sona afafine, ua na o ia lava. 35 Ina ua ia iloa atu o ia, ona ia saeia lea o ona ofu ma faapea atu: “Auē, loʻu afafine e! Ua e tuia loʻu fatu, ma o le a ou auina ese atu oe. Na ou tautō iā Ieova, e lē mafai foʻi ona ou toe faafoʻi mai.”

36 A ua ia fai mai iā te ia: “Loʻu tamā e, afai ua e tautō iā Ieova, ia e faia iā te aʻu e pei ona e tautō ai, auā ua uma ona taui atu e Ieova mo oe o ou fili, le fanauga a Amoni.” 37 Ua ia fai mai i lona tamā: “Ia faia lenei mea iā te aʻu: Seʻi tuu mai aʻu ou te alu mo masina e lua, ma ou alu atu i luga o mauga, ou te tagi ai ona o loʻu tulaga taupou, o aʻu ma aʻu uō teine.”

38 Ua ia fai atu iā te ia: “Inā alu ia!” Ona ia auina atu lea o ia mo masina e lua; ma ua ō atu o ia ma ana uō teine, ua fetagisi i luga o mauga ona o lona tulaga taupou. 39 Ua oo i le faaiʻuga o masina e lua e toe foʻi ai o ia i lona tamā, e na te faataunuu ai lana tautoga na faia iā te ia. A o ia, e leʻi momoe lava ma se tane. Ua avea foʻi ma tū i Isaraelu: 40 I lea tausaga ma lea tausaga, e ō atu ai afafine o Isaraelu e faamālō i le afafine o Iefata le Kiliata, e taʻifā aso i le tausaga.

^ Faama. 11:34 O se meafaifaaili e tagitagi. O le upu Peretania o le tambourine.


Faamasino  12 : 1 - 15

12 Ua faapotopoto faatasi tagata o Efaraima ma sopoʻia le itu i mātū, ua fai mai iā Iefata: “Aiseā ua e sopo atu ai e tau ma le fanauga a Amoni, ae e te leʻi aamia i matou e tatou te ō? O le a matou susunuina lou fale faatasi ma oe i le afi.” 2 A ua fai atu Iefata iā i latou: “Ona na matou matuā finau ma le fanauga a Amoni, o aʻu ma oʻu tagata. Na ou alaga atu foʻi iā te outou mo se fesoasoani, ae e tou te leʻi faaolaina aʻu mai i o latou lima. 3 Ina ua ou iloa e tou te leʻi faaolaina aʻu, ona ou manatu ai lea e tuu loʻu ola i loʻu lava lima ma alu atu e tau ma le fanauga a Amoni. O lea na tuuina mai ai i latou e Ieova i loʻu lima. Aiseā la ua outou ō mai ai i lenei aso e siitaua mai iā te aʻu?”

4 Ona faapotopoto faatasi loa lea e Iefata o tagata uma o Kiliata ma ō atu e tau ma Efaraima; ua fasia foʻi e tagata Kiliata o Efaraima, auā ua latou faapea ane: “O ē na sosola mai i Efaraima, o outou tagata Kiliata, o loo iai i Efaraima ma Manase.” 5 Na maua e Kiliata asaga o Ioritana o loo i luma o Efaraima; ma ina ua faapea mai tagata o Efaraima na sosola ese: “Seʻi oʻu ui atu,” ona fai ane lea o tagata Kiliata i tagata taʻitasi: “Po o oe o se tagata Efaraima?” A fai mai o ia: “E leai!” 6 ona latou faapea atu lea iā te ia: “Faamolemole, seʻi fai mai, Seepoleta.” Ona ia fai mai lea: “Sepoleta,” auā e lē mafai ona ia taʻu saʻo le upu. Ona latou puʻe lea ma fasioti iā te ia i asaga o Ioritana. Na fasiotia ai i na aso le toʻafā sefulu lua afe o tagata Efaraima.

7 Na faamasino Iefata iā Isaraelu i tausaga e ono, ma ina ua oti Iefata le Kiliata, ona latou tanu ai lea o ia i lona aai i Kiliata.

8 Ua mavae o ia, ona faamasino ai lea iā Isaraelu o Ivisona mai i Peteleema. 9 Na iā te ia o atalii e toʻatolu sefulu ma afafine e toʻatolu sefulu. Na ia aauina atu foʻi ni tagata ma aumai afafine e toʻatolu sefulu mo ona atalii mai i isi aiga. Na ia faamasino pea iā Isaraelu mo tausaga e fitu. 10 Ua oti Ivisona ona tanu ai lea o ia i Peteleema.

11 Ua mavae o ia, ona faamasino ai lea iā Isaraelu o Aluna le tagata Sepulona. Na ia faamasino pea iā Isaraelu mo tausaga e sefulu. 12 Ua oti Aluna le tagata Sepulona, ona tanu ai lea i Ailona i le nuu o Sepulona.

13 Ua mavae o ia, ona faamasino ai lea iā Isaraelu o Apetonu le atalii o ʻIleli le Piratonu. 14 Ua iā te ia atalii e toʻafā sefulu ma atalii o ona atalii e toʻatolu sefulu, o ē na tiʻetiʻe i asini e fitu sefulu. Ua ia faamasino foʻi iā Isaraelu mo tausaga e valu. 15 Ua oti Apetonu le atalii o ʻIleli le tagata Piratonu, ona tanu ai lea i Piratonu i le nuu o Efaraima i le mauga o Amaleka.

Faamasino  13 : 1 - 25

13 Ua toe faia foʻi e le fanauga a Isaraelu le mea e leaga i silafaga a Ieova, ona tuuina atu ai lea o i latou e Ieova i lima o Filisitia mo tausaga e fā sefulu.

2 O le taimi lenā, sa iai se tasi tagata o Soraa mai i le aiga o Tanu, o Manoa lona igoa. Sa pā lana avā, e leʻi fanauina e ia se tama. 3 Ona faaali mai lea o le agelu a Ieova i le fafine, ma fai mai iā te ia: “Faauta, o oe e pā, e te leʻi fanauina se tama. O le a e tō ma fanau mai se tama. 4 O lenei, ia e faaeteete faamolemole, aua neʻi e inu i se uaina po o se ʻava malosi, aua foʻi e te ʻai i se mea e lē mamā. 5 Faauta! o le a e tō ma e fanaua se tama tama, e lē oo foʻi se tafi i lona ulu, auā e avea le tama ma Naseri i le Atua pe a fanau mai; ma o ia foʻi e na te taʻimua i le faaolaina o Isaraelu mai i lima o tagata Filisitia.”

6 Ona alu lea o le fafine ma faapea atu i lana tane: “Sa iai se tagata o le Atua moni na sau iā te aʻu, o lona tino mai sa pei o le tino mai o le agelu a le Atua moni, e mataʻutia lava. Ou te leʻi fesili i ai po o fea e sau ai o ia, e na te leʻi taʻuina mai foʻi lona igoa. 7 A ua fai mai o ia iā te aʻu, ‘Faauta! O le a e tō ma e fanauina lava se tama tama. O lenei, aua neʻi e inu i se uaina po o se ʻava malosi, aua foʻi e te ʻai i se mea e lē mamā, auā e avea le tama ma Naseri i le Atua mai i lona fanau mai e oo i le aso e oti ai.’”

8 Ua faatoga atu Manoa iā Ieova e faapea: “Faamolemole Ieova e. O le tagata o le Atua moni lea na e auina mai, seʻi toe sau lava e faailoa mai iā i maʻua le mea e ma te faia i le tama o le a fanau mai.” 9 Ua faafofoga le Atua moni i le leo o Manoa, ona toe sau ai lea o le agelu a le Atua moni i le fafine a o nofo i le fanua, ae e leʻi iai Manoa lana tane faatasi ma ia. 10 Ona tamoʻe vave atu loa lea o le fafine ma taʻu atu i lana tane, ma faapea atu iā te ia: “Faauta! Ua toe faaali mai iā te aʻu le tagata lea na sau iā te aʻu i le isi aso.”

11 Ona tulaʻi lea o Manoa ma ō atu faatasi ma lana avā i le tagata, ua ia faapea atu iā te ia: “Po o oe le tagata lea na tautala i le fafine?” ua fai mai o ia: “O aʻu lava lea.” 12 Ona fai atu lea o Manoa: “O lenei, ia taunuu lava au upu. E faapefea ona tausia aʻe le tama, ma o le ā le mea e na te faia?” 13 Ona fai mai lea o le agelu a Ieova iā Manoa: “O mea uma na ou fai atu ai i le fafine, ia tausia e ia. 14 Aua neʻi ʻai i se mea e faia mai i le vine, pe inu i le uaina po o le ʻava malosi, pe ʻai foʻi i so o se mea e lē mamā. O mea uma ua ou poloaʻi atu ai, ia tausia e ia.”

15 Ona fai atu lea o Manoa i le agelu a Ieova: “Seʻi o ma taofi iā te oe, seʻi sauni mo oe se tamaʻi ʻoti.” 16 A ua fai mai le agelu a Ieova iā Manoa: “Afai e te taofia aʻu, ou te lē ʻai i lau falaoa; ae afai e te faia ai se taulaga mū iā Ieova, ia e faia lava.” Auā e leʻi iloa e Manoa o le agelu lava lea a Ieova. 17 Ona fai atu lea o Manoa i le agelu a Ieova: “O ai lou igoa, ina ia o ma vivii atu ai iā te oe pe a taunuu au upu?” 18 A ua fai mai le agelu a Ieova iā te ia: “Aiseā ua e fesili ai i loʻu igoa, auā e ofoofogia?”

19 Ona ave lea e Manoa o le tamaʻi ʻoti ma le taulaga i meaʻai ma ofo atu i luga o le papa iā Ieova. Ua Ia faia se mea ofoofogia a o vaavaai atu Manoa ma lana avā. 20 O lea, a o alu aʻe le mumū o le afi i le lagi mai i le fata faitaulaga, ona alu aʻe ai lea o le agelu a Ieova i le mumū o le afi mai i le fata faitaulaga, a o vaavaai atu Manoa ma lana avā. Ona la faapaʻuʻū faō ai lea i le eleele. 21 E leʻi toe faaali mai lava le agelu a Ieova iā Manoa ma lana avā. Ona iloa ai lea e Manoa, o le agelu lava lea a Ieova. 22 Ua fai atu Manoa i lana avā: “O le a ta feoti nei, auā ua ta vāai i le Atua.” 23 A ua fai mai lana avā iā te ia: “Afai e finagalo Ieova e fasiotia i taʻua, semanū e na te lē talia le taulaga mū ma le taulaga i meaʻai mai i o ta lima, semanū e na te lē faaalia mai foʻi nei mea uma iā i taʻua, ma e na te lē faatagaina foʻi i taʻua e faalogo i mea ua ta faalogo ai nei.”

24 Mulimuli ane, ona fanaua lea e le fafine o le tama tama, ua faaigoa iā Samasoni; ua tuputupu aʻe le tama, ma ua faamanuia atu pea Ieova iā te ia. 25 Ua amata ona faagaeetia o ia e le agaga o Ieova i Maane-tanu i le va o Soraa ma Esetaola.

Faamasino  14 : 1 - 20

14 Ona alu ifo lea o Samasoni i Timenata, ma iloa ai se fafine Timenata i fanau teine a Filisitia. 2 Ua alu aʻe o ia ma taʻu atu i lona tamā ma lona tinā e faapea: “Ua ou iloa se fafine i Timenata i fanau teine a Filisitia, o lenei, ia aumai o ia e fai ma aʻu avā.” 3 A ua fai mai lona tamā ma lona tinā iā te ia: “Pe e leai ea se fafine i afafine o ou uso ma loʻu nuu uma, ua e alu ai e fai avā i tagata Filisitia e lē peritomeina?” A ua fai atu pea Samasoni i lona tamā: “Ia aumai o ia iā te aʻu, auā e na o ia lava ou te fiafia i ai.” 4 Ae e leʻi iloa e lona tamā ma lona tinā e mai iā Ieova lenei mea, ina ia maua ai se avanoa e tau ai ma Filisitia, auā o le taimi lenā o loo pule ai Filisitia iā Isaraelu.

5 Ona ō ifo lea o Samasoni, o lona tamā, ma lona tinā i Timenata. Ina ua ia oo atu i togāvine o Timenata, faauta! o se leona taanoa o loo tagi ina ua la fetaiaʻi. 6 Ona osofia lea o ia e le agaga o Ieova, ma ia saeluaina le leona e pei ona saeluaina o se tamaʻi ʻoti poʻa, ae e leai lava se mea i lona lima. E na te leʻi taʻuina atu i lona tamā po o lona tinā le mea ua na faia. 7 Ua alu atu pea o ia i lona ala, ma tautala atu i le fafine; ma na fiafia pea Samasoni iā te ia.

8 Ua mavae sina taimi, ua toe foʻi o ia e ave le fafine i le fale. Ona ia afe lea e vaavaai i le tino mate o le leona, ua mumu i ai lagomeli, ma ua iai foʻi le meli i le tino mate o le leona. 9 Ua ia sali le meli i lona lima ma ʻai, a o ia savali. Ina ua latou toe faatasi ma lona tamā ma lona tinā, ona ia avatu lea o le meli iā i laʻua, ma ua la aai ai. E na te leʻi taʻuina atu iā i laʻua o le tino mate o le leona lea na ia sali mai ai le meli.

10 Ona ō ifo lea o Samasoni ma lona tamā i le fafine, ma na faia ai e Samasoni i inā se faigaʻai; auā o le mea lea sa masani ona fai e tauleleʻa. 11 Ina ua latou iloa o ia, ona latou avatu loa lea o uō sili e toʻatolu sefulu a le alii faaipoipo, e faatasi ma ia. 12 Ua fai atu Samasoni iā i latou: “Faamolemole, seʻi ou fai atu iā te outou laʻu tupua. Afai e mafai ona outou faamatala mai iā te aʻu lona uiga i aso e fitu o le faigaʻai, ona ou avatu lea iā te outou o ofu i totonu e tolu sefulu, ma ofu tetele e tolu sefulu. 13 Ae afai tou te lē mafai ona faailoa mai iā te aʻu lona uiga, ona outou aumai lea iā te aʻu o ofu i totonu e tolu sefulu, ma ofu tetele e tolu sefulu.” Ona latou fai mai lea iā te ia: “Faamatala mai lau tupua, a o matou faalogologo atu i ai.” 14 Ona ia fai atu lea iā i latou:

“Na sau le meaʻai mai i lē e ʻaina mea,

Na sau foʻi le mea suamalie mai i lē e malosi.”

E leʻi mafai ona latou faamatalaina le tupua mo aso e tolu. 15 Ua oo i le aso lona fā, ona latou faapea ane lea i le avā a Samasoni: “Ia e faaōleōle lau tane e taʻu mai iā i matou le tupua. Afai e leai, e matou te susunuina oe ma le aiga o lou tamā i le afi. Pe na outou valaaulia ea i matou i inei ina ia faoa a matou mea?” 16 Ona tagi lea o le avā a Samasoni iā te ia, ma faapea atu: “Ua na ona e ʻinoʻino mai lava iā te aʻu, e te lē alofa mai iā te aʻu. Ua e fai atu le tupua i tagata o loʻu nuu, ae e te leʻi taʻu mai lava iā te aʻu.” Ona fai mai lea o ia iā te ia: “Aiseā ou te taʻu atu ai iā te oe, ae ou te leʻi taʻuina atu lava i loʻu tamā ma loʻu tinā?” 17 A ua tagi pea o ia iā Samasoni i aso e fitu na fai ai le faigaʻai mo i latou, ua iʻu ina ia taʻu atu i le fafine i le aso lona fitu, auā ua ia faatauanau pea iā te ia. Ona taʻu atu lea e le fafine o le tupua i tagata o lona nuu. 18 Ona faapea mai lea o tagata o le aai iā Samasoni i le aso lona fitu, a o leʻi alu atu o ia i le potu pito i totonu:

“O le ā se mea e suamalie atu i le meli,

O le ā foʻi se mea e malosi atu i le leona?”

Ona ia faapea atu lea iā i latou:

“Ana outou lē suatia le fanua i laʻu tamaʻi povi,

Semanū e tou te lē mateʻia laʻu tupua.”

19 Ua osofia o ia e le agaga o Ieova, ona alu ifo lea o ia i Asekelona ma fasiotia tagata e toʻatolu sefulu o i latou, ua ia ave ofu e tolu sefulu na ia aveesea mai iā i latou, ma avatu i ē na mateʻia le tupua. Ua matuā ita lava o ia, ma ua alu atu i le fale o lona tamā.

20 A ua ave le avā a Samasoni ma lana uō sili, o lē sa faatasi ma ia.

Faamasino  15 : 1 - 20

15 Ua mavae sina taimi i ona pō o le seleselega saito, ona asiasi atu ai lea o Samasoni i lana avā, na ia ave foʻi se tamaʻi ʻoti. Na ia faapea ane: “Ou te alu atu i laʻu avā i le potu pito i totonu.” Ae e leʻi faatagaina o ia e le tamā o lana avā e alu i totonu. 2 Ua fai mai le tamā o lana avā: “Na ou faapea ifo iā te aʻu, ʻAi ua e ʻinoʻino lava iā te ia.’ O lea na ou tuuina atu ai o ia i lau uō sili. Pe e lē sili atu ea lona uso laʻitiiti iā te ia? Faamolemole, inā fai ia mo oe o ia nai lo o le isi.” 3 A ua fai atu Samasoni iā i latou: “Ou te mamā mai iā Filisitia, pe a ou faia se mea latou te tigā ai.”

4 Ona alu lea o Samasoni ua pupuʻe alope e tolu selau ma ave sulu, ona nonoa lea o le siʻusiʻu o le tasi alope i le isi alope, ma tuu le sulu e tasi i le ogatotonu o le va o siʻusiʻu e lua. 5 Ona ia tutu lea o sulu i le afi, ma tutuli atu alope i le fanua o loo iai togāsaito o Filisitia. Ona ia susunu ai lea o mea uma o faaputugasaito, o le togāsaito, o togāvine ma togāolive.

6 Ona fai ane lea o tagata Filisitia: “O ai na faia lenei mea?” Ua latou faapea atu: “O Samasoni, le tane a le afafine o le tagata Timenata, auā na ia ave lana avā ma tuuina atu i lana uō sili.” Ona ō aʻe lea o tagata Filisitia ma susunu o ia ma lona tamā i le afi. 7 Ona fai atu lea o Samasoni iā i latou: “Afai o le mea lenei ua outou faia, e leai se isi mea ou te faia ae ou te tauimasui atu iā te outou, ona ou mapu ai lea.” 8 Ona fasia lea e ia o i latou, ma faaputu vae i luga o ogāvae i le fasiga tele, ona ia alu ifo lea ma nofo i le va o le papa o Etama.

9 Mulimuli ane, ua ō aʻe tagata Filisitia ma tolauapi i Iuta, ua latou feoaʻi solo i Leʻi. 10 Ona fai atu lea o tagata Iuta: “Aiseā ua outou ō mai ai e tau ma i matou?” ona latou faapea mai lea: “Ua matou ō mai ina ia matou saisai iā Samasoni, e faia iā te ia e pei ona ia faia iā i matou.” 11 Ona ō ifo lea o tagata o Iuta e toʻatolu afe i le va o le papa o Etama ma fai mai iā Samasoni: “Pe e te leʻi iloa ea ua pule Filisitia iā i matou? O le ā le uiga o lenei mea ua e faia iā i matou?” Ona ia fai atu lea iā i latou: “E pei ona latou faia iā te aʻu, e faapea foʻi ona ou faia iā i latou.” 12 A ua latou fai mai iā te ia: “Ua matou ō mai e saisai oe, ma tuuina atu oe i lima o Filisitia.” Ona fai atu lea o Samasoni iā i latou: “Ia outou tautō mai iā te aʻu, e tou te lē fasia aʻu.” 13 Ona latou faapea mai lea iā te ia: “E leai, ae tau lava ina matou saisai o oe, ma tuuina atu oe i o latou lima; ae matou te lē fasiotia oe.”

Ona latou saisai lea o ia i maea fou e lua, ma ave aʻe o ia mai i le papa. 14 Ua oo o ia i Leʻi, ua alalaga fiafia foʻi Filisitia ina ua latou fetaiaʻi ma ia. Ona osofia lea o ia e le agaga o Ieova, ma ua avea maea sa i ona lima e pei o ni manoa lino ua mū i le afi, ua paʻuʻū ese foʻi faamau mai i ona lima. 15 Ona ia maua lea o le ivi auvae fou o le asini poʻa, ua tuu atu lona lima ma tago i ai, ma ua ia fasiotia ai tagata e toʻaafe. 16 Ona fai ane lea o Samasoni:

“O le ivi auvae o le asini poʻa—e tasi le faaputuga, e lua faaputuga!

Ua ou fasiotia tagata e toʻaafe i le ivi auvae o le asini poʻa.”

17 Ina ua uma atu ana upu, ona ia togi ese lea o le ivi auvae mai i lona lima, ma faaigoa lea nofoaga o Ramaleʻi. 18 Ua matuā fia inu o ia, ona ia valaau atu lea iā Ieova: “O oe na e aumaia lenei olataga i lima o lau auauna, a o lenei o le a ou oti i loʻu fia inu, ma maua ai aʻu i lima o tagata e lē peritomeina?” 19 Ona māvae lea e le Atua o se omo sa i Leʻi, ma ua sau ai le vai, ona alu atu lea o ia ma inu ai, ona toe foʻi atu ai lea o lona malosi ma ua toe ola ai. O le mea lea, na ia faaigoa ai lea nofoaga o Eniakori, o loo i Leʻi e oo mai i aso nei.

20 Na ia faamasino pea iā Isaraelu i ona pō o Filisitia mo tausaga e lua sefulu.

Faamasino  16 : 1 - 31

16 Ina ua alu atu Samasoni i Kasa, sa ia iloa ai se fafine talitane i inā, ona alu atu ai lea o ia i lona fale. 2 Ua taʻu atu le tala i tagata Kasa e faapea: “Ua sau Samasoni i inei.” Ona latou siʻosiʻomia lea o ia ma faatalitali iā te ia i le pō atoa i le faitotoʻa o le aai. Ua latou lē pisa i le pō atoa, ua faapea ane: “E malama aʻe loa le taeao, ona tatou fasiotia lea o ia.”

3 Ae peitaʻi, ua taoto pea Samasoni seʻia oo i le vaeluapō, ona tulaʻi lea o ia i le vaeluapō, ua tago atu i faitotoʻa o le pā o le aai ma pou e lua i autafa, ua fafaʻi mai faatasi ma le faamau, ona amo lea i lona ua, ma ave aʻe i le tumutumu o le mauga e feagai ma Heperona.

4 Mulimuli ane, ua alofa o ia i se fafine i le vanu o Soreka, o lona igoa o Talila. 5 Ua ō aʻe alii ua pule faatasi o Filisitia iā te ia, ma faapea atu: “Ia e faaōleōle iā te ia ma vaai po o le ā le pogai o lona malosi tele, ma o le ā se mea e mafai ona fai ina ia faatoʻilalo ai o ia, o le ā foʻi se mea e saisai ai o ia ina ia manumalo ai iā te ia; ona taʻitoʻatasi lea o i matou ma avatu iā te oe o tupe siliva e afe selau.”

6 Ua fai mai Talila iā Samasoni: “Seʻi taʻu mai iā te aʻu, Po o le ā le pogai o lou malosi tele, ma o le ā se mea e saisai ai oe ina ia manumalo ai iā te oe?” 7 Ona fai atu lea o Samasoni iā te ia: “Afai latou te saisaia aʻu i maea fou e fitu e leʻi faamamagoina, ona ou vaivai ai lea ma avea e pei o se tasi tagata.” 8 Ona avatu lea e alii ua pule faatasi o Filisitia iā te ia o maea fou e fitu e leʻi faamamagoina. Mulimuli ane, ua ia saisai ai o ia. 9 O le taimi lea, o loo lalafi ai i lona potu o ē na ō atu e puʻe iā te ia, ona ia fai mai lea iā te ia: “Samasoni e, ua ō mai Filisitia iā te oe!” Ona ia motusi ai lea o maea e pei ona motusi o se manoa ua mū i le afi. Ua lē iloa lava le pogai o lona malosi.

10 Ona fai mai lea o Talila iā Samasoni: “Faauta! ua e ʻolegia aʻu auā ua e pepelo mai iā te aʻu. Faamolemole seʻi taʻu mai lava iā te aʻu, po o le ā se mea e mafai ona saisai ai oe.” 11 Ona ia fai atu lea iā te ia: “Afai e latou te matuā saisai aʻu i ni maea fou e leʻi faia ai se galuega, ona ou vaivai ai lea ma avea e pei o se tasi tagata.” 12 Ona ave lea e Talila o maea fou ma saisai ai o ia, ma ua faapea mai iā te ia: “Samasoni e, ua ō mai Filisitia iā te oe!” O le taimi lenā o loo lalafi ai i lona potu o ē na ō mai e puʻe o ia. Ona ia motusi lea o maea mai i ona lima e pei o se manoa.

13 Ua mavae ia mea, ona fai mai lea o Talila iā Samasoni: “Ua e ʻolegia aʻu e oo mai i le aso nei auā ua e pepelo mai iā te aʻu. Seʻi taʻu mai iā te aʻu, po o le ā se mea e mafai ona saisai ai oe.” Ona ia fai atu lea iā te ia: “Pe afai e te lalaga fili e fitu o loʻu lauulu faatasi ma le ala o le ʻie.” 14 Ua ia faamauina i le pine, ona ia fai mai lea iā te ia: “Samasoni e, ua ō mai Filisitia iā te oe!” Ua ala o ia na moe, ma liaʻi le pine atoa ma le ala o le ʻie.

15 Ona ia fai mai lea iā te ia: “E faapefea ona e fai mai ‘Ou te alofa iā te oe,’ ae e lē o iai lou loto iā te aʻu? Ua faatolu ona e ʻolegia aʻu, ae e te leʻi taʻu mai lava iā te aʻu le pogai o lou malosi tele.” 16 Talu ai ua ia faamalosi iā te ia i ana upu i taimi uma, ma faatauanau pea iā te ia, ona faavaivai ai lea o lona loto, a oti. 17 Ua iʻu lava ina faamatala atu e ia o lona lotoatoa iā te ia, ua faapea atu: “E leʻi oo lava se tafi i loʻu ulu, auā o aʻu o le Naseri i le Atua mai lava i le manava o loʻu tinā. Afai e tafi loʻu ulu, ona alu ese ai lea o loʻu malosi mai iā te aʻu, ona ou vaivai ai lea, ma avea ai aʻu e pei o isi tagata uma lava.”

18 Ina ua iloa e Talila ua ia faamatala atu iā te ia o lona lotoatoa, ona ia feʻau atu loa lea ma aami i alii ua pule faatasi o Filisitia, ua faapea atu: “Inā ō mai ia, auā ua ia faamatala mai iā te aʻu o lona lotoatoa.” Ona ō aʻe lea o alii iā te ia, ma avatu tupe i o latou lima. 19 Ua ia faamoe Samasoni i ona vae. Ona valaau atu lea i le tagata e sau e sele fili e fitu o lona ulu, ona manumalo loa lea o Talila iā te ia, ma ua alu ese lona malosi mai iā te ia. 20 Ua fai mai o ia: “Samasoni e, ua ō mai Filisitia iā te oe!” Ona ala lea o ia na moe, ma faapea ifo: “Ou te alu atu e pei ona ou faia muamua, ma ou faasaʻoloto ai iā te aʻu.” Peitaʻi, e na te leʻi iloa ua tuua o ia e Ieova. 21 Ona puʻe lea o ia e Filisitia ma sali ese ona mata, ua ave ifo iā te ia i Kasa ma saisai i faamau ʻapamemea e lua; ua olo foʻi e ia o saito i le falepuipui. 22 A ua amata ona toe vave tutupu o lauulu o lona ulu i le taimi lava na tafiese ai.

23 A ua faapotopoto faatasi alii ua pule faatasi o Filisitia ina ia fai se taulaga tele i lo latou atua o Takono, ma fiafia ai, ua latou faapea atu: “O lo tatou atua, ua tuuina mai lo tatou fili o Samasoni i o tatou lima!” 24 Ina ua vāai tagata iā te ia, ona latou vivii ai lea i lo latou atua, ma ua latou faapea ane, “auā ua tuuina mai e lo tatou atua lo tatou fili i o tatou lima, o lē na faaleagaina lo tatou laueleele, ma fasia le toʻatele o i tatou.”

25 Ina ua oo ina fiafia o latou loto, ona latou faapea ane lea: “Ia valaau atu iā Samasoni e sau ina ia tatou toē ai.” Ona latou aumai lea o Samasoni mai i le falepuipui ina ia latou toē ai iā te ia; ona latou faatū lea iā te ia i le va o pou. 26 Ona fai atu lea o Samasoni i le tamaitiiti o loo uuina lona lima: “Seʻi oʻu tagotago atu i poutū o loo mau ai le fale, seʻi oʻu faalagolago atu i ai.” 27 (I le taimi lea, ua matuā tumu ai le fale i tane ma fafine ma alii uma ua pule faatasi o Filisitia na iai i inā; pe e tusa ma le toʻatolu afe o tane ma fafine na iai i le taualuga, o ē na matamata ifo ma toē iā Samasoni.)

28 Ona valaau atu lea o Samasoni iā Ieova e faapea: “Ieova e, le Alii Pule Silisili Ese, faamolemole ia e manatua mai aʻu, ma ia e faamalosia aʻu i lenei lava taimi, o oe o le Atua moni, seʻi oʻu tauimasui i tagata Filisitia mo se tasi o oʻu mata e lua.”

29 Ona faalagolago lea o Samasoni i poutū e lua o loo mau ai le fale, ma ua tago atu lona lima taumatau i le tasi, a o lona lima tauagavale i le isi. 30 Ona fai atu lea o Samasoni: “Ia ou oti faatasi ma tagata Filisitia.” Ona punou faamalosi lea o ia, ua solofa ifo le fale i luga o alii ua pule faatasi, ma tagata uma na iai, e toʻatele atu tagata na ia fasiotia i le taimi na oti ai, i lo o ē na ia fasiotia a o ola o ia.

31 Mulimuli ane, ona ō ifo lea o ona uso ma le aiga uma o lona tamā, ua sii o ia i luga, ma ave aʻe o ia, ua avatu ma tanu i le tuugamau o Manoa lona tamā, i le va o Soraa ma Esetaola. Na faamasino o ia iā Isaraelu i tausaga e lua sefulu.

Faamasino  17 : 1 - 13

17 Sa iai i le vaega maugā o Efaraima le tasi tagata, o lona igoa o Mika. 2 Sa ia fai atu i lona tinā: “O tupe siliva e afe selau ia na aveesea mai iā te oe, ia foʻi na e fetuuina, ma na ou faalogo na e faapea ane, faauta! ua iā te aʻu tupe siliva. O aʻu lea na ou avea.” Ona fai mai lea o lona tinā: “Ia faamanuia Ieova iā te oe laʻu tama.” 3 Ona ia faafoʻi lea o tupe siliva e afe selau i lona tinā; ona faapea mai lea o lona tinā: “Ou te faapaiaina tupe siliva iā Ieova mai i loʻu lima mo laʻu tama, ina ia fai ai se faatusa ua tā ma se tupua uʻamea; o lenei, ou te toe avatu iā te oe.”

4 Ona ia toe faafoʻi lea o tupe siliva i lona tinā, ma ua ave e lona tinā le lua selau tupe siliva ma avatu i le tagata e faia mea siliva. Ua ia faia ai le faatusa ua tā ma le tupua uʻamea; ma sa iai i le fale o Mika. 5 Na iai iā Mika se fale o atua, ma ua ia faia le efota ma le faatagata,* ua ia tuuina atu i se tasi o ona atalii le pule ina ia auauna ai o se ositaulaga mo ia. 6 Sa leai se tupu i Isaraelu i na aso. Sa taʻitasi i latou uma ma fai le mea ua tonu i lona manatu e pei ona masani ai.

7 O lea, sa iai se tauleʻaleʻa mai i Peteleema i Iuta o le aiga o Iuta, o ia foʻi o le sa Levī. Sa nofo ai o ia i inā mo sina taimi. 8 Ua alu atu le tauleʻaleʻa mai i le aai o Peteleema i Iuta, e suʻe po o fea lava se mea e maua e nofo ai mo sina taimi. A o alu atu o ia, ua taunuu i le vaega maugā o Efaraima i le fale o Mika. 9 Ona fai atu lea o Mika iā te ia: “O fea e te sau ai?” A ua ia fai mai iā te ia: “O aʻu o le sa Levī mai i Peteleema i Iuta, ma ou te alu e suʻe po o fea lava se mea e maua ou te nofo ai mo sina taimi.” 10 Ona fai atu lea o Mika iā te ia: “Sau ta nonofo ma fai oe ma oʻu tamā ma ositaulaga mo aʻu, a ou te avatu iā te oe o tupe siliva e sefulu i le tausaga ma ofu masani, ma au meaʻai.” Ona alu atu ai lea o le sa Levī. 11 Ua lotomalie le sa Levī e nonofo ma le tagata, ma na avea foʻi le tauleʻaleʻa e pei o se tasi o ona atalii. 12 Ona tuuina atu lea e Mika o le pule i le sa Levī, ina ia auauna ai le tauleʻaleʻa o se ositaulaga mo ia, ma ia iai pea i le fale o Mika. 13 Ona faapea ane lea o Mika: “Ua ou iloa nei ua faamanuia aʻu e Ieova, auā ua avea le sa Levī ma ositaulaga mo aʻu.”

^ Faama. 17:5 I le gagana Eperu, o le “terafimi” o lona uiga o atua po o tupua o le aiga.


Faamasino  18 : 1 - 31

18 Sa leai se tupu i Isaraelu i na aso. O aso foʻi ia na saʻili ai le ituaiga o Tanu mo se tofi e latou te nonofo ai i inā; auā e oo mai lava i na aso, e leʻi maua so latou tofi faatasi ma ituaiga o Isaraelu.

2 Ua aauina atu e le fanauga a Tanu ni tagata se toʻalima mai i o latou aiga, o tagata mai iā i latou, o ni tagata totoa mai i Soraa ma Esetaola, ina ia ō atu faalilolilo e mataʻi le laueleele ma vaavaai i ai. Ua latou fai atu iā i latou: “Inā ō ia e vaavaai i le laueleele.” Ona latou ō lea i le vaega maugā o Efaraima e oo atu i le fale o Mika, ma ua momoe ai i le pō. 3 A o latou latalata atu i le fale o Mika, na latou mātauina ai le leo o le tauleʻaleʻa, o le sa Levī, ona latou afe ane ai lea i inā. Ua latou faapea atu iā te ia: “O ai na aumaia oe i inei, o le ā lau mea o fai i inei, ma aiseā foʻi ua e iai i inei?” 4 Ona fai mai lea o ia iā i latou: “O le mea lenei ua faia e Mika iā te aʻu, ua ia totogi aʻu ina ia ou auauna ai o se ositaulaga mo ia.” 5 Ona latou faapea atu lea iā te ia: “Faamolemole, ia e fesili atu i le Atua ina ia matou iloa pe e taulau manuia le ala o loo matou ui ai.” 6 Ua fai mai le ositaulaga iā i latou: “Inā ō ia ma le filemu. O loo silafia e Ieova le ala o loo outou ui ai.”

7 Ona ō ai lea o ia tagata e toʻalima ua taunuu i Laisa, ma iloa ai o loo ola tutoʻatasi tagata o le aai e pei o le masani a tagata Saitonu, e fifilemu ma e lē masalosalo, e leai foʻi se pule sauā na faaleagaina mea i le nuu, a o mamao ese lava i latou mai i tagata Saitonu, ma e latou te lē faifaimea faatasi foʻi ma isi tagata.

8 Mulimuli ane, ona latou taunuu mai lea i o latou uso i Soraa ma Esetaola, ma ua fai mai o latou uso iā i latou: “O le ā sa outou tala?” 9 Ua latou fai atu: “Inā tutulaʻi ia, ma tatou ō aʻe e tau ma i latou; auā ua matou iloa le laueleele, faauta! e matuā lelei lava. A ua outou faatalatū. Aua neʻi faatuai e ō atu e nonofo i le laueleele. 10 A outou ō atu, e tou te ō atu i tagata e lē masalosalo, ma e matuā lautele lava le laueleele; auā ua tuuina mai e le Atua i o outou lima o se nofoaga e leai se mea e tasi o i le lalolagi e mativa ai.”

11 Ona ō ese ai lea mai i inā i Soraa ma Esetaola o tagata e toʻaono selau ua faaauupegaina mo le taua, mai i le aiga o ituaiga o Tanu. 12 Ua latou ō aʻe i lo latou ala ma tolauapi i Kiriata-iarima i Iuta. O le mea lea na faaigoa ai lenā nofoaga o Maane-tanu e oo mai i aso nei. Faauta! O loo i le itu i sisifo o Kiriata-iarima. 13 Ua mavae lea mea, ona latou ō atu ai lea i le vaega maugā o Efaraima ma ua oo atu lava i le fale o Mika.

14 Ona tali mai lea o tagata e toʻalima o ē na ō atu faalilolilo e mataʻi le laueleele o Laisa, ua latou fai mai i o latou uso: “Pe tou te iloa ea, o loo iai i nei fale le efota, o le faatagata, o le faatusa ua tā, ma le tupua uʻamea? Ia outou filifili po o le ā le mea e fai.” 15 Ona latou afe ane lea i inā, ua oo atu i le fale o le tauleʻaleʻa, o le sa Levī, i le fale o Mika, ma fesili i ai po o faapefea mai o ia. 16 I le taimi lea, o loo tutū ai i le faitotoʻa tagata e toʻaono selau ua faaauupegaina mo le taua mai i le fanauga a Tanu. 17 Ua ō aʻe tagata e toʻalima o ē na ō atu faalilolilo e mataʻi le laueleele, ina ia latou ulu atu e ave le faatusa ua tā, o le efota, o le faatagata, ma le faatusa uʻamea. (O loo tutū i le faitotoʻa o le pā ia le ositaulaga ma tagata e toʻaono selau ua faaauupegaina mo le taua.) 18 Ua ō atu i latou nei i le fale o Mika ma ave le faatusa ua tā, le efota, le faatagata, ma le faatusa uʻamea. Ona fai mai lea o le ositaulaga iā i latou: “O le ā la outou mea ua fai?” 19 A ua latou fai atu iā te ia: “Inā faalologo ia. Tuu lou lima i lou gutu, ma sau tatou ō e fai oe ma tamā ma ositaulaga mo i matou. O fea e sili, o le fai pea o oe ma ositaulaga i le aiga o le tagata e toʻatasi, po o le fai o oe ma ositaulaga i se ituaiga ma se aiga i Isaraelu?” 20 Ona fiafia lea o le loto o le ositaulaga, ma ua ia ave le efota, o le faatagata, ma le faatusa ua tā, ma ua ō faatasi ma le nuu.

21 Ona latou toe liliu lea ma ō atu i lo latou ala, ua faamuamua i o latou luma o tamaiti, o lafumanu, ma mea tāua. 22 Ina ua mamao ese i latou mai i le fale o Mika, ona faapotopoto faatasi ai lea o tagata o ē e latalata ane o latou fale i le fale o Mika, ma taumafai e tuliloa le fanauga a Tanu. 23 Ina ua latou valaau atu pea i le fanauga a Tanu, ona latou liliu mai lea ma faapea mai iā Mika: “O le ā le mea ua tupu iā te oe ua e faapotopoto faatasi ai nei tagata?” 24 Ona ia fai atu lea: “Ua outou ave oʻu atua na ou faia, o le ositaulaga foʻi, ma outou ō atu i lo outou ala, o le ā le mea o totoe iā te aʻu? Ae faapefea ona outou fai mai iā te aʻu, ‘O le ā le mea ua tupu iā te oe?’” 25 Ona fai mai lea o le fanauga a Tanu iā te ia: “Aua neʻi o matou lagona atu lou leo, ina neʻi faasauā atu iā te outou tagata ua tigā o latou loto, ona faaumatia ai lea o oe ma lou aiga.” 26 Ua faaauau pea le fanauga a Tanu i lo latou ala; ua iloa foʻi e Mika e malolosi atu i latou i lo o ia, ona liliu lea ma toe foʻi i lona fale.

27 A o i latou, ua latou ave mea na faia e Mika ma lana ositaulaga, ma ō atu pea e agaʻi i Laisa, e siitaua i tagata o loo fifilemu ma e lē masalosalo. Ua latou fasiotia foʻi i latou i le pelu ma susunu le aai i le afi. 28 Sa leai sē e laveaʻiina i latou auā ua mamao ese lava mai i Saitonu, e leʻi faifaimea faatasi i latou ma isi tagata; o le aai lea e i le fanua laugatasi i Petereopa. Ona latou fausia lea o le aai ma nonofo ai. 29 Ua latou faaigoa foʻi le aai iā Tanu o le igoa lea o lo latou tamā o Tanu, o lē na fanau mai iā Isaraelu. Ae o le igoa muamua o le aai, o Laisa. 30 Ua mavae lenā, ona faatūina lea e le fanauga a Tanu o le faatusa ua tā mo i latou; o Ionatana foʻi le atalii o Keresoma, le atalii lea o Mose, o ia ma ona atalii sa fai ma ositaulaga i le ituaiga o le fanauga a Tanu, e oo atu i le aso na ave faapagota ai le nuu. 31 Ua latou taofia le faatusa ua tā na faia e Mika, ma faatūina mo i latou i aso uma na iai le fale o le Atua moni i Sailo.

Faamasino  19 : 1 - 30

19 I na aso, sa leai se tupu i Isaraelu. A o se tasi tagata sa Levī, sa aumau i vaega maugā mamao o Efaraima. I le taimi lea, na fai ai ma ana avā se palake mai i Peteleema i Iuta. 2 Ua faitaaga lana palake. Mulimuli ane, ona ia alu ese ai lea mai iā te ia ma alu i le aiga o lona tamā i Peteleema i Iuta, ma nofo ai pea i inā mo masina atoa e fā. 3 Ona tulaʻi lea o lana tane ma alu atu iā te ia, ma tautala atu ma le alofa iā te ia ina ia toe aumaia o ia; sa iā te ia foʻi o lana auauna ma asini poʻa e lua. Ua ia aumaia o ia i le fale o lona tamā. Ina ua vaai mai le tamā o le fafine iā te ia, ona olioli ai lea ina ua la feiloaʻi. 4 Ua taofi o ia e le tamā o lana avā, o le tamā o le fafine, ina ia latou nonofo pea ma ia mo ni aso se tolu; ua la aai ma inu, ma nonofo ai i inā i le pō.

5 Ua oo i le aso lona fā, ina ua latou feala aʻe i le taeaopō e pei ona masani ai, ona ia tulaʻi lea e alu, ae ua faapea mai le tamā o le fafine i le tane a lona afafine: “Inā fai ia sina meaʻai e faamalosi ai lou tino, ona outou ō ai lea.” 6 Ona la nonofo lea i lalo, ua aai ma inu faatasi; ina ua uma, ona faapea atu lea o le tamā o le fafine i le tamāloa: “Faamolemole, seʻi o tatou toe momoe i lenei pō, ma e faafiafia lou loto.” 7 Ina ua tulaʻi le tamāloa o le a alu, ona ʻaiʻoi atu pea lea o le tamā o lana avā iā te ia, ma ua toe nofo ai o ia i lenā pō.

8 Ina ua ia ala aʻe i le taeaopō o le aso lona lima e alu, ona faapea mai lea o le tamā o le fafine iā te ia: “Faamolemole, inā fai ia sina meaʻai e faamalosi ai lou tino.” Ona la faatuatuai lea seʻia mavae atu le aso. Ua la aai pea. 9 Ua tulaʻi le tamāloa e ō, o ia, o lana palake, ma lana auauna; a ua fai mai le tamā o lana avā, o le tamā o le fafine iā te ia: “Faauta! Ua leva le aso o le a pō. Faamolemole, tatou toe nonofo i lenei pō. O le a mavae le aso. Seʻi tatou nonofo i le pō, ma ia faafiafia lou loto. Ona outou feala lea i le taeaopō mo la outou malaga, ma e alu atu ai i lou faleʻie.” 10 Ae peitaʻi, e leʻi lotomalie le tamāloa e nofo ai i le pō, ua tulaʻi o ia ma alu i lona ala, ua oo atu e feagai ma Iepusē, o Ierusalema lea; sa iā te ia o asini poʻa e lua ua uma ona faanofoa, o lana palake, ma lana auauna.

11 Ua latou lata atu i Iepusē ina ua matuā mou atu le malamalama, ona faapea mai lea o le auauna i lona matai: “Seʻi o tatou afe ane i lenei aai o tagata Iepusē, ma nonofo ai i le pō.” 12 A ua fai atu lona matai iā te ia: “Aua neʻi o tatou afe ane i le aai o tagata ese, e lē o le fanauga a Isaraelu i latou; a ia tatou ō seʻia oo atu i Kipea.” 13 Ona fai atu lea o ia i lana auauna: “Ō maia seʻi o tatou ō atu i se tasi o nofoaga ma tatou nonofo ai i le pō i Kipea po o Rama.” 14 Ua latou ui atu ma faaauau pea i lo latou ala, ua goto ifo le lā a o latou latalata i Kipea, lea e i Peniamina.

15 Ona latou afe ane lea i inā ma ō atu e nonofo ai i le pō i Kipea. Ua latou ō atu ma saofafaʻi i le nofoaga faitele o le aai, a ua leai se tasi e taliaina i latou i lona fale e nonofo ai i le pō. 16 Mulimuli ane, faauta! ua sau se toeaina sa galue i le fanua i le afiafi, e mai i le vaega maugā o Efaraima, ma sa aumau ai o ia i Kipea mo sina taimi; a o tagata o le nuu lea e mai i le ituaiga o Peniamina. 17 Ina ua ia tepa aʻe i luga, na ia iloa ai le tamāloa, o se tagata malaga o loo i le nofoaga faitele o le aai. Ona faapea mai lea o le toeaina: “O fea e te alu i ai, a o fea foʻi e te sau ai?” 18 Ua tali atu o ia iā te ia: “Na matou ō mai mai i Peteleema i Iuta e ō atu i vaega maugā mamao o Efaraima. O i inā ou te sau ai, ae na ou alu i Peteleema i Iuta; o le a ou toe foʻi i loʻu fale, auā ua leai se tasi e taliaina aʻu i lona fale. 19 O loo iai i lau auauna o vao mamago ma meaʻai mo a matou asini poʻa, faapea meaʻai ma uaina mo aʻu, ma lau teine pologa ma le auauna. E leai lava se mea o oʻu mativa ai.” 20 A ua fai mai le toeaina: “Ia iā te oe le filemu! Ia faitalia aʻu ma mea uma e te mativa ai. Ae aua neʻi outou momoe i le nofoaga faitele.” 21 Ua ia ave o ia i lona fale ma fafaga i asini poʻa. Ona latou mulumuluina lea o o latou vae, ma ua aai ma feinu.

22 A o faafiafia o latou loto, faauta! ua siʻomia e tagata amioleaga o le aai le fale, ua tautulei mai i le faitotoʻa, ma faapea mai i le toeaina o lē e ona le fale: “Aumai i fafo le tamāloa lea na sau i lou fale ina ia matou momoe.” 23 Ona alu atu lea i fafo o lē e ona le fale iā i latou ma faapea atu iā i latou: “Leai oʻu uso e, aua neʻi outou faia se mea leaga faamolemole, auā ua sau lenei tamāloa i loʻu fale. Aua neʻi outou faia lenei mea matuā matagā. 24 O loʻu afafine taupou lea ma lana palake. Ou te aumaia i laʻua i fafo faamolemole, ma ia outou faaleagaina i laʻua, ma faia ai mea e tou te loto i ai. Ae aua tou te faia lenei mea valea ma le matagā i le tamāloa.”

25 Ae e leʻi fia faalogo tagata iā te ia. O lea, na tago atu ai le tamāloa i lana palake ma tuu atu i fafo iā i latou; ona latou feusuaʻi lea ma ia, ma faaleaga o ia i le pō atoa seʻia oo i le taeao, ona latou auina ese atu lea o ia ina ua tafa mai ata. 26 Ona sau lea o le fafine i le taeao, ua paʻū i le faitotoʻa o le fale o le tamāloa lea sa iai lona matai, ua oo ina malamalama. 27 Ua tulaʻi lona matai i le taeao ma tatala le faitotoʻa o le fale o le a alu lana malaga, faauta! o le fafine, o lana palake, ua paʻū i le faitotoʻa o le fale, ma o loo tuu ona lima i le faitotoʻa! 28 Ona ia fai atu lea iā te ia: “Tū ia i luga tatou ō.” Ae e leʻi tali ane o ia. Ona tago atu lea o le tamāloa, ua tuu o ia i luga o le asini, ua tulaʻi o ia ma ua alu i lona fale.

29 Ua ulu atu o ia i lona fale, ona ia tago lea i le naifi ma taofi i lana palake, ona pena lea o ia ma ona ivi i vaega e sefulu lua, ma tufa atu lona tino i itu uma o Isaraelu. 30 O i latou uma na vāai i ai, ua latou faapea ane: “E leʻi tupu lava se mea faapenei, e leʻi vaaia foʻi se mea faapenei talu mai le aso na ō aʻe ai le fanauga a Isaraelu mai i le nuu o Aikupito e oo mai i le asō. Ia manatunatu i ai o outou loto, ia filifili, ma faailoa mai.”

Faamasino  20 : 1 - 48

20 Mulimuli ane, ona ō atu ai lea o le fanauga uma a Isaraelu ma ua faapotopoto le faapotopotoga e pei o se tagata e toʻatasi i luma o Ieova i Mesepa, e amata mai i Tanu e oo i Peresepa, e oo atu lava i le nuu o Kiliata. 2 Ua tutū alii sili o le nuu atoa ma ituaiga uma o Isaraelu i le faapotopotoga o le nuu o le Atua moni, o tagata e toʻafā selau afe o ē e savavali ua iai a latou pelu.

3 Ua faalogo le fanauga a Peniamina ua ō aʻe le fanauga a Isaraelu i Mesepa.

Ona faapea atu lea o le fanauga a Isaraelu: “Seʻi outou taʻu mai. Na faapefea ona tupu o lenei mea leaga?” 4 Ona tali mai lea o le tagata sa Levī, le tane a le fafine na fasiotia, e faapea: “Na ma ō atu ma laʻu palake i Kipea, i le nuu o Peniamina, ma te nonofo ai i le pō. 5 Ua tutū mai foʻi tagata o Kipea e ona fanua e tau ma aʻu, ma ua latou siʻomia le fale na ou iai i le pō. Na latou manatu e fasiotia aʻu, ae peitaʻi, na latou faaleagaina laʻu palake ma oo ai ina oti o ia. 6 Ona ou tago atu lea ma pena laʻu palake, ma auina atu o ia i fanua uma o tofi o Isaraelu, talu ai ua latou faia lenei mea matagā ma le valea i Isaraelu. 7 Faauta! O outou uma le fanauga a Isaraelu, seʻi fai mai ia so outou manatu ma sa outou filifiliga i lenei mea.”

8 Ona tutulaʻi lea o le nuu uma e pei o se tagata e toʻatasi, ma faapea: “E leai se tasi o i tatou e toe alu atu i lona faleʻie, e leai foʻi se tasi o i tatou e toe afe ane i lona fale. 9 O le mea lenei e tatou te faia i Kipea. E tatou te faia le vili e filifilia ai tagata e ō aʻe e tau. 10 E tatou te filifilia mai ai tamāloloa e toʻasefulu mai i le toʻaselau o ituaiga uma o Isaraelu, ma le toʻaselau mai i le toʻaafe, ma le toʻaafe mai i le toʻasefulu afe, e saunia meaʻai mo tagata pe a siitaua atu iā Kipea o Peniamina, e tusa ai ma mea matuā matagā uma na latou faia i Isaraelu.” 11 Ona faapotopoto faatasi lea o tagata uma o Isaraelu e pei o se tagata e toʻatasi e siitaua atu i le aai.

12 Ua aauina atu e ituaiga o Isaraelu o tane, i tagata uma o ituaiga o Peniamina, ua faapea atu: “O le ā lenei mea leaga ua outou faia? 13 O lenei, ia outou tuu mai na tagata amioleaga o loo i Kipea, ina ia o matou fasioti iā i latou, ma faamamā ai le leaga mai iā Isaraelu.” Ae e leʻi fia faalogo le fanauga a Peniamina i leo o o latou uso, o le fanauga a Isaraelu.

14 Ona faapotopoto faatasi lea o le fanauga a Peniamina mai i aai o Kipea, ma siitaua atu i le fanauga a Isaraelu. 15 Ua faitauina e le fanauga a Peniamina i lenā aso mai i aai, o tagata e toʻalua sefulu ono afe e iai a latou pelu, e ese mai i ē e nonofo i Kipea, na filifilia mai ai tagata e toʻafitu selau. 16 E mai i nei tagata uma, e toʻafitu selau tagata e lima tauagavale na filifilia. O i latou uma nei e matuā tomai i le sasauina o le maatā* ae e lē misi.

17 Ua faitauina tagata Isaraelu e aunoa ma Peniamina, e toʻafā selau afe tagata e iai a latou pelu. O i latou uma nei o tagata o taua. 18 Ua tutū i latou ma ō aʻe i Peteli, ua latou fesili atu i le Atua. Ua faapea atu le fanauga a Isaraelu: “O ai o i matou e taʻimua i le taua ma le fanauga a Peniamina?” A ua fetalai mai Ieova: “E taʻimua Iuta.”

19 Ua mavae lenā mea, ona tutū lea o le fanauga a Isaraelu i le taeao ma tolauapi e siitaua iā Kipea.

20 Ua ō atu tagata Isaraelu e tau ma Peniamina; ma ua faapotopoto faatasi tagata Isaraelu e tau ma i latou i Kipea. 21 Ona ō atu lea o le fanauga a Peniamina mai i Kipea, ua fasiotia i lenā aso tagata Isaraelu e toʻalua sefulu lua afe, ma tuu ai e taatitia i le eleele. 22 Ae na lototetele le nuu o tagata Isaraelu, ma toe faapotopoto faatasi e tau i le nofoaga na latou faapotopoto faatasi ai i le aso muamua. 23 Ona ō aʻe lea o le fanauga a Isaraelu ua fetagisi i luma o Ieova ua oo lava i le afiafi, ma fesili atu iā Ieova e faapea: “Ou te toe alu aʻe ea e tau ma le fanauga a Peniamina loʻu uso?” Ona fetalai mai lea o Ieova: “Ia e alu aʻe e tau ma ia.”

24 Ona faalatalata atu lea o le fanauga a Isaraelu i le fanauga a Peniamina i le aso lona lua. 25 Ua ō mai Peniamina mai i Kipea e faafetaiaʻi i latou i le aso lona lua, ma toe fasiotia le isi toʻasefulu valu afe o tagata o le fanauga a Isaraelu ma tuu ai e taatitia i le eleele, o i latou uma nei e iai a latou pelu. 26 Ua ō aʻe le fanauga uma a Isaraelu ma le nuu uma ua ō atu i Peteli, ua fetagisi ma nonofo ai i luma o Ieova, ua anapopogi i lenā aso seʻia oo lava i le afiafi, ma ofo atu taulaga mū ma taulaga faifaatasi i luma o Ieova. 27 Ona fesili atu lea o le fanauga a Isaraelu iā Ieova, auā o i inā sa iai le atolaau o le feagaiga a le Atua moni i na aso. 28 I na aso, ua tū ai i luma o le Atolaau o Fineaso le atalii o Eleasaro, o le atalii lea o Arona, ua fesili atu e faapea: “Ou te toe alu ea e tau ma le fanauga a Peniamina loʻu uso, pe e leai?” Ona fetalai mai lea o Ieova: “Inā alu aʻe ia, auā o taeao ou te tuuina atu ai o ia i lou lima.” 29 Ona faalalafi lea e Isaraelu o ʻau e siitaua i itu uma o Kipea.

30 Ua ō aʻe le fanauga a Isaraelu e siitaua i le fanauga a Peniamina i le aso lona tolu, ma ua faapotopoto faatasi e tau ma Kipea e pei o isi taimi. 31 Ina ua ō atu le fanauga a Peniamina e faafetaiaʻi le nuu, ona tataʻi ese ai lea o i latou mai i le aai. E pei o isi taimi, ua latou fasiotia nisi o tagata na manunuʻa i ala tetele pe tusa ma le toʻatolu sefulu i Isaraelu, o le tasi o ala tele e alu aʻe i Peteli, ma le isi e agaʻi i Kipea i le fanua. 32 Ua faapea ane foʻi le fanauga a Peniamina: “Ua toe toʻilalo i latou e pei ona iai muamua.” A ua faapea ane le fanauga a Isaraelu: “Inā tatou sosola ia ina ia tataʻi ese mai ai i latou mai i le aai i ala tetele.” 33 Ona tutū lea o tagata Isaraelu mai i mea sa iai, ma ua faapotopoto faatasi i Paala-tamara, a o ʻau na lalafi a tagata Isaraelu, ua osofaʻi mai i mea sa iai i le fanua o Kipea. 34 Ona ō ane lea o tagata e toʻasefulu afe na filifilia mai iā Isaraelu i luma o Kipea, ua tetele le taua; ma ua lē iloa foʻi e tagata Peniamina ua oo mai le malaia iā i latou.

35 Ua faatoʻilalo e Ieova o Peniamina i luma o Isaraelu, ona matuā faaumatia lea e le fanauga a Isaraelu i lenā aso o tagata Peniamina e toʻalua sefulu lima afe ma le selau, o i latou uma nei e iai a latou pelu.

36 Peitaʻi, ua manatu le fanauga a Peniamina, ua toʻilalo tagata Isaraelu ona o le solomuli soo iā Peniamina, auā sa latou faalagolago i ʻau na lalafi e latalata i Kipea. 37 Ua vave gaoioi ʻau na lalafi, ua latou osofaʻi atu e agaʻi i Kipea. Ona salalau atu lea o ʻau na lalafi ma fasia le aai atoa i le pelu.

38 Ona faia lea e tagata Isaraelu se fuafuaga ma ʻau na lalafi, ina ia latou faia se faailoilo ia faamū se afi, ma alu aʻe ai le asu mai i le aai.

39 Ina ua liliu mai le fanauga a Isaraelu i le taua, ona fasia lea e Peniamina ma manunuʻa ai tagata o Isaraelu pe tusa e toʻatolu sefulu, auā ua latou faapea ane: “Ua matuā toʻilalo i latou i o tatou luma, e pei ona tupu i le taua muamua.” 40 Ona alu aʻe lea o le faailoilo mai i le aai e pei o se asu faaniutū. O lea, ina ua faliu i tua Peniamina, faauta! ua alu aʻe i le lagi le mū o le aai atoa. 41 Ua toe liliu mai tagata Isaraelu, ma ua atuatuvale tagata Peniamina, auā ua latou iloa ua oo mai iā i latou le malaia. 42 Ona latou liliu lea i luma o tagata Isaraelu e agaʻi atu i le toafa, ua latalata atu le tuliloaga o le taua iā i latou, ua fasia i latou e tagata o aai a o iai ma i latou. 43 Ua latou siʻosiʻomia Peniamina. Ua latou lē mālōlō mai i le tuliloaina o ia. Ua latou soli o ia e feagai ma Kipea, e agaʻi atu i le mea e oso aʻe ai le lā. 44 E toʻasefulu valu afe tagata Peniamina na fasiotia, o i latou uma o tagata totoa.

45 Ona latou liliu lea ma sosola i le toafa i le papa o Rimoni. Ua latou aoaoina foʻi tagata e toʻalima afe i ala tetele, ma tuliloa atu pea i latou e oo atu i Kitoma, ma fasiotia isi o latou tagata e toʻalua afe. 46 O i latou uma foʻi o Peniamina na fasiotia i lenā aso, na oo atu lava i le toʻalua sefulu lima afe o tagata e iai a latou pelu, o i latou uma o tagata totoa. 47 A ua liliu ma sosola tagata e toʻaono selau i le toafa i le papa o Rimoni, ua nonofo ai pea i le papa o Rimoni i masina e fā.

48 Ua toe foʻi atu tagata o Isaraelu e tau ma le fanauga a Peniamina, ma fasiotia i latou o loo i le aai i le pelu, e amata mai i tagata e oo i manu, ma mea uma o loo maua ai. Na latou susunuina foʻi i le afi aai uma na maua.

^ Faama. 20:16 I le gagana Eperu, e “sasau le maatā i le lauulu.”

21 Ua tautō tagata o Isaraelu i Mesepa e faapea: “Aua neʻi iai se tasi o i tatou e avatu sona afafine e fai ma avā a se tagata Peniamina.” 2 Ua ō ane le nuu i Peteli ma nonofo ai pea i inā i luma o le Atua moni seʻia oo i le afiafipō, ua latou fetagisi leotetele foʻi. 3 Ua latou faapea atu: “Ieova e, le Atua o Isaraelu, aiseā ua tupu ai lenei mea i Isaraelu, auā ua mou atu le tasi ituaiga o Isaraelu i le asō?” 4 Ua fealapō tagata i le aso na sosoo ai ma fai le fata faitaulaga i inā, ma ofo atu ai taulaga mū ma taulaga faifaatasi.

5 Ona faapea atu lea o le fanauga a Isaraelu: “O ai mai i ituaiga uma o Isaraelu e leʻi alu aʻe iā Ieova i le faapotopotoga, auā na faia se tautoga tele e faatatau i lē e leʻi alu aʻe i luma o Ieova i Mesepa, e faapea: ‘Ia fasiotia lava o ia.’” 6 Ona salamō ai lea o le fanauga a Isaraelu ona o Peniamina lo latou uso. Ua latou faapea ane: “Ua tafiesea i le asō le ituaiga e tasi o Isaraelu.” 7 O le ā se mea tatou te faia iā i latou ua totoe e leai ni avā, auā ua uma ona tatou tautō iā Ieova, e lē avatua se tasi o o tatou afafine e fai ma a latou avā?”

8 Ua latou faapea atu: “O ai mai i ituaiga o Isaraelu e leʻi alu aʻe i luma o Ieova i Mesepa?” Faauta! e leʻi sau se tasi i le togālauapi mai i Iapese-kiliata i le faapotopotoga. 9 Ina ua faitauina le nuu, faauta! e leai se tagata mai i ē e nonofo i Iapese-kiliata na iai i inā. 10 Ona aauina atu lea e le faapotopotoga i inā o tagata e sili ona totoa e toʻasefulu lua afe, ma poloaʻi atu iā i latou e faapea: “Inā ō ia, ma outou fasiotia tagata o loo nonofo i Iapese-kiliata i le pelu, e oo lava i fafine ma tamaiti. 11 O le mea lenei e ao ona outou faia: O tane uma, ma fafine uma na momoe ma se tane, e tatau ona outou fasiotia.” 12 A ua latou maua i ē na nonofo i Iapese-kiliata, o teine taupou e toʻafā selau, o ē e leʻi momoe lava ma se tane. Ona latou aumaia lea o i latou i le togālauapi i Sailo, i le nuu o Kanana.

13 Ona aauina atu lea e le faapotopotoga uma o nisi ina ia tautatala atu i le fanauga a Peniamina sa i le papa o Rimoni, ma faapea atu iā i latou ia filemu. 14 Ua toe foʻi ane Peniamina i lenā taimi. Ona latou avatu lea iā i latou o fafine na faasaoina mai i fafine o Iapese-kiliata; ae e leʻi tofu i latou uma ma le fafine. 15 Ua salamō le nuu ona o Peniamina, auā ua faaeseese e Ieova o ituaiga o Isaraelu. 16 Ona faapea ane lea o toeaina o le faapotopotoga: “O le ā se mea tatou te faia i tane ua totoe e leai ni avā, auā ua faaumatia fafine uma o Peniamina?” 17 Ua latou faapea ane: “Ia iai se tofi mo i latou ua faasaoina o Peniamina, ina ia lē tafiesea ai se ituaiga mai iā Isaraelu. 18 A o i tatou, e faasā ona avatu o tatou afafine e fai ma a latou avā, auā ua tautō le fanauga a Isaraelu e faapea, ‘Ia malaia lē e na te avatu se avā iā Peniamina.’”

19 Ona latou faapea atu lea: “Faauta! E iai se tausamiga a Ieova e faia i lea tausaga ma lea tausaga i Sailo i le itu i mātū o Peteli, e agaʻi atu i sasaʻe i le ala tele e alu aʻe mai i Peteli e oo atu i Sekema, ma agaʻi atu i saute i Lepona.” 20 Ua latou poloaʻi atu i le fanauga a Peniamina e faapea: “Inā ō ia ma ia outou lalafi e faatalitali i togāvine. 21 Ia outou vaavaai, afai e ō atu afafine o Sailo e sisiva faataamilo, ia outou ō atu mai i togāvine ma ave faamalosi mo outou e taʻitasi ma lana avā mai i afafine o Sailo, ona outou ō lea i le nuu o Peniamina. 22 Ae afai e ō mai o latou tamā po o latou tuagane e tagi mai iā i latou, ona matou fai atu lea iā i latou, ‘Ia outou alolofa mai iā i matou ona o i latou, auā matou te leʻi avatua ni avā mo i latou i le taua, auā e lē o outou na avatua ni avā iā i latou, ina neʻi nofosala ai outou.’”

23 Ona faia lea faapea e le fanauga a Peniamina, ua latou ave avā e faatatau i lo latou aofaʻi mai i fafine na sisiva faataamilo, o ē na latou faoa; ona latou ō lea ma toe foʻi i o latou tofi, ua faia aai ma nonofo ai.

24 Ona ō ese lea o le fanauga a Isaraelu mai i inā i lenā taimi, e taʻitasi i lona ituaiga ma lona aiga; ua latou ō ese mai i inā, e taʻitasi i lona lava tofi.

25 Sa leai se tupu i Isaraelu i na aso. A ua faia e le tagata lava ia le mea e tonu i lona manatu, e pei ona masani ai.

Ruta


1 I aso a o faia e faamasino o faamasinoga, na oo ai le oge i le nuu, ona alu atu lea o se tagata mai i Peteleema i Iuta e aumau ai o se tagata ese i fanua o Moapi, o ia, o lana avā, ma ona atalii e toʻalua. 2 O Elimeleka le igoa o le tagata, o Naomi le igoa o lana avā, ma o igoa foʻi o ona atalii e toʻalua o Maalona ma Kiliona, o tagata Efarata mai i Peteleema i Iuta. Ona latou ō atu lea i fanua o Moapi ma nonofo ai i inā.

3 Mulimuli ane, ona oti ai lea o Elimeleka le tane a Naomi, ae ua totoe ai e na o ia ma lana fanau tama e toʻalua. 4 Mulimuli ane, ona faiavā lea o tama i fafine Moapi. O le igoa o le tasi o Orepa, a o le igoa o le isi o Ruta. Ua latou nonofo ai pea i inā pe tusa ma le sefulu tausaga. 5 Ua mavae sina taimi, ona feoti ai foʻi lea o i laʻua, o Maalona ma Kiliona, ua totoe ai e na o le fafine, a ua leai lana fanau e toʻalua ma lana tane. 6 Ona tutū lea o ia ma avā a lana fanau, ma toe foʻi atu mai i fanua o Moapi, auā na ia faalogo a o iai i fanua o Moapi, ua liuliualo Ieova i lona nuu ma foaʻi atu meaʻai iā i latou.

7 Ona alu ese lea o ia mai i le mea na nofo ai, ma ua faatasi foʻi ma ia o avā a lana fanau, ua latou savavali pea i le ala e toe foʻi mai i le nuu o Iuta. 8 Mulimuli ane, ona fai mai lea o Naomi i avā a lana fanau: “Inā ō ia, ia toe foʻi atu e taʻitasi i le aiga o lona tinā. Tau ina ia alofa faamaoni Ieova iā te oulua, e pei ona oulua faia i a oulua tane ua feoti, atoa foʻi ma aʻu. 9 Ia foaʻi atu e Ieova se meaalofa iā te oulua, ma ia maua e oulua taʻitoʻatasi le mapusaga i le aiga o lana tane.” Ona sogi atu lea o ia iā i laʻua, ma ua latou fetagisi leotetele. 10 Ua la fai atu pea iā te ia: “E leai, ae tatou te ō atu ma oe i lou nuu.” 11 A ua fai mai Naomi: “Inā toe foʻi atu ia laʻu fanau e. Aiseā e lua te ō ai ma aʻu? Pe e iai pea ni tama i loʻu manava, ma pe e avea ea i laʻua ma a oulua tane? 12 Inā toe foʻi ia, laʻu fanau e, auā ua ou loomatua, e lē mafai ona ou toe nofotane. Afai ou te fai atu ou te faamoemoe e maua saʻu tane i le pō nei ma maua ai saʻu fanau tama, 13 pe e te lua faatali pea ea seʻia matutua i laʻua? Pe e te lua nonofofua pea ea e lē faia ni a oulua tane? E leai, laʻu fanau e, auā ua ou tigā tele pe a ou mafaufau iā te oulua, ina ua oo mai iā te aʻu le aao o Ieova.”

14 Ua latou toe fetagisi leotetele, ona sogi atu lea o Orepa i le tinā o lana tane, ma alu. A ua pipii atu pea Ruta iā te ia. 15 Ona ia fai mai lea: “Faauta! Ua toe foʻi le avā a le uso o lau tane ua oti i lona nuu ma ona atua. Inā toe foʻi faatasi ia ma le avā a le uso o lau tane.”

16 Ona fai atu lea o Ruta: “Aua e te finau mai iā te aʻu ina ia ou tuulafoaʻi iā te oe, ia ou lē mulimuli atu iā te oe; auā o le mea e te alu i ai, ou te alu i ai, o le mea e te moe ai i le pō, ou te moe ai foʻi i le pō. O lou nuu e fai ma oʻu nuu, ma o lou Atua, o loʻu Atua foʻi lea. 17 O le mea e te oti ai, ou te oti ai, e tanu ai foʻi aʻu. Ia faapea ona faia e Ieova iā te aʻu ma faaopoopo i ai, pe afai e iai se mea e tuueseeseina ai i taʻua seʻi vaganā le oti.”

18 Ina ua ia iloa e lē suia lava lona manatu e ō faatasi ma ia, ona lē toe fai atu lea iā te ia. 19 Ua la ō pea i lo la ala seʻia oo i Peteleema. Ina ua la oo i Peteleema, ona vevesi ai lea o le aai atoa ona o i laʻua, ua faapea ane fafine: “Po o Naomi ea lenei?” 20 A ua ia fai atu i fafine: “Aua neʻi taʻua aʻu o Naomi. Ia taʻua aʻu o Mara, auā ua matuā oona mea ua faia e Lē e ona le malosi uma lava iā te aʻu. 21 Na ou tamaoaiga ina ua ou alu atu, a ua ou mativa ina ua toe faafoʻi mai aʻu e Ieova. Aiseā e tou te taʻua ai aʻu o Naomi, a o Ieova na ia faalumaina aʻu, ma ua faapuapuagatia aʻu e Lē e ona le malosi uma lava?”

22 Ua toe foʻi mai Naomi faatasi ma Ruta le fafine Moapi, o le avā a lana tama, ina ua toe foʻi mai mai i fanua o Moapi; ua la ō mai i Peteleema i le amataga o le seleselega o karite.*

^ Ruta 1:22 O le “karite” o se isi ituaiga saito. O le upu faa-Peretania o le barley.

2 Sa iai se tamāloa e aiga i le tane a Naomi, o le tagata e mauʻoa tele o le aiga o Elimeleka, ma o lona igoa o Poasa.

2 Ua mavae sina taimi, ona fai atu lea o Ruta le fafine Moapi iā Naomi: “Faamolemole, seʻi tuu mai aʻu ou te alu i le fanua e ao mai ni fua o karite o loo totoe, ma mulimuli i se tasi e manatu mai iā te aʻu.” Ona ia fai mai lea iā te ia: “Inā alu ia laʻu tama e.” 3 Ua alu o ia ma ua oo i le fanua, ua ia mulimuli atu i ē e selesele ma ao mai karite. Peitaʻi, ua alu atu o ia ma lona lē iloa i le fasi fanua o Poasa, o le aiga o Elimeleka. 4 Faauta! Ua sau Poasa mai i Peteleema ma fai mai i ē ua selesele: “Ia faatasi Ieova iā te outou.” Ona latou fai atu lea iā te ia: “Ia faamanuia Ieova iā te oe.”

5 Ona fai mai lea o Poasa i le tauleʻaleʻa na tofia e vaaia ē e selesele: “O le aiga o ai e sau ai lenei fafine talavou?” 6 Ona tali atu lea o le tauleʻaleʻa na tofia e vaaia ē e selesele e faapea: “O le fafine talavou e mai i Moapi, o lē na toe foʻi mai ma Naomi mai i le fanua o Moapi. 7 Ona fai mai lea o ia, ‘Faamolemole, seʻi oʻu alu e ao ma faaputu fua o karite o loo totoe, ma mulimuli atu i ē ua selesele.’ Ona alu lea o ia ma galue pea mai i le taeao, seʻia oo mai i le taimi ina ua mālōlō teisi o ia i le fale.”

8 Mulimuli ane, ona fai atu lea o Poasa iā Ruta: “Po ua e faalogo mai ea, loʻu afafine e? Aua neʻi e alu atu e ao i se isi fanua, aua foʻi neʻi e alu ese mai i lenei nofoaga, a ia e faalatalata i aʻu auauna fafine. 9 Ia e vaai i le fanua latou te selesele ai, ma ia tou ō faatasi ma i latou. Ou te leʻi poloaʻi ea i oʻu tauleleʻa e aua le paʻi atu iā te oe? A e fia inu, ia e alu atu i fagu ma inu mai i vai ua utu e tauleleʻa.”

10 Ona ia faapaʻū faō lea ma ifo i le eleele, ma fai atu iā te ia: “Aiseā ua e manatu mai ai iā te aʻu, ma e silasila mai ai a o aʻu o le tagata ese?” 11 A ua tali mai Poasa iā te ia: “Ua uma ona faamatala mai iā te aʻu o mea uma na e faia i le tinā o lau tane ina ua oti lau tane, ina ua e tuua lou tamā, ma lou tinā, ma le nuu o lou aiga, a ua e sau i le nuu e te leʻi iloa muamua. 12 Tau ina ia tauia e Ieova au gaoioiga, ma ia iai se taui sili ona lelei mo oe mai iā Ieova le Atua o Isaraelu, o lē ua e sulufaʻi ai i lalo o ona apaʻau.” 13 Ona ia faapea atu lea: “Loʻu alii e, ia e alofa mai iā te aʻu, auā ua e faamāfanafana iā te aʻu ma ua e faamautinoa mai i lau auauna fafine, e ui lava ou te lē pei o se tasi o au auauna fafine.”

14 Ina ua fai le meaʻai, ona fai mai lea o Poasa iā te ia: “Inā faalatalata mai ia i inei, ma ʻai sau fasi falaoa ma fufui i le vineta.” Ona ia nofo lea i lalo i tafatafa o ē e selesele, ua ia tuu atu iā te ia o karite tunu ma ʻai ai, ua ia maʻona, ua totoe lana meaʻai. 15 Ua tulaʻi o ia e ao. Ua poloaʻi atu Poasa i ona tauleleʻa, e faapea: “Ia tuu atu o ia e ao mai fusi karite o loo totoe, aua foʻi neʻi outou faamāsiasi iā te ia. 16 Ia outou to mai ni karite mai i faaputuga mo ia, ia outou tuu na karite e ao e ia, aua foʻi neʻi outou taofia o ia.”

17 Ua faaauau ona ia ao i le fanua seʻia oo i le afiafipō, ona ia sasa lea o mea na ia aoina, ua tusa ma le efa o karite. 18 Ona ia sii aʻe lea ma alu i le aai, ua iloa foʻi e le tinā o lana tane mea na ia aoina. Ua ia ave aʻe foʻi meaʻai na totoe ina ua ia maʻona, ma avatu iā te ia.

19 Ua fai mai le tinā o lana tane iā te ia: “O fea na e ao ai i le asō, ma o fea foʻi na e galue ai? Ia manuia lē na manatu mai iā te oe.” Ua ia taʻu atu i le tinā o lana tane o le tagata na ia galue ai; ma ua ia faapea atu: “O le igoa o le tagata na ou galue ai i lona fanua i le asō, o Poasa.” 20 Ona fai mai lea o Naomi i le avā a lana tama: “Ia faamanuia o ia e Ieova, o lē e alofa faamaoni pea i ē o ola ma ē ua oti.” Ua fai mai foʻi Naomi iā te ia: “E aiga le tamāloa iā i tatou. O ia o se tasi e toe faatauina i tatou.” 21 Ua faapea atu foʻi Ruta le fafine Moapi: “Ua fai mai foʻi o ia iā te aʻu, ‘Ia e faalatalata atu pea i oʻu tagata talavou, seʻia o latou faauma laʻu seleselega atoa.’” 22 Ona fai mai lea o Naomi iā Ruta le avā a lana tama: “Laʻu tama e, e sili atu ona tou ō faatasi ma ana auauna fafine, ina neʻi o latou faasoesa atu iā te oe i se isi fanua.”

23 Ua faalatalata atu pea o ia i auauna fafine a Poasa e ao mai mea, seʻia uma le seleselega o karite ma le seleselega o saito. Ua faaauau foʻi ona ia nofo ma le tinā o lana tane.

Ruta  3 : 1 - 18

3 Ua fai mai Naomi le tinā o lana tane iā te ia: “Si aʻu tama e, ou te lē saʻilia ea se mapusaga mo oe, ina ia e manuia ai? 2 O lenei, pe tatou te lē aiga ea ma Poasa, o lē na e iai faatasi ma ana auauna fafine? Faauta! O loo ia faamamāina le karite i le mea e soli ai saito i le pō a nanei. 3 Ia e faamamā ma uu lou tino i le uu, ma fai ou ofu ma e alu ifo i le mea e soli ai saito. Aua le faailoa atu oe i le tamāloa, seʻia uma ona ʻai o ia ma inu. 4 Pe a taoto o ia, ia e iloa foʻi le mea e taoto ai o ia; ona e alu lea ma susuʻe le ufiufi o ona vae ma e taoto ai; ona ia taʻu atu lea iā te oe o le mea e fai.”

5 Ona fai atu lea o Ruta iā te ia: “Ou te faia mea uma lava ua e fai mai ai iā te aʻu.” 6 Ua ia alu ifo i le mea e soli ai saito, ma faia mea uma lava na poloaʻi atu ai le tinā o lana tane iā te ia. 7 O le taimi lea, ua ʻai Poasa ma inu, ma ua fiafia foʻi lona loto. Ona alu lea o ia ma taoto i tafatafa o le faaputuga karite. Mulimuli ane, ua alu atu lemū o ia ma susuʻe le ufiufi o ona vae, ma taoto ai. 8 Ua oo i le vaeluapō, ua gatete le tamāloa. Ona ia punou ifo lea, faauta! o se fafine o loo taoto i ona vae! 9 Ua fai mai o ia: “O ai ea oe?” A ua tali atu o ia: “O aʻu o Ruta lau teine pologa, ia e faaafu i lau teine pologa i le pito o lou ofu, auā o oe o lē e toe faatauina i matou.” 10 Ona fai mai lea o ia: “Loʻu afafine e, ia faamanuia oe e Ieova. Ua sili atu lou alofa faamaoni ua faaalia i le taimi mulimuli nai lo o le taimi muamua, i lou lē mulimuli atu i tauleleʻa, pe faatauvaa, pe mauʻoa. 11 O lenei loʻu afafine e, aua e te fefe. O mea uma e te fai mai ai ou te faia lava, auā ua iloa uma e tagata o le aai, o oe o le fafine e matuā lelei tele. 12 O lenei, e moni o aʻu o lē e toe faatauina mai outou, ae e iai foʻi se isi o lē na te toe faatauina mai outou e vavalalata la outou faiā nai lo o aʻu. 13 Ia nofo pea i inei i lenei pō, ma a oo i le taeao afai e na te toe faatauina oe, ua lelei lea! Ia toe faatauina e ia o oe. Ae afai e lē manaʻo e toe faatauina oe, ona ou toe faatauina lea o oe, ou te tautō iā Ieova le Atua soifua. Ia e taoto pea seʻia ao.”

14 Ua ia taoto pea i ona vae seʻia oo i le taeao, ona tulaʻi lea a o leʻi iloa e se tasi o ia. Ua fai atu Poasa: “Aua neʻi iloa e se tasi, na sau se fafine i le mea e soli ai saito.” 15 Ua fai mai o ia: “Aumai le ofu o loo e pulupulu ai, ma fofola mai.” Ona ia fofola lea o le ofu, ma ua fuaina e Poasa o fua o karite e ono ma tuu i luga iā Ruta, ona alu lea o Poasa i le aai.

16 Ua alu o ia i lona ala i le tinā o lana tane, o lē ua fai mai: “Po o oe ea lea o laʻu tama?” Ona ia taʻu lea iā te ia o mea uma lava na faia e le tamāloa iā te ia. 17 Ua toe fai atu o ia: “O fua nei o karite e ono na ia aumai iā te aʻu, auā ua ia faapea mai, ‘Aua e te alu ae lē ave se mea mo le tinā o lau tane.’” 18 Ona ia fai mai lea: “Inā nofo pea ia laʻu tama e, seʻia e iloa po o le ā le mea e tupu, auā e lē mālōlō le tamāloa seʻia ona faaiʻuina le mataupu i le asō.”

Ruta  4 : 1 - 22

4 Ua alu aʻe Poasa i le faitotoʻa o le aai ma nofo ai i inā. Vaai! ua alu ane le tagata na taʻua muamua e Poasa e na te toe faatauina le tofi. Ona ia fai atu lea: “Seʻi e afe mai, ma nofo i inei.” Ona ia afe ane lea, ma nofo i lalo. 2 Ua mavae lenā, ona ia aami lea o tamāloloa e toʻasefulu o toeaina o le aai, ma faapea atu: “Inā nonofo ia i lalo i inei.” Ona latou nonofo lea i lalo.

3 Ona ia fai atu lea i lē na te toe faatauina le tofi: “O le fasi fanua o lo tatou uso o Elimeleka, o le a faatau atu e Naomi, o lē ua toe foʻi mai i le fanua o Moapi. 4 A ua ou manatu e tatau ona faailoa atu iā te oe lenei mea e faapea, ‘Ia e faatauina lenei fanua i luma o ē o nonofo mai, faapea toeaina o loʻu nuu. Afai e te toe faatauina, inā faatau ia; ae afai e te lē toe faatauina, ia e taʻu mai iā te aʻu ina ia ou iloa ai, auā e leai se tasi ua na o oe e mafai ona toe faatauina, o aʻu foʻi ou te pito atu iā te oe.’” Ona ia fai mai lea: “O aʻu ou te toe faatauina le fanua.” 5 Ua fai atu Poasa: “O le aso e te faatau mai ai le fanua mai i le lima o Naomi, e te faatau mai foʻi iā Ruta le fafine Moapi, o le avā a le tamāloa ua oti, ina ia faatumauina ai le igoa o le tamāloa ua oti i lona tofi.” 6 Ona fai mai lea o lē e na te toe faatauina mai le tofi: “E lē mafai ona ou toe faatau mai mo aʻu, ina neʻi faalēaogā ai loʻu tofi. Ua ou tuuina atu iā te oe le aiā e toe faatauina mai ai le tofi, auā e lē mafai ona ou toe faatauina mai.”

7 O le tū masani lea i Isaraelu i aso ua mavae, e tusa ai ma le aiā o le toe faatau mai ma le toe faatau atu, ina ia faamau ai mea uma: E tatala ese e se tagata lona seevae ma avatu i lona uso, o le faamaoniga lenei i Isaraelu. 8 Ina ua faapea mai iā Poasa lē e toe faatauina le tofi: “Inā faatau ia mo oe,” ona ia tatala ese lea o lona seevae. 9 Ona fai atu lea o Poasa i toeaina ma le nuu uma: “O outou o molimau i lenei aso, ua ou toe faatauina mai mea uma lava na iā Elimeleka, ma mea uma foʻi na iā Kiliona ma Maalona mai i le lima o Naomi. 10 Ua ou faatau foʻi e fai ma aʻu avā o Ruta le fafine Moapi, le avā a Maalona, ina ia faatumauina ai le igoa o le tamāloa ua oti i lona tofi, ma ia lē motusia ai le igoa o lē ua oti mai i ona uso ma mai le faitotoʻa o lona nuu. O le asō ua fai ai outou ma molimau i lenei mea.”

11 Ua fai mai le nuu uma o ē sa i le faitotoʻa atoa ma toeaina: “O i matou lava o molimau! Ia faia e Ieova le avā o lē e sau i lou aiga ia pei o Rasela ma Lea, sa avea i laʻua uma ma tinā o le aiga o Isaraelu; ia e malosi i Efarata ma ia viia ai oe i Peteleema. 12 Ia avea foʻi lou aiga e pei o le aiga o Faresa lea na fanaua e Tamara mai iā Iuta, mai le fanau lea e foaʻi atu e Ieova iā te oe mai i lenei fafine talavou.”

13 Ona ave lea e Poasa o Ruta, ua fai ma ana avā, ua momoe ma ia. Ua tō o ia i le pule a Ieova, ma ua fanau mai ai se tama tama. 14 Ua fai mai fafine iā Naomi: “Ia vivii atu iā Ieova, o lē ua ia foaʻi atu iā te oe i le asō o lē e na te toe faatauina mai outou; ina ia viia ai lona igoa i Isaraelu. 15 Ua fai o ia ma lē ua faafouina lou ola ma tausia oe i lou soifua matua, auā ua fanau le avā a lau tama, o lē e alofa iā te oe, ma ua sili atu o ia iā te oe nai lo o le fanau tama e toʻafitu.” 16 Ua aumai e Naomi le tamaitiiti ua tuu i lona fatafata, ma tausi iā te ia. 17 Ona faaigoa lea e fafine o le tuaoi e faapea: “Ua fanau mai se tama iā Naomi.” Ona latou faaigoa lea o ia o Opeta. O ia o le tamā o Iese, o le tamā lea o Tavita.

18 O le gafa lenei o Faresa: na fanaua e Faresa o Esarona; 19 na fanaua e Esarona o Rama; na fanaua e Rama o Aminatapu; 20 na fanaua e Aminatapu o Naasona; na fanaua e Naasona o Salemona; 21 na fanaua e Salemona o Poasa; na fanaua e Poasa o Opeta; 22 na fanaua e Opeta o Iese; ma na fanaua e Iese o Tavita.

1 Samuelu


pe e tusa ai ma le Tusi Paia Eleni o le Septuagint, O LE TUSI MUAMUA O TUPU

1 Sa iai se tasi tagata i Ramata-sofimo i le vaega maugā o Efaraima, o Elekana lona igoa, o le atalii o ia o Ieroama, le atalii o Eliu, le atalii o Toʻu, le atalii o Sufi, o le tagata Efaraima. 2 E toʻalua ana avā, o le igoa o le tasi o Hana, a o le igoa o le isi o Penina. Sa iai le fanau a Penina, ae e leai se fanau a Hana. 3 Na alu aʻe lea tagata mai i lona aai i lea tausaga ma lea tausaga e tapuaʻi ma fai taulaga iā Ieova o ʻau i Sailo. O i inā na iai atalii e toʻalua o Eli, o Hofeni ma Fineaso, o ositaulaga a Ieova.

4 Ua oo i le aso e fai ai e Elekana le taulaga, ona ia avatu lea o tufaaga iā Penina lana avā, o lana fanau tama uma ma lana fanau teine; 5 a ua ia avatu iā Hana le tufaaga e tasi. Ua sili atu lona alofa iā Hana, ae peitaʻi ua punitia e Ieova lona faaautama. 6 A ua matuā faatigā atu lava iā te ia le isi avā ina ia atuatuvale ai o ia, auā ua punitia e Ieova lona faaautama. 7 O le mea lenā e masani ona ia faia i lea tausaga ma lea tausaga, pe a alu aʻe o ia i le fale o Ieova. E masani ona ia faalili iā te ia, ona tagi ai lea o ia ma lē ʻai ai. 8 Ona fai atu lea o Elekana lana tane iā te ia: “Hana e, aiseā ua e tagi ai, aiseā ua e lē ʻai ai, aiseā foʻi ua tigā ai lou loto? Po ua lē sili ea aʻu iā te oe i lo o fanau tama e toʻasefulu?”

9 Ona tulaʻi lea o Hana ina ua uma ona latou aai ma feinu i Sailo, a o nofo Eli le ositaulaga i le nofoa i le pou o le faitotoʻa o le malumalu o Ieova. 10 Ua matuā tigā lona loto, ona ia tatalo ai lea iā Ieova ma ua matuā tagi lava. 11 Ua ia faia se tautoga ma faapea atu: “Ieova o ʻau e, afai lava e te silasila mai i le tigā o lau teine pologa, ma manatua mai aʻu, e te lē faagaloina foʻi lau teine pologa ma foaʻi mai i ai se tama tama, ou te foaʻi atu o ia iā Ieova i aso uma o lona ola, e lē oo foʻi se tafi i lona ulu.”

12 Ua umi ona tatalo atu o ia i luma o Ieova, a o le taimi lea ua vaavaai atu ai Eli i lona gutu. 13 A o Hana, ua tautala o ia i lona loto; ua na ona memu o ona laugutu, ae e lē lagona lona leo. Ua manatu Eli ua onā o ia. 14 Ona fai mai lea o Eli iā te ia: “O le ā le umi e te onā ai? Inā alu ese ia seʻia teʻa lou onā.” 15 A ua tali atu Hana e faapea: “E leai loʻu alii e! O aʻu o le fafine ua ootia le agaga; ou te leʻi inu i se uaina po o se ʻava malosi, ae o loo sasaa atu loʻu loto i luma o Ieova. 16 Aua e te faia lau teine pologa e pei o se fafine e lē aogā, auā o le tele o mea ua ou popole ai ma loʻu lototigā, ua ou tautala atu ai nei.” 17 Ona tali mai ai lea o Eli, ua faapea mai: “Inā alu ia oe ma le manuia, tau ina ia foaʻi mai e le Atua o Isaraelu le mea na e ōle atu ai iā te ia.” 18 Ua ia fai atu: “Ia e manatu mai i lau auauna fafine.” Ona alu lea o le fafine i lona ala ma ua ʻai o ia, ua lē toe foliga popole foʻi o ia.

19 Ua latou fealapō i le taeao ma tapuaʻi atu i luma o Ieova, ona latou toe foʻi atu ai lea i lo latou fale i Rama. Ona momoe lea o Elekana ma lana avā o Hana, ma ua manatua o ia e Ieova. 20 Ua mavae le tausaga, ona tō ai lea o Hana ma ua fanau mai se tama tama, ua faaigoa foʻi iā te ia o Samuelu, auā ua ia faapea mai, “auā na ou talosaga atu iā Ieova mo ia.”

21 Mulimuli ane, ua alu aʻe le tagata o Elekana ma lona aiga atoa ina ia fai taulaga iā Ieova, o le taulaga e fai i tausaga taʻitasi, ma ofoina atu lana tautoga. 22 Ae e leʻi alu aʻe Hana, auā na fai atu o ia i lana tane: “E teʻa loa le tama ma le susu, ona ou avatu lea o ia, e tatau ona iai o ia i luma o Ieova ma nofo ai pea i inā i aso uma.” 23 Ona fai mai lea o Elekana lana tane iā te ia: “Ia e faia le mea ua lelei iā te oe. Ia e nofo i le fale seʻia e faateʻa iā te ia mai i le susu. Ia faataunuuina e Ieova lana afioga.” Ona nofo lea o le fafine i le fale, ma tausi lana tama seʻia oo ina teʻa o ia ma le susu.

24 Ina ua ia faateʻa iā te ia mai i le susu, ona la ō aʻe ai loa lea, faatasi ai ma le povi poʻa e tolu tausaga, o le efa e tasi o falaoamata, ma le fagu uaina lapoʻa, ma ua ulu atu o ia i le fale o Ieova i Sailo. Sa la faatasi ma le tama. 25 Ona latou fasi lea o le povi poʻa ma avatu le tama iā Eli. 26 Ua ia faapea atu: “Faamolemole loʻu alii e! o loo soifua oe loʻu alii e, o aʻu o le fafine lea na ta tutū faatasi i inei e tatalo iā Ieova. 27 O le tama lenei na ou tatalo ai iā Ieova ina ia foaʻi mai le mea na ou ōle atu ai iā te ia. 28 O aʻu foʻi, ua ou tuuina atu o ia iā Ieova. Ua ou tuuina atu o ia iā Ieova i aso uma lava o lona ola.”

Ona ifo lea o Elekana i inā i luma o Ieova.

1 Samuelu  2 : 1 - 36

2 Ona tatalo lea o Hana ua faapea atu:

“Ua olioli loʻu loto iā Ieova,

Ua faamaualugaina foʻi loʻu nifo e Ieova.

Ua matala loʻu gutu e faasaga i oʻu fili,

Auā ua ou olioli i le faaolataga mai iā te oe.

 2 E leai se tasi e paia e pei o Ieova le Atua, auā e leai se tasi ua na o oe;

E leai foʻi se papa e pei o lo tatou Atua.

 3 Soia tou te tautatala faamaualuga naʻuā,

Aua foʻi tou te tautatala lē mafaufau mai i o outou gutu,

Auā o Ieova o le Atua poto,

E na te fuatia foʻi ma le tonu galuega uma.

 4 Ua matataʻu tagata tomai i ʻaufana,

A ua faamalosia i latou e tautevateva.

 5 O ē ua maoona, e auauna atu i latou mo ni meaʻai,

A o ē ua fia aai e lē toe fia aai.

E oo lava i lē na pā, ua ia fanaua le toʻafitu,

A o lē na toʻatele lana fanau tama, ua vaivai o ia.

 6 O Ieova o Lē e fasioti ma o Lē e faasaoina le ola,

O Lē e na te aveina ifo i le Tuugamau,* o Lē foʻi e na te toe faatūina mai.

 7 O Ieova o Lē e na te faamativaina ma o Lē e na te faatamaoaigaina,

O Lē e na te faamaulaloina ma o Lē e na te faaeaina foʻi,

 8 O Lē e na te faatulaʻiina lē e faatauvaa mai i le efuefu;

E na te faaeaina foʻi le tagata mativa mai i le lefulefu,

Ina ia faanonofo faatasi ma tamālii; e na te avatu foʻi iā i latou le nofoālii mamalu e fai ma o latou tofi.

Auā o Ieova e ona faavae o le lalolagi,

Ma ua ia faaee ai i ona luga le laueleele.

 9 E leoleo e ia vae o ona tagata faamaoni;

A o ē e amioleaga e faalologo i le pōuliuli,

Auā e lē mālō se tagata i lona malosi.

10 A o Ieova, e matataʻu i latou e finau atu iā te ia;

E na te faapā iā i latou faititili mai i le lagi.

E faamasino e Ieova tuluʻiga o le lalolagi,

Ina ia foaʻi atu ai le malosi i lana tupu,

Ma ia faaeaina ai le nifo o lē ua ia faauuina.”

11 Ona alu lea o Elekana i lona fale i Rama; a ua auauna le tama iā Ieova i luma o Eli le ositaulaga.

12 A o atalii o Eli o ni tagata e lē aogā i laʻua; auā e la te leʻi amanaʻia Ieova. 13 A o mea e tatau ona maua e ositaulaga mai i le nuu, pe afai e ofoina atu e se tagata se taulaga, ona sau ai lea o le auauna a le ositaulaga ma le tui mata tolu i lona lima, a o amata ona tunu le aano o le manu, 14 ma tutui i le tanoa, po o le ulo ʻau lua, po o se tasi mea e tunu ai mea, po o se ulo ʻau tasi. O so o se mea e sau i le tui, e ave e le ositaulaga mo ia. E latou te faia faapea i Sailo i tagata Isaraelu uma e ō ane ai i inā. 15 A o leʻi susunuina e i latou le gaʻo, e alu le auauna a le ositaulaga ma fai atu i le tagata e ana le taulaga: “Ia aumai se aano o le manu e tao mo le ositaulaga, e na te talia mai iā te oe o le aano mata o le manu, ae e lē o le aano ua tunu.” 16 Ona fai mai lea o le tagata iā te ia: “Seʻi faamautinoa ua susunu muamua le gaʻo. Ona e ave ai lea mo oe o mea uma e te manaʻo i ai,” a ua fai atu o ia: “E leai, ia aumai nei lava; afai e leai, o le a ou faoa le mea mai iā te oe!” 17 Ona matuā tele ai lea o le agasala a auauna i luma o Ieova; auā ua lē faaaloalo na tagata i taulaga iā Ieova.

18 Ua auauna Samuelu i luma o Ieova a o tamaitiiti o ia, ua ofu foʻi i le efota e fai i le ʻie lino. 19 Ua faia foʻi e lona tinā se ofu laʻitiiti lima pupuu mo ia, ua ia avatua iā te ia i lea tausaga ma lea tausaga, pe a ō aʻe o ia faatasi ma lana tane e fai le taulaga i tausaga taʻitasi. 20 Ua faamanuia foʻi Elekana ma lana avā e Eli, ua faapea atu: “Ia foaʻi atu e Ieova iā te oe se fanau mai i lenei avā, e sui ai le tama ua ia foaʻiina atu iā Ieova.” Ona la ō ai lea i lo la nuu. 21 Ua liuliualo mai Ieova iā Hana, ua tō ai o ia ma ua fanauina ai ni tama tama se toʻatolu, ma ni tama teine se toʻalua. Ua faaauau foʻi ona tuputupu aʻe Samuelu i luma o Ieova.

22 Ua toeaina Eli, ua ia faalogo i mea uma na faaauau ona faia e ona atalii i Isaraelu uma, ma ua la momoe foʻi ma fafine na auauna i le faitotoʻa o le faleʻie o le feiloaʻiga. 23 E masani ona ia fai atu iā i laʻua: “Aiseā ua lua saga faia ai nei mea? Auā ua ou faalogo i tala i mea leaga e uiga iā te oulua mai i le nuu uma. 24 Soia ia, oʻu atalii e, e lē lelei le tala ua ou faalogo ai, lea ua feaveaʻi e le nuu o Ieova. 25 Afai e agasala le tagata i se isi tagata, e faamasino le Atua iā te ia; ae afai e agasala le tagata iā Ieova, o ai ea e tatalo mo ia?” Peitaʻi, ua la lē faalogo i le leo o lo la tamā, auā ua finagalo Ieova e faaoo le oti iā i laʻua. 26 Ua tupu pea le tama o Samuelu, ma ua sili atu ona alofagia o ia e Ieova atoa ma tagata.

27 Ua alu atu le tasi tagata o le Atua iā Eli ma faapea atu iā te ia: “O le mea lenei ua fetalai mai ai Ieova, ‘Po ou te leʻi faailoa atu ea aʻu i le aiga o lou augātamā, a o iai i latou i Aikupito o ni pologa i le aiga o Farao? 28 Na ou filifilia o ia mai i ituaiga uma o Isaraelu mo aʻu, e avea o se ositaulaga e alu aʻe i loʻu fata faitaulaga e faia taulaga mū ina ia alu aʻe ai le asu ma le manogi, ma ofu i le efota i oʻu luma, ina ia ou foaʻi atu ai i le aiga o lou augātamā, o taulaga uma na faia i le afi e le fanauga a Isaraelu. 29 Aiseā ua outou lē migao ai i laʻu taulaga ma le taulaga na ou poloaʻi atu ai e faia i loʻu fale, ma ua e faamamaluina ou atalii i lo o aʻu, i le faapuputaina o outou i mea e sili ona lelei o taulaga uma ua faia e loʻu nuu o Isaraelu?

30 “‘O le mea lea ua fetalai mai ai Ieova le Atua o Isaraelu: “Na ou fai atu lava, O lou aiga ma le aiga o lou augātamā, e latou te savavali i oʻu luma i aso uma lava.” A o lenei ua toe fetalai mai Ieova: “E mamao mai iā te aʻu lenei mea, auā ou te faamamaluina o ē e faamamaluina aʻu, ma taʻufaatauvaaina o ē e ʻinoʻino mai iā te aʻu.” 31 Faauta! E oo mai aso ou te tipiesea ai lou lima ma le lima o le aiga o lou augātamā, ina ia lē toe iai se toeaina i lou aiga. 32 E te iloa atu lava le fili i loʻu fale i mea lelei uma ua faia iā Isaraelu; ma e lē toe iai se toeaina i lou aiga. 33 Peitaʻi, e iai se tagata o lou aiga ou te lē aveesea mai i loʻu fata faitaulaga, e faatauasoina ai ou mata ma faavaivaia ai lou loto; ae o le toʻatele o lou aiga, e fasiotia e tagata i le pelu. 34 O le faailoga lenei iā te oe e oo i ou atalii e toʻalua, o Hofeni ma Fineaso: E feoti i laʻua uma i le aso e tasi. 35 Ou te faatūina mo aʻu o se ositaulaga faamaoni. E na te faia mea e tusa ma loʻu loto ma oʻu manatu; ou te faia mo ia o se fale e tumau, e savali foʻi o ia i luma o lē ua ou faauuina i aso uma lava. 36 O sē e totoe o lou aiga, e sau ma ifo mai iā te ia mo se tupe e totogi ai ma se falaoa, ma e faapea ane: “Faamolemole, ia e tofia mai iā te aʻu se faiva o le ositaulaga, ina ia ou ʻai ai i sina meaʻai.”’”

^ 1 Samu. 2:6  Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


1 Samuelu  3 : 1 - 21

3 Sa auauna le tama o Samuelu iā Ieova i luma o Eli, ma ua seāseā ona oo mai se afioga mai iā Ieova i na aso; e leʻi toe vaaia foʻi ni faaaliga.

2 A o moe Eli i lona potu i lenā aso, ua faasolo ina puaoa ona mata; ma ua lē mafai ona vaai o ia. 3 E leʻi tineia lava le molī a le Atua, ma o loo moe Samuelu i le malumalu o Ieova, o i inā o loo iai le atolaau a le Atua. 4 Ona valaau mai lea o Ieova iā Samuelu. Ona tali atu lea o ia: “O aʻu lenei.” 5 Ua tamoʻe atu o ia iā Eli ma faapea atu: “O aʻu lenei, auā na e valaau mai iā te aʻu.” A ua tali mai o ia: “Ou te leʻi valaau atu iā te oe. Inā toe taoto ia.” Ona alu lea o ia ma taoto i lalo. 6 Ua toe valaau mai Ieova: “Samuelu e!” Ona tulaʻi lea o Samuelu ma alu atu iā Eli, ua faapea atu: “O aʻu lenei, auā na e valaau mai lava iā te aʻu.” A ua ia fai mai: “Loʻu atalii e, ou te leʻi valaau atu iā te oe. Inā e toe taoto ia i lalo.” 7 (A o Samuelu, e leʻi oo ina iloa lelei e ia Ieova, ma e leʻi faailoaina mai foʻi iā te ia le afioga a Ieova.) 8 Ua toe valaau mai foʻi Ieova, o le faatolu ai lea: “Samuelu e!” Ona tulaʻi lea o ia ma alu atu iā Eli, ua faapea atu: “O aʻu lenei, auā o oe lava lea na valaau mai iā te aʻu.”

Ona iloa ai lea e Eli, o Ieova lea o loo valaau mai i le tama. 9 Ona fai mai lea o Eli iā Samuelu: “Inā alu ia, ma taoto i lalo, afai e toe valaau mai o ia iā te oe, ona e faapea atu lea, ‘Fetalai maia Ieova e, auā o loo faalogo atu lau auauna.’” Ona alu ai lea o Samuelu, ua taoto i lona moega.

10 Ua afio mai Ieova, ona tū lea ma valaau mai e pei o isi taimi: “Samuelu, Samuelu e!” Ona tali atu lea o Samuelu: “Fetalai mai ia, auā o loo faalogo atu lau auauna.” 11 Ua toe fetalai mai Ieova iā Samuelu: “Faauta! ua ou faia se mea iā Isaraelu, lea e faateʻia* ai se tasi pe afai e faalogo i ai. 12 O lenā aso, ou te faataunuu ai iā Eli o mea uma na ou fai atu ai i lona aiga, e mai i le amataga e oo i le faaiʻuga. 13 Ia e taʻu atu iā te ia e faapea, ua ou faasalaina lona aiga e oo i le faavavau ona o le mea sesē ua ia iloa, ona ua upuleaga ona atalii i le Atua, ae e na te leʻi aʻoaʻia i laʻua. 14 O le mea lea ua ou tautō ai i le aiga o Eli, ona o la latou mea sesē, e lē faamagaloina lava le faasalaga o le aiga o Eli i se taulaga po o se mea e foaʻi e oo i le faavavau.”

15 Ua taoto pea Samuelu seʻia oo i le taeao. Ona ia tatala lea o faitotoʻa o le fale o Ieova. A ua fefe Samuelu e taʻu atu iā Eli le mea ua faaali mai iā te ia. 16 Ua valaau mai Eli iā Samuelu e faapea: “Samuelu e, loʻu atalii!” Ua tali atu o ia: “O aʻu lenei.” 17 Ona fai mai lea o ia: “O le ā le upu na fetalai atu ai o ia iā te oe? Faamolemole, aua lava neʻi e natia mai iā te aʻu. Ia faapea ona faia e le Atua iā te oe, ma faaopoopo i ai pe afai e te natia mai iā te aʻu se upu o upu uma na ia fetalai atu ai iā te oe.” 18 Ona faailoa atu lea e Samuelu o upu uma lava, e na te leʻi natia foʻi se mea e tasi mai iā te ia. Ona ia fai mai lea: “O le finagalo lenā o Ieova. Ia faia e ia le mea ua ia finagalo i ai.”

19 Ua tupu pea Samuelu, ma sa faatasi Ieova ma ia, e leʻi iʻuvale* foʻi se upu o ana upu uma na fai mai ai. 20 Ua iloa e Isaraelu uma e amata mai i Tanu e oo i Peresepa, ua tofia Samuelu e fai ma perofeta a Ieova. 21 Ona toe faaali mai lea o Ieova i Sailo, auā ua faaalia e Ieova o ia lava iā Samuelu i Sailo e ala i le afioga a Ieova.

^ 1 Samu. 3:11 I le gagana Eperu, “ua taalili ona taliga.”


^ 1 Samu. 3:19 I le gagana Eperu, “e leʻi paʻū se upu i le eleele.”


1 Samuelu  4 : 1 - 22

4 Ua faaoo atu pea e Samuelu le upu i Isaraelu uma.

Ona ō atu lea o Isaraelu e faafetaiaʻi iā Filisitia i le taua; ua latou tolauapi i tafatafa o Epenesa, a o Filisitia ua tolauapi i Afeka. 2 Ua faapotopoto faatasi Filisitia e faafetaiaʻi Isaraelu, ua mataʻutia le taua ma ua faatoʻilaloina ai Isaraelu i luma o Filisitia, o ē na fasiotia tagata pe tusa e toʻafā afe ina ua fetinaʻi ʻau o le taua a o iai i le tafā. 3 Ina ua toe foʻi fitafita i le togālauapi, ona fai ane lea o toeaina o Isaraelu: “Aiseā ua faatoʻilaloina ai i tatou e Ieova i luma o Filisitia i le asō? Seʻi o tatou ō ma ave le atolaau o le feagaiga a Ieova mai i Sailo, ina ia aumai iā i tatou ma faaolaina ai i tatou mai i lima o o tatou fili.” 4 Ua aauina atu e le nuu o tagata i Sailo ma aumai ai le atolaau o le feagaiga a Ieova o ʻau, o lē o loo afio i luga o kerupi. Na iai foʻi atalii e toʻalua o Eli o Hofeni ma Fineaso, e faatasi ma le atolaau o le feagaiga a le Atua moni.

5 Ina ua oo mai le atolaau o le feagaiga a Ieova i le togālauapi, ona alalaga leotetele ai lea o Isaraelu uma, ma ua galulu ai le laueleele. 6 Ua faalogo foʻi Filisitia i le leo o le alaga, ona fai ane lea: “O le ā ea le uiga o le leo o le alaga tele i le togālauapi o tagata Eperu?” Mulimuli ane, ua latou iloa ai ua aumai le atolaau a Ieova i le togālauapi. 7 Ona fefefe ai lea o Filisitia, auā ua latou faapea ane: “Ua oo mai le Atua i le togālauapi!” Ona latou fai ane lea: “Oi talofa iā i tatou, auā e leʻi iai lava se mea faapenei na tupu muamua! 8 Oi talofa iā i tatou! O ai ea e na te faaolaina i tatou mai i lima o lenei Atua mamalu? O le Atua lenei na ia fasia Aikupito i fasiga eseese uma i le toafa. 9 O outou Filisitia e, inā lototetele ia ma ia faatamatane, ina ia outou lē auauna i tagata Eperu e pei ona latou auauna iā te outou; ia outou faatamatane ma ia outou tau!” 10 Ona tau lea o Filisitia ma ua toʻilalo ai Isaraelu, ua taʻitasi le tagata ma sola i lona faleʻie; na matuā tele lava le fasi, lea na fasiotia ai tagata Isaraelu e toʻatolu sefulu afe o le ʻautau e savavali. 11 Ua faoa ai le atolaau a le Atua, ma ua feoti ai atalii e toʻalua o Eli, o Hofeni ma Fineaso.

12 Ua momoʻe mai le tagata Peniamina mai i le taua ma taunuu i Sailo i lenā aso, ua saeia ona ofu ma le eleele i luga o lona ulu. 13 E taunuu mai o ia, a o nofo Eli i le nofoa i tafatafa o le auala, o loo vaavaai atu auā ua gatete lona loto ona o le atolaau a le Atua moni. Ua sau le tagata i le aai ma faamatala mai le tala, ona fetagisi ai lea o le aai atoa. 14 Ua faalogo foʻi Eli i le leo o le fetagisi. Ona fai atu lea o ia: “O le ā ea le uiga o lenei vāvāō?” Ona faatopetope mai lea o le tagata ina ia sau e faamatala mai iā Eli. 15 (A o Eli, ua iva sefulu valu ona tausaga, ua pō lana vaai, ma ua lē iloa se mea.) 16 Ua fai mai le tagata iā Eli: “Ou te sau mai i le taua, na ou sola mai i le taua i le aso nei.” Ona fai atu lea o ia: “Loʻu atalii e, o le ā ea le mea ua tupu?” 17 Ona tali mai lea o le tagata na sau ma le tala, ua faapea mai: “Ua sosola Isaraelu i luma o Filisitia, ua matuā toʻilalo foʻi le nuu; ua feoti foʻi ou atalii e toʻalua, o Hofeni ma Fineaso, ma ua faoa le atolaau a le Atua moni.”

18 Ina ua ia taʻua le atolaau a le Atua moni, ona paʻū ai lea o ia i tua mai i luga o le nofoa i tafatafa o le faitotoʻa, ua gau lona ua ma ua oti ai, auā ua toeaina o ia ma e mamafa foʻi; e fā sefulu tausaga na ia faamasino ai iā Isaraelu. 19 A o le avā a lona atalii o Fineaso, sa tō o ia ma ua toeitiiti fanau, ua faalogo o ia i le tala e faapea ua faoa le atolaau a le Atua moni, ua oti le tamā o lana tane faapea ma lana tane. Ona tootuli lea o ia ma ua fanau, auā ua faafuaseʻi ona faatigā o ia. 20 Ua oo ina a oti o ia, a ua fai mai fafine na tutū i ona tafatafa: “Aua e te fefe, ua e fanauina se tama tama.” A ua lē tali atu o ia, ma ua lē manatu foʻi i ai. 21 Ua ia faaigoa le tama iā Ikapoti, ua faapea ane: “Ua aveesea le mamalu mai iā Isaraelu i le nuu na ave faapagota i ai,” ua faasino lenei mea i le atolaau a le Atua moni lea ua faoa, ua faasino atu foʻi i le tamā o lana tane, ma lana tane. 22 Ua faapea ane o ia: “Ua aveesea le mamalu mai iā Isaraelu i le nuu na ave faapagota i ai, auā ua faoa le atolaau a le Atua moni.”

1 Samuelu  5 : 1 - 12

5 Ua avatu e Filisitia le atolaau a le Atua moni mai i Epenesa i Asetota. 2 Ua fetagofi Filisitia i le atolaau a le Atua moni ma avatu i le fale o Takono, ma tuu i tafatafa o Takono. 3 Ona fealapō lea o tagata Asetota i le aso na sosoo ai, ma vaai ua paʻū faō i le eleele le faatagata o Takono i luma o le atolaau a Ieova. Ona latou fetagofi lea iā Takono ma toe faatū i le mea na tū ai. 4 Ina ua latou feala i le taeaopō o le isi aso, vaai! ua paʻū faō i le eleele le faatagata o Takono i luma o le atolaau a Ieova, ua motu ese le ulu o Takono ma ona tapulima e lua i le faitotoʻa o le fale. E na o le ogātino* na totoe ai iā te ia. 5 O le mea lea ua lē solia ai le faitotoʻa o le fale o Takono i Asetota, e ositaulaga ma i latou uma e ō atu i le fale o Takono e oo mai i aso nei.

6 Ua mamafa le aao o Ieova i tagata o Asetota, ua ia faatupuina foʻi lo latou popole, ma taia i latou i silailalo, o Asetota ma ona itu uma. 7 Ua iloa e tagata Asetota le mea ua faia, ma ua latou faapea ane: “Aua neʻi tuua iā i tatou le atolaau a le Atua o Isaraelu, auā ua mamafa lona aao iā i tatou atoa ma Takono lo tatou atua.” 8 Ona latou aauina lea ma faapotopoto o alii uma ua pule faatasi o Filisitia iā i latou ma faapea atu: “O le ā se mea e tatou te faia i le atolaau a le Atua o Isaraelu?” Ua latou faapea mai: “Ia faataamilo atu i Kata le atolaau a le Atua o Isaraelu.” Ona latou ave faataamilo lea o le atolaau a le Atua o Isaraelu i inā.

9 Ina ua uma ona latou ave faataamilo le atolaau i inā, ona oo mai lea o le aao o Ieova i le aai ma ua matuā fenuminumiaʻi ai, ua ia fasia foʻi tagata o le aai e mai i tamaiti e oo lava i tagata matutua, ma ua feosofi ai silailalo iā i latou. 10 Ona latou auina atu lea o le atolaau a le Atua moni i Ekerona. Ina ua oo le atolaau a le Atua moni i Ekerona, ona alalaga ai lea o tagata Ekerona ma faapea mai: “Ua latou aumai faataamilo iā te aʻu le atolaau a le Atua o Isaraelu, ina ia fasiotia ai aʻu ma loʻu nuu!” 11 Ona latou aauina lea ma faapotopoto o alii uma ua pule faatasi o Filisitia, ma faapea atu: “Inā outou auina ese atu ia le atolaau a le Atua o Isaraelu ma ia toe faafoʻi atu i lona nuu, ina neʻi fasiotia ai aʻu ma loʻu nuu.” Auā ua matataʻu le aai atoa ina neʻi latou feoti; ua matuā mamafa foʻi le aao o le Atua moni i inā, 12 o tagata foʻi e leʻi feoti, na taia i latou i silailalo. Ua alu aʻe pea i le lagi le alaga a le aai mo se fesoasoani.

^ 1 Samu. 5:4 I le gagana Eperu, o le ogātino “e foliga i se iʻa.”


1 Samuelu  6 : 1 - 21

6 Sa iai le atolaau a Ieova i le nuu o Filisitia i masina e fitu. 2 Ua aami e Filisitia o ositaulaga ma faataulāitu, ua faapea atu: “O le ā se mea e matou te faia i le atolaau a Ieova? Inā taʻu mai ia iā i matou, pe faapefea ona matou auina ese atu le atolaau i lona nuu.” 3 Ona latou faapea mai lea: “Afai e tou te auina ese atu le atolaau a le Atua o Isaraelu, aua neʻi outou auina ese atu e aunoa ma se taulaga, e tatau foʻi ona outou toe faafoʻi atu faatasi ma se taulaga o le nofosala. Ona faamālōlōina ai lea o outou, e tou te iloa ai foʻi le māfuaaga ua lē teʻa ese ai lona aao iā te outou.” 4 Ona latou fai atu lea: “O le ā le taulaga o le nofosala e matou te toe faafoʻi atu iā te ia?” Ua latou fai mai: “E tusa ma le aofaʻi o alii ua pule faatasi o Filisitia, ia outou avatu silailalo auro e lima ma imoa* auro e lima, auā o outou taʻitoʻatasi ma o outou alii ua pule faatasi, ua aofia ai i lenei mala. 5 Ia outou faia foʻi ni faatusa o o outou silailalo ma ni faatusa o o outou imoa ua faatamaʻiaina ai le nuu, ma ia outou faamamaluina le Atua o Isaraelu. Atonu e na te faamāmā ai lona aao iā te outou, ma lo outou atua, ma lo outou laueleele. 6 Aiseā foʻi e faamaaa ai o outou loto e pei ona faamaaa e Aikupito ma Farao o o latou loto? Pe e latou te leʻi tuuina atu ea i latou e ō, ona latou ō ai lea, ina ua Ia faasalaina i latou? 7 O lenei, inā ave ia ma fai se taavale toso fou, ma ni povi fafine se lua o loo fesusui a la tama, e leʻi faaeeina i ai se avega, ia outou nonoa povi i le taavale toso, ae ia toe faafoʻi a la tama i le falepovi. 8 Ia outou ave foʻi le atolaau a Ieova ma tuu i luga o le taavale toso, ma ia outou tuu i totonu o se pusa i tafatafa o le atolaau, o mea ua faia i le auro e toe faafoʻi iā te ia o se taulaga o le nofosala. Ona outou auina ese atu lea, ma tuu atu e alu. 9 Ia outou vaavaai: afai e alu aʻe le atolaau i le ala o lona nuu o Petesemesa, o ia lava na faaoo maia lenei malaia tele; ae afai e leai, ua tatou iloa ai e leʻi paʻi mai lona aao iā i tatou; ae o se faalavelave faafuaseʻi na tupu iā i tatou.”

10 Ona faapea lava lea ona faia e tagata. Ua latou ave povi fafine e lua o loo fesusui a la tama, ma nonoa i le taavale toso, a ua loka a la tama i le falepovi. 11 Ona latou tuu lea o le atolaau a Ieova i luga o le taavale toso, atoa ma le pusa, o imoa auro, ma faatusa o o latou silailalo. 12 Ua ō atu saʻo povi i le auala i Petesemesa. Ua ō atu i se tasi o ala tele, ua fetagisi, ma e leʻi liliu lava i le itu taumatau po o le itu tauagavale. O loo mulimuli atu i o la tua alii ua pule faatasi o Filisitia, o loo savavali e oo atu i tuaoi o Petesemesa. 13 O loo faia e tagata Petesemesa le seleselega o saito i le fanua laugatasi. Ina ua latou tetepa aʻe ma iloa ai le atolaau, ona latou matuā olioli ai lea. 14 Ua oo le taavale toso i le fanua o Iosua le Petesemesa ma tū ai pea i inā, i le mea sa iai le maa tele. Ona latou taisi lea o laau o le taavale toso, ma o latou ofoina atu povi o se taulaga mū iā Ieova.

15 Ona ave ifo lea e sa Levī o le atolaau a Ieova ma le pusa sa iai, lea na iai mea na faia i auro, ma latou tuuina i luga o le maa tele. Ona ofoina atu lea e tagata Petesemesa o taulaga mū, ma ua faaauau ona latou faia taulaga iā Ieova i lenā aso.

16 Ua iloa atu e alii e toʻalima ua pule faatasi o Filisitia lenei mea, ona latou toe foʻi ai lea i lo latou ala i Ekerona i lenā aso. 17 O silailalo auro nei na avatu e Filisitia o se taulaga o le nofosala iā Ieova: o le tasi mo Asetota, o le tasi mo Kasa, o le tasi mo Asekelona, o le tasi mo Kata, ma le tasi mo Ekerona. 18 O imoa auro foʻi e tusa ma le aofaʻi o aai uma o Filisitia, o aai o alii e toʻalima ua pule faatasi, e amata mai i le aai malupuipuia e oo atu i nuu maotua.

O le maa tele lea na tuu ai i luga le atolaau a Ieova, ua fai ma molimau e oo mai i le asō i le fanua o Iosua le Petesemesa. 19 Ona fasia lea e ia o tagata Petesemesa, auā ua latou vaavaai i le atolaau a Ieova. Ua ia fasiotia foʻi i le nuu o tagata e toʻafitu sefulu, o tagata e toʻalima sefulu afe, ona faavauvau ai lea o le nuu auā ua matuā toʻatele lava tagata ua fasiotia e Ieova. 20 Ua faapea ane tagata Petesemesa: “O ai e mafai ona tū atu i luma o lenei Atua paia o Ieova, o ai foʻi e na te ave aʻe mai iā i tatou?” 21 Mulimuli ane, ona latou aauina atu lea o ni avefeʻau i ē o nonofo i Kiriata-iarima, ua faapea atu: “Ua faafoʻi mai e Filisitia le atolaau a Ieova. Inā ō mai ia, ma avatu iā te outou.”

^ 1 Samu. 6:4 O se ituaiga o isumu e osooso.


1 Samuelu  7 : 1 - 17

7 Ua ō mai tagata o Kiriata-iarima ma ave aʻe le atolaau a Ieova i le fale o Apinatapa i luga o le aʻega, ma ua latou faapaiaina Eleasaro lona atalii e leoleoina le atolaau a Ieova.

2 E amata mai i le aso na iai le Atolaau i Kiriata-iarima, ua faateleina pea aso ma ua atoa ai le lua sefulu tausaga, ua faanoanoa ai le aiga uma o Isaraelu ma ua latou liliu atu iā Ieova. 3 Ua fai atu Samuelu i aiga uma o Isaraelu: “Afai e tou te toe foʻi atu iā Ieova ma o outou lotoatoa, ia tuu ese atua ese mai iā te outou ma tupua o Asaira, ma uaʻi atoatoa atu o outou loto iā Ieova ma auauna tau lava o ia, e na te laveaʻi iā te outou mai i lima o Filisitia.” 4 Ona tuu ese ai lea e le fanauga a Isaraelu o faatusa o Paala ma Asaira, ae e na o Ieova lava ua latou auauna atu i ai.

5 Ua fai atu Samuelu: “Ia faapotopoto faatasi mai Isaraelu uma i Mesepa, ina ia ou tatalo mo outou iā Ieova.” 6 Ona latou faapotopoto faatasi ai lea i Mesepa, ua latou utu mai foʻi vai ma sasaa i luma o Ieova ma anapopogi ai pea i lenā aso. Ua latou faapea ane: “Ua matou agasala iā Ieova.” Ua faamasino Samuelu i le fanauga a Isaraelu i Mesepa.

7 Ua faalogo Filisitia ua faapotopoto faatasi le fanauga a Isaraelu i Mesepa, ona ō aʻe lea o alii ua pule faatasi o Filisitia e tau ma Isaraelu. Ina ua faalogo le fanauga a Isaraelu i lenei mea, ona latou fefefe ai lea ona o Filisitia. 8 Ona fai mai lea o le fanauga a Isaraelu iā Samuelu: “Aua e te mapu i le valaau atu iā Ieova lo tatou Atua mo se fesoasoani mo i matou, ina ia faaolaina ai e ia o i matou mai i lima o Filisitia.” 9 Ua ave e Samuelu le tamaʻi mamoe o loo susu ma ofo atu ai le taulaga mū, o le taulaga atoa iā Ieova; ona valaau lea o Samuelu iā Ieova mo se fesoasoani ona o Isaraelu, ma ua tali mai Ieova iā te ia. 10 A o faia e Samuelu le taulaga mū, a ua faalatalata mai Filisitia e tau ma Isaraelu. Ona faapā mai lea e Ieova o le faititili leotele iā Filisitia i lenā aso, ina ia fenuminumiaʻi ai i latou; ma ua faatoʻilaloina ai i latou i luma o Isaraelu. 11 Ua ō atu faatopetope tagata o Isaraelu mai i Mesepa ma tuliloa iā Filisitia, ma ua fasiotia i latou e oo ifo i le itu i saute o Peteka. 12 Ona ave lea e Samuelu o se maa ma tuu i le va o Mesepa ma Iesana, ua faaigoa foʻi iā Epenesa. Ua ia faapea ane: “Ua fesoasoani Ieova iā i tatou seʻia oo mai i le aso nei.” 13 Ua toʻilalo Filisitia, ma e leʻi toe ō mai lava i latou i le laueleele o Isaraelu; sa iai pea le aao o Ieova faasaga iā Filisitia i aso uma o Samuelu. 14 Ua toe tuu mai foʻi iā Isaraelu o aai na faoa e Filisitia mai iā Isaraelu, e amata mai i Ekerona e oo atu i Kata, na faoa foʻi e Isaraelu lo latou laueleele mai i lima o Filisitia.

Ua filemu le va o Isaraelu ma tagata o Amorī.

15 Sa faamasino pea Samuelu i Isaraelu i aso uma o lona ola. 16 Sa malaga atu o ia mai i lea tausaga i lea tausaga, ma faataamilo i Peteli, o Kilikala, ma Mesepa, ua ia faamasino foʻi iā Isaraelu i ia nuu uma. 17 Ua toe foʻi o ia i Rama, auā o i inā sa iai lona aiga ma ia faamasino ai iā Isaraelu. Ua ia faia ai foʻi se fata faitaulaga iā Ieova.

1 Samuelu  8 : 1 - 22

8 Ua oo ina toeaina Samuelu, ona ia tofia lea o ona atalii e fai ma faamasino iā Isaraelu. 2 O le igoa o lona atalii ulumatua o Ioelu, a o le igoa o le lona lua o Avia; ua fai i laʻua ma faamasino i Peresepa. 3 E leʻi savavali ona atalii i ona ala, a ua la naunau i polofiti e maua ona o faiga lē saʻo, ua la talia foʻi faiga faatogafalea, ma faia faamasinoga faapiʻopiʻo.

4 Ona faapotopoto faatasi lea o toeaina uma o Isaraelu, ma ō mai iā Samuelu i Rama 5 ua latou fai mai iā te ia: “Faauta! Ua e toeaina, ae e lē o savavali ou atalii i ou ala. O lenei, ia e tofia se tupu e faamasino iā i matou e pei o isi nuu uma.” 6 A ua leaga iā Samuelu lenei mea na latou fai mai ai: “Ia aumai se tupu e faamasino iā i matou,” ona tatalo lea o Samuelu iā Ieova. 7 Ona fetalai mai lea o Ieova iā Samuelu: “Ia e faalogo i upu a le nuu e tusa ma mea uma ua latou fai atu ai iā te oe; auā e lē o oe ua latou tetee i ai, a o aʻu ua latou teena mai i le avea ma o latou tupu. 8 O mea uma na latou faia i le aso na ou aveina aʻe ai i latou mai i Aikupito e oo mai i le asō, ua latou tuulafoaʻiina aʻu ae auauna atu i isi atua, e faapea foʻi ona latou faia iā te oe. 9 O lenei, ia e faalogo i la latou upu. Tau lava ina e matuā lapataʻia i latou, ma ia e taʻu atu i ai mea e manaʻomia e le tupu o le a pulea i latou.”

10 Ona faailoa atu lea e Samuelu o upu uma na fetalai mai ai Ieova i le nuu, o ē na talosaga mai iā te ia mo se tupu. 11 Ua ia fai atu: “O mea nei e manaʻomia e le tupu o le a pule iā te outou: E na te aveina i kariota o outou atalii e fai mo ia, faapea foʻi ma ana ʻau e tiʻetiʻe i solofanua, e taufetuli foʻi nisi i luma o ana kariota; 12 e na te tofia foʻi mo ia o alii e pule i ʻau e taʻitoʻaafe ma alii e pule i ʻau e taʻitoʻalima sefulu, o nisi e suatia lona fanua ma selesele lana seleselega, ma faia ana auupega o le taua ma auupega o ana kariota. 13 E ave foʻi e ia o o outou afafine ina ia faia uu manogi, ma kuka, ma ē e faifalaoa. 14 E na te aveina foʻi o outou fanua, ma togāvine, ma togāolive e sili ona lelei ma foaʻi atu i ana auauna. 15 E na te aveina mea e sefuluaʻi mai i a outou togāsaito ma a outou togāvine, ma foaʻi atu i ona tagata aloaʻia ma ana auauna. 16 E ave foʻi e ia a outou auauna tane ma a outou auauna fafine, ma a outou lafumanu e sili ona lelei, ma a outou asini, e fai ai ana galuega. 17 E na te ave foʻi mea e sefuluaʻi mai i a outou lafu mamoe, ma e fai outou ma ana auauna. 18 E tou te alalaga foʻi i lenā aso ona o lo outou tupu na outou filifilia, ae e lē tali mai Ieova iā te outou i lenā aso.”

19 Ae e leʻi fia faalogo le nuu i upu a Samuelu, ma faapea mai: “E leai, a ia fai so matou tupu e pule iā i matou. 20 Ia pei foʻi i matou o isi nuu uma, e faamasinoina i matou e lo matou tupu, e alu atu foʻi o ia i o matou luma e tau a matou taua.” 21 Ua faalogo Samuelu i upu uma a le nuu; ona ia taʻu atu lea a o faafofoga mai Ieova. 22 Ona fetalai mai lea o Ieova iā Samuelu: “Ia e faalogo i la latou upu, ma ia e tofia se tupu e pule iā i latou.” Ona fai atu lea o Samuelu i tagata o Isaraelu: “Inā taʻitasi ia ma alu i lona aai.”

1 Samuelu  9 : 1 - 27

9 Sa iai se tagata o Peniamina, o lona igoa o Kiso, o le atalii o Apielu, o le atalii o Seroro, o le atalii o Pekuro, o le atalii o Afia, e mai i le ituaiga o Peniamina, e matuā mauʻoa lava o ia. 2 E iai sona atalii e igoa iā Saulo, e talavou ma e aulelei, e leai foʻi se tane o le fanauga a Isaraelu e sili atu lona aulelei i lo o ia; ma e sili atu lona umī i tagata uma e gata ifo i ona tauʻau.

3 Ua leiloloa asini fafine a Kiso le tamā o Saulo. Ona fai mai lea o Kiso i lona atalii o Saulo: “Faamolemole, inā tulaʻi ia, ma ave se tasi o auauna, ia lua ō e suʻe i asini.” 4 Ona ia ui atu lea i vaega maugā o Efaraima ma ui atu ai i le nuu o Salisa, ae la te leʻi maua. Ona toe ui atu lea i le nuu o Saali ae e leʻi iai i inā. Ona ui atu lea i le nuu o tagata Peniamina, ae la te leʻi maua ai lava.

5 Ua la oo i le nuu o Sufi; ona fai atu lea o Saulo i lana auauna na la ō: “Inā sau ia seʻi o ta toe foʻi, ina neʻi uma le popole o loʻu tamā i asini na leiloloa, ae popole iā i taʻua.” 6 A ua ia fai mai: “Faauta! E iai le tagata o le Atua o loo i lenei aai, o se tagata e faaaloalogia. O upu uma e fai mai ai o ia, e taunuu lava. Seʻi ta ō i ai i le taimi nei. Atonu e na te taʻu maia le ala e ta te ō ai.” 7 Ona fai atu lea o Saulo i lana auauna: “Afai o le a ta ō, o le ā se mea ta te avatu i le tagata? auā ua uma falaoa i a ta ato, ma e leai foʻi se mea e ta te avatu e fai ma meaalofa i le tagata o le Atua moni. O le ā se mea ua iā i taʻua?” 8 Ona toe tali mai lea o le auauna iā Saulo, ua faapea mai: “Faauta! Ua i loʻu lima le kuata o sekeli siliva, ou te avatua i le tagata o le Atua moni, ma e na te taʻuina mai ai iā i taʻua lo ta ala.” 9 (Auā o le auala lenā e tautala ai le tagata i aso anamua i Isaraelu e alu atu e saʻili i le Atua, e faapea: “Seʻi o tatou ō atu e vaai le tagata e iloa faaaliga.” Auā o le perofeta i aso nei, e masani ona taʻua i aso anamua o le tagata e iloa faaaliga.) 10 Ua fai atu Saulo i lana auauna: “E manaia lau tonu. Sau loa ta ō.” Ona la ō lea i le aai i le mea o iai le tagata o le Atua moni.

11 A o la ō aʻe i le aʻega i le aai, ua latou fetaui ai ma teine o loo ō atu e utu vai. Ua la fai atu iā i latou: “Po o iai le tagata e iloa faaaliga i lenei nuu?” 12 Ona latou tali mai lea iā i laʻua e faapea: “O la e iai. Faauta! O loo muamua atu iā te oulua. Inā vave ia, auā ua sau o ia i lenei aso i le aai, e fai le taulaga i le aso nei mo le nuu i le mea maualuga. 13 E te lua oo loa i le aai, ona oulua maua ai lea o ia ae e leʻi alu aʻe i le mea maualuga e ʻai ai; auā e lē mafai ona aai o le nuu seʻia taunuu atu o ia, auā o ia e na te faamanuiaina le taulaga. A uma lea, ona aai lea o i latou na valaaulia. O lenei, ina ō aʻe ia, auā e te lua maua atu lava o ia.” 14 Ua ō aʻe i laʻua i le aai. A o la ō atu i le ogatotonu o le aai, vaai! o loo sau Samuelu e faafetaiaʻi i laʻua e ō aʻe i le mea maualuga.

15 A ua taʻu atu e Ieova i taliga o Samuelu i le aso na muamua atu a o leʻi alu atu Saulo, ua fetalai atu: 16 “O a taeao i le taimi faapenei, ou te auina atu ai iā te oe se tagata mai i le nuu o Peniamina, ia e faauu o ia e avea ma taʻitaʻi o loʻu nuu o Isaraelu; e faaola e ia loʻu nuu mai i lima o Filisitia, auā ua ou vaai atu i le puapuaga o loʻu nuu, ma ua oo mai foʻi la latou alaga iā te aʻu.” 17 Ua vaai atu Samuelu iā Saulo, ma ua fetalai atu Ieova iā te ia: “O le tagata lenei na ou fai atu ai iā te oe, ‘O ia lenei e na te puleaina loʻu nuu.’”

18 Ona alu atu lea o Saulo iā Samuelu i le ogatotonu o le faitotoʻa, ua fai atu: “Faamolemole, seʻi e taʻu mai iā te aʻu po o fea o iai le fale o le tagata e iloa faaaliga?” 19 Ua tali mai Samuelu iā Saulo, ua faapea mai: “O aʻu le tagata e iloa faaaliga. Inā muamua aʻe ia iā te aʻu i le mea maualuga, ina ia tatou aai faatasi i le asō, ona ou auina ese atu lea o oe i le taeao, ou te faailoa atu foʻi iā te oe mea uma o i lou loto. 20 A o au asini na leiloloa i le tolu aso ua mavae, aua neʻi e manatu i ai auā ua maua. O ai foʻi e ana mea tāua uma ua i Isaraelu? Pe e lē o oe ea ma le aiga atoa o lou tamā?” 21 Ona tali atu lea o Saulo: “Pe e lē o aʻu ea e mai i le ituaiga o Peniamina, e aupito i itiiti o ituaiga o Isaraelu, o loʻu aiga foʻi e aupito i faatauvaa i aiga uma o le ituaiga o Peniamina? Aiseā ea ua e saunoa mai ai faapena iā te aʻu?”

22 Ona ave lea e Samuelu o Saulo ma lana auauna i le fale e aai ai, ma faanonofo i laʻua i nofoaga sili o i latou na valaaulia; e tusa ma le toʻatolu sefulu tane. 23 Ona fai atu lea o Samuelu i le tagata kuka: “Ia aumai le tufaaga na ou avatu iā te oe, lea na ou fai atu ai iā te oe, ‘Ia tuu ese.’” 24 Ona ave aʻe lea e le tagata kuka o le alagavae, ma laulau atu i luma o Saulo. Ua faapea mai o ia: “O le mea lenei na tuu ese mo oe. Inā tuu ia i ou luma. Inā taumafa ia, auā ua latou teua mo oe mo lenei aso ina ia tou aai faatasi ai ma ē ua valaaulia.” Ona aai faatasi ai lea o Saulo ma Samuelu i lenā aso. 25 Mulimuli ane, ona latou ō ifo lea i lalo mai i le mea maualuga i le aai, a ua talanoa atu pea o ia iā Saulo i luga o le fale. 26 Ua latou fealapō, ua oo i le tafa o ata, ona valaau atu lea o Samuelu iā Saulo i luga o le fale, e faapea: “Inā tulaʻi ia, ina ia ou auina ese atu oe.” Ona tulaʻi lea o Saulo, ua la ō i fafo ma Samuelu. 27 A o latou ō ifo i le pito o le aai, ona fai mai lea o Samuelu iā Saulo: “Ia e fai atu i le auauna e muamua atu iā i taʻua (ona muamua atu lea o ia). A o oe, ia e tū mai seʻi e faalogologo i le afioga a le Atua.”

1 Samuelu  10 : 1 - 27

10 Ona tago lea o Samuelu i le fagu uu ma liligi i lona ulu, ua sogi iā te ia ma faapea mai: “Pe e leʻi faauuina ea oe e Ieova e fai ma taʻitaʻi i lona tofi? 2 Pe a e alu ese mai iā te aʻu i le asō, e te maua ni tamāloloa se toʻalua e lata ane i le tuugamau o Rasela i le laueleele o Peniamina i Salesa, e la te fai mai iā te oe, ‘Ua maua asini fafine na e alu e suʻe, a o lenei ua uma le popole o lou tamā i asini, a ua popole iā te oulua, o loo faapea o ia: “O le ā nei se mea ou te faia i loʻu atalii?”’ 3 Ona e alu atu lea mai i inā, ma faaauau seʻia taunuu i le mea o iai le laau tele o Tapora, o i inā e tou te fetaiaʻi ai ma ni tagata se toʻatolu o loo ō aʻe i Peteli e tapuaʻi ai i le Atua moni, o loo ave e le tasi o tamaʻi ʻoti e tolu, e ave e le isi o falaoa lapotopoto e tolu, ae ave e le isi le fagu uaina lapoʻa. 4 E latou te fesili atu po o ā mai oe ma avatu iā te oe falaoa e lua, ma ia e talia na mea mai iā i latou. 5 Mulimuli ane, ona e oo ai lea i le aʻega o le Atua moni, lea o loo iai le leoleoga a Filisitia. Pe a e oo atu i inā i le aai, e te fetaiaʻi ma ni perofeta o loo ō ifo mai i le mea maualuga, ma o loo muamua i o latou luma ni tagata ma a latou meafaifaaili e iai uaua, o topa,* o fagufagu, ma kitara,* o loo latou tautatala foʻi e pei o ni perofeta. 6 Ona osofia lea o oe e le agaga o Ieova, ma e tautala ai e pei o se perofeta e faatasi ma i latou, e suia foʻi oe e peiseaʻī o se isi tagata. 7 Pe a oo mai nei faailoga iā te oe, ia e faia le mea ua e manatu i ai e tatau ona faia, auā o loo faatasi le Atua moni ma oe. 8 Ia e muamua ifo iā te aʻu i Kilikala; faauta! ou te alu ifo iā te oe e ofo atu taulaga mū, ma taulaga faifaatasi. Ia e faatali pea mo aso e fitu seʻia ou alu atu iā te oe, ou te faailoa atu foʻi iā te oe le mea e ao ona e faia.”

9 Ina ua liliu atu lona tua e alu ese mai iā Samuelu, ona suia lea e le Atua o lona loto; ua taunuu foʻi nei faailoga uma i lea lava aso. 10 Ona latou ō atu ai lea mai i inā i le aʻega, ma o loo iai i inā ni perofeta e faafetaiaʻi iā te ia; ona osofia lea o ia e le agaga o le Atua, ma ua tautala ai o ia e pei o se perofeta faatasi ma i latou. 11 Ina ua vāai iā te ia i latou uma na iloa muamua o ia, faauta! ua ia faia valoaga faatasi ma le ʻauperofeta. Ona faapea ane lea o le nuu o le tasi i le isi: “O le ā lenei mea ua tupu i le atalii o Kiso? Po o Saulo ea foʻi o se tasi o le ʻauperofeta?” 12 Ona tali mai lea o se tasi o tagata mai i inā, ua faapea: “O ai ea lo latou tamā?” O le mea lenā o loo iai se faaupuga masani faapenei: “Po o Saulo ea foʻi o se tasi o le ʻauperofeta?”

13 Ua uma ona tautala o ia e pei o se perofeta, ona alu aʻe lea i le mea maualuga. 14 Mulimuli ane, ua fai mai le uso o le tamā o Saulo iā te ia ma lana auauna: “O fea na lua ō i ai?” Ona ia fai atu lea: “Na ma ō e suʻe asini, na ma ō pea e vaai ae ua leai. Ona ma ō lea iā Samuelu.” 15 Ua fai mai le uso o le tamā o Saulo e faapea: “Faamolemole, seʻi taʻu mai iā te aʻu, O le ā se tala a Samuelu na fai atu iā te oulua?” 16 Ona fai atu lea o Saulo i le uso o lona tamā: “Na ia taʻutino mai iā i maʻua ua maua asini na leiloloa.” Ae na te leʻi faailoa atu iā te ia e faatatau i lona tulaga o se tupu, lea na talanoa atu ai Samuelu.

17 Ona faapotopoto faatasi lea e Samuelu le nuu i luma o Ieova i Mesepa, 18 ua faapea atu i le fanauga a Isaraelu: “O le mea lenei ua fetalai mai ai Ieova le Atua o Isaraelu, ‘O aʻu na ou aveina aʻe Isaraelu mai i Aikupito, ma laveaʻia outou mai i lima o Aikupito, ma lima o malo uma na faasauā iā te outou. 19 A o outou, ua outou teena i le aso nei lo outou Atua o lē na faaola iā te outou mai i o outou puapuaga ma o outou mafatiaga uma, ma ua outou faapea mai: “E leai, a ia e tofia se tupu e pule iā i matou.” O lenei, inā laulaututū mai ia o outou ituaiga i luma o Ieova, ma o outou ʻauaiga e taʻitoʻaafe.’”

20 Ona faalatalata mai lea e Samuelu o ituaiga uma o Isaraelu, ua filifilia foʻi le ituaiga o Peniamina. 21 Ua ia faalatalata mai aiga uma o le ituaiga o Peniamina, ma ua filifilia ai le aiga o Matere. Mulimuli ane, ona filifilia lea o Saulo le atalii o Kiso. Ua latou ō atu e suʻe o ia, ae e leʻi maua. 22 Ona latou toe fesili atu lea iā Ieova: “Po ua sau ea i inei le tagata?” Ona fetalai mai lea o Ieova: “O loo lafi o ia i oloa.” 23 Ona latou taufetuli atu lea ma aumai o ia mai i inā. Ina ua tū o ia i le ogatotonu o le nuu, e sili atu lona umī i tagata uma e gata ifo i ona tauʻau. 24 Ona fai atu lea o Samuelu i le nuu atoa: “Po ua outou vāai atu ea i lē ua filifilia e Ieova, e leai lava se tasi e tusa ma ia i le nuu uma?” Ona alalaga ai lea o le nuu, ua faapea atu: “Ia soifua le tupu!”

25 Ua taʻu atu e Samuelu i le nuu o mea e manaʻomia e le tupu mai iā i latou ma tusia i se tusi, ma tuuina atu i luma o Ieova. Ona aauina ese atu lea e Samuelu o le nuu uma, e taʻitasi ma alu i lona fale. 26 A o Saulo, ua alu o ia i lona aiga i Kipea, ua ō foʻi ma ia o tagata totoa o ē na pāʻia o latou loto e le Atua. 27 A ua faapea ane tagata lē aogā: “E faapefea ona faaolaina i tatou e lenei tagata?” Ua latou ʻinoʻino iā te ia, ua latou lē aumaia foʻi ni meaalofa iā te ia. A ua faaauau ona lē tautala o ia.

^ 1 Samu. 10:5 O se meafaifaaili e tagitagi. O le upu Peretania o le tambourine.


^ 1 Samu. 10:5 O se meafaifaaili anamua e ese mai i le kitara i aso nei. O le upu Peretania, o le harp.


1 Samuelu  11 : 1 - 15

11 Ua alu aʻe Naasa le tagata Amoni e siitaua atu iā Iapese i Kiliata. Ona fai mai lea o tagata uma o Iapese iā Naasa: “Ia e osia se feagaiga ma i matou ina ia matou auauna atu iā te oe.” 2 Ona fai atu lea o Naasa le tagata Amoni iā i latou: “Ou te osia se feagaiga ma outou, pe afai ou te saliesea o outou mata taumatau, ma ou faalumaina ai Isaraelu uma.” 3 Ua fai mai toeaina o Iapese iā te ia: “Ia tuu mai iā i matou ni aso se fitu, e matou te aauina atu ai ni avefeʻau i le nuu uma o Isaraelu, afai e leai sē e faaola iā i matou, ona matou ō atu lea iā te oe.” 4 Ua ō atu avefeʻau i Kipea le nuu o Saulo, ma faamatala atu ia upu i tagata o le nuu, ona fetagisi leotetele ai lea o le nuu uma.

5 Ua sau Saulo mai i le fanua o loo mulimuli mai i le lafu povi, ua faapea atu Saulo: “O le ā ea le mea ua tupu i le nuu ua fetagisi ai?” Ona latou faamatala mai lea iā te ia o upu a tagata Iapese. 6 Ina ua faalogo Saulo i nei upu, ona osofia lea o ia e le agaga o le Atua, ma ua matuā ita lava o ia. 7 Ona ave lea e ia o povi poʻa e lua, ma vaevae i vaega ma aauina atu i le nuu uma o Isaraelu i lima o ē e avefeʻau, ma faapea atu: “O se tasi o i tatou e lē mulimuli atu iā Saulo ma Samuelu, o le a faapenei ona faia i ana povi!” Ona matataʻu ai lea o le nuu ona o Ieova, ma latou ō atu ai e pei o se tagata e toʻatasi. 8 Ua ia faitauina i latou i Piseka, ma o le aofaʻi o le fanauga a Isaraelu e toʻatolu selau afe, a o tagata o Iuta e toʻatolu sefulu afe. 9 Ona latou fai atu lea i avefeʻau na ō mai: “O le mea lenei e tou te fai atu ai i tagata o Iapese i Kiliata, ‘O a taeao e tou te maua ai le faaolataga, pe a oo ina vevela le lā.’” Ona ō lea o avefeʻau ma taʻu atu i tagata o Iapese, ua latou olioli ai. 10 Ua faapea mai tagata Iapese: “O a taeao e matou te ō atu ai iā te outou, ona outou faia lea iā i matou e tusa ma mea uma ua outou manatu i ai.”

11 I le aso na sosoo ai, na tofia ai e Saulo tagata i ni ʻautau se tolu; ua latou ō atu i le ogatotonu o le togālauapi i le leoleoga o le taeao, ma fasia tagata Amoni seʻia oo ina ua vevela le aso. Ina ua iai tagata na totoe, ua latou faataapeapeina i latou, ma ua lē toe faatasi se toʻalua o i latou. 12 Ua fai mai le nuu iā Samuelu: “O ai ea ua faapea ane, ‘Pe e fai Saulo ma tupu iā i matou?’ Inā tuu mai ia o ia tagata seʻi o matou fasiotia i latou.” 13 A ua fai atu Saulo: “E lē tatau ona fasiotia se tagata i le asō, auā o le aso nei ua faia ai e Ieova le faaolataga iā Isaraelu.”

14 Mulimuli ane, ona fai atu lea o Samuelu i le nuu: “Ō mai ia seʻi o tatou ō i Kilikala, ina ia toe faafou le tofi o le tupu.” 15 Ona ō lea o le nuu uma i Kilikala, ua latou faia foʻi Saulo ma tupu i luma o Ieova i Kilikala. Ua latou faia taulaga faifaatasi i inā i luma o Ieova, ma ua matuā olioli ai Saulo ma tagata uma o Isaraelu.

1 Samuelu  12 : 1 - 25

12 Mulimuli ane, ua fai atu Samuelu iā Isaraelu uma: “Ua ou faalogo atu i a outou upu e tusa ma mea uma na outou fai mai ai iā te aʻu, ina ia ou tofia se tupu e pule iā te outou. 2 O lenei, ua savali le tupu i o outou luma! A o aʻu, ua ou toeaina ma ulusinā, o loo iā te outou foʻi oʻu atalii, a o aʻu nei, na ou savali i o outou luma a o oʻu talavou e oo mai lava i le asō. 3 O aʻu lenei. Ia outou tali mai iā te aʻu i luma o Ieova ma luma o lē na ia faauuina: Pe na iai se isi na ou aveina sana povi, pe na iai se isi na ou aveina sana asini, pe na iai se isi na ou faasesēina, pe na iai se isi na ou tuʻimomomoina, pe na iai foʻi se isi na ou taliaina mai ai tupe faaalatua, lea na ou lē amanaʻia ai le mea na ia faia? Ou te toe faafoʻi atu lava iā te outou.” 4 Ona latou tali mai lea: “E te leʻi faasesēina i matou, pe tuʻimomomoina i matou, e te leʻi talia foʻi se mea mai i le lima o se tagata e toʻatasi.” 5 Ona ia fai atu lea iā i latou: “O loo molimau Ieova iā te outou, o loo molimau foʻi i le asō lē na ia faauuina, tou te leʻi mauaina lava se mea e tasi i loʻu lima.” Ona latou fai mai lea: “O loo molimau o ia.”

6 Ua fai atu Samuelu i le nuu: “O Ieova o le molimau, o lē na faaaogāina Mose ma Arona, ma o lē foʻi na ia aveina aʻe o outou augātamā mai i le nuu o Aikupito. 7 O lenei, inā tutū mai ia outou, e fai aʻu ma faamasino iā te outou i luma o Ieova, ma faamanatu atu iā te outou galuega tonu uma a Ieova na ia faia iā te outou ma o outou augātamā.

8 “Ina ua alu atu Iakopo i Aikupito, ma alalaga atu o outou augātamā iā Ieova mo se fesoasoani, ona aauina atu lea e Ieova o Mose ma Arona ina ia la aumai o outou augātamā mai i Aikupito, ma faanonofo i latou i lenei nuu. 9 Ua latou faagalo Ieova lo latou Atua, ona ia faatau atu lea o i latou i lima o Sesera le taʻitaʻiʻau o Hasora, ma lima o Filisitia, ma lima foʻi o le tupu o Moapi, ua latou siitaua pea iā i latou. 10 Ua latou alalaga atu iā Ieova mo se fesoasoani ma faapea atu, ‘Ua matou agasala auā ua matou tuua Ieova ae auauna iā Paala ma tupua o Asaira; o lenei, ia e laveaʻi i matou mai i lima o o matou fili, ina ia matou auauna atu iā te oe.’ 11 Ona aauina mai lea e Ieova o Ierupaala, o Petana, o Iefata, ma Samuelu, ina ia laveaʻi outou mai i lima o o outou fili i itu uma, ina ia outou nonofo ai ma le saogalemu. 12 Ina ua outou iloa atu Naasa le tupu o le fanauga a Amoni o siitaua mai iā te outou, ona outou fai mai pea lea iā te aʻu, ‘E leai, ia tofia se tupu e pule iā i matou!’ a o Ieova lo outou Atua, o lo outou Tupu lava lea. 13 O lea la, o le tupu lenei na outou filifilia, lea na outou talosaga mai ai; o lenei ua tofia e Ieova se tupu e pule iā te outou. 14 Afai e tou te matataʻu iā Ieova ma auauna iā te ia, ma usiusitaʻi i lona siʻufofoga, tou te lē fouvale foʻi i faatonuga a Ieova, ona outou mulimuli ai lea iā Ieova lo outou Atua, o outou ma le tupu o le a pule iā te outou. 15 Ae afai e tou te lē usiusitaʻi i le siʻufofoga o Ieova ma fouvale i le faatonuga a Ieova, ona oo atu lea o le aao o Ieova iā te outou ma o outou tamā. 16 O lenei foʻi, inā tutū ia outou ma vāai i lenei mea sili ua faia e Ieova i o outou luma. 17 Pe e lē o le aso ea lenei o le seleselega o saito? Ou te valaau atu iā Ieova ina ia aumaia e ia o faititili ma timuga; ia outou iloa ai ma vāai i le tele o la outou amioleaga ua faia i luma o Ieova, ina ua outou talosaga mai mo se tupu.”

18 Ona valaau lea o Samuelu iā Ieova, ua tuuina mai foʻi e Ieova o faititili ma timuga i lenā aso, ona matuā matataʻu ai lea o tagata uma iā Ieova ma Samuelu. 19 Ua fai mai le nuu uma iā Samuelu: “Ia e tatalo iā Ieova lou Atua mo au auauna, talu ai matou te lē fia feoti; auā ua matou faaopoopoina atu i a matou agasala ma amioleaga uma, ina ua matou talosaga atu mo se tupu.”

20 Ona fai atu lea o Samuelu i le nuu: “Aua tou te fefefe. Ua outou faia lenei amioleaga. Ae aua neʻi outou liliuese mai i le mulimuli atu iā Ieova, ae ia outou auauna iā Ieova ma o outou lotoatoa. 21 Aua foʻi neʻi outou liliuese e mulimuli atu i atua faatauvaa, e lē aogā ma e lē laveaʻia ai outou, auā e faatauvaa lava i latou. 22 Auā e lē tuulafoaʻiina e Ieova lona nuu ona o lona suafa sili, auā ua finagalo Ieova e fai outou ma ona nuu. 23 A o aʻu, ia mamao iā te aʻu ona ou agasala iā Ieova i loʻu lē tatalo mo outou; ou te aʻoaʻoina outou i le ala lelei ma le tonu. 24 Tau ina ia outou matataʻu iā Ieova ma auauna iā te ia ma le faamaoni ma o outou lotoatoa; ia outou mafaufau foʻi i mea sili ua ia faia mo outou. 25 Ae afai e tou te faauamaaa ma faia mea leaga, ona tafiesea lea o outou ma lo outou tupu.”

1 Samuelu  13 : 1 - 23

13 E [?]* tausaga o Saulo ina ua amata lana nofoaiga, ma e lua tausaga na fai ai o ia ma tupu i Isaraelu. 2 Na filifilia e Saulo o tane e toʻatolu afe o Isaraelu; e toʻalua afe na faatasi ma Saulo i Mekemase ma i le vaega maugā o Peteli, e toʻaafe na faatasi ma Ionatana i Kipea o Peniamina, a o tagata na totoe na ia aauina ese atu, e taʻitasi ma alu i lona faleʻie. 3 Ona fasia lea e Ionatana o le leoleoga a Filisitia na iai i Kepa; ma ua faalogo ai Filisitia. Ua ili e Saulo le pū i le nuu atoa, ma ua faapea ane o ia: “Ia faalogo i ai tagata Eperu!” 4 Ua faalogo i ai Isaraelu uma e faapea: “Ua fasia e Saulo le leoleoga a Filisitia, ma ua inosia ai Isaraelu e Filisitia.” Ona faapotopoto faatasi lea o le nuu ma mulimuli atu iā Saulo i Kilikala.

5 Ua faapotopoto faatasi Filisitia e tau ma Isaraelu, e tolu sefulu afe o kariota o le taua, e toʻaono afe tagata tiʻetiʻe solofanua, ma tagata e toʻatele e pei o le oneone o le matafaga; ua latou ō aʻe ma tolauapi i Mekemase i le itu i sasaʻe o Petavene. 6 Ua iloa foʻi e tagata Isaraelu ua pagatia i latou, auā ua puapuagatia le nuu; ona ō lea o le nuu ma lalafi i totonu o ana, o lua, o va i papa, o pū e lalafi ai i le eleele, ma vaieli. 7 Ua sopoʻia atu foʻi e tagata Eperu o Ioritana e agaʻi i le nuu o Kato ma Kiliata. A ua nofo pea Saulo i Kilikala, ma ua gatete le nuu uma a o mulimuli atu iā te ia. 8 Ua ia faatali pea i aso e fitu i le taimi atofaina na fai atu ai Samuelu; ae e leʻi alu atu lava Samuelu i Kilikala, ma ua taapeape le nuu mai iā te ia. 9 Ua fai atu Saulo: “Inā aumai ia iā te aʻu o le taulaga mū ma taulaga faifaatasi.” Ona ia ofoina atu lea o le taulaga mū.

10 Ina ua faatoʻā uma lava ona ia ofoina atu le taulaga mū, ae alu atu loa Samuelu. Ona alu ane lea o Saulo i fafo e faafeiloaʻi ma faamanuia atu iā te ia. 11 Ona fai mai lea o Samuelu: “O le ā lau mea ua fai?” A ua fai atu Saulo: “Na ou iloa ua taapeape tagata mai iā te aʻu, a o oe foʻi e te leʻi sau i le aso atofaina, ma ua faapotopoto faatasi Filisitia i Mekemase, 12 ona ou faapea ifo lea, ‘O le a siitaua mai Filisitia iā te aʻu i Kilikala, a o lenei ou te leʻi faamalieina le finagalo o Ieova.’ O le mea lea, na ou faia ai loa le taulaga mū.”

13 Ona fai atu lea o Samuelu iā Saulo: “Ua e valea ina ua e faia o lenei mea. Ua e lē tausia le poloaʻiga a Ieova lou Atua na ia poloaʻi atu ai iā te oe, auā ana e faia faapea, semanū ua faatumauina e Ieova lou malo iā Isaraelu i aso uma lava. 14 A o lenei, e lē tumau lou malo. E saʻili e Ieova se tagata e malie i ai lona finagalo; e tofia foʻi e Ieova o ia e avea ma taʻitaʻi i lona nuu, auā ua e lē tausi i le mea na poloaʻi atu ai Ieova iā te oe.”

15 Ona tulaʻi lea o Samuelu ma alu aʻe mai i Kilikala i Kipea o Peniamina, ona faitauina lea e Saulo o le nuu, o ē na faatasi ma ia e tusa ma le toʻaono selau tane. 16 A ua nonofo Saulo, ma Ionatana lona atalii, ma tagata na faatasi ma i laʻua i Kepa o Peniamina. A ua tolauapi Filisitia i Mekemase. 17 Ua osofaʻi faavave atu le ʻaufaomea mai i le togālauapi a Filisitia i ʻautau e tolu. Ua faasaga atu le tasi ʻau i le auala e agaʻi i Ofira, i le nuu o Suala, 18 ua faasaga le isi ʻau i le auala o Peteorana, a ua faasaga le ʻau lona tolu i le auala e agaʻi i le tuaoi e feagai ma le vanu o Sepoima, e agaʻi i le toafa.

19 Ae e leʻi iai se tagata fai uʻamea i le nuu o Isaraelu uma, auā ua faapea ane Filisitia: “Ina neʻi faia e tagata Eperu se pelu po o se tao.” 20 Ua ō ifo Isaraelu uma i Filisitia ina ia taʻitasi ma faamata le uʻamea o lana suōtosina, o lana piki, o lana toʻi, ma lana selesaito. 21 O siliva e valu kalama,* o le totogi lenā o le faamataina o uʻamea o suōtosina, o piki, o tui mata tolu, o toʻi, ma tui povi. 22 I le aso o le taua, e leʻi iai se pelu po o se tao i se tasi o tagata sa faatasi ma Saulo ma Ionatana; ae e na o Saulo ma Ionatana lona atalii na iai a la auupega.

23 Ua osofaʻi vave atu le leoleoga a Filisitia i le ala e ui atu i le mafa o Mekemase.

^ 1 Samu. 13:1 E lē o maua le numera i uluaʻi tusitusiga Eperu.


^ 1 Samu. 13:21 I le gagana Eperu, o le phim. A faa-Samoa, o le “pime,” o le fua lea o le mamafa o se mea i aso anamua.


1 Samuelu  14 : 1 - 52

14 Ua oo i le tasi aso, ona fai atu lea o Ionatana le atalii o Saulo i le auauna e aveina ana auupega: “Sau ta ō ma sopo atu i le leoleoga a Filisitia o loo i le isi itu.” Ae e na te leʻi taʻuina atu i lona tamā. 2 Sa nofo Saulo i le faatausiʻusiʻuga o Kipea i lalo o le laau o le rimoni, lea na i Mekerona; ua faatasi foʻi ma ia o tagata pe tusa ma le toʻaono selau. 3 (O Akia le atalii o Akitopo, o le uso o Ikapoti, le atalii o Fineaso, o le atalii lea o Eli le ositaulaga a Ieova i Sailo, sa iā te ia le efota.) E leʻi iloa e le nuu ua alu Ionatana. 4 Ona saʻili lea e Ionatana i le va o auala se mea e sopo atu ai i le leoleoga a Filisitia, sa iai se papa maʻai e pei o se nifo i le isi itu, ma le papa maʻai e pei o se nifo i le isi foʻi itu, o le igoa o le tasi papa o Posese, a o le igoa o le isi o Sene. 5 Ua faasaga le tasi pito papa i le itu i mātū e feagai ma Mekemase, a ua faasaga le isi i le itu i saute e feagai ma Kepa.

 6 Ua fai atu Ionatana i le auauna na aveina ana meatau: “Sau seʻi o ta sopo atu i le leoleoga a lenei nuu lē peritomeina. Atonu e fesoasoani mai Ieova iā i taʻua, auā e lē faigatā iā Ieova ona faaolaina, e ala i ni tagata e toʻatele pe toʻaitiiti.” 7 Ona fai mai lea o lē e aveina ana meatau iā te ia: “Ia faia le mea e te loto i ai. Inā alu ia i le mea e te manaʻo i ai. O aʻu lenei, ou te faatasi ma oe i mea uma e te finagalo i ai.” 8 Ua fai atu Ionatana: “Ua ta ō atu nei i le nuu, seʻi o ta faailoa atu i taʻua iā i latou. 9 Afai latou te fai mai iā i taʻua, ‘Ia tutū i inā seʻia matou ō atu iā te oulua!’ ona ta tutū ai lea, aua neʻi o ta ō aʻe iā i latou. 10 Ae afai e latou te faapea mai, ‘Ō aʻe ia tatou te tau!’ ona ta ō aʻe ai lea auā e tuuina mai lava i latou e Ieova i o ta lima, ma o le faailoga lenei mo i taʻua.”

11 Ua la faailoa atu i laʻua i le leoleoga a Filisitia. Ona fai ane lea o Filisitia: “O tagata Eperu nei ua ō mai i fafo mai i lua na latou lalafi ai.” 12 Ona tali atu lea o tagata o le leoleoga iā Ionatana ma lē e aveina ana meatau: “Ia ō aʻe i luga iā i matou, lua te vāai i le mea e matou te faia iā te oulua!” Ona fai atu lea o Ionatana i lē e aveina ana meatau: “Ia e mulimuli mai iā te aʻu, auā e tuuina mai lava i latou e Ieova i lima o Isaraelu.” 13 Ona aʻe lea o Ionatana i ona lima ma ona vae, ae mulimuli atu ai iā te ia o lē e aveina ana meatau; ona latou paʻuʻū ai lea i luma o Ionatana, ae e mulimuli atu iā te ia o lē e aveina ana meatau ma fasiotia i latou. 14 O le fasiga muamua na fasia ai i latou e Ionatana ma lē e aveina ana meatau, pe tusa e toʻalua sefulu tagata e i totonu o se fasi fanua ua suatia, e ʻafa eka lona umi.

15 Ua gatete le ʻautau o loo i le fanua ma tagata uma o le leoleoga; ua gatete foʻi ʻautau o ē e faomea, ma ua lūlūina le eleele, ua tupu ai le gatete mai i le Atua. 16 Ua iloa lenei mea e tagata vāai a Saulo i Kipea o Peniamina, faauta! ua vāvāō itu uma.

17 Ona fai atu lea o Saulo i tagata na latou faatasi: “Faamolemole, ia faitau ina ia iloa po o ai ua alu ese mai iā i tatou.” Ina ua latou faitauina, faauta! e lē o iai i inā Ionatana ma lē e aveina ana meatau. 18 Ua fai atu Saulo iā Akia: “Ia aumai i inei le atolaau a le Atua moni!” (Auā sa iai le atolaau a le Atua moni i le fanauga a Isaraelu i lenā aso.) 19 A o tautala atu Saulo i le ositaulaga, a ua atili ai ona faateteleina le vāvāō o le ʻautau a Filisitia. Ona fai atu lea o Saulo i le ositaulaga: “Ia tuu ese lou lima.” 20 Ua faapotopoto faatasi Saulo ma le nuu uma sa iā te ia. Ona latou ō ai lea i le taua, ua taʻitasi ma faaoo le pelu i lona uso i inā; ua matuā tele foʻi le faanunununu. 21 E oo lava i tagata Eperu o ē na ʻau muamua iā Filisitia, ma ō aʻe ma i latou i le togālauapi mai i itu uma, ua latou liliu mai e ʻau ma Isaraelu o ē na faatasi ma Saulo ma Ionatana. 22 Ua faalogo foʻi tagata uma o Isaraelu na lalafi i le vaega maugā o Efaraima, ua sosola Filisitia, ona latou tuliloa lea o i latou i le taua. 23 Ua faaola e Ieova Isaraelu i lea aso, ma ua oo ane le taua i Petavene.

24 Ua matuā tigāina tagata o Isaraelu i lenā aso, ma ua fai atu Saulo i le nuu ia tautō e faapea: “Ia malaia le tagata e ʻaina se meaʻai a o leʻi oo i le afiafi, seʻia ou tauimasui atu i oʻu fili!” E leai se tasi o le nuu na ʻaina se meaʻai.

25 Ua ō mai le nuu uma i le vaomatua, ma o loo iai le meli i luga o le eleele. 26 Ina ua ō mai le nuu i le vaomatua, faauta! o loo tafe ai le meli, ae e leai se tasi o tuu lona lima i lona gutu, auā ua fefefe le nuu i le tautoga. 27 Ae e leʻi faalogo Ionatana ina ua faatautō e lona tamā le nuu, ua ia tuu atu le tumutumu o lona tootoo sa i lona lima, ua loloi i le meli ma toe faafoʻi mai lona lima i lona gutu, ma ua pupula ai ona mata. 28 Ona tali mai lea o le tasi tagata e faapea: “Ua faatautō e lou tamā le nuu e faapea, ‘Ia malaia le tagata e ʻaina se meaʻai i le asō!’” (Ua vaivai le nuu.) 29 A ua fai atu Ionatana: “Ua faalumaina e loʻu tamā le nuu. Vaai i le pupula o oʻu mata ina ua ou ʻai i sina meli itiiti. 30 Pe ana ʻaina e le nuu i le asō mea na vetea a o latou fili, semanū e sili atu lo tatou manumalo! A o lenei, ua lē tele le fasiga o Filisitia.”

31 Ua faaauau ona latou fasia Filisitia i lenā aso e amata mai i Mekemase e oo i Ailona, ma ua matuā vaivai le nuu. 32 Ua feosofi faavave atu le nuu i mea na faoa, ma ave mamoe, o povi, o tamaʻi povi poʻa, ma fafasi i latou i luga o le eleele, ona aai ai lea o le nuu ma le toto. 33 Ona latou fai atu lea iā Saulo: “Faauta! Ua agasala le nuu iā Ieova auā ua latou aai ma le toto.” Ona ia fai mai lea: “Pagā lo outou lē faamaoni. Ia fuli muamua mai iā te aʻu se maa tele.” 34 Mulimuli ane, ona fai mai lea o Saulo: “Ia outou feoaʻi solo i le nuu ma faapea atu iā i latou, ‘Ia taʻitasi ma aumai iā te aʻu lana povi poʻa ma lana mamoe, ia outou fasi foʻi i inei ma aai ai, ae aua neʻi outou agasala ai iā Ieova i le ʻaina ma le toto.’” Ona taʻitasi lea o le nuu ma aumai lana povi poʻa i lenā pō, ma fasia ai i inā. 35 Ua faia foʻi e Saulo se fata faitaulaga iā Ieova. O lea, na amata ai ona ia fausia fata faitaulaga iā Ieova.

36 Mulimuli ane, ua fai mai Saulo: “Seʻi o tatou ō ifo e tuliloa Filisitia i le pō, ma faaumatia i latou seʻia oo ina malama le taeao, aua foʻi neʻi o tatou faatotoeina se tasi o i latou.” Ona latou fai atu lea: “Ia faia mea uma e lelei i lou finagalo.” Ua fai ane le ositaulaga: “Seʻi o tatou faalatalata atu i le Atua moni i inei.” 37 Ona fesili atu lea o Saulo i le Atua: “Po ou te alu ifo ea e tuliloa Filisitia? Po o le a e tuuina mai ea i latou i lima o Isaraelu?” E leʻi tali mai foʻi o ia i lenā aso. 38 Ona fai mai lea o Saulo: “Ō mai ia i inei outou uma o alii sili o le nuu, ia faamautinoa ma vaai pe aiseā ua tupu ai lenei agasala i le asō. 39 Auā o loo soifua Ieova, o Lē e laveaʻiina Isaraelu, e tusa lava pe na māfua i loʻu atalii o Ionatana, ae o le a oti lava o ia.” E leʻi tali atu foʻi le nuu uma iā te ia. 40 Ona ia fai mai lea iā Isaraelu uma: “E tou te iai i le tasi itu, a o i maʻua ma loʻu atalii o Ionatana, e ma te iai i le isi itu.” Ona fai atu lea o le nuu iā Saulo: “Inā fai ia le mea e te finagalo i ai.”

41 Ua fai atu Saulo iā Ieova: “Le Atua e, o Isaraelu, inā tali mai ia e ala i le Tumema!” Ona maua lea o Ionatana ma Saulo, a ua ō ese le nuu. 42 Ua fai mai Saulo: “Ia outou faia le vili e filifili ai po o aʻu, po o loʻu atalii o Ionatana.” Ona maua lea o Ionatana. 43 Ua fai mai Saulo iā Ionatana: “Seʻi taʻu mai iā te aʻu, O le ā lau mea ua fai?” Ona taʻu atu lea e Ionatana iā te ia e faapea: “Na ou ʻaina sina meli itiiti i le tumutumu o le tootoo sa i loʻu lima. O aʻu lenei! Ia ou oti!”

44 Ona fai mai lea o Saulo: “Tau ina faia e le Atua ma ia faaopoopo foʻi i ai, pe afai e te lē oti lava Ionatana.” 45 A ua fai atu le nuu iā Saulo: “Po o le a oti ea Ionatana, o lē na faia lenei faaolataga tele i Isaraelu? Ia mamao lava lea mea! O loo soifua Ieova, e lē paʻū i le eleele se lauulu e tasi o lona ulu; auā sa galulue o ia ma le Atua i lenei aso.” Ona laveaʻiina lea e le nuu o Ionatana, e leʻi oti foʻi o ia.

46 Ua lē toe tuliloaina Filisitia e Saulo, ma ua ō Filisitia i lo latou nuu.

47 Ua faamausalī e Saulo lona tofi o se tupu i Isaraelu, ma siitaua i ona fili i itu uma, o Moapi, o le fanauga a Amoni, o Etoma, o tupu o Sopa, ma Filisitia; na ia taʻusalaina foʻi nuu uma na ia alu i ai. 48 Ua gaoioi o ia o se toa ma ua ia fasia Amaleka, ma laveaʻi Isaraelu mai i lima o ē na faoa a latou mea.

49 O atalii nei o Saulo, o Ionatana, o Iesivi, ma Makisua, o igoa foʻi o ona afafine e toʻalua, o le ulumatua o Merapa, a o le itiiti o Mekala. 50 O le igoa o le avā a Saulo o Ainoama, o le afafine o Aimaasu, o le igoa o lana taʻitaʻiʻau o Apineru le atalii o Neru, o le uso o le tamā o Saulo. 51 O Kiso o le tamā lea o Saulo, a o Neru o le tamā o Apineru, o le atalii lea o Apielu.

52 Ua faaauau ona vevela le taua ma Filisitia i aso uma o Saulo. Pe a iloa e Saulo se tagata malosi po o se tagata toa, e na te faaopoopoina mai o ia iā te ia.

1 Samuelu  15 : 1 - 35

15 Ua fai atu Samuelu iā Saulo: “Na auina mai aʻu e Ieova e faauu oe e fai ma tupu e pule i lona nuu o Isaraelu, o lenei, ia e faalogo mai i afioga a Ieova. 2 O le mea lenei na fetalai mai ai Ieova o ʻau, ‘Ou te tauimasui atu i le mea na faia e Amaleka iā Isaraelu, ina ua siitaua iā te ia i le ala a o alu aʻe o ia mai i Aikupito. 3 O lenei, inā alu ia ma fasi iā Amaleka ma faaumatia o ia, ma mea uma ua iā te ia, aua neʻi e alofa mutimutivale i ai, a ia faaumatia i latou, o tane atoa ma fafine, o tamaiti atoa ma tama fesusui, o povi poʻa atoa ma mamoe, o kamela atoa ma asini.’” 4 Ona aami lea e Saulo le nuu ma faitau i latou i Tilaima, e toʻalua selau afe tagata savavali, ae e toʻasefulu afe tagata o Iuta.

5 Ua oo atu Saulo i le aai o Amaleka, ma lalafi ai i le ālia. 6 Ua fai atu Saulo i tagata Keni: “Inā outou ō ifo ia ma ō ese mai i tagata Amaleka, ina neʻi oʻu tafiesea ai outou faatasi ma i latou. A o oe, na e alofa faamaoni i le fanauga uma a Isaraelu i le taimi na o latou ō aʻe ai mai i Aikupito.” Ona ō ese lea o tagata Keni mai i Amaleka. 7 Mulimuli ane, ona fasia lea e Saulo o Amaleka, e amata mai i Havila seʻia oo i Sura, lea e feagai ma Aikupito. 8 Ua ia puʻe ola Akako le tupu o Amaleka, ae na ia faaumatia le nuu uma i le pelu. 9 A ua alolofa mutimutivale Saulo ma le nuu iā Akako, ua latou faasaoina manu aupito i lelei o le lafu mamoe, o le lafu povi, o manu pepeti, o mamoe poʻa, ma mea uma ua lelei, ua lē mananaʻo e faaumatia i latou. A ua latou faaumatia mea uma ua leaga ma mamaʻi.

10 Ona oo mai lea o le afioga a Ieova iā Samuelu, e faapea: 11 “Ua ou faanoanoa lava ona na ou tofia Saulo e fai ma tupu, auā ua liliuese o ia i le mulimuli mai iā te aʻu, ua na lē faia foʻi aʻu upu.” Ua mafatia Samuelu i lenei fetalaiga, ma ua alu le pō atoa o tagi atu iā Ieova. 12 Ona vave tulaʻi lea o Samuelu e faafetaiaʻi iā Saulo i le taeao. A ua oo atu le tala iā Samuelu e faapea: “Na sau Saulo i Karamelu, faauta! ua ia faatū se maa faamanatu e faamamaluina ai o ia lava, ona ia toe liliu lea ma ui atu ua alu ifo i Kilikala.” 13 Mulimuli ane, ona oo lea o Samuelu iā Saulo, a ua fai mai Saulo iā te ia: “Ia faamanuia Ieova iā te oe. Ua ou faia le afioga a Ieova.” 14 A ua fai atu Samuelu: “O le ā le tagi a le lafu mamoe lea ou te faalogo atu i ai, ma le tagi foʻi a le lafu povi?” 15 Ona fai mai lea o Saulo: “Na latou aumaia mai i tagata Amaleka, auā ua faasaoina e le nuu o manu e aupito i lelei o le lafu mamoe ma le lafu povi, ina ia faaaogā i taulaga iā Ieova lou Atua; ae na matou faaumatiaina mea uma na totoe.” 16 Ona fai atu lea o Samuelu iā Saulo: “Faatali! Seʻi oʻu taʻuina atu le mea na fetalai mai ai Ieova iā te aʻu anapō.” Ona ia fai mai lea: “Ia saunoa!”

17 Ua fai atu Samuelu: “Pe e leʻi faauuina ea oe e Ieova e fai ma tupu i Isaraelu, ma avea oe ma ulu o ituaiga o Isaraelu, a o e manatu faatauvaa iā te oe lava? 18 Mulimuli ane, ua auina atu oe e Ieova i se feʻau ma fetalai atu, ‘Inā alu ia ma faaumatia o ē e agasala, o tagata o Amaleka, ia e tau foʻi ma i latou seʻia e faaumatia i latou.’ 19 Aiseā la ua e lē usiusitaʻi ai i le siʻufofoga o Ieova, a ua e oso vave atu ma le matapeʻapeʻa i mea na faoa ma faia le mea leaga i luma o Ieova?”

20 A ua fai mai Saulo iā Samuelu: “Na ou usiusitaʻi lava i le siʻufofoga o Ieova, lea na ou alu ai i le feʻau na auina ai aʻu e Ieova, na ou aumaia foʻi Akako le tupu o Amaleka, ae na ou faaumatia Amaleka. 21 Ua aumaia foʻi e tagata mai i le vete o mamoe ma povi, o manu e aupito i lelei o mea na faaumatia, e fai ai taulaga iā Ieova lou Atua i Kilikala.”

22 Ona fai atu lea o Samuelu: “Pe e sili ea le fiafia o Ieova i taulaga mū ma isi taulaga, i le fiafia i le usiusitaʻi i le siʻufofoga o Ieova? Faauta! E sili atu le usiusitaʻi i lo o le taulaga, e sili atu foʻi le faalogo i lo o le gaʻo o mamoe poʻa; 23 auā e tutusa le fouvale ma le agasala o le faia o valovaloga faataulāitu, e tutusa foʻi le faamaualuga ma mana faataulāitu, ma le ifo i tupua.* Talu ai ua e teena le afioga a Ieova, e faapena foʻi ona ia teena oe i le avea ma tupu.”

24 Ona fai mai lea o Saulo iā Samuelu: “Ua ou agasala, auā ua ou solia le faatonuga a Ieova ma au upu, ona ua ou fefe i le nuu ma ou usiusitaʻi ai i a latou upu. 25 Faamolemole, ia faamagalo laʻu agasala, ma seʻi o ta toe foʻi ina ia ou ifo atu iā Ieova.” 26 A ua fai atu Samuelu iā Saulo: “Ta te lē toe foʻi ma oe, auā ua e lafoaʻia le afioga a Ieova, ua tuulafoaʻi foʻi oe e Ieova i le avea pea ma tupu iā Isaraelu.” 27 Ua liliu Samuelu o le a alu, a ua tago atu o ia i le pito o lona ofu talaloa, ona masae ai lea. 28 Ona fai atu lea o Samuelu iā te ia: “Ua saeia e Ieova le pulega o le malo o Isaraelu mai iā te oe i le asō, ae e na te tuuina atu lava i lou uso a tagata o lē e sili atu i lo o oe. 29 E lē gata i lea, e lē pepelo lava Lē e Mamalu o Isaraelu, e lē salamō foʻi o Ia, auā e lē o Ia o se tagata e salamō ai.”

30 Ona ia fai mai lea: “Ua ou agasala. Faamolemole, seʻi e faamamaluina aʻu i luma o loʻu nuu ma luma o Isaraelu, ia ta toe foʻi ma ou te ifo lava iā Ieova lou Atua.” 31 Ua mulimuli atu Samuelu i tua o Saulo, ona ifo lea o Saulo iā Ieova. 32 Ua mavae lenā, ona fai atu lea o Samuelu: “Ia outou aumai iā te aʻu Akako le tupu o Amaleka.” Ona sau toaʻi ai lea o Akako, ua faapea ifo foʻi Akako iā te ia lava: “E moni lava e lē fasiotia aʻu.” 33 A ua fai atu Samuelu: “E pei ona faavauvau o fafine ua leai ni fanau ona o lau pelu, e faapena foʻi ona sili ona faavauvau o lou tinā i fafine ua leai ni fanau.” Ona tipitipi ai lea e Samuelu o le tino o Akako i luma o Ieova i Kilikala.

34 Ona alu ai lea o Samuelu i lona ala i Rama, a ua alu aʻe Saulo i lona aiga i Kipea o le nuu o Saulo. 35 E leʻi toe vaai lava Samuelu iā Saulo seʻia oo i le aso na oti ai o ia, auā ua faavauvau Samuelu iā Saulo. A ua faanoanoa Ieova i lona tofia o Saulo e fai ma tupu iā Isaraelu.

^ 1 Samu. 15:23 I le gagana Eperu, o le “terafimi” o lona uiga o atua po o tupua o le aiga.


1 Samuelu  16 : 1 - 23

16 Mulimuli ane, ona fetalai mai lea o Ieova iā Samuelu: “O le ā le umi e te faanoanoa ai ona o Saulo, auā ua ou teena o ia ina ia lē avea ma tupu iā Isaraelu? Inā faatumu ia o lau fagu nifo i le suāuu ma e alu. Ou te auina atu oe iā Iese le Peteleema, auā ua ou filifilia mai i ona atalii se tupu mo aʻu.” 2 A ua fai atu Samuelu: “E faapefea ona ou alu? Afai e faalogo i ai Saulo, o le a ia fasiotia aʻu.” Ua fetalai mai Ieova: “Ia e alu ma ave se tamaʻi povi o le lafu, ma ia e faapea atu, ‘Ua ou sau e fai le taulaga iā Ieova.’ 3 E te fai atu iā Iese e alu ane i le taulaga; ona ou faailoa atu lea iā te oe o le mea e te faia, e te faauuina foʻi mo aʻu o lē ou te fai atu ai iā te oe.”

4 Ona faia lea e Samuelu e pei ona fetalai mai ai Ieova. Ua alu atu o ia i Peteleema, ona gatete ai lea o toeaina o le aai ina ua feiloaʻi ma ia, ma ua latou fai mai: “Pe e te sau ea ma le filemu?” 5 Ona ia tali atu lea: “Ua ou sau ma le filemu. Ua ou sau e fai le taulaga iā Ieova. Inā faapaia ia outou, ma ia outou ō mai iā te aʻu e fai ai le taulaga.” Ona ia faapaiaina lea o Iese ma ona atalii, ma fai atu iā i latou e ō mai i le taulaga. 6 A o latou ō mai, ua ia iloa atu Eliapo, ona ia faapea ane lea: “E moni lava o loo i luma o Ieova o lē e faauuina e ia.” 7 A ua fetalai mai Ieova iā Samuelu: “Aua e te vaai i ona foliga, po o le maualuga o lona tino, auā ua ou teena o ia. Auā e lē vaai le Atua e pei o le vaai a tagata, auā o le tagata e vaai i le tino; a o Ieova e vaai i le loto.” 8 Ona valaau lea o Iese iā Apinatapa e alu ane i luma o Samuelu, a ua ia fai atu: “E leʻi filifilia e Ieova lenei tagata.” 9 Ona valaau lea o Iese ina ia alu ane Saama, a ua ia fai atu: “E leʻi filifilia foʻi e Ieova lenei tagata.” 10 Ona fai atu lea o Iese ia ō ane ona atalii e toʻafitu i luma o Samuelu; a ua fai atu Samuelu iā Iese: “E leʻi filifilia e Ieova i latou nei.”

11 Mulimuli ane, ua fai atu Samuelu iā Iese: “Po o tama uma nei?” Ua fai mai o ia: “Ua toe o le uii, faauta! o loo leoleoina e ia o mamoe.” Ona fai atu lea o Samuelu iā Iese: “Inā aami atu ia iā te ia, auā tatou te lē aai seʻia sau o ia.” 12 Ua ia aami iā te ia ma ua sau ai o ia. O ia o se tauleʻaleʻa e enaena le paʻu, e mata manaia toe aulelei. Ona fetalai mai lea o Ieova: “Inā tulaʻi ia ma faauu iā te ia, auā o ia lava lenā!” 13 Ona tago lea o Samuelu i le fagu nifo o le suāuu, ua faauu iā te ia i luma o ona uso. Ua amata ai i lea aso ona osofia Tavita e le agaga o Ieova. Mulimuli ane, ua tulaʻi Samuelu ma alu atu i Rama.

14 Ua teʻa ese le agaga lava lea o Ieova mai iā Saulo, a ua oo iā te ia le mataʻu ona o le agaga leaga mai iā Ieova. 15 Ua fai atu auauna a Saulo iā te ia: “O lenei ua e mataʻu ona o le agaga leaga mai i le Atua. 16 Faamolemole, seʻi poloaʻi mai lo matou alii i au auauna o loo i ou luma, ina ia matou saʻili se tagata tomai e tā le kitara.* Pe afai e oo mai iā te oe le agaga leaga mai i le Atua, ona tā lea e ia o le kitara i lona lima, ona e toe lelei ai lea.” 17 Ona fai mai lea o Saulo i ana auauna: “Faamolemole, seʻi saʻili mai mo aʻu se tagata e poto e tā le kitara, ma ia outou aumaia o ia iā te aʻu.”

18 Ona tali atu lea o se tasi o auauna, ua faapea atu: “Faauta! ua ou iloa le atalii o Iese le Peteleema o lē e tomai e tā kitara, o ia o le toa, o le tagata malosi, o le tagata foʻi o le taua, e mauupu o ia toe aulelei, o loo iā te ia foʻi Ieova.” 19 Ona aauina atu lea e Saulo o avefeʻau iā Iese, ma faapea atu: “Ia e auina mai iā te aʻu lou atalii o Tavita, o lē o loo leoleo i mamoe.” 20 Ua ave e Iese le asini, o falaoa, o le fagupaʻu uaina, ma le tamaʻi ʻoti ma tuu atu i le lima o Tavita lona atalii e ave iā Saulo. 21 Ua alu atu Tavita iā Saulo ma auauna iā te ia; ua matuā alofa iā te ia, ua avea foʻi o ia ma lē e aveina ana meatau. 22 Mulimuli ane, ona avatu lea o le feʻau a Saulo iā Iese, ua faapea atu: “Faamolemole, seʻi nofo pea Tavita e auauna mai iā te aʻu, auā ua ou fiafia lava iā te ia.” 23 Ina ua oo iā Saulo le agaga o le Atua, ona tago ai lea o Tavita i le kitara ma tā i lona lima; ua mapu ai Saulo ma ua lelei iā te ia, ona alu ese ai lea o le agaga leaga mai iā te ia.

^ 1 Samu. 16:16 O se meafaifaaili anamua e ese mai i le kitara i aso nei. O le upu Peretania, o le harp.


1 Samuelu  17 : 1 - 58

17 Ua faapotopoto faatasi e Filisitia a latou ʻautau mo le taua. Ina ua latou faapotopoto faatasi i Suka o i Iuta, ona latou tolauapi lea i le va o Suka ma Aseka, i Efesetame. 2 Ua faapotopoto faatasi Saulo ma tagata Isaraelu, ua latou tolauapi i le fanua laugatasi o Ele, ua latou faapotopoto faatasi e tau ma Filisitia. 3 Ua tutū Filisitia i le mauga i le tasi itu, ae tutū Isaraelu i le mauga i le isi itu, e iai le vanu e va ai i latou.

4 Ona alu ane ai lea o le toa mai i ʻautau a Filisitia, o Koliata lona igoa, e mai i Kata, ma o lona maualuga foʻi e ono kupita* ma le aga* e tasi. 5 Sa i lona ulu le pulou ʻapamemea, na fai foʻi lona ofutau uʻamea e iai una o iʻa, o le mamafa o le ofutau uʻamea e lima afe sekeli o ʻapamemea. 6 Sa iai ufivae ʻapamemea i ona vae, ma le tao ʻapamemea i lona va i tauʻau. 7 O le fuata o lona tao e telē e pei o le laau faalava a ē e lalaga ʻie, o le matatao o lona tao e ono selau sekeli uʻamea; o loo muamua atu iā te ia lē e aveina lona talipupuni telē. 8 Ona ia tū lea ma valaau mai i le itu taua a Isaraelu, ua faapea mai iā i latou: “Aiseā ua outou faapotopoto faatasi ai e ō mai e tau? Pe e lē o aʻu ea o le Filisitia, a o outou o auauna a Saulo? Inā filifili ia so outou tagata, ma tuu e alu ifo iā te aʻu. 9 Afai e mafai ona ia tau ma aʻu ma e na te fasiotia aʻu, ona fai lea o i matou ma a outou auauna. Ae afai ou te manumalo iā te ia, ma ou fasiotia o ia, ona fai lea o outou ma a matou auauna, e auauna mai iā i matou.” 10 Ona fai mai lea o le Filisitia: “Ou te luʻia le itu taua a Isaraelu i le asō. Inā tuu mai ia iā te aʻu o se tagata ma te tau!”

11 Ina ua faalogo Saulo ma Isaraelu uma i upu a le Filisitia, ona palaaai ai lea ma ua matuā fefefe.

12 O Tavita o le atalii o le tagata Efarata mai i Peteleema o Iuta, o lona igoa o Iese. E toʻavalu ona atalii. Na avea foʻi o ia ma toeaina i aso o Saulo. 13 Ma na ō ai atalii matutua e toʻatolu o Iese. Ua latou mulimuli iā Saulo i le taua, ma o igoa o ona atalii e toʻatolu na ō i le taua, o Eliapo le ulumatua, o Apinatapa le atalii lona lua, a o Saama o le lona tolu lea. 14 O Tavita o le uii, ma ua mulimuli atu foʻi atalii matutua e toʻatolu iā Saulo.

15 Ua alu pea Tavita e leoleo mamoe a lona tamā i Peteleema, ma toe foʻi mai iā Saulo. 16 Ua faaauau pea ona sau le Filisitia i le taeaopō ma le afiafi, ma tū mai i aso e fā sefulu.

17 Ua fai mai Iese i lona atalii o Tavita: “Ia avatu i ou uso lenei efa o saito tunu, ma falaoa e sefulu, ma ave faavave i le togālauapi i ou uso. 18 Ia e ave tufaaga e sefulu o le suāsusu i le taʻitaʻiʻau o le taʻitoʻaafe; ia e vaai foʻi po o manuia ou uso, ma ia e taʻu mai se tala mai iā i latou.” 19 O le taimi lenā o loo tau ai Saulo, o i latou ma tagata Isaraelu uma i le fanua laugatasi o Ele, o loo tau ma Filisitia.

20 Ua tulaʻi Tavita i le taeaopō, ua ia tuuina atu mamoe e vaai e le leoleo mamoe, ua ia ave foʻi mea ma alu e pei ona poloaʻia ai o ia e Iese. Ina ua oo o ia i le mea e tolauapi ai fitafita, o loo sauni le ʻautau e tau, ua latou alalaga foʻi mo le taua. 21 Ua sauni Isaraelu ma Filisitia e tau, ma ua faafesagaʻi itu taua. 22 Ona tuu faavave atu lea e Tavita o le ato i lē e leoleoina ato, ma tamoʻe atu i le itu taua. Ina ua alu atu, ona ia fesili lea po o ā mai ona uso.

23 A o tautala atu o ia iā i latou, vaai! ua alu aʻe le toa o Koliata lona igoa, o le Filisitia mai i Kata, ua alu aʻe o ia mai i le itu taua a Filisitia, ma ua tautala atu o ia e pei o ana upu muamua, ua faalogo foʻi i ai Tavita. 24 Ina ua vāai tagata uma o Isaraelu i le tagata, ona latou sosola ai lea i ona luma, ua matuā fefefe foʻi. 25 Ua fai ane tagata o Isaraelu: “Po ua outou vāai ea i le tagata ua alu aʻe? Auā ua alu aʻe o ia e faifai iā Isaraelu. O le tagata e na te fasiotia o ia, e faatamaoaigaina o ia e le tupu i ʻoa e tele, e foaʻi atu e le tupu lona afafine mo ia, e faasaʻoloto foʻi le aiga o lona tamā i Isaraelu.”

26 Ua fai atu Tavita i tagata na tutū e latalata ane iā te ia: “O le ā se mea e faia i le tagata e na te fasiotia lenā Filisitia, ma aveesea ai le faalumaina o Isaraelu? O ai lenei Filisitia lē peritomeina ua ia faifai le itu taua a le Atua soifua?” 27 Ona fai mai lea o tagata o upu lava na iā te ia: “E faapea lava ona faia i le tagata e na te fasiotia o ia.” 28 Ua faalogo Eliapo lona uso ulumatua a o ia tautala atu i tagata, ona matuā ita ai lea o Eliapo iā Tavita, ua ia fai mai: “Aiseā ua e sau ai? O ai foʻi ua e tuua e vaaia mamoe i le toafa? Ua ou iloa lelei lou faamaualuga ma le leaga o lou loto, auā ua e sau lava e fia matamata i le taua.” 29 Ona fai atu lea o Tavita: “O le ā laʻu mea ua fai? E na o loʻu fesili atu lava.” 30 Ua ia liliuese mai iā te ia, ae faasaga atu i le isi ma fai atu upu lava ia na ia faia muamua, na tali mai foʻi tagata i le tali lava lea e tasi.

31 Ua faalogo tagata i upu a Tavita, ma ua latou ō ma taʻu atu iā Saulo. Ona ia aami lea o ia. 32 Ua fai atu Tavita iā Saulo: “Aua neʻi vaivai le loto o se tasi. O le a alu atu lau auauna e tau ma lenei Filisitia.” 33 A ua fai mai Saulo iā Tavita: “E lē mafai ona e alu e te tau ma lenei Filisitia, auā o oe o le tamaitiiti, a o ia o le tagata tau mai lava a o laʻitiiti.” 34 Ua tali atu Tavita iā Saulo: “Sa avea lau auauna ma leoleo mamoe o le lafu a lona tamā, sa iai foʻi le leona ma le pea, na taʻitasi ma ave se mamoe mai i le lafu. 35 Ona ou tuliloa lea i ai, ma fasi i ai, ma laveaʻi le mamoe mai i lona gutu. Ina ua oso mai iā te aʻu, ona ou tago atu lea i lana ʻava, ma fasimate. 36 Na fasimate e lau auauna le leona ma le pea; ma e avea foʻi lenei Filisitia lē peritomeina e pei o se tasi o i laʻua, auā ua ia faifai i le itu taua a le Atua soifua.” 37 Ua toe faapea atu Tavita: “O Ieova na laveaʻia aʻu mai i lima o le leona ma lima o le pea, o ia foʻi e na te laveaʻia aʻu mai i lima o lenei Filisitia.” Ona fai mai lea o Saulo iā Tavita: “Inā alu ia, tau ina ia faatasi Ieova iā te oe.”

38 Ua faaofu e Saulo Tavita i lona ofu, ua ia tuu foʻi le pulou ʻapamemea i lona ulu, ma tuu iā te ia le ofutau uʻamea. 39 Ua fusi e Tavita lana pelu i luga o lona ofu, ma taumafai e alu ae e leʻi mafai, ona e leʻi masani ai o ia. Ona fai atu lea o Tavita iā Saulo: “E lē mafai ona ou alu ma nei mea, auā ou te lē masani ai.” Ona aveese lea e Tavita o nei mea mai iā te ia. 40 Ua ia ave i lona lima o lona tootoo, ma filifili mo ia lava o maa e sili ona lamolemole e lima mai i le ālia, ma tuu i le ato a le leoleo mamoe sa iā te ia, sa i lona lima foʻi lana maatā. Ona ia faalatalata atu lea i le Filisitia.

41 Ua sau le Filisitia, ua latalata mai iā Tavita, ma o loo muamua mai iā te ia o le tagata e aveina le talipupuni telē. 42 Ina ua vaai mai le Filisitia ma iloa ai Tavita, ona ia ʻinoʻino ai lea iā te ia, auā o ia o se tamaitiiti ma e lanu enaena lona paʻu, e aulelei foʻi o ia. 43 Ua faapea mai le Filisitia iā Tavita: “Po o aʻu ea o se taʻifau ua e sau ai ma le tootoo?” Ona fetuu lea e le Filisitia o Tavita i ona atua. 44 Ua fai mai le Filisitia iā Tavita: “Sau ia iā te aʻu, ou te tuuina atu lou tino i manufelelei o le lagi ma manu o le fanua.”

45 Ona fai atu lea o Tavita i le Filisitia: “E te sau iā te aʻu ma le pelu, ma tao e lua, ae ou te alu atu iā te oe i le suafa o Ieova o ʻau, o le Atua o itu taua a Isaraelu, o lē ua e faifai i ai. 46 O le asō e tuuina mai ai oe e Ieova i loʻu lima, ou te fasia oe ma vavaeese lou ulu; ou te foaʻi atu foʻi i le asō o tino oti o le ʻautau a Filisitia i manufelelei o le lagi ma manufeʻai o le laueleele; e iloa ai e tagata uma o le lalolagi e iai le Atua o Isaraelu. 47 E iloa ai foʻi e lenei faapotopotoga atoa, e lē faaolaina e Ieova tagata i le pelu po o le tao, auā e iā Ieova le taua, e na te tuuina mai lava outou i o matou lima.”

48 Ua tulaʻi le Filisitia ma alu ane, ua faalatalata e faafetaiaʻi iā Tavita, a ua faavave atu Tavita ma tamoʻe agaʻi i le itu taua e faafetaiaʻi le Filisitia. 49 Ona tago atu lea o Tavita i lana ato, ua ave aʻe ai le maa, ma ia sasau atu le maatā, ua lavea ai le Filisitia i lona muāulu ma ua goto le maa i lona muāulu, ona paʻū faō ai lea o ia i le eleele. 50 Ua sili atu le malosi o Tavita nai lo o le Filisitia i le maatā ma le maa, ua ia fasia le Filisitia ma fasiotia o ia; e leai foʻi se pelu i le lima o Tavita. 51 Ua tamoʻe atu pea Tavita ma tū i tafatafa o le Filisitia. Ua ia tago i lana pelu ma seʻi mai i lona faamoega, ua ia fasiotia o ia ina ua ia vavaeeseina lona ulu. Ua vāai mai Filisitia ua oti lo latou toa, ona sosola ese ai lea o i latou.

52 Ona tutulaʻi lea o tagata o Isaraelu ma Iuta, ua alalaga ma tuliloa iā Filisitia e oo atu i le vanu, e oo atu foʻi i faitotoʻa o Ekerona, ua paʻuʻū ma feoti ē na manunuʻa o Filisitia i le ala e amata mai i Saraima, e oo atu i Kata, e oo atu foʻi i Ekerona. 53 Ona foʻi atu lea o le fanauga a Isaraelu mai i le tuliloaina o Filisitia, ua latou faoa foʻi mea mai i o latou togālauapi.

54 Ona ave lea e Tavita o le ulu o le Filisitia ma aumai i Ierusalema, ua ia tuu foʻi ana auupega i lona faleʻie.

55 Ina ua vaai atu Saulo o alu atu Tavita e faafetaiaʻi le Filisitia, ona ia fai atu lea iā Apineru le taʻitaʻiʻau: “Apineru e, o le atalii o ai lenei tamaitiiti?” Ua tali mai Apineru: “Ua e soifua le tupu e, ou te lē iloa lava!” 56 Ona fai atu lea o le tupu: “Ia e fesili atu po o se atalii o ai lenei tauleʻaleʻa.” 57 Ina ua foʻi mai Tavita mai i le fasiotia o le Filisitia, ona ave lea o ia e Apineru ma avatu i luma o Saulo, faatasi ai ma le ulu o le Filisitia o loo i lona lima. 58 Ona fai mai lea o Saulo iā te ia: “O se atalii o ai ea oe?” Ua tali atu Tavita: “O le atalii o lau auauna o Iese le Peteleema.”

^ 1 Samu. 17:4 E tusa le kupita e tasi ma le 44.5 senitimita (17.5 inisi).


^ 1 Samu. 17:4 Po o le 2.9 mita (9 futu 5.75 inisi).


1 Samuelu  18 : 1 - 30

18 Ina ua uma ona ia tautala atu iā Saulo, ona pipiimau lea o le loto o Ionatana i le loto o Tavita, ua alofa foʻi Ionatana iā te ia e pei o ia lava. 2 Ua ave o ia e Saulo i lenā aso, ua lē mafai foʻi ona ia toe foʻi atu i le aiga o lona tamā. 3 Ua osia e Ionatana ma Tavita se feagaiga, auā ua ia alofa iā te ia e pei o ia lava. 4 Ua tatala ese foʻi e Ionatana lona ofu talaloa na iā te ia ma foaʻi atu iā Tavita, atoa foʻi ma isi ona ofu, o lana pelu, o lana ʻaufana, ma lona fusipaʻu. 5 Ua alu atu Tavita e tau. O mea uma foʻi na auina i ai o ia e Saulo, e gaoioi o ia ma le faautauta, ona tofia lea o ia e Saulo e pule i tagata o le taua; ua lelei foʻi lea i le nuu uma atoa ai ma auauna a Saulo.

6 Ina ua latou ō mai, ma ua toe foʻi mai Tavita mai i le fasiga o Filisitia, ona ō mai lea o fafine mai i aai uma o Isaraelu, ua pepese ma sisiva e faafeiloaʻi ai le tupu o Saulo ma topa,* ua olioli ma tāina kitara.* 7 Ua pepese fetaliaʻi fafine na sisiva ma faapea atu:

“Ua fasia e Saulo le faitau afe,

A o Tavita e faitau sefulu afe.”

8 Ua matuā ita lava Saulo, ma ua leaga iā te ia lenā tala, ua ia faapea ifo: “Ua latou tuu atu iā Tavita le faitau sefulu o afe, a ua latou tuu mai iā te aʻu le faitau afe, ua toe lava o le tofi o le tupu e leʻi tuuina atu iā te ia!” 9 Na amata mai i lenā lava aso ona lamalama pea e Saulo Tavita.

10 I le aso na sosoo ai, na osofia ai Saulo e le agaga leaga mai i le Atua, ua amioaʻi foʻi o ia e pei o se perofeta i le maota a o tā e Tavita le kitara i lona lima e pei ona ia faia i aso ua teʻa; na iai foʻi le tao i le lima o Saulo. 11 Ua velo e Saulo le tao ma faapea atu: “Ou te tuilua Tavita ia mau i le puipui!” Ae na ʻaloese faalua Tavita mai i ona luma. 12 Ua fefe Saulo iā Tavita auā ua faatasi Ieova ma Tavita, a ua alu ese o ia mai iā Saulo. 13 Ona aveesea lea e Saulo o ia mai i lana vaega, ma tofia o ia o se taʻitaʻiʻau o tagata e toʻaafe; ua ia taʻitaʻia foʻi le nuu i le taua. 14 Ua faaauau ona gaoioi ma le faautauta Tavita i mea uma, na faatasi foʻi Ieova ma ia. 15 Ua iloa e Saulo lona gaoioi ma le matuā faautauta, ona fefe ai lea o ia iā te ia. 16 Ua alolofa uma Isaraelu ma Iuta iā Tavita, auā ua ia taʻitaʻia i latou i le taua.

17 Mulimuli ane, ua fai mai Saulo iā Tavita: “O loʻu afafine ulumatua lenei o Merapa. O ia lea ou te avatua iā te oe e fai ma au avā. Tau lava ina avea oe o se tagata toa e tauina taua a Ieova.” A ua faapea ifo Saulo iā te ia lava: “Aua neʻi oo loʻu lima iā te ia, a ia oo i ai lima o Filisitia.” 18 Ua fai atu Tavita iā Saulo: “O ai ea aʻu, o ai foʻi loʻu aiga ma le aiga o loʻu tamā i Isaraelu, e fai ai aʻu ma tane a le afafine o le tupu?” 19 Peitaʻi ane, ua oo i le taimi e avatu ai Merapa le afafine o Saulo iā Tavita, a ua uma ona avatu o ia iā Atarielu le tagata Meola e fai ma ana avā.

20 A o Mekala le afafine o Saulo, ua ulu lona alofa iā Tavita, ona taʻu atu lea iā Saulo ma ua fiafia i ai o ia. 21 Ona fai ane lea o Saulo: “Ou te avatua o ia e fai ma mailei iā te ia, ina ia oo ai lima o Filisitia iā te ia.” Ua fai mai Saulo iā Tavita: “E ala i se tasi o nei fafine e toʻalua, e ta te osia ai se aiga* ma aʻu i le asō.” 22 Ua poloaʻi atu foʻi Saulo i ana auauna: “Ia tautatala faalilolilo atu iā Tavita e faapea, ‘Faauta! Ua fiafia le tupu iā te oe, ua alolofa foʻi ana auauna uma iā te oe. O lenei, ia e fai avā i le afafine o le tupu.’” 23 Ona fai atu lea e auauna a Saulo o nei upu iā Tavita, a ua fai mai Tavita: “Po o se mea faigofie ea iā te outou le fai avā atu i le afafine o le tupu, auā o aʻu nei o le tagata mativa ma faatauvaa?” 24 Ua taʻu atu e auauna a Saulo iā te ia e faapea: “O upu nei na fai mai ai Tavita.”

25 Ua fai mai Saulo: “Ia faapea ona outou fai atu iā Tavita, ‘E manaʻo le tupu i paʻu* e selau o tino o Filisitia ina ia taui atu ai i fili o le tupu, ae e lē manaʻo i tupe e totogi ai le faaipoipoga.’” Peitaʻi, na faufau Saulo ia oti ai Tavita i lima o Filisitia. 26 Ua taʻu mai e ana auauna o nei upu iā Tavita, ma ua fiafia ai Tavita e fai avā atu i le afafine o le tupu, ae e leʻi oo foʻi i le taimi atofaina. 27 Ona tulaʻi lea o Tavita ma ona tagata, ua ō atu ma fasia tagata Filisitia e toʻalua selau, ua aumaia foʻi e Tavita paʻu o o latou tino ma avatu le aofaʻi atoa i le tupu, ina ia fai avā ai o ia i le afafine o le tupu. Ona avatu lea e Saulo iā te ia o Mekala lona afafine e fai ma ana avā. 28 Ua vaai Saulo ma ua ia iloaina o loo faatasi Ieova iā Tavita. Ua alofa foʻi Mekala le afafine o Saulo iā Tavita. 29 Ona atili fefe ai lea o Saulo ona o Tavita, ua avea foʻi Tavita ma fili o Saulo i aso uma.

30 Ua ō atu perenise o Filisitia e tau, a ua sili le faautauta o Tavita i auauna uma a Saulo i taimi uma e ō ai e tau; ua matuā tāua foʻi lona igoa.

^ 1 Samu. 18:6 O se meafaifaaili e tagitagi.


^ 1 Samu. 18:6 O se meafaifaaili e tolu manoa i aso anamua e faapei o se kitara. (Faa-Peretania o le lute.)


^ 1 Samu. 18:21 I le gagana Eperu, “e faafetaiaʻi o ta gafa.”


^ 1 Samu. 18:25 O le “paʻu” lenei e faasino atu i le paʻu o totogasā o tamāloloa.


1 Samuelu  19 : 1 - 24

19 Ua fai atu Saulo iā Ionatana lona atalii ma ana auauna uma ina ia fasiotia Tavita. 2 A o Ionatana le atalii o Saulo, ua matuā fiafia o ia iā Tavita. Ona fai mai lea o Ionatana iā Tavita: “O loo lamalama loʻu tamā o Saulo e fasioti iā te oe. O lenei, faamolemole ia e faaeteete seʻia oo a taeao, ia e nofo i se mea lilo ma ia e lafi ai. 3 A o aʻu, ou te alu atu ma tū i tafatafa o loʻu tamā i le fanua e te iai, ou te tautala atu foʻi i loʻu tamā e uiga iā te oe, ma ou iloa ai le mea o le a tupu, ona ou taʻu atu lea iā te oe.”

4 Ua tautala atu ma le agalelei Ionatana iā Saulo lona tamā e uiga iā Tavita, ua faapea atu iā te ia: “Aua neʻi agasala le tupu i lana auauna o Tavita, auā e leʻi agasala lava o ia iā te oe, ma ua faia e ia galuega lelei mo oe. 5 Na ia tuu lona ola i se tulaga lamatia, ma fasia le Filisitia, na faia ai foʻi e Ieova le faaolataga tele mo Isaraelu uma. Na e iloaina, ma na e fiafia foʻi i ai. Aiseā la e te agasala ai i le toto o le tagata e lē sala i le fasiotia fua o Tavita?” 6 Ona faalogo lea o Saulo i upu a Ionatana, ua tautō foʻi Saulo: “O loo soifua Ieova, ou te lē fasiotia lava o ia.” 7 Mulimuli ane, ona valaau atu lea o Ionatana iā Tavita, ma ua taʻu atu e Ionatana iā te ia nei upu uma. Ona aumaia lea e Ionatana o Tavita iā Saulo, ma auauna ai pea i ona luma e pei o aso ua teʻa.

8 Mulimuli ane, ua toe pā le taua, ua alu atu faavave Tavita e tau ma Filisitia, ma fasia i latou i le fasiga tele, ona latou sosola ese ai lea i ona luma.

9 Ua osofia Saulo e le agaga leaga mai iā Ieova a o ia nofo i lona fale ma lana tao o loo i lona lima, o loo tā foʻi e Tavita le kitara i lona lima. 10 Ua saʻili Saulo ina ia tuilua Tavita ia mau i le puipui, ae na ʻalo o ia i luma o Saulo, ma ua tū ai le tao i le puipui. Ona sola lea o Tavita ina ia sao ai o ia i lenā pō. 11 Ua aauina atu e Saulo ana avefeʻau e mataʻi le fale o Tavita ina ia fasiotia o ia i le taeao; a ua fai atu lana avā o Mekala iā Tavita e faapea: “Afai e te lē sola i le pō nei, e fasiotia lava oe a taeao.” 12 Ona tuutuu ifo faavave lea e Mekala o Tavita i le faamalama, ina ia alu ma sola ese ma sao ai o ia. 13 Ona ave lea e Mekala o le faatagata* ma tuu i luga o le moega, ma faaaluga i le ʻie fulufulu ʻoti, ona ia faaafu ai lea i le ʻie.

14 Ua aauina atu e Saulo avefeʻau e puʻe Tavita, a ua fai mai o ia: “O loo maʻi o ia.” 15 Ona aauina atu lea e Saulo o avefeʻau e vaai Tavita, ma faapea atu: “Ia aumai o ia iā te aʻu i luga o lona moega, ina ia ou fasioti iā te ia.” 16 Ina ua ō atu avefeʻau i totonu, vaai! o le faatagata o loo i luga o le moega, ma le ʻie fulufulu ʻoti o loo aluga ai. 17 Ona fai mai lea o Saulo iā Mekala: “Aiseā ua e faavaleaina ai faapea aʻu, ma e auina ese atu ai loʻu fili ina ia sao ai?” Ua fai atu Mekala iā Saulo: “Na ia fai mai iā te aʻu, ‘Ia tuu mai aʻu ou te alu ese! Aiseā ou te fasiotia ai oe?’”

18 A ua sola Tavita ma ua sao, ua oo atu iā Samuelu i Rama. Ona ia taʻu atu lea iā te ia o mea uma na faia e Saulo iā te ia. Ona la ō lea ma Samuelu ma ua nonofo i Naiota. 19 Mulimuli ane, ua taʻu atu iā Saulo e faapea: “Faauta! O loo iai Tavita i Naiota i Rama.” 20 Ua aauina atu e Saulo avefeʻau e puʻe Tavita. Ina ua latou iloa atu tagata ua matutua o le ʻauperofeta o loo faia valoaga, ma o loo tū ai Samuelu e pule iā i latou, ona osofia lea e le agaga o le Atua o avefeʻau a Saulo, ua latou amioaʻi ai foʻi e pei o ni perofeta.

21 Ina ua latou taʻu atu lea tala iā Saulo, ona ia aauina atu loa lea o isi avefeʻau, a ua amioaʻi foʻi i latou e pei o ni perofeta. Ona toe aauina atu lea e Saulo o isi avefeʻau, o le lona tolu lea, ma ua amioaʻi foʻi i latou e pei o ni perofeta. 22 Mulimuli ane, ua alu atu foʻi o ia i Rama. Ina ua taunuu o ia i le vaieli tele i Seku, ona fesili atu lea o ia e faapea: “O fea o iai Samuelu ma Tavita?” Ua latou tali mai: “O loo iai i Naiota i Rama.” 23 Ua faaauau pea o ia i lona ala mai i inā e agaʻi atu i Naiota i Rama, ua osofia foʻi o ia e le agaga o le Atua, ua ia savali ma amioaʻi pea e pei o se perofeta, seʻia taunuu i Naiota i Rama. 24 Ua tatala ese e ia ona ofu ma ua amioaʻi o ia e pei o se perofeta i luma o Samuelu, ua taoto ai pea o ia ua lē lavalavā i lenā aso atoa ma le pō atoa. O le mea lea ua latou faapea ane ai: “Po o iai ea foʻi Saulo faatasi ma le ʻauperofeta?”

^ 1 Samu. 19:13 I le gagana Eperu, o le “terafimi” o lona uiga o atua po o tupua o le aiga.


1 Samuelu  20 : 1 - 42

20 Ona sola ese ai lea o Tavita mai i Naiota i Rama. A ua sau o ia ma fai atu i luma o Ionatana: “O le ā se mea ua ou faia? O le ā soʻu sesē, ma o le ā foʻi se agasala ua ou faia i luma o lou tamā, ua saʻili ai o ia e fasiotia aʻu?” 2 Ua fai mai o ia iā te ia: “Ia mamao lenei mea! E te lē oti. Faauta! E lē faia e loʻu tamā se mea telē po o se mea itiiti ae e lē taʻu maia i oʻu taliga; aiseā foʻi e nanā ai e loʻu tamā lenei mea mai iā te aʻu? E lē tupu lenei mea.” 3 A ua toe tautō Tavita ma faapea atu: “Ua iloa lelei e lou tamā e te fiafia iā te aʻu, ma ua faapea ifo iā te ia lava, ‘Aua le faailoaina atu iā Ionatana lenei mea ina neʻi tigā ai lona loto.’ Ae o le mea moni, o loo soifua Ieova, ua e soifua foʻi, e moni lava e lē o toe mamao ona ou oti lea!”

4 Ona fai mai lea o Ionatana iā Tavita: “O so o se mea lava e te fai mai ai, ou te faia lava mo oe.” 5 A ua fai atu Tavita iā Ionatana: “Faauta! O a taeao o le masina faatoʻā vaaia, e ma te nonofo faatasi ai ma le tupu e ma te aai; ia e auina ese atu aʻu ou te lafi i le fanua seʻia oo i le afiafi o le aso lona tolu. 6 Afai e misia e lou tamā aʻu, ona e fai atu lea, ‘Na faanoi mai Tavita iā te aʻu seʻi tamoʻe atu i Peteleema lona aai, auā o loo fai ai se taulaga i tausaga taʻitasi mo le aiga uma.’ 7 Afai e faapea mai o ia, ‘Ua lelei!’ o lona uiga o le filemu mo lau auauna. Ae afai e ita o ia, ona iloa lea e iai se mea leaga ua manatu i ai o ia. 8 Ia e alofa faamaoni foʻi i lau auauna, auā na e osia ma lau auauna se feagaiga i luma o Ieova. Ae afai ua iai se mea ua ou sesē ai, ia e fasiotia aʻu, aiseā foʻi e te avatu ai aʻu i lou tamā?”

9 Ona fai mai lea o Ionatana: “Ia mamao lenā mea mai iā te oe! Ae afai ou te iloa e iai se mea leaga ua manatu i ai loʻu tamā e faia iā te oe, po ou te lē taʻu atu ea lenā mea iā te oe?” 10 Ua fai atu Tavita iā Ionatana: “O ai na te taʻuina mai iā te aʻu pe na tali ma le ita mai lou tamā iā te oe?” 11 A ua fai mai Ionatana iā Tavita: “Sau ia ta ō atu i le fanua.” Ona la ō ai lea i le fanua. 12 Ua fai mai Ionatana iā Tavita: “Ia fai Ieova le Atua o Isaraelu ma molimau, o a taeao ou te tofotofo ai i loʻu tamā i le taimi faapenei, po o le aso lona tolu, afai e fiafia o ia iā Tavita, po ou te lē auina atu ea se tasi iā te oe ma taʻu atu iā te oe? 13 Ia faia e Ieova iā Ionatana ma ia faaopoopo i ai, pe afai ua manatu loʻu tamā e fai se mea leaga iā te oe, ae ou te lē faailoaina atu iā te oe ma auina ese atu oe, ma e te lē alu ma le filemu. Tau ina ia faatasi Ieova ma oe, e pei ona ia faatasi ma loʻu tamā. 14 Ae afai ou te ola pea, pe e te lē faaalia ea le alofa faamaoni o Ieova iā te aʻu, ina ia ou lē oti ai? 15 E te lē tuua foʻi lou alofa faamaoni i loʻu aiga i aso uma lava. Afai e tafiesea e Ieova fili o Tavita, o tagata taʻitoʻatasi mai i le laueleele, 16 e lē tineia lava le igoa o Ionatana mai i le aiga o Tavita. Ia tauia e Ieova fili o Tavita.” 17 Ona toe tautō lea o Ionatana iā Tavita ona o lona alofa iā te ia; auā ua ia alofa iā te ia e pei o ia lava.

18 Ua fai mai Ionatana iā te ia: “O a taeao o le masina faatoʻā vaaia, e misia lava oe auā o le a lē nofoia lou nofoa. 19 O le mea moni, o le a misia lava oe i le aso lona tolu; a ia e sau i le mea na e lafi ai i le aso e fai ai galuega, ma e nofo ai i tafatafa o le maa lenei. 20 A o aʻu, ou te fanaina atu ni aū se tolu i le isi itu o le maa, e peiseaʻī o loo oʻu fana atu i se manulauti. 21 Faauta! Ou te auina atu le auauna ma faapea atu, ‘Alu e saʻili aū.’ Afai ou te faapea atu i le auauna, ‘Faauta! O loo i ou tala mai aū, ia e tago i ai,’ ona e sau lea auā ua e maua le filemu, o loo soifua Ieova, e leai se mea e tupu. 22 Ae afai ou te fai atu i le tauleʻaleʻa, ‘Faauta! O loo mamao aū mai iā te oe,’ ona e alu lea auā ua auina ese atu oe e Ieova. 23 O upu foʻi ua ta tautatala ai, vaai! tau ina ia iai Ieova i lo ta va i aso uma lava.”

24 Ua lafi Tavita i le fanua. Ua oo i le masina faatoʻā vaaia, ona nofo lea o le tupu e fai lana taumafataga. 25 Ua nofo le tupu i lona nofoa e pei o isi aso, i le nofoa i tafatafa o le puipui; ma o loo faafesagaʻi ma Ionatana, a o Apineru o loo nofo i tafatafa o Saulo; a ua lē nofoia le nofoa o Tavita. 26 E leʻi fai mai e Saulo se upu i lenā aso, auā ua ia faapea ifo iā te ia: “Ai ua tupu se mea ua lē mamā ai o ia, auā e leʻi faamamāina o ia.” 27 Ua aulia le isi aso o le masina faatoʻā vaaia, o le aso lona lua lea, a ua lē nofoia lava le nofoa o Tavita. Ona fai mai lea o Saulo i lona atalii o Ionatana: “Aiseā ua lē sau ai le atalii o Iese ananafi ma le asō i le taumafataga?” 28 Ua tali atu Ionatana iā Saulo: “Na faanoi mai lava Tavita iā te aʻu seʻi alu atu i Peteleema. 29 Ua ia fai mai, ‘Faamolemole, seʻi tuu mai aʻu ou te alu auā ua fai le taulaga a lo matou aiga i le aai, na poloaʻi mai ai foʻi loʻu uso iā te aʻu. O lenei, afai e lelei iā te oe, faamolemole ia e tuu mai aʻu seʻi oʻu alu e vaai oʻu uso.’ O le mea lea, ua lē sau ai o ia i le laoai a le tupu.” 30 Ona matuā ita ai lea o Saulo iā Ionatana ma faapea atu iā te ia: “O oe le tama a le fafine fouvale, po ou te lē iloa lelei ea o lou filifili e ʻau ma le atalii o Iese ua faalumaina ai oe, ma ua faalumaina ai foʻi le lē lavalavā o lou tinā? 31 Auā o aso uma e ola ai le atalii o Iese i le fogāeleele, e lē faatumauina ai oe ma lou malo. O lenei, ia aami o ia ma aumai iā te aʻu, auā e tatau ona oti o ia.”

32 Peitaʻi, ua tali atu Ionatana iā Saulo lona tamā, ua faapea atu iā te ia: “Aiseā e fasiotia ai o ia? O le ā lana mea ua fai?” 33 Ona velo ai lea e Saulo o le tao ina ia lavea ai o ia; ua iloa foʻi e Ionatana ua uma ona fai le faaiʻuga a lona tamā ina ia fasiotia Tavita. 34 Ona alu ese ai lea o Ionatana mai i le laulau, ua matuā ita lava, e leʻi ʻai foʻi e ia se meaʻai i le aso lona lua ina ua mavae le masina faatoʻā vaaia, talu ai ua tigā o ia ona o Tavita, auā ua faalumaina o ia e lona lava tamā.

35 Ua oo i le taeao, ona alu lea o Ionatana i lona ala i le fanua i le mea na tuutala ai ma Tavita, sa faatasi foʻi ma ia se auauna talavou. 36 Ua ia fai atu i lana auauna: “Faamolemole, ia momoʻe e saʻili ū ou te fanaina atu.” Ua tamoʻe le auauna, ona ia fana atu lea o ū i ona tala atu. 37 Ina ua oo atu le auauna i le mea na fana atu i ai e Ionatana le aū, ona valaau atu lea o Ionatana mai i tua o le auauna, ua faapea atu: “Pe e lē o mamao ea le aū mai iā te oe?” 38 Ua valaau atu pea Ionatana mai i tua o le auauna: “Faatopetope! Ia vave lau gaoioi! Aua e te tū!” Ona alu lea o le auauna a Ionatana, ua ao aū ma toe sau i lona matai. 39 E lē o iloa lava e le auauna le mea o loo tupu; e na o Ionatana ma Tavita ua la iloa le mea o loo tupu. 40 Ua mavae lea mea, ona tuu atu lea e Ionatana o ana auupega i le auauna, ma faapea atu iā te ia: “Inā alu ia, ma ave mea na i le aai.”

41 Ua alu le auauna. A ua tulaʻi Tavita mai i le mea e latalata ane i le itu i saute. Ona ia faapaʻū faō lea i le eleele ma ifo faatolu; ua la feasogi ma fetagisi, ua sili atu foʻi ona tagi Tavita. 42 Ona fai mai lea o Ionatana iā Tavita: “Alu ia ma le filemu auā ua uma ona ta tautō i le suafa o Ieova e faapea, ‘Ia iai Ieova i lo ta va, atoa foʻi ma laʻu fanau ma lau fanau i aso uma lava.’”

Ona tulaʻi lea o Tavita ma alu i lona ala, a ua alu atu Ionatana i le aai.

1 Samuelu  21 : 1 - 15

21 Mulimuli ane, ua alu atu Tavita i Nove iā Aimeleka le ositaulaga; ona fefe ai lea o Aimeleka ina ua feiloaʻi ma Tavita, ma ua faapea mai: “Aiseā ua e maliu toʻatasi mai ai, ae e leai se tasi lua te toʻalua?” 2 Ona fai atu lea o Tavita iā Aimeleka le ositaulaga: “Na poloaʻia aʻu e le tupu, ua ia faapea mai iā te aʻu, ‘Aua neʻi iloa e se tasi le mea ua ou auina atu i ai oe, ma le mea ua ou poloaʻia ai oe.’ Ua ou aauina atu tauleleʻa i o ma o. 3 O lenei, afai e iai ni au falaoa se lima, ia aumai iā te aʻu, po o so o se mea lava ua e maua.” 4 A ua tali mai le ositaulaga iā Tavita e faapea: “E leai se falaoa masani o iā te au, ae o loo iai le falaoa paia; e mafai ona avatu pe afai e lē o toe faatasi tauleleʻa ma ni fafine.” 5 Ona tali atu lea o Tavita i le ositaulaga, ua faapea atu iā te ia: “E pei o le taimi muamua, ina ua ou alu i le taua ua lē o toe faatasi fafine ma i matou, ua paia foʻi itutino o tauleleʻa e ui lava o la matou malaga masani e ō e tau. Pe e lē sili ea la ona paia itutino o se tasi i le asō, aemaise o la matou malaga faapitoa?” 6 Ona avatu ai lea e le ositaulaga iā te ia o le falaoa paia, auā ua leai se falaoa e na o le falaoa e laulauina lea na aveese mai i luma o Ieova, ina ia sui i falaoa fou i le aso na aveese ai.

7 Sa iai i lenā aso se tasi o auauna a Saulo, ua taofia i luma o Ieova, o lona igoa o Toeka le tagata Etoma, o le leoleo mamoe sili a Saulo.

8 Ua fai atu Tavita iā Aimeleka: “Pe e iai ea se mea o iā te oe, po o se tao po o se pelu? Ou te leʻi aumaia laʻu pelu po o aʻu auupega, auā na faanatinati le feʻau a le tupu.” 9 Ona fai mai lea o le ositaulaga: “O le pelu lenei a Koliata le Filisitia o lē na e fasiotia i le fanua laugatasi o Ele, o loo afīfī i le ofu i tua o le efota. Afai e te manaʻo e ave mo oe, inā ave ia auā e leai se isi mea ua iai, ua na o lea.” Ona fai atu lea o Tavita: “E leai se isi mea e tusa ma lenā. Ia aumai iā te aʻu.”

10 Ona tulaʻi lea o Tavita ma faaauau ona sola ese mai iā Saulo i lenā aso, ua oo atu iā Akisa le tupu o Kata. 11 Ua fai atu auauna a Akisa iā te ia: “Pe e lē o Tavita ea lenei o le tupu o le nuu? Pe e lē o ia lea na latou pepese fetaliaʻi ai i siva, ma faapea atu:

‘Ua fasia e Saulo le faitau afe,

A o Tavita e faitau sefulu afe’?”

12 Ua tuu e Tavita nei upu i lona loto, ua matuā fefe ai o ia ona o Akisa le tupu o Kata. 13 Ua ia faafoliga atu ua faalētonu lona mafaufau i o latou luma ma faatagā valea ai, ua ia tusitusi faaekisi foʻi i faitotoʻa o le pā, ma faatafe ifo lona fāua i lana ʻava. 14 Ona fai mai lea o Akisa i ana auauna: “Seʻi tou vaai atu i le tagata ua valea. O le ā le mea ua outou aumai ai o ia iā te aʻu? 15 Po ua ou oge vale ea, ua outou aumaia ai lenei tagata valea iā te aʻu? Pe sau ea o ia i loʻu fale?”

1 Samuelu  22 : 1 - 23

22 Ua alu ese Tavita mai i inā ma sola atu i le ana i Atulame; ae ina ua faalogo i ai ona uso ma le aiga atoa o lona tamā i lea mea, ona latou ō ifo ai lea iā te ia i inā. 2 Ua faapotopoto atu foʻi iā te ia o tagata uma ua puapuagatia, o tagata uma ua iai aitalafu, ma tagata uma ua mafatia, ua fai o ia ma o latou taʻitaʻi; sa iā te ia tagata e tusa ma le toʻafā selau.

3 Mulimuli ane, ua alu ese Tavita mai i inā ae agaʻi atu i Mesepa i Moapi, ma fai atu i le tupu o Moapi: “Faamolemole, seʻi outou nonofo atu ma loʻu tamā ma loʻu tinā, seʻi oʻu iloa po o le ā se mea e faia e le Atua iā te aʻu.” 4 Ua ia tuu atu i laʻua i luma o le tupu o Moapi, ona la nonofo ai lea ma ia i aso uma na nofo ai Tavita i le nofoaga e faigatā ona sao i ai se tasi.

5 Ua fai mai Kato le perofeta iā Tavita e faapea: “Aua e te nofo pea i le nofoaga e faigatā ona sao i ai se tasi. Ia e alu ese, ma ia e alu i le nuu o Iuta.” Ona alu lea o Tavita ma ua oo atu i le vaomatua o Hareta.

6 Ua faalogo Saulo ua iloa Tavita ma tagata o loo faatasi ma ia, a o nofo Saulo i Kipea i lalo o le laau o le tamarisi, i le mea maualuga ma lana tao o loo i lona lima, ua tutū foʻi ana auauna uma i ona tafatafa. 7 Ona fai mai lea o Saulo i ana auauna o loo tutū i ona tafatafa: “Faamolemole, inā faalogo mai ia outou tagata Peniamina. Pe e avatu ea e le atalii o Iese iā te outou uma ni fanua ma ni togāvine? Pe na te tofia ea outou uma e fai ma taʻitaʻi o le taʻitoʻaafe ma taʻitaʻi o le taʻitoʻaselau? 8 Auā ua outou foua aʻu, o outou uma lava; ae e leai se tasi na ia taʻu mai iā te aʻu le feagaiga ua osia e loʻu atalii ma le atalii o Iese, e leai foʻi se tasi o outou e alofa mai iā te aʻu ma taʻu mai e faapea, ua faaoso e loʻu lava atalii laʻu auauna e faasagatau mai iā te aʻu, ma lamalama iā te aʻu e pei ona faia i le aso nei.”

9 Ona tali atu lea o Toeka le tagata Etoma o le tasi o auauna a Saulo, ua faapea atu: “Na ou iloa le atalii o Iese o alu atu i Nove, iā Aimeleka le atalii o Akitopo. 10 Ua ia fesili iā Ieova mo ia; na ia avatu foʻi iā te ia o meaʻai, ma le pelu a Koliata le Filisitia.” 11 Ona auina atu loa lea e le tupu o le feʻau iā Aimeleka le atalii o Akitopo le ositaulaga, ma le aiga uma o lona tamā, o ositaulaga uma sa iai i Nove. Ona latou ō mai uma lea i le tupu.

12 Ua fai mai Saulo: “Faamolemole, faalogo mai ia oe le atalii o Akitopo!” Ona ia tali atu lea: “O aʻu lenei, loʻu alii e.” 13 Ona fai mai lea o Saulo iā te ia: “Aiseā ua oulua foua ai aʻu, o oe ma le atalii o Iese, i lou avatu iā te ia o meaʻai ma le pelu, ma e fesili atu foʻi i le Atua mo ia, e faasagatau mai ai iā te aʻu ma lamalama iā te aʻu e pei ona faia i le aso nei?” 14 Ona tali atu lea o Aimeleka i le tupu e faapea: “O ai ea se tasi o au auauna e tusa ma Tavita i lona faamaoni, o le tane a le afafine o le tupu, o le taʻitaʻi o leoleo e puipuia oe, ma e faaaloalogia foʻi i lou aiga? 15 Pe na faatoʻā amata ea i le asō ona ou fesili i le Atua mo ia? E mamao lea mea mai iā te aʻu! Ia aua neʻi faia e le tupu se mea i lana auauna ma le aiga atoa o loʻu tamā, auā e lē iloa e lau auauna nei mea uma, po o se mea itiiti po o se mea telē.”

16 A ua fai mai le tupu: “E te oti lava Aimeleka, o oe ma le aiga atoa o lou tamā.” 17 Ona fai mai lea o le tupu i faafeao na tutū i ona tafatafa: “Inā liliu atu ia ma fasioti i ositaulaga a Ieova, auā ua latou ʻau iā Tavita, ua latou iloa foʻi o loo sola o ia ae latou te leʻi faailoa mai iā te aʻu!” Peitaʻi, e leʻi mananaʻo auauna a le tupu e faaoo o latou lima e fasi i ositaulaga a Ieova. 18 Mulimuli ane, ua fai mai le tupu iā Toeka: “Inā e liliu atu ia ma fasi i ositaulaga!” Ona liliu faavave atu lea o Toeka le tagata Etoma, ma fasi i ositaulaga ma fasiotia ai i lenā aso o tagata e toʻavalu sefulu lima, na oofu i efota e faia i ʻie lino. 19 Na ia fasia foʻi le aai o ositaulaga o Nove i le pelu, o tane atoa ma fafine, o tamaiti atoa ma tama fesusui, o povi, o asini, ma mamoe.

20 A ua sao le tasi o atalii o Aimeleka, le atalii o Akitopo, o Aviata lona igoa, ua sola ese o ia ma mulimuli atu iā Tavita. 21 Ona taʻu mai lea e Aviata iā Tavita: “Ua fasiotia e Saulo ositaulaga a Ieova.” 22 Ona fai atu lea o Tavita iā Aviata: “Na ou iloa lelei lava i lenā aso, auā sa iai i inā Toeka le tagata Etoma, e na te taʻuina atu lava lenei mea iā Saulo. Ua avea ai ma oʻu sesē i tagata uma o le aiga o lou tamā. 23 Sau ta te nonofo. Aua e te fefe, auā o lē e saʻili e fasiotia oe, e saʻili foʻi e fasiotia aʻu, auā e puipuia oe pe a e faatasi ma aʻu.”

1 Samuelu  23 : 1 - 29

23 Ua latou taʻu atu iā Tavita e faapea: “O lea ua ō mai Filisitia e tau ma Kaila, ma ua latou faoa saito mai i le mea e soli ai saito.” 2 Ona fesili atu lea o Tavita iā Ieova, ua faapea atu: “Po ou te alu atu ea e fasi i na Filisitia?” Ua tali mai Ieova iā Tavita: “Inā alu ia e fasi Filisitia, ma e faaola iā Kaila.” 3 Ua fai mai tagata o Tavita iā te ia: “Faauta! Ua tatou fefefe a o iai i nei i Iuta, ma e sili atu la ona tatou fefefe pe a tatou ō atu i Kaila, e tau ma itu taua a Filisitia!” 4 Ua toe fesili atu foʻi Tavita iā Ieova. Ona tali mai lea o Ieova iā te ia e faapea: “Inā tulaʻi ia ma alu ifo i Kaila, auā ou te tuuina atu Filisitia i lou lima.” 5 Ua ō atu Tavita ma ona tagata i Kaila, ua tau ma Filisitia, ua latou faoa foʻi a latou lafumanu, ma ua latou fasia i latou i le fasiga tele; ua avea Tavita ma faaola i ē o loo nonofo i Kaila.

6 Ina ua sola atu Aviata le atalii o Aimeleka iā Tavita i Kaila, sa ia alu ifo ma se efota i lona lima. 7 I le taimi lea, na taʻu atu ai iā Saulo e faapea: “Ua alu atu Tavita i Kaila.” Ona faapea lea o Saulo: “Ua faatauina mai o ia e le Atua i loʻu lima, auā ua ia punitia o ia i lona alu atu i se aai e iai ona faitotoʻa ma faamaufaalava.” 8 Ona faapotopoto faatasi lea e Saulo o le nuu uma ina ia ō e tau, ia ō ifo i Kaila e osofaʻia Tavita ma ona tagata. 9 Ua iloa foʻi e Tavita ua faia e Saulo se togafiti leaga iā te ia. Ona ia fai atu lea iā Aviata le ositaulaga: “Seʻi aumai i inei le efota.” 10 Ona fai atu lea o Tavita: “Ieova e, le Atua o Isaraelu, ua faalogo lava lau auauna ua saʻili Saulo e sau i Kaila, e faaumatia le aai ona o aʻu. 11 Pe e tuuina atu ea aʻu e tagata o Kaila e ona fanua i lona lima? Pe e alu ifo ea Saulo e pei ona faalogo i ai lau auauna? Ieova e, le Atua o Isaraelu, ia taʻu mai i lau auauna faamolemole.” Ona fetalai mai lea o Ieova: “E alu ifo lava o ia.” 12 Ua fai atu Tavita: “Pe e tuuina atu ea aʻu ma oʻu tagata e tagata o Kaila e ona fanua i lima o Saulo?” Ona fetalai mai lea o Ieova: “E latou te tuuina atu lava outou.”

13 Ona tulaʻi loa lea o Tavita ma ona tagata e tusa ma le toʻaono selau tane, ma ō ese mai i Kaila, ua latou savavali pea po o fea lava e ō i ai. A ua taʻu atu iā Saulo ua sola ese Tavita mai i Kaila, ona ia lē toe alu atu ai lea. 14 Ua nofo Tavita i le toafa i nofoaga e faigatā ona sao i ai se tasi, ua nofo ai pea o ia i le vaega maugā i le toafa o Sifi. Ua faaauau ona saʻili Saulo iā te ia, ae e leʻi tuuina atu o ia e le Atua i lona lima. 15 Ua fefe pea Tavita auā ua saʻili Saulo e fasiotia o ia, a o iai Tavita i le toafa o Sifi i Horesa.

16 Ua tulaʻi Ionatana le atalii o Saulo ma alu atu iā Tavita i Horesa, ina ia faamalosia e ia lona faatuatua i le Atua. 17 Ua fai mai o ia iā te ia: “Aua e te fefe; auā e lē maua oe e le lima o Saulo loʻu tamā, e avea lava oe ma tupu o Isaraelu, o aʻu foʻi ou te pito atu iā te oe; ua iloa lava e Saulo loʻu tamā lenā mea.” 18 Ona la osia lea o le feagaiga i luma o Ieova; ua nofo pea Tavita i Horesa, a ua alu Ionatana i lona fale.

19 Mulimuli ane, ona ō aʻe ai lea o tagata o Sifi iā Saulo i Kipea, ua faapea atu: “Pe e lē o lafi ea Tavita e latalata ane iā i matou, i nofoaga e faigatā ona sao i ai se tasi i Horesa, i le aʻega o Hakila o loo i le itu taumatau o Iesimoni? 20 O lenei, le tupu e, pe a tusa ma lou finagalo, inā maliu ifo ia, maliu ifo e matou te tuuina atu ai o ia i le lima o le tupu.” 21 Ona fai mai lea o Saulo: “Ia faamanuia Ieova iā te outou, auā ua outou alolofa mutimutivale iā te aʻu. 22 Faamolemole, inā ō ia ma ia finafinau atili, ia faamautinoa ma iloa le mea e alu i ai o ia, o ai lava e vaai iā te ia i inā, auā ua faailoa mai iā te aʻu o ia o se tagata e faitogafiti poto. 23 Ia iloa ma faamautinoa nofoaga uma e lafi ai o ia; ona outou foʻi mai lea iā te aʻu ma le tonu, ona tatou ō faatasi lea; afai e iai o ia i le nuu, ou te matuā saʻili iā te ia i le faitau afe o tagata o Iuta.”

24 Ona latou tulaʻi lea ma ō atu i Sifi e muamua atu iā Saulo, a o Tavita ma ona tagata, o loo iai i le toafa o Meona i Arapa, i le itu i saute o Iesimoni. 25 Ua ō atu Saulo ma ona tagata e saʻili iā te ia. Ina ua latou taʻu atu iā Tavita, ona alu ifo vave ai lea o ia i le papa ma nofo ai pea i le toafa o Meona. Ina ua faalogo i ai Saulo, ona alu atu lea o ia e tuliloa iā Tavita i le toafa o Meona. 26 Ua alu atu Saulo i le tasi itu o le mauga, a o iai Tavita ma ona tagata i le isi itu o le mauga. Ona alu ese faavave lea o Tavita ona o Saulo; a o le taimi lenā ua siʻosiʻomia ai e Saulo ma ona tagata, ia Tavita ma ona tagata e puʻe iā i latou. 27 A ua sau se avefeʻau iā Saulo, ua faapea mai: “Ia vave ona e alu atu, auā ua osofaʻia e Filisitia le nuu!” 28 Ona toe foʻi lea o Saulo mai i le tuliloaina o Tavita, ua alu atu e faafetaiaʻi iā Filisitia. O le mea lea ua latou faaigoa ai lea nofoaga, o le Papa na Tuueseese ai.

29 Ua alu aʻe Tavita mai i inā, ma nofo i nofoaga e faigatā ona sao i ai se tasi, i Enokati.

1 Samuelu  24 : 1 - 22

24 Ua foʻi mai Saulo mai i le tuliloaga o Filisitia, ona latou taʻu atu lea iā te ia e faapea: “Faauta! O loo iai Tavita i le toafa o Enokati.”

2 Ua ave e Saulo o tagata e toʻatolu afe na filifilia mai iā Isaraelu uma, ua ō atu e saʻili iā Tavita ma ona tagata i luga o papa e tataa ai ʻoti o le mauga. 3 Ua oo atu o ia i le pā maa o le lotoā o mamoe i le ala na iai le ana. Ona ulu atu lea o Saulo e faaalu lona otaotavale, ae o loo nonofo Tavita ma ona tagata i le muliana. 4 Ona fai mai lea o tagata o Tavita iā te ia: “O le aso lenei ua fetalai mai ai Ieova iā te oe, ‘Faauta! ua ou tuuina atu lou fili i lou lima, ma ia e faia iā te ia e tusa ma le mea ua e loto i ai.’” Ona tulaʻi lea o Tavita ma alu atu lemū, ua sesele ese le pito o le ofu tele o Saulo. 5 Mulimuli ane, ua tuia pea lava le loto o Tavita auā ua ia sesele ese le pito o le ofu tele o Saulo. 6 Ona ia fai atu lea i ona tagata: “Ia mamao mai iā te aʻu lenei mea i le silafaga a Ieova, ona ua ou faia lenei mea i loʻu alii ua faauuina e Ieova, ina ua faaoo atu loʻu lima iā te ia, o lē ua faauuina e Ieova.” 7 Ua taofia e Tavita ona tagata i upu nei, e na te leʻi faatagaina i latou e faasagatau atu iā Saulo. A ua tulaʻi Saulo mai i le ana, ma alu atu i lona ala.

8 Mulimuli ane, ona tulaʻi lea o Tavita, ua alu i fafo mai i le ana ma valaau atu iā Saulo e faapea: “Loʻu alii e, le tupu!” Ua tepa mai Saulo i ona tua, ona faapaʻū lea o Tavita i le eleele ma ifo atu iā te ia. 9 Ona fai atu lea o Tavita iā Saulo: “Aiseā e te faafofoga ai fua i upu a tagata e faapea, ‘Faauta! o loo saʻili Tavita e faia se mea leaga iā te oe’? 10 O le aso lenei e pei ona e silasila i ai, ua tuuina mai ai oe e Ieova i loʻu lima i le ana; na fai mai foʻi se tasi ou te fasioti iā te oe, a ua ou alofa iā te oe ma ou fai atu i ai, ‘Ou te lē faaoo lava loʻu lima i loʻu alii, auā o ia o lē ua faauuina a Ieova.’ 11 Loʻu tamā e, silasila mai foʻi i le pito o lou ofu tele o loo i loʻu lima, auā na ou sesele ese le pito o lou ofu tele ae ou te leʻi fasioti iā te oe. Ia e iloa ma ia e silafia, e leai se leaga o iā te aʻu pe ou te fouvale iā te oe, ou te leʻi agasala foʻi iā te oe, a ua e lamalama e faauma loʻu ola. 12 Ia faamasino Ieova i lo taʻua va; ma ia taui atu e Ieova iā te oe ona o aʻu, ae e lē oo atu lava loʻu lima iā te oe. 13 E pei ona fai mai o le muagagana i aso anamua, ‘E tupu mai le leaga i ē e amioleaga,’ ae ou te lē faaoo lava loʻu lima iā te oe. 14 Po o ai ua maliu mai le tupu o Isaraelu e mulimuli i ai? Po o ai ua e tuliloaina? Po o aʻu ea o se taʻifau ua mate? Po o aʻu ea foʻi o se ʻutu fiti? 15 Ia fai Ieova ma faamasino, e na te faamasino i lo taʻua va, e iloilo e ia le mea ua tupu, e tū foʻi o ia mo aʻu, e na te faamasinoina aʻu ma laveaʻi aʻu mai i lou lima.”

16 Ina ua uma ona tautala atu Tavita iā Saulo i nei upu, ona fai mai lea o Saulo: “O lou leo ea lea loʻu atalii e, Tavita?” Ona tagi ai lea o Saulo ma le leotele lava. 17 Ua fai mai o ia iā Tavita: “Ua sili atu lou amiotonu nai lo o aʻu, auā ua e taui mai iā te aʻu i le lelei, ae ua ou taui atu iā te oe i le leaga. 18 Ua e faaali mai i le asō le mea lelei ua e faia iā te aʻu, ina ua tuuina atu aʻu e Ieova i lou lima, ae e te leʻi fasiotia aʻu. 19 O lenei, pe afai e maua e se tagata lona fili, pe e na te auina ese atu ea o ia ma le filemu? O lea, ia taui atu e Ieova iā te oe i le lelei, auā ua e faia le mea lelei iā te aʻu i le aso nei. 20 Faauta! ua ou iloa lelei lava e fai oe ma tupu, ma o le a faatumauina le malo o Isaraelu iā te oe. 21 Ia e tautō mai iā te aʻu i luma o Ieova, e te lē tafiesea laʻu fanau pe a mavae atu aʻu, e te lē tineia foʻi loʻu igoa i le aiga o loʻu tamā.” 22 Ua tautō Tavita iā Saulo, ona alu ai lea o Saulo i lona fale. A ua ō aʻe Tavita ma ona tagata i le nofoaga e faigatā ona sao i ai se tasi.

1 Samuelu  25 : 1 - 44

25 Ua maliu Samuelu; ona faapotopoto faatasi lea o Isaraelu uma, ua taufaitagituʻi ona o ia, ua latou tanu foʻi iā te ia i lona fale i Rama. Ona tulaʻi lea o Tavita ma alu ifo i le toafa o Parana.

2 Sa iai le tasi tagata i Meona, sa ia galue i Karamelu. E mauoloa le tagata, sa iā te ia o mamoe e tolu afe ma ʻoti e afe; na ia sele foʻi fulufulu o ana mamoe i Karamelu. 3 O Napalu le igoa o le tagata, a o Apikaila le igoa o lana avā. O ia o se avā e matuā faautauta, e lalelei foʻi, a o le tane o se tagata e ʻinaʻinā ma e leaga foʻi ana mea e fai; e mai i le ituaiga o Kalepo. 4 Ua faalogo Tavita mai i le toafa o loo sele e Napalu fulufulu o ana mamoe. 5 Ona aauina atu lea e Tavita o tauleleʻa e toʻasefulu, ua faapea atu Tavita i tauleleʻa: “Inā ō aʻe ia i Karamelu, ma ia outou ō atu iā Napalu, ma fesili atu iā te ia i loʻu igoa, po o faapefea mai o ia. 6 Tou te faapea atu i loʻu uso, ‘Ia e manuia, ia manuia lou aiga, ma ia manuia foʻi mea uma ua iā te oe. 7 O lea ua ou faalogo o loo iā te oe o ē e sele fulufulu o mamoe. Sa faatasi au leoleo mamoe ma i matou. Matou te leʻi faaleagaina i latou, ma e leʻi iai foʻi sa latou mea na leiloa i aso uma na iai i latou i Karamelu. 8 Ia e fesili i ou tauleleʻa, latou te taʻu atu foʻi iā te oe ina ia e manatu mai ai i oʻu tauleleʻa, auā o se aso lelei lea ua latou ō atu ai. Faamolemole, seʻi e foaʻi ane so o se mea o loo i lou lima i au auauna ma lou atalii o Tavita.’”

9 Ua ō atu tauleleʻa o Tavita ma fai atu iā Napalu o na upu uma i le igoa o Tavita, ona latou faatalitali lea. 10 Ona tali mai lea o Napalu i auauna a Tavita e faapea: “O ai Tavita, o ai foʻi le atalii o Iese? E toʻatele auauna i aso nei ua taʻitasi ma sola ese mai i lona matai. 11 Po ou te avatu ea aʻu meaʻai, o vai, o aano o manu ua fasia mo ē e sele fulufulu o aʻu mamoe, ma foaʻi atu i tagata ou te lē iloa po o fea e latou te ō mai ai?”

12 Ona liliu mai lea o tauleleʻa o Tavita ma ua toe foʻi mai, ua latou ō mai ma taʻu mai iā te ia e tusa ma nei upu uma. 13 Ona fai atu loa lea o Tavita i ona tagata: “Ia taʻitasi le tagata ma fusi i lana pelu!” Ona taʻitasi lea o i latou ma fusi i lana pelu, ua fusi foʻi e Tavita lana pelu; ua latou ō atu ma mulimuli atu iā Tavita, e tusa ma le toʻafā selau tagata, ae e toʻalua selau tagata na faamuli i a latou mea.

14 Ua taʻu atu e le tasi o tauleʻaleʻa iā Apikaila le avā a Napalu e faapea: “Faauta! na aauina mai e Tavita avefeʻau mai le toafa e faamanuia i lo tatou matai, ae na ia soona avaavau atu iā i latou. 15 Na matuā agalelei mai na tagata iā i matou, latou te leʻi faaleagaina i matou, e leai foʻi sa matou mea e tasi na leiloa i aso uma na matou feoaʻi ai ma i latou, a o matou iai i le fanua. 16 Sa pei i latou o se pā na siʻosiʻomia ai i matou i le ao ma le pō, i aso uma na matou iai ma i latou, a o leoleoina le lafu mamoe. 17 O lenei, ia e iloa ma vaai po o le ā se mea e te faia, auā o le a oo mai puapuaga i lo tatou matai ma lona aiga uma, o ia foʻi o le tagata e lē aogā, e maʻimau le taimi e talanoa atu i ai.”

18 Ona gaoioi faavave lea o Apikaila ma ua ia avane falaoa lapotopoto e lua selau, o fagu uaina lapopoʻa e lua, o mamoe ua saunia e lima, o sea o saito tunu e lima, o keke vine e selau, o keke o mati mamago e lua selau, ma ua ia faaee i luga o asini. 19 Ona ia fai atu lea i ona tauleleʻa: “Ia muamua atu iā te aʻu. Faauta! O lea ou te mulimuli atu iā te outou.” Ae e na te leʻi taʻuina atu se mea i lana tane o Napalu.

20 A o tiʻetiʻe o ia i le asini ma alu ifo faalilolilo i le mauga, vaai! o loo ō ifo Tavita ma ona tagata e faafetaiaʻi o ia. Ona ia fetaiaʻi lea ma i latou. 21 A ua faapea ifo Tavita: “E leai se mea na ou leoleoina ai fua mea uma a lenei tagata i le toafa, e leai lava se mea e tasi na leiloa o ana mea uma, a o lenei ua ia taui mai iā te aʻu le lelei i le leaga. 22 O lea, ia faia e le Atua i fili o Tavita ma faaopoopo i ai, pe afai ou te faasao se tasi o ona tagata o ē uma e tulaʻi* i le aupā, seʻia oo i le taeao.”

23 Ina ua iloa atu e Apikaila Tavita, ona ia alu ifo faatopetope lea mai i le asini ma faapaʻū faō i luma o Tavita, ma ifo i le eleele. 24 Ua ia faapaʻū i ona vae ma faapea mai: “Loʻu alii e, ia i luga iā te aʻu lenei sesē; ma seʻi e faafofoga mai faamolemole i lau teine pologa a o tautala atu iā te oe, ma faafofoga mai i upu a lau teine pologa. 25 Faamolemole, aua neʻi uaʻi atu le loto o loʻu alii i lenei tagata lē aogā o Napalu, auā e faapei o lona igoa, e faapena lava o ia. O Napalu lona igoa, e valea lava o ia. A o aʻu lau teine pologa, ou te leʻi iloa tauleleʻa a loʻu alii na e aauina atu. 26 O lenei loʻu alii e, o loo soifua Ieova, o loo soifua foʻi oe, ua taofia oe e Ieova mai i lou nofosala i le toto, ma e tauimasui atu ai i lou lava lima. O lea, ia pei o Napalu ou fili, ma i latou uma e saʻili e agaleaga i loʻu alii. 27 O lenei foʻi, o le meaalofa lenei ua aumai e lau auauna fafine i loʻu alii, ia avatu i tauleleʻa o loo mulimuli mai i loʻu alii. 28 Faamolemole, ia e faamagalo le solitulafono a lau teine pologa, auā e faia lava e Ieova mo loʻu alii se aiga e tumau, auā na tau e loʻu alii taua a Ieova; e lē maua foʻi se mea leaga iā te oe i ou aso uma. 29 Pe a tulaʻi mai se tagata e tulituliloa iā te oe, ma saʻili ina ia faaumatia lou ola, e puipuia lava e Ieova lou Atua le ola o loʻu alii, e pei ona puipuia e se tasi o mea tāua i se ato; a o le ola o ou fili, e sasau atu e ia e pei o se maa mai i le maatā. 30 Ia faia e Ieova i loʻu alii o mea lelei e tusa ai o mea uma ua ia fetalai mai ai, e na te tofia foʻi oe e avea ma taʻitaʻi o Isaraelu. 31 Loʻu alii e, aiseā e te faia ai le mea e te toe salamō mulimuli ane ai, pe a e sasaa fua le toto o le tagata e lē sala, ma e tauimasui atu ai i lou lava lima? E faia lava e Ieova le mea lelei i loʻu alii, a ia e manatua mai lau teine pologa.”

32 Ona fai atu lea o Tavita iā Apikaila: “Faafetai iā Ieova le Atua o Isaraelu, o lē na auina mai oe i le aso nei e faafetaiaʻi iā te aʻu! 33 Faafetai i lou mafaufau lelei, faafetai foʻi iā te oe o lē ua taofia aʻu i lenei aso mai i le nofosala i le toto, ma ou tauimasui atu i loʻu lava lima. 34 O loo soifua Ieova le Atua o Isaraelu, o lē na taofia aʻu mai i le faia o se mea leaga iā te oe, auā pe ana e lē faavavevave e faafetaiaʻi iā te aʻu, e mautinoa lava e leai se tagata o Napalu e totoe o lē e tulaʻi i le aupā, seʻia oo i le taeao.” 35 Ona talia lea e Tavita mai i lona lima o mea na ia aumai iā te ia, ma faapea atu iā te ia: “Inā alu ia ma le filemu i lou fale. Vaai, ua ou faalogo atu i au upu, ma o le a ou mafaufau alofa iā te oe.”

36 Mulimuli ane, ona alu atu lea o Apikaila iā Napalu, a o faia e Napalu se faigaʻai i lona fale e pei o le faigaʻai a le tupu; ua fiafia le loto o Napalu, ua onā foʻi o ia; a ua lē taʻu atu e Apikaila iā te ia se mea itiiti pe tele, seʻia oo ina malama aʻe le taeao. 37 Ua oo i le taeao ma ua teʻa le onā o Napalu i le uaina, ua taʻu atu ai e lana avā o nei mea uma iā te ia. Ona tau pē ai lea o lona fatu,* ua pei ai o ia o se maa. 38 Mulimuli ane, ua mavae aso e sefulu, ona taia lea e Ieova o Napalu ma ua oti ai o ia.

39 Ua faalogo Tavita ua oti Napalu, ona ia faapea ane lea: “Ia viia Ieova o lē na ia faia le faamasinoga i faifaiga a Napalu ma taofia lana auauna mai i le leaga, ua faafoʻi atu foʻi e Ieova le leaga o Napalu i lona lava ulu!” Ona auina atu lea e Tavita o le feʻau e faamalamalama iā Apikaila ina ia fai ma ana avā. 40 Ua ō atu auauna a Tavita iā Apikaila i Karamelu, ua latou faapea atu iā te ia: “Ua aauina mai i matou e Tavita iā te oe ina ia fai oe ma ana avā.” 41 Ona tulaʻi loa lea o Apikaila, ua ifo i le eleele ma faapea mai: “O lau teine pologa lenei, ia fai ma auauna e fufuluina vae o auauna a loʻu alii.” 42 Ua faavave ona tulaʻi o Apikaila, ua tiʻetiʻe i le asini, ua mulimuli atu foʻi iā te ia o auauna teine e toʻalima; ua ia alu atu faatasi ma avefeʻau a Tavita, ona avea lea o ia ma ana avā.

43 Na faiavā foʻi Tavita iā Ainoama mai i Isereelu; ua avea uma nei fafine e toʻalua ma ana avā.

44 A ua avatu e Saulo Mekala lona afafine, o le avā a Tavita, e fai ma avā a Paleti le atalii o Laisa, o le tagata Kali.

^ 1 Samu. 25:22 O lona uiga, “o ē uma e tulaʻi e fai a latou feʻaulata i le aupā.”


^ 1 Samu. 25:37 Po o “lona loto.”


1 Samuelu  26 : 1 - 25

26 Ua ō atu tagata o Sifi iā Saulo i Kipea, ua faapea atu: “Pe e lē o lafi ea Tavita i le aʻega o Hakila e feagai ma Iesimoni?” 2 Ua tulaʻi Saulo ma alu ifo i le toafa o Sifi, na iā te ia foʻi tagata e toʻatolu afe, o ē ua filifilia o Isaraelu, ina ia saʻili iā Tavita i le toafa o Sifi. 3 Ua tolauapi Saulo i tafatafa o le auala i le aʻega o Hakila, lea e feagai ma Iesimoni, a o loo nofo Tavita i le toafa. Ua ia iloa ua mulimuli mai Saulo iā te ia i le toafa. 4 Ona aauina atu lea e Tavita o sipai e vaavaai, ina ia iloa ai po o sau moʻi Saulo. 5 Mulimuli ane, ua tulaʻi Tavita ma alu atu i le mea o loo tolauapi ai Saulo, ua vaai Tavita i le mea ua taoto ai Saulo, faapea foʻi ma Apineru le atalii o Neru lana taʻitaʻiʻau; ua taoto Saulo i le mea e tolauapi ai fitafita, a o tolauapi le nuu atoa e siʻosiʻomia o ia. 6 Ona fai atu lea o Tavita iā Aimeleka le tagata Heti, ma Apisai le tama a Seruia, le uso o Ioapo, e faapea: “O ai e ma te ō ifo iā Saulo i le togālauapi?” Ona faapea mai lea o Apisai: “O aʻu, ta te ō ifo ma oe.” 7 Ona ō lea o Tavita ma Apisai i le nuu i le pō; faauta! o loo taoto Saulo o loo moe i le mea e tolauapi ai, ma o loo sunuʻi lona tao i le eleele i tafatafa o lona ulu, a o loo taooto Apineru ma le nuu uma o loo siʻosiʻomia o ia.

8 Ona fai mai lea o Apisai iā Tavita: “Ua tuuina mai e le Atua i le asō lou fili i lou lima. Faamolemole, tuu mai iā te aʻu seʻi oʻu tutuʻi iā te ia i le tao i le eleele, e na o le faatasi lava, ou te lē tutuʻi faalua iā te ia.” 9 Peitaʻi, ua fai atu Tavita iā Apisai: “Aua e te fasiotia o ia, auā po o ai ea e na te faaoo lona lima i lē ua faauuina a Ieova, ae e lē nofosala ai?” 10 Ona fai atu lea o Tavita: “O loo soifua Ieova, e fasia lava o ia e Ieova; pe oo mai foʻi le aso e oti ai o ia, pe e alu atu i se taua ma tafiesea ai o ia. 11 Ia mamao iā te aʻu lenei mea a o silasila mai Ieova, ona faaoo atu loʻu lima i lē ua faauuina a Ieova! O lenei, inā tago ia i le tao o loo i tafatafa o lona ao ma le faguvai, ma ta ō loa.” 12 Ona ave lea e Tavita o le tao ma le faguvai sa i tafatafa o le ulu o Saulo, ma la ō aʻe i lo la ala; e leai se tasi na vaai, pe iloa, pe na ala foʻi, auā ua momoe i latou uma, ona o le moegase mai iā Ieova na oo iā i latou. 13 Ona alu lea o Tavita i le isi itu ma tū i le tumutumu o le mauga e mamao, e matuā mamao lava lo latou va.

14 Ona valaau atu lea o Tavita i le nuu ma Apineru le atalii o Neru, e faapea: “Pe e te lē tali mai ea Apineru?” A ua tali mai Apineru, ua faapea mai: “O ai ea oe e te valaau mai ai i le tupu?” 15 Ona fai atu lea o Tavita iā Apineru: “Pe e lē o oe ea o le toa? O ai foʻi i Isaraelu e tutusa ma oe? Aiseā na e lē leoleo lelei ai i lou alii le tupu? Auā na alu atu le tasi tagata ina ia faaumatia lou alii le tupu. 16 E lē lelei lenei mea ua e faia. O loo soifua Ieova, o tagata e tatau ona feoti outou auā ua outou lē leoleoina lo outou alii, o lē ua faauuina a Ieova. O lenei, seʻi vaai po o fea le tao ma le faguvai a le tupu ia sa i tafatafa o lona ao.”

17 Ua mātauina e Saulo o le leo lea o Tavita, ma ua faapea mai: “Po o lou leo ea lea loʻu atalii e, Tavita?” Ona fai atu lea o Tavita: “O loʻu leo lava lea, loʻu alii e, le tupu.” 18 Ua toe faapea atu o ia: “Aiseā ua tulituliloa ai e loʻu alii lana auauna, o le ā ea se mea ua ou faia, ma pe e iai ea se leaga o iā te aʻu? 19 Faamolemole, ia faafofoga mai loʻu alii e, le tupu i upu a lana auauna: Afai ua faaoso oe e Ieova iā te aʻu, ia talia e ia se taulaga i meaʻai mai iā te aʻu. Ae afai o fanau a tagata, ia malaia i latou i luma o Ieova, auā ua latou tuliesea aʻu i le asō ina ia ou lē maua le tofi o Ieova, ua latou faapea mai, ‘Inā alu ia e auauna i isi atua!’ 20 O lenei, aua neʻi masaa loʻu toto i le eleele i luma o Ieova; auā ua sau le tupu o Isaraelu e saʻili se ʻutu fiti, e pei ona tuli e se tasi le manulele o le koli i luga o mauga.”

21 Ona fai mai lea o Saulo: “Ua ou agasala. Inā toe foʻi mai ia loʻu atalii e, Tavita, ou te lē toe faia lava se mea leaga iā te oe, auā ua e faapelepeleina loʻu ola i lenei aso. Faauta! Ua ou gaoioi ma le valea, ua tele foʻi loʻu sesē.” 22 Ona tali atu lea o Tavita, ua faapea atu: “O le tao lenei a le tupu, ia sau se tauleʻaleʻa e avatu. 23 O Ieova e na te taui atu i tagata taʻitoʻatasi e tusa ma lana amiotonu ma lona faamaoni, auā ua tuuina mai oe e Ieova i loʻu lima i le aso nei, ae ou te leʻi manaʻo e faaoo loʻu lima i lē ua faauuina a Ieova. 24 Faauta! e pei ona ou faapelepeleina lou ola i lenei aso, ia faapea foʻi ona faapelepeleina e Ieova loʻu ola, ma laveaʻi iā te aʻu mai i puapuaga uma.” 25 Ona fai mai lea o Saulo iā Tavita: “Ia faamanuia le Atua iā te oe loʻu atalii e, Tavita. O le a e faia mea silisili, ma o le a e manumalo.” Ona alu lea o Tavita i lona ala; a ua toe foʻi Saulo i le mea e nofo ai o ia.

1 Samuelu  27 : 1 - 12

27 A ua faapea ifo Tavita i lona loto: “O lenei, e iai lava se aso e tafiesea ai aʻu e Saulo. E leai la se mea e sili atu ona lelei mo aʻu, nai lo o loʻu sola atu i le nuu o Filisitia; ona lē toe saʻili lea o Saulo iā te aʻu i nuu uma o Isaraelu, ona ou sao ai lea mai i lona lima.” 2 Ua tulaʻi Tavita, ma ua latou ō ma tagata e toʻaono selau na iā te ia, iā Akisa le atalii o Maoka, le tupu o Kata. 3 Ua nonofo faatasi pea Tavita ma Akisa i Kata, o ia ma ona tagata, e taʻitasi ma lona aiga, o Tavita ma ana avā e toʻalua, o Ainoama le Isereelu, ma Apikaila le avā a Napalu le Karamelu. 4 Ona taʻu atu lea iā Saulo e faapea, ua sola atu Tavita i Kata, ona lē toe alu lea o ia e saʻili iā te ia.

5 Ua fai atu Tavita iā Akisa: “Afai e te fiafia iā te aʻu, ia latou tuuina mai iā te aʻu se mea ou te nofo ai i se tasi o tamaʻi aai, ona ou nofo ai lea; aiseā e nofo ai fua lau auauna i le aai o le tupu faatasi ma oe?” 6 Ona tuuina atu lea e Akisa iā te ia o Sekeleka i lenā aso. O le mea lea ua fai ai le nuu o Sekeleka mo tupu o Iuta, e oo mai i le asō.

7 O aso uma na nofo ai Tavita i nuu maotua o Filisitia, o le tausaga ma masina e fā. 8 Ua ō aʻe Tavita ma ona tagata ina ia o latou osofaʻia tagata Kasuri, o tagata Kisera, ma tagata Amaleka; auā ua latou nonofo i le nuu e amata mai i Telama e oo atu i Sura, ma alu ifo ai i le nuu o Aikupito. 9 Ua fasia e Tavita le nuu, ae e leʻi faasaoina e ia se tane po o se fafine; ua ia ave lafu mamoe ma povi, o asini ma kamela, ma ofu, ona ia toe foʻi atu lea iā Akisa. 10 Ona fai mai lea o Akisa: “O fea na outou osofaʻia i le asō?” Ua fai atu Tavita: “O le itu i saute o Iuta, o le itu i saute o le nuu o Ieramaelu, ma le itu i saute o le nuu o Keni.” 11 Ae e leʻi faasaoina e Tavita se tane po o se fafine e aumai i Kata, auā ua faapea ane: “Neʻi o latou taʻuina atu i tatou e faapea, ‘O le mea lenei na faia e Tavita.’” (O le mea foʻi lenei o le a ia faia i aso uma e nofo ai o ia i le nuu o Filisitia.) 12 Ua talitonu Akisa iā Tavita, ua faapea ifo iā te ia: “Ua matuā inosia o ia e lona nuu o Isaraelu; ma e fai o ia ma aʻu auauna i aso uma lava.”

1 Samuelu  28 : 1 - 25

28 Ua faapotopoto faatasi e Filisitia a latou ʻautau e siitaua iā Isaraelu i na aso. Ona fai mai lea o Akisa iā Tavita: “Ua e iloa lava e ta te ō i le taua, o oe atoa ma ou tagata.” 2 Ua fai atu Tavita iā Akisa: “Ua e iloa lelei le mea o le a fai e lau auauna.” Ona fai mai lea o Akisa iā Tavita: “O le mea lenei ua ou filifilia ai oe e puipuia aʻu i aso uma lava.”

3 Ua maliu Samuelu, ma ua taufaitagituʻi Isaraelu uma ona o ia, ua latou tanu foʻi iā te ia i Rama i lona aai. A o Saulo, ua aveese e ia mai i le nuu o ē e saʻili i agaga, ma ē e vavalo i mea e tutupu.

4 Ua faapotopoto faatasi Filisitia, ma ua ō atu ma tolauapi i Sunema. Ona faapotopotoina lea e Saulo o Isaraelu uma ma tolauapi i Kilepoa. 5 Ina ua iloa e Saulo le ʻautau a Filisitia, ona fefe ai lea o ia ma ua matuā gatete lona loto. 6 E ui lava sa fesili atu Saulo iā Ieova, ae e leʻi tali mai lava Ieova iā te ia e ala i se miti, po o le Urima, po o perofeta. 7 Mulimuli ane, ua fai mai Saulo i ana auauna: “Ia saʻili mai mo aʻu se matai fafine o lē e saʻili i agaga, ou te alu atu iā te ia ma fesili atu iā te ia.” Ona fai atu lea o ana auauna iā te ia: “Faauta! O loo iai se matai fafine o lē e saʻili i agaga i Enetoro.”

8 Ua faafoliga atu e Saulo o ia o se tagata ese, ua ofu i ofu ese, ma ua ō faatasi ma tagata e toʻalua; ua latou ō atu i le fafine i le pō. Ona ia fai atu lea: “Faamolemole, inā vavalo ia mo aʻu ma saʻili i agaga, ia e ave aʻe foʻi le tagata lea o le a ou fai atu ai iā te oe.” 9 Peitaʻi, ua fai mai le fafine iā te ia: “Ua e iloa lelei lava le mea na faia e Saulo, na ia aveesea mai i le nuu o ē e saʻili i agaga, ma ē e vavalo i mea e tutupu. Aiseā foʻi ua e taumafai ai e maileia aʻu ina ia ou oti ai?” 10 Ona tautō atu lea o Saulo iā te ia i le suafa o Ieova, ua faapea atu: “O loo soifua Ieova, e lē oo lava le faasalaga iā te oe ona o lenei mea!” 11 Ua fai mai le fafine: “O ai ou te ave aʻe mo oe?” Ona ia faapea atu lea: “Ia ave aʻe mo aʻu Samuelu.” 12 Ina ua vaai le fafine iā “Samuelu,”* ona ia alaga leotele lea ma faapea ane iā Saulo: “Aiseā ua e faaseeina ai aʻu, a o oe lava o Saulo?” 13 A ua fai atu le tupu iā te ia: “Aua e te fefe, o le ā le mea na e vaaia?” Ua fai mai le fafine iā Saulo: “Na ou vaaia se atua o alu aʻe mai i le eleele.” 14 Ua ia faapea atu i le fafine: “E faapeʻī ona foliga?” A ua tali mai o ia: “O se toeaina o loo alu aʻe, o loo fai lona ofu talaloa.” Ua iloa ai e Saulo o “Samuelu” lea, ona punou lea o ia i le eleele ma ifo.

15 Ua fai mai “Samuelu” iā Saulo: “Aiseā ua e faalavelave mai ai iā te aʻu i le ave aʻe o aʻu?” Ona fai atu lea o Saulo: “Ua ou matuā puapuagatia, ua siitaua mai Filisitia iā te aʻu, ma ua afio ese le Atua mai iā te aʻu, ua lē toe tali mai foʻi e ala i perofeta po o ni miti; o lea ua ou valaau atu ai iā te oe ina ia e faailoa mai le mea ou te faia.”

16 Ona fai mai lea o “Samuelu”: “Aiseā ua e fesili mai ai iā te aʻu, a ua afio ese Ieova mai iā te oe ma ua fai o ia ma ou fili? 17 E faia lava e Ieova mo ia e pei ona ia fetalai mai ai iā te aʻu, e saeeseina e Ieova le malo mai i ou lima, ma avatu i lou uso a tagata o Tavita. 18 Auā ua e lē usitaʻi i le siʻufofoga o Ieova, e te leʻi faaoo foʻi lona toʻasā iā Amaleka, o le mea lea ua faia ai e Ieova lenei mea iā te oe i le asō. 19 E tuuina atu foʻi e Ieova Isaraelu faapea ma oe i lima o Filisitia, a o taeao e tatou te faatasi ai, o oe ma ou atalii. E tuuina atu foʻi e Ieova le ʻautau a Isaraelu i lima o Filisitia.”

20 Ona faapaʻū ifo loa lea o Saulo ma taatia faasasaʻo i le eleele, ua matuā fefe lava ona o upu a “Samuelu.” Ua leai foʻi se malosi o iā te ia, auā ua alu le aso ma le pō atoa e leʻi ʻai o ia. 21 Ua sau le fafine iā Saulo ma ua vaaia o ia, ua matuā atuatuvale lava. Ona ia fai mai lea iā te ia: “Ua faalogo lau auauna fafine i lou siʻufofoga, na ou tuu foʻi loʻu ola i se tulaga lamatia ma usitaʻi i upu na e fetalai mai ai. 22 O lenei, inā faalogo mai ia i upu a lau auauna fafine; seʻi oʻu laulauina atu mo oe sina meataumafa e te taumafa ai, ina ia e malosi ai ma e maliu atu i lou ala.” 23 A ua musu o ia, ua faapea atu: “Ou te lē ʻai.” Peitaʻi, ua faatauanau atu pea iā te ia o ana auauna ma le fafine. Mulimuli ane, ona ia faalogo lea i a latou upu, ua tulaʻi mai i le eleele ma nofo i le nofoa. 24 Na iai le tamaʻi povi peti a le fafine i totonu o le fale. Ona ia fasi* faavave lea, ua ia ave le falaoamata ma palu, ma tao ai falaoa e lē faafefeteina. 25 Ua ia laulau atu iā Saulo ma ana auauna, ma ua latou aai ai. Mulimuli ane, ua tulaʻi i latou ma ō ese i lenā pō.

^ 1 Samu. 28:12 O lenei tala o loo faaalia ai manatu o le faataulāitu, o lē na faasesēina e le temoni lea na faafoliga mai o ia o Samuelu.


^ 1 Samu. 28:24 I le gagana Eperu, “e fai ai le taulaga.”


1 Samuelu  29 : 1 - 11

29 Ua faapotopoto faatasi e Filisitia a latou ʻautau uma i Afeka, a ua tolauapi Isaraelu i le vaipuna i Isereelu. 2 Ua ō ane alii ua pule faatasi o Filisitia i taʻitoʻaselau ma taʻitoʻaafe, a ua mulimuli atu Tavita ma ona tagata faatasi ma Akisa. 3 Ua fai mai perenise o Filisitia: “Aiseā ua iai ai i inei nei tagata Eperu?” Ona fai atu lea o Akisa i perenise o Filisitia: “Pe e lē o Tavita ea lenei le auauna a Saulo le tupu o Isaraelu, o lē na ma faatasi i le tausaga e tasi pe lua foʻi, ua ou lē maua iā te ia se mea e tasi mai i le aso na sola mai ai iā te aʻu e oo mai i le asō?” 4 Ona feita ai lea o perenise o Filisitia iā te ia; ua fai mai perenise o Filisitia iā te ia: “Ia e fai atu i le tagata e toe foʻi i le mea na e tofia iā te ia e nofo ai; aua neʻi o tatou ō ifo faatasi ma ia i le taua, ina neʻi faasagatau mai o ia iā i tatou i le taua. Ma o le ā se mea e faalelei ai lenei tagata ma lona alii? Pe e lē o ulu ea o o tatou tagata? 5 Pe e lē o Tavita ea lea na latou pepese fetaliaʻi ai i siva, ma faapea atu: ‘Ua fasia e Saulo le faitau afe, a o Tavita e faitau sefulu afe’?”

6 Ona valaau atu lea o Akisa iā Tavita ma faapea atu iā te ia: “O loo soifua Ieova, ua e amio saʻo, ua lelei foʻi iā te aʻu lo ta auauna faatasi i le taua; auā ua ou lē maua lava se mea leaga iā te oe mai i le aso na e auauna ai e oo mai i le asō. Ae e lē o fiafia alii ua pule faatasi o Filisitia iā te oe. 7 O lenei, inā toe foʻi ia ma e alu ma le filemu, ina neʻi e faia se mea leaga i luma o alii ua pule faatasi o Filisitia.” 8 A ua fai mai Tavita iā Akisa: “Aiseā? O le ā se mea ua ou faia? O le ā foʻi se mea ua e silafia i lau auauna mai i le aso na ou iai i ou luma e oo mai i le asō, o le a ou lē alu atu ai ma tau ma fili o loʻu alii le tupu?” 9 Ua tali atu Akisa, ua faapea atu iā Tavita: “Ua ou iloa sa e lelei, e pei o se agelu a le Atua. Ae e na o perenise o Filisitia ua latou fai mai, ‘Aua neʻi o tatou ō aʻe faatasi ma ia i le taua.’ 10 O lenei, ia e tulaʻi i le taeaopō ma auauna a lou alii na outou ō mai faatasi; ia outou usu i le taeaopō pe a malamalama. Ona outou ō ai lea.”

11 Ua vave tulaʻi Tavita, o ia ma ona tagata, ua ō i le taeao ma toe foʻi atu i le nuu o Filisitia; a ua ō aʻe Filisitia i Isereelu.

1 Samuelu  30 : 1 - 31

30 I le aso lona tolu ina ua ō mai Tavita ma ona tagata i Sekeleka, ona osofaʻi ai lea e tagata Amaleka o nuu i le itu i saute ma Sekeleka; ua latou ō atu foʻi ma fasia ma susunu Sekeleka i le afi, 2 ua latou ave faapagota fafine ma tagata uma na iai, e amata mai i ē e iti e oo i ē e matutua. Latou te leʻi fasiotia se tasi, a ua ave i latou ma latou ō i lo latou ala. 3 Ina ua oo atu Tavita ma ona tagata i le aai, vaai! ua mū i le afi, ua latou ave faapagota foʻi a latou avā, o o latou atalii, ma o latou afafine. 4 Ona fetagisi leotetele lea o Tavita ma tagata uma sa iā te ia, seʻia oo lava ina latou lē toe mafaia. 5 Ua ave faapagota foʻi avā e toʻalua a Tavita, o Ainoama le Isereelu, ma Apikaila le avā a Napalu le Karamelu. 6 Ua matuā mafatia Tavita, auā ua faapea ane le nuu e fetogi iā te ia i maa; ona ua tigā le nuu uma, o tagata taʻitoʻatasi i ona atalii ma ona afafine. Ona faamalosi lea e Tavita o lona loto e ala i le fesoasoani a Ieova lona Atua.

7 Ona fai atu lea o Tavita iā Aviata le ositaulaga, le atalii o Aimeleka: “Faamolemole, ia aumai iā te aʻu le efota.” Ona alu atu lea o Aviata ua avatu le efota iā Tavita. 8 Ua fesili atu Tavita iā Ieova, e faapea: “Po ou te tuliloa ea lenei ʻautau? Po ou te maua atu ea i latou?” Ona fetalai mai lea o ia iā te ia: “Inā alu ia e tuliloa auā e te maua atu lava i latou ma laveaʻia i latou.”

9 Ua alu atu faavave Tavita i lona ala, o ia ma tagata e toʻaono selau ua iā te ia, ua latou ō ua oo atu i le ālia o Pesora, a ua nonofo ai ē na faamuli. 10 Ua tulitatao atu pea e Tavita, o ia ma tagata e toʻafā selau, a o tagata e toʻalua selau o ē na lē mafaia ona sopoʻia le ālia o Pesora, na faamuli.

11 Ona latou maua lea o se tagata Aikupito i le fanua. Ua latou avatu o ia iā Tavita, ma tuuina atu iā te ia se falaoa e ʻai ai, ma ni vai e inu ai. 12 Ua latou avatu foʻi iā te ia se fasi keke o mati mamago, ma ni keke vine se lua. Ona ʻai ai lea o ia ma ua toe maua ai lona malosi; auā e leʻi ʻai o ia i se meaʻai pe inu foʻi i se vai mo ao e tolu ma pō e tolu. 13 Ona fai atu lea o Tavita iā te ia: “O ai oe, ma o fea e te sau ai?” Ona ia tali mai lea e faapea: “O aʻu o le auauna Aikupito, o le pologa a se tagata Amaleka, a ua lafoaʻia aʻu e loʻu matai, auā na ou maʻi i aso e tolu ua mavae. 14 Na matou osofaʻia le itu i saute o le nuu o tagata Kereti, ma le nuu o Iuta, ma le itu i saute o Kalepo; na matou susunu foʻi Sekeleka i le afi.” 15 Ua fai atu Tavita iā te ia: “Pe e te taʻitaʻia ifo ea aʻu i lenei ʻautau?” Ona fai mai lea o ia: “Ia e tautō mai i le suafa o le Atua e te lē fasiotia aʻu, e te lē tuuina atu foʻi aʻu i le lima o loʻu matai, ma o le a ou taʻitaʻia ifo oe i lenei ʻautau.”

16 Ona ia taʻitaʻiina ifo lea o ia, ma vaai! ua salalau solo atu i latou i le nuu uma, ua aai ma inu ma o loo faia faigaʻai, ona o le vete tele na latou aumaia mai i le nuu o Filisitia ma le nuu o Iuta. 17 Ua fasia i latou e Tavita mai i le taeaopō seʻia oo i le afiafi, ina ia faaumatia i latou; e leai se tasi o i latou na sao, seʻi vaganā ai tauleleʻa e toʻafā selau o ē na tiʻetiʻe i kamela, ua latou sosola ese. 18 Ua laveaʻi e Tavita mea uma lava na ave e tagata Amaleka, ua laveaʻia foʻi e Tavita ana avā e toʻalua. 19 E leai lava se mea o a latou mea na leiloloa, e mai lava i ē e iti seʻia oo i ē e matutua, o atalii ma afafine, ma le vete, e oo lava i se mea na latou avea. Na toe maua uma lava e Tavita. 20 Ua ave e Tavita o lafu mamoe ma lafu povi uma, ua latou faamuamua atu i luma o isi lafumanu. Ona latou faapea ane lea: “O le vete lenei a Tavita.”

21 Ua oo atu Tavita i tagata e toʻalua selau o ē na vaivai tele sa lē mafai ona ō faatasi ma Tavita, o i latou foʻi ia sa nonofo pea i le ālia o Pesora; ua ō mai i latou e faafetaiaʻi iā Tavita, ma faafetaiaʻi i tagata na faatasi ma ia. Ina ua oo atu Tavita i tagata, ona ia fesili atu lea po o ā mai i latou. 22 Peitaʻi ane, ua tali ma faapea mai pea tagata leaga ma lē alolofa uma na ō faatasi ma Tavita: “Talu ai latou te leʻi ō faatasi ma i tatou, e leai foʻi se mea o le vete na tatou aumaia e tuuina atu iā i latou, ae e na ona taʻitasi ma taʻitaʻi i lana avā ma ona atalii, ma latou ō.” 23 A ua fai atu Tavita: “Oʻu uso e, aua neʻi o outou faia na mea i mea na foaʻi mai e Ieova iā i tatou, na ia leoleoina foʻi i tatou ma tuuina mai i o tatou lima ʻautau na faasagatau mai iā i tatou. 24 O ai ea e faalogo iā te outou? Auā e tutusa le vaegāʻoa a lē na alu ifo i le taua, ma le vaegāʻoa a lē na faamuli i ʻoa. E tofu tagata uma ma vaegāʻoa.” 25 Na amata mai i lenā aso ona ia faatūina lenei mea o se tulafono ma o se masani iā Isaraelu e oo mai i le asō.

26 Ina ua alu atu Tavita i Sekeleka, ona ia aauina atu lea o ni mea mai i le vete i toeaina o Iuta, o ana uō, ua faapea atu: “O le meaalofa lenei mo outou mai i le vete mai i fili o Ieova.” 27 E mo i latou na i Peteli, o i latou na i Ramota i le itu i saute, o i latou na i Iatira, 28 o i latou na i Aroeru, o i latou na i Sefemo, o i latou na i Esetemoa, 29 o i latou na i Rakala, o i latou na i aai o Ieramaelu, o i latou na i aai o tagata Keni, 30 o i latou na i Horema, o i latou na i Koroasa, o i latou na i Ataka, 31 ma nofoaga i Heperona, ma nofoaga uma na feoaʻi ai Tavita ma ona tagata.

1 Samuelu  31 : 1 - 13

31 Ua tau Filisitia ma Isaraelu, ma ua sosola tagata Isaraelu mai i luma o Filisitia, ua paʻuʻū foʻi i latou ua fasia i le pelu i le Mauga o Kilepoa. 2 Ua tulitatao atu e Filisitia o Saulo ma ona atalii; ona fasia lea e Filisitia o atalii o Saulo, o Ionatana, o Apinatapa, ma Makisua. 3 Ua vevela le taua ma Saulo, ua maua atu o ia e tagata fanafana aū, ua matuā manuʻa foʻi o ia i tagata fanafana aū. 4 Ona fai atu lea o Saulo i lē o loo aveina ana meatau: “Inā seʻi ia lau pelu ma tutuʻi mai iā te aʻu, ina neʻi ō mai na tagata lē peritomeina ma tutuʻi mai iā te aʻu, ma matuā faasauā iā te aʻu.” Ae e leʻi loto i ai lē na aveina ana meatau, auā na matuā fefe lava o ia. Ona tago lea o Saulo i le pelu ma faapaʻū i ona luga. 5 Ina ua vaai atu lē na aveina ana meatau ua oti Saulo, ona faapaʻū foʻi lea o ia i lana pelu, ua la feoti faatasi ai. 6 O lea, na feoti faatasi ai Saulo, o ona atalii e toʻatolu, o lē na aveina ana meatau, ma ona tagata uma i lenā aso. 7 Ina ua vāai atu tagata o Isaraelu o ē na i le fanua laugatasi, ma ē na i le itu o Ioritana ua sosola ʻautau a Isaraelu, ma ua feoti foʻi Saulo ma ona atalii, ona latou tuua lea o aai ma sosola, a ua ō mai Filisitia ma nonofo ai i inā.

8 I le aso na sosoo ai, ina ua ō atu Filisitia e tatala ofu o ē na fasia, ona latou maua lea o Saulo ma ona atalii e toʻatolu, o loo taatitia mai i luga o le Mauga o Kilepoa. 9 Ona latou vavaeese lea o lona ulu ma tatala lona ofutau, ua latou auina faataamilo atu foʻi le feʻau i le nuu o Filisitia, e faailoa atu ai i fale o o latou tupua ma le nuu. 10 Ona latou tuu lea o lona ofutau i le fale o tupua o Asaira, a ua latou faamauina lona tino i le pā o Petesani. 11 Ua faalogo foʻi o ē o nonofo i Iapese-kiliata i le mea ua faia e Filisitia iā Saulo. 12 Ua tulaʻi faavave tagata totoa uma ma ō atu i le pō atoa, ua latou aveese le tino o Saulo ma tino o ona atalii mai i le pā o Petesani, ua latou ō atu i Iapese ma susunu ai i inā. 13 Ona latou ave lea o o latou ponaivi ma tanu i lalo o le laau o le tamarisi i Iapese, ona latou anapopogi lea mo aso e fitu.

2 Samuelu


pe e tusa ai ma le Tusi Paia Eleni o le Septuagint, O LE TUSI LONA LUA O TUPU

1 Ina ua mavae le oti o Saulo, ma ua toe foʻi atu Tavita mai i le fasiga o Amaleka, ona nofo ai pea lea o Tavita i Sekeleka i aso e lua. 2 Ua oo i le aso lona tolu, faauta! ua sau se tagata mai i le ʻautau a Saulo, ua masaesae ona ofu, ua iai foʻi palapala i lona ulu; ina ua oo atu o ia iā Tavita, ona faapaʻū faō lea i le eleele ma ifo iā te ia.

3 Ona fai atu lea o Tavita iā te ia: “O fea e te sau ai?” Ua fai mai o ia iā te ia: “Na ou sola mai i le ʻautau a Isaraelu.” 4 Ua fai atu Tavita iā te ia: “O le ā le iʻuga ua oo i ai? Seʻi taʻu mai iā te aʻu faamolemole.” Ona faapea mai lea o ia: “Ua sosola tagata mai i le taua, ma e toʻatele tagata ua paʻuʻū ma feoti ai, ua feoti foʻi Saulo ma Ionatana lona atalii.” 5 Ua fai atu Tavita i le tauleʻaleʻa na taʻuina mai iā te ia le tala: “E faapefea ona e iloa ua feoti Saulo ma Ionatana lona atalii?” 6 Ona tali mai lea o le tauleʻaleʻa na taʻuina mai iā te ia le tala: “Na ou soona alu ane i luga o le Mauga o Kilepoa, na iai foʻi Saulo i inā ma o loo totoo i lona tao; faauta! na maua mai o ia e kariota ma tagata tiʻetiʻe solofanua. 7 Ina ua ia fāliu i tua ma iloa mai aʻu, ona ia valaau mai lea iā te aʻu, na ou fai atu foʻi, ‘O aʻu lenei!’ 8 Ua fai mai o ia iā te aʻu, ‘O ai ea oe?’ Ona ou fai atu lea iā te ia, ‘O aʻu o le Amaleka.’ 9 Na ia fai mai, ‘Faamolemole, inā sau ia ma fasioti iā te aʻu, auā ua ou matuā tigāina lava, ae ua ou ola pea.’ 10 Na ou alu atu ma fasioti iā te ia, na ou iloa e lē toe ola o ia auā ua matuā manuʻa lava. Ona ou ave lea o le palealii sa i lona ao, ma le taulima sa i lona aao, ina ia ou aumaia i inei i loʻu alii.”

11 Ona tago lea o Tavita i ona ofu ma saeia, na faia foʻi faapea e tagata uma sa iā te ia. 12 Ua latou taufaitagituʻi, ua fetagisi, ma anapopogi seʻia oo i le afiafi ona o Saulo, o Ionatana lona atalii, o le nuu o Ieova, atoa foʻi ma le aiga o Isaraelu, auā ua feoti i latou i le pelu.

13 Ua fai atu Tavita i le tauleʻaleʻa na taʻuina mai iā te ia le tala: “O fea e te sau ai?” Ua fai mai o ia: “O aʻu o le atalii o le tagata ese, o le Amaleka.” 14 Ona fai atu lea o Tavita iā te ia: “Pe na faapefea ona e lē fefe e faaoo lou lima e fasiotia ai lē ua faauuina a Ieova?” 15 Ua valaau atu Tavita i le tasi o ona tauleleʻa ma faapea atu: “Inā alu atu ia. Ia fasioti iā te ia.” Ona ia fasi lea o ia ma oti ai. 16 Ua fai atu Tavita iā te ia: “Ua i luga o lou ulu lou lava toto, auā o lou lava gutu na taʻutino mai e faapea, ‘O aʻu lava na ou fasiotia lē ua faauuina a Ieova.’”

17 Ua lagi e Tavita lenei pese faanoanoa ona o Saulo ma Ionatana lona atalii, 18 ma ua faapea atu e tatau ona aʻo e le fanauga a Iuta lenei pese ua taʻua “O le ʻAufana.” Faauta! Ua tusia i le tusi a Iasera:

19 “Isaraelu e, ua fasia ou tagata mamalu i ou nofoaga maualuluga.

Auē! ua maliliu toa!

20 O outou le nuu e, aua neʻi o outou taʻu atu i Kata;

Aua foʻi neʻi talaʻia atu i auala o Asekelona,

Ina neʻi olioli ai afafine o Filisitia,

Ina neʻi fiafia ai afafine o tagata e lē peritomeina.

21 Mauga o Kilepoa e, aua neʻi iai se sau, aua neʻi iai se timu i o outou luga, aua foʻi neʻi maua i fanua ni fua e avatu i le Atua;

Auā ua faaleagaina i inā le talita a ē e malolosi,

Ua faaleagaina foʻi le talita a Saulo, ua lē toe iai se talita e faauuina i le suāuu.

22 E leʻi foʻi mai le ʻaufana a Ionatana,

Mai i toto o ē na fasia, mai i gaʻo o tagata totoa,

E leʻi foʻi fua mai lava le pelu a Saulo.

23 Sa agaalofa ma tausaafia Saulo ma Ionatana i taimi a o la soifua mai,

E lē o tuueseesea foʻi i laʻua i lo la maliu.

E sili atu lo la saosaoa nai lo o aeto,

E sili atu foʻi lo la malolosi nai lo o leona.

24 Afafine o Isaraelu e, ia outou fetagisi ona o Saulo,

O lē na faaofuina outou i ofu mūmū sesega ua teuteuina,

O lē na teuteua o outou ofu i auro.

25 Auē! ua maliliu toa i le taua.

Ua fasia Ionatana i ou nofoaga maualuluga!

26 Ua ou mafatia ona o oe loʻu uso o Ionatana,

Sa ou matuā fiafia lava iā te oe.

Maʻeu lou alofa iā te aʻu e sili atu i le alofa o fafine.

27 Auē! ua maliliu toa

Ua fano ai auupega o le taua!”

2 Samuelu  2 : 1 - 32

2 Mulimuli ane, ona fesili atu lea o Tavita iā Ieova e faapea: “Po ou te alu aʻe ea i se tasi o aai o Iuta?” Ona fetalai mai lea o Ieova iā te ia: “Inā alu aʻe ia.” Ona toe fesili atu lea o Tavita: “Ou te alu aʻe i fea?” Ona ia fetalai mai lea: “I Heperona.” 2 Ua ō aʻe Tavita i inā faatasi ma ana avā e toʻalua, o Ainoama le Isereelu, ma Apikaila le avā a Napalu le Karamelu. 3 Ua ō aʻe Tavita faatasi ma tagata sa iā te ia, e taʻitasi ma lona aiga; ua latou nonofo i aai i laueleele o Heperona. 4 Ona ō mai lea o tagata o Iuta ma faauu Tavita i inā e fai ma tupu i le aiga o Iuta.

Ua latou ō foʻi ma taʻu atu iā Tavita e faapea: “Na tanuina e tagata o Iapese-kiliata ia Saulo.” 5 Ona aauina atu lea e Tavita o avefeʻau i tagata o Iapese-kiliata, ua ia faapea atu iā i latou: “Ia faamanuia Ieova iā te outou, auā ua outou alolofa faamaoni i lo outou alii o Saulo, ina ua outou tanuina o ia. 6 O lenei, ia alofa faamaoni ma ia maufaatuatuaina outou e Ieova, ou te taui atu foʻi i lenei mea lelei ua outou faia. 7 Ia faamalolosi o outou lima, ma ia avea outou o tagata totoa, auā ua maliu lo outou alii o Saulo, a ua faauuina aʻu e le aiga o Iuta e avea ma o latou tupu.”

8 A o Apineru le atalii o Neru le taʻitaʻiʻau a Saulo, ua ia aveina Isoposeta le atalii o Saulo, ua ia avatu o ia i Maanaima 9 e fai o ia ma tupu i Kiliata, i tagata o Asuri, i Isereelu, i Efaraima, i Peniamina, ma Isaraelu atoa uma lava. 10 E fā sefulu tausaga o Isoposeta le atalii o Saulo ina ua fai o ia ma tupu i Isaraelu, ma e lua tausaga na pule ai o ia. Ae e na o le aiga o Iuta na mulimuli atu iā Tavita. 11 O le aofaʻi o aso na avea ai Tavita ma tupu i Heperona i le aiga o Iuta, e fitu tausaga ma masina e ono.

12 Ua ō atu Apineru le atalii o Neru ma auauna a Isoposeta, le atalii o Saulo, mai i Maanaima e agaʻi atu i Kipeona. 13 A o Ioapo le tama a Seruia ma auauna a Tavita, ua latou ō atu ma mulimuli ane ua fetaiaʻi ma i latou i tafatafa o le vai tāʻele i Kipeona; ona latou nonofo ai lea, o isi i le la itu o le vai tāʻele, a o isi i lenei itu o le vai tāʻele. 14 Ua fai mai Apineru iā Ioapo: “Faamolemole, inā tutulaʻi ia o tauleleʻa, ia latou tauivi i o tatou luma.” Ona faapea atu lea o Ioapo: “Inā tutulaʻi ia i latou.” 15 Ona latou tutulaʻi lea ma ō atu e taʻitoʻasefulu lua le aofaʻi, o tagata o Peniamina ma Isoposeta le atalii o Saulo, ma le toʻasefulu lua mai i auauna a Tavita. 16 Ona taufai uu lea e le tasi o le ulu o le tasi, ma tutuʻi e le tasi le itu o le tasi i le pelu, ona latou paʻuʻū uma ai lea i lalo. Ua latou faaigoa ai lea mea o Helekata-asurima, o loo i Kipeona.

17 Ua matuā faigatā lava le taua i lenā aso, ona faatoʻilaloina lea o Apineru ma tagata Isaraelu i luma o auauna a Tavita. 18 Sa iai i inā le fanau tama e toʻatolu a Seruia, o Ioapo, o Apisai, ma Asaelu; o Asaelu foʻi e saoasaoa, e pei o le manu vaefā o le sevi o le fanua. 19 Ua tuliloa e Asaelu ia Apineru, ma e leʻi piʻo o ia i le itu taumatau po o le itu tauagavale mai i le mulimuli atu iā Apineru. 20 Ona tepa lea o Apineru i ona tua, ma faapea mai: “O oe ea lenā Asaelu?” Ua fai atu o ia: “O aʻu lenei.” 21 Ona fai mai lea o Apineru iā te ia: “Inā ʻalo ia i lou itu taumatau po o lou itu tauagavale, ma e puʻe ai se tasi o tauleleʻa ma ave ana auupega mo oe.” E leʻi manaʻo foʻi Asaelu e ʻaloese mai i le mulimuli atu iā te ia. 22 Ona toe fai mai lea o Apineru iā Asaelu: “Sui lou auala, aua e te mulimuli mai iā te aʻu. Aiseā ou te fasioti ai iā te oe? Ona faapefea lea ona ou toe feiloaʻi i lou uso o Ioapo?” 23 A ua musu o ia e ʻaloese; ona tutuʻi lea o ia e Apineru i le manava i le muli o le tao, ua ati foʻi le tao i lona tua; ona paʻū lea o ia ma ua oti ai. O i latou uma e ō mai i le mea na paʻū ma oti ai Asaelu, e tutū ai i inā.

24 Ua tuliloa e Ioapo ma Apisai ia Apineru. A o goto ifo le lā, ua la oo atu i le aʻega o Ama lea o loo i luma o Kia, i le auala e agaʻi atu i le toafa o Kipeona. 25 Ua faapotopoto e le fanauga a Peniamina i latou ma mulimuli atu iā Apineru, ua avea i latou ma ʻau e tasi, ma ua tutū ai i le tumutumu o le tasi aʻega. 26 Ona valaau mai lea o Apineru iā Ioapo e faapea: “Pe e saga ʻai pea ea le pelu? Pe e te lē iloa ea e iʻu lava ina oona? O afea e te fai atu ai i le nuu ina ia toe foʻi e aua le mulimuli atu i o latou uso?” 27 Ua fai atu Ioapo: “O loo soifua le Atua moni, pe ana e lē fai mai, semanū e taʻitasi le tagata ma toe foʻi i le taeao mai i le mulimuli atu i lona uso.” 28 Ona ili lea e Ioapo o le pū, ma ua tutū ai tagata uma, e leʻi toe ō atu e tuliloa iā Isaraelu, ma e latou te leʻi toe tauina foʻi se taua.

29 Ua savavali Apineru ma ona tagata, ua ui atu i Arapa i le pō atoa, ua latou sopoʻia Ioritana, ua ui atu i le vanu ma taunuu ai i Maanaima. 30 A ua toe foʻi atu Ioapo mai i le mulimuli atu iā Apineru, ua ia faapotopoto faatasi foʻi le nuu uma. E toʻasefulu iva foʻi tagata e leʻi iai mai i auauna a Tavita, atoa ai ma Asaelu. 31 Na fasia foʻi e auauna a Tavita tagata o Peniamina ma tagata o Apineru, e toʻatolu selau ono sefulu tagata na feoti ai. 32 Ona latou ave lea o Asaelu ma tanu i le fanuatanu o lona tamā o loo i Peteleema. Ona savavali lea o Ioapo ma ona tagata i le pō atoa, ua aoina foʻi i latou i Heperona.

2 Samuelu  3 : 1 - 39

3 Ua faaumiumi pea ona faia le taua i le va o le aiga o Saulo ma le aiga o Tavita; a ua malosi pea Tavita, a o le aiga o Saulo, ua tauau ina vaivai.

2 I le taimi lenā, na fanau ai atalii o Tavita i Heperona, o lana ulumatua, o Amanono le tama a Ainoama le Isereelu. 3 O lona atalii lona lua, o Kiliava le tama a Apikaila le avā a Napalu le Karamelu, o lona tolu, o Apisaloma le tama a Maaka o le afafine o Talemai le tupu o Kasuri. 4 O lona fā, o Atonia le tama a Akita, o lona lima, o Sefatia le tama a Apitala. 5 O lona ono, o Itereamu o le tama a Ekeli le avā a Tavita. O i latou nei na fananau mai iā Tavita i Heperona.

6 A o faaauau le taua i le va o le aiga o Saulo ma le aiga o Tavita, na faamalosia ai pea e Apineru lona tulaga i le aiga o Saulo. 7 Na iai le palake a Saulo o lona igoa o Risepa, o le afafine o Aia. Mulimuli ane, ua fai mai Isoposeta iā Apineru: “Aiseā na lua momoe ai ma le palake a loʻu tamā?” 8 Ona matuā ita ai lea o Apineru i upu a Isoposeta, ua faapea atu iā te ia: “Po o aʻu ea o se taʻifau a le nuu o Iuta? Ua ou alofa faamaoni pea e oo mai i le asō i le aiga o Saulo lou tamā, o ona uso, ma ana uō mamae, ou te leʻi tuuina atu foʻi oe i lima o Tavita; a o lenei ua e tuuaʻia aʻu ua ou faia le mea sesē i se fafine i le asō. 9 Ia faapea lava ona faia e le Atua iā Apineru, ia faaopoopo foʻi i ai, e pei ona tautō o Ieova iā Tavita, pe afai ou te lē faia faapea iā te ia, 10 ina ia aveesea le malo mai i le aiga o Saulo, ma faatumauina le nofoālii o Tavita iā Isaraelu ma Iuta, e amata mai i Tanu e oo i Peresepa.” 11 Ua lē mafai ona ia toe fai atu se upu e tali atu ai iā Apineru, ona ua fefe iā te ia.

12 Ona aauina faavave atu lea e Apineru o avefeʻau iā Tavita, e faapea: “O ai e ona le nuu?” Ua ia toe faapea atili mai: “Ia e osia se feagaiga ma aʻu, faauta! e ta te ʻau faatasi ma oe e faaliliu atu Isaraelu uma lava i lau itu.” 13 Ona ia tali atu lea e faapea: “Ua lelei! Ou te osia se feagaiga ma oe. Ae e na o le tasi le mea lea ou te talosaga atu ai iā te oe, ‘E lē mafai ona e vaai i oʻu mata, seʻiloga ua e aumai muamua Mekala le afafine o Saulo, pe a e sau e vaai aʻu.’” 14 Ua aauina atu foʻi e Tavita o avefeʻau iā Isoposeta le atalii o Saulo, ua faapea atu: “Ia tuu mai laʻu avā o Mekala, o lē na ma faamau i paʻu* e selau o tino o Filisitia.” 15 Ona alu atu lea o le feʻau a Isoposeta, ma aumai o ia mai i lana tane o Paletieli le atalii o Laisa. 16 Ua savavali pea o ia ma lana tane, ua tagi lana tane a o mulimuli atu iā te ia, ua oo atu i Pauri. Ua fai atu Apineru iā te ia: “Inā alu ia, ma toe foʻi!” Ona toe foʻi ai lea o lana tane.

17 I le taimi lea, ua oo atu ai upu a Apineru i toeaina o Isaraelu, e faapea: “O ananafi ma i le taimi ua teʻa, na outou naunau ai e saʻili iā Tavita e fai ma tupu iā te outou. 18 O lenei, ia outou faia lava auā ua fetalai Ieova iā Tavita, ‘O le lima o Tavita laʻu auauna, ou te faaolaina ai loʻu nuu o Isaraelu mai i lima o Filisitia, ma lima o o latou fili uma.’” 19 Ona tautala atu lea o Apineru i taliga o Peniamina, ua tautala atu foʻi Apineru i taliga o Tavita i Heperona i mea uma ua lelei iā Isaraelu, atoa ma le aiga uma o Peniamina.

20 Ina ua oo atu Apineru iā Tavita i Heperona, faatasi ai ma tagata e toʻalua sefulu, ona faia lea e Tavita o se faigaʻai mo Apineru ma tagata na iā te ia. 21 Ua fai mai Apineru iā Tavita: “Seʻi oʻu tulaʻi ma ou alu e faapotopoto faatasi mai Isaraelu uma i loʻu alii le tupu, ina ia o latou osia se feagaiga ma oe, ma avea ai oe ma tupu iā i latou uma e tusa ai ma lou finagalo.” Ona auina ese atu lea e Tavita o Apineru, ua alu o ia ma le filemu.

22 Ua foʻi mai auauna a Tavita ma Ioapo mai i le tuliloaga, ma ua latou aumaia foʻi le vete tele. A ua lē o iai Apineru faatasi ma Tavita i Heperona, auā na ia tuuina atu o ia e alu, ma ua alu o ia ma le filemu. 23 Ua ō mai Ioapo ma le ʻautau uma na iā te ia, ma ua latou taʻu atu iā Ioapo e faapea: “Na sau Apineru le atalii o Neru i le tupu, ma ua auina ese atu o ia e le tupu, ua alu o ia ma le filemu.” 24 Ona alu atu lea o Ioapo i le tupu, ua faapea atu: “O le ā lau mea ua fai? Faauta! Na sau Apineru iā te oe. Aiseā ua e auina ese atu ai o ia ina ia alu ma le manuia? 25 Ua e iloa lelei lava Apineru le atalii o Neru, na sau o ia e faavalea iā te oe, ma mataʻi au gaoioiga uma ina ia iloa ai mea uma o loo e faia.”

26 Ona alu ese lea o Ioapo mai iā Tavita, ua ia aauina atu ni avefeʻau iā Apineru, ua latou faafoʻi mai o ia mai i le vaieli o Sira; ae e leʻi iloa e Tavita. 27 Ina ua toe foʻi mai Apineru i Heperona, ona taʻitaʻi lea o ia e Ioapo i totonu o le pā, ina ia tautala lemū ma ia. O i inā na ia tutuʻi ai iā te ia i le manava, ma ua oti ai ona o le toto o lona uso o Asaelu. 28 Mulimuli ane, ina ua faalogo i ai Tavita, ona ia faapea ane lea: “Ou te mamā aʻu ma loʻu malo i le silafaga a Ieova i aso uma, i le toto o Apineru le atalii o Neru. 29 Ia faafoʻi mai le toto i luga o le ulu o Ioapo ma le aiga uma o lona tamā, aua le teʻa mai i le aiga o Ioapo se tane ua alu lona sua, po o se lepela, po o se tane o loo totoo i le mea lalaga ʻie, pe paʻū i le pelu, po o se tasi e fia ʻai!” 30 O Ioapo foʻi ma Apisai lona uso, ua la fasiotia Apineru, auā na ia fasiotia Asaelu lo laʻua uso i le taua i Kipeona.

31 Ona fai atu lea o Tavita iā Ioapo ma tagata uma na iā te ia: “Inā saeia ia o outou ofu, ma ia lavalava i ʻie talatala ma tagiauē ona o Apineru.” Ua mulimuli atu foʻi le tupu o Tavita i tua ane o le fata. 32 Ua latou tanu Apineru i Heperona; ona tagi leotele ai lea o le tupu i le tuugamau o Apineru, ua fetagisi foʻi le nuu uma. 33 Ua pese le tupu ona o Apineru, ua faapea atu:

“Ua oti ea Apineru e pei o se tagata valea?

34 Ua lē noanoatia ou lima,

E leʻi faamauina foʻi ou vae i ni faamau ʻapamemea.

Ua e paʻū foʻi e pei ona paʻū o se tasi i luma o le fanauga a ē e amiolētonu.”

Ona toe fetagisi ai lea o le nuu uma ona o ia.

35 Mulimuli ane, ua ō atu le nuu uma e avatu meaʻai iā Tavita e faamāfanafana ai o ia i lenā lava aso, a ua tautō Tavita e faapea: “Ia faia e le Atua iā te aʻu ma ia faaopoopo i ai, pe afai ou te ʻai i se falaoa po o se isi lava mea a o leʻi goto le lā!” 36 Ua iloa e le nuu uma, ua lelei foʻi lea iā i latou. E pei o mea uma na faia e le tupu, ua lelei foʻi ia i le nuu uma. 37 Ua iloa e le nuu uma ma Isaraelu uma i lenā aso, e lē o le tupu na pogai ai ona fasiotia Apineru le atalii o Neru. 38 Ua fai atu le tupu i ana auauna: “Pe tou te lē iloa ea ua maliu i le asō se perenise, ma o se alii sili i Isaraelu? 39 E ui ina faauuina aʻu e fai ma tupu, ae ua ou vaivai i le asō, ma ua matuā faigatā iā te aʻu nei tagata, o le fanau tama a Seruia. Tau ina ia taui atu e Ieova i lē na faia le mea leaga, e tusa ai ma lana amioleaga.”

^ 2 Samu. 3:14 O le “paʻu” lenei e faasino atu i le paʻu o totogasā o tamāloloa.


2 Samuelu  4 : 1 - 12

4 Ina ua faalogo le atalii o Saulo ua oti Apineru i Heperona, ona vaivai ai lea o lona loto ma ua faateʻia ai Isaraelu uma. 2 Sa i le atalii o Saulo o tagata e toʻalua o taʻitaʻi o ʻau e faoa mea, o le igoa o le tasi o Panaa, a o le igoa o le isi o Rakapa, o atalii o Rimoni le Perota, o le fanauga a Peniamina; auā sa avea Perota o se vaega o Peniamina. 3 Ua sosola atu tagata o Perota i Kitaima, ua latou aumau ai i inā e oo mai lava i le asō.

4 Sa iā Ionatana le atalii o Saulo se atalii e pipili ona vae. E lima ona tausaga ina ua oo mai le tala e uiga iā Saulo ma Ionatana mai i Isereelu; na ave o ia e lē na tausia o ia ma sola, a o tamoʻe faavave atu o ia e sola ona o le fefe, ona paʻū lea o le tama ma ua pipili ai. O lona igoa o Mefiposeta.

5 Ua ō atu atalii o Rimoni le Perota, o Rakapa ma Panaa, ua la oo atu i le fale o Isoposeta ina ua vevela le aso, a o fai lana mālōlōga i le aoauli. 6 Ua la ō atu i le ogatotonu o le fale e peiseaʻī o ni tagata ao saito, ma ua la tutuʻi i lona manava i le pelu; ona sosola lea o Rakapa ma lona uso o Panaa e aunoa ma le iloa e se tasi. 7 E ō atu i laʻua i le fale, a o taoto o ia i luga o lona moega i lona potumoe, ona la fasia lea o ia ma ua oti ai, ua la vavaeese lona ulu, ua la ō ma ave e agaʻi atu i le ala i Arapa i le pō atoa. 8 Ua la aumaia le ulu o Isoposeta iā Tavita i Heperona, ua fai mai i le tupu: “O le ulu lenei o Isoposeta le atalii o Saulo lou fili o lē na saʻili e fasioti iā te oe; a ua tauimasui atu e Ieova i loʻu alii le tupu iā Saulo ma ana fanau i le asō.”

9 Peitaʻi, ua tali atu Tavita iā Rakapa ma lona uso o Panaa, o atalii o Rimoni le Perota, ua ia fai atu iā i laʻua: “O loo soifua Ieova o lē na laveaʻiina aʻu mai i puapuaga uma, 10 ina ua tala mai e le tasi tagata iā te aʻu e faapea, ‘O lea ua oti Saulo,’ na manatu o ia ua ia aumaia se tala lelei, ae peitaʻi na ou tago atu ma fasioti o ia i Sekeleka, a o lona manatu ou te avatu iā te ia se taui o lana feʻau; 11 pe e lē sili ea ona leaga ina ua fasiotia e tagata leaga se tagata amiotonu i lona fale i luga o lona moega? A o lenei, pe e lē tatau ea ona ou taui atu lona toto iā te oulua, ma soloiesea ai oulua mai i le laueleele?” 12 Ua faatonu e Tavita tauleleʻa, ona latou fasioti lea iā i laʻua, ma tipiesea o la lima ma o la vae, ma faatautauina i tafatafa o le vai tāʻele i Heperona; ua latou ave foʻi le ulu o Isoposeta ma tanu i le fanuatanu o Apineru i Heperona.

2 Samuelu  5 : 1 - 25

5 Ona ō mai ai lea o ituaiga uma o Isaraelu iā Tavita i Heperona, ua faapea mai: “Faauta! O i matou nei o ou ivi ma ou aano. 2 A o fai Saulo ma o matou tupu i aso ua mavae, o oe lava na fetaʻitaʻiina Isaraelu i mea na ō i ai. Na fetalai mai foʻi Ieova iā te oe, ‘O oe lava e te leoleoina loʻu nuu o Isaraelu, e avea foʻi oe ma taʻitaʻi iā Isaraelu.’” 3 Ona ō mai lea o toeaina uma o Isaraelu i le tupu i Heperona, ma ua osia ai e le Tupu o Tavita se feagaiga ma i latou i luma o Ieova i Heperona; ona latou faauuina lea o Tavita e fai ma tupu iā Isaraelu.

4 E tolu sefulu tausaga o Tavita ina ua fai o ia ma tupu. Ae e fā sefulu tausaga na ia pule ai o se tupu. 5 Sa pule o ia o se tupu i Heperona iā Iuta mo tausaga e fitu ma masina e ono; ae i Ierusalema sa pule ai o ia o se tupu iā Isaraelu uma ma Iuta mo tausaga e tolu sefulu tolu. 6 Ona ō atu lea o le tupu ma ona tagata i Ierusalema e siitaua i tagata o Iepusē o ē sa nonofo i le nuu, a ua latou fai mai iā Tavita: “E te lē sao mai i inei, auā e tuliesea oe e tagata tauaso ma pipili,” auā ua latou manatu: “E lē sao mai lava Tavita i inei.” 7 Ua faapea foʻi ona faoa e Tavita le aai malosi o Siona, o le Aai lea a Tavita. 8 Ona faapea ane lea o Tavita i lenā aso: “O se tasi e na te fasia tagata Iepusē ma oo atu i le alāvai, ia fasia foʻi e ia o tagata pipili ma tauaso o ē ua inosia e Tavita!” O le mea lea ua latou faapea ane ai: “E lē sau lava le pipili ma le tauaso i lenei fale.” 9 Ua nofo foʻi Tavita i le aai malupuipuia, lea ua faaigoa o le Aai a Tavita; ona ati faataamilo lea e Tavita e amata mai i le Mea Maupuʻepuʻe e oo i totonu. 10 Ua faateleina pea le mamalu o Tavita, ma sa faatasi Ieova le Atua o ʻau ma ia.

11 Ua aauina mai e Hiramo le tupu o Turo o avefeʻau iā Tavita, na avatu foʻi laau o le arasi, o le ʻaukamuta, ma ē e atiina pā maa, ua latou fausia foʻi se fale mo Tavita. 12 Ona iloa ai lea e Tavita ua matuā faatumauina e Ieova o ia e fai ma tupu iā Isaraelu, ma ua ia faaeaina foʻi lona malo ona o lona nuu o Isaraelu.

13 Ua faia foʻi e Tavita o nisi palake ma nisi avā i Ierusalema ina ua alu ese o ia mai i Heperona; ua toe fanau ai foʻi e Tavita nisi o atalii ma nisi o afafine. 14 O igoa nei o i latou na fananau mai iā te ia i Ierusalema: O Samua, o Sopapa, o Natano, o Solomona, 15 o Ivara, o Elisua, o Nefeku, o Iafia, 16 o Elisama, o Eliata, ma Elifaleta.

17 Ua faalogo Filisitia ua latou faauuina Tavita e fai ma tupu iā Isaraelu. Ona ō aʻe ai lea o Filisitia uma e saʻili iā Tavita. Ina ua faalogo i ai Tavita, ona alu ifo lea o ia i le nofoaga e faigatā ona sao i ai se tasi. 18 Ona ō atu lea o Filisitia ma feoaʻi solo i le fanua laugatasi o Rafaimi. 19 Ua fesili atu Tavita iā Ieova e faapea: “Po ou te alu aʻe ea e tau ma Filisitia? Pe e te tuuina mai i latou i oʻu lima?” Ona fetalai mai lea o Ieova iā Tavita: “Inā alu aʻe ia, auā ou te tuuina atu lava Filisitia i ou lima.” 20 Ua alu atu Tavita i Paala-faresa, ma ua fasia ai e Tavita i latou i inā. Ona faapea ane lea o ia: “Ua osofaʻia e Ieova oʻu fili, e pei o le oso mai o le vai.” O le mea lenā ua ia faaigoa ai lenā nofoaga o Paala-faresa. 21 Ua latou tuua o latou tupua i inā, ona aveese ai lea e Tavita ma ona tagata.

22 Mulimuli ane, ua toe ō aʻe Filisitia ma feoaʻi solo i le fanua laugatasi o Rafaimi. 23 Ona fesili atu lea o Tavita iā Ieova, a ua fetalai mai o ia: “Aua e te alu aʻe. Ae ia e faataamilo i o latou tua, ma ia e alu atu e faafetaui i latou i luma mai o vao peka. 24 Ia faapenei ona fai, pe a e faalogo i le paʻō o le savavali i tumutumu o vao peka, ona e gaoioi vave lea, auā o le taimi lenā ua muamua atu ai Ieova i ou luma e fasia le ʻautau a Filisitia.” 25 Ona faia lea e Tavita e pei ona poloaʻi mai ai o Ieova iā te ia, ua ia fasia Filisitia e amata mai i Kepa e oo atu i Kasera.

2 Samuelu  6 : 1 - 23

6 Ua toe faapotopoto e Tavita o tagata filifilia uma i Isaraelu, e toʻatolu sefulu afe. 2 Ona tulaʻi lea o Tavita ma tagata uma na iā te ia, ua ō atu i Paala-iuta e ave aʻe mai i inā le atolaau a le Atua moni, lea ua valaau ai i le suafa, o le suafa o Ieova o ʻau, o lē e afio i luga o kerupi. 3 Ua latou faaee le atolaau a le Atua moni i luga o le fata faataavalevale fou, ina ia o latou ave aʻe ai mai i le fale o Apinatapa, lea e i luga o le aʻega; na taʻitaʻia foʻi le fata faataavalevale fou e Usa ma Aio, o atalii o Apinatapa.

4 Ona latou ave lea o le atolaau a le Atua moni mai i le fale o Apinatapa lea e i luga o le aʻega; ua muamua atu foʻi Aio i luma o le Atolaau. 5 Ua sisiva Tavita ma le aiga uma o Isaraelu i luma o Ieova, ua latou tāina foʻi meafaifaaili eseese e fai mai i laau o le perosi, o kitara,* o meafaifaaili e iai uaua, o topa, o mea lūlū tagitagi, ma sumepalo.* 6 Ua latou oo i le mea e soli ai saito a Nakano, ona aapa atu lea o le lima o Usa ma taofi le atolaau a le Atua moni, auā na toetoe lava mafuli le fata faataavalevale ona o povi. 7 Ona matuā toʻasā ai lea o Ieova iā Usa, ua fasia o ia e le Atua moni i inā ona o lana gaoioiga lē faaaloalo, ona oti ai lea o ia i tafatafa o le atolaau a le Atua moni. 8 Ua ita Tavita auā ua oo faafuaseʻi mai le toʻasā o Ieova iā Usa, ona faaigoa ai lea o lenā nofoaga, o Faresausa e oo mai i le asō. 9 Ua fefe Tavita iā Ieova i lenā aso, ua faapea ane: “Pe e faapefea ona oo mai le atolaau a Ieova i le mea ou te nofo ai?” 10 E leʻi manaʻo Tavita e aumai le atolaau a Ieova iā te ia i le Aai a Tavita. Ona avane ai lea e Tavita o le atolaau i le fale o Opete-etoma le Kata.

11 Na iai pea le atolaau a Ieova i le fale o Opete-etoma le Kata, i masina e tolu; ua faaauau foʻi ona faamanuia e Ieova Opete-etoma ma lona aiga uma. 12 Mulimuli ane, ua taʻu mai i le Tupu o Tavita, e faapea: “Ua faamanuia e Ieova le aiga o Opete-etoma ma mea uma ua iā te ia ona o le atolaau a le Atua moni.” Ona alu ai lea o Tavita ua ave aʻe ma le olioli le atolaau a le Atua moni, mai i le fale o Opete-etoma i le Aai a Tavita. 13 Ina ua ono laa a i latou na aveina le atolaau a Ieova, ona ia faia loa lea o le taulaga i se povi poʻa ma se manu peti.

14 Ona siva lea o Tavita i luma o Ieova ma lona malosi uma, a o ofu Tavita i le efota e fai i le ʻie lino. 15 Ua ave aʻe foʻi e Tavita ma le aiga uma o Isaraelu le atolaau a Ieova, ma le alalaga o le olioli ma leo o pū. 16 Ina ua oo mai le atolaau a Ieova i le Aai a Tavita, ona vaavaai ifo lea o Mekala le afafine o Saulo mai i le faamalama, ua iloa atu ai le Tupu o Tavita o loo osooso ma sivasiva i luma o Ieova; ona ʻinoʻino ai lea o lona loto iā te ia. 17 Ua latou avatu le atolaau a Ieova ma tuu i lona tulaga i totonu o le faleʻie na faatū e Tavita; ona faia lea e Tavita o taulaga mū ma taulaga faifaatasi i luma o Ieova. 18 Ina ua uma ona faia e Tavita o taulaga mū ma taulaga faifaatasi, ona ia faamanuia lea o le nuu i le suafa o Ieova o ʻau. 19 Ua ia tufatufa atu foʻi i tagata uma i le nuu uma o Isaraelu, o tane atoa ma fafine, ia tofu tagata taʻitoʻatasi ma le falaoa lapotopoto, ma le keke e faia i fua o le pama, ma le keke vine, ona taʻitasi lea o le nuu uma ma alu i lona lava fale.

20 Ua foʻi atu Tavita e faamanuia i lona aiga, a ua sau Mekala le afafine o Saulo e faafetaiaʻi Tavita ma faapea mai iā te ia: “E maʻeu lava le faamamaluina e le tupu o Isaraelu o ia lava i le asō, ina ua faalēlavalavā iā te ia lava a o vaavaai atu teine pologa a ana auauna, e pei ona faalēlavalavā o tagata vālea!” 21 Ua fai atu Tavita iā Mekala: “O luma o Ieova na ou olioli ai, o lē na filifilia aʻu nai lo o lou tamā ma lona aiga uma, e tofia aʻu e avea ma taʻitaʻi iā Isaraelu le nuu o Ieova, ma ou siva ai foʻi i luma o Ieova. 22 Ou te taʻufaatauvaaina aʻu lava e sili atu i lo o lenei mea, ou te faamaulalo aʻu lava i loʻu manatu; a o teine pologa na e fai mai ai, ou te faamamaluina lava aʻu i o latou luma.” 23 A o Mekala le afafine o Saulo, sa leai sana fanau e oo lava i le aso na oti ai.

^ 2 Samu. 6:5 O se meafaifaaili anamua e ese mai i le kitara i aso nei. O le upu Peretania, o le harp.


^ 2 Samu. 6:5  O le “sumepalo” o se meafaifaaili, e lua mea lapotopoto e faafetoʻai ona lagona ai lea o le tagitagi.


2 Samuelu  7 : 1 - 29

7 Ua nofo le tupu i lona lava fale, ma ua avatu e Ieova le mapusaga iā te ia mai i ona fili uma, 2 ona fai atu lea o le tupu i le perofeta o Natano: “Vaai! o loo oʻu nofo i le fale arasi, ae o loo tuu le atolaau a le Atua moni i totonu o faleʻie.” 3 Ona fai mai lea o Natano i le tupu: “O mea uma ua e finagalo i ai, inā alu ia ma fai, auā o loo faatasi Ieova ma oe.”

4 I lenā lava pō, na oo mai ai le afioga a Ieova iā Natano, e faapea: 5 “Inā alu ia ma e fai atu i laʻu auauna o Tavita, ‘O le mea lenei na fetalai mai ai Ieova: “Pe e te faia ea e oe se fale mo aʻu ou te nofo ai? 6 Auā ou te leʻi nofo i se fale talu mai le aso na ou aveina aʻe ai le fanauga a Isaraelu mai i Aikupito e oo mai i le aso nei, ae sa ou fealuaʻi pea i se faleʻie ma se fale feaveaʻi. 7 O aso uma na ou fealuaʻi ai ma le fanauga uma a Isaraelu, pe na ou fai atu ea i se tasi o ituaiga o Isaraelu, na ou poloaʻi e leoleoina loʻu nuu o Isaraelu e faapea, ‘Aiseā na outou lē faia ai se fale arasi mo aʻu?’”’ 8 O lenei, ia faapea ona e fai atu i laʻu auauna o Tavita, ‘O le mea lenei na fetalai mai ai Ieova o ʻau: “Na ou aumaia oe mai i le fanua e aai ai lafumanu, mai i le mulimuli atu i le lafu mamoe, e avea ma taʻitaʻi i loʻu nuu o Isaraelu. 9 Ou te faatasi ma oe i mea uma e te alu i ai, ou te faaumatia foʻi ou fili uma i ou luma; ma ou te faia mo oe se igoa mamalu, e pei o igoa o alii sili i le lalolagi. 10 Ou te tofia foʻi se mea e nonofo ai loʻu nuu o Isaraelu, ma ou faatumauina i latou, e nonofo lava i latou i le mea o iai, e lē toe atuatuvale i latou; e lē toe sauāina foʻi i latou e fanau a ē e amiolētonu, e pei o aso ua mavae, 11 e amata mai lava i le aso na ou tofia ai faamasino e pule i loʻu nuu o Isaraelu; ou te avatu foʻi iā te oe le mapusaga mai i ou fili uma.

“‘“Na taʻu atu foʻi e Ieova iā te oe, o le a faia e Ieova se aiga mo oe. 12 Pe a faaatoaina ou aso, ona e taoto lea faatasi ma ou augātamā, ae ou te faatūina se tasi o lau fanau pe a mavae atu oe, o lē e fanau mai i lou manava; ou te matuā faatumauina lona malo. 13 O ia lava lenā e na te faia se fale mo loʻu igoa, ou te matuā faatumauina foʻi le nofoālii o lona malo i aso uma lava. 14 E fai aʻu ma ona tamā, e fai foʻi o ia ma oʻu atalii. Pe a ia faia se mea sesē, ou te aʻoaʻi iā te ia i le sasa a tagata, ma le tā a le fanauga a Atamu. 15 E lē aveesea loʻu alofa faamaoni mai iā te ia, e pei ona ou aveesea mai iā Saulo, o lē na ou aveesea ona o oe. 16 E mausalī lou aiga ma lou malo i ou luma i aso uma lava; e matuā faatumauina foʻi lou nofoālii i aso uma.”’”

17 E tusa ai o nei upu uma ma lenei faaaliga uma, na faapea ona tautala atu ai Natano iā Tavita.

18 Ona alu atu ai lea o le Tupu o Tavita ma nofo i lalo i luma o Ieova, ua faapea atu: “Le Alii Pule Silisili Ese e, Ieova, o ai ea aʻu nei? O ai foʻi loʻu aiga ua e faia ai le tele o mea mo i matou? 19 Le Alii Pule Silisili Ese e, Ieova, e pei o se mea itiiti iā te oe ina ua e fetalai mai o le a faatumauina le aiga o lau auauna e mamao lava i le lumanaʻi; le Alii Pule Silisili Ese e, Ieova, o le tulafono lenei ua e tuuina mai i tagata uma lava. 20 O le ā ea se isi upu e toe tautala atu ai Tavita iā te oe, auā ua e silafia lelei lau auauna, le Alii Pule Silisili Ese e, Ieova? 21 Ona o lau afioga ma e tusa ma lou lava finagalo, ua e faia ai nei mea tetele uma e faailoa mai ai i lau auauna. 22 O le mea lea ua sili ai oe, le Alii Pule Silisili Ese e, Ieova; auā e leai se tasi e tusa ma oe, e leai foʻi se isi Atua e na o oe lava, e tusa ma mea uma ua faalogo i ai o matou taliga. 23 O ai foʻi se atunuu i le lalolagi e pei o lou nuu o Isaraelu, lea na laveaʻiina e le Atua e avea ma ona nuu ma faia ai mo ia se suafa, ma faia ai foʻi mo i latou o mea tetele ma le mataʻutia, e tutuliesea ai atunuu ma o latou atua, ona o lou nuu lea na e laveaʻia mo oe mai i Aikupito? 24 Na e matuā faatumauina lou nuu o Isaraelu e fai ma ou nuu i aso uma lava; ua avea foʻi oe Ieova ma o latou Atua.

25 “O lenei, Ieova e le Atua, o le afioga ua e fetalai mai ai e faatatau i lau auauna ma lona aiga, ia e faataunuuina lava i aso uma ma ia faia e pei ona e fetalai mai ai. 26 Ia faamamaluina lou suafa e faavavau, ina ia faapea ane ai tagata, ‘O Ieova o ʻau, o ia o le Atua o Isaraelu,’ ma ia matuā faatumauina i ou luma le aiga o lau auauna o Tavita. 27 Auā o oe Ieova o ʻau le Atua o Isaraelu, ua e faailoa mai se faaaliga i lau auauna e faapea, ‘Ou te faia se fale mo oe.” O le mea lea, ua lototele ai lau auauna e tatalo atu iā te oe i lenei tatalo. 28 O lenei, le Alii Pule Silisili Ese e, Ieova, o oe o le Atua moni; ia faamaoni au fetalaiga, auā ua e folafola i lau auauna nei mea lelei. 29 Ia e faamanuia le aiga o lau auauna ina ia iai pea i ou luma i aso uma lava; auā o oe lava na e folafola mai le Alii Pule Silisili Ese e, Ieova, o lau faamanuia foʻi e manuia ai le aiga o lau auauna i aso uma.”

2 Samuelu  8 : 1 - 18

8 Mulimuli ane, ona alu atu lea o Tavita e fasi iā Filisitia ma faatoʻilaloina i latou, ona faoa lea e Tavita o Meti-ama mai i lima o Filisitia.

2 Ua ia fasia Moapi ma fuaina i latou i se maea, ma faataatitia i latou i le eleele, ina ia fuaina i latou i maea e lua e fasiotia ai, ma le maea atoa e faasaoina ai i latou; ua avea foʻi tagata Moapi ma auauna a Tavita e aumaia a latou meaalofa iā te ia.

3 Ua fasia foʻi e Tavita o Atatesa le atalii o Reopa le tupu o Sopa, a o alu atu o ia e toe faatū lana pule i vaipanoa o le vaitafe o Eufirate. 4 Ua puʻea e Tavita mai iā te ia o tagata tiʻetiʻe solofanua e toʻaafe fitu selau, ma fitafita e savavali e toʻalua sefulu afe; ua faapipili foʻi e Tavita solofanua uma e tosoina kariota, a ua ia faatotoe na o le selau o a latou solofanua.

5 Ina ua ō mai Suria o Tamaseko e fesoasoani iā Atatesa le tupu o Sopa, ona fasia lea e Tavita o tagata Suria e toʻalua sefulu lua afe. 6 E lē gata i lea, na tuu e Tavita o leoleoga i Suria o Tamaseko; na avea ai tagata Suria ma auauna a Tavita e latou te aumaia meaalofa iā te ia. Na faasaoina pea e Ieova Tavita i mea uma na ia fealuaʻi ai. 7 Ua ave foʻi e Tavita o talita auro lapotopoto sa iai i auauna a Atatesa, ma aumai i Ierusalema. 8 Ua ave foʻi e le Tupu o Tavita o ʻapamemea e matuā tele lava, mai i Peta ma Perota, o aai o Atatesa.

9 Ua faalogo Toi le tupu o Amato, ua fasia e Tavita ʻautau uma a Atatesa. 10 Ona auina mai lea e Toi o lona atalii o Iorama i le Tupu o Tavita e fesili mai po o ā mai o ia, ma faamālō mai iā te ia ona o lona tau faasaga iā Atatesa, ma ua ia fasiotia o ia (auā na aʻoaʻoina Atatesa e tau faasaga iā Toi); sa iai foʻi iā te ia o mea siliva, o mea auro, ma mea ʻapamemea. 11 Na faapaiaina foʻi e le Tupu o Tavita o nei mea iā Ieova, faatasi ai ma siliva ma auro na ia faapaiaina mai i nuu uma na ia faatoʻilaloina, 12 o Suria, o Moapi, o le fanauga a Amoni, o Filisitia, o Amaleka, ma le vete mai iā Atatesa le atalii o Reopa le tupu o Sopa. 13 Ua taʻutaʻua foʻi le igoa o Tavita, ina ua foʻi mai o ia mai i le fasiga o tagata Etoma e toʻasefulu valu afe i le Vanu Masima. 14 Na ia tuu leoleoga i Etoma. Na ia tuu leoleoga i Etoma atoa uma lava, ua avea foʻi tagata uma o Etoma ma auauna a Tavita; ua faasaoina pea e Ieova Tavita i mea uma na ia alu i ai.

15 Na faaauau ona fai Tavita ma tupu i Isaraelu uma; ma na faia pea e Tavita le faamasinogatonu ma le amiotonu mo lona nuu uma. 16 Na pule Ioapo le tama a Seruia i le ʻautau; a o Iosefatu le atalii o Ailuta, o ia na faia faamaumauga. 17 Na avea Satoka le atalii o Akitopo ma Aimeleka le atalii o Aviata ma ositaulaga, ae na avea Seraia ma failautusi. 18 Na pule foʻi Penaia le atalii o Ioiata i tagata Kereti ma tagata Peleti. Ae na fai atalii o Tavita ma ositaulaga.

2 Samuelu  9 : 1 - 13

9 Ona fai atu lea o Tavita: “Po o iai ea se tasi o totoe o le aiga o Saulo, ina ia ou alofa faamaoni iā te ia ona o Ionatana?” 2 Sa i le aiga o Saulo le auauna e igoa iā Sipa. Ona latou aumaia lea o ia iā Tavita, ua fesili atu foʻi le tupu iā te ia: “Po o oe ea o Sipa?” Ona fai mai lea o ia: “O aʻu o lau auauna.” 3 Ua fai atu le tupu: “Po o iai ea se tasi o totoe o le aiga o Saulo, ina ia ou faaalia iā te ia le alofa faamaoni o le Atua?” Ona faapea mai lea o Sipa i le tupu: “E iai le atalii o loo totoe o Ionatana, e pipili ona vae.” 4 Ua fai atu le tupu: “O fea o iai o ia?” Ona fai mai lea o Sipa i le tupu: “Faauta! O loo iai o ia i le fale o Makiro le atalii o Amueli i Lotapara.”

5 Ua feʻau faavave atu e le Tupu o Tavita, ma aumaia o ia mai i le fale o Makiro le atalii o Amueli i Lotapara. 6 Ina ua sau Mefiposeta le atalii o Ionatana, le atalii o Saulo iā Tavita, ona ia faapaʻū faō lea ma ifo. Ua fai atu Tavita: “Mefiposeta e!” a ua fai mai o ia: “O lau auauna lenei.” 7 Ona toe fai atu lea o Tavita: “Aua e te fefe, auā ou te alofa faamaoni lava iā te oe ona o Ionatana lou tamā; ou te toe faafoʻi atu foʻi iā te oe o fanua uma o Saulo le tamā o lou tamā, a o oe, e te ʻai e lē aunoa i meaʻai i laʻu laulau.”

8 Ona ifo lea o ia ma faapea mai: “O ai ea lau auauna ina ua e silasila ai i le taʻifau ua mate, e pei o aʻu nei?” 9 Ua valaau atu le tupu iā Sipa le auauna a Saulo, ma faapea atu iā te ia: “O mea uma lava a Saulo ma lona aiga uma, ou te avatu i le atalii o le atalii o lou matai. 10 Ia e galueaʻiina le fanua mo ia, o oe ma ou atalii ma au auauna, ia outou aoina foʻi fua, ia avea ma meaʻai mo i latou o le aiga o le atalii o le atalii o lou matai, ia latou aai ai; a o Mefiposeta le atalii o le atalii o lou matai, e ʻai e lē aunoa o ia i meaʻai i laʻu laulau.”

Sa iai atalii e toʻasefulu lima o Sipa ma auauna e toʻalua sefulu. 11 Ua fai mai Sipa i le tupu: “O mea uma ua poloaʻia e loʻu alii le tupu mo lana auauna, e faapea lava ona fai e lau auauna; ae o Mefiposeta e ʻai o ia i laʻu laulau e pei o se tasi o atalii o le tupu.” 12 Sa iai le atalii o Mefiposeta e igoa iā Mika, ma o ē uma o nonofo i le fale o Sipa, o i latou o auauna a Mefiposeta. 13 Sa nofo Mefiposeta i Ierusalema, auā sa ʻai e lē aunoa o ia i meaʻai i le laoai a le tupu; sa pipili foʻi ona vae e lua.

2 Samuelu  10 : 1 - 19

10 Mulimuli ane, ina ua oti le tupu o le fanauga a Amoni, ona pule ai lea o Anuni lona atalii e sui iā te ia. 2 Ua faapea ane Tavita: “Ou te alofa faamaoni iā Anuni le atalii o Naasa, e pei ona alofa faamaoni o lona tamā iā te aʻu.” Ona auina atu lea e Tavita o le feʻau e ala i ana auauna, e faamāfanafana iā te ia ona o lona tamā, ua oo atu foʻi auauna a Tavita i le nuu o le fanauga a Amoni. 3 A ua fai atu perenise o le fanauga a Amoni iā Anuni lo latou alii: “E te manatu ea ua faaaloalo Tavita i lou tamā, ua ia aauina mai ai o ē e faamāfanafana iā te oe? Pe e lē ina ia vaavaai solo ma mataʻi le aai, ina ia faatoʻilaloina ai, ua māfua ai ona aauina mai e Tavita ana auauna iā te oe?” 4 Ona ave lea e Anuni o auauna a Tavita ma tafi itutasi a latou ʻava, ma selei o latou ofu e gata ifo i o latou nofoaga, ona aauina ese atu lea o i latou. 5 Mulimuli ane, ua taʻu atu e tagata lenei mea iā Tavita, ona ia auina atu lea o se tasi e faafetaiaʻi iā i latou, auā ua matuā māsiasi tamāloloa; ua faapea atu le tupu: “Ia outou nonofo i Ieriko seʻia toe tutupu a outou ʻava. Ona outou foʻi mai ai lea.”

6 Ua iloa e le fanauga a Amoni ua inosia e Tavita i latou, ona totogi lea e le fanauga a Amoni o tagata Suria o Petereopa ma tagata Suria o Sopa ina ia tau ma i latou, e toʻalua sefulu afe i latou e savavali, o le tupu o Maaka, e toʻaafe tagata, o Isetopa, e toʻasefulu lua afe tagata. 7 Ina ua faalogo i ai Tavita, ona ia aauina atu lea o Ioapo, ma le ʻautau uma ma o latou tagata malolosi. 8 Ua ō ane le fanauga a Amoni ma faapotopoto faatasi e tau i le faitotoʻa o le pā, a o tagata Suria o Sopa, o tagata Reopa, o Isetopa, ma Maaka, ua na o i latou i le fanua.

9 Ina ua iloa atu e Ioapo ua faasaga mai muaʻau o le taua i ona luma ma ona tua, ona ia tofia loa lea o nisi o tane ua filifilia o Isaraelu, ma faapotopoto faatasi i latou e tau ma tagata Suria. 10 A o isi na totoe o le nuu, ua ia tuuina atu i le lima o Apisai lona uso, ina ia faapotopoto faatasi e ia o i latou e faafetaiaʻi le fanauga a Amoni. 11 Ona ia fai atu lea: “Afai e malolosi tele tagata Suria iā te aʻu, ona e sau lea e laveaʻi aʻu; ae afai e malolosi tele le fanauga a Amoni iā te oe, ona ou alu atu lea e laveaʻi iā te oe. 12 Ia faamalolosi, ina ia tatou lototetele ai mo lo tatou nuu, ma aai a lo tatou Atua; e faia lava e Ieova le mea e lelei i lana silafaga.”

13 Ua ō atu Ioapo ma tagata sa iā te ia e tau ma Suria, ona latou sosola ese ai lea mai i ona luma. 14 Ua vāai atu le fanauga a Amoni ua sosola ese tagata Suria, ona latou sosola ai foʻi lea mai i luma o Apisai, ma ō atu i le aai. Mulimuli ane, ua toe foʻi mai Ioapo mai i le fanauga a Amoni, ua sau i Ierusalema.

15 Ina ua vāai atu tagata Suria ua faatoʻilaloina i latou i luma o Isaraelu, ona latou faapotopoto faatasi lea. 16 Ona aauina atu lea e Atatesa ma aumai tagata Suria na i le itu o le Vaitafe; ma ua latou ō mai i Ailama, faatasi ma Sopaka le taʻitaʻiʻau a Atatesa, na muamua atu iā i latou.

17 Ina ua taʻu mai iā Tavita le tala, ona ia vave faapotopoto lea o Isaraelu uma ma sopoʻia atu Ioritana, ua oo atu i Ailama. Ua faapotopoto faatasi foʻi nei tagata Suria e faafetaiaʻi iā Tavita, ona latou tau loa lea ma ia. 18 Ona sosola lea o Suria mai i luma o Isaraelu; ua fasiotia foʻi e Tavita o tagata Suria e tau i kariota e toʻafitu selau, ma ē e tiʻetiʻe i solofanua e toʻafā sefulu afe, na ia fasia foʻi Sopaka lo latou taʻitaʻiʻau, ma ua oti ai o ia i inā. 19 Ina ua iloa e tupu uma o ē e auauna iā Atatesa, ua faatoʻilaloina i latou i luma o Isaraelu, ona latou faia loa lea o se leleiga ma Isaraelu ma auauna iā i latou; na fefefe foʻi tagata Suria e toe taumafai atili e faasao le fanauga a Amoni.

2 Samuelu  11 : 1 - 27

11 Ina ua toe aulia mai le tausaga i le taimi e faia ai osofaʻiga a tupu, ona aauina atu lea e Tavita o Ioapo ma ana auauna, ma Isaraelu uma, ina ia latou ō atu e faatamaʻia le fanauga a Amoni, ma vagaia Rapa a o nofo Tavita i Ierusalema.

2 Ua oo i le tasi afiafi ina ua tulaʻi Tavita mai i lona moega, ma fesavaliaʻi solo i luga o le fale o le tupu; ona ia iloa atu lea mai i luga o le fale o se fafine o loo tāʻele, ua matuā lalelei lava. 3 Ona auina atu lea e Tavita o se tasi e fesili po o ai le fafine, a ua fai ane se tasi: “Pe e lē o Patesepa ea lea le afafine o Eliamu, o ia o le avā a Uria le sa Hetī?” 4 Mulimuli ane, ua aauina atu e Tavita o avefeʻau ina ia aami iā te ia. Ua sau o ia iā te ia ma ua la momoe, a o faamamā e le fafine o ia mai i lona leaga. Mulimuli ane, ua ia toe foʻi i lona fale.

5 Ua tō le fafine. Ona ia auina atu lea o se feʻau iā Tavita, e faapea: “Ua ou tō.” 6 Ona auina atu lea e Tavita o le feʻau iā Ioapo, e faapea: “Ia auina mai iā te aʻu Uria le sa Hetī.” Ona auina mai lea e Ioapo o Uria iā Tavita. 7 Ina ua sau Uria iā te ia, ua fesili atu Tavita po o ā mai Ioapo ma le nuu, ma po o ā mai foʻi le taua. 8 Mulimuli ane, ua fai atu Tavita iā Uria: “Inā alu ifo ia i lou fale e mulumulu ou vae.” Ona alu ai lea o Uria i fafo mai i le fale o le tupu, ua mulimuli atu iā te ia le meaalofa mai i le tupu. 9 A ua taoto Uria i le faitotoʻa o le fale o le tupu faatasi ai ma auauna uma a lona alii, ae e leʻi alu ifo o ia i lona fale. 10 Ona latou taʻu atu lea iā Tavita e faapea: “E leʻi alu ifo Uria i lona fale.” Ua fai atu Tavita iā Uria: “Pe e te leʻi sau ea mai i le malaga? Aiseā ua e lē alu ifo ai i lou fale?” 11 Ona fai mai lea o Uria iā Tavita: “O le Atolaau, ma Isaraelu, ma Iuta, o loo nonofo i latou i fale lauvao, ma o loo tolauapi foʻi i le fanua o loʻu alii o Ioapo ma auauna a loʻu alii, po ou te alu ea i loʻu fale e ʻai ma inu, ma momoe ma laʻu avā? Ua e soifua oe, ou te lē faia lava lenei mea!”

12 Ua fai atu Tavita iā Uria: “Ia e nofo i inei i le asō, ae ou te auina ese atu oe a taeao.” Ona nofo ai pea lea o Uria i Ierusalema i lenā aso, ma le aso na sosoo ai. 13 Ua valaauina o ia e Tavita ina ia ʻai ma inu i ona luma. Ua ia faaonā iā te ia. Ona alu atu lea o ia e taoto i lona moega faatasi ai ma auauna a lona alii, ae e leʻi alu ifo o ia i lona fale. 14 Ua oo i le taeao, ona tusia lea e Tavita o se tusi iā Ioapo, ma auina atu e ave e Uria. 15 Ua ia tusi i le tusi e faapea: “Ia outou tuuina Uria i muaʻau o le taua pe a vevela le taua, ona outou tuumuli lea mai iā te ia, ina ia fasia o ia ma oti ai.”

16 A o leoleoina pea e Ioapo le aai, na ia tuuina Uria i le mea na ia iloa o loo iai tagata totoa. 17 Ina ua ō mai tagata o le aai e tau ma Ioapo, ona paʻuʻū lea o nisi o tagata o auauna a Tavita, ua oti ai foʻi Uria le sa Hetī. 18 Ona auina atu lea e Ioapo o se tasi e taʻu atu tala uma o le taua iā Tavita. 19 Ua ia fai atu i le avefeʻau e faapea: “A uma loa ona e taʻu atu tala uma o le taua i le tupu, 20 pe afai e matuā ita le tupu ma fetalai mai iā te oe, ‘Aiseā na outou soona faalatalata ai i le aai e tau ai? Pe e tou te leʻi iloa ea e latou te tafana mai i luga o le pā? 21 O ai ea na fasiotia Apimeleko le atalii o Ierupese? Pe e lē o le fafine ea na ia lafo ifo se maa e olo ai saito i ona luga, mai i luga o le pā ma oti ai o ia i Tipesa? Aiseā na outou soona faalatalata ai i le pā?’ Ona e faapea atu lea, ‘Ua oti foʻi lau auauna o Uria le sa Hetī.’”

22 Ona sau lea o le avefeʻau ma taʻu mai iā Tavita mea uma na auina mai ai o ia e Ioapo. 23 Ua fai mai le avefeʻau iā Tavita: “Na malolosi atu tagata iā i matou, na latou siitaua mai iā i matou i le fanua; a ua matou tetee atu pea iā i latou e oo lava i le faitotoʻa o le pā. 24 Na tafana mai pea e tagata fanafana ū au auauna mai i luga o le pā, ua feoti ai nisi o auauna a le tupu; ma ua oti ai foʻi lau auauna o Uria le sa Hetī.” 25 Ona fai atu lea o Tavita i le avefeʻau: “O lau tala lenei e fai iā Ioapo, ‘Aua e te atuatuvale ona o lenei mea, auā e fasiotia ma e lē faailogaina e le pelu se tasi. Ia e faamalosi e tau ma le aai ma ia faatoʻilaloina.’ Ia e faalaeiau iā te ia.”

26 Ua faalogo le avā a Uria ua oti Uria lana tane, ona ia tagiauē ai lea ona o lana tane. 27 Ina ua mavae le taimi e faavauvau ai, ona auina atu loa lea e Tavita o le feʻau ma aumai o ia i lona fale, ua fai foʻi o ia ma ana avā. Mulimuli ane, ua ia fanaua lona atalii, ae ua leaga i le silafaga a Ieova le mea na faia e Tavita.

2 Samuelu  12 : 1 - 31

12 Ua auina atu e Ieova o Natano iā Tavita. Ona alu atu lea o ia iā te ia, ma faapea atu iā te ia: “Sa iai ni tagata se toʻalua i le tasi aai, e mauʻoa le tasi, ae e mativa le isi. 2 Sa matuā tele mamoe ma povi a le tagata mauʻoa; 3 ae e leai se mea a le tagata mativa, e na o le tasi lava le tamaʻi mamoe fafine na ia faatauina mai. Sa tausia e le tamāloa o ia, ma ola aʻe faatasi ma ia ma ona atalii. Sa ʻai o ia i fasi meaʻai a le tamāloa, sa inu foʻi mai i lana ipu, sa taoto o ia i lona fatafata, ma sa pei lava o se afafine o le tamāloa. 4 Mulimuli ane, ua alu ane se tagata e asiasi i le tamāloa mauʻoa, ae e na te leʻi avea sana mamoe po o sana povi, e sauni ai se meaʻai a le tagata malaga ua alu atu iā te ia. A ua ia ave le tamaʻi mamoe fafine a le tagata mativa, ma sauni ai se meaʻai a le tagata na alu atu iā te ia.”

5 Ona matuā ita ai lea o Tavita i lea tagata, ma ua faapea mai iā Natano: “O loo soifua Ieova, e tatau ona oti le tagata ua faia lenei mea! 6 E tatau foʻi ona ia taui atu le tamaʻi mamoe fafine i ni mamoe se fā, ona o lenei mea ua ia faia, auā e leʻi alofa mutimutivale o ia.”

7 Ona fai atu lea o Natano iā Tavita: “O oe lava le tagata! O le mea lenei ua fetalai mai ai Ieova le Atua o Isaraelu, ‘O aʻu lava na ou faauuina oe e fai ma tupu iā Isaraelu, o aʻu foʻi na ou laveaʻia oe mai i le lima o Saulo. 8 Na ou nofosauni e avatu iā te oe le fale o lou alii, ma avā a lou alii i lou fatafata, ma avatu foʻi iā te oe o le aiga o Isaraelu ma Iuta. Afai foʻi e lē lava na mea, na ou nofosauni e faaopoopo atu iā te oe o mea faapenei, ma isi foʻi mea. 9 Aiseā ua e ʻinoʻino ai i le afioga a Ieova i lou faia o lenei mea leaga i lana silafaga? Ua e fasia i le pelu Uria le sa Hetī, ua e ave lana avā e fai ma au avā, a ua e fasiotia o ia i le pelu a le fanauga a Amoni. 10 O lenei, e lē mavae le pelu mai i lou aiga i aso uma lava, ona ua e ʻinoʻino iā te aʻu ina ua e ave le avā a Uria le sa Hetī e fai ma au avā.’ 11 O le mea lenei ua fetalai mai ai Ieova, ‘Ou te faatupuina mai i lou lava aiga o puapuaga e oo iā te oe; ou te ave foʻi au avā mai i ou luma ma avatu i se tasi tagata, e momoe foʻi o ia ma au avā i le mumū o lenā lā. 12 O oe, na e faia faalilolilo lenā mea, a o aʻu, ou te faia lenei mea i luma o Isaraelu uma a o mumū le lā.’”

13 Ua fai mai Tavita iā Natano: “Ua ou agasala iā Ieova.” Ona fai atu lea o Natano iā Tavita: “Ua faamagaloina e Ieova lau agasala. E te lē oti ai. 14 Ae peitaʻi, ona ua e matuā lē faaaloalo iā Ieova i lenei mea, o le mea lea e oti ai lava le tama ua fanau mai iā te oe.”

15 Ona alu ai lea o Natano i lona fale.

A ua taia e Ieova le tama na fanau mai e le avā a Uria iā Tavita, ma ua maʻi ai. 16 Ona talosaga lea o Tavita i le Atua e faatatau i le tama, ua anapogi Tavita, ma ua alu le pō atoa o taoto i le eleele. 17 Ua tutū atu toeaina o lona aiga e faatulaʻi iā te ia mai i le eleele, a ua lē mafai o ia, e leʻi ʻai foʻi o ia faatasi ma i latou. 18 Ona iʻu ai lea ina oti o le tama i le aso lona fitu. A ua fefefe auauna a Tavita e taʻu atu iā te ia ua oti le tama; auā ua latou faapea ane: “Faauta! Na tatou talanoa atu iā te ia a o ola le tamaitiiti, ae e leʻi faalogo mai i a tatou upu; e faapefea la ona tatou faapea atu iā te ia ‘Ua oti le tama’? E mautinoa lava e na te faia se mea leaga.”

19 Ua vaai atu Tavita o femusuaʻi ana auauna, ona iloa lea e Tavita ua oti le tama. Ona fai atu lea o Tavita i ana auauna: “Po ua oti le tama?” Ona latou fai mai lea: “Ua oti o ia.” 20 Ua tulaʻi Tavita mai i le eleele, ua tāʻele ma uu lona tino i le suāuu ma sui ona ofu; ua alu atu i le fale o Ieova ma ifo ai; mulimuli ane ua sau i lona fale ma fesili atu iā i latou, ona latou laulauina loa lea o meaʻai i ona luma, ma ua ʻai o ia. 21 Ona fesili mai lea o ana auauna iā te ia: “O le ā le uiga o lenei mea ua e faia? Auā a o ola le tama, sa e anapogi ma tagi pea; o lenei ua oti le tama, a ua e tū i luga ma ua e taumafa.” 22 Ua fai atu o ia: “Na ou anapogi ma tagi pea a o ola le tama, auā na ou faapea ifo iā te aʻu, ‘O ai e iloa pe e manatu mai Ieova iā te aʻu, ia ola le tama?’ 23 A o lenei ua oti o ia, aiseā ou te saga anapogi ai? Pe e mafai ea ona ou toe faafoʻi mai o ia? E iai se aso ou te oti ai foʻi aʻu, ae e lē toe foʻi mai o ia iā te aʻu.”

24 Ona faamāfanafana lea e Tavita o Patesepa lana avā. Ua alu atu foʻi o ia ma momoe ma Patesepa. Mulimuli ane, ua fanaua e Patesepa se tama tama, ma ua faaigoa o ia iā Solomona. Ua alofa foʻi Ieova iā te ia. 25 Ona ia auina atu lea o le perofeta o Natano ma faaigoa iā te ia o Ietitaia, ona o le alofa o Ieova iā te ia.

26 Ua tau pea Ioapo ma Rapa le aai o le fanauga a Amoni, ua ia faoa foʻi le aai o le malo. 27 Ona aauina atu lea e Ioapo o avefeʻau iā Tavita, ua faapea atu: “Na ou siitaua iā Rapa. Na ou faoa foʻi le aai o vai. 28 O lenei, ia faapotopoto le nuu o totoe, ia siitaua ma faoa le aai; ia lē avea aʻu ma lē e faoa le aai, ina neʻi faapea o aʻu na ou faoa le aai.”

29 Ona faapotopoto lea e Tavita o le nuu uma, ma ō atu e tau ma Rapa ma faoa ai le aai. 30 Ua ia aveesea le pale mai i le ulu o Malekama, o le mamafa o le pale o le taleni o auro ma maa tāua; ma ua faaee i le ulu o Tavita. Na ia ave foʻi le tele o le vete mai i le aai. 31 Ua ia aumaia foʻi tagata sa iai i le aai, ma tuuina atu i latou e faigaluega i ʻili maa, ma meafaigaluega maamaʻai e faia i le uʻamea, ma toʻi uʻamea, na ia faafaigaluega foʻi i latou i le faia o piliki. O le mea foʻi lenā na ia faia i aai uma o le fanauga a Amoni. Mulimuli ane, ona foʻi atu lea o Tavita ma le nuu uma i Ierusalema.

2 Samuelu  13 : 1 - 39

13 Ua mavae ia mea, sa iai se tuafafine lalelei o Apisaloma, o lona igoa o Tamara, ma ua alofa iā te ia o Amanono le atalii o Tavita. 2 Na matuā mafatia Amanono ma ua maʻi ai o ia ona o Tamara lona tuafafine, auā o le taupou o ia, a ua faigatā foʻi iā Amanono ona faia o se mea iā te ia. 3 O lea, sa iai se uō a Amanono, o lona igoa o Ionatapa le atalii o Sima le uso o Tavita; o Ionatapa foʻi o se tagata e atamai tele o ia. 4 Ua fai mai Ionatapa iā te ia: “Le atalii e o le tupu, aiseā ua e faanoanoa ai i lea taeao ma lea taeao? Pe e te lē taʻu mai ea iā te aʻu?” Ona fai atu lea o Amanono iā te ia: “Ua ou alofa iā Tamara le tuafafine o loʻu uso o Apisaloma.” 5 Ona fai mai lea o Ionatapa iā te ia: “Ia e taoto i lou moega ma faatagā maʻi. Pe a sau lou tamā e asiasi mai iā te oe, ona e fai atu lea iā te ia, ‘Faamolemole, seʻi sau Tamara loʻu tuafafine e aumai se meaʻai iā te aʻu ona o lea ou te maʻi, ia fai e ia se meaʻai mo aʻu o le tagata maʻi, ia faia e ia i oʻu luma, ma ia fafaga mai iā te aʻu.’”

6 Ua taoto Amanono, ua faatagā maʻi, ma ua alu atu le tupu e vaai o ia. Ona fai mai lea o ia i le tupu: “Faamolemole, seʻi sau lava Tamara loʻu tuafafine e tao ni keke se lua i oʻu luma, ma ia fafaga mai iā te aʻu ona o lea ou te maʻi.” 7 Ona alu atu lea o le feʻau a Tavita iā Tamara i lona fale, ua faapea atu: “Faamolemole, seʻi e alu ane i le fale o Amanono lou tuagane, ma fai ai se meaʻai ona o loo maʻi o ia.” 8 Ua alu Tamara i le fale o Amanono lona tuagane a o taoto o ia. Ona tago lea o ia i le palugāfalaoa mata, ua lomi ma faia ai keke i ona luma, ona ia falai lea o keke. 9 Mulimuli ane, ua ia tago i le falai ma sasaa atu i ona luma, ae e leʻi ʻai ai Amanono, ua ia faapea atu: “Ia ō i fafo tagata uma mai iā te aʻu.” Ona ō ai lea i fafo o tagata uma mai iā te ia.

10 Ua fai ane Amanono iā Tamara: “Ia aumai le meaʻai i le potumoe, ina ia e fafaga mai iā te aʻu, auā ua ou maʻi.” Ona tago lea o Tamara i keke na ia faia, ua avatu iā Amanono i totonu o le potumoe. 11 Ina ua latalata atu o ia e fafaga iā te ia, ona tago lea o Amanono ma taofi iā te ia, ua faapea atu: “Loʻu tuafafine e, sau e ta momoe.” 12 A ua faapea mai o ia iā te ia: “E leai, loʻu tuagane e! Aua e te faaleaga iā te aʻu; auā e lē masani ona faia o lenei mea i Isaraelu. Aua neʻi e faia lenei mea matagā e māsiasi ai. 13 A o aʻu, e faapefea ona ou faateʻaina loʻu luma? O oe foʻi, ua pei oe o se tasi o tagata e leai se mafaufau i Isaraelu. O lenei, seʻi e tautala atu faamolemole i le tupu; auā e na te lē taofia aʻu mai iā te oe.” 14 Ae e leʻi faalogo o ia i lana upu, a ua ia faamalosi iā te ia ma faaleaga iā te ia, ua momoe foʻi ma ia. 15 Ona matuā ʻinoʻino tele lava lea o Amanono iā te ia, ua sili atu foʻi lona ʻinoʻino iā te ia nai lo o lona alofa iā te ia, ua fai atu Amanono iā te ia: “Tū i luga, ma alu ese!” 16 A ua fai mai o ia iā te ia: “E leai, loʻu tuagane e; auā ua sili atu le leaga o lou tulia o aʻu nai lo o le mea leaga ua e faia iā te aʻu!” Peitaʻi, e leʻi faalogo o ia iā te ia.

17 Ua valaau atu o ia i lana auauna sa tautua iā te ia, ua faapea atu: “Faamolemole, seʻi auina ese atu i fafo lenei tagata mai iā te aʻu, ma loka mai le faitotoʻa.” 18 (Sa ofu Tamara i se ofu tusitusi talaloa; auā e masani ona oofu i ofu talaloa afafine o le tupu, o taupou i latou.) Ona taʻitaʻi lea e lana auauna o ia i fafo, ua loka foʻi le faitotoʻa. 19 Ona asu aʻe lea e Tamara o le lefulefu i luga o lona ulu, ua ia saeia foʻi le ofu tusitusi talaloa sa ofu ai o ia; ua tuu foʻi ona lima i luga o lona ulu, ua alu ese atu ma tagiauē a o savali.

20 Ua fai mai Apisaloma lona tuagane iā te ia: “Pe na iā te oe ea Amanono lou tuagane? O lenei, loʻu tuafafine e, aua le pisa. O ia o lou tuagane. Aua neʻi uaʻi lou loto i le mea ua tupu.” Ona nofo ai lea o Tamara i le fale o Apisaloma lona tuagane, ae e leʻi aufaatasi o ia ma isi tagata. 21 Ua faalogo foʻi le Tupu o Tavita i nei mea uma, ona matuā ita ai lea o ia. 22 E leʻi tautala atu foʻi Apisaloma iā Amanono i se upu lelei po o se upuleaga; auā na ita lava Apisaloma iā Amanono ina ua ia toso iā Tamara lona tuafafine.

23 Ina ua mavae tausaga e lua, sa iai tagata o Apisaloma o ē e sele i fulufulu o ana mamoe i Paala-asora, lea e lata ane i Efaraima; ua valaaulia foʻi e Apisaloma atalii uma o le tupu. 24 Ua alu atu Apisaloma i le tupu, ma faapea atu: “O lea e iai i lau auauna o ē e sele i fulufulu o ana mamoe! Seʻi maliu atu le tupu ma ana auauna, faatasi ai ma aʻu lau auauna.” 25 Ona fai mai lea o le tupu iā Apisaloma: “E leai loʻu atalii e! Faamolemole, aua neʻi o matou ō atu uma ina neʻi fai i matou ma avega mamafa iā te oe.” E ui i lona faatauanau atu iā te ia, ae e leʻi alu atu o ia, a ua ia faamanuia iā te ia. 26 Mulimuli ane, ona fai mai lea o Apisaloma: “Afai e te lē maliu atu, seʻi matou ō ma loʻu uso o Amanono faamolemole.” Ona fai atu lea o le tupu iā te ia: “Aiseā e lua te ō ai ma ia?” 27 A ua tauanau e Apisaloma o ia, ona ia tuuina atu lea o Amanono e ō ma ia, faatasi ai ma atalii uma o le tupu.

28 Ona poloaʻi lea o Apisaloma i ana auauna e faapea: “Faamolemole, seʻi outou vaavaai, pe afai e fiafia le loto o Amanono ona o le uaina, ona ou fai atu lea iā te outou, ‘Ia fasi iā Amanono!’ ona outou fasiotia lea o ia. Aua tou te fefefe. Pe e lē o aʻu ea lea ua ou fai atu ai iā te outou? Ia outou faamalolosi ma lototetele.” 29 Ua faia e auauna a Apisaloma iā Amanono e pei ona poloaʻi atu ai o Apisaloma; ona tulaʻi lea o atalii uma o le tupu, ua taʻitasi ma tiʻetiʻe i lana asini,* ma latou sosola ai. 30 A o i le ala i latou, ua oo mai le tala iā Tavita e faapea: “Ua fasiotia e Apisaloma o atalii uma o le tupu, e leai se tasi o i latou ua totoe.” 31 Ona tulaʻi lea o le tupu ma saeia ona ofu, ua taoto foʻi i le eleele, a o tutū ana auauna uma i ona tafatafa, ua saeia foʻi o latou ofu.

32 A ua tali atu Ionatapa le atalii o Sima, le uso o Tavita, e faapea: “Aua neʻi manatu loʻu alii ua latou fasiotia uma tauleleʻa, o atalii o le tupu, ae e na o Amanono ua oti, auā na faatonuina e Apisaloma lea mea, o se mea na fuafuaina talu mai le aso na ia toso ai iā Tamara lona tuafafine. 33 O lenei, aua neʻi manatu loʻu alii le tupu i lenei upu e faapea, ‘Ua feoti uma atalii o le tupu’; ae e na o Amanono ua oti.”

34 O le taimi lenā, ua sola ese ai Apisaloma. Mulimuli ane, ua tepa aʻe le tauleʻaleʻa, o le tagata vāai ma iloa atu ai, ua mulimuli mai i le ala le toʻatele o tagata i ona tua i le itu o le mauga. 35 Ona fai atu lea o Ionatapa i le tupu: “Faauta! Ua ō mai alo o le tupu. E pei lava o le upu a lau auauna, ua faapea lava ona fai.” 36 Ua uma atu ana upu, ae ō mai loa atalii o le tupu, ona latou fetagisi leotetele ai lea; e oo lava i le tupu ma ana auauna uma, ua matuā fetagisi lava. 37 A o Apisaloma, ua sola o ia ma ua alu atu iā Talemai le atalii o Ameuta le tupu o Kasuri. Ua faavauvau pea Tavita i aso uma lava ona o lona atalii. 38 Ua sola Apisaloma ma ua alu atu i lona ala i Kasuri; ua iai foʻi i inā i tausaga e tolu.

39 Mulimuli ane, ua naunau lava le tupu o Tavita e alu atu iā Apisaloma; auā ua faamāfanafanaina e ia o ia lava ona o Amanono, auā ua oti o ia.

^ 2 Samu. 13:29  Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.


2 Samuelu  14 : 1 - 33

14 Ua iloa e Ioapo le tama a Seruia, ua naunau le loto o le tupu iā Apisaloma. 2 Ona auina atu lea e Ioapo o le feʻau i Tikoa, ua ia aami se fafine atamai ma ua fai atu iā te ia: “Ia e faavauvau faamolemole ma ia e ofu i ofu faavauvau, aua e te uu iā te oe i le suāuu; ia pei foʻi oe o se fafine i inei ua faavauvau mo aso e tele, ona o lē ua oti. 3 Ia e alu atu i le tupu ma fai atu i ai nei upu.” Ona taʻu atu lea e Ioapo iā te ia o upu e fai atu ai.

4 Ona alu atu lea o le fafine Tikoa i le tupu, ua faapaʻū faō i le eleele, ua ifo ma faapea atu: “Le tupu e, seʻi e fesoasoani mai!” 5 Ona fai mai lea o le tupu iā te ia: “O le ā le mea ua tupu iā te oe?” A ua faapea atu le fafine: “O aʻu o le fafine nofofua, auā ua oti laʻu tane. 6 Sa i lau auauna fafine o le fanau tama e toʻalua, ua femisaaʻi foʻi i laʻua i le fanua, a ua leai se tasi e laveaʻi iā i laʻua. Mulimuli ane, ua fasia e le tasi le isi ma oti ai. 7 Ua tutū mai le aiga uma i lau auauna fafine ma faapea mai, ‘Tuu mai lē na fasiotia lona uso ina ia o matou fasiotia o ia, ona o lona uso lea na ia fasiotia, ma ia matou faaumatia foʻi le suli!’ Ona latou tineia ai lea o le mumū o aʻu malala ola ua totoe, ma ua latou lē tuuina atu i laʻu tane se igoa, po o sē ua totoe i le fogāeleele.”

8 Ona fai mai lea o le tupu i le fafine: “Inā alu ia i lou fale, ou te tuuina atu le poloaʻiga e faatatau iā te oe.” 9 Ua fai atu le fafine Tikoa i le tupu: “Loʻu alii e, le tupu, ia i luga o aʻu ma le aiga o loʻu tamā le sesē na faia e laʻu tama, a ia mamā le tupu ma lona nofoālii.” 10 Ona toe fai mai lea o le tupu: “Afai e iai se tasi na fai atu iā te oe, ia e aumai foʻi o ia iā te aʻu, ona lē toe faatigā lea o ia iā te oe.” 11 A ua fai atu le fafine: “Faamolemole, ia manatua e le tupu Ieova lou Atua, ina ia lē faaauau ona faia o se mea leaga e lē na te tauimasui i le toto, ma ia latou lē fasiotia laʻu tama.” Ona fai mai lea o le tupu: “O loo soifua Ieova, e lē paʻū lava i le eleele se lauulu o lau tama.” 12 Ua fai atu le fafine: “Faamolemole, seʻi fai atu se upu a lau auauna fafine i loʻu alii le tupu.” Ona fai mai lea o ia: “Inā fai mai ia!”

13 Ua toe faapea atu le fafine: “Aiseā ua e manatu ai faapea i le nuu o le Atua? Auā a o fetalai mai le tupu i nei upu, e pei ua nofosala o ia, ina ua lē toe faafoʻi mai e le tupu lona atalii na ia tuliesea. 14 Auā e oti lava i matou, ma e pei i matou o vai ua sasaa i le eleele, e lē mafai ona toe maua mai. E lē aveesea e le Atua se tasi, ae e mafaufau o ia i māfuaaga e lē tatau ai ona tuliesea mai iā te ia lē ua tuliesea. 15 O lenei, ua ou sau e taʻu atu nei upu i loʻu alii le tupu, auā ua faafefe aʻu e le nuu. Ona fai atu lea o lau auauna fafine, ‘Seʻi oʻu talanoa atu lava i le tupu faamolemole. Atonu o le a faia e le tupu e tusa ma upu a lana teine pologa. 16 Auā ua faafofoga mai le tupu ina ia laveaʻiina lana teine pologa, mai i lima o tagata o loo saʻili e fasioti iā te aʻu ma laʻu tama e toʻatasi, mai i le mauaina o le tofi ua tuuina mai e le Atua,’ 17 ona faapea atu lea o lau auauna fafine, ‘Ia maua le mapusaga ona o fetalaiga a loʻu alii le tupu.’ Auā ua pei loʻu alii le tupu o se agelu a le Atua moni, ina ia iloa le lelei mai i le leaga, ia faatasi foʻi Ieova lou Atua iā te oe.”

18 Ua tali mai le tupu, ua faapea mai i le fafine: “Faamolemole, aua neʻi e natia mai iā te aʻu se mea o le a ou fesili atu ai iā te oe.” Ona fai atu lea o le fafine: “Faamolemole, inā fetalai mai ia loʻu alii e, le tupu.” 19 Ona fetalai mai lea o le tupu: “Po o ʻau Ioapo ma oe i nei mea uma?” Ona tali atu lea o le fafine: “O loo soifua oe loʻu alii e, le tupu, e leai se tagata e mafai ona ʻalo i le itu taumatau po o le itu tauagavale mai i mea uma ua fetalai mai ai loʻu alii le tupu; auā o lau auauna o Ioapo na poloaʻi mai iā te aʻu, o ia foʻi na tuuina mai i le gutu o lau auauna fafine o nei upu uma. 20 Ua faia e lau auauna o Ioapo lenei mea, ina ia suia ai le mataupu, ae e atamai loʻu alii e pei o le atamai o le agelu a le Atua moni, ua ia silafia mea uma lava i le lalolagi.”

21 Ona fai atu lea o le tupu iā Ioapo: “O lenei, o le a ou faia lenei mea. Inā alu ia ma toe aumai le tauleʻaleʻa o Apisaloma.” 22 Ona faapaʻū faō lea o Ioapo i le eleele ma ifo, ma faafetai i le tupu; ua faapea mai Ioapo: “Loʻu alii e, le tupu, o le aso lenei ua iloa ai e lau auauna ua e manatu mai iā te aʻu, auā ua faia e le tupu e tusa ma le upu a lana auauna.” 23 Ona tulaʻi lea o Ioapo ma alu atu i Kasuri, ua ia aumaia Apisaloma i Ierusalema. 24 Peitaʻi, ua fetalai atu le tupu: “Ia alu ane o ia i lona fale, ae aua neʻi o ma feiloaʻi.” Ona alu lea o Apisaloma i lona fale, e leʻi feiloaʻi ma le tupu.

25 Sa leai se tasi i Isaraelu uma na tutusa ma Apisaloma i lona aulelei, sa viiviia lava o ia. E amata mai lava i ona alofivae e oo i lona tumuaʻi, e leai lava se pona iā te ia. 26 Pe a sele lona lauulu, (e na te seleina lona lauulu i faaiʻuga o tausaga taʻitasi; auā ua mamafa tele) ua ia fuatia le lauulu o lona ulu, e lua selau sekeli i le fua a le tupu. 27 Na fanau mai iā Apisaloma o atalii e toʻatolu ma le afafine e toʻatasi, o Tamara lona igoa. O ia o se fafine e sili lona lalelei.

28 Na nofo pea Apisaloma i Ierusalema i tausaga e lua, ae e leʻi feiloaʻi lava ma le tupu. 29 Ona feʻau atu lea e Apisaloma o Ioapo ina ia auina atu o ia i le tupu, ae e leʻi sau o ia. Ona toe feʻau faalua atu lea iā te ia, ae e leʻi sau lava o ia. 30 Mulimuli ane, ua fai atu o ia i ana auauna: “Ia outou vāai atu i le fanua o Ioapo lea e latalata mai iā te aʻu, o loo iai ana karite. Inā ō atu ia ma susunu i le afi.” Ona susunu lea e auauna a Apisaloma o le fanua i le afi. 31 Ona tulaʻi lea o Ioapo ma alu atu iā Apisaloma i lona fale, ua faapea mai iā te ia: “O le ā le mea ua susunu ai e au auauna loʻu fanua i le afi?” 32 Ona fai atu lea o Apisaloma iā Ioapo: “Faauta! na ou feʻau atu iā te oe e faapea, ‘Sau ia, ou te auina atu oe i le tupu e faapea atu: “Aiseā ua ou sau ai mai i Kasuri? Na sili ai pe ana ou nofo ai pea i inā. O lenei, seʻi oʻu alu atu ma te feiloaʻi ma le tupu, afai foʻi e iai se mea sesē ua ou faia, ona ia fasiotia lea o aʻu.”’”

33 Ona alu atu lea o Ioapo i le tupu ma taʻu atu iā te ia. Ua ia aami foʻi iā Apisaloma, ona alu atu lea o ia i le tupu ua ifo iā te ia, ma faapaʻū faō i le eleele i luma o le tupu; ona sogi atu lea o le tupu iā Apisaloma.

2 Samuelu  15 : 1 - 37

15 Ua mavae ia mea, ona faia lea e Apisaloma o se kariota mo ia, atoa ma solofanua, ma tagata e toʻalima sefulu e taufetuli i ona luma. 2 Ona usupō lea o Apisaloma ma tū i le tasi itu o le auala e agaʻi i le faitotoʻa. O so o se tagata e sau i le tupu e faia sana faamasinoga, e valaau atu Apisaloma iā te ia ma faapea atu: “O fea le aai e te sau ai?” Ona tali mai lea o ia: “E sau lau auauna mai i se tasi o ituaiga o Isaraelu.” 3 Ua fai atu Apisaloma iā te ia: “Vaai, e lelei ma tonu lau mataupu; ae e leʻi tofia e le tupu se tasi ina ia faalogologo i lau mataupu.” 4 Ua faapea ane Apisaloma: “Maʻimau pe ana tofia aʻu e fai ma faamasino i le nuu, ina ia ō mai iā te aʻu o tagata uma e iai ni a latou mataupu po o ni faamasinoga! Ona ou faamasinotonu ai lea iā te ia.”

5 Pe a faalatalata mai foʻi se tagata e ifo iā te ia, ona ia tuu atu lea o lona lima, ma tago atu ma sogi iā te ia. 6 Sa faia pea e Apisaloma o lenei mea i tagata uma o Isaraelu, o ē na ō ane i le tupu mo se faamasinoga; ua faaauau foʻi ona faaliliuina e Apisaloma iā te ia o loto o tagata Isaraelu.

7 Ua mavae tausaga e fā sefulu,* ona fai mai lea o Apisaloma i le tupu: “Seʻi tuu mai aʻu ou te alu i Heperona e faataunuu laʻu tautoga, na ou tautō ai iā Ieova. 8 Auā na faia e lau auauna se tautoga a o oʻu nofo i Kasuri i Suria, e faapea ‘Afai e toe faafoʻi aʻu e Ieova i Ierusalema, o le a ou ofoina atu se taulaga iā Ieova.’” 9 Ua faapea atu le tupu iā te ia: “Inā alu ia ma le filemu.” Ona tulaʻi lea o ia ma alu atu i Heperona.

10 Ona aauina atu lea e Apisaloma o sipai i ituaiga uma o Isaraelu, ua faapea atu: “A outou faalogo loa i le leo o le pū, ia outou faapea ane, ‘Ua fai Apisaloma ma tupu i Heperona!’” 11 Ua ō faatasi Apisaloma ma tagata e toʻalua selau mai i Ierusalema, na valaauina i latou, ua ō ma le faamaoni e aunoa ma le iloaina o se mea. 12 A o ia ofoina atu taulaga, na aami e Apisaloma o Aitofele le Kilo, o le faufautua a Tavita, mai i lona aai o Kilo. Ua tuputupu pea le fouvalega, ua faaauau foʻi ona toʻatele o ē ua ʻau iā Apisaloma.

13 Ona alu ane lea o se tagata ma taʻu atu iā Tavita, e faapea: “Ua liliu atu iā Apisaloma loto o tagata o Isaraelu.” 14 Ona fai atu lea o Tavita i ana auauna uma sa iā te ia i Ierusalema: “Inā tulaʻi ia ma tatou sosola ese; auā o le a leai se mea e tatou te ʻalo i ai ona o Apisaloma! Ia ō atu faavave, ina neʻi vave mai o ia ma maua mai i tatou, ma faaoo mai se mea leaga iā i tatou, ma fasia le aai i le pelu!” 15 Ua fai mai auauna a le tupu i le tupu: “O mea uma lava e finagalo i ai lo matou alii le tupu, e faia lava e au auauna.” 16 Ona ō lea o le tupu ma lona aiga uma o loo mulimuli atu iā te ia, a ua tuua e le tupu o fafine e toʻasefulu, o palake, e leoleoina le fale. 17 Ua ō atu le tupu i lona ala ma tagata uma o loo mulimuli atu iā te ia; ua latou mālōlō i Petemeaka.

18 Ua ui ane i ona tafatafa ana auauna uma; o tagata Kereti uma, o tagata Peleti uma, o tagata Kata uma, o tagata e toʻaono selau na mulimuli atu iā te ia mai i Kata, ua latou ui ane i luma o le tupu. 19 Ona fai atu lea o le tupu iā Itai le Kata: “Aiseā e te alu atu ai ma i matou? Toe foʻi ia ma nonofo ma le tupu; auā o oe o le tagata ese, na e sola ese mai i lou nuu. 20 Na e sau ananafi, ae po o le a e fealuaʻi solo ea faatasi ma i matou, e alu atu i le mea ou te alu i ai i le asō? Inā toe foʻi ia ma ave ou uso faatasi ma oe, ia alofa faamaoni ma maufaatuatuaina oe e Ieova!” 21 A ua tali mai Itai i le tupu e faapea: “O loo soifua Ieova, o loo soifua foʻi loʻu alii le tupu, o le mea e iai loʻu alii le tupu, po o le oti po o le ola, o i inā lava e iai lau auauna!” 22 Ona fai atu lea o Tavita iā Itai: “Inā alu ia ma sopoʻia.” Ona sopo atu lea e Itai le Kata, o ona tagata uma foʻi, ma tamaiti uma na faatasi ma ia.

23 Ua fetagisi leotetele le nuu uma, a o sopoʻia atu tagata uma, ua tū foʻi le tupu i tafatafa o le ālia o Ketarono, ma ua sopoʻia atu e le nuu uma le auala e agaʻi atu i le toafa. 24 Na iai foʻi Satoka ma sa Levī uma faatasi ma ia, o loo ave le atolaau o le feagaiga a le Atua moni; ua latou tuu foʻi i lalo le atolaau a le Atua moni i tafatafa o Aviata, seʻia uma ona sopo atu le nuu atoa mai i le aai. 25 A ua fai mai le tupu iā Satoka: “Inā toe ave ia le atolaau a le Atua moni i le aai. Afai e finagalo malie Ieova iā te aʻu, e na te toe aumaia lava aʻu, ma ou vaai i ai, atoa ma le mea e tuu ai. 26 Ae afai e faapea mai o ia, ‘Ou te lē fiafia iā te oe,’ o aʻu lenei, ia faia e ia iā te aʻu e faapei ona finagalo i ai o ia.” 27 Ua faapea mai le tupu iā Satoka le ositaulaga: “Pe e lē o oe ea o le tagata e iloa faaaliga? Inā toe foʻi atu ia ma le filemu i le aai, atoa foʻi ma Aimaasu lou atalii, ma Ionatana le atalii o Aviata, o o oulua atalii e toʻalua. 28 Vaai, ou te nofo faatali pea i talaane o asaga i le toafa, seʻia oo mai se upu mai iā te outou e faailoa mai ai iā te aʻu.” 29 Ona toe ave lea e Satoka ma Aviata le atolaau a le Atua moni i Ierusalema, ma la nonofo ai pea i inā.

30 Ua alu aʻe Tavita i le aʻega o Olive, o loo alu aʻe ma tagi, ma ufiufi lona ulu; ua savali e leai ni ona seevae, o le nuu uma foʻi na iā te ia, ua taʻitasi ma ufiufi i lona ulu, ua latou ō aʻe ma fetagisi. 31 Ua oo mai le tala iā Tavita e faapea: “Ua aufaatasi Aitofele ma i latou ua fouvale ma Apisaloma.” Ona faapea atu lea o Tavita: “Faamolemole Ieova e, ia faalēaogāina le fautuaga a Aitofele!”

32 Ina ua alu atu Tavita i le tumutumu o le mauga i le mea na masani ona ifo ai tagata i le Atua, ona fetaiaʻi ai lea o ia ma Usai le Araki, ua saeia lona ofu talaloa, ma o loo iai foʻi eleele i lona ulu. 33 A ua fai atu Tavita iā te ia: “Afai e ta te ō faatasi, o le a fai oe ma avega mamafa iā te aʻu. 34 Ae afai e te foʻi atu i le aai, ma fai atu iā Apisaloma, ‘Le tupu e, o aʻu lenei o lau auauna. Sa ou auauna i lou tamā i aso ua mavae, a o lenei, ou te auauna iā te oe.’ Ona e faalēaogāina ai lea o le fautuaga a Aitofele mo aʻu. 35 Pe e lē o iā te oe ea ositaulaga o Satoka ma Aviata? O mea uma e te faalogo i ai mai i le aiga o le tupu, ia e taʻu atu i ositaulaga o Satoka ma Aviata. 36 Faauta! O loo iā i laʻua o la atalii e toʻalua, o Aimaasu le atalii o Satoka, ma Ionatana le atalii o Aviata; ia outou aauina mai iā te aʻu e ala iā i laʻua, o tala uma tou te faalogo i ai.” 37 Ona alu lea o Usai le uō a Tavita i le aai. A ua sau Apisaloma i Ierusalema.

^ 2 Samu. 15:7 Atonu o le fā sefulu tausaga lenei, talu ona faauuina Tavita, e pei ona taʻua i le 1Sa 16:13.


2 Samuelu  16 : 1 - 23

16 Ina ua sopo teisi atu Tavita i tala atu o le tumutumu o le mauga, ona sau ai lea o Sipa le auauna a Mefiposeta e faafeiloaʻi iā te ia, o loo aumai asini e lua ua uma ona faanofoa, ma i luga o asini o loo iai falaoa e lua selau ma keke vine e selau, ma avega o fualaau ʻaina o le tau māfanafana, atoa ma se fagu uaina lapoʻa. 2 Ona faapea atu lea o le tupu iā Sipa: “O ā ea nei mea ua e aumaia?” A ua tali mai Sipa: “O asini e tiʻetiʻe ai le aiga o le tupu, o falaoa ma fualaau ʻaina o le tau māfanafana e aai ai tauleleʻa, a o le uaina e feinu ai o ē ua lē lavavā i le toafa.” 3 Ua fai atu le tupu: “O fea o iai le atalii o lou matai?” Ona fai mai lea o Sipa i le tupu: “O loo nofo o ia i Ierusalema; auā ua ia faapea mai, ‘O le asō e toe faafoʻisia mai ai iā te aʻu e le aiga o Isaraelu le pulega o le malo o loʻu tamā.’” 4 Ona fai atu lea o le tupu iā Sipa: “Faauta! Ua iā te oe mea uma a Mefiposeta.” Ona fai mai lea o Sipa: “Ou te ifo lava iā te oe. Ia e manatu mai iā te aʻu loʻu alii e, le tupu.”

5 Ua oo atu le Tupu o Tavita i Pauri, faauta! ua alu ane mai i inā se tagata o le aiga o Saulo, o Semi lona igoa, o le atalii o Kera, ua alu ane o ia ma fetuu iā te ia. 6 Ua ia fetogi Tavita i maa ma auauna uma a le Tupu o Tavita; o le nuu uma ma tagata totoa uma sa i lona itu taumatau ma lona itu tauagavale. 7 O upu nei a Semi na fai atu ai a o ia fetuu: “Alu ese ia, alu ese ia, o oe le tagata ua nofosala i le toto, ma o oe o le tagata e leai se aogā! 8 Ua taui atu e Ieova iā te oe le toto uma ua e nofosala ai o le aiga o Saulo ina o fai oe ma tupu; ma ua tuuina atu foʻi e Ieova le tofi o le tupu i lima o lou atalii o Apisaloma. O lenei ua e puapuagatia, ona o oe o le tagata ua nofosala i le toto!”

9 Ona fai mai lea o Apisai le tama a Seruia i le tupu: “Aiseā ua fetuu mai ai e lenā taʻifau mate loʻu alii le tupu? Faamolemole, tuu mai aʻu seʻi oʻu alu atu e vavaeese lona ulu.” 10 A ua fai atu le tupu: “O le ā ea laʻu mea e fai iā te oulua le fanau a Seruia? Tuu ai pea o ia e fetuu mai, auā ua fetalai atu Ieova iā te ia, ‘Inā fetuu ia iā Tavita!’ O ai ea la e fai atu, ‘Aiseā ua e faia ai lenā mea?’” 11 Ua fai atu Tavita iā Apisai ma ana auauna uma: “O lenei, o loʻu lava atalii o lē na fanau mai i loʻu manava, o loo saʻili e fasioti iā te aʻu; ma ua sili atu nei la ona saʻili le tagata Peniamina e fasioti iā te aʻu! Tuu ai pea o ia e fetuu mai, auā ua fetalai atu Ieova iā te ia e faia faapea! 12 Atonu e silasila mai fofoga o Ieova, ma toe faafoʻisia mai e Ieova iā te aʻu le lelei, nai lo o lana fetuu i lenei aso.” 13 Ona ō atu pea lea o Tavita ma ona tagata i le ala, a o savali atu Semi i le itu o le mauga, ua la savavali faatasi ina ia fetuu iā te ia; ua ia fetogi pea o ia i maa a o savavali faatasi, ma asu atu foʻi le tele o le pefu.

14 Ua taunuu le tupu ma le nuu uma sa iā te ia, ua lē lavavā. Ona latou mālōlō ai lea i inā.

15 A ua ō atu Apisaloma ma le nuu uma, o tagata o Isaraelu i Ierusalema; ua faatasi foʻi Aitofele ma ia. 16 Ina ua oo atu Usai le Araki o le uō a Tavita iā Apisaloma, ona fai atu loa lea o Usai iā Apisaloma: “Ia soifua le tupu! Ia soifua le tupu!” 17 Ua fai mai Apisaloma iā Usai: “Po o lou alofa faamaoni ea lea i lau uō? Aiseā na e lē alu atu ai faatasi ma lau uō?” 18 A ua fai atu Usai iā Apisaloma: “E leai; a o lē ua filifilia e Ieova ma lenei nuu ma tagata uma o Isaraelu, ou te iai faatasi ma ia, ou te nofo faatasi foʻi ma ia. 19 Ou te toe faapea atu, O ai ea ou te auauna i ai? Pe e lē o lona alo ea? E pei ona ou auauna i luma o lou tamā, e faapea foʻi ona ou auauna i ou luma.”

20 Mulimuli ane, ua faapea mai Apisaloma iā Aitofele: “Inā fai mai ia sa outou fautuaga. O le ā se mea e tatou te faia?” 21 Ona fai atu lea o Aitofele iā Apisaloma: “Inā alu ane ia ma momoe ma palake a lou tamā, o ē na ia tuua e leoleo i le fale. E faalogo foʻi i ai Isaraelu uma ua e faia lenei mea, e ʻinoʻino ai lou tamā iā te oe, ona faamalolosi ai lea o lima o i latou uma o loo faatasi ma oe.” 22 Ua latou faatūina se faleʻie mo Apisaloma i luga o le fale, ona alu ane lea o Apisaloma ua momoe ma palake a lona tamā i luma o Isaraelu uma.

23 O fautuaga a Aitofele ia na ia fautua ai i na aso, sa peiseaʻī ua fesili atu se tagata i le afioga a le Atua moni. Sa faapena foʻi fautuaga uma a Aitofele iā Tavita ma Apisaloma.

2 Samuelu  17 : 1 - 29

17 Ua fai atu Aitofele iā Apisaloma: “Faamolemole, seʻi oʻu filifilia ni tagata se toʻasefulu lua afe, ma matou ō atu e tuliloa iā Tavita i le pō nanei. 2 Ou te alu atu iā te ia a o vaivai ma lē lavā o ia, ou te faamataʻu iā te ia; ona sosola ese lea o le nuu uma ua iā te ia, ona ou fasia lea o le tupu ina ua na o ia. 3 Ona ou toe faafoʻisia mai lea o tagata uma iā te oe. O le toe foʻi mai o tagata uma, e faalagolago i le tagata o loo e saʻilia; ma o le a filemu foʻi tagata uma.” 4 Ua matuā tonu lava le upu i le manatu o Apisaloma, ma manatu o toeaina uma o Isaraelu.

5 A ua fai ane Apisaloma: “Faamolemole, inā valaau atu ia iā Usai le Araki, seʻi o tatou faalogo i sana upu.” 6 Ona alu ane lea o Usai iā Apisaloma. Ua fai mai Apisaloma iā te ia: “O upu nei na fai mai ai Aitofele. Pe e tatou te faia ea? Afai e leai, inā e fai mai ia.” 7 Ona fai atu lea o Usai iā Apisaloma: “E lē lelei le fautuaga na fautua atu ai Aitofele e tusa ma lenei mea!”

8 Ua fai atu Usai: “Ua e silafia lava o lou tamā ma ona tagata, o toa i latou, ua tigā foʻi o latou loto e pei o se pea fafine ua leiloloa lana toloaʻi i le fanua; o lou tamā foʻi o le tagata e tau, e lē moe o ia i le pō faatasi ma le nuu. 9 Faauta! O loo lafi nei o ia i se lua po o se isi nofoaga; ma afai e na te osofaʻia muamua i latou, o le a salalau atu le tala e faapea, ‘Ua faatoʻilaloina le nuu o loo mulimuli atu iā Apisaloma!’ 10 E oo lava i le tagata toa o lē e pei lona loto o le loto o le leona, e vaivai lava o ia; auā ua iloa e Isaraelu uma o lou tamā o se tagata malosi, e faapea foʻi tagata totoa uma o loo faatasi ma ia. 11 Ae ou te fautua atu: Ia faapotopoto mai iā te oe o Isaraelu uma, e amata mai i Tanu seʻia oo i Peresepa, e pei o le oneone o le sami lo latou toʻatele, ma ia e afio atu lava oe i le taua. 12 Ona tatou oo atu ai lea i se tasi o nofoaga e mautinoa e maua ai o ia, e tatou te oo atu ai iā te ia e pei ona totō ifo o le sau i le eleele; e lē totoe ai foʻi se tagata e tasi, o ia ma tagata uma ua iā te ia. 13 Ae afai e lafi o ia i se aai, inā ave ia e Isaraelu uma o maea i lenā aai, ona tatou toso ifo lea o le aai i le ālia, seʻia leai lava se tamaʻi maa e totoe ai.”

14 Ona fai ane lea o Apisaloma ma tagata uma o Isaraelu, e faapea: “E sili atu ona lelei le fautuaga a Usai le Araki nai lo o le fautuaga a Aitofele!” O Ieova lava ia na poloaʻi mai ia faalēaogāina le fautuaga a Aitofele e ui ina lelei, ina ia faaoo e Ieova le mala iā Apisaloma.

15 Mulimuli ane, ua fai atu Usai i ositaulaga o Satoka ma Aviata: “Na faapea ma faapea le fautuaga a Aitofele iā Apisaloma ma toeaina o Isaraelu; na faapea ma faapea foʻi laʻu fautuaga. 16 O lenei, ia auina faavave atu se feʻau e taʻu atu iā Tavita, e faapea, ‘Aua e te nofo i fanua laugatasi o le toafa i le pō nei, a ia e sopo atu ina neʻi faaumatia le tupu ma le nuu uma o iā te ia.’”

17 A o tutū Ionatana ma Aimaasu i Enerokelu, ua alu atu se auauna fafine ma taʻu atu iā i laʻua. Ona la ō atu lea, auā e tatau ona la taʻu atu i le Tupu o Tavita; ona e leʻi mafai ona la ō ma faailoa atu i laʻua i le aai. 18 A ua iloa i laʻua e se tauleʻaleʻa ma ua ia taʻu atu iā Apisaloma. Ona la vave ō ese lea ma ō atu i le fale o se tagata i Pauri, o lē e iai se vaieli i lona lotoā; ona la ō ifo lea i ai. 19 Ona ave lea e lana avā o se mea ma fofola e ufiufi ai le gutu o le vaieli, ma na ia faaputu ai fatu saito ua uma ona olo; e leʻi iloa foʻi e se tasi lea mea. 20 Ona ō atu lea o auauna a Apisaloma i le fale o le fafine, ma faapea atu iā te ia: “O fea o iai Aimaasu ma Ionatana?” Ua tali mai le fafine iā i latou: “Ua la sopoʻia le vaitafe.” Ua latou saʻili pea a ua latou lē maua i laʻua, ona toe foʻi lea i Ierusalema.

21 Ina ua latou ō ese atu, ona la ō aʻe lea mai i le vaieli, ua ō ma taʻu ane i le Tupu o Tavita, ua faapea mai iā Tavita: “Inā outou tutulaʻi ia ma sopoʻia faavave atu le vaitafe; auā o le fautuaga lea a Aitofele ua fai faasaga iā te outou.” 22 Ona tulaʻi loa lea o Tavita ma tagata uma ua iā te ia, ua latou sopoʻia atu Ioritana seʻia malama aʻe le taeao, seʻia oo ina latou sopo uma atu i le isi itu o Ioritana.

23 Ua iloa e Aitofele e leʻi faia e pei ona ia fautua atu ai, ona ia faanofoa lea o le asini, ua tiʻetiʻe ai ma alu atu i lona fale i lona aai. Ua ia poloaʻi atu i lona aiga, ona ia nonoa lea o lona ua ma ua oti ai. Ua tanu o ia i le fanuatanu o ona augātamā.

24 Ua oo atu Tavita i Maanaima, a ua sopoʻia atu e Apisaloma le vaitafe o Ioritana, o ia ma tagata uma o Isaraelu o faatasi ma ia. 25 Ua tofia e Apisaloma Amase e sui iā Ioapo i le ʻautau; o Amase o le atalii o le tagata e igoa iā Ietera le Isaraelu, o lē na momoe ma Apikaila le afafine o Naasa, le uso o Seruia le tinā o Ioapo. 26 Ua tolauapi Isaraelu ma Apisaloma i le nuu o Kiliata.

27 Ina ua oo atu Tavita i Maanaima, ona avatu lea e Sopi le atalii o Naasa mai i Rapa o le fanauga a Amoni, o Makiro le atalii o Amueli mai i Lotapara, ma Pasili le Kiliata mai i Rokeli, 28 o moega, o ipu, o ipu omea, o saito, o karite, o falaoamata, o saito tunu, o pi, o atasema, o saito tao, 29 o meli, o pata, o mamoe, ma suāsusu toʻa o povi, ia na latou aumaia mo Tavita ma tagata ua iā te ia e aai ai, auā ua latou faapea ane: “Ua fia aai tagata, ua lē lavavā ma ua fia feinu foʻi i le toafa.”

2 Samuelu  18 : 1 - 33

18 Ua faitauina e Tavita le aofaʻi o le nuu o loo faatasi ma ia, ma ua tofia e ia o alii o ʻau e taʻitoʻaafe, ma alii o ʻau e taʻitoʻaselau e pule iā i latou. 2 Ona aauina atu lea e Tavita o le tasi vaetolu o tagata e taʻitaʻia e Ioapo, o le isi tasi vae tolu e taʻitaʻia e Apisai le tama a Seruia, o le uso o Ioapo, a o le isi tasi vae tolu e taʻitaʻia e Itai le Kata. Ona faapea atu lea o le tupu i tagata: “Ou te alu atu lava e tatou te ō faatasi ma outou.” 3 A ua fai mai tagata: “E lē tatau ona e alu atu, auā afai e matou te sosola, e latou te lē manatu mai lava iā i matou; afai foʻi e feoti le ʻafa o i matou, e latou te lē manatu mai lava, auā e tusa oe ma le toʻasefulu afe o i matou; a o lenei, e sili atu ona lelei pe a e fesoasoani mai iā i matou mai i le aai.” 4 Ona fai atu lea o le tupu iā i latou: “O le mea e lelei iā te outou, ou te faia lea.” Ua tū pea le tupu i le itu o le faitotoʻa, a ua ō atu tagata uma e taʻitoʻaselau ma le taʻitoʻaafe. 5 Ua poloaʻi atu le tupu iā Ioapo, o Apisai, ma Itai, e faapea: “Ia outou agalelei i le tauleʻaleʻa o Apisaloma ona o aʻu.” Ua faalogo ai foʻi tagata uma ina ua poloaʻi atu le tupu i alii uma e faatatau iā Apisaloma.

6 Ua ō atu pea tagata i lo latou ala e faafetaiaʻi iā Isaraelu; ma ua faia ai le taua i le vaomatua o Efaraima. 7 Mulimuli ane, ua faatoʻilaloina le nuu o Isaraelu i inā i luma o auauna a Tavita, ma e matuā toʻatele tagata na fasia ai i lenā aso, e toʻalua sefulu afe. 8 Ua salalau solo atu le taua i inā i le laueleele uma. I le ma lea, e toʻatele atu tagata na fasiotia i le vaomatua, i lo o tagata na fasiotia i le pelu i lenā aso.

9 Ua fetaiaʻi Apisaloma ma auauna a Tavita. O loo tiʻetiʻe Apisaloma i le asini,* ona alu atu lea o le asini i lalo o lālā felefele o le laau telē, ua lāvea ai lona ulu i le laau telē, ma ua tuua ai o ia i le va o le lagi ma le lalolagi a o alu ese atu le asini. 10 Ua iloa atu lea mea e le tasi tagata, ona taʻu atu lea e ia iā Ioapo, ua faapea atu: “Faauta! Na ou iloa Apisaloma o tautau i luga o se laau telē.” 11 Ona fai mai lea o Ioapo i le tagata na taʻu atu iā te ia: “O lenā na e vaai i ai, aiseā na e lē fasiotia ai o ia ina ia paʻū i le eleele? Ana e faia faapena, semanū ou te tuuina atu lava iā te oe o tupe siliva e sefulu, ma se fusipaʻu.” 12 A ua fai atu le tagata iā Ioapo: “E tusa lava pe e fuaina mai i loʻu lima o tupe siliva e afe, ou te lē faaooina lava loʻu lima i le atalii o le tupu; auā na tatou faalogo uma lava o poloaʻi atu le tupu iā te oe, o Apisai, ma Itai, e faapea, ‘Ia outou faaeteete ina neʻi mao se tasi i le tauleʻaleʻa o Apisaloma.’ 13 Ana ou faia faapea, semanū ua ou ʻolegia o ia, auā e lē lilo foʻi lenei mea i le tupu, ona e ʻalo lea.” 14 A ua fai mai Ioapo: “Ta te lē tutū ai pea faapenei!” Ona ia ave lea o matatao e tolu i lona lima ma tutuʻi ai le fatu o Apisaloma, a o ola pea o ia i totonu o le laau telē. 15 Ona ō mai ai lea o auauna e toʻasefulu e aveina auupega a Ioapo, ma fasi iā Apisaloma ina ia oti ai. 16 Ona ili lea e Ioapo o le pū ina ia toe foʻi mai tagata mai i le tuliloaina o Isaraelu; auā ua taofia e Ioapo le nuu. 17 Mulimuli ane, ua latou ave Apisaloma ma lafo i se lua telē i le vaomatua, ma faaputu ai i ona luga se faaputuga maa telē. A o Isaraelu uma, ua taʻitasi ma sola i lona lava fale.

18 A o ola Apisaloma, na ia ave ma faatū mo ia lava se poutū, lea o loo i le Fanua Laugatasi o le Tupu, auā sa ia faapea ane: “E leai soʻu atalii e manatua ai pea loʻu igoa.” Ona ia faaigoa lea o le poutū i lona igoa, ma ua taʻua pea o le Maa Faamanatu a Apisaloma, e oo mai lava i aso nei.

19 A ua fai atu Aimaasu le atalii o Satoka: “Faamolemole, tuu mai aʻu seʻi oʻu tamoʻe e taʻu atu le tala i le tupu, auā ua faasaʻoloto e Ieova o ia mai i lima o ona fili.” 20 Peitaʻi, ua fai mai Ioapo iā te ia: “E te lē avea se tala i lenei aso, ae seʻia oo i se isi aso ona e alu lea e ave le tala; o le asō e te lē avea ai se tala, auā ua oti le atalii o le tupu.” 21 Ona fai atu lea o Ioapo i le tagata Kuso: “Inā alu ia ma taʻu atu i le tupu le mea na e vaaia.” Ua ifo le tagata Kuso iā Ioapo ma tamoʻe loa. 22 Ona toe fai mai lea o Aimaasu le atalii o Satoka iā Ioapo: “Tuu mai ia o aʻu seʻi oʻu tamoʻe atu faamolemole e mulimuli i le tagata Kuso, e tusa lava po o le ā le mea e tupu.” A ua fai atu Ioapo: “Loʻu atalii e, o le ā le mea e te tamoʻe atu ai, ae e leai se tala ua maua mai mo oe?” 23 A ua fai mai pea o ia: “Tuu mai pea aʻu seʻi oʻu tamoʻe, e tusa lava po o le ā le mea e tupu.” Ona fai atu lea o ia iā te ia: “Inā tamoʻe ia!” Ua tamoʻe atu Aimaasu, ua ui atu i le Itumalo, ona ia tamoʻe atu lea ma pasia le tagata Kuso.

24 O loo nofo Tavita i le va o faitotoʻa e lua. Ua alu atu le tagata vāai i le taualuga o le faitotoʻa o le pā. Ona ia vaai atu lea ma iloa ai se tagata o loo tamoʻe mai na o ia. 25 Ua valaau mai le tagata vāai ma taʻu mai i le tupu, ona fai atu lea o le tupu: “Afai e na o ia, ua ia aumaia se tala.” Ua tamoʻe mai pea o ia ma ua latalata mai. 26 Ua iloa atu foʻi e le tagata vāai se isi tagata o loo tamoʻe mai. Ona valaau atu lea o le tagata vāai i le leoleo faitotoʻa, ma faapea atu: “Faauta! Ua tamoʻe mai foʻi le isi tagata na o ia!” A ua fai atu le tupu: “Ua ia aumaia foʻi se tala.” 27 Ua fai mai le tagata vāai: “Ua ou vaai atu i le tamoʻe mai a lē o muamua, e pei o le tamoʻe a Aimaasu le atalii o Satoka.” Ona fai atu lea o le tupu: “O ia o se tagata lelei, o loo ia aumaia se tala lelei.” 28 Mulimuli ane, ua valaau mai Aimaasu ma faapea mai i le tupu: “O loo saogalemu mea uma!” Ona ia ifo lea i le tupu ma faō i le eleele. Ua ia faapea atu: “Ia viia Ieova lou Atua, o lē na tuuina mai tagata na sii atu o latou lima i loʻu alii le tupu!”

29 Peitaʻi, ua fai atu le tupu: “Po o saogalemu le tauleʻaleʻa o Apisaloma?” Ua fai mai Aimaasu: “Na ou iloa le vevesi tele i le taimi na auina atu ai e Ioapo auauna a le tupu ma lau auauna, ae ou te leʻi iloa le mea na tupu.” 30 Ua fai atu le tupu: “Sōsō ese ma tū ane i inā.” Ona ia sōsō ese lea ma tū ai pea.

31 Ona sau ai lea o le tagata Kuso, ua faapea mai le tagata Kuso: “Seʻi faafofoga mai loʻu alii le tupu i lenei tala, auā o le aso nei ua faasaʻoloto ai oe e Ieova mai i lima o ē uma na faasagatau iā te oe.” 32 A ua faapea atu le tupu i le tagata Kuso: “Po o saogalemu ea le tauleʻaleʻa o Apisaloma?” Ua faapea mai le tagata Kuso: “Ia pei o le tauleʻaleʻa o fili uma o loʻu alii le tupu, ma i latou uma na agaleaga ma faasagatau mai iā te oe.”

33 Ona tigā ai lea o le tupu ma alu aʻe i le potu i luga o le faitotoʻa, ua tagi ai, o upu foʻi nei na ia fai a o ia savali: “Loʻu atalii e, Apisaloma, loʻu atalii e, loʻu atalii e, Apisaloma! Ta fia oti e sui ai oe, loʻu atalii e, Apisaloma, loʻu atalii e!”

^ 2 Samu. 18:9  Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.

19 Mulimuli ane, ona taʻu atu lea iā Ioapo: “Faauta! O loo tagi le tupu, ma o loo faavauvau pea o ia ona o Apisaloma.” 2 Ua avea le faaolataga i lenā aso ma mea e faavauvau ai le nuu uma, auā ua faalogo le nuu i lenā aso, e faapea: “Ua tigā le tupu ona o lona atalii.” 3 Ona ō faananā lea o tagata i lenā aso e ō atu i le aai, e pei ona ō faananā o tagata ina ua māsiasi, auā ua latou sosola mai i le taua. 4 Ua ufiufi e le tupu ona fofoga, ua tagi leotele pea le tupu: “Loʻu atalii e, Apisaloma! Apisaloma loʻu atalii e, loʻu atalii e!”

5 Ona ulufale atu lea o Ioapo i le tupu, ua faapea atu: “Ua e faamāsiasi au auauna uma i le asō, o ē na laveaʻia oe i le aso nei, o ou atalii, o ou afafine, o au avā, ma au palake, 6 ina ua e alofa i ē e ita mai iā te oe a ua e ʻinoʻino i ē e alolofa iā te oe; auā ua e faaali mai i le asō, e leai se aogā o ou alii ma auauna iā te oe, auā ua ou iloa lelei lava, pe ana ola Apisaloma ae feoti i matou uma i le asō, semanū ua lelei lea iā te oe. 7 O lenei, inā tulaʻi ia ma alu atu e faamalosiau i au auauna, auā ou te tautō iā Ieova, afai e te lē alu atu, e leai se tagata e toe nonofo ma oe i le pō nanei; ona sili atu lea ona leaga o lenei mea iā te oe, nai lo o mea leaga uma na oo iā te oe talu ina o e tauleʻaleʻa, e oo mai i le taimi nei.” 8 Ona tulaʻi lea o le tupu ma nofo i le faitotoʻa, ua latou taʻu atu foʻi le tala i le nuu uma e faapea: “O loo nofo le tupu i le faitotoʻa.” Ona ō mai lea o le nuu uma i luma o le tupu.

A o tagata Isaraelu, ua taʻitasi ma sola i lona fale. 9 Ona fefinauaʻi lea o le nuu uma o ituaiga uma o Isaraelu, e faapea: “O le tupu na laveaʻiina i tatou mai i lima o o tatou fili, o ia foʻi na laveaʻiina i tatou mai i lima o Filisitia; a o lenei ua sola ese o ia mai i le nuu ona o Apisaloma. 10 A o Apisaloma lē na tatou faauuina e pule iā i tatou, ua oti o ia i le taua. O lenei, aiseā ua outou lē faia ai se mea e toe faafoʻi mai ai le tupu?”

11 Ona alu atu lea o le feʻau a le Tupu o Tavita iā Satoka ma Aviata o ositaulaga, ua faapea atu: “Ia oulua tautatala atu i toeaina o Iuta, ia faapea atu, ‘Aiseā ua mulimuli ai outou ona toe faafoʻi mai le tupu i lona fale, auā ua oo mai upu a Isaraelu uma i le tupu i lona fale? 12 O oʻu uso outou; o oʻu ivi ma aano foʻi outou. Aiseā la ua outou faatuai ai ona toe faafoʻi mai le tupu?’ 13 Ia oulua fai atu foʻi iā Amase, ‘Pe e lē o oe ea o oʻu ivi ma oʻu aano? Ia faapea ona faia e le Atua iā te aʻu, ia faapea foʻi ona ia faaopoopo i ai, pe afai e lē avea oe ma taʻitaʻi o le ʻautau i aso uma i oʻu luma nai lo o Ioapo.’”

14 Ua ia faaliliuina loto o tagata uma o Iuta e pei o se tagata e toʻatasi, ona latou aauina atu lea o le feʻau i le tupu: “Inā foʻi mai ia, o oe ma au auauna uma.”

15 Ona toe foʻi lea o le tupu, ma ua oo atu i Ioritana. A ua ō mai Iuta mai i Kilikala e ō atu e faafetaiaʻi le tupu, ina ia avatu le tupu i le isi itu o Ioritana. 16 Ona faavave lea o Semi le atalii o Kera le Peniamina, mai i Pauri, ua ō ifo faatasi ma tagata o Iuta e faafetaiaʻi le Tupu o Tavita. 17 Sa faatasi ma ia o tagata e toʻaafe mai i Peniamina. (Na sau foʻi Sipa le auauna a le aiga o Saulo ma ona atalii e toʻasefulu lima, ma ana auauna e toʻalua sefulu faatasi ma ia, ma na muamua ona latou taunuu i Ioritana, a o leʻi taunuu atu le tupu. 18 Ua ia sopoʻia le asaga e avatu le aiga o le tupu i le isi itu, ma faia mea ua lelei i lona finagalo.) A o Semi le atalii o Kera, ua ia faapaʻū faō i luma o le tupu, a o leʻi sopoʻia atu Ioritana. 19 Ona ia fai mai lea i le tupu: “Aua neʻi tauia mai e loʻu alii laʻu agasala, ma aua neʻi manatu i le mea sesē na faia e lau auauna, i le aso na maliu atu ai loʻu alii le tupu i Ierusalema, aua foʻi neʻi tuuina lenei mea i le finagalo o le tupu. 20 Auā ua iloa lelei e lau auauna, o aʻu lea na agasala; o lenei, ua ou sau muamua ai i le asō mai i le aiga uma o Iosefa, e alu ifo e faafetaiaʻi i loʻu alii le tupu.”

21 Ona tali vave atu lea o Apisai le tama a Seruia, ua faapea atu: “Pe e lē o le mea ea lea e tatau ai ona oti o Semi, ona o lona fetuu i lē ua faauuina a Ieova?” 22 A ua fai atu Tavita: “O le ā ea se mea e ao ona ou faia iā te oulua le fanau a Seruia, auā ua oulua tetee iā te aʻu i le asō? Pe e fasiotia ea se tasi i Isaraelu i le asō? Po ou te leʻi iloa lelei ea ua avea aʻu ma tupu o Isaraelu i le asō?” 23 Ua fai atu le tupu iā Semi: “E te lē oti lava.” Ona tautō lea o le tupu iā te ia.

24 Ua alu ifo Mefiposeta le atalii o le atalii o Saulo, e faafetaiaʻi i le tupu; e na te leʻi fufuluina ona vae, e leʻi seleina lana ʻavaaluga, e leʻi tāina foʻi ona ofu mai i le aso na alu ese ai le tupu, seʻia oo i le aso na toe foʻi mai ai o ia ma le filemu. 25 Ua oo i le aso na alu atu ai o ia i Ierusalema e faafetaiaʻi le tupu, ona fai atu lea o le tupu iā te ia: “Mefiposeta, aiseā na ta lē ō faatasi ai?” 26 Ua fai mai o ia: “Loʻu alii e le tupu, na ʻolegia aʻu e laʻu auauna. Auā ua fai ane lau auauna, ‘Seʻi faanofoa le asini mo aʻu ina ia ou tiʻetiʻe ai, ma ō atu faatasi ma le tupu,’ auā ua pipili lau auauna. 27 Ua ia faaleaga lau auauna i loʻu alii le tupu. A o loʻu alii le tupu, ua pei o se agelu a le Atua moni, o lea, ia e faia e tusa ma lou finagalo. 28 Auā e leai se tasi o le aiga uma o loʻu tamā e aogā, na o tagata ua tatau ona feoti i loʻu alii le tupu, a ua e tofia lau auauna e aai faatasi ma i latou i lau laoai. O le ā ea se isi mea e tatau ai ona ou toe tagi atu ai i le tupu?”

29 A ua fai atu le tupu iā te ia: “Aiseā ua e tautala mai ai i na upu? Ua uma ona ou fai atu, e vaelua e oulua ma Sipa le fanua.” 30 Ona fai mai lea o Mefiposeta i le tupu: “Ave mea uma lava mo ia, auā o lea ua oo mai ma le filemu loʻu alii le tupu i lona fale.”

31 A ua alu ifo Pasili le Kiliata mai i Rokeli, ina ia alu atu o ia i Ioritana faatasi ma le tupu, e momoli atu o ia i Ioritana. 32 Ua toeaina lava Pasili, ua valu sefulu ona tausaga; na ia saunia foʻi mo le tupu o meaʻai a o nofo o ia i Maanaima, auā o ia o se tagata e mauʻoa tele. 33 Ona fai atu lea o le tupu iā Pasili: “Sau ta sopo faatasi atu ma aʻu, ona ou saunia lea o meaʻai e ta te aai faatasi ai ma aʻu i Ierusalema.” 34 A ua fai mai Pasili i le tupu: “Pe e toe fia nisi tausaga o totoe o loʻu ola, ou te alu aʻe ai faatasi ma le tupu i Ierusalema? 35 Ua valu sefulu oʻu tausaga i le asō. Pe e mafai ea ona ou toe iloa se lelei ma se leaga, pe mafai ea e lau auauna ona iloa le tofo o mea ou te ʻai ai ma mea ou te inu ai, pe e mafai foʻi ona ou toe lagona le leo o tane ma fafine pepese? Aiseā ea e avea ai lau auauna ma faalavelave i loʻu alii le tupu? 36 Auā e puupuu lava le ala na aumaia ai e lau auauna le tupu i Ioritana, ae aiseā e toe tauia ai aʻu e le tupu? 37 Faamolemole, inā tuu mai ia o lau auauna e toe foʻi atu, ina ia ou oti i loʻu aai e latalata i le fanuatanu o loʻu tamā ma loʻu tinā. Ae o lau auauna lenei o Kimeama. Ia alu atu o ia faatasi ma loʻu alii le tupu; ma ia e faia iā te ia le mea e lelei i lou finagalo.”

38 Ona fai atu lea o le tupu: “O le a ma sopoʻia atu ma Kimeama, ou te faia iā te ia o mea ua e loto i ai; o mea uma foʻi ua e manatu ou te faia, ou te faia lava mo oe.” 39 Ona sopoʻia atu lea e le nuu uma o Ioritana, na maliu atu foʻi ma le tupu; a ua sogi atu le tupu iā Pasili ma faamanuia atu iā te ia, ona toe foʻi ai lea o ia i lona nuu. 40 Ina ua sopoʻia e le tupu le vaitafe e alu atu i Kilikala, na la ō atu faatasi ma Kimeama, atoa ma tagata uma o Iuta, ma le ʻafa o le nuu o Isaraelu, ua latou sopoʻia le vaitafe faatasi ma le tupu.

41 Faauta! ua ō mai tagata uma o Isaraelu i le tupu, ua latou faapea mai i le tupu: “Aiseā na ave faananā ai oe e o matou uso, o tagata o Iuta, ina ia latou aumai le tupu ma lona aiga uma, ma tagata uma o Tavita i le isi itu o Ioritana?” 42 Ona tali atu lea o tagata uma o Iuta ma tagata o Isaraelu: “Auā e vavalalata lo matou aiga ma le tupu; aiseā foʻi ua outou feita ai i lenei mea? Po ua matou aai ea i ni meaʻai a le tupu, po ua aumai foʻi se meaalofa iā i matou?”

43 A ua tali mai tagata o Isaraelu i tagata o Iuta, e faapea: “E sefulu o matou ituaiga i le tupu, e oo lava iā Tavita, e sili atu ona tele i matou nai lo o outou. Aiseā la ua outou lē faaaloalo ai iā i matou, ma aiseā na lē muamua ai i matou e toe faafoʻi mai le tupu?” A ua sili atu ona malolosi upu a tagata o Iuta, nai lo o upu a tagata o Isaraelu.

2 Samuelu  20 : 1 - 26

20 Sa iai le tasi tagata e lē aogā, o lona igoa o Sepa, o le atalii o Pikeri le tagata Peniamina; ua ili e ia le pū ma faapea atu: “E leai se aiā a Tavita iā i tatou, e lē o so tatou tofi foʻi le atalii o Iese. Isaraelu e, ia taʻitasi ma toe foʻi i ona atua!” 2 Ona ō aʻe lea o le nuu uma o Isaraelu mai i le mulimuli atu iā Tavita, ua mulimuli atu iā Sepa le atalii o Pikeri; a o tagata o Iuta, ua latou pipii atu pea i lo latou tupu, mai i Ioritana e oo atu i Ierusalema.

 3 Mulimuli ane, ona alu atu lea o Tavita i lona fale i Ierusalema. Ua ave e le tupu o fafine e toʻasefulu, o palake o ē na ia tuua e leoleoina le fale, ma tuu atu i latou i le fale e tausi ai, ua ia avatu pea meaʻai mo i latou. Ae e leʻi alu ane o ia e momoe ma i latou, a ua leoleoina pea i latou seʻia oo i le aso na feoti ai, e pei o ni fafine nofofua ae o loo ola le tane.

4 Ua fai atu le tupu iā Amase: “Ia faapotopoto faatasi mai tagata o Iuta iā te aʻu i aso e tolu, ma ia e tū mai foʻi ma oe i inei.” 5 Ona alu lea o Amase e faapotopoto mai Iuta; ae na tuai mai o ia e tusa ma le taimi na atofaina mo ia. 6 Ua fai atu Tavita iā Apisai: “O lenei ua sili atu le leaga o Sepa le atalii o Pikeri, nai lo o Apisaloma. Ia e ave auauna a lou alii ma tuliloa iā te ia, ina ia lē maua e ia ni aai malupuipuia, ma sola ese atu ai mai i o tatou luma.” 7 Ona ō ai lea o tagata o Ioapo, o tagata Kereti, o tagata Peleti, ma tagata malolosi uma, ua mulimuli atu iā te ia; ua latou ō atu mai i Ierusalema e tuliloa iā Sepa le atalii o Pikeri. 8 Ua latalata atu i latou i le maa tele o loo i Kipeona, ona latou fetaiaʻi ai lea ma Amase. Sa ofu Ioapo i le ofu ma le fusipaʻu; ma na fusia foʻi i lona sulugātiti le pelu, o loo i lona faamoega. Ua alu ane o ia, ma ua paʻū ai le pelu.

9 Ona fai atu lea o Ioapo iā Amase: “Loʻu uso e, o ā mai oe?” Ua tago atu le lima taumatau o Ioapo i le ʻava a Amase e sogi atu iā te ia. 10 A o Amase, ua lē manatu o ia i le pelu sa i le lima o Ioapo; ua ia tutuʻi ai iā te ia i le manava, ma masaa ai lona gaʻau i le eleele, e na te leʻi faia faalua foʻi iā te ia. Ua oti ai o ia. Ua tuliloa e Ioapo ma lona uso o Apisai, o Sepa le atalii o Pikeri.

11 Ona tū ai lea i ona tafatafa o le tasi tauleʻaleʻa o tagata o Ioapo, ma faapea ane: “O lē e fiafia iā Ioapo ma o lē e ʻau iā Tavita, ia mulimuli atu o ia iā Ioapo!” 12 Ua lilofia Amase i le toto i le ogatotonu o le ala tele. Ina ua vaai atu le tagata ua tutū le nuu uma, ona ia aveese lea o le tino o Amase mai i le ala tele ma tuu i le fanua. Mulimuli ane, ua ia fofola ai i ona luga se ofu, ina ua vaai atu ua tutū tagata uma na ō aʻe iā te ia. 13 Ina ua ia aveese le tino o Amase mai i le ala tele, ona ō atu loa lea o tagata ma mulimuli atu iā Ioapo, e tuliloa iā Sepa le atalii o Pikeri.

14 Ua ui ane Sepa i ituaiga uma o Isaraelu, ua oo atu i Apela o Petemaaka. A o tagata uma o Pikeri, ua latou faapotopoto faatasi ma mulimuli atu iā te ia.

15 Ua latou ō atu ma siʻosiʻo iā te ia i Apela o Petemaaka, ma latou tanu foʻi se mea maupuʻepuʻe i le aai, auā o loo tū i totonu o se mea maupuʻepuʻe. Ua eli foʻi e tagata uma na iā Ioapo le pā, ina ia malepe ai. 16 Ona valaau mai lea o se fafine atamai mai i le aai: “Faalogo mai ia outou, faalogo mai ia! Faamolemole, seʻi fai atu iā Ioapo, ‘Ia faalatalata mai i nei, seʻi oʻu tautala atu iā te ia.’” 17 Ona faalatalata atu lea o ia iā te ia, ua fai mai le fafine: “O oe ea o Ioapo?” Ona ia fai atu lea: “O lea lava.” Ua fai mai o ia iā te ia: “Inā faalogo mai ia i upu a lau teine pologa.” Ona ia fai atu lea: “O lea ou te faalogo atu.” 18 Ua ia fai mai: “Sa masani ona latou tautatala i aso anamua e faapea, ‘Ia latou fesili atu i Apela, ona latou faauma ai lea o le mataupu.’ 19 Ua fai aʻu ma sui o tagata filemu ma faamaoni i Isaraelu. A ua e saʻili e faaumatia le aai ma se tinā i Isaraelu. Aiseā e te faaumatia ai le tofi o Ieova?” 20 Ona tali atu lea o Ioapo ma faapea atu: “Ia matuā mamao lava iā te aʻu ona ou faaumatia ma faatamaʻia. 21 E lē faapena le mataupu, ae o le tagata mai i le vaega maugā o Efaraima, o lona igoa o Sepa, o le atalii o Pikeri, ua fouvale o ia i le Tupu o Tavita. Ia outou aumai tau lava o ia iā te aʻu, ona ou alu ese ai lea mai i le aai.” Ona fai mai lea o le fafine iā Ioapo: “Faauta! O le a lafoina atu lona ulu iā te oe i luga o le pā!”

22 Ona alu lea o le fafine ma tautala atu ma le atamai i le nuu uma, ona latou vavaeese lea o le ulu o Sepa le atalii o Pikeri, ma lafo atu iā Ioapo. Ua ili foʻi e ia le pū, ona latou taapeape ai lea mai i le aai, ua taʻitasi ma alu i lona fale; a ua toe foʻi Ioapo i Ierusalema i le tupu.

23 Ua pule Ioapo i ʻautau uma a Isaraelu; a o Penaia le atalii o Ioiata, ua pule i le ʻau Kereti ma le ʻau Peleti. 24 Ua pule Aturamo i ē na aumai e faia galuega mamafa; a ua avea Iosefatu le atalii o Ailuta ma lē e faia faamaumauga. 25 O Seva o le failautusi, a o Satoka ma Aviata o ositaulaga. 26 Na avea foʻi Ira le Iairo ma ositaulaga a Tavita.

2 Samuelu  21 : 1 - 22

21 Sa iai se oge mo tausaga e tolu i aso o Tavita, e mai lea tausaga i lea tausaga; ma ua fesili atu Tavita iā Ieova. Ona fetalai mai lea o Ieova: “Ua nofosala Saulo ma lona aiga i le toto, auā na ia fasiotia tagata Kipeona.” 2 Ona aami lea e le tupu o tagata Kipeona ma talanoa atu iā i latou. (O tagata Kipeona, e lē o ni fanauga a Isaraelu, a o tagata na totoe o sa Amorī; na tautō foʻi le fanauga a Isaraelu iā i latou, a ua saʻili Saulo e fasia i latou, ona o lona fuā i le fanauga a Isaraelu ma Iuta.) 3 Ua fai atu Tavita i tagata Kipeona: “O le ā se mea ou te faia iā te outou, o le ā foʻi se mea ou te faia ai se togisala ina ia outou faamanuia mai ai i le tofi o Ieova?” 4 Ona fai mai lea o tagata Kipeona iā te ia: “E matou te lē mananaʻo i ni siliva po o ni auro mai iā Saulo ma lona aiga, e matou te lē mananaʻo foʻi e fasiotia se tagata i Isaraelu.” Ona ia fai atu lea: “O mea uma ua outou fai mai ai, ou te faia lava mo outou.” 5 Ona latou fai mai lea i le tupu: “O le tagata na faaumatiaina i matou, ma manatu e aveesea i matou mai i le nonofo ai i le nuu o Isaraelu, 6 ia tuuina mai iā i matou o tagata e toʻafitu o ona atalii; e matou te faatautauina o latou tino oti i luma o Ieova i Kipea o Saulo, o lē na filifilia e Ieova.” Ona fai atu lea o le tupu: “Ou te avatua lava i latou.”

7 Ae peitaʻi, na alofa mutimutivale le tupu iā Mefiposeta le atalii o Ionatana, le atalii o Saulo, ona o le tautoga na la faia iā Ieova, i le va o Tavita ma Ionatana le atalii o Saulo. 8 Ua ave e le tupu le fanau tama e toʻalua a Risepa le afafine o Aia, lea na ia fanaua mai iā Saulo, o Aremoni ma Mefiposeta, ma le fanau tama e toʻalima a Mekala* le afafine o Saulo, lea na ia fanaua mai iā Atarielu le atalii o Pasili le tagata Meola. 9 Ona ia avatu lea o i latou i lima o tagata Kipeona, ona latou faatautau lea o o latou tino oti i le mauga i luma o Ieova, na paʻuʻū faatasi foʻi le toʻafitu o i latou; ona fasiotia ai lea o i latou i uluaʻi aso o le seleselega, i le amataga o le seleselega o karite. 10 Ae peitaʻi, ua ave e Risepa le afafine o Aia le ʻie talatala ma fofola mo ia i luga o le papa, i le amataga o le seleselega seʻia oo ina maligi ifo i o latou luga le timu mai i le lagi; e na te leʻi faataga foʻi manufelelei o le lagi e mālōlō ai i o latou luga i le ao, po o manufeʻai foʻi o le fanua i le pō.

11 Ona taʻu atu lea iā Tavita o le mea ua faia e Risepa le afafine o Aia, le palake a Saulo. 12 Ua alu atu Tavita ma ave ivi o Saulo ma ivi o lona atalii o Ionatana, mai i tagata o Iapese-kiliata e ona fanua, o ē na gaoia i laʻua mai i le nofoaga faitele o Petesani, lea na faatautau ai e Filisitia i laʻua i le aso na fasia ai Saulo e Filisitia i Kilepoa. 13 Ua ia ave aʻe foʻi mai i inā ivi o Saulo ma ivi o Ionatana lona atalii; ua latou ave aʻe foʻi ma ivi o tagata na faatautauina. 14 Ona latou tanu lea o ivi o Saulo ma lona atalii o Ionatana i le nuu o Peniamina, i Sela i le fanuatanu o Kiso lona tamā, ina ia latou faia ai o mea uma na poloaʻi atu ai le tupu. Ua mavae ia mea, ona faafofoga lea o le Atua i a latou talosaga mo le laueleele.

15 Ua toe ō atu foʻi Filisitia e tau ma Isaraelu. Ona ō ifo lea o Tavita ma ana auauna faatasi ma ia e tau ma Filisitia; ua oo ina vaivai Tavita. 16 O Isepenopa foʻi o lē na fanau mai iā Rafaimi, o le mamafa o lona tao e tolu selau sekeli o ʻapamemea, ma na fusia foʻi o ia i le pelu fou, na mafaufau e na te fasia Tavita. 17 Ona faavave atu lea o Apisai le tama a Seruia e fesoasoani iā te ia, ma taia le Filisitia ma fasiotia ai o ia. O le taimi lenā, na tautō atu ai tagata o Tavita iā te ia, e faapea: “E lē tatau ona e toe alu ma i matou i le taua, ina neʻi e tineia le malamalama o Isaraelu!”

18 Mulimuli ane, ona toe tau ai lea o le taua ma Filisitia i Kopa. Ona fasia ai lea e Sepekai le Usa, o Sapa lē na fanau mai i le aiga o Rafaimi.

19 Ua toe tau le taua ma Filisitia i Kopa, ona fasia lea e Eleana le atalii o Ari-oreki le Peteleema o Koliata le Kata, o le fuata o lona tao ua pei o le laau faalava a tagata e lalagaina ʻie.

20 Ua toe tau foʻi le taua i Kata, sa iai le tagata tino ese e taʻiono tamatamaʻilima i ona lima, e taʻiono foʻi tamatamaʻivae i ona vae, e lua sefulu fā le aofaʻiga; na fanau mai o ia i le tagata Rafaimi. 21 Ua faifai pea o ia iā Isaraelu. Mulimuli ane, ona fasiotia lea o ia e Ionatana le atalii o Semi, le uso o Tavita.

22 O i latou nei e toʻafā na fananau mai i le tagata Rafaimi i Kata; na fasiotia i latou i le lima o Tavita ma lima o ana auauna.

^ 2 Samu. 21:8 Ua faitauina faapea le tusi Targums: “o le fanautama e toʻalima a Merapa lea na tausia e Mekala le afafine o Saulo.” Faatusatusa i le 2Sa 6:23.

22 Ua tautala atu Tavita iā Ieova i upu o lenei pese, i le aso na laveaʻiina ai o ia e Ieova mai i lima o ona fili uma, atoa ma le lima o Saulo; 2 ua ia faapea atu:

“O Ieova o loʻu papa, o loʻu ʻolo malosi, ma o Lē e saunia se mea ou te sao ai.

 3 O loʻu Atua o loʻu papa lea. Ou te sulufaʻi atu iā te ia,

O loʻu talita ma le nifo o loʻu faaolataga, o loʻu ʻolo e saogalemu ai,

Ou te sola atu iā te ia, o loʻu Faaola; ua e faaolaina aʻu mai i faiga sauā.

 4 Ou te valaau atu iā Ieova, o Lē e ao ona viia,

E faaolaina foʻi aʻu mai i oʻu fili.

 5 Auā ua siʻosiʻomia aʻu e galu e oti ai;

Ua ou atuatuvale foʻi i tafega malolosi a tagata lē aogā.

 6 Ua siʻomia aʻu e maea o le Tuugamau;*

Ua faafetaiaʻia aʻu e mailei o le oti.

 7 Ona ou valaau atu pea lea iā Ieova i loʻu puapuaga,

Na ou valaau atu pea i loʻu Atua.

Na faafofoga mai o ia i loʻu leo mai i lona malumalu,

Na faafofoga mai foʻi o ia i laʻu alaga atu mo se fesoasoani.

 8 Na lūlūina ma gatete le lalolagi;

Na maluelue faavae o le lagi,

Na lūlūina pea ona o lona toʻasā.

 9 Na alu aʻe le asu i ona pogaʻiisu, na faaumatia mea e le afi mai i lona fofoga;

Na mumū aʻe mai iā te ia o malala ola.

10 Na ia loloʻu ifo i lalo le lagi ma ua alu ifo;

Na i lalo foʻi o ona vae le ao mafiafia.

11 Na tiʻetiʻe mai o ia i luga o le kerupi o loo lele mai;

Na vaaia o ia i luga o apaʻau o se agelu.*

12 Ona ia siʻomia lea o ia i le pōuliuli e pei o ni faleʻie,

O vai pōuliuli ma ao mafiafia.

13 O le malamalama foʻi i ona luma, o loo sasao aʻe ai le mumū o malala ola.

14 Na faapā e Ieova le faititili mai i le lagi,

Na tulei mai foʻi e le Silisili Ese lona siʻufofoga.

15 Na ia fana mai pea aū ina ia faataapeape ai i latou;

Na ia faaemo mai uila ina ia faafenuminumiaʻi ai i latou.

16 Ua aliali mai foʻi le ilititai,

Ua faaalia foʻi faavae o le laueleele,

Ona o le aʻoaʻiga a Ieova mai i le mānava o ona pogaʻiisu.

17 Na ia faaloaloa lona aao mai i le mea maualuga, na ia ave iā te aʻu,

Na ia ave aʻe iā te aʻu mai i vai e tele.

18 Na ia laveaʻiina aʻu mai i loʻu fili malosi,

Mai i ē e feita iā te aʻu; auā e sili atu lo latou malolosi iā te aʻu.

19 Na latou faafetaiaʻia pea aʻu i le aso o loʻu malaia,

A o Ieova na lagolago mai iā te aʻu.

20 Na ia aumaia aʻu ma tuu i se mea lautele;

Na ia faasaoina aʻu auā ua ia fiafia iā te aʻu.

21 Ua tauia aʻu e Ieova e tusa ma laʻu amiotonu;

E na te taui mai foʻi iā te aʻu e tusa ma oʻu lima mamā.

22 Auā ua ou tausia ala o Ieova,

Ou te leʻi faia foʻi se mea leaga i loʻu alu ese mai i loʻu Atua.

23 Auā ua i oʻu luma iʻuga o ana faamasinoga uma;

Ou te lē ʻaloese foʻi mai i ana tulafono.

24 E lē ponā laʻu amio iā te ia,

Ou te lē faia foʻi se mea sesē.

25 Ia taui mai e Ieova iā te aʻu e tusa ma laʻu amiotonu,

E tusa foʻi ma laʻu amio mamā i lana silafaga.

26 E te faamaoni i le tagata faamaoni;

E lē ponā au feutagaʻiga ma le tagata e matuā lē ponā;

27 E te amio mamā i le tagata ua tausisi i le amio mamā,

E te faatagā valea foʻi i le tagata faapiʻopiʻo.

28 E te faaolaina foʻi tagata lotomaulalo;

A ua e silasila ma le lē fiafia i ē e faamaualuga, ina ia e faamaulaloina i latou.

29 Auā o oe, Ieova e, o loʻu molī,

O Ieova foʻi e na te faamalamalamaina loʻu pōuliuli.

30 O lau fesoasoani ua mafai ai ona ou tetee i le ʻau e faoa mea;

O loʻu Atua foʻi ua mafai ai ona ou aʻea le pā.

31 O le Atua moni e atoatoa ona lelei lona ala;

Ua faamamāina le afioga a Ieova.

O le talita o ia i ē uma e sulufaʻi atu iā te ia.

32 Auā o ai se Atua e ese mai iā Ieova,

O ai foʻi se papa e ese mai i lo tatou Atua?

33 O le Atua moni o loʻu ʻolo malosi lea,

E na te faia foʻi loʻu ala ia atoatoa ona lelei,

34 Ua faia oʻu vae e pei o vae o ʻaila;

Ua ia faatūina pea aʻu i mea maualuluga ou te lē gafatia.

35 Ua ia aʻoaʻo oʻu lima mo le taua;

Ua loloʻu foʻi e oʻu lima se ʻaufana ʻapamemea.

36 E te tuuina mai foʻi iā te aʻu o lou talita o le faaolataga,

O lou agamalu* ua faasilisiliina ai aʻu.

37 E te matuā faalautele le mea ou te savali ai;

E lē tetete foʻi oʻu tapuvae.

38 Ou te tuliloa i oʻu fili ina ia ou fasiotia i latou,

Ma ou te lē foʻi mai seʻia faaumatia i latou.

39 Ou te faaumatia ma nutililii i latou ina ia lē mafai ona toe tutū i luga;

Latou te paʻuʻū foʻi i lalo o oʻu vae.

40 E te fusia aʻu i le malosi tele mo le taua;

E te faia foʻi i latou e faasagatau mai iā te aʻu ia paʻuʻū i lalo.

41 A o oʻu fili, e te tuuina mai iā te aʻu tua o o latou ua;

Ou te faafilemu foʻi o ē e matuā ita mai iā te aʻu.

42 Latou te alalaga mo se fesoasoani, ae e leai se faaola;

E alalaga atu iā Ieova, ae e lē tali mai o ia iā i latou.

43 Ou te tuʻininiia i latou e pei o le pefu o le eleele;

Ou te tuʻipala i latou e pei o le palapala o le auala;

Ou te solipala foʻi iā i latou.

44 E te saunia mo aʻu se mea ou te sola i ai mai i loʻu nuu vaavaai masei.

E te leoleoina aʻu ia avea ma ulu o atunuu;

E auauna mai foʻi iā te aʻu se nuu ou te leʻi iloaina.

45 E ō mai foʻi ma le gatete tagata ese iā te aʻu;

E usiusitaʻi foʻi taliga e faalogo mai iā te aʻu.

46 E mou atu foʻi tagata ese,

E latou te ō mai ma le gatete mai i mea e puipuia ai i latou.

47 O loo soifua Ieova; ia viia loʻu Papa;

Ia faaeaina foʻi le Atua o le papa o loʻu faaolataga.

48 O le Atua moni o Lē e tauimasui mo aʻu

O Ia foʻi e na te faatoʻilaloina tagata iā te aʻu,

49 O Lē e na te laveaʻi aʻu mai i oʻu fili.

Ma faaeaina aʻu iā i latou e faasagatau mai iā te aʻu;

E te laveaʻiina foʻi aʻu mai i le tagata faasauā.

50 Ieova e, o le mea lea ou te faafetai atu ai iā te oe i luma o atunuu;

Ou te faia foʻi pesega i lou suafa:

51 O Lē e faia galuega tetele o le faaolataga mo lona tupu

E alofa faamaoni foʻi i lē ua ia faauuina,

Iā Tavita ma lana fanau e oo i le faavavau.”

^ 2 Samu. 22:6 Po o “Seoli,” e mai le upu Eperu sheʼohlʹ. Tagaʻi i le Faaopoopoga 6.


^ 2 Samu. 22:11 Po o “apaʻau o le agaga.”


^ 2 Samu. 22:36 I le gagana Eperu, “o lou faamaulalo.”


2 Samuelu  23 : 1 - 39

23 O toe upu nei a Tavita:  

“O upu a Tavita le atalii o Iese,

O upu a le tagata ua faaeaina,

O lē ua faauuina e le Atua o Iakopo,

O le fatupese mālie i Isaraelu.

 2 O aʻu na fai mai ai le agaga o Ieova,

O lana afioga foʻi sa i loʻu laulaufaiva.

 3 Na fetalai mai le Atua o Isaraelu,

Na fetalai mai iā te aʻu le Papa o Isaraelu,

‘Pe a amiotonu lē e pule i tagata,

E pule ona o le mataʻu i le Atua,

 4 Ona pei lea o le malamalama o le taeao ina ua susulu mai le lā,

O le taeao maninoa.

Pe a mavae le timu, ona susulu mai lea o le lā ma tutupu ai vao i le eleele.’

 5 Pe e lē pei ea loʻu aiga e tusa ai ma le silasila a le Atua?

Auā ua ia tofia iā te aʻu se feagaiga e tumau e faavavau,

Ua saunia lelei i mea uma lava ma ua mausalī.

Auā o loʻu faaolataga lea ma loʻu fiafiaga uma,

Pe e lē o le mea ea lea e faatupuina ai e ia?

 6 Auā ua tutuliesea tagata lē aogā uma lava, e pei o ni laau tuitui;

Auā e lē mafai ona fetagofi i ai ni lima.

 7 Pe a tago i ai se tagata

E ao ona iā te ia se auupega uʻamea ma le fuata o le tao,

E matuā susunuina lava i latou i le afi.”

8 O igoa nei o toa sa iā Tavita: o Iosepi-pasete le tagata Hakemoni, o le taʻitaʻi o le toʻatolu. Na sii lona tao i tagata e toʻavalu selau, ma fasiotia ai i latou i le taimi e tasi. 9 E sosoo atu iā te ia o Eleasaro le atalii o Toto, o le atalii o Aokia, sa iai i toa e toʻatolu faatasi ma Tavita ina ua latou faifai iā Filisitia. Na latou faapotopoto faatasi i inā mo le taua, ona solomuli ai lea o tagata o Isaraelu. 10 O ia lava na tulaʻi atu ma fasia Filisitia seʻia oo ina vaivai lona lima, ma ua mau pea le pelu i lona lima, ona faia ai lea e Ieova o le faaolataga tele i lenā aso; a o le nuu, ua toe foʻi atu i ona tua ma talai ofu o ē na fasiotia.

11 Na sosoo atu iā te ia o Saama le atalii o Aka le Arari. Ua potopoto faatasi Filisitia i Leʻi, lea na iai se fasi fanua ua lilo i atasema; ua sosola foʻi le nuu ona o Filisitia. 12 A ua tū o ia i le ogatotonu o le fanua ma faasao le fanua ma fasia Filisitia, ona faia ai lea e Ieova o le faaolataga tele.

13 Ua ō ifo toa e toʻatolu mai i taʻitaʻi e toʻatolu sefulu, ma ō atu i le seleselega iā Tavita i le ana o Atulame; a ua tolauapi Filisitia i faleʻie i le fanua laugatasi o Rafaimi. 14 Sa iai Tavita i lenā taimi i le nofoaga e faigatā ona sao i ai se tasi; sa iai foʻi le leoleoga a Filisitia i Peteleema. 15 Mulimuli ane, ona faailoa lea e Tavita o lona manaʻo ma faapea ane: “Ta fia inu lava i le vai mai i le vaieli o Peteleema o loo i le faitotoʻa!” 16 Ona ō atu faamalosi lea o nei toa e toʻatolu i le togālauapi a Filisitia, ma asu mai vai mai i le vaieli i Peteleema o loo i le faitotoʻa, ua ō mai ma aumai iā Tavita; ae e leʻi inu ai o ia, a ua ia sasaa atu iā Ieova. 17 Ua ia faapea ane: “Ieova e, ia mamao mai iā te aʻu ona faia o lenei mea! Po ou te inu ea i le toto o tagata na lamatia o latou ola?” E leʻi inu ai o ia.

O mea nei na faia e toa e toʻatolu.

18 A o Apisai le uso o Ioapo le tama a Seruia, o le taʻitaʻi o ia o le toʻatolu sefulu, na sii lona tao i ē na fasiotia e toʻatolu selau, na tutusa foʻi lona talaaga ma toa e toʻatolu. 19 E ui lava na sili atu o ia i lo o le isi toʻatolu sefulu, na faia o ia ma o latou taʻitaʻi, ae e na te leʻi ausia le tulaga o uluaʻi toa e toʻatolu.

20 A o Penaia le atalii o Ioiata, o le atalii o le toa o lē na faia le tele o mea i Kapeseelu, na ia fasia atalii e toʻalua o Arielu o Moapi; na ia alu ifo foʻi ma fasimate se leona i le lua, i le aso na toʻulu ai le kiona. 21 O ia foʻi na fasia le tagata Aikupito e matuā tino ese. E ui sa iai se tao i le lima o le Aikupito, ae na alu ifo o ia ma le tootoo ma seʻi ese le tao mai i le lima o le Aikupito, ma fasiotia ai o ia i lona lava tao. 22 O mea nei na faia e Penaia le atalii o Ioiata; na tutusa foʻi lona talaaga ma toa e toʻatolu. 23 E ui lava ina sili atu o ia i lo o le isi toʻatolu sefulu, ae e na te leʻi ausia foʻi le tulaga o toa e toʻatolu; a ua tofia o ia e Tavita e avea ma tagata e puipuia lona saogalemu.

24 O Asaelu le uso o Ioapo, sa aofia ai i toa e toʻatolu sefulu; o Eleana le atalii o Toto le Peteleema, 25 o Saama le Harota, o Elika le Harota, 26 o Helesa le Paleta, o Ira le atalii o Ikesa le Tikoa, 27 o Apieseru le Anatota, o Mepuna le Usa, 28 o Salemone le Aokia, o Maarai le Netopa, 29 o Helepa le atalii o Panaa le Netopa, o Itai le atalii o Ripai le Kipea, o le fanauga a Peniamina, 30 o Penaia le Piratonu, o Hitai mai i ālia o Kaasa, 31 o Api-elepona le Arapa, o Asemau le Paʻuma, 32 o Eliepa le Salapima, o le fanauga a Iasanu, o Ionatana, 33 o Saama le Arari, o Aiamu le atalii o Saru le Arari, 34 o Elifaleta le atalii o Asepai, o le atalii o le Maakati, o Eliamu le atalii o Aitofele le Kilo, 35 o Heserai le Karamelu, o Pagarai le Arapi, 36 o Ikalo le atalii o Natano le Sopa, o Pani le Kato, 37 o Seleka le Amoni, o Naarai le Perota, o ē e aveina meatau a Ioapo le tama a Seruia, 38 o Ira le Ietero, o Karepa le Ietero, 39 ma Uria le Heti, e toʻatolu sefulu fitu i latou uma.

2 Samuelu  24 : 1 - 25

24 Ua toe tupu le toʻasā tele o Ieova iā Isaraelu, ina ua faaoso e se tasi Tavita iā i latou, ua faapea atu: “Alu ia inā faitau Isaraelu ma Iuta.” 2 Ona fai atu lea o le tupu iā Ioapo le taʻitaʻi o le ʻautau na faatasi ma ia: “Faamolemole, seʻi e fealuaʻi solo i ituaiga uma o Isaraelu, e amata mai i Tanu e oo i Peresepa, ia outou lesitala le nuu ina ia ou iloa ai le faitau aofaʻi o le nuu.” 3 A ua fai mai Ioapo i le tupu: “Ia faaopoopo e Ieova lou Atua i le nuu ia taʻisautuaselau e pei o lo latou toʻatele, a o silasila i ai loʻu alii le tupu. Ae aiseā ua manatu ai loʻu alii le tupu e faia lenei mea?”

4 A ua manumalo upu a le tupu iā Ioapo ma taʻitaʻi o ʻautau. Ona ō atu ai lea o Ioapo ma taʻitaʻi o ʻautau mai i luma o le tupu, e lesitala le nuu o Isaraelu. 5 Ua latou sopoʻia Ioritana ma tolauapi i Aroeru i le itu taumatau o le aai, o loo i le ogatotonu o le ālia, ua latou agaʻi atu i Kato ma Iasaru. 6 Mulimuli ane, ona latou oo atu lea i Kiliata ma le nuu o Tateatesa, ua latou faaauau i Tanu-iana ma ō atu faataamilo i Saitonu. 7 Ua latou ō atu i le aai malupuipuia o Turo ma aai uma o tagata Hivī, ma tagata Kanana, ma oo atu ai i le mutaaga i Nekepi o Iuta, i Peresepa. 8 Ua latou feoaʻi solo i le nuu atoa, ma ua oo i Ierusalema i le faaiʻuga o masina e iva ma aso e lua sefulu. 9 Ona avatu lea e Ioapo o le aofaʻiga o le lesitala o le nuu i le tupu; e toʻavalu selau afe tagata totoa o Isaraelu e iai a latou pelu, ae e toʻalima selau afe tagata o Iuta.

10 Ona tuia ai lea o le loto o Tavita ina ua ia faitauina le nuu. Mulimuli ane, ona fai atu lea o Tavita iā Ieova: “Ua ou matuā agasala lava i le mea ua ou faia. O lenei, Ieova e, ia e faamagalo le sesē o lau auauna faamolemole; auā ua ou valea lava ina ua ou faia o lenei mea.” 11 Ina ua tulaʻi Tavita i le taeao, ona oo mai lea o le afioga a Ieova i le perofeta o Kato, o lē e faamatalaina faaaliga iā Tavita, ua faapea: 12 “Inā alu ia ma fai atu iā Tavita, ‘O le mea lenei na fetalai mai ai Ieova: “E tolu mea ua ou tuuina atu iā te oe. Ia e filifili i se mea e tasi o na mea ou te faia iā te oe.”’” 13 Ona alu atu lea o Kato iā Tavita ma taʻu atu iā te ia, ma faapea atu: “Pe oo mai iā te oe i lou nuu le oge mo tausaga e fitu, po o le tolu masina e te sola ai i luma o ou fili ae latou tuliloa iā te oe, po o le oo mai o se faamaʻi i lou nuu mo aso e tolu? O lenei, ia e manatunatu ma iloa se upu ou te tali atu ai i Lē na auina mai aʻu.” 14 Ona fai mai lea o Tavita iā Kato: “Ua ou matuā mafatia lava. Seʻi o tatou paʻuʻū atu i le aao o Ieova, auā e tele lona alofa mutimutivale; ae aua neʻi oʻu paʻū atu i lima o tagata.”

15 Ona tuuina mai lea e Ieova o le faamaʻi iā Isaraelu, e amata mai i le taeao seʻia oo i le taimi atofaina, ua feoti ai foʻi tagata e toʻafitu sefulu afe mai i Tanu e oo atu i Peresepa. 16 Ua faaloaloa atu pea e le agelu lona lima agaʻi i Ierusalema ina ia faaumatia ai; a ua tigā Ieova ona o le malaia, ona ia fetalai atu lea i le agelu na faaumatiaina le nuu: “Ua lava lea! Ia taofi lou lima.” Sa latalata ane foʻi le agelu a Ieova i le mea e soli ai saito a Aruna le Iepusē.

17 Ua fai atu Tavita iā Ieova ina ua ia vaaia le agelu na fasia le nuu, ua ia faapea atu: “O aʻu lenei, ua ou agasala ma ua ou faia le mea sesē; ae o le ā le mea ua faia e nei mamoe? Faamolemole, ia oo mai lou aao i oʻu luga, ma luga o le aiga o loʻu tamā.”

18 Mulimuli ane, ona alu ane lea o Kato iā Tavita i lenā aso, ma faapea mai iā te ia: “Inā alu aʻe ia ma faatū se fata faitaulaga mo Ieova, i le mea e soli ai saito a Aruna le Iepusē.” 19 Ona alu aʻe lea o Tavita e pei o upu a Kato, e tusa ai ma le mea na poloaʻi mai ai Ieova. 20 Ina ua vaai ifo Aruna ma iloa atu ai le tupu ma ana auauna o loo ō mai iā te ia, ona alu atu ai lea o Aruna i fafo ma ifo atu i le tupu, ua ia faapaʻū faō i le eleele. 21 Ua fai mai Aruna: “O le ā le mea ua maliu mai ai loʻu alii le tupu i lana auauna?” Ona fai atu lea o Tavita: “Ou te sau e faatau mai iā te oe le mea e soli ai saito, e fai ai se fata faitaulaga iā Ieova, ina ia taofia ai le faamaʻi mai i le nuu.” 22 Ona fai mai lea o Aruna iā Tavita: “Ia ave pea e loʻu alii le tupu lea mea, ma ofo atu ai mea lelei e tusa ma lou manatu. Vaai! o povi nei mo taulaga mū, ma le laupapa e olo ai saito, ma amo a povi mo fafie. 23 Le tupu e, o mea uma a Aruna, e foaʻi atu i le tupu.” Ona fai mai lea o Aruna i le tupu: “Tau ina ia fiafia mai le finagalo o Ieova lou Atua iā te oe.”

24 Ae peitaʻi, ua fai atu le tupu iā Aruna: “E leai, ou te faatauina lava mai iā te oe i se tau; ou te lē ofoina atu foʻi iā Ieova loʻu Atua ni taulaga mū e aunoa ma se tau.” Ona faatau mai lea e Tavita o le mea e soli ai saito ma povi, mo le lima sefulu sekeli siliva. 25 Ona faia lea e Tavita i inā o le fata faitaulaga iā Ieova, ma ofo atu ai taulaga mū ma taulaga faifaatasi, ona faafofoga mai lea o Ieova i a latou talosaga mo le laueleele, ona taofia ai lea o le mala mai iā Isaraelu.

1 Tupu


pe e tusa ai ma le Tusi Paia Eleni o le Septuagint, O LE TUSI LONA TOLU O TUPU

1 Ua toeaina le Tupu o Tavita, ma ua tele foʻi ona tausaga; ua latou faaafu o ia i ʻie, ae e lē māfanafana ai o ia. 2 Ona fai atu lea o ana auauna iā te ia: “Seʻi o latou saʻili mai se teine muli mo loʻu alii le tupu, e auauna o ia i le tupu ma tausi iā te ia; e taoto foʻi o ia i lou fatafata, ma māfanafana ai loʻu alii le tupu.” 3 Ona latou ō atu lea e saʻili mai se teine lalelei i le nuu atoa o Isaraelu, ua latou mauaina Apiseka le Sunema, ma aumaia o ia i le tupu. 4 O le teine e matuā lalelei lava o ia; ua tausi foʻi e ia le tupu ma auauna iā te ia, ae e leʻi momoe le tupu ma ia.

5 Ua faasili e Atonia le tama a Akita o ia lava, ua faapea atu: “E fai aʻu ma tupu!” Na ia faatonuina tagata e faia mo ia se kariota, ma tagata tiʻetiʻe solofanua, ma tagata e toʻalima sefulu e taufetuli i ona luma. 6 E leai se taimi na faatigā ai lona tamā i ona faalogona i lona faapea atu: “Aiseā ua e faia ai faapea?” E matuā aulelei lava o ia, ma na fanaua o ia e lona tinā ina ua uma ona fanau o Apisaloma. 7 Ua faifaimea faatasi o ia ma Ioapo le tama a Seruia ma Aviata le ositaulaga, ma ua la fesoasoani ma mulimuli atu iā Atonia. 8 A o Satoka le ositaulaga, o Penaia le atalii o Ioiata, o Natano le perofeta, o Semi, o Rei, ma tagata totoa a Tavita, latou te leʻi ʻau atu iā Atonia.

9 Mulimuli ane, ona faia lea e Atonia o se taulaga i mamoe, ma povi, ma manu pepeti e latalata i le maa o Soelete, lea e i tafatafa o Enerokelu, ua ia valaaulia foʻi ona uso uma, o atalii o le tupu, ma tane uma o Iuta, o auauna a le tupu; 10 ae e na te leʻi valaaulia Natano le perofeta, ma Penaia, ma tagata totoa, ma Solomona lona uso. 11 Ona fai atu lea o Natano iā Patesepa le tinā o Solomona: “Pe e te leʻi faalogo ea ua avea Atonia le tama a Akita ma tupu, ae e lē o iloa e lo tatou alii o Tavita? 12 O lenei, seʻi oʻu matuā fautua atu iā te oe faamolemole, ina ia ou faasaoina oe ma lau tama o Solomona. 13 Inā alu ia ma ulufale atu i le Tupu o Tavita, ma e faapea atu iā te ia, ‘Loʻu alii e, le tupu, pe e te leʻi tautō mai ea i lau teine pologa, e faapea: “O lau tama o Solomona e fai o ia ma tupu pe a mavae atu aʻu, o ia foʻi e nofo i loʻu nofoālii”? Ae aiseā ua fai ai Atonia ma tupu?’ 14 Faauta! A o oulua talanoa ai i inā ma le tupu, ou te mulimuli atu iā te oe, ma ou faamaonia au upu.”

15 Ona alu atu ai lea o Patesepa i le tupu i le potumoe, ua toeaina lava le tupu, ma o loo auauna atu Apiseka le Sunema i le tupu. 16 Ona punou lea o Patesepa ma ifo atu i le tupu, ua fai mai le tupu: “O le ā se mea e te manaʻo i ai?” 17 Ua fai atu o ia iā te ia: “Loʻu alii e, na e tautō i lau teine pologa i le suafa o Ieova lou Atua, ‘O le a fai Solomona lau tama ma tupu pe a mavae atu aʻu, o ia foʻi o le a nofo i loʻu nofoālii.’ 18 Ae silasila foʻi! ua avea nei Atonia ma tupu, ae e lē o silafia lava e loʻu alii le tupu. 19 Ua ia faia taulaga i povi poʻa, o manu pepeti, ma mamoe e matuā tele lava, ua ia valaaulia foʻi atalii uma o le tupu, o Aviata le ositaulaga, ma Ioapo le taʻitaʻiʻau; ae e na te leʻi valaaulia Solomona lau auauna. 20 A o oe loʻu alii e, le tupu, ua vaavaai atu iā te oe o Isaraelu uma, ina ia e taʻu mai iā i latou po o ai o le a nofo i le nofoālii o loʻu alii le tupu, pe a mavae atu o ia. 21 Auā pe a oo ina taoto faatasi loʻu alii le tupu ma ona augātamā, e mautinoa lava e avea i maʻua ma laʻu tama o Solomona, ma o latou fili.”

22 Faauta! a o la talanoa ma le tupu, ae ulufale mai loa Natano le perofeta. 23 Ua latou taʻu atu i le tupu e faapea: “O lea ua sau Natano le perofeta!” Ona ulufale atu lea o ia i luma o le tupu, ma ifo toʻele i le tupu. 24 Ona fai atu lea o Natano: “Loʻu alii e, le tupu, pe na e fetalai ea, ‘E avea Atonia ma tupu pe a mavae aʻu, o ia foʻi e nofo i loʻu nofoālii’? 25 Auā ua alu ifo o ia i le asō ina ia fai taulaga i povi poʻa, o manu pepeti, ma mamoe e matuā tele lava, ina ia valaaulia atalii o le tupu, o taʻitaʻiʻau ma Aviata le ositaulaga; o loo aai i latou ma feinu i ona luma, ua latou faapea ane, ‘Ia soifua le Tupu o Atonia!’ 26 A o aʻu lau auauna, o i matou ma Satoka le ositaulaga, o Penaia le atalii o Ioiata, ma Solomona lau auauna, e na te leʻi valaauliaina. 27 Afai o loʻu alii le tupu ua māfua ai lenei mea, ua e lē faailoa mai la i lau auauna po o ai e nofo i le nofoālii o loʻu alii le tupu, pe a mavae atu o ia.”

28 Ona tali mai lea o le Tupu o Tavita, ua faapea mai: “Seʻi outou valaau atu iā Patesepa e sau iā te aʻu.” Ona sau lea o ia i luma o le tupu, ma tū mai i luma o le tupu. 29 Ona tautō lea o le tupu, ua faapea mai: “O loo soifua Ieova, o lē na laveaʻia aʻu mai i puapuaga uma, 30 e pei ona ou tautō atu iā te oe i le suafa o Ieova le Atua o Isaraelu e faapea, ‘E fai lava lau tama o Solomona ma tupu pe a mavae aʻu, e nofo lava o ia i loʻu nofoālii e sui iā te aʻu!’ e faapena lava ona ou faia i le asō.” 31 Ona punou lea o Patesepa i le eleele ma ifo atu i le tupu, ua faapea atu: “Ia faafualoa le soifua o loʻu alii le Tupu o Tavita!”

32 Ua fai mai le Tupu o Tavita: “Ia outou valaau atu iā Satoka le ositaulaga, o Natano le perofeta, ma Penaia le atalii o Ioiata.” Ona latou ō mai ai lea i luma o le tupu. 33 Ua fai atu le tupu iā i latou: “Ia outou ō ma ave auauna a lo outou alii, ma ia outou faatiʻetiʻe loʻu atalii o Solomona i luga o laʻu asini,* ma taʻitaʻi ifo o ia i Kiona. 34 Ia faauu o ia i inā e Satoka le ositaulaga, ma Natano le perofeta e fai ma tupu iā Isaraelu; ia outou ili foʻi le pū ma faapea ane, ‘Ia soifua le Tupu o Solomona!’ 35 Ia outou ō aʻe e mulimuli atu iā te ia, e sau o ia ma nofo i loʻu nofoālii; e fai o ia ma tupu e sui iā te aʻu, ou te tofia foʻi o ia e avea ma taʻitaʻi o Isaraelu atoa ma Iuta.” 36 Ona tali atu lea o Penaia le atalii o Ioiata i le tupu, ua faapea atu: “Amene! Ia faia lava e Ieova le Atua o loʻu alii, e pei ona fetalai mai ai le tupu. 37 E pei ona faatasi Ieova ma loʻu alii le tupu, ia faapea foʻi ona faatasi o ia ma Solomona, ia faamamaluina foʻi e ia lona nofoālii, ia sili atu i le nofoālii o loʻu alii le Tupu o Tavita.”

38 Ua ō ifo Satoka le ositaulaga, o Natano le perofeta, o Penaia le atalii o Ioiata, o le ʻau Kereti, ma le ʻau Peleti, ua latou faatiʻetiʻe Solomona i luga o le asini a le Tupu o Tavita, ma aumai o ia i Kiona. 39 Ona ave lea e Satoka le ositaulaga o le fagu nifo o suāuu mai i le faleʻie, ma faauu iā Solomona; ua latou ili pū, ma ua alalaga atu le nuu uma e faapea: “Ia soifua le Tupu o Solomona!” 40 Mulimuli ane, ona ō aʻe lea o le nuu uma, ua mulimuli atu iā te ia, ua ili foʻi e le nuu o fagufagu, ma ua matuā olioli lava, ua māvaevae ai le eleele ona o la latou alaga.

41 Ua lagona e Atonia ma ē uma na valaaulia sa faatasi ma ia, ina ua uma ona latou aai. Ina ua lagona e Ioapo le leo o le pū, ona ia faapea atu lea: “O le ā ea le uiga o le vāvāō o le aai?” 42 A o tautala o ia, vaai! ua sau Ionatana le atalii o Aviata le ositaulaga. Ona fai atu lea o Atonia: “Sau ia, auā o oe o le toa, ua e aumaia tala lelei.” 43 A ua tali mai Ionatana iā Atonia: “E leai! Ua faia e lo tatou alii le Tupu o Tavita o Solomona ma tupu. 44 Ua aauina faatasi atu foʻi e le tupu o ia ma Satoka le ositaulaga, o Natano le perofeta, o Penaia le atalii o Ioiata, o le ʻau Kereti, ma le ʻau Peleti, ua latou faatiʻetiʻe foʻi iā te ia i le asini a le tupu. 45 Ona faauuina lea o ia e Satoka le ositaulaga, ma Natano le perofeta i Kiona e fai o ia ma tupu; ua latou ō aʻe mai i inā ma le olioli, ua vāvāō foʻi le aai. O le alaga lenā na outou faalogo atu i ai. 46 E lē gata i lea, ua nofo foʻi Solomona i le nofoālii o le tupu. 47 O le isi mea, ua ō atu auauna a le tupu e faamanuia lo tatou alii le Tupu o Tavita, e faapea, ‘Ia faasili e lou Atua le suafa o Solomona e sili atu i lou suafa, ia faamamaluina foʻi e ia lona nofoālii e sili atu i lou nofoālii!’ Ona ifo lea o le tupu i luga o le moega. 48 Ua faapea mai foʻi le tupu, ‘Ia viia Ieova le Atua o Isaraelu, o lē ua na tofia se tasi e nofo i loʻu nofoālii, a o oʻu vaai atu i ai!’”

49 Ona gatete ai lea o i latou na valaaulia sa iai ma Atonia, ua tutū i luga, ua taʻitasi ma alu le tagata i lona lava ala. 50 Ua fefe foʻi Atonia ona o Solomona. Ona tulaʻi lea o ia, ua alu ese ma tago atu i nifo o le fata faitaulaga. 51 Mulimuli ane, ua taʻu mai iā Solomona e faapea: “Ua fefe Atonia i le Tupu o Solomona; o lenei ua tago atu o ia i nifo o le fata faitaulaga, ua faapea mai o ia, ‘Ia tautō mai muamua le Tupu o Solomona iā te aʻu, e na te lē fasiotia lana auauna i le pelu.’” 52 Ona fai atu lea o Solomona: “Afai o se tagata toa o ia, e lē paʻū sona lauulu se tasi i le eleele; ae afai e maua se leaga iā te ia, e oti lava o ia.” 53 Ona aauina atu lea o nisi e le Tupu o Solomona ma ua latou ave ifo o ia mai i le fata faitaulaga. Ua sau o ia, ma ifo i le Tupu o Solomona; ona faapea atu lea o Solomona iā te ia: “Inā alu ia i lou fale.”

^ 1 Tu. 1:33 Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.


1 Tupu  2 : 1 - 46

2 Ua oo ina latalata i le aso e oti ai Tavita; ona ia poloaʻi atu lea i lona atalii o Solomona, e faapea: 2 “O le a ou oti, ae ia e faamalosi ma ia e faatamatane. 3 Ia e usiusitaʻi iā Ieova lou Atua i lou savali i ona ala, i le tausia o ana tulafono, o ana poloaʻiga, o iʻuga o ana faamasinoga, ma ana faamanatuga, e tusa ma mea ua tusia i le tulafono a Mose, ina ia e faautauta i mea uma e te faia ma mea uma e te alu atu i ai; 4 ina ia faataunuuina e Ieova lana afioga na ia fetalai ai e faatatau iā te aʻu, e faapea, ‘Afai e tausia e lau fanau lo latou ala i le savavali ma le faamaoni i oʻu luma, ma o latou lotoatoa, ma lo latou malosi atoa, e lē motu lou gafa mai i le nofoālii o Isaraelu.’

5 “Ua e iloa lelei foʻi le mea na faia e Ioapo le tama a Seruia iā te aʻu, i le mea na ia faia i taʻitaʻiʻau e toʻalua a Isaraelu, o Apineru le atalii o Neru ma Amase le atalii o Ietero, ina ua ia fasiotia i laʻua ma faamaligi ai le toto o le taua i le taimi o loo filemu ai, ma tuu ai le toto o le taua i lona fusipaʻu sa i lona puimanava, ma ona seevae sa i ona vae. 6 Ia e faia e tusa ma lou atamai, ma aua neʻi tuuina lona ulusinā e alu ifo ma le filemu i le Tuugamau.*

7 “Ia e alofa faamaoni i atalii o Pasili le Kiliata, ia iai foʻi i latou faatasi ma ē e aai i lau laoai; auā na faapena foʻi ona latou fesoasoani mai iā te aʻu, a o oʻu sola ese mai iā Apisaloma lou uso.

8 “O loo nofo latalata mai iā te oe Semi le atalii o Kera le Peniamina mai i Pauri, o lē na ia fetuuina aʻu i se fetuu e tigā ai i le aso na ou alu atu ai i Maanaima; o ia foʻi na alu ifo e faafetaiaʻi aʻu i Ioritana, ona ou tautō ai lea iā te ia i le suafa o Ieova, e faapea, ‘Ou te lē fasiotia oe i le pelu.’ 9 O lenei, aua neʻi lē faasalaina o ia, auā o oe o le tagata atamai ma ua e iloa lelei le mea e tatau ona e faia iā te ia, ia e tuuina ifo lona ulusinā i le Tuugamau ma le toto.”

10 Ona taoto lea o Tavita faatasi ma ona augātamā, ua tanu foʻi o ia i le Aai a Tavita. 11 O aso foʻi na pule ai Tavita i Isaraelu, e fā sefulu tausaga. Na ia pule i Heperona i tausaga e fitu, ae na ia pule i Ierusalema i tausaga e tolu sefulu tolu.

12 Ua nofo Solomona i le nofoālii o Tavita lona tamā; ma ua oo ina matuā faatumauina lona malo.

13 Mulimuli ane, ua alu atu Atonia le tama a Akita iā Patesepa, le tinā o Solomona. Ona fai mai lea o Patesepa: “Po ua e sau ea ma le filemu?” A ua tali atu o ia: “Ua ou sau ma le filemu.” 14 Ua ia fai atu foʻi: “O loo iai se mea ou te fia taʻu atu iā te oe.” Ona ia fai mai lea: “Inā taʻu mai ia.” 15 Ona ia toe faapea atu lea: “Ua e iloa lelei lava na semanū e fai le malo mo aʻu, ma na vaavaai uma mai foʻi Isaraelu iā te aʻu e avea ma tupu; a ua suia le malo ma ua avea mo loʻu uso, auā ua finagalo Ieova e fai mo ia. 16 O lenei, e tasi lava le mea ou te talosaga atu ai iā te oe. Aua neʻi e liliuese mai iā te aʻu.” Ona faapea mai lea o ia: “Inā fai mai ia.” 17 Ua ia fai atu: “Faamolemole, ia fai atu iā Solomona le tupu (auā e na te lē liliuese mai iā te oe) ina ia ona tuuina mai iā te aʻu, o Apiseka le Sunema e fai ma aʻu avā.” 18 Ona fai mai lea o Patesepa: “Ua lelei! Ou te tautala atu i le tupu mo oe.”

19 Ua alu atu Patesepa i le Tupu o Solomona e talanoa iā te ia mo Atonia. Ua tulaʻi le tupu e faafetaiaʻi iā te ia, ma ifo mai iā te ia. Ona nofo lea o ia i lona nofoālii, ua fai ane foʻi o ia e aumai se nofoa mo le tinā o le tupu, ina ia nofo ai i lona itu taumatau. 20 Ona fai atu lea o ia: “E tasi lava si mea lea ou te talosaga atu ai iā te oe. Aua neʻi e liliuese mai iā te aʻu.” Ona fai mai lea o le tupu iā te ia: “Inā fai mai ia loʻu tinā e; auā ou te lē liliuese mai iā te oe.” 21 Ua ia faapea atu: “Ia avatu Apiseka le Sunema, e fai ma avā a Atonia lou uso.” 22 Ona tali mai lea o le Tupu o Solomona, ua faapea mai i lona tinā: “Aiseā ua e talosaga mai ai mo Apiseka le Sunema e ave mo Atonia? Na sili ai foʻi ona e talosaga mai e ave le malo mo ia (auā o ia o loʻu uso matua), atoa foʻi ma Aviata le ositaulaga, ma Ioapo le tama a Seruia.”

23 Ona tautō ai lea o le Tupu o Solomona iā Ieova, ua faapea mai: “Ia faia lava e le Atua iā te aʻu, ma ia faaopoopo foʻi i ai, pe afai o le mea na tautala mai ai Atonia e lamatia ai lona ola. 24 O lenei, o loo soifua Ieova o lē na ia matuā faatumauina aʻu ma faanofoina pea aʻu i le nofoālii o Tavita loʻu tamā, o lē na faia se aiga mo aʻu, e pei lava ona ia fetalai mai ai, o le asō e fasiotia ai lava Atonia.” 25 Ona auina atu lea e le Tupu o Solomona o Penaia le atalii o Ioiata; ua ia fasi iā te ia, ma ua oti ai.

26 Ua fai atu le tupu iā Aviata le ositaulaga: “Inā alu ia i Anatota i ou fanua! Auā ua tatau ona e oti; ae ou te lē faaoo le oti iā te oe i le asō, auā na e ave le atolaau a le Alii Pule Silisili Ese o Ieova i luma o Tavita loʻu tamā, ma sa e tigā foʻi i le taimi atoa na tigā ai loʻu tamā.” 27 Ona tuliese lea e Solomona o Aviata mai i le avea ma ositaulaga a Ieova, ina ia taunuu ai le afioga a Ieova na ia fetalai mai ai e faasaga i le aiga o Eli i Sailo.

28 Ua oo atu le tala iā Ioapo, (auā na naunau Ioapo e mulimuli iā Atonia, ae e leʻi naunau e mulimuli iā Apisaloma) ona sola lea o Ioapo i le faleʻie o Ieova, ma ua taofimau i nifo o le fata faitaulaga. 29 Ua taʻu atu le tala i le Tupu o Solomona: “Ua sola Ioapo i le faleʻie o Ieova, ma o loo iai o ia i tafatafa o le fata faitaulaga.” Ona auina atu lea e Solomona o Penaia le atalii o Ioiata, ua faapea atu: “Inā alu ia ma fasi iā te ia!” 30 Ona alu atu ai lea o Penaia i le faleʻie o Ieova, ma faapea atu iā te ia: “O le mea lenei ua fetalai mai ai le tupu, ‘Ia e sau i fafo!’” A ua fai mai o ia: “E leai! Auā o i inei lava ou te oti ai.” Ona alu lea o Penaia ma taʻu atu lea upu i le tupu, ua faapea atu: “O le upu lenei na fai mai ai Ioapo, na faapea ona tali mai o ia iā te aʻu.” 31 Ona fai mai lea o le tupu iā te ia: “Ia e faia e pei ona fai mai ai o ia, ma fasi iā te ia; ia e tanu foʻi iā te ia, ma aveesea ai mai iā te aʻu ma le aiga o loʻu tamā, le toto na faamaligi fua e Ioapo. 32 E taui atu lava e Ieova lona toto i lona ulu, auā na ia fasia tagata e toʻalua e sili atu le amiotonu ma le lelei nai lo o ia, na ia fasiotia i laʻua i le pelu ae e leʻi iloa e loʻu tamā o Tavita, o Apineru le atalii o Neru le taʻitaʻiʻau o Isaraelu, ma Amase le atalii o Ietero le taʻitaʻiʻau o Iuta. 33 Ia taui atu o la toto i le ulu o Ioapo ma ana fanau i aso uma; a ia iai le filemu mai iā Ieova i aso uma iā Tavita ma lana fanau, ma lona aiga, atoa ma lona nofoālii.” 34 Ona alu aʻe lea o Penaia le atalii o Ioiata, ua fasi iā te ia ma oti ai; ua tanu o ia i lona fale i le toafa. 35 Ua tofia e le tupu o Penaia le atalii o Ioiata, e sui iā te ia e taʻitaʻia le ʻautau; a ua tofia e le tupu o Satoka le ositaulaga, e sui iā Aviata.

36 Mulimuli ane, ona alu atu lea o le feʻau a le tupu iā Semi, ma faapea atu iā te ia: “Ia e faia se fale mo oe i Ierusalema ma e nofo ai i inā, ma aua neʻi e alu ese mai i inā. 37 O le aso e te alu ese ai ma e sopoʻia le ālia o Ketarono, ia e iloa lelei e te oti ai lava. E i luga o lou ulu lou lava toto.” 38 Ona fai mai lea o Semi i le tupu: “Ua lelei au upu. E pei ona fetalai mai o loʻu alii le tupu, e faapea foʻi ona faia e lau auauna.” Na nofo pea Semi i Ierusalema i aso e tele.

39 Mulimuli ane, ua mavae tausaga e tolu, ona sosola atu lea o pologa e toʻalua a Semi iā Akisa le atalii o Maaka, le tupu o Kata; ua ō mai foʻi tagata ua taʻu mai iā Semi, e faapea: “Faauta! O loo iai au pologa i Kata.” 40 Ua tulaʻi faavave Semi, ua faanofoa lana asini ma ua alu atu i Kata iā Akisa e saʻili ana pologa; ona alu atu lea o Semi ma aumai ana pologa mai i Kata. 41 Ua taʻu mai iā Solomona le tala: “Na alu ese Semi mai i Ierusalema e agaʻi atu i Kata, ae ua toe foʻi mai.” 42 Ona feʻau atu lea e le tupu o Semi, ua faapea atu iā te ia: “Po ou te leʻi fai atu ea iā te oe ia e tautō mai i le suafa o Ieova, ma ou lapataʻia ai oe e faapea, ‘O le aso e te alu ese ai ma e alu atu i se isi mea, ia e iloa lelei e te oti ai lava,’ pe e te leʻi fai mai foʻi iā te aʻu, ‘Ua lelei le upu ua ou faalogo i ai’? 43 Aiseā la e te leʻi tausia ai lau tautoga na faia iā Ieova, ma le poloaʻiga na ou fai atu ai iā te oe?” 44 Ua fai atu le tupu iā Semi: “Ua e iloa lelei lava mea leaga uma na e iloa i lou loto, na e faia i loʻu tamā o Tavita; e toe taui atu foʻi e Ieova i lou lava ulu o mea leaga na e faia. 45 Ae e manuia le Tupu o Solomona, e matuā faatumauina foʻi le nofoālii o Tavita i luma o Ieova e faavavau.” 46 Ona poloaʻi atu lea o le tupu iā Penaia le atalii o Ioiata, ua alu atu o ia i fafo ma fasi iā te ia, ma ua oti ai o ia.

Ua matuā faatumauina le malo i lima o Solomona.

^ 1 Tu. 2:6 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


1 Tupu  3 : 1 - 28

3 Ua osi e Solomona se aiga ma Farao le tupu o Aikupito i lona faaipoipo atu i le afafine o Farao, ma aumaia o ia i le Aai a Tavita, ua tuu ai i inā seʻia māeʻa ona fausia o lona lava fale, ma le fale o Ieova, atoa ma le pā e siʻo ai Ierusalema. 2 E na o mea maualuluga na fai taulaga ai le nuu, auā e leʻi faia se fale mo le suafa o Ieova e oo mai i na aso. 3 Na faaauau foʻi ona alofa Solomona iā Ieova i lona savali i faatonuga a Tavita lona tamā. E na o mea maualuluga na ia faamūina ai pea taulaga.

4 Ona alu atu lea o le tupu i Kipeona e fai taulaga ai i inā, auā o le mea maualuga sili lenā. Na ofo atu e Solomona manu e afe e fai ai taulaga mū i luga o lenā fata faitaulaga. 5 Na faaali Ieova iā Solomona i se miti i le pō i Kipeona; na fetalai mai le Atua: “Inā talosaga mai ia i se mea ou te avatua iā te oe.” 6 Ona faapea atu lea o Solomona: “Na e matuā alofa faamaoni i lau auauna o Tavita loʻu tamā, ina ua savali o ia i ou luma i le faamaoni, ma le amiotonu, atoa ma le lotosaʻo i ou luma; na faaauau foʻi ona e tausia lenei alofa faamaoni tele iā te ia, o lea ua e foaʻi mai ai iā te ia se atalii e nofo i lona nofoālii, e faapei ona faia i le asō. 7 O lenei, Ieova e, loʻu Atua, o oe lava na e faia lau auauna ma tupu e sui iā Tavita loʻu tamā; ma ua na o aʻu o se tamaitiiti. Ou te lē iloa ona ulufafo ma ulufale. 8 O lau auauna foʻi o loo i luma o lou nuu na e filifilia, o le nuu e toʻatele lava, e lē mafaitaulia ona o le matuā toʻatele. 9 O lenei, ia e foaʻi mai i lau auauna se loto usiusitaʻi e faamasino ai lou nuu, ina ia iloa le lelei ma le leaga; auā o ai ea e mafai ona faamasino i lou nuu faigatā?”

10 Ua fiafia foʻi le finagalo o Ieova i lenei mea, auā ua talosaga atu ai Solomona i lenei mea. 11 Ona fetalai mai lea o le Atua iā te ia: “Talu ai ua e talosaga mai i lenei mea, ae ua e lē talosaga mai mo ni aso se tele mo oe, po o ni ʻoa, pe fasiotia ou fili, a ua e talosaga mai ia e maua le malamalama e faalogologo ai i faamasinoga, 12 o lenei, ou te faia lava e tusa ma au upu. Faauta! ou te foaʻi atu lava iā te oe se loto e atamai ma malamalama, e leai se tasi na muamua atu iā te oe e tusa ma oe, e leai foʻi se tasi e mulimuli mai iā te oe e tusa ma oe. 13 O mea foʻi e te leʻi talosaga mai i ai, ou te foaʻi atu iā te oe, o le ʻoa ma le mamalu, ina ia leai se tupu o tupu uma e tusa ma oe i ou aso uma. 14 Afai foʻi e te savali i oʻu ala i le tausia o aʻu tulafono ma aʻu poloaʻiga, e pei ona savali ai o lou tamā o Tavita, ou te faafualoaina ou aso.”

15 Ina ua ala Solomona, na ia iloa ai na fai lana miti. Ona alu atu lea o ia i Ierusalema ma tū i luma o le atolaau o le feagaiga a Ieova, ua ia ofoina atu foʻi o taulaga mū ma taulaga faifaatasi, ma ia saunia ai se faigaʻai mo ana auauna uma.

16 Ona ō mai lea o ni fafine talitane se toʻalua i le tupu, ma tutū i ona luma. 17 Ua fai mai le tasi fafine: “Faamolemole loʻu alii e, o loo ma nonofo ma lenei fafine i le fale e tasi, na ou fanau a o ma iai ma ia i le fale. 18 Ina ua mavae aso e tolu talu ona ou fanau, na fanau ai foʻi lenei fafine. Sa ma faatasi. E leai se isi tagata i le fale, sa na o i maʻua na iai i le fale. 19 Mulimuli ane, ona oti ai lea o le tama a lenei fafine i le pō, auā na ia tatao i lana tama a o moe. 20 Ona tulaʻi lea o ia i le vaeluapō, ua aveese laʻu tama mai i oʻu tafatafa a o moe lau teine pologa, ma faataoto iā te ia i lona fatafata, a ua faataoto mai e ia lana tama ua oti i loʻu fatafata. 21 Ina ua ou ala aʻe i le taeao e faasusu laʻu tama, faauta! ua oti o ia. Na ou iloilo lelei o ia i le taeao, ae faauta foʻi! e lē o laʻu tama lea na ou fanaua.” 22 A ua fai mai le isi fafine: “E leai, o loo ola laʻu tama, a ua oti lau tama!” Ua fai mai pea lava lenei fafine: “E leai, ua oti lau tama ae o loo ola laʻu tama.” Ua la tautatala pea i luma o le tupu.

23 Ona fai atu lea o le tupu: “Ua fai mai le tasi, ‘O loo ola laʻu tama, a ua oti lau tama!’ a ua fai mai le isi, ‘E leai, ua oti lau tama ae o loo ola laʻu tama!’” 24 Ona faapea atu lea o le tupu: “Ia outou aumai se pelu iā te aʻu.” Ona latou aumaia lea o le pelu i luma o le tupu. 25 Ua faapea mai le tupu: “Ia outou isilua le tama o loo ola, ia avatu le isi ʻafa i le tasi fafine, ae avatu le isi ʻafa i le isi fafine.” 26 Ona fai mai lea o le fafine o loo ola lana tama i le tupu (auā ua mutimutivale lona alofa i lana tama, ua fai mai o ia): “Faamolemole, loʻu alii e! Ia outou avatu iā te ia le tama o loo ola. Aua lava neʻi outou fasiotia o ia.” A ua fai mai pea le isi fafine: “Aua le aumaia le tama iā te aʻu, aua foʻi le avatua iā te oe. Ia outou isilua o ia!” 27 Ona tali atu lea o le tupu ma faapea atu: “Ia outou avatu le tama o loo ola iā te ia, aua neʻi outou fasiotia o ia. O ia o lona tinā.”

28 Ua faalogo Isaraelu uma i le iʻuga o le faamasinoga na faia e le tupu; ona latou matataʻu ai lea ona o le tupu; auā ua latou iloa o loo iā te ia le atamai o le Atua e faia ai faamasinoga.

1 Tupu  4 : 1 - 34

4 Ua faaauau pea ona avea le Tupu o Solomona ma tupu iā Isaraelu uma. 2 O ona alii sili nei: o Asaraia le atalii o Satoka, le ositaulaga; 3 o Eliorefa ma Akia o atalii o Sesa, o failautusi; o Iosefatu le atalii o Ailuta, o lē e faia faamaumauga; 4 o Penaia le atalii o Ioiata o lē e pule i le ʻautau, o Satoka ma Aviata o ositaulaga i laʻua; 5 o Asaraia le atalii o Natano sa vaaia pule lagolago, o Saputo le atalii o Natano o le ositaulaga, o le uō a le tupu; 6 o Akisaro le pule o le aiga, ma Atoniramo le atalii o Apeta, na vaaia tagata na aumaia e faia galuega mamafa.

7 Sa iā Solomona o pule lagolago e toʻasefulu lua i Isaraelu uma, ma o i latou na saunia meataumafa a le tupu ma lona aiga. Sa tofu tagata taʻitoʻatasi ma le masina o le tausaga e na te saunia ai meaʻai. 8 O o latou igoa nei: O le atalii o Huro, i le vaega maugā o Efaraima; 9 o le atalii o Tikeru i Makasa, ma Salapima, ma Petesemesa, ma Aluna-petana, 10 o le atalii o Heseta i Arupoto (na iā te ia o Suka ma le nuu atoa o Eferu); 11 o le atalii o Apinatapa, o le vaega maugā uma o Toro (na fai ma ana avā Tafata le afafine o Solomona); 12 o Paana le atalii o Ailuta i Tanaka, ma Mekito, ma Peteseana uma lea e latalata i Saretana i lalo ifo o Isereelu, e amata mai i Peteseana e oo i Apelemeola e agaʻi atu i le nuu o Iokameama; 13 o le atalii o Kipera i Ramota-kiliata (na iā te ia o aai na iai faleʻie o Iairo le atalii o Manase o loo iai i Kiliata; na iā te ia le nuu o Arakopo lea o loo i Vasana: e ono sefulu aai tetele ua iai pā ma faamaufaalava ʻapamemea); 14 o Akinatapu le atalii o Ito i Maanaima; 15 o Aimaasu i Nafatali (na fai ma ana avā Pasemeta le afafine o Solomona); 16 o Paana le atalii o Usai i Asera ma Paalota; 17 o Iosefatu le atalii o Parua i Isakara; 18 o Semi le atalii o Ala i Peniamina; 19 o Kipera le atalii o Auri i le nuu o Kiliata, o le nuu o Sekono le tupu o tagata Amorī, ma Oko le tupu o Vasana, ma e toʻatasi le pule lagolago na vaaia isi pule lagolago uma sa iai i le nuu.

20 Ua toʻatele Iuta ma Isaraelu, ua toʻatele e pei o le oneone i le matafaga o le sami, ua latou aai, ma feinu, ma olioli.

21 Ua pule foʻi Solomona i malo uma lava, e amata mai i le Vaitafe e oo atu i le nuu o Filisitia, ma le tuaoi o Aikupito. Ua latou aumaia meaalofa ma auauna atu iā Solomona i aso uma o lona ola.

22 O meaʻai a Solomona i aso taʻitasi e tolu sefulu kori* o falaoamata lelei, ma le ono sefulu kori o falaoamata, 23 e sefulu povi pepeti, ma povi tataa e lua sefulu, e selau mamoe, atoa ma manu e taʻua o ʻaila, ma sevi, ma imura, ma manulele pepeti o aleva. 24 Na pule foʻi o ia i mea uma lava i tala mai o le Vaitafe, e amata mai i Tipasa e oo i Kasa, e oo lava foʻi i tupu uma i tala mai o le Vaitafe; na iai foʻi le filemu i nuu uma lava na pule ai o ia. 25 Ua nonofo foʻi Iuta ma Isaraelu ma le saogalemu, ua taʻitasi le tagata ma nofo i lalo o lona vine ma lalo o lona mati, e amata mai i Tanu e oo atu i Peresepa, i aso uma lava o Solomona.

26 Sa iā Solomona fale e fā sefulu afe o solofanua mo ana kariota, ma tagata tiʻetiʻe solofanua e toʻasefulu lua afe.

27 Ua saunia foʻi e nei pule lagolago meataumafa mo le Tupu o Solomona, ma i latou uma na ō mai i le laoai a le Tupu o Solomona, ua taʻitasi ma lona lava masina. Na latou saunia mea uma lava na manaʻomia. 28 Ua latou avatu karite* ma vao mamago mo solofanua ma ʻau a solofanua, i so o se mea lava na manaʻomia ai, na taʻitoʻatasi ma faia e tusa ma lona tofiga.

29 Ua avatu pea e le Atua iā Solomona le atamai, ma le malamalama e matuā tele lava ma le lotomatala, e pei o le oneone i le matafaga. 30 Na sili atu foʻi le atamai o Solomona nai lo o le atamai o tagata uma i Sasaʻe, ma le atamai uma o Aikupito. 31 E sili atu foʻi lona atamai nai lo o se isi lava tagata, nai lo o Etano le tagata Esera, o Hemana, o Kalakolu ma Tarata o atalii o Makolo; ua taʻutaʻua foʻi o ia i nuu uma o loo siʻomia ai. 32 E tautala o ia i faataoto e tolu afe, ma ana pese e afe ma le lima. 33 Ua tautala foʻi o ia e faatatau i laau, e amata mai i le laau o le arasi i Lepanona e oo atu i le laau o le isopo ua tupu aʻe i le pā; ua tautala o ia e uiga i manu tataa, o manufelelei, o mea fetolofi, ma iʻa. 34 Ua gasolo mai pea tagata mai i nuu uma e faalogologo i le atamai o Solomona, na aauina mai foʻi e tupu uma o le lalolagi o latou sui e faalogologo i lona atamai.

^ 1 Tu. 4:22 O le “kori” o le fua o meaʻai e tusa ma le 220 lita (200 kuata).


^ 1 Tu. 4:28 O le “karite” o se isi ituaiga saito. O le upu faa-Peretania, o le barley.


1 Tupu  5 : 1 - 18

5 Ua aauina atu e Hiramo le tupu o Turo o ana auauna iā Solomona, auā na ia faalogo ua latou faauuina o ia e fai ma tupu e sui i lona tamā; auā sa alofa pea Hiramo iā Tavita. 2 Ona auina atu lea o le feʻau e Solomona iā Hiramo, e faapea: 3 “Ua e silafia lelei e leʻi mafai ona faia e loʻu tamā o Tavita se fale mo le suafa o Ieova lona Atua, ona o taua na siʻosiʻomia ai o ia, seʻia tuuina i latou e Ieova i lalo o ona alofivae. 4 A o lenei, ua tuuina mai e Ieova loʻu Atua o le mapusaga mo aʻu i itu uma lava. E leai sē ua tetee mai, e leai foʻi se mea leaga ua tupu. 5 O lenei, ua ou manatu ai e faia se fale mo le suafa o Ieova loʻu Atua, e pei ona folafola e Ieova iā Tavita loʻu tamā, e faapea, ‘O lou atalii o lē ou te faanofoina i lou nofoālii e sui iā te oe, o ia lea na te faia le fale mo loʻu igoa.’ 6 O lenei, ia e poloaʻi atu ina ia latou tā mai mo aʻu o laau o arasi mai i Lepanona; e faatasi aʻu auauna ma au auauna, ou te avatu foʻi iā te oe le totogi o au auauna e tusa ma mea uma ua e fetalai mai ai, auā ua e silafia lelei lava, e leai se tasi o iā i matou e iloa tā i lalo laau e pei o tagata o Saitonu.”

7 Ina ua faalogo Hiramo i upu a Solomona, ona ia matuā olioli ai lea, ua ia faapea ane: “Ia viia Ieova i le asō, ina ua ia foaʻi mai iā Tavita se atalii atamai e pule i lenei nuu e matuā toʻatele!” 8 Ona sau lea o le feʻau a Hiramo iā Solomona, e faapea: “Ua ou faalogo i mea na sau ai lau feʻau iā te aʻu. O lenei, ou te faia mea uma e te manaʻo i ai, e tusa ai ma laau o arasi ma laau o perosi. 9 E ave ifo e aʻu auauna laau mai i Lepanona i le sami; a o aʻu, ou te faia foʻi ma vaa o laau ma tuu atu i le sami, e oo atu lava i le mea e te faailoaina mai iā te aʻu; ou te tatalaina ai laau i inā, ona e aveina lea; e te faia foʻi le mea ou te manaʻo i ai i le aumaia o meaʻai mo loʻu aiga.”

10 Ona avatu lea e Hiramo o laupapa mai i laau o arasi, ma laupapa mai i laau o perosi iā Solomona, e tusa ma mea uma na manaʻo i ai o ia. 11 Ua avatu foʻi e Solomona iā Hiramo o saito e lua sefulu afe kori, e fai ma meaʻai ma lona aiga, ma le suāuu e lua sefulu kori mai i olive na tuʻi. O mea ia na avatu pea e Solomona iā Hiramo i lea tausaga ma lea tausaga. 12 Ua foaʻi mai foʻi e Ieova iā Solomona le atamai e pei ona ia folafola mai iā te ia; sa filemu foʻi le va o Hiramo ma Solomona, ma ua la osia ai se feagaiga.

13 Ua aauina mai pea e le Tupu o Solomona o i latou na aumaia e fai galuega mamafa mai iā Isaraelu uma; ma o i latou na aumaia e fai galuega mamafa, e toʻatolu sefulu afe tagata. 14 Ua ia aauina atu i latou i Lepanona e auauaʻi i le taʻitoʻasefulu afe i le masina. O le masina, e latou te nonofo ai pea i Lepanona, a o masina e lua, e ō ai i o latou aiga; na pule foʻi Atoniramo iā i latou o ē na aumaia e fai galuega mamafa. 15 Sa iā Solomona o ē e ave avega e toʻafitu sefulu afe, ma ē e tipi maa i le mauga e toʻavalu sefulu afe, 16 sa iai foʻi iā Solomona o pule lagolago o ē na vaavaaia le galuega. E toʻatolu afe tolu selau fomeni na vaavaaia tagata o ē na faia le galuega. 17 Ua poloaʻi atu le tupu ina ia o latou aumaia maa tetele ma maa taugatā, e fai ai le faavae o le fale i maa ua tipiina. 18 Ona tipiina lea o maa e le ʻaukamuta a Solomona ma le ʻaukamuta a Hiramo, atoa ma tagata Kavali, ua latou sauniunia foʻi laupapa ma maa e fai ai le fale.

1 Tupu  6 : 1 - 38

6 I le fā selau valu sefulu tausaga talu ona tuua e le fanauga a Isaraelu le nuu o Aikupito, o le tausaga lona fā i le masina lona lua o Sefa, ina ua faia Solomona ma tupu o Isaraelu, na amata ai ona ia faia le fale mo Ieova. 2 E ono sefulu kupita* le umi o le fale na faia e le Tupu o Solomona mo Ieova, e lua sefulu lona lautele, ae tolu sefulu kupita lona maualuga. 3 O le faapaologa sa i luma o le potu tele* o le fale e lua sefulu kupita lona umi, e tusa ma le lautele o le fale. E sefulu kupita lona lautele i luma o le fale.

4 Ua ia faia foʻi faamalama o le fale e lauiti faavaa. 5 Ua ia faia i fafo o le puipui o le fale o potu i itu e siʻo ai, o fafo o le puipui o le potu tele o le malumalu atoa ma le potu pito i totonu, ua ia faia potu i autafa e soo ai. 6 O potu aupito i lalo e lima kupita le lautele, o potu ogatotonu e ono kupita le lautele, o potu i le fogāfale lona tolu e fitu kupita le lautele; auā na ia tuuina ai lagolago i le fale i fafo e soo ai, ina ia aua neʻi pipii se mea i puipui o le fale.

7 A o faia le fale, na faia i maa ua tipiina ua uma ona teuteuina lelei; ua lē lagona foʻi le paʻō o se samala, o se toʻi, po o se tasi lava meafaigaluega uʻamea, a o faia le fale. 8 O le faitotoʻa o potu aupito i lalo sa tū i le itu taumatau o le fale, ae e ui aʻe i se faasitepu faataamilo e oo ai i potu ogatotonu, e ui aʻe foʻi mai i potu ogatotonu e oo atu i potu i le fogāfale lona tolu. 9 Ua faaauau ona ia fauina le fale ina ia faauma ai, ma faʻalo totonu o le fale i laau faalava ma laupapa arasi. 10 Ua ia faia foʻi isi potu i autafa o le fale atoa, e lima kupita le maualuga o le potu e tasi, ma ua faamau i le fale i laupapa arasi.

11 Ua tulei mai le afioga a Ieova iā Solomona, e faapea: 12 “A o le fale ua e faia, afai e te savali i aʻu faatonuga ma faia aʻu faamasinoga, ma tausia aʻu poloaʻiga uma i lou savali ai, ou te faataunuuina lava iā te oe laʻu upu na ou fai atu ai iā Tavita lou tamā; 13 ou te nofo foʻi faatasi ma le fanauga a Isaraelu, ou te lē tuua lava loʻu nuu o Isaraelu.”

14 Ua faaauau ona faia e Solomona le fale ina ia faaumaina. 15 Ua ia faia puipui o le fale i totonu i laupapa arasi. E amata mai i le fola o le fale, e oo atu i laau faalava o le faʻalo, ua ia ufitia totonu i laupapa; ua ia ufitia foʻi le fola o le fale i laupapa perosi. 16 Ua ia faia foʻi se vaega e lua sefulu kupita i pito i tua o le fale i laupapa arasi, e amata mai i le fola e alu aʻe i iviivi, ma faia ai i totonu o le fale le potu pito i totonu, le Mea e Sili Ona Paia. 17 E fā sefulu kupita le telē o le fale, o le malumalu lea o loo i luma. 18 O laupapa arasi i totonu o le fale, na vaneina ai ata o le vine vao ma fugālaau. Ua faia nei mea uma i laupapa arasi, ma e leʻi vaaia ai se maa.

19 A o le potu pito i totonu o le fale, na ia saunia e tuu ai i inā le atolaau o le feagaiga a Ieova. 20 O le potu pito i totonu e lua sefulu kupita lona umi, e lua sefulu kupita lona lautele, ma e lua sefulu kupita lona maualuga; ua ia ufitia foʻi i le auro māoʻi, ma ua ia ufitia le fata faitaulaga i laupapa arasi. 21 Ua ufitia foʻi e Solomona totonu o le fale i le auro māoʻi, ma faalava se filifili auro i luma o le potu pito i totonu ma ufitia i le auro. 22 Ua ia ufitia le fale atoa i le auro, seʻia soo ai le fale atoa; ua ia ufitia foʻi i le auro le fata faitaulaga lea sa lata ane i le potu pito i totonu.

23 Ua ia faia foʻi i le potu pito i totonu o kerupi e lua i laupapa o le olive vao, e sefulu kupita le maualuga o le kerupi e tasi. 24 E lima kupita le umi o le tasi apaʻau o le kerupi, e lima foʻi kupita le umi o le isi apaʻau o le kerupi. E sefulu kupita e amata mai i le tasi tumutumu o lona apaʻau, e oo atu i le isi tumutumu o lona apaʻau. 25 O le kerupi lona lua e sefulu kupita. E tutusa lelei le fua ma foliga o kerupi uma e lua. 26 O le maualuga o le tasi kerupi e sefulu kupita, e faapena foʻi le isi kerupi. 27 Ona ia tuu lea o kerupi i le fale pito i totonu, ina ia faaloloa apaʻau o kerupi. Ina ia papaʻi le apaʻau o le tasi kerupi i le puipui, faapea foʻi ona papaʻi le apaʻau o le isi kerupi i le isi puipui; e faaloloa o la apaʻau i le ogatotonu o le fale, e fepaʻiaʻi o la apaʻau. 28 Ua ia ufitia foʻi kerupi i auro.

29 O puipui uma ua faataamilo i le fale, ua ia vaneina ai ata o kerupi ma ata o laau o le pama, ua vane ai foʻi fugālaau i totonu ma fafo; 30 ua ia ufitia foʻi le fola o le fale i auro i totonu ma fafo. 31 O faitotoʻa o le potu pito i totonu na ia faia i laupapa o le olive vao: o poutū i tafatafa, o pou o faitotoʻa, ma le vaega lona lima. 32 O faitotoʻa ua faia i laupapa o le olive vao, ma ua ia vane ai i luga o ata o kerupi, ma laau o pama, ma vane ai ma fugālaau, ua ia ufitia na mea i le auro; ona ia tuʻituʻi lea o auro i luga o kerupi ma ata o laau o pama. 33 Ua ia faia foʻi faapea le faitotoʻa o le malumalu, o pou o le faitotoʻa i laupapa o olive vao e faatafafā. 34 O pou e lua o le faitotoʻa e fai i laupapa perosi. O itu e lua o le tasi faitotoʻa e feliuaʻi, ma o itu e lua o le isi faitotoʻa e feliuaʻi foʻi. 35 Ua ia vaneina ai foʻi o kerupi, o laau pama faapea ma fugālaau, ma ufiufi i le auro mea na vaneina.

36 Ua ia faia le puipui o le lotoā pito i totonu i atu maa e tolu ua tipiina, ma le atu laau faalava o arasi.

37 O le tausaga lona fā na faataatia ai le faavae o le fale o Ieova, i le masina o Sefa; 38 o le tausaga lona sefulu tasi i le masina o Pula, o le masina lona valu lea, na māeʻa ai ona fausia le fale e tusa ma faamatalaga uma ma lona ata atoa; o lea e fitu tausaga na ia fausia ai le fale.

^ 1 Tu. 6:2 E tusa le kupita e tasi ma le 44.5 senitimita (17.5 inisi).


^ 1 Tu. 6:3 Po o le “malumalu” o le fale.


1 Tupu  7 : 1 - 51

7 E sefulu tolu tausaga na faia ai e Solomona o lona lava fale, ma ua ia faamāeʻa ai ona faia o lona fale uma.

2 Ua ia faia foʻi le Fale o le Vaomatua o Lepanona e selau kupita lona umi, e lima sefulu kupita lona lautele, e tolu sefulu kupita lona maualuga, i luga o atu poutū e fā o laupapa arasi; ua iai foʻi laau faalava o le arasi i luga o poutū. 3 Ua ufiufi foʻi i laupapa arasi luga aʻe o laau faalava o loo i luga o poutū e fā sefulu lima. E taʻisefulu lima i le atu e tasi. 4 E tolu atu faamalama e fai o latou faavaa, ua faafeagai foʻi lea faamalama ma lea faamalama i atu faamalama e tolu. 5 O faitotoʻa uma ma pou o faitotoʻa e iai faavaa faatafafā, atoa foʻi ma luma o faamalama ua faafeagai ma faamalama i atu faamalama e tolu.

6 Ua ia faia foʻi le Faapaologa o Poutū e lima sefulu kupita lona umi, ma e tolu sefulu kupita lona lautele; sa iai i o latou luma se faapaologa ma ona poutū, ma sa iai foʻi se isi faataumata i o latou luma.

7 Ua ia faia foʻi le Faapaologa o le Nofoālii e na te faia ai faamasinoga, ua ia faia ai le faapaologa o le faamasinoga; ma ua latou ufiufi totonu i laupapa arasi e amata mai i le fola e alu aʻe i iviivi.

8 A o le fale e nofo ai o ia i le isi lotoā, e i tua o le fale o le Faapaologa. Sa faia foʻi faapena. Sa iai se fale e pei o lenei Faapaologa na ia faia mo le afafine o Farao, lea ua fai ma avā a Solomona.

9 O nei mea uma lava na faia i maa taugatā e tusa ma le fua, o maa ua tipiina i ʻili maa, i fafo ma totonu, e amata mai i le faavae e oo i maa pito i luga, ma fafo e oo atu i le lotoā tele. 10 O maa taugatā na fai ai le faavae, o maa tetele, o maa e taʻisefulu kupita, ma maa e taʻivalu kupita. 11 A o luga na faia i maa taugatā e tusa ma le fua, o maa ua tipiina, faapea laupapa arasi. 12 A o le lotoā tele, na siʻo i atu maa e tolu na tipiina, ma le atu o laau faalava o arasi; e faapea foʻi le lotoā pito i totonu o le fale o Ieova, ma le faapaologa o le fale.

13 Ona alu atu lea o le feʻau a le Tupu o Solomona, ma aumai ai Hiramo mai i Turo. 14 O ia o le tama a le fafine ua oti lana tane e mai i le ituaiga o Nafatali, o lona tamā o le tagata Turo, o le tufuga fai mea ʻapamemea; na tumu o ia i le atamai ma le malamalama, ma le poto e faia ai so o se mea ʻapamemea. Ua sau o ia i le Tupu o Solomona, ma ua amata ona ia faia ana galuega uma.

15 Ua ia faia foʻi poutū ʻapamemea e lua, e sefulu valu kupita le maualuga o poutū taʻitasi, ma e faataamilo ai i poutū e lua taʻitasi se manoa e sefulu lua kupita le umi. 16 Na ia faia foʻi ulupou e lua ma tuu i le tumutumu o poutū, ua faia i ʻapamemea. E lima kupita le maualuga o le tasi ulupou, e lima foʻi kupita le maualuga o le isi ulupou. 17 E iai teuteu e pei o ni mea valavala ua milo faatasi e pei o se filifili, mo ulupou o loo i tumutumu o poutū; e fitu mo le tasi ulupou, e fitu foʻi mo le isi ulupou. 18 Ua ia faia foʻi rimoni, ma atu rimoni e lua e faataamilo i mea valavala ina ia ufiufi ai ulupou i tumutumu o poutū; ua faapena foʻi ona ia faia le isi ulupou. 19 O ulupou sa i tumutumu o poutū o le faapaologa, sa faia e foliga i le fugālaau o le lili, e taʻifā kupita le maualuga. 20 O ulupou sa i luga o poutū e lua, ua iai e latalata i le mea lautele o loo fesootaʻi ai i mea valavala; e lua selau foʻi rimoni i atu rimoni e faataamilo i ulupou taʻitasi.

21 Ua ia faatutū foʻi poutū o le faapaologa o le malumalu. Ua ia faatū le poutū i le itu taumatau ma faaigoa iā Iakinu, ua ia faatū foʻi le poutū i le itu tauagavale ma faaigoa iā Poasa. 22 Na faia foʻi tumutumu o poutū e pei o fugālaau o le lili. Na faasolo ina uma le faia o poutū.

23 Ua ia faia foʻi le vai ʻapamemea, e sefulu kupita e amata mai i le tasi augutu i le isi augutu e faataaliʻoliʻo ai; e lima kupita lona maualuga, ma e tolu sefulu kupita le umi o le manoa e fua faataaliʻoliʻo ai. 24 Sa iai foʻi teuteu e pei o vine vao sa faataamilo i lalo ifo o lona augutu e siʻo ai, e sefulu kupita, o loo faataaliʻoliʻoina ai le vai, e taʻilua atu vine vao na teuteu ai ina o faia. 25 Ua faatū le vai i luga o povi poʻa e sefulu lua, e tolu e faasasaga i le itu i mātū, e tolu e faasasaga i le itu i sisifo, e tolu e faasasaga i le itu i saute, ma e tolu e faasasaga i le itu i sasaʻe; ua tuu i o latou luga le vai, o loo ū o latou tua i le ogatotonu. 26 O lona mafiafia e tusa lea ma le alofilima; o lona augutu e faia e pei o le augutu o le ipu tī, ua faia i fugālaau o le lili. O le fua o le vai e lua afe paita* lea.

27 Ua ia faia foʻi taavale toso ʻapamemea e sefulu, e fā kupita le umi o le taavale toso e tasi, e fā foʻi kupita lona lautele, ae e tolu kupita lona maualuga. 28 Ua faapenei ona faia o taavale toso: na iai o latou puipui i autafa, na iai foʻi puipui i va o laau faalava. 29 O luga o puipui i autafa ia e i le va o laau faalava, e iai leona, o povi poʻa, ma kerupi, e faapena foʻi i luga o laau faalava. Na faatautau ifo i luga aʻe ma lalo ifo o leona ma povi poʻa, o fatu e fili i fugālaau. 30 E fā uili ʻapamemea o le taavale toso e tasi, e iai uʻamea i le va o uili; e iai foʻi i ona tulimanu e fā o lagolago mo taavale toso. I lalo ifo o le faatanoa, e iai lagolago ua teuteuina i fatu e fili i fugālaau, e mai i le isi itu i le isi itu. 31 O lona gutu e amata mai i totonu e agaʻi i lagolago ma luga e [?] kupita; e lapotopoto foʻi lona gutu, o le faiga o le tulaga e tasi ma le ʻafa kupita, e iai teuteu i luga i lona gutu. E faatafafā o latou puipui i autafa, e lē lapotopoto. 32 O uili e fā e i lalo ifo o puipui i autafa, o lagolago o uili i autafa o le taavale toso; o le maualuga o le uili e tasi, e tasi ma le ʻafa kupita. 33 O le faiga o uili e pei o le faiga o le uili o le kariota. Na faia uma i ʻapamemea o latou lagolago, o o latou paʻu, o uʻamea i totonu o uili, ma ogatotonu o uili. 34 E fā lagolago i tulimanu e fā o le taavale toso e tasi; o ona lagolago e tasi lava ma le taavale toso. 35 Sa i le tumutumu o le taavale toso le tulaga e ʻafa kupita le maualuga, e faataaliʻoliʻo ai; o luga foʻi o le taavale toso, o ona itu, ma ona puipui i autafa, sa tasi lava foʻi ma le taavale toso. 36 Ua ia vaneina foʻi i luga o mea mafolafola i ona itu ma puipui i autafa, o kerupi, o leona, ma laau o pama, e tusa ma avanoa mo mea taʻitasi, ma fatu e fili i fugālaau ua faataamilo ai. 37 E faapena ona ia faia taavale toso e sefulu; e tutusa lo latou fausaga, lo latou fua, ma lo latou tino mai.

38 Ua ia faia faatanoa ʻapamemea e sefulu. E fā sefulu paita le fua o vai i faatanoa taʻitasi. E fā kupita le faatanoa e tasi. Sa tofu taavale toso e sefulu ma le faatanoa e tasi i luga. 39 Ona ia tuu lea o taavale toso e lima i le itu taumatau o le fale, ma le lima i le itu tauagavale o le fale; a ua ia tuu le vai i le itu taumatau i sasaʻe o le fale, e faasaga i le itu i saute.

40 Ona faasolosolo lea ona faia e Hiramo o faatanoa, o suō, ma ipu faaofuofu. Mulimuli ane, ua faauma e Hiramo ona faia o galuega uma i le fale o Ieova, lea na ia faia mo le Tupu o Solomona: 41 O poutū e lua ma ulupou faaofuofu i luga o tumutumu o poutū e lua, ma mea valavala e lua e ufiufi ai ulupou lapotopoto e lua, i luga o tumutumu o poutū, 42 o rimoni e fā selau mo mea valavala e lua, e lua atu rimoni i le mea valavala e tasi, e ufiufi ai ulupou faaofuofu e lua i luga o poutū e lua; 43 o taavale toso e sefulu, o faatanoa e sefulu i luga o taavale toso, 44 o le vai e tasi, o povi poʻa e sefulu lua i lalo ifo o le vai; 45 o ʻapa, o suō, ma ipu faaofuofu, o ipu uma nei na faia e Hiramo i le ʻapamemea iila, mo le Tupu o Solomona mo le fale o Ieova. 46 Na faia e le tupu o nei mea mai i le eleele omea i le Itumalo o Ioritana, i le va o Sukota ma Saretana.

47 E leʻi fuaina e Solomona o ipu uma, ona o le matuā tele lava. E leʻi iloa foʻi le mamafa o le ʻapamemea. 48 Na faasolosolo ona faia e Solomona o ipu uma mo le fale o Ieova, o le fata faitaulaga auro, o le laulau auro e tuu ai le falaoa e laulauina, 49 o tuugāmolī o auro māoʻi, e lima i le itu taumatau, ma le lima i le itu tauagavale i luma o le potu pito i totonu, o fugālaau, o molī, o iofi, o auro ia, 50 o faatanoa, o seleulu, o ipu faaofuofu, o ipu tī, o salefu,* o auro māoʻi ia, o faamau o faitotoʻa o le fale i totonu, o le Mea e Sili Ona Paia lea, o faitotoʻa foʻi o le fale o le malumalu, o auro ia.

51 Mulimuli ane, ua māeʻa le galuega uma na faia e le Tupu o Solomona mo le fale o Ieova; ona aumaia lea e Solomona o mea na faapaiaina e lona tamā o Tavita; o siliva, o auro, ma ipu, ua ia tuufaatasi ma oloa i le fale o Ieova.

^ 1 Tu. 7:26 O le fua o le “paita” e tusa ma le 44,000 lita (11,620 kalone).


^ 1 Tu. 7:50 O se mea e pei o se tamaʻi suō e aveese ai malala mai i le afi.


1 Tupu  8 : 1 - 66

8 Ua faapotopoto mai e Solomona o toeaina o Isaraelu, o ulu uma o ituaiga, o taʻitaʻi o tamā o le fanauga a Isaraelu, i le Tupu o Solomona i Ierusalema, ina ia ave aʻe le atolaau o le feagaiga a Ieova mai i le Aai a Tavita, o Siona lea. 2 Ona faapotopoto lea o tagata uma o Isaraelu i le Tupu o Solomona, i le masina o Etanima i le tausamiga, o le masina lona fitu lea. 3 Ua ō mai toeaina uma o Isaraelu, ma ua ave aʻe e ositaulaga le Atolaau. 4 Ona latou ō aʻe lea ma ave aʻe le atolaau a Ieova, ma le faleʻie o le feiloaʻiga, ma ipu paia uma sa i le faleʻie; ua ō aʻe le ʻauositaulaga ma sa Levī ma ave aʻe na mea uma. 5 Ua iai i luma o le atolaau le Tupu o Solomona ma le faapotopotoga uma o Isaraelu, o i latou na fuafua e faapotopoto faatasi ma ia, ua fai taulaga i mamoe ma povi e lē mafaitaulia ona o le tele.

6 Ua ave aʻe e ositaulaga le atolaau o le feagaiga a Ieova i le mea e tuu ai, i le potu pito i totonu o le fale, o le Mea e Sili Ona Paia, i lalo ifo o apaʻau o kerupi.

7 Auā ua faaloloa atu e kerupi o la apaʻau i luga o le mea o iai le Atolaau; ua faamalumalu foʻi kerupi i luga o le Atolaau ma ona amo. 8 A ua uumi amo, ua iloa atu tumutumu o amo mai i le Mea Paia i luma o le potu pito i totonu, a ua lē iloa atu i fafo. Ua iai pea i inā seʻia oo mai i aso nei. 9 E leai se mea sa i totonu o le Atolaau, seʻi vaganā ai papamaa e lua na tuuina ai e Mose i Horepa, ina ua osia e Ieova le feagaiga ma le fanauga a Isaraelu, a o latou ō ese mai i le nuu o Aikupito.

10 Ae ina ua ō mai i fafo ositaulaga mai i le mea paia, ona faatumuina ai lea o le fale o Ieova i le ao. 11 Ua lē mafai ona tutū ai i inā ositaulaga e auauna ona o le ao, auā ua tumu le fale o Ieova i le mamalu o Ieova. 12 Ona faapea atu lea o Solomona: “Na fetalai mai Ieova, e afio o ia i le pogisa tele. 13 Ua uma ona ou faia se fale, o se afioaga maualuga mo oe, o se nofoaga tumau mo oe, e te afio ai i aso uma lava.”

14 Ona liliu atu lea o le tupu, ma faamanuia i le faapotopotoga uma o Isaraelu, a o laulaututū mai le faapotopotoga uma o Isaraelu. 15 Ua faapea atu o ia: “Ia viia Ieova le Atua o Isaraelu, o lē na fetalai mai iā Tavita loʻu tamā, ma ua faataunuu e lona lava aao, e faapea, 16 ‘E mai lava i le aso na ou aumaia ai loʻu nuu o Isaraelu mai i Aikupito, ou te leʻi filifilia se aai mai i ituaiga uma o Isaraelu, e faia ai se fale mo loʻu igoa ina ia iai pea i inā; ae ua ou filifilia Tavita ina ia pule i loʻu nuu o Isaraelu.’ 17 Sa naunau le loto o Tavita loʻu tamā e fausia se fale mo le suafa o Ieova le Atua o Isaraelu. 18 A ua fetalai mai Ieova i loʻu tamā o Tavita, ‘Auā ua naunau lou loto e fausia se fale mo loʻu igoa, ua lelei lea auā ua naunau i ai lou loto. 19 Ae peitaʻi, e te lē faia le fale, a o lou atalii o lē e fanau* mai iā te oe, o ia e na te faia le fale mo loʻu igoa.’ 20 Ua faataunuu e Ieova lana afioga na ia fetalai mai ai ina ia ou tulaʻi e sui i loʻu tamā o Tavita, ma nofo i le nofoālii o Isaraelu e pei ona fetalai mai ai Ieova, ma ia ou faia se fale mo le suafa o Ieova le Atua o Isaraelu, 21 ma ou saunia ai foʻi se mea e tuu ai le Atolaau, o loo iai le feagaiga a Ieova, lea na ia osia ma o tatou augātamā ina ua ia aumaia i latou mai i le nuu o Aikupito.”

22 Ona tū lea o Solomona i luma o le fata faitaulaga a Ieova, i luma o le faapotopotoga uma o Isaraelu, ma ua faaloaloa aʻe ona lima i le lagi; 23 ua ia faapea atu: “Ieova e, le Atua o Isaraelu, e leai se Atua e pei o oe i le lagi i lugā po o le lalolagi i lalo nei, ua e tausia le feagaiga, ma ua e alofa faamaoni i au auauna o ē e savavali i ou luma ma o latou lotoatoa, 24 o oe lava ua e tausia le mea na e folafola mai i lau auauna o Tavita loʻu tamā, ina ua e folafola mai i lou fofoga, o lou aao foʻi na e faataunuuina ai, e pei ona faia i le aso nei. 25 O lenei, Ieova e, le Atua o Isaraelu, ia e tausia le mea na e folafola mai i lau auauna o Tavita loʻu tamā, e faapea, ‘E lē motu lou gafa mai i le nofoālii o Isaraelu, tau lava ina ia tausia e lau fanau o latou ala, i lo latou savavali i oʻu luma e pei ona e savali i oʻu luma.’ 26 O lenei, le Atua e, o Isaraelu, faamolemole ia taunuu lau folafolaga na e folafola ai i lau auauna o Tavita loʻu tamā.

27 “Ae pe e afio moni ea le Atua i le lalolagi? Faauta! O le lagi, ioe, o le lagi o lagi e te lē ofi ai; e lē atili ai ea ona e lē ofi i lenei fale ua ou faia! 28 Ieova e, loʻu Atua, ia e liuliualo mai i le tatalo a lau auauna ma lana talosaga atu mo lou finagalo malie, ia e faafofoga mai i le ʻaiʻoi atu, ma le tatalo ua tatalo atu ai lau auauna i ou luma i le aso nei; 29 ina ia silasila mai ou fofoga i lenei fale i le ao ma le pō, i le mea na e fetalai mai ai ‘E iai loʻu igoa i inā,’ ina ia e faafofoga i le tatalo e tatalo atu ai lau auauna i lenei mea. 30 Ia e faafofoga mai i le talosaga atu mo lou finagalo malie a lau auauna ma lou nuu o Isaraelu, lea ua latou tatalo atu ai mai i lenei nofoaga; ia e faafofoga mai foʻi i le mea o e afio ai, o le lagi lea, ia e faafofoga mai ma ia faamagalo mai.

31 “Pe a agasala se tagata i lona uso a tagata, ma ua ia fetuu ai iā te ia, ma ua faasalaina o ia ona o le fetuu, pe a sau o ia i luma o lou fata faitaulaga i lenei fale ina ua fetuuina o ia, 32 ia e faafofoga mai mai i le lagi, ia e faamasino i au auauna i le taʻusalaina o lē e amioleaga i le taui atu e tusa ma le mea na ia faia, ma ia e taʻuamiotonuina lē ua amiotonu i le taui atu iā te ia e tusa ai o lana amiotonu.

33 “Pe a faatoʻilaloina lou nuu o Isaraelu i luma o o latou fili, ona o lo latou agasala pea iā te oe, ma latou toe foʻi mai iā te oe, ma vivii i lou suafa, ma tatalo, ma talosaga atu mo lou finagalo malie i lenei fale, 34 ia e faafofoga mai mai i le lagi, ma e faamagalo le agasala a lou nuu o Isaraelu, ia e toe faafoʻi mai i latou i le laueleele na e foaʻi mai i o latou augātamā.

35 “Pe a punitia le lagi ina ia leai se timu, auā ua latou agasala pea iā te oe, e latou te tatalo atu foʻi i lenei mea, ma vivii atu i lou suafa, e latou te liliuese foʻi mai i a latou agasala auā ua e faapuapuagatia i latou, 36 ia e faafofoga mai mai i le lagi, ma e faamagaloina le agasala a au auauna, o lou nuu o Isaraelu, auā ua e aʻoaʻoina i latou i le ala lelei latou te savavali ai; ia e foaʻi mai foʻi le timu i lou laueleele na e foaʻi mai i lou nuu e fai ma o latou tofi.

37 “Pe afai e oo mai le oge i le nuu, pe oo mai le faamaʻi, afai foʻi e oo mai le lāmala, o polopologā, o sē akerise, ma mogamoga; ma afai e siʻosiʻomia i latou e o latou fili i o latou aai, o so o se mala po o so o se faamaʻi, 38 o tatalo uma, o talosaga uma mo lou finagalo malie e faia e so o se tagata po o lou nuu uma o Isaraelu, auā ua taʻitasi i latou ma iloa le tigā o lona loto, e latou te faaloaloa atu foʻi o latou lima i lenei fale, 39 ia e faafofoga mai mai i le lagi i lou afioaga tumau, ia e faamagalo mai, ma e faia, ma foaʻi mai i tagata taʻitoʻatasi e tusa ma ona ala uma, auā ua e silafia lona loto (auā ua na o oe e silafia lelei loto o le fanau a tagata); 40 ina ia latou matataʻu ai iā te oe i aso uma latou te ola ai i le fogāeleele na e foaʻi mai i o matou augātamā.

41 “O le tagata ese foʻi, e lē o se tagata o lou nuu o Isaraelu, a ua sau mai i se nuu mamao ona o lou suafa 42 (auā ua latou faalogo i lou suafa mamalu, ma lou aao malosi, ma lou aao faaloaloa), ua sau ai o ia e tatalo atu i lenei fale, 43 ia e faafofoga mai mai i le lagi i lou afioaga tumau, ia e faia mea uma lava ua talosaga atu ai le tagata ese iā te oe; ina ia iloa ai e tagata uma o le lalolagi lou suafa, ina ia matataʻu iā te oe e pei foʻi ona faia e lou nuu o Isaraelu, ma latou iloa ai ua taʻua lou suafa i lenei fale ua ou fausia.

44 “Pe afai e ō atu lou nuu e tau ma o latou fili e tusa ma le auala ua e aauina atu ai i latou, ma afai latou te tatalo atu iā Ieova e faasaga atu i le aai na e filifilia, ma le fale na ou faia mo lou suafa, 45 ia e faafofoga mai mai i le lagi i a latou tatalo ma a latou talosaga mo lou finagalo malie, ia e faia foʻi le faamasinoga mo i latou.

46 “Afai latou te agasala iā te oe (auā e leai lava se tagata e lē agasala), ma ua e toʻatamaʻi ai iā i latou ma tuulafoaʻi i latou i le fili, e ave faapagota foʻi i latou e ē na puʻea i latou i le nuu o le fili, pe mamao pe latalata; 47 ma afai e toe atamamai i latou i le nuu na ave faapagota i ai, ma toe foʻi mai lava ma talosaga atu mo lou finagalo malie i le nuu o ē na puʻea i latou e faapea, ‘Ua matou agasala, ua matou sesē, ua matou faia amioleaga’; 48 afai foʻi latou te toe foʻi mai iā te oe ma o latou lotoatoa, ma o latou malosi atoa i le nuu o o latou fili o ē na aveina faapagota i latou, ma afai latou te tatalo atu iā te oe i le ala o lo latou nuu na e foaʻi mai i o latou augātamā, o le aai na e filifilia, ma le fale na ou faia mo lou suafa; 49 ia e faafofoga mai mai i le lagi i lou afioaga tumau i la latou tatalo, ma a latou talosaga mo lou finagalo malie, ia e faia foʻi le faamasinoga mo i latou, 50 ia e faamagalo lou nuu ua agasala atu iā te oe, atoa ma a latou solitulafono uma na latou solia ai au tulafono; ia e faia foʻi i latou ina ia alolofa mutimutivale i ai o ē na puʻea i latou, e latou te alolofa mutimutivale foʻi iā i latou 51 (auā o lou nuu ma lou tofi i latou, o ē na e aumaia mai i Aikupito mai i totonu o le ogaumu uʻamea), 52 ina ia silasila mai ou fofoga i le talosaga atu a lau auauna mo lou finagalo malie, e faapena foʻi lou nuu o Isaraelu, i lou faafofoga mai i mea uma ua latou valaau atu ai iā te oe. 53 Ieova e, le Alii Pule Silisili Ese, o oe lava na e vavaeese i latou mai i nuu uma o le lalolagi e fai ma ou tofi, e pei lava ona e fetalai mai ai i lau auauna o Mose, ina o e aumaia o matou augātamā mai i Aikupito.”

54 Ina ua uma ona tatalo Solomona iā Ieova i lenei tatalo ma lana talosaga atu mo lona finagalo malie, ona ia tulaʻi lea mai i luma o le fata faitaulaga o Ieova, sa tootuli ai i ona tulivae ma faaloaloa aʻe ona lima i le lagi; 55 ua tū o ia ma faamanuia atu i le faapotopotoga uma o Isaraelu, ua faapea atu ma le leotele: 56 “Ia viia Ieova, o lē na tuuina mai le mapusaga mo lona nuu o Isaraelu e tusa ma mea uma na ia folafola mai. E leai se upu e tasi e leʻi taunuu o ana folafolaga lelei uma, na ia folafola mai e ala i lana auauna o Mose. 57 Ia faatasi Ieova lo tatou Atua ma i tatou, e pei ona ia faatasi ma o tatou augātamā. Aua neʻi tuua e ia i tatou, aua foʻi neʻi lafoaʻiina e ia i tatou, 58 ina ia faaliliuina e ia o tatou loto iā te ia e savavali i ona ala uma, ma tausi i ana poloaʻiga, o tulafono, ma iʻuga o ana faamasinoga na ia poloaʻi mai ai i o tatou augātamā. 59 O aʻu upu nei ua ou talosaga atu ai i luma o Ieova mo lona finagalo malie, tau ina ia manatua e Ieova lo tatou Atua i le ao ma le pō, ina ia faia e ia le faamasinoga mo ana auauna, ma ia faamasinoina e ia lona nuu o Isaraelu, e pei ona manaʻomia i lea aso ma lea aso; 60 ina ia iloa ai e nuu uma o le lalolagi o Ieova o le Atua moni. E leai se isi Atua. 61 Ia atoatoa foʻi o outou loto iā Ieova lo outou Atua i le savavali i ana tulafono, ma ia tausi i ana poloaʻiga e pei ona faia i lenei aso.”

62 Ua faia e le tupu ma Isaraelu uma o loo faatasi ma ia se taulaga tele i luma o Ieova. 63 Ua ofoina atu e Solomona taulaga faifaatasi iā Ieova, e lua sefulu lua afe povi ma mamoe e selau lua sefulu afe, na faapaia ai e le tupu ma le fanauga uma o Isaraelu le fale o Ieova. 64 O le aso lenā na faapaia ai e le tupu le ogatotonu o le lotoā o loo i luma o le fale o Ieova, auā o i inā na ia ofoina ai taulaga mū, o taulaga i meaʻai, ma gaʻo o taulaga faifaatasi; auā ua laʻitiiti tele le fata faitaulaga ʻapamemea o loo i luma o Ieova, na lē ofi ai taulaga mū, o taulaga i meaʻai, ma gaʻo o taulaga faifaatasi. 65 Ona faia lea e Solomona ma Isaraelu uma sa faatasi ma ia, o se tausamiga i luma o Ieova lo tatou Atua i lenā taimi, o se faapotopotoga na matuā toʻatele lava e amata mai i le mea e ui atu ai i Amato, e alu ifo i le ālia o Aikupito, e fitu aso ma le isi fitu aso, e sefulu fā ia aso. 66 Ona ia tuu atu lea o le nuu e ō i le aso lona valu; ua latou faamanuia foʻi i le tupu ma ō atu i o latou fale, ua olioli ma fiafia o latou loto i mea lelei uma na faia e Ieova mo Tavita lana auauna, ma lona nuu o Isaraelu.

^ 1 Tu. 8:19 Po o “lē e tupuga mai i lou puimanava.”


1 Tupu  9 : 1 - 28

9 Ina ua uma ona faia e Solomona o le fale o Ieova ma le fale o le tupu, ma mea uma na finagalo i ai Solomona e fai, 2 ona faaali mai lea o Ieova iā Solomona i le taimi lona lua, e pei foʻi ona faaali mai o ia iā te ia i Kipeona. 3 Ua fetalai mai Ieova iā te ia: “Ua ou faalogo i lau tatalo ma lau ʻaiʻoi na e ʻaiʻoi mai ai i oʻu luma. Ua ou faapaiaina lenei fale na e faia, i le tuuina i ai o loʻu igoa i inā i aso uma lava; e lē aunoa foʻi ona faasaga i ai oʻu mata ma loʻu loto i inā. 4 Afai foʻi e te savali i oʻu luma e pei ona savali o Tavita lou tamā, ma le lotofaamaoni, ma le amio saʻo i le faia e tusa ma mea uma na ou poloaʻi atu ai iā te oe, ma e tausia aʻu tulafono ma iʻuga o aʻu faamasinoga, 5 ou te faatumauina foʻi le nofoālii o lou malo o Isaraelu i aso uma lava, e pei ona ou folafola atu ai iā Tavita lou tamā, e faapea, ‘E lē motu lou gafa mai i le nofoālii o Isaraelu.’ 6 Afai tou te liliuese ma lau fanau ma lē toe mulimuli mai iā te aʻu, ma outou lē tausia aʻu poloaʻiga ma aʻu tulafono na ou tuu atu i o outou luma, ma outou ō atu ma auauna i isi atua ma ifo atu i ai, 7 ou te faaumatia foʻi Isaraelu mai i le fogāeleele na ou foaʻi atu iā i latou; o le fale foʻi na ou faapaiaina mo loʻu igoa, ou te lafoaʻia mai i oʻu luma, e avea foʻi Isaraelu ma upu faatusa ma tauemuga i nuu uma lava. 8 E avea foʻi lenei fale ma faaputuga o mea ua faatafunaina. O i latou uma e ui ane ai o le a taufaiofo ma faaamuamu, ma faapea ane, ‘Pe aiseā ua faia ai faapea e Ieova i lenei laueleele ma lenei fale?’ 9 E latou te faapea ane foʻi, ‘Auā ua latou tuua Ieova lo latou Atua, o lē na aumaia o latou augātamā mai i le nuu o Aikupito, ma ua latou pipii atu i isi atua, ua ifo atu i ai ma auauna i ai. O le mea lea ua aumaia ai e Ieova nei mala uma iā i latou.’”

10 Ina ua mavae tausaga e lua sefulu na faia ai e Solomona fale e lua, o le fale o Ieova ma le fale o le tupu, 11 (na aumai e Hiramo le tupu o Turo iā Solomona o laupapa arasi, o laupapa perosi, ma auro, e tusa ma mea uma na ia finagalo i ai,) o le taimi lenā na avatu ai e le Tupu o Solomona iā Hiramo, o aai e lua sefulu i le nuu o Kalilaia. 12 Ona sau ai lea o Hiramo mai i Turo e vaavaai i aai na avatu e Solomona iā te ia, ae e leʻi talafeagai aai i lana vaai. 13 Ua ia faapea mai: “Loʻu uso e, o ā ea ia aai ua e aumaia iā te aʻu?” Ona faaigoa lea o nei aai, o le Nuu o Kapula e oo mai i aso nei.

14 Ua aumai foʻi e Hiramo i le tupu o taleni auro e selau lua sefulu.

15 O le tala lenei iā i latou na aumaia e fai galuega mamafa, o ē na valaauina e le Tupu o Solomona e faia le fale o Ieova, o lona fale, o le Mea Maupuʻepuʻe, o le pā o Ierusalema, o Hasora, o Mekito, ma Kasera. 16 (Ua alu aʻe Farao le tupu o Aikupito ma faoa Kasera, ma susunu i le afi, ua ia fasiotia foʻi tagata Kanana na nonofo i le aai. Ua ia foaʻi atu le aai e fai ma meaalofa e faamavae ai i lona afafine, le avā a Solomona.) 17 Ua toe fausia e Solomona o Kasera, o Peteorana i Lalo, 18 o Paalata, o Tamara i le toafa i le nuu, 19 o aai uma o Solomona e teu ai oloa, o aai o kariota, o aai mo tagata tiʻetiʻe solofanua, o mea uma ua finagalo i ai Solomona e fausia i Ierusalema ma Lepanona, ma nuu uma na pule ai o ia. 20 A o tagata uma na totoe mai i tagata Amorī, o tagata Hetī, o tagata Perisē, o tagata Hivī, ma tagata Iepusē o ē e lē o ni fanauga a Isaraelu, 21 o a latou fanau na totoe i le nuu ina ua mavae atu i latou, o ē e leʻi faaumatia e le fanauga a Isaraelu, na faafaigaluega pea i latou e Solomona e fai ma pologa seʻia oo mai i le aso nei. 22 A ua lē faia e Solomona se tasi o le fanauga a Isaraelu ma pologa; auā o i latou o tagata tau, o ana auauna, o ona perenise, o ona alii ave ʻau, o ona alii e pule i ana kariota, ma ona tagata tiʻetiʻe solofanua. 23 O alii nei na pule i pule lagolago, o ē na tofia e vaavaaia le galuega a Solomona, e toʻalima selau lima sefulu, o fomeni na vaavaaia tagata o ē na faia le galuega.

24 Ua alu aʻe le afafine o Farao mai i le Aai a Tavita i lona lava fale, na faia e Solomona mo ia. O le taimi foʻi lenā na ia faia ai le Mea Maupuʻepuʻe.

25 E taʻitolu foʻi i le tausaga ona faia e Solomona o taulaga mū ma taulaga faifaatasi, i luga o le fata faitaulaga na ia faia mo Ieova, ma faamū taulaga i le fata faitaulaga lea na i luma o Ieova; ua ia faaumaina foʻi le fale.

26 Sa iai foʻi le fuāvaa na faia e le Tupu o Solomona i Esiokape, lea e lata ane i Elata, i le matafaga o le Sami Ulaula i le nuu o Etoma. 27 Na aauina atu e Hiramo ana auauna i le fuāvaa, o tautai e masani lelei ma le sami, faatasi ma auauna a Solomona. 28 Ua latou ō atu i Ofeira ma aumai mai i inā o taleni auro e fā selau lua sefulu, ma aumai i le Tupu o Solomona.

1 Tupu  10 : 1 - 29

10 Ua faalogo le tupu tamaʻitaʻi o Seepa i le tala e uiga iā Solomona, ona o le suafa o Ieova. Ona ia sau ai lea e tofotofo iā te ia i fesili faigatā. 2 Mulimuli ane, ua ia taunuu i Ierusalema ma se ʻaumalaga e matuā toʻatele lava, o kamela o loo aumai ai suāuu pasama, o auro e matuā tele ma maa tāua; ua ia sau iā Solomona ma tautala mai iā te ia i mea uma ua naunau i ai lona loto. 3 Ona taʻu atu lea e Solomona iā te ia o tali uma o ana fesili. E leai se tali na natia e le tupu, ua ia taʻu atu mea uma iā te ia.

4 Ina ua iloa e le tupu tamaʻitaʻi o Seepa le atamai uma o Solomona, ma le fale na ia faia, 5 o meaʻai o i lana laoai, o le nonofo a ana auauna i le laulau, o le tautua o ana auauna, o o latou ofu, o ana meainu, o ana taulaga mū e faia e lē aunoa i le fale o Ieova, ona vaivai ai lea o ia. 6 Ona ia fai mai lea i le tupu: “Ua moni lava upu na ou faalogo ai i loʻu nuu e uiga i au upu ma lou atamai. 7 Ou te leʻi talitonu i na upu seʻia ou sau ma vaai i ai oʻu mata; faauta! e itiiti lava mea na taʻu atu iā te aʻu. Ua matuā sili atu lava lou atamai, ma lou manuia i mea na ou faalogo i ai. 8 E fiafia ou tagata; e fiafia foʻi au auauna o ē o loo tutū e lē aunoa i ou luma, ma faalogo i lou atamai! 9 Ia viia Ieova lou Atua, o lē ua fiafia mai iā te oe i lona faanofo o oe i le nofoālii o Isaraelu; auā e alofa Ieova iā Isaraelu i aso uma lava, ua ia tofia ai oe e fai ma tupu ina ia e faia faamasinoga ma le amiotonu.”

10 Ona ia foaʻi mai lea i le tupu o taleni auro e selau lua sefulu, ma le matuā tele lava o suāuu pasama, ma maa tāua. E leʻi toe aumaia lava le tele o suāuu pasama e pei o ia na foaʻi mai e le tupu tamaʻitaʻi o Seepa i le Tupu o Solomona.

11 O le fuāvaa a Hiramo na aumai ai auro mai i Ofeira, na aumai ai foʻi mai i Ofeira o laupapa alemuka e matuā tele lava ma maa tāua. 12 Ona faia lea e le tupu mai i laupapa alemuka o lagolago mo le fale o Ieova ma le fale o le tupu, atoa foʻi ma kitara,* ma meafaifaaili e iai uaua mo tagata pepese. E leʻi toe aumaia lava ni laupapa alemuka e pei o ia, ma e lē o toe vaaia foʻi ni laupapa faapena e oo mai i aso nei.

13 Ua foaʻi atu foʻi e le Tupu o Solomona i le tupu tamaʻitaʻi o Seepa, o mea uma na fiafia i ai o ia, o mea na ia talosaga mai i ai, ae e lē taulia ai mea na foaʻi atu e le Tupu o Solomona iā te ia, ona o lona limafoaʻi. Mulimuli ane, ona liliu atu lea o ia ma toe foʻi i lona nuu, o ia faatasi ma ana auauna.

14 O le mamafa o le auro na aumaia iā Solomona i tausaga taʻitasi, e ono selau ma le ono sefulu ono taleni auro, 15 ae e lē taulia ai tagata femalagaaʻi ma polofiti mai i tagata fefaatauaʻi, o tupu uma o Arapi, ma kovana o le nuu.

16 Ua faia foʻi e le Tupu o Solomona i auro ua saunia faapitoa o talipupuni tetele e lua selau (e ono selau sekeli auro na ia ufiufi ai luga o talipupuni tetele taʻitasi), 17 ma talita e tolu selau e faia i auro ua saunia faapitoa (e tolu mina auro na ia ufiufi ai luga o talita taʻitasi). Ona tuu lea e le tupu o na mea i le Fale o le Vaomatua o Lepanona.

18 Ua faia foʻi e le tupu se nofoālii tele i nifo elefane, ma ufitia i auro ua faamamāina. 19 E ono faasitepu i le nofoālii, ma i tua o le nofoālii e iai se mea faaofuofu, e iai foʻi faalagolago o lima i le isi itu ma le isi itu i le mea e nofo ai, e tutū ai foʻi faatusa e lua o leona i tafatafa o faalagolago o lima. 20 E sefulu lua faatusa o leona o loo tutū ai i le isi itu ma le isi itu o faasitepu e ono. E leai lava se isi malo na faia se mea faapea.

21 O ipu inu uma foʻi a le Tupu o Solomona o auro ia, o auro māoʻi foʻi ipu uma lava o le Fale o le Vaomatua o Lepanona. E leai se mea siliva na iai; i aso o Solomona na manatu ai o mea siliva e matuā faatauvaa lava. 22 Na iai i le tupu le fuāvaa o Tasesa i le sami faatasi ma le fuāvaa o Hiramo. E faatasi i tausaga taʻitolu ona sau le fuāvaa o Tasesa ma aumai auro, o siliva, o nifo elefane, o manukī ma tuki.*

23 Na sili atu le Tupu o Solomona i ʻoa ma le atamai nai lo o isi tupu uma o le lalolagi. 24 Ua saʻili foʻi nuu uma o le lalolagi e fia vāai iā Solomona, ina ia faalogo i le atamai na tuuina e le Atua i lona loto. 25 I tausaga taʻitasi e latou te aumaia ai e taʻitasi ma lana meaalofa o mea siliva, o mea auro, o ofu, o auupega, o suāuu pasama, o solofanua ma asini.*

26 Ua faapotopoto mai pea e Solomona o isi kariota ma solofanua; ua iā te ia o kariota e afe fā selau, ma solofanua e sefulu lua afe, ua ia tuuina foʻi na mea i aai o kariota e latalata ane i le tupu i Ierusalema.

27 Ua faia e le tupu o mea siliva i Ierusalema ia pei o maa, ua ia faia foʻi laupapa arasi ia pei o laau o le sukamoru i vaipanoa o le Sefila, ua matuā tele lava.

28 Na aumai e Solomona solofanua mai i Aikupito, ma na ave foʻi e le ʻaufaatauʻoa a le tupu o solofanua i se tau. 29 E masani ona ave aʻe se kariota mai i Aikupito ma faatau atu ai mo tupe siliva e ono selau, ma se solofanua i tupe siliva e selau lima sefulu; na faapena ona faia e tupu uma o tagata Hetī ma tupu o Suria. O i latou na ala mai ai a latou fefaatauaʻiga.

^ 1 Tu. 10:12 O se meafaifaaili anamua e ese mai i le kitara i aso nei. O le upu Peretania, o le harp.


^ 1 Tu. 10:22 O le manu fai apaʻau e pei o le pīpī. O le upu faa-Peretania, o le peacock.


^ 1 Tu. 10:25 Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.


1 Tupu  11 : 1 - 43

11 Ua alofa le Tupu o Solomona i le toʻatele o ana avā mai i nuu ese, atoa ma le afafine o Farao, o fafine Moapi, o Amoni, o Etoma, o Saitonu, ma sa Hetī, 2 o nuu ia na fetalai mai ai Ieova i le fanauga a Isaraelu: “Aua tou te ō atu iā i latou, aua foʻi neʻi o latou ō mai iā te outou; auā e moni latou te faaliliuina o outou loto, ina ia mulimuli atu i o latou atua.” O i latou na ua matuā alofa i ai Solomona. 3 Ua iā te ia o avā e toʻafitu selau, o purinisese, ma palake e toʻatolu selau; ua faasolosolo mālie foʻi ona faaliliuina lona loto e ana avā. 4 Ua oo ina toeaina Solomona, ona faaliliuina lea e ana avā o lona loto ina ia mulimuli atu i isi atua; ma e leʻi atoatoa foʻi lona loto iā Ieova lona Atua, e pei o le loto o Tavita lona tamā. 5 Ua mulimuli foʻi Solomona iā Asaira le atua fafine o tagata Saitonu, ma Melekoma le mea inosia a tagata Amoni. 6 Ua faia e Solomona o mea leaga i luma o Ieova, e leʻi matuā mulimuli foʻi o ia iā Ieova e pei o Tavita lona tamā.

7 Ona faia lea e Solomona o se mea maualuga mo Kimosa le mea inosia a Moapi, i luga o le mauga lea na i luma o Ierusalema, faapea foʻi mo Moloka le mea inosia a le fanauga a Amoni. 8 Ua faapea lava ona ia faia mo ana avā uma mai i nuu ese, o ē na faamūina taulaga ma fai ai taulaga i o latou atua.

9 Ona toʻatamaʻi lea o Ieova iā Solomona, auā ua liliuese lona loto mai iā Ieova le Atua o Isaraelu, o lē na faaali faalua mai iā te ia. 10 O le mea foʻi lenei na ia poloaʻi mai ai iā te ia e aua neʻi mulimuli i isi atua; ae e leʻi tausia e ia le mea na poloaʻi mai ai Ieova. 11 Ona fetalai mai lea o Ieova iā Solomona: “Auā ua e faia lenei mea, ua e lē tausia laʻu feagaiga ma aʻu tulafono na ou poloaʻiina ai oe, o le a ou sasaeese ai le malo mai iā te oe, ma ou tuuina atu i lau auauna. 12 Ae peitaʻi, ou te lē faia lenei mea i ou aso ona o Tavita lou tamā. Ae ou te sasaeese ai mai i lou atalii. 13 Ou te lē sasaeese le malo atoa. E tasi le ituaiga ou te tuuina atu i lou atalii ona o Tavita laʻu auauna, ona o Ierusalema foʻi na ou filifilia.”

14 Ona faatūina lea e Ieova o sē e tetee iā Solomona, o Atata lea, o le tagata Etoma o le fanau a le tupu. Sa i Etoma o ia. 15 Ina ua fasiotia e Tavita tagata Etoma, ma ina ua alu aʻe Ioapo le taʻitaʻiʻau e tatanu iā i latou na fasiotia, ona ia taumafai lea e fasiotia tane uma i Etoma. 16 (E ono masina na nonofo ai i inā Ioapo ma Isaraelu uma, seʻia tafiesea e ia o tane uma i Etoma.) 17 Ua sola ese Atata, o ia faatasi ma nisi tagata Etoma o auauna a lona tamā, ua ō atu i Aikupito a o tamaitiiti Atata. 18 Ona tutulaʻi lea o i latou ma ō ese mai i Mitiana ae ō atu i Parana, ua latou ave foʻi tagata mai i Parana ma ō atu i Aikupito iā Farao le tupu o Aikupito, o lē na foaʻi mai iā te ia se fale. Na ia foaʻi mai foʻi iā te ia meaʻai ma le fanua. 19 Ua fiafia foʻi Farao iā Atata, ma ua ia avatu foʻi iā te ia se avā, o le uso o lana avā, o le uso o Tapanesa le masiofo. 20 Ua fanau mai iā te ia e le uso o Tapanesa lona atalii o Kenupata, ua faateʻa foʻi e Tapanesa o ia mai i le susu i le fale o Farao; ma sa iai pea Kenupata i le fale o Farao faatasi ma atalii o Farao.

21 Ua faalogo Atata mai i Aikupito ua taoto Tavita faatasi ma ona augātamā, ma ua oti foʻi le taʻitaʻiʻau o Ioapo. Ona fai atu lea o Atata iā Farao: “Tuu mai aʻu seʻi oʻu alu i loʻu nuu.” 22 A ua fai mai Farao: “O le ā ea se mea ua e lē maua a o ta faatasi, ua e manaʻo ai e te alu atu i lou nuu?” Ona faapea atu lea o ia: “E leai se mea; ae ia e tuuina mai loa aʻu ou te alu.”

23 Ua toe faatūina mai foʻi e le Atua se isi e tetee iā te ia, o Resona lea, o le atalii o Eliata, o lē na sola ese mai i lona alii o Atatesa le tupu o Sopa. 24 Ua ia faapotopoto mai pea tagata i lana itu, ma ua avea ai o ia ma taʻitaʻi o le ʻau e faoa mea, ina ua fasiotia i latou e Tavita. Ona latou ō atu lea i Tamaseko ma nonofo ai i inā, ma pule ai i Tamaseko. 25 Na avea foʻi o ia o sē e tetee iā Isaraelu i aso uma o Solomona, e faaopoopo i le mea leaga na faia e Atata; na matuā ʻinoʻino foʻi o ia iā Isaraelu a o pule o ia i Suria.

26 Sa iai foʻi Ierepoamo, o le atalii o Nepata le tagata Efaraima mai i Seleta, o le auauna a Solomona ma o Serua le igoa o lona tinā, o se fafine ua oti lana tane. Na ia fouvale foʻi i le tupu. 27 O le mea lenei na fouvale ai o ia i le tupu: na faia e Solomona lava ia le Mea Maupuʻepuʻe. Na ia sosoo foʻi le pā o le Aai a Tavita lona tamā. 28 O Ierepoamo o se tagata e toa ma malosi. Ina ua iloa e Solomona e galue malosi le tauleʻaleʻa, ona ia tofia lea o ia e fai ma ovasia e vaavaaia galuega mamafa uma o le aiga o Iosefa. 29 O le taimi lenā na alu ese ai Ierepoamo mai i Ierusalema, na iloa foʻi o ia i le auala e Akia le tagata Sailo, o le perofeta, o loo ofu Akia i le ofu fou; ua na o i laʻua foʻi i le fanua. 30 Ona tago lea o Akia i le ofu fou o loo ia ofu ai, ma saei i vaega e sefulu lua. 31 Ua faapea atu o ia iā Ierepoamo:

“Inā ave ia ma oe o vaega e sefulu; auā o le mea lenei ua fetalai mai ai Ieova le Atua o Isaraelu, ‘Vaai! ua ou sasaeese le malo mai i le lima o Solomona, ma ou te tuuina atu lava ituaiga e sefulu iā te oe. 32 Ae e iā te ia pea le ituaiga e tasi, ona o Tavita laʻu auauna, ma Ierusalema le aai na ou filifilia mai i ituaiga uma o Isaraelu. 33 Talu ai ua latou tuua aʻu ae ifo atu iā Asaira le atua fafine o tagata Saitonu, ma Kimosa le atua o Moapi, ma Melekoma le atua o le fanauga a Amoni; ua latou lē savavali foʻi i oʻu ala i le faia o le mea tonu i oʻu luma, ma aʻu tulafono, ma aʻu faamasinoga, e pei o Tavita lona tamā. 34 Ae ou te lē aveesea uma le malo mai i lona lima, auā ou te faia o ia ma taʻitaʻi i aso uma o lona ola, ona o Tavita laʻu auauna na ou filifilia, auā na ia tausia aʻu poloaʻiga ma aʻu tulafono. 35 Ae ou te aveesea le tofi o le tupu mai i le lima o lona atalii, ma tuuina atu iā te oe, e oo lava i ituaiga e sefulu. 36 Ou te tuuina atu i lona atalii le ituaiga e tasi ona o Tavita laʻu auauna, ina ia iai pea le molī i oʻu luma i Ierusalema, o le aai na ou filifilia mo aʻu e tuu ai loʻu igoa. 37 Ou te aveina oe, ma e te pule i mea uma e manaʻo i ai lou loto, e avea foʻi oe ma tupu iā Isaraelu. 38 Afai foʻi e te usiusitaʻi i mea uma ua ou poloaʻi atu ai iā te oe, ma e savali i oʻu ala, ma faia le mea tonu i oʻu luma i le tausia o aʻu tulafono ma aʻu poloaʻiga, e pei ona faia e Tavita laʻu auauna, ou te faatasi lava iā te oe, ou te faia foʻi se aiga tumau mo oe, e pei ona ou faia iā Tavita, ou te foaʻi atu foʻi iā te oe Isaraelu. 39 Ou te faamāina foʻi le fanau a Tavita ona o lenei mea, ae e lē faaauau ai.’”

40 Ua lamalama Solomona e fasiotia Ierepoamo. Ona tulaʻi lea o Ierepoamo ma sola atu i Aikupito, iā Sesaka le tupu o Aikupito, ua iai pea o ia i Aikupito seʻia oo ina oti Solomona.

41 A o le olaga uma o Solomona, o mea uma na ia faia ma lona atamai, po ua lē o tusia ea i le tusi o le olaga o Solomona? 42 E fā sefulu tausaga na pule ai Solomona i Ierusalema iā Isaraelu uma. 43 Ona taoto lea o Solomona faatasi ma ona augātamā, ua tanu i le Aai a Tavita lona tamā; ma ua pule foʻi Reopoamo lona atalii e sui iā te ia.

12 Ua alu atu Reopoamo i Sekema, auā na ō mai tagata Isaraelu uma i Sekema e fai o ia ma tupu. 2 Ina ua faalogo i ai Ierepoamo le atalii o Nepata i lea mea a o iai o ia i Aikupito, (auā na sola ese o ia ona o le Tupu o Solomona, na nofo foʻi Ierepoamo i Aikupito), 3 ona latou aauina atu lea o nisi e aami iā te ia. Mulimuli ane, ona ō mai lea o Ierepoamo ma le faapotopotoga uma o Isaraelu, ua fai mai iā Reopoamo e faapea: 4 “Na faamamafa e lou tamā a matou amo, a o lenei, ia e faamāmā le galuega faigatā a lou tamā ma lana amo mamafa na ia faaee mai iā i matou, ona matou auauna atu ai lea iā te oe.”

5 Ona ia fai atu lea iā i latou: “Inā ō ia, ma ia outou toe foʻi mai iā te aʻu pe a mavae aso e tolu.” Ona ō ai lea o le nuu. 6 Ona talatalanoa lea o le Tupu o Reopoamo faatasi ma toeaina, o ē na avea ma faufautua iā Solomona lona tamā a o ola o ia, ua faapea atu: “O le ā sa outou fautuaga e tali atu ai i lenei nuu?” 7 Ona latou fai mai lea iā te ia, e faapea: “O le aso nei, afai e fai oe ma auauna i lenei nuu, ma e auauna lava iā i latou, ia e tali atu foʻi iā i latou ma tautala atu i upu lelei; ona latou auauna ai pea lea iā te oe.”

8 Ae peitaʻi, ua ia tuua le fautuaga a toeaina o ē na fautua iā te ia, a ua ia talatalanoa ma tauleleʻa na ola aʻe faatasi ma ia, o ē na avea ma ana faufautua. 9 Ona ia fai atu lea iā i latou: “O le ā sa outou fautuaga e tatou te tali atu ai i lenei nuu, o ē na faapea mai iā te aʻu, ‘Ia faamāmā le avega a lou tamā na faaee mai iā i matou’?” 10 Ona fai mai lea o tauleleʻa na ola aʻe faatasi ma ia, e faapea: “Ia faapea ona e fai atu i lenei nuu o ē na fai mai iā te oe, e faapea, ‘Na faamamafa e lou tamā a matou avega, a o lenei, ia faamāmā iā i matou’; ia faapea foʻi ona e fetalai atu iā i latou, ‘O le a sili atu ona mamafa le avega ou te tuu atu iā te outou nai lo o loʻu tamā.* 11 O lenei, na faaee atu e loʻu tamā iā te outou se avega mamafa; a o aʻu, ou te faaopoopo atu la outou avega iā te outou. Na aʻoaʻi outou e loʻu tamā i sasa, a o aʻu, ou te aʻoaʻi outou i sasa matuitui.’”

12 Ona ō mai lea o Ierepoamo ma le nuu uma iā Reopoamo i le aso lona tolu, e pei ona fai mai ai le tupu, e faapea: “Ia outou toe foʻi mai iā te aʻu i le aso lona tolu.” 13 Ona tali atu lea o le tupu i le nuu ma le sauā, ma ua ia tuua le fautuaga a toeaina o ē na faufautua atu iā te ia. 14 Ua ia tautala atu iā i latou e tusa ai ma fautuaga a tauleleʻa, ua faapea atu: “Na faamamafa e loʻu tamā a outou avega, a o lenei, ou te faaopoopo atu i la outou avega. Na aʻoaʻi outou e loʻu tamā i sasa, a o aʻu, ou te aʻoaʻi outou i sasa matuitui.” 15 E leʻi faalogo le tupu i le nuu, auā o lenei mea e mai iā Ieova, ina ia faataunuu ai e ia o lana afioga na fetalai mai ai Ieova e ala iā Akia le tagata Sailo, e fai atu iā Ierepoamo le atalii o Nepata.

16 Ina ua iloa e Isaraelu uma e leʻi faalogo le tupu iā i latou, ona tali atu lea o le nuu i le tupu, ua faapea atu: “Pe e iai ea so matou tofi mai iā Tavita? E leai so matou tofi mai i le atalii o Iese. Isaraelu e, inā foʻi atu ia i ou atua. Tavita e, faitalia oe ma lou aiga!” Ona ō ai lea o Isaraelu i o latou faleʻie. 17 A ua pule pea Reopoamo i le fanauga a Isaraelu, o ē o loo nonofo i aai o Iuta.

18 Mulimuli ane, ua auina atu e le Tupu o Reopoamo o Aturamo, o lē na vaavaaia o ē na aumai e faia galuega mamafa, a ua fetogia o ia i maa e Isaraelu uma, ona oti ai lea o ia. Ona tulaʻi lea o le Tupu o Reopoamo ua alu i lana kariota, ua sola atu i Ierusalema. 19 Ua faaauau pea ona fouvale tagata Isaraelu i le aiga o Tavita e oo mai i aso nei.

20 Ina ua faalogo Isaraelu uma ua toe foʻi mai Ierepoamo, ona latou aauina atu lea o nisi e aami iā te ia i le faapotopotoga, ma fai o ia ma tupu iā Isaraelu uma. E leai foʻi se tasi na mulimuli i le aiga o Tavita, e na o le ituaiga o Iuta.

21 Ina ua taunuu Reopoamo i Ierusalema, ona ia faapotopoto loa lea o le aiga uma o Iuta ma le ituaiga o Peniamina, e toʻaselau valu sefulu afe tagata filifilia o ē e faia taua, ina ia tau ma le aiga o Isaraelu, ina ia toe faafoʻi mai le tofi o le tupu iā Reopoamo le atalii o Solomona. 22 Ua tulei mai le afioga a le Atua moni iā Semaia le tagata o le Atua moni, ua faapea mai: 23 “Ia fai atu iā Reopoamo le atalii o Solomona le tupu o Iuta, ma le aiga uma o Iuta ma Peniamina, faapea le nuu uma, 24 ‘O le mea lenei na fetalai mai ai Ieova: “Aua tou te ō aʻe e tau ma o outou uso, o le fanauga a Isaraelu. Ia taʻitasi ma foʻi atu i lona fale, auā e mai iā te aʻu lenei mea.”’” Ona latou usiusitaʻi ai lea i le afioga a Ieova, ua toe foʻi atu i o latou fale e tusa ma le afioga a Ieova.

25 Ona fausia lea e Ierepoamo o Sekema i le vaega maugā o Efaraima ma nofo ai. Ua alu atu foʻi o ia mai i inā ma fausia Penueli. 26 Ua faapea ifo Ierepoamo i lona loto: “A nei e toe foʻi atu le malo i le aiga o Tavita. 27 Afai e faaauau pea ona ō aʻe lenei nuu e fai taulaga i le fale o Ieova i Ierusalema, ona liliu lea o loto o lenei nuu e toe foʻi atu i lo latou alii o Reopoamo le tupu o Iuta; ona latou fasiotia lea o aʻu, ae toe foʻi atu iā Reopoamo le tupu o Iuta.” 28 Mulimuli ane, ona filifili lea o le tupu ma faia ni tamaʻi povi poʻa auro se lua, ua faapea atu i le nuu: “E faigatā tele mo outou ona ō aʻe i Ierusalema. Isaraelu e, o lo outou Atua lenei na aveina aʻe outou mai i le nuu o Aikupito.” 29 Ona ia tuu lea o le tasi i Peteli, ae tuu le isi i Tanu. 30 Na avea lenei mea ma agasala, ma ua ō atu foʻi le nuu e tutū i luma o le tamaʻi povi i Tanu.

31 Ua ia faia se fale mo mea maualuluga, ma faia foʻi tagata lautele o ē e lē o le fanauga a Levi, e avea ma ositaulaga. 32 Ua faia e Ierepoamo o le tausamiga i le masina lona valu i le aso lona sefulu lima o le masina, e pei o le tausamiga sa faia i Iuta, ua ia faia ai o taulaga i luga o le fata faitaulaga na ia faia i Peteli, e fai ai taulaga i tamaʻi povi poʻa na ia faia; ua ia tofia foʻi ositaulaga o mea maualuluga na ia faia i Peteli. 33 Ua ia faia foʻi taulaga i luga o le fata faitaulaga na ia faia i Peteli, i le aso sefulu lima o le masina lona valu, i le masina na ia filifilia i lona loto; na ia faia foʻi se tausamiga mo le fanauga a Isaraelu, ma faia taulaga i luga o le fata faitaulaga e faamū ai taulaga.

^ 1 Tu. 12:10 I le gagana Eperu, “e sili atu ona mafiafia loʻu tamatamaʻilima, nai lo o suilapalapa o loʻu tamā.”

13 Ua sau le tagata o le Atua mai i Iuta i Peteli ona o le afioga a Ieova, a o tū Ierepoamo i tafatafa o le fata faitaulaga e faamū ai le taulaga. 2 Ona ia valaau atu lea i le fata faitaulaga ona o le afioga a Ieova, ua faapea atu: “Le fata faitaulaga e, le fata faitaulaga e, o le mea lenei ua fetalai mai ai Ieova, ‘Faauta! O le a fanau mai se tama tama e igoa iā Iosia i le aiga o Tavita! E na te faia taulaga i ou luga i ositaulaga o mea maualuluga, o ē e faamūina taulaga i ou luga, e na te susunuina foʻi i ou luga o ponaivi o tagata.’” 3 Ua faia e ia le vavega i lenā aso, ua faapea atu: “O le vavega lenei na fetalai i ai Ieova: Faauta! E vaeluaina le fata faitaulaga, ona masaa mai ai lea i fafo o lefulefu gaʻoa o loo i ona luga.”

4 Ina ua faalogo le tupu i le upu a le tagata o le Atua moni na ia valaau atu ai i le fata faitaulaga i Peteli, ona aapa atu lea o le lima o Ierepoamo mai i le fata faitaulaga, ma faapea atu: “Ia outou puʻe iā te ia!” Ona gase ai lea o lona lima na aapa atu iā te ia, ua ia lē mafai ona toe faafoʻi ane iā te ia. 5 Ona vaeluaina lea o le fata faitaulaga, ma ua masaa mai i fafo lefulefu gaʻoa mai i le fata faitaulaga, e tusa ma le vavega na faia e le tagata o le Atua moni e ala i le afioga a Ieova.

6 Ua tali atu le tupu, ua faapea atu i le tagata o le Atua moni: “Faamolemole, ia e ʻaiʻoi atu iā Ieova lou Atua, ma tatalo mo aʻu ina ia toe lelei loʻu lima.” Ona ʻaiʻoi atu lea o le tagata o le Atua moni i luma o Ieova, ona toe lelei ai lea o le lima o le tupu e pei ona iai muamua. 7 Ona fai atu lea o le tupu i le tagata o le Atua moni: “Sau ta ō i loʻu fale seʻi fai sina faamalositino, ma seʻi oʻu avatu se meaalofa iā te oe.” 8 A ua fai mai le tagata o le Atua moni i le tupu: “E tusa lava pe e te foaʻiina mai iā te aʻu le ʻafa o lou fale, e ta te lē ō faatasi lava ma oe e ʻai sina meaʻai ma inu se vai i lenei mea. 9 Auā o le mea lenā na ia poloaʻi mai ai iā te aʻu i le afioga a Ieova, e faapea, ‘Aua neʻi e ʻai sina meaʻai pe inu i se vai, aua foʻi e te toe foʻi mai i le auala na e alu atu ai.’” 10 Ona ia alu atu lea i le tasi auala, e leʻi foʻi mai o ia i le auala na ia alu atu ai i Peteli.

11 Sa iai le tasi perofeta ua toeaina, sa nofo i Peteli, ua ō atu ona atalii ma faamatala atu iā te ia mea uma na faia e le tagata o le Atua moni i lenā aso i Peteli, ma upu na ia tautala atu ai i le tupu, ma ua latou faamatala atu ia mea i lo latou tamā. 12 Ua fai mai lo latou tamā iā i latou: “O fea le auala na alu atu ai o ia?” Ona faasino atu lea e ona atalii iā te ia o le auala na alu atu ai le tagata o le Atua moni mai i Iuta. 13 Ona ia fai mai lea i ona atalii: “Ia faanofoa laʻu asini.” Ua latou faanofoa lana asini, ua tiʻetiʻe ai o ia ma alu.

14 Ua ia mulimuli atu i le tagata o le Atua moni, ua ia maua atu foʻi o ia o loo nofo i lalo o le laau telē. Ona ia fai atu lea iā te ia: “Po o oe ea o le tagata o le Atua moni o lē na sau mai i Iuta?” Ua tali mai o ia: “O aʻu lea.” 15 Ona fai atu lea o ia iā te ia: “Sau ta ō i loʻu fale seʻi ʻai sina meaʻai.” 16 A ua fai mai o ia: “E lē mafai ona ta toe foʻi pe ō atu foʻi i lou fale, e lē mafai foʻi ona ou ʻai i sina meaʻai pe inu i se vai i lenei mea. 17 Auā na fetalai mai iā te aʻu le afioga a Ieova, ‘Aua neʻi e ʻai i sina meaʻai pe inu i se vai i inā. Aua foʻi e te toe foʻi mai i le auala na e alu atu ai.’” 18 Ona fai atu lea o ia iā te ia: “O aʻu foʻi o le isi perofeta e pei o oe, na fai mai le agelu iā te aʻu i le afioga a Ieova, ua faapea mai, ‘Inā e toe faafoʻi mai ia o ia i lou fale, ina ia ʻai sina meaʻai ma inu se vai.’” (Na ia ʻolegia o ia.) 19 Ona la toe foʻi lea ma ia i lona fale, ua ʻai ai o ia ma inu.

20 A o nonofo i laʻua i le laulau, ona oo mai ai lea o le afioga a Ieova i le perofeta na toe faafoʻi atu iā te ia; 21 ua ia valaau atu i le tagata o le Atua moni lea na sau mai i Iuta, ua faapea atu: “O le mea lenei ua fetalai mai ai Ieova, ‘Talu ai ua e fouvale i le afioga a Ieova, ma ua e lē tausi i le poloaʻiga na poloaʻi mai ai Ieova lou Atua iā te oe, 22 a ua e toe foʻi ina ia ʻai sina meaʻai ma inu se vai i le mea na ia fetalai mai ai iā te oe: “Aua e te ʻai sina meaʻai pe inu se vai,” o le a lē tuuina ai lou tino oti i le tuugamau o ou augātamā.’”

23 Ae ina ua uma ona ʻai o ia ma inu, ona faanofoa lea o le asini e le perofeta lea na toe faafoʻi maia o ia. 24 Ua alu o ia i lona ala. Mulimuli ane, ua maua atu o ia e se leona i le auala, ua osofaʻia ma ua oti ai o ia, ua taatia foʻi lona tino oti i le auala. Ua tū le asini i ona tafatafa, ua tū foʻi le leona i tafatafa o le tino oti. 25 Na iai tagata na ui ane ai i inā, ua latou vaaia le tino oti ua lafo i le auala, ma le leona o loo tū i tafatafa o le tino oti. Ona latou ō ai lea i le aai lea e nofo ai le perofeta ua toeaina, ma faamatala atu i ai lea mea.

26 Ina ua faalogo i ai le perofeta lea na toe faafoʻi atu iā te ia, ona ia faapea ane lea: “O le tagata o le Atua moni o lē na fouvale i le faatonuga a Ieova; o lea ua tuuina atu ai e Ieova iā te ia le leona, ia osofaʻia o ia ma oti ai, e tusa ai ma le afioga a Ieova na ia fetalai mai ai iā te ia.” 27 Ona alu atu lea o ia ma fai atu i ona atalii: “Ia faanofoa laʻu asini.” Ona latou faanofoa lea o le asini. 28 Ua alu o ia i lona ala ma maua atu lona tino oti ua taatia i le auala, faatasi ma le asini ma le leona o loo tutū ai i tafatafa o le tino oti. E leʻi ʻaina e le leona le tino oti, e na te leʻi faaumatia foʻi le asini. 29 Ona tago lea o le perofeta ua sii aʻe le tino oti o le tagata o le Atua moni, ma tuu i luga o le asini, ma toe aumai o ia. Ua oo atu o ia i le aai o le perofeta ua toeaina, ua tagituʻi ma tanu iā te ia. 30 Ua ia tuu lona tino oti i lona tuugamau; ua latou taufaitagituʻi foʻi iā te ia: “Loʻu uso e, taʻi leaga!” 31 Ina ua uma ona ia tanu iā te ia, ona ia fai atu lea i ona atalii: “Pe a ou oti, ia outou tanu aʻu i le mea o loo tanu ai le tagata o le Atua moni. Ia tuu foʻi oʻu ivi i tafatafa o ona ivi. 32 Auā e taunuu lava le upu na ia valaau atu ai i le afioga a Ieova i le fata faitaulaga lea sa i Peteli, ma fale uma o mea maualuluga o loo i aai o Samaria.”

33 Ua mavae lenei mea, ae e leʻi liliuese ai Ierepoamo mai i lona ala leaga, a ua alu atu o ia ma toe faia tagata lautele e avea ma ositaulaga o mea maualuluga. A o lē e fiafia i ai, ua ia tofia o ia i le faapea ane: “Ia avea o ia o se tasi o ositaulaga i mea maualuluga.” 34 Ua avea lenei mea ma agasala i le aiga o Ierepoamo, ma ua fano ma faaumatia ai i latou mai i le fogāeleele.

1 Tupu  14 : 1 - 31

14 I lenā lava taimi, na maʻi ai Avia le atalii o Ierepoamo. 2 Ona fai atu lea o Ierepoamo i lana avā: “Faamolemole, inā tulaʻi ia, ia e faafoliga atu o se tagata ese ina ia o latou lē iloa ai o oe o le avā a Ierepoamo, ma ia e alu atu i Sailo. Faauta! O loo iai i inā le perofeta o Akia. O ia na taʻuina mai iā te aʻu, o le a fai aʻu ma tupu i lenei nuu. 3 Ia e ave i lou lima o falaoa e sefulu, o keke, ma le fagu meli, ma ia e alu atu iā te ia. Na te faailoa mai lava iā te oe le mea o le a tupu i le tama.”

4 Ona faapea lea ona faia e le avā a Ierepoamo. Ua tulaʻi o ia ma alu atu i Sailo, ua oo atu i le fale o Akia. A ua lē mafai ona vaai o Akia, auā ua pō lana vaai ina ua matua o ia.

5 Ua fetalai mai Ieova iā Akia: “Vaai! O loo sau le avā a Ierepoamo e fesili atu iā te oe e faatatau i lana tama; auā o loo maʻi o ia. Ia faapea ona e fai atu iā te ia. Pe a taunuu mai o ia, o le a faatagā faafoliga o ia o se tagata ese.”

6 Ina ua faalogo Akia i le paʻō o lana savali a o ulufale mai, ona faapea atu lea: “Inā ulufale mai ia oe le avā a Ierepoamo. Aiseā ua e faatagā faafoliga ai o oe o se tagata ese, a ua auina atu aʻu iā te oe ma se feʻau mamafa? 7 Inā alu ia, ia fai atu iā Ierepoamo, ‘O le mea lenei ua fetalai mai ai Ieova le Atua o Isaraelu: “Talu ai na ou faatūina oe mai i lou nuu, ina ia ou faia oe ma taʻitaʻi o loʻu nuu o Isaraelu, 8 na ou sasae ese foʻi le malo mai i le aiga o Tavita ma foaʻi atu iā te oe, a ua e lē pei o Tavita laʻu auauna, o lē na tausia aʻu poloaʻiga ma mulimuli mai iā te aʻu ma lona lotoatoa, i le faia o mea ua tonu i oʻu luma, 9 a ua sili atu lou leaga nai lo o ē uma na muamua atu iā te oe, ua e faia foʻi mo oe se isi atua ma faatusa uʻamea ina ia faatigā ai iā te aʻu, ua e tuulafoaʻia aʻu i ou tua; 10 o le mea lea ou te faaoo atu ai puapuaga i le aiga o Ierepoamo, ou te matuā faaumatia foʻi mai i le aiga o Ierepoamo se tasi e tulaʻi atu e fai sana feʻaulata i le pā, o sē e leai se fesoasoani ma faatauvaa i Isaraelu; ou te matuā tafiesea foʻi le aiga o Ierepoamo, e pei ona tafiesea e se tasi o otaota ma lafoaʻi. 11 O lē e oti o le aiga o Ierepoamo i le aai, e ʻaina e taʻifau; a o lē e oti i le fanua, e ʻaina e manufelelei o le lagi, auā ua fetalai mai ai Ieova.”’

12 “Ia e tulaʻi ma e alu i lou fale. Pe a e oo i le aai, ona oti loa lea o le tama. 13 E tagituʻi foʻi Isaraelu uma ona o ia ma tanu iā te ia, auā e na o ia o le aiga o Ierepoamo e tanu i se tuugamau; talu ai ua maua e Ieova le Atua o Isaraelu se mea lelei iā te ia i le aiga o Ierepoamo. 14 E faatūina lava e Ieova mo ia se tupu o Isaraelu o lē e na te faaumatia le aiga o Ierepoamo i lenā aso, ma afai e finagalo i ai o ia, e na te faia lava i le taimi nei. 15 E faaumatia lava e Ieova Isaraelu, e pei ona felafoaʻiina o le ū i le vai; e na te liaʻiina foʻi Isaraelu mai i le eleele lelei na ia foaʻi atu i o latou augātamā, e na te faataapeapeina foʻi i latou i talaatu o le Vaitafe, auā ua latou faia pou paia, ma faatigā ai iā Ieova. 16 E na te lafoaʻi foʻi iā Isaraelu ona o agasala a Ierepoamo ua ia agasala ai, ma ia faapogaia ai ona agasala Isaraelu.”

17 Ona tulaʻi lea o le avā a Ierepoamo, ua alu i lona ala ma ua oo atu i Tiresa. E taunuu atu loa o ia i le faitotoʻa o lo latou fale, ae oti loa le tama. 18 Ua latou tanu iā te ia, ma ua tagiauē Isaraelu uma iā te ia e tusa ai ma le afioga a Ieova na ia fetalai mai ai e ala i lana auauna, o le perofeta o Akia.

19 O le olaga uma foʻi o Ierepoamo, o taua na ia tauina ma lana pulega, ua tusia i le tusi e faatatau i olaga o tupu o Isaraelu. 20 O aso foʻi na pule ai Ierepoamo e lua sefulu lua tausaga, mulimuli ane ua taoto o ia faatasi ma ona augātamā; a ua pule Natapu lona atalii e sui iā te ia.

21 Ua avea Reopoamo le atalii o Solomona e fai ma tupu i Iuta. E fā sefulu tasi tausaga o Reopoamo ina ua fai o ia ma tupu, ma e sefulu fitu tausaga na pule ai o ia i Ierusalema, i le aai na filifilia e Ieova mai i ituaiga uma o Isaraelu e tuu ai lona suafa. O le igoa o lona tinā o Naana, o le fafine Amoni. 22 Ua faia pea e Iuta mea leaga i le silafaga a Ieova, o lea ua latou faatupu ai lona fuā e sili atu i lo o agasala uma na faia e o latou augātamā, ma ua latou agasala ai. 23 Ua latou faia foʻi mo i latou o mea maualuluga, o poutū paia ma pou paia i luga o aʻega maualuluga uma ma lalo ifo o laau lauolaola uma. 24 Na iai foʻi i le nuu o tamāloloa talitane i le malumalu. Ua latou faia mea inosia uma a nuu ese na tuliesea e Ieova mai i luma o le fanauga a Isaraelu.

25 O le tausaga lona lima o le nofoaiga a le Tupu o Reopoamo, na alu aʻe ai Sesaka le tupu o Aikupito e faasagatau iā Ierusalema. 26 Ua ia ave ʻoa o le fale o Ieova ma ʻoa o le fale o le tupu; ua ia ave mea uma lava. Ua ia ave foʻi o talipupuni auro uma na faia e Solomona. 27 Ona faia lea e le Tupu o Reopoamo o talipupuni ʻapamemea e sui aʻi na mea, ma ua ia tuuina atu e pule ai alii sili o le ʻaufaafeao, o leoleo faitotoʻa o le fale o le tupu. 28 O taimi uma e alu atu ai le tupu i le fale o Ieova, e ave ai e le ʻaufaafeao na mea, ma latou toe faafoʻi mai na mea i le potu o le ʻaufaafeao.

29 O le olaga uma foʻi o Reopoamo ma mea uma na ia faia, po ua lē o tusia ea i le tusi e faatatau i olaga i taimi o tupu o Iuta? 30 Ua iai pea le taua i le va o Reopoamo ma Ierepoamo. 31 Mulimuli ane, ua taoto Reopoamo faatasi ma ona augātamā, ma ua tanu faatasi ma ona augātamā i le Aai a Tavita. O le igoa o lona tinā o Naana le fafine Amoni. Ona pule lea o Aviama lona atalii e sui iā te ia.

15 O le tausaga lona sefulu valu o le nofoaiga a le Tupu o Ierepoamo le atalii o Nepata, na fai ai Aviama ma tupu i Iuta. 2 E tolu tausaga na pule ai o ia i Ierusalema; ma o le igoa o lona tinā o Maaka, o le tama a le afafine o Apisaloma. 3 Na savali o ia i agasala uma na faia e lona tamā na muamua iā te ia; e leʻi atoatoa foʻi lona loto iā Ieova lona Atua, e pei o le loto o lona augātamā o Tavita. 4 Ae ona o Tavita, na foaʻi mai ai e Ieova lona Atua iā te ia se molī i Ierusalema, i le faatūina o lona atalii ina ua mavae atu o ia ma le faatumauina pea o Ierusalema, 5 auā na faia e Tavita le mea tonu i luma o Ieova, e leʻi liliuese foʻi o ia mai i mea uma na Ia poloaʻi mai ai iā te ia i aso uma o lona ola, ua na o le mea na ia faia iā Uria le sa Hetī. 6 Ua faia pea le taua i le va o Reopoamo ma Ierepoamo i aso uma o lona ola.

7 A o le olaga uma o Aviama ma mea uma na ia faia, po ua lē o tusia ea i le tusi e faatatau i olaga o tupu o Iuta? Sa faia foʻi le taua i le va o Aviama ma Ierepoamo. 8 Mulimuli ane, ua taoto Aviama faatasi ma ona augātamā, ua latou tanu foʻi o ia i le Aai a Tavita; ona pule lea o lona atalii o Asa e sui iā te ia.

9 O le tausaga lona lua sefulu o le pulega a Ierepoamo le tupu o Isaraelu, na pule ai Asa e fai ma tupu o Iuta. 10 E fā sefulu tasi tausaga na pule ai o ia i Ierusalema; o le igoa o le tinā o lona tinā o Maaka, o le tama a le afafine o Apisaloma. 11 Ua faia e Asa le mea tonu i le silafaga a Ieova, e pei o Tavita lona augātamā. 12 Na ia aveesea mai i le nuu o tamāloloa talitane i le malumalu, ma aveesea tupua inosia na faia e ona augātamā. 13 A o Maaka le tinā o lona tinā, ua aveesea e Asa lona tulaga o se tamaʻitaʻi tāua, auā ua ia faia se tupua matagā e tapuaʻi ai i le pou paia; ona tā lea i lalo e Asa o lana tupua matagā, ma susunu i le ālia o Ketarono. 14 E na te leʻi aveesea mea maualuluga. Ae peitaʻi, ua atoatoa le loto o Asa iā Ieova i ona aso uma. 15 Ua ia aumaia foʻi mea na faapaiaina e lona tamā, ma mea na ia faapaiaina i le fale o Ieova, o siliva, o auro, ma isi ipu.

16 Sa faia foʻi le taua i le va o Asa ma Paasa le tupu o Isaraelu i o la aso uma. 17 Ona alu aʻe lea o Paasa le tupu o Isaraelu e tau ma Iuta, ma ia fausia Rama, ina ia leai se tasi e mafai ona alu i fafo pe sau i totonu iā Asa le tupu o Iuta. 18 Ona tago lea o Asa i siliva uma ma auro na totoe i ʻoa o le fale o Ieova, ma ʻoa o le fale o le tupu, ma tuu atu i lima o ana auauna; ua aauina atu e le Tupu o Asa i latou iā Peniata le atalii o Taperimoni le atalii o Hesiona le tupu o Suria, o lē na nofo i Tamaseko, ua faapea atu: 19 “O loo iai se feagaiga i lo taʻua va, ma le va foʻi o loʻu tamā ma lou tamā. O lenei, ua ou avatu iā te oe meaalofa o siliva ma auro. Inā maliu mai ia e tatala la oulua feagaiga ma Paasa le tupu o Isaraelu, ina ia alu ese ai o ia mai iā te aʻu.” 20 Ona faalogo lea o Peniata i le Tupu o Asa, ua ia aauina atu foʻi taʻitaʻi o ana ʻautau e faasagatau i aai o Isaraelu, ma fasia Iono, o Tanu, o Apelapete-maaka, ma Kinereta uma, e oo atu i le nuu uma o Nafatali. 21 Ina ua faalogo i ai Paasa, ona ia tuua loa lea o le fausiaina o Rama, a ua nofo pea i Tiresa. 22 Ua aami foʻi e le Tupu o Asa o Iuta uma, e leai se tasi e leʻi amia, ua latou ave maa o Rama ma laupapa na fausia ai e Paasa; ma ua amata foʻi ona fausia e le Tupu o Asa i ia mea o Kepa i Peniamina, ma Mesepa.

23 A o le olaga uma o Asa, o lona malosi uma, o mea uma na ia faia, ma aai na ia faia, po ua lē o tusia ea i le tusi e faatatau i olaga o tupu o Iuta? Ua oo ina toeaina o ia, ona mamaʻi ai lea o ona vae. 24 Mulimuli ane, ua taoto Asa faatasi ma ona augātamā, ma ua tanu faatasi ma ona augātamā i le Aai a Tavita lona augātamā; ona pule lea o Iosefatu lona atalii e sui iā te ia.

25 Ua fai Natapu le atalii o Ierepoamo ma tupu o Isaraelu, i le tausaga lona lua o le nofoaiga a Asa le tupu o Iuta; ua pule o ia iā Isaraelu mo tausaga e lua. 26 Ua faia pea e ia o mea leaga i le silafaga a Ieova, ua savali foʻi o ia i le ala o lona tamā, ma lana agasala na ia faapogaia ai ona agasala Isaraelu. 27 Ona fouvale lea o Paasa le atalii o Akia o le aiga o Isakara faasaga iā te ia; ua fasiotia o ia e Paasa i Kipetonu, o le aai o Filisitia, a o osofaʻia e Natapu ma Isaraelu uma o Kipetonu. 28 Ua fasiotia o ia e Paasa i le tausaga lona tolu o le nofoaiga a Asa le tupu o Iuta, ma ua pule ai e sui iā te ia. 29 Ina ua fai o ia ma tupu, ona ia fasiotia lea o le aiga uma o Ierepoamo. E na te leʻi faatotoeina foʻi se tagata ola o le aiga o Ierepoamo, seʻia ona faaumatia i latou, e tusa ai ma le afioga a Ieova na ia fetalai mai ai e ala i lana auauna o Akia le Sailo, 30 ona o agasala a Ierepoamo na ia agasala ai, na ia faapogaia ai Isaraelu e agasala, ma le faatigā na ia faatigā ai iā Ieova le Atua o Isaraelu. 31 A o le olaga uma o Natapu ma mea uma na ia faia, po ua lē o tusia ea i le tusi e faatatau i olaga o tupu o Isaraelu? 32 Ua faia foʻi le taua i le va o Asa ma Paasa le tupu o Isaraelu i o la aso uma.

33 O le tausaga lona tolu o le nofoaiga a Asa le tupu o Iuta, na fai ai Paasa le atalii o Akia ma tupu o Isaraelu uma, i Tiresa mo tausaga e lua sefulu fā. 34 Ua faia pea e ia o mea leaga i le silafaga a Ieova, ua savali foʻi o ia i le ala o Ierepoamo, ma lana agasala na ia faapogaia ai ona agasala Isaraelu.

16 Ua oo mai le afioga a Ieova iā Ieu le atalii o Hanani, e faatatau iā Paasa e faapea: 2 “Na ou faaeaina oe mai i le eleele ina ia ou tofia oe e fai ma taʻitaʻi o loʻu nuu o Isaraelu, a ua e savali i le ala o Ierepoamo, ma faapogaia ai loʻu nuu o Isaraelu e agasala i le faatigā mai iā te aʻu i a latou agasala, 3 o le mea lea ou te matuā tafiesea ai Paasa ma lona aiga, ma ou te faia foʻi lona aiga ia pei lava o le aiga o Ierepoamo le atalii o Nepata. 4 O se tasi o le aiga o Paasa e oti i le aai e ʻaina e taʻifau; a o se tasi o lona aiga e oti i le fanua, e ʻaina e manufelelei o le lagi.”

5 A o le olaga uma o Paasa, o mea na ia faia, ma lona malosi, po ua lē o tusia ea i le tusi e faatatau i olaga o tupu o Isaraelu? 6 Mulimuli ane, ua taoto Paasa faatasi ma ona augātamā ma ua tanu o ia i Tiresa; ua pule foʻi Ele lona atalii e sui iā te ia. 7 O Ieu foʻi le perofeta, o le atalii o Hanani, na oo mai ai le afioga a Ieova e faatatau iā Paasa ma lona aiga, ona o mea leaga uma na ia faia i le silafaga a Ieova, ua faatigā ai iā te ia i galuega a ona lima, ina ia pei o le aiga o Ierepoamo, ma na ia fasiotia foʻi o ia.

8 O le tausaga lona lua sefulu ono o le nofoaiga a Asa le tupu o Iuta, na fai ai Ele le atalii o Paasa ma tupu o Isaraelu i Tiresa mo tausaga e lua. 9 Ua taupulepule foʻi lana auauna o Semeri le pule o le ʻafa o kariota e foua o ia, a o iai o ia i Tiresa o loo inu ma ua onā i le fale o Arasa, o lē na vaaia le aiga i Tiresa. 10 Ona alu atu ai lea o Semeri, ua fasi iā te ia ma ua oti ai i le tausaga lona lua sefulu fitu o le nofoaiga a Asa le tupu o Iuta, ma ua pule foʻi o ia e sui iā te ia. 11 Ina ua pule o ia ma ua nofo i lona nofoālii, ona ia fasiotia lea o le aiga uma o Paasa. E na te leʻi faatotoe foʻi se tasi o lona aiga o sē e tulaʻi e fai sana feʻaulata i le pā, po o ē e tauimasui i lona toto, po o ana uō. 12 Ua faaumatia e Semeri le aiga uma o Paasa, e tusa ai ma le afioga a Ieova na ia fetalai mai ai e ala i le perofeta o Ieu, e faatatau iā Paasa, 13 ona o agasala uma a Paasa ma agasala a Ele lona atalii, na la agasala ai ma la faapogaia ai ona agasala o Isaraelu, i le faatigā iā Ieova le Atua o Isaraelu i a latou tupua e lē aogā. 14 A o le olaga uma o Ele ma mea uma na ia faia, po ua lē o tusia ea i le tusi e faatatau i olaga o tupu o Isaraelu?

15 O le tausaga lona lua sefulu fitu o le nofoaiga a Asa le tupu o Iuta, na fai ai Semeri ma tupu i Tiresa mo aso e fitu, a o tolauapi le nuu e siitaua iā Kipetonu, o le aai o Filisitia. 16 Mulimuli ane, ua faalogo le nuu o loo tolauapi i le tala e faapea: “Ua fouvale Semeri, ma ua ia fasiotia foʻi le tupu.” Ona tofia lea e Isaraelu uma o Omeri le taʻitaʻiʻau, e fai ma tupu o Isaraelu i lea aso i le togālauapi. 17 Ona ō aʻe lea o Omeri ma Isaraelu uma na faatasi ma ia mai i Kipetonu ma latou siʻomia Tiresa. 18 Ina ua iloa e Semeri ua faatoʻilaloina le aai, ona ia alu lea i le ʻolo o le fale o le tupu, ma susunu le fale o le tupu a o iai o ia i totonu, ma oti ai 19 ona o ana agasala na ia agasala ai i lona faia o mea leaga i le silafaga a Ieova, i lona savali i le ala o Ierepoamo, ma lana agasala lea na ia faapogaia ai ona agasala o Isaraelu. 20 A o le olaga uma o Semeri ma lana fouvalega na ia fouvale ai, po ua lē o tusia ea i le tusi e faatatau i olaga o tupu o Isaraelu?

21 O le taimi lea na vaeluaina ai e le nuu o Isaraelu i latou. O le tasi vaega o le nuu na mulimuli atu iā Tipeni le atalii o Kinati, ina ia fai o ia ma tupu, a o le isi vaega na mulimuli atu iā Omeri. 22 Mulimuli ane, ua faatoʻilaloina e le nuu na mulimuli iā Omeri le nuu na mulimuli iā Tipeni le atalii o Kinati; ua oti ai Tipeni, ona pule ai lea o Omeri.

23 O le tausaga lona tolu sefulu tasi o le nofoaiga a Asa le tupu o Iuta, na fai ai Omeri ma tupu o Isaraelu i tausaga e sefulu lua. E ono tausaga na pule ai o ia i Tiresa. 24 Ua ia faatau le mauga o Samaria mai iā Semeri i taleni siliva e lua, ua ia faia foʻi le aai i luga o le mauga ma faaigoa i le igoa o Semeri le pule o le mauga, o Samaria. 25 Ua faia pea e Omeri mea leaga i luma o Ieova, ma ua sili atu foʻi lona leaga i ē uma na muamua iā te ia. 26 Ua savali pea o ia i ala uma o Ierepoamo le atalii o Nepata, ma lana agasala na ia faapogaia ai ona agasala o Isaraelu, i le faatigā iā Ieova le Atua o Isaraelu i a latou tupua e lē aogā. 27 A o le olaga uma o Omeri, o mea na ia faia, ma lona malosi na ia faia ai mea, po ua lē o tusia ea i le tusi e faatatau i olaga o tupu o Isaraelu? 28 Mulimuli ane, ua taoto Omeri faatasi ma ona augātamā ma ua tanu o ia i Samaria; ua pule foʻi Aapo lona atalii e sui iā te ia.

29 Na fai Aapo le atalii o Omeri ma tupu o Isaraelu i le tausaga lona tolu sefulu valu o le nofoaiga a Asa le tupu o Iuta; ma na faaauau pea ona pule Aapo le atalii o Omeri iā Isaraelu i Samaria, mo le lua sefulu lua tausaga. 30 Ua faia e Aapo le atalii o Omeri o mea leaga i luma o Ieova, ma ua sili atu foʻi lona leaga i ē uma na muamua iā te ia. 31 E peiseaʻī o se mea faatauvaa iā te ia lona savali i agasala a Ierepoamo le atalii o Nepata, ua ia faiavā ai iā Iesepela le afafine o Etepaala le tupu o Saitonu, ua alu foʻi o ia ma auauna iā Paala ma ifo iā te ia. 32 E lē gata i lea, ua ia faatū le fata faitaulaga o Paala i le fale o Paala lea na ia faia i Samaria. 33 Ua faia e Aapo le pou paia; ua faia foʻi e Aapo mea e sili atu e faatigā ai iā Ieova le Atua o Isaraelu, nai lo o tupu uma o Isaraelu na muamua atu iā te ia.

34 O ona aso na faia ai Ieriko e Ieli le Peteli. Na oti lana ulumatua o Apiramo a o ia toe faatūina le faavae, na oti foʻi lana uii o Sekupo a o ia toe faia ona faitotoʻa, e tusa ai ma le afioga a Ieova na ia fetalai mai ai e ala iā Iosua le atalii o Nuno.

1 Tupu  17 : 1 - 24

17 Ua fai atu Elia le Tisepi, o se tagata mai i Kiliata, iā Aapo: “O loo soifua Ieova le Atua o Isaraelu, o lē o loo ou tū ai nei i ona luma, o le a leai se sau po o se timu i nei tausaga, seʻi vaganā lava ua ou fai atu ai!”

2 Ona oo mai lea o le afioga a Ieova iā te ia, e faapea: 3 “Inā alu ia, ma e agaʻi atu i le itu i sasaʻe ma lafi ai i le ālia o Kirita, i le itu i sasaʻe o Ioritana. 4 E te inu mai i le ālia, ma ou te poloaʻi atu foʻi i manulele o oreva e latou te avatu meaʻai iā te oe i inā.” 5 Ona alu loa lea o ia ma faia e tusa ma le afioga a Ieova, ua ia alu ma nofo i tafatafa o le ālia o Kirita, i le itu i sasaʻe o Ioritana. 6 Ua aumai e oreva iā te ia o falaoa ma aano o manu i le taeao, o falaoa ma aano o manu i le afiafi, ma ua inu foʻi o ia mai i le ālia. 7 Ae ina ua mavae ni nai aso, ona mātūtū ai lea o le ālia, auā e leʻi iai se timu i luga o le laueleele.

8 Ua oo mai le afioga a Ieova iā te ia, e faapea: 9 “Inā tulaʻi ia, ma alu atu i Sarefata o le aai o Saitonu, ma e nofo ai i inā. Faauta! ou te poloaʻi atu i se fafine ua oti lana tane o i inā, e saunia mo oe se meaʻai.” 10 Ona tulaʻi lea o ia ma alu atu i Sarefata, ina ua oo atu i le faitotoʻa o le aai; faauta! o loo iai se fafine ua oti lana tane, o loo fai fafie. Ua valaau atu o ia i le fafine, ma faapea atu: “Inā aumai ia sina ipu vai seʻi oʻu inu ai.” 11 Ae ina ua alu o ia e aumai se ipu vai, ona ia toe valaau atu lea iā te ia e faapea: “Faamolemole, seʻi uu mai lava ma sina fasi falaoa ma aʻu.” 12 Ona ia faapea mai lea: “O loo soifua Ieova lou Atua, e leai saʻu falaoa lapotopoto, ua na o se luuga o falaoamata o loo i le fagu lapoʻa, ma sina suāuu o loo i le fagu laʻitiiti; o lea ou te sau e fai atu ni nai fafie, e sauni ai se mea mo i maʻua ma laʻu tama, e ma te aai ai ona ma oti ai lea.”

13 Ona fai atu lea o Elia iā te ia: “Aua e te fefe. Inā alu ia ma fai e tusa ma lau upu. Ae muamua lava ia e faia se tamaʻi falaoa lapotopoto mo aʻu i mea o iai, ma aumai iā te aʻu, ae mulimuli ane ona e faia lea o se mea mo oe ma lau tama. 14 Auā o le mea lenei ua fetalai mai ai Ieova le Atua o Isaraelu, ‘E lē uma le falaoamata i le fagu lapoʻa, e lē faaitiitia foʻi le suāuu i le fagu laʻitiiti, seʻia oo i le aso e faatotō ifo ai e Ieova le timu i luga o le laueleele.’” 15 Ona alu lea o ia ma faia e tusa o upu a Elia; ua aai pea o ia faatasi ma Elia, ma lona aiga, mo aso e tele. 16 E leʻi uma lava le falaoamata i le fagu lapoʻa, e leʻi faaitiitia foʻi le suāuu i le fagu laʻitiiti, e tusa ai ma le afioga a Ieova na ia fetalai atu ai e ala iā Elia.

17 Ae ina ua mavae nei mea, ona maʻi ai lea o le tama a le fafine, o le matai fafine o le aiga, ma ua matuā tigāina lava lona maʻi, ua lē toe iai se mānava iā te ia. 18 Ona ia fai mai lea iā Elia: “Le tagata e, o le Atua moni, aiseā ua e faia ai lenei mea iā te aʻu? Ua e sau e faamanatu mai i aʻu mea sesē, ma faaoo ai le oti i laʻu tama.” 19 A ua ia fai atu iā te ia: “Aumai lau tama iā te aʻu.” Ona ia aumai lea o le tama mai i lona fatafata ma ave aʻe o ia i le potu pito i luga lea e nofo ai o ia, ma faataoto o ia i luga o lona moega. 20 Ona ia valaau atu lea iā Ieova ma faapea atu: “Ieova e, loʻu Atua, po ua e faatigā ea foʻi i lenei fafine ua oti lana tane, o lē o loo ou aumau ai i le faaooina o le oti i lana tama?” 21 Ona ia faō faatolu lea i luga o le tamaitiiti ma valaau atu iā Ieova e faapea: “Ieova e, loʻu Atua, faamolemole ia e toe faafoʻisia mai le ola o lenei tamaitiiti.” 22 Ua faafofoga foʻi Ieova i le leo o Elia, ua toe faafoʻisia ai le ola o le tamaitiiti, ma ua ola ai. 23 Ona ave ifo lea e Elia o le tamaitiiti mai i le potu pito i luga o le fale ma tuu atu o ia i lona tinā; ua faapea atu Elia: “Tagaʻi o lea ua ola lau tama.” 24 Ua fai mai le fafine iā Elia: “O lenei, ua ou iloa o oe lava o le tagata o le Atua, ma e moni foʻi le afioga a Ieova ua e fai mai ai.”

1 Tupu  18 : 1 - 46

18 Ua mavae aso e tele, ona oo mai lea o le afioga a Ieova iā Elia i le tausaga lona tolu, ua faapea mai: “Inā alu ia ma faailoa atu oe iā Aapo, auā ua ou manatu e faatotō ifo le timu i luga o le fogāeleele.” 2 Ona alu lea o Elia e faailoa atu o ia iā Aapo, a o matuā faateteleina le oge i Samaria.

3 Ona valaau atu lea o Aapo iā Opetaia, o lē e pule i le aiga. (Sa matuā mataʻu foʻi Opetaia iā Ieova. 4 Ina ua fasiotia e Iesepela perofeta a Ieova, ona ave lea e Opetaia o perofeta e toʻaselau ma faalalafi i latou e taʻitoʻalima sefulu i se ana, ma ia avatu iā i latou o meaʻai ma vai i inā.) 5 Ona fai atu lea o Aapo iā Opetaia: “Inā alu ia i le nuu i vaipuna uma ma ālia uma. Atonu tatou te maua ai ni mutia ina ia faasaoina ai ola o solofanua ma asini,* ina neʻi iai ni manu e mamate.” 6 Ona la vaeluaina lea o le nuu e la te feoaʻi ai. Ua alu Aapo na o ia i le tasi ala, a ua alu Opetaia na o ia i le isi ala.

7 A o alu atu Opetaia i le ala, vaai! ua sau Elia e faafetaiaʻi o ia. Ina ua ia iloa o ia, ona faapaʻū faō lea o ia ua faapea mai: “Po o oe ea lea o loʻu alii o Elia?” 8 Ona ia fai atu lea iā te ia: “O aʻu lenei. Inā alu ia ma fai atu i lou alii, ‘O loo i inei Elia.’” 9 A ua ia fai mai: “O le ā ea laʻu agasala ua fai, ua e tuuina ai lau auauna i lima o Aapo ina ia fasiotia ai aʻu? 10 O loo soifua Ieova lou Atua, e leʻi iai se nuu po o se malo e leʻi aauina atu i ai e loʻu alii nisi e saʻili iā te oe. Ma ua latou fai mai, ‘E lē o iai o ia i inei,’ na ia faatautō le malo ma le nuu, ina ia faapea mai ua latou lē maua oe. 11 A o lenei ua e fai mai, ‘Inā alu ia ma fai atu i lou alii: “O loo i inei Elia.”’ 12 Pe a ou alu ese mai iā te oe, ona ave lea o oe e le agaga o Ieova i se mea ou te lē iloaina; ou te alu ma taʻu atu iā Aapo, ae na te lē maua oe, ona ia fasiotia lava lea o aʻu, peitaʻi, na mataʻu lau auauna iā Ieova mai lava i lona talavou. 13 Pe e leʻi taʻuina atu ea i loʻu alii le mea na ou faia ina ua fasiotia e Iesepela perofeta a Ieova, na ou faalalafi nisi o perofeta e toʻaselau a Ieova, e taʻitoʻalima sefulu i se ana, ma avatu pea meaʻai ma vai iā i latou? 14 A o lenei ua e fai mai, ‘Inā alu ia ma fai atu i lou alii: “O loo i inei Elia.”’ E na te fasiotia lava aʻu.” 15 Ae peitaʻi, ua faapea atu Elia: “O loo soifua Ieova o ʻau o lē o loo oʻu tū ai i ona luma, o le asō ou te faailoa atu ai aʻu iā te ia.”

16 Ona alu atu lea o Opetaia e faafetaiaʻi iā Aapo ma taʻu atu iā te ia; o lea, ua sau Aapo e faafetaiaʻi iā Elia.

17 Ina ua iloa atu e Aapo o Elia, ona fai atu loa lea o Aapo iā te ia: “Po o oe ea lenā, o lē e aumaia faafitauli iā Isaraelu?”

18 A ua ia faapea mai: “Ou te leʻi aumaia faafitauli iā Isaraelu, a o oe ma le aiga o lou tamā, auā ua outou tuua poloaʻiga a Ieova, a ua e mulimuli atu pea iā Paala. 19 O lenei, ia aauina atu nisi e faapotopoto mai Isaraelu uma iā te aʻu i le Mauga o Karamelu, faapea le toʻafā selau lima sefulu o perofeta a Paala, atoa foʻi ma perofeta e toʻafā selau e tapuaʻi i le pou paia, o ē o loo aai i le laulau a Iesepela.” 20 Ona aauina atu lea e Aapo o nisi i le fanauga uma a Isaraelu, ma faapotopoto faatasi perofeta i le Mauga o Karamelu.

21 Ua faalatalata atu Elia i le nuu uma, ua faapea atu: “O le ā ea le umi e tou te faalētonu ai i manatu eseese e lua? Afai o Ieova o le Atua moni, ia outou mulimuli atu iā te ia; ae afai o Paala, ia outou mulimuli atu iā te ia.” E leʻi fai mai foʻi e le nuu se upu e tali mai ai iā te ia. 22 Ona toe faapea atu lea o Elia i le nuu: “E na o aʻu lava le perofeta a Ieova o loo totoe, a o perofeta a Paala, e toʻafā selau lima sefulu i latou. 23 Ia latou aumaia iā i matou ni tamaʻi povi poʻa se lua, ma ia latou filifili mo i latou se tamaʻi povi poʻa se tasi, ma ia latou penaina, ma faaee i luga o fafie ae aua neʻi avane i ai se afi. A o aʻu, ou te saunia le isi tamaʻi povi poʻa, ma ou faaee i luga o fafie, ou te lē avane i ai se afi. 24 Ia outou valaau atu i le igoa o lo outou atua, a o aʻu, ou te valaau atu foʻi i le suafa o Ieova; o le Atua e tali mai i le afi, o le Atua moni lea.” Ona tali mai lea o le nuu uma, ua faapea mai: “Ua lelei lenā mea.”

25 Ona fai atu lea o Elia i perofeta a Paala: “Ia outou filifili se tamaʻi povi poʻa se tasi ma sauni muamua, auā e toʻatele outou; ia outou valaau i le igoa o lo outou atua, ae aua neʻi outou avane i ai se afi.” 26 Ua latou ave le tamaʻi povi poʻa na ia tuuina atu iā i latou. Ona latou saunia lea, ma ua latou valaau atu pea i le igoa o Paala, e mai i le taeao e oo i le aoauli, e faapea: “Paala e, ia e faafofoga mai iā i matou!” A ua leai se leo, ua leai foʻi se tasi e tali mai. Ua latou taufai osooso ma sisiva faataamilo i le fata faitaulaga na latou faia. 27 Ua oo i le aoauli, ona tauemu lea o Elia iā i latou, ua faapea atu: “Ia outou valaau leotetele atu ia, auā o ia o se atua; atonu o loo manatunatu i se mea, ma po o alu i le faleese. Po o moe foʻi, ma e ao ona fafagu iā te ia!” 28 Ona latou valaau leotetele lea, ma selei i latou i naifi ma tatui i tao e tusa ma la latou tū, ua oo lava ina tafe mai le toto i o latou tino. 29 Ina ua mavae le tū tonu o le lā, ua faaauau ona latou gaoioi e pei o ni perofeta, seʻia oo i le taimi e ofo atu ai taulaga i meaʻai, a ua leai se leo, e leai foʻi se tasi na tali mai, ma e leai se tasi na faalogo mai.

30 Ua fai atu Elia i le nuu uma: “Inā faalatalata mai ia iā te aʻu.” Ona faalatalata lea o le nuu uma iā te ia. Ona ia toe faia lea o le fata faitaulaga a Ieova lea na soloia i lalo. 31 Ua ave e Elia maa e sefulu lua e tusa ma le aofaʻi o ituaiga o le fanauga a Iakopo, o lē na oo mai ai le afioga a Ieova, e faapea: “O le a faaigoa oe iā Isaraelu.” 32 Ua ia faia i maa se fata faitaulaga i le suafa o Ieova, ma eli se ʻautu e faataamilo i le fata faitaulaga, pe tusa ma le telē o se fanua ua lūlūina i sea e lua o fatu. 33 Ua mavae lenā, ona ia faatulaga lea o fafie, ma penapena le tamaʻi povi poʻa ma tuu ai i luga o fafie. Ona ia faapea atu lea: “Inā faatutumu mai ia ni faguvai lapopoʻa se fā, ma sasaa i luga o le taulaga mū, ma luga o fafie.” 34 Ona ia fai atu lea: “Ia toe fai.” Ona latou toe faia lea. A ua ia fai atu: “Ia fai faatolu.” Ona latou faia faatolu lea. 35 Ua tafe atu le vai ua soo ai le fata faitaulaga, ua ia faatumu foʻi le ʻautu i le vai.

36 Ua oo i le taimi e fai ai le taulaga i meaʻai, ona faalatalata atu lea o le perofeta o Elia i le fata faitaulaga, ua faapea atu: “Ieova e, le Atua o Aperaamo, o Isaako, ma Isaraelu, ia faailoa atu i le asō o oe o le Atua i Isaraelu, o aʻu foʻi o lau auauna, ma o lau afioga ua ou faia ai nei mea uma. 37 Ieova e, ia e tali mai iā te aʻu, ia e tali mai iā te aʻu, ina ia iloa ai e lenei nuu o oe o Ieova o le Atua moni, o oe foʻi ua e toe faaliliuina mai o latou loto.”

38 Ona paʻū ifo lea o le afi a Ieova ma ua faaumatia ai le taulaga mū, o fafie, o maa, o le efuefu, ma ua mitiia ai foʻi le vai sa i le ʻautu. 39 Ina ua iloa e le nuu uma, ona latou faapaʻuʻū faō loa lea, ma faapea ane: “O Ieova o le Atua moni! O Ieova o le Atua moni!” 40 Ua fai atu Elia iā i latou: “Ia pupuʻe i perofeta a Paala! Aua lava neʻi iai se tasi o i latou e sola!” Ona latou pupuʻe lea o i latou, ma ua ave ifo e Elia i le ālia o Kisona, ma fasiotia ai i latou i inā.

41 Ua fai atu Elia iā Aapo: “Inā alu aʻe ia, ia e ʻai ma inu; auā ua gogolo mai timuga tetele.” 42 Ua alu aʻe Aapo e ʻai ma inu. A o Elia, ua alu aʻe o ia i le tumutumu o le Mauga o Karamelu ma punou i le eleele, ua tuu foʻi ona foliga i le va o ona tulivae. 43 Ona ia fai atu lea i lana auauna: “Inā alu aʻe ia faamolemole. Ia vaavaai agaʻi i le sami.” Ona alu aʻe lea o ia ma vaai, ona ia fai mai lea: “E leai lava se mea.” Ona ia fai atu lea, “Inā toe alu ia,” ia foʻi faafitu. 44 Ina ua foʻi faafitu o ia, ona ia fai mai lea: “Faauta! O loo alu aʻe mai i le sami se ao itiiti e pei o le alofilima o se tagata.” Ona ia fai atu lea: “Ia e alu aʻe ma fai atu iā Aapo, ‘Inā sauni ia! Ia e alu ifo, ina neʻi taofia oe i timuga tetele!’” 45 Ua oo ina pogisa le lagi i ao, ma le matagi, ma ua maligi ifo timuga tetele. A ua tiʻetiʻe pea Aapo, ua alu atu i lona ala i Isereelu. 46 Sa iai pea le aao o Ieova iā Elia, ona ia fusi lea i lona sulugātiti, ma tamoʻe atu e muamua i luma o Aapo, ua oo atu lava i Isereelu.

^ 1 Tu. 18:5 Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.


1 Tupu  19 : 1 - 21

19 Ua taʻu atu e Aapo iā Iesepela o mea uma na faia e Elia, ma mea uma e uiga i lona fasiotia o perofeta uma i le pelu. 2 Ona auina atu lea e Iesepela o se avefeʻau iā Elia, ua faapea atu: “Ia faia e atua ma ia latou faaopoopo i ai, pe afai e oo atu a taeao i le taimi faapenei, ou te leʻi faia iā te oe e pei o i latou taʻitoʻatasi!” 3 Ua fefe o ia. Ona tulaʻi lea o ia ma sola ina ia faasaoina ai lona ola ma alu atu i Peresepa, o le aai o Iuta. A ua ia tuua lana auauna i inā. 4 Ua alu atu o ia i le toafa, ua atoa le aso o lana malaga, ona alu atu lea ma nofo i lalo o le laau o le ratami. Ua talosaga atu o ia ina ia oti, ua faapea atu: “Ua lava lea! Ieova e, ia e aveese loʻu ola, auā e lē sili atu aʻu i oʻu augātamā.”

5 Ona taoto lea o ia ma moe i lalo o le laau o le ratami. Faauta! ua paʻi mai le agelu iā te ia. Ona ia fai mai lea iā te ia: “Nofo ia i luga e ʻai.” 6 Ua vaai atu o ia, ona ia iloa atu lea i tafatafa o lona ulu, o loo iai se falaoa lapotopoto i luga o maa aasa, ma se faguvai. Ona ʻai lea o ia ma inu, ona ia toe taoto ai lea. 7 Mulimuli ane, ona sau faalua lea o le agelu ma paʻi mai iā te ia, ua faapea mai: “Nofo ia i luga e ʻai, auā e matuā faigatā le malaga mo oe.” 8 Ona nofo lea o ia i luga, ua ʻai ma inu, ma ua alu atu o ia ina ua maua lona malosi mai i na meaʻai mo ao e fā sefulu ma pō e fā sefulu, ua oo atu i Horepa, o le mauga o le Atua moni.

9 Ua ulu atu o ia i se ana ma moe ai i le pō, ae faauta! ua oo mai le afioga a Ieova iā te ia, ua faapea mai: “Elia, o le ā lau mea lenā e fai i inā?” 10 Ona ia fai atu lea: “Ua ou matuā maelega ona o Ieova le Atua o ʻau; auā ua tuua e le fanauga a Isaraelu lau feagaiga, ua latou talepe i lalo ou fata faitaulaga, ma ua latou fasiotia i le pelu au perofeta, e na o aʻu lava ua totoe; ua latou saʻili foʻi e fasioti iā te aʻu.” 11 A ua fetalai mai le Atua: “Ia e alu i fafo ma tū i luga o le mauga i luma o Ieova.” Faauta! ua afio ane Ieova, ona agi mai lea o le matagi tele ma le malosi, ma ua lepetia ai mauga ma māvaevae ai papa i luma o Ieova. (Ae e leʻi iai Ieova i le matagi.) Ua mavae le matagi, ona iai lea o le mafuiʻe. (Ae e leʻi iai Ieova i le mafuiʻe.) 12 Ua mavae le mafuiʻe, ona iai lea o le afi. (Ae e leʻi iai Ieova i le afi.) Ua mavae le afi, ona iai lea o se leo itiiti  e toʻafilemu. 13 Ae ina ua faalogo i ai Elia, ona ia ufiufi loa lea o ona mata i lona ofu tele, ma alu atu i fafo ma tū i le gutu o le ana; faauta! ua oo mai le leo iā te ia, ua faapea mai: “Elia, o le ā lau mea lenā e fai i inā?” 14 Ona ia fai atu lea: “Ua ou matuā maelega ona o Ieova le Atua o ʻau; auā ua tuua e le fanauga a Isaraelu lau feagaiga, ua latou talepe i lalo ou fata faitaulaga, ma ua latou fasiotia i le pelu au perofeta, e na o aʻu lava ua totoe; ua latou saʻili foʻi e fasioti iā te aʻu.”

15 Ona fetalai mai lea o Ieova iā te ia: “Inā alu ia ma foʻi atu i lou ala i le toafa o Tamaseko; ia e alu atu ma faauu Asaeli e fai ma tupu o Suria. 16 E te faauuina Ieu le atalii o le atalii o Nimesi e fai ma tupu o Isaraelu; ae e te faauuina Elisaia le atalii o Safata mai i Apelemeola e fai ma perofeta e sui iā te oe. 17 O le mea lea ia faapea ona fai, o sē e sao mai i le pelu a Asaeli, e fasiotia e Ieu; ma o sē e sao mai i le pelu a Ieu, e fasiotia e Elisaia. 18 Ua ou faatotoeina foʻi le toʻafitu afe i Isaraelu, o i latou uma e leʻi tootutuli iā Paala, ma i latou uma foʻi e leʻi sogi atu iā te ia.”

19 Ona alu atu lea o ia mai i inā, ma maua Elisaia le atalii o Safata o suatia le eleele i povi taʻilua e sefulu lua o loo muamua atu i ona luma, ma sa iai o ia ma le sefulu lua. Ona ui atu lea o Elia ma alu atu iā te ia, ma lafo atu lona ofu tele i ona luga. 20 Ona ia tuua lea o povi ma tuliloa mai iā Elia, ua ia fai mai: “Faamolemole, ia tuu mai aʻu seʻi oʻu sogi i loʻu tamā ma loʻu tinā. Ona ou mulimuli atu lea iā te oe.” Ona ia fai atu lea iā te ia: “Inā toe foʻi ia; auā o le ā se mea ua ou faia iā te oe?” 21 Ona toe foʻi lea o ia mai i le mulimuli atu iā te ia, ua ave foʻi o povi poʻa e lua ma fai ai le taulaga, ua ia tunu tino o povi i fafie mai i laau o le suōtosina ma le amo o povi ma avatu i le nuu, ona aai ai lea o i latou. Ona tulaʻi lea o ia, ua mulimuli atu iā Elia ma auauna iā te ia.

1 Tupu  20 : 1 - 43

20 Ua faapotopoto faatasi e Peniata le tupu o Suria o ana ʻautau uma, atoa ma tupu e toʻatolu sefulu lua faatasi ma ia, o solofanua, ma kariota, ua alu aʻe o ia e osofaʻia Samaria ma tau ai le taua. 2 Ona ia aauina mai lea o avefeʻau iā Aapo le tupu o Isaraelu i le aai. Ua ia faapea mai iā te ia: “O le mea lenei ua fai mai ai Peniata, 3 ‘O au siliva ma au auro o aʻu mea ia, o au avā ma ou atalii o ē e sili ona aulelei, e fai mo aʻu.’” 4 Ona tali atu lea o le tupu o Isaraelu, ua faapea atu: “Loʻu alii e, le tupu, o aʻu ma mea uma ua iā te aʻu e fai ia mo oe, e pei ona e fetalai mai ai.”

5 Mulimuli ane, ua toe foʻi mai avefeʻau ma faapea mai: “Ua faapea ona fai mai o Peniata, ‘Ua ou auina atu se feʻau iā te oe e faapea: “Ia e aumai iā te aʻu o au siliva, o au auro, o au avā, ma ou atalii. 6 O se taimi faapenei a taeao ou te aauina atu ai iā te oe aʻu auauna, latou te suʻe lelei i lou fale ma fale o au auauna; o mea uma foʻi e te fiafia i ai e latou te fetagofi i ai, ma latou aveina.”’”

7 Ona aami lea e le tupu o Isaraelu o toeaina uma o le nuu, ma faapea atu: “Faamolemole, seʻi outou mātau ma iloa lelei o loo saʻili lenei tagata ia fai se mea leaga iā i tatou; auā ua ia aauina mai nisi e ave aʻu avā, o oʻu atalii, o aʻu siliva, ma aʻu auro, ma ou te leʻi teena lona manaʻo.” 8 Ona fai mai lea o toeaina uma ma le nuu uma iā te ia: “Aua e te usitaʻi i ai, aua foʻi e te taliaina lona manaʻo.” 9 Ua fai atu o ia i avefeʻau a Peniata: “Ia fai atu i loʻu alii le tupu, ‘O mea uma na e fai mai ai muamua i lau auauna, ou te faia lava; a o le mea lenei, e lē mafai ona ou faia.’” Ona toe ō lea o avefeʻau ma avatu le tala iā te ia.

10 Ona aauina mai lea o nisi e Peniata, ua faapea mai: “Ia faia e atua iā te aʻu ma ia latou faaopoopo i ai, pe afai e lava le efuefu o Samaria ina ia tofu le nuu uma o loo mulimuli mai iā te aʻu ma luuga o efuefu!” 11 Ua toe tali atu le tupu o Isaraelu, ua faapea atu: “Ia outou fai atu iā te ia, ‘Aua neʻi mitamita iā te ia lava lē o fusi le ofutau e pei o lē e na te tatalaina le ofutau.’” 12 Ina ua faalogo o ia i lenā upu, a o inu o ia ma tupu i fale lauvao, ona ia fai atu loa lea i ana auauna: “Ia sauni!” Ona latou sauni lea e siitaua i le aai.

13 Faauta! ua faalatalata mai se tasi o perofeta iā Aapo le tupu o Isaraelu, ma faapea mai iā te ia: “O le mea lenei ua fetalai mai ai Ieova, ‘Ua e vaai atu ea i lenei motu o tagata e toʻatele? Ou te tuuina atu i latou i lou lima i le asō, ma e iloa ai o aʻu lava o Ieova.’” 14 Ona fai atu lea o Aapo: “O ai ea e faia?” A ua fai mai o ia: “O le mea lenei ua fetalai mai ai Ieova, ‘E faia e tauleleʻa o alii sili o itumalo.’” Ua faapea atu o ia: “O ai ea e na te amataina le taua?” Ona ia fai mai lea: “O oe!”

15 Ua ia faitauina tauleleʻa o alii sili o itumalo, ma e tusa ma le toʻalua selau tolu sefulu lua; ona ia faitauina lea o le nuu uma, o le fanauga uma a Isaraelu, e toʻafitu afe. 16 Ua latou ō atu i le aoauli a o inu Peniata i le fale lauvao ma ua oo ina onā, o i latou faatasi ma tupu, o tupu e toʻatolu sefulu lua o loo fesoasoani iā te ia. 17 Ina ua ō atu muamua tauleleʻa o alii sili o itumalo, ona aauina atu lea e Peniata o nisi; ua latou ō mai ma taʻu mai iā te ia: “Ua ō mai tagata mai i Samaria.” 18 Ua fai atu o ia: “Pe afai ua latou ō mai ma le filemu, ia outou pupuʻe ola i latou; pe afai ua latou ō mai e tau, ia outou pupuʻe ola pea i latou.” 19 O i latou nei na ō mai mai i le aai, o tauleleʻa o alii sili o itumalo, ma o loo mulimuli mai iā i latou le ʻautau. 20 Ua taʻitasi ma fasioti i lana tagata; ona sosola lea o Suria, ma ua tuliloa i latou e Isaraelu, a ua sola Peniata le tupu o Suria i le solofanua, faatasi ai ma tagata tiʻetiʻe solofanua. 21 A ua alu atu le tupu o Isaraelu ma faaumatia solofanua ma kariota, ua ia fasiotia foʻi tagata Suria i le fasi tele lava.

22 Mulimuli ane, ua sau le perofeta i le tupu o Isaraelu ma faapea mai iā te ia: “Inā alu ia, ia e faamalosi oe lava, ia e mafaufau, ma vaai po o le ā le mea e te faia; auā o le a sau le tupu o Suria e lua te tau pe a aulia le isi tausaga.”

23 A ua fai atu auauna a le tupu o Suria iā te ia: “O lo latou Atua, o le Atua o mauga. O le mea lenā ua sili atu ai ona malolosi i latou nai lo o i tatou. O lea, seʻi o tatou tau ma i latou i le mea laugatasi, ma iloa ai pe e lē sili atu ona malolosi i tatou nai lo o i latou. 24 Ia faia lenei mea: Ia aveese tupu e taʻitasi mai i lona tulaga, ma ia tofia kovana e sui iā i latou. 25 A o oe, ia e faitauina mo oe se ʻautau e tutusa ma le ʻautau na faaumatia sa iā te oe, o le solofanua e sui ai le solofanua, ma le kariota e sui ai le kariota; seʻi o tatou tau ma i latou i le mea laugatasi, ma iloa ai pe e lē sili atu ona malolosi i tatou nai lo o i latou.” Ua faalogo foʻi o ia i a latou upu, ma faia faapea.

26 Ina ua aulia le isi tausaga, ona faapotopoto lea e Peniata o Suria, ma ō aʻe i Afeka e tau ma Isaraelu. 27 A ua faapotopoto foʻi le fanauga a Isaraelu ma ua sauni meaʻai, ona latou ō lea e faafetaiaʻi i latou; ua tolauapi foʻi le fanauga a Isaraelu i o latou luma e pei o lafu ʻoti itiiti e lua, a o Suria, ua tumu le laueleele iā i latou. 28 Ona faalatalata mai lea o le tagata o le Atua moni, ma faapea mai i le tupu o Isaraelu, ua ia fai mai: “O le mea lenei na fetalai mai ai Ieova, ‘Auā ua faapea mai Suria: “O Ieova o le Atua o mauga, ae lē o se Atua o fanua laugatasi,” ou te tuuina atu ai foʻi lenei motu o tagata e toʻatele i lou lima, ma iloa ai e outou, o aʻu lava o Ieova.’”

29 E fitu aso o tolauapi i latou nei i o latou luma. Ae i le aso lona fitu, na amata ai le taua; na fasiotia e le fanauga a Isaraelu i le aso e tasi o ʻautau e savavali a Suria e toʻaselau afe. 30 A o i latou ua totoe, ua latou sosola i Afeka i le aai; ma ua solo i lalo le pā i luga o tagata e toʻalua sefulu fitu afe na totoe. Ua sola foʻi Peniata i le aai ma lafi ai i le potu pito i totonu.

31 Ona fai atu lea o ana auauna iā te ia: “Ua matou faalogo e ese le alolofa faamaoni o tupu o le aiga o Isaraelu. Seʻi fusi o matou sulugātiti i ʻie talatala ma maea i luga o o matou ulu, ma ō atu i le tupu o Isaraelu. Atonu o le a ia faasaoina lou ola.” 32 Ona fusi lea o o latou sulugātiti i ʻie talatala ma maea i luga o o latou ulu, ma ō atu i le tupu o Isaraelu, ua fai atu: “Ua faapea mai lau auauna o Peniata, ‘Faamolemole, ia e faaola mai iā te aʻu.’” Ona ia fai mai lea: “Po o ola pea o ia? O loʻu uso o ia.” 33 Ua manatu tagata o se faailoga lea, ma ua vave ona latou tali atu e peiseaʻī o lana filifiliga lava lea, ma ua latou faapea atu: “O Peniata, o lou uso lea.” Ona fai mai lea o ia: “Inā ō ia, ma aumai o ia.” Ona sau lea o Peniata iā te ia; ma ua ia ave aʻe o ia i lana kariota.

34 Ua faapea mai Peniata iā te ia: “Ou te toe avatua aai na ave e loʻu tamā mai i lou tamā; e ave foʻi mo oe o auala i Tamaseko, e pei o auala na ave e loʻu tamā i Samaria.”

“A o aʻu, ou te auina ese atu oe ona o se feagaiga.”

Ona ia osia lea o se feagaiga ma ia, ma auina ese atu o ia.

35 Ua fai atu le tasi tagata o atalii o le ʻauperofeta i lana uō, e tusa ma le afioga a Ieova: “Ia e tā mai iā te aʻu.” Ae ua musu le tagata e tā o ia. 36 Ona ia toe fai atu lea iā te ia: “Talu ai ua e lē faalogo i le siʻufofoga o Ieova, o le a e alu ese ai mai iā te aʻu, e faaumatia foʻi oe e se leona.” Ua mavae lenā, ona ia alu ese lea mai iā te ia, ua maua o ia e le leona ma ua faaumatia ai o ia.

37 Ua maua foʻi e ia le tasi tagata, ma faapea atu: “Ia e tā mai iā te aʻu.” Ona tā lea o ia e le tagata, i le tā e manuʻa ai.

38 Ona alu lea o le perofeta ua tū atu i le tupu i le auala, e na te leʻi faailoa atu lava ona foliga, auā ua fusi ona mata. 39 A o alu ane le tupu, ua ia valaau atu i le tupu, ua faapea atu: “Na alu lau auauna i le lotolotoi o le taua; faauta! ua tuua e se tagata le taua, ua sau ma aumai se tagata iā te aʻu ma fai mai, ‘Ia e leoleo i lenei tagata. Afai e leiloa o ia, o le a sui lona ola i lou ola, a lē o lenā, e te totogi mai se taleni siliva.’ 40 Ae peitaʻi, a o uaʻi atu lau auauna i lea mea ma lea mea, vaai! ua leai o ia.” Ona fai atu lea o le tupu o Isaraelu iā te ia: “O lou faamasinoga lava lenā. Ua e filifilia lava e oe.” 41 Ona ia aveesea faavave lea o le fusi mai i ona mata, ma ua iloa atu o ia e le tupu o Isaraelu, o ia o se tasi o le ʻauperofeta. 42 Ua fai atu o ia iā te ia: “O le mea lenei na fetalai mai ai Ieova, ‘Talu ai ua e tuu atu e alu le tagata sa i lou lima na ou manatu e tatau ona faaumatia, o le mea lea e sui ai lona ola i lou ola, ma lona nuu e sui ai lou nuu.’” 43 Ona alu ai lea o le tupu o Isaraelu i lona fale, ua tigā ma ua lē fiafia, ua oo atu o ia i Samaria.

1 Tupu  21 : 1 - 29

21 Ina ua mavae nei mea, sa iai se togāvine o Napota le Isereelu, lea sa i Isereelu i tafatafa o le maota o Aapo le tupu o Samaria. 2 Ua fai atu Aapo iā Napota e faapea: “Ia aumai iā te aʻu lou togāvine ina ia faia ai soʻu togālaau ʻaina, auā e latalata mai i loʻu fale; ou te avatu ai foʻi iā te oe se togāvine e sili atu ona lelei. Ae afai e lelei i lou manatu, ou te avatu iā te oe tupe e faatau mai ai.” 3 A ua fai mai Napota iā Aapo: “Ia mamao iā te aʻu i le silafaga a Ieova, ona ou avatu iā te oe le tofi o oʻu augātamā.” 4 Ona alu lea o Aapo i lona fale, ua tigā ma ua lē fiafia i upu a Napota le Isereelu na fai mai iā te ia e faapea: “Ou te lē avatua iā te oe le tofi o oʻu augātamā.” Ua taoto o ia i lona moega ma faasaga ese, e leʻi ʻai foʻi o ia.

5 Mulimuli ane, ona sau lea o lana avā o Iesepela ma faapea mai iā te ia: “Aiseā ua e faanoanoa ai, ma e lē ʻai ai?” 6 Ona ia fai atu lea i lana avā: “Talu ai na ou fai atu iā Napota le Isereelu, na ou faapea atu iā te ia, ‘Ia e faatau mai iā te aʻu lou togāvine. Afai foʻi e te manaʻo i ai, ou te avatu iā te oe se isi togāvine e sui ai.’ A ua fai mai o ia, ‘Ou te lē avatua iā te oe loʻu togāvine.’” 7 Ona fai mai lea o Iesepela lana avā iā te ia: “Pe e lē o oe ea o le tupu o Isaraelu? Inā tulaʻi ia, ia ʻai ma ia faafiafia lou loto. O le a ou avatu iā te oe le togāvine o Napota le Isereelu.” 8 Ona tusia lea e Iesepela o tusi i le igoa o Aapo, ma faamau i le faamaufaailoga a le tupu, ma ia avatu tusi i toeaina ma tamālii o lona aai lea o loo nofo ai foʻi Napota. 9 Ua ia tusia i tusi e faapea: “Ia talaʻi se anapogi, ma ia outou faanofo Napota i se nofoaga faapitoa i luma o le nuu. 10 Ia outou faanonofo i ona luma ni tagata lē aogā se toʻalua, ia la molimau faasaga iā te ia e faapea, ‘Na e faifai i le Atua ma le tupu!’ Ona outou ave lea o ia i fafo ma fetogi iā te ia i maa ina ia oti ai.”

11 Ona faia lea e tagata o lona aai, o toeaina ma tamālii o loo nonofo i lona aai, e pei o le feʻau a Iesepela iā i latou, e pei ona tusia i tusi na ia avatu iā i latou. 12 Ua latou talaʻi le anapogi ma faanofo Napota i se nofoaga faapitoa i luma o le nuu. 13 Ona ō mai lea o tagata lē aogā e toʻalua, ma saofafaʻi i ona luma; ua molimau tagata lē aogā e faasaga iā Napota i luma o le nuu, e faapea: “Na faifai Napota i le Atua ma le tupu!” Mulimuli ane, ona latou ave lea o ia i le faatausiʻusiʻuga o le aai, ma fetogi iā te ia i maa, ua oti ai. 14 Ona latou auina atu lea o le feʻau iā Iesepela e faapea: “Na fetogia Napota i maa, ma ua oti ai.”

15 Ina ua faalogo Iesepela ua fetogia Napota i maa ma ua oti ai, ona fai atu loa lea o Iesepela iā Aapo: “Tū loa i luga, ma ave mo oe le togāvine o Napota le Isereelu, lea na musu e faatau atu iā te oe i tupe; auā ua lē o toe ola Napota, a ua oti o ia.” 16 Ina ua faalogo Aapo ua oti Napota, ona tulaʻi lea o Aapo ma alu ifo i le togāvine o Napota le Isereelu, ma ave mo ia.

17 Ona oo mai lea o le afioga a Ieova iā Elia le Tisepi, ua faapea mai: 18 “Ia e tulaʻi, ma alu ifo e faafetaiaʻi iā Aapo le tupu o Isaraelu lea o loo i Samaria. O loo iai o ia i le togāvine o Napota, ua alu ifo o ia e ave mo ia. 19 Ia e fai atu iā te ia e faapea, ‘O le mea lenei ua fetalai mai ai Ieova: “Po ua e fasioti tagata ea, ma ave ma oe le fanua?” E te faapea atu foʻi iā te ia, ‘O le mea lenei ua fetalai mai ai Ieova: “O le mea na etoeto ai e taʻifau le toto o Napota, e etoeto ai foʻi e taʻifau lou lava toto.”’”

20 Ona fai mai lea o Aapo iā Elia: “O oe lenā loʻu fili, po ua e maua ea aʻu?” Ona ia fai atu lea: “Ua ou maua oe. ‘Auā ua e faatauina atu oe lava e faia le mea leaga i le silafaga a Ieova, 21 o lenei, ou te faaoo atu puapuaga iā te oe; ou te tafiesea lava mai iā te oe ma faaumatia so o se tasi mai i le aiga o Aapo e tulaʻi atu e fai sana feʻaulata i le pā, ma sē e leai se fesoasoani ma faatauvaa i Isaraelu. 22 Ou te faia lava lou aiga ia pei o le aiga o Ierepoamo le atalii o Nepata, ia pei foʻi o le aiga o Paasa le atalii o Akia, ona o mea tigā ua e faatigā ai ma faapogaia Isaraelu e agasala.’ 23 Ua fetalai mai foʻi Ieova e faatatau iā Iesepela e faapea, ‘E ʻaina lava e taʻifau Iesepela i le fanua lea e i Isereelu. 24 O se tasi o le aiga o Aapo e oti i le aai, e ʻaina e taʻifau; a o se tasi e oti i le fanua, e ʻaina e manufelelei o le lagi. 25 E leai lava se tasi ua tutusa ma Aapo, o lē na faatauina atu o ia lava e faia le mea leaga i luma o Ieova, o lē na faaoso e lana avā o Iesepela. 26 Ua ia faia mea ua matuā leaga i lona mulimuli atu i tupua inosia, e pei o mea uma na faia e tagata Amorī o ē na tuliesea e Ieova i luma o le fanauga a Isaraelu.’”

27 Ina ua faalogo Aapo i ia upu, ona ia saeia lea o ona ofu ma ofu i le ʻie talatala; ua ia anapogi foʻi ma taoto pea i le ʻie talatala, ma fesavaliaʻi solo ma le matuā mafatia. 28 Ua oo mai le afioga a Ieova iā Elia le Tisepi, e faapea: 29 “Po ua e iloa ua faamaulalo Aapo ona o aʻu? Talu ai ua faamaulalo o ia ona o aʻu, ou te lē faaoo ai puapuaga i ona aso. Ae ou te faaoo mai puapuaga i lona aiga i aso o lona atalii.”

1 Tupu  22 : 1 - 53

22 E tolu tausaga o latou nonofo pea e aunoa ma se taua i le va o Suria ma Isaraelu. 2 Ua oo i le tausaga lona tolu, ona alu ifo lea o Iosefatu le tupu o Iuta i le tupu o Isaraelu. 3 Ona fai atu lea o le tupu o Isaraelu i ana auauna: “Po ua outou iloa ea o Ramota-kiliata o lo tatou aai lea? A ua faatuai ona tatou ō atu e aveese mai i le lima o le tupu o Suria.” 4 Ona ia fai atu lea iā Iosefatu: “Pe e ta te ō i le taua i Ramota-kiliata?” A ua fai mai Iosefatu i le tupu o Isaraelu: “O aʻu nei e tutusa ma oe. O loʻu nuu e tutusa ma lou nuu. O aʻu solofanua e tutusa ma au solofanua.”

5 A ua fai mai Iosefatu i le tupu o Isaraelu: “Faamolemole, seʻi fesili muamua atu lava i se afioga mai iā Ieova.” 6 Ona faapotopoto faatasi lea e le tupu o Isaraelu o le ʻauperofeta, pe e tusa ma le toʻafā selau tagata, ma fai atu iā i latou: “Po ou te alu atu ea e tau ma Ramota-kiliata, po ou te nofo?” A ua latou fai mai: “Inā maliu aʻe ia, auā e foaʻi mai lava e Ieova le aai i lima o le tupu.”

7 A ua fai mai Iosefatu: “Pe e lē o iai ea i inei se perofeta a Ieova? Seʻi o tatou fesili atu i le Atua e ala iā te ia.” 8 Ona fai atu lea o le tupu o Isaraelu iā Iosefatu: “O loo iai pea se tasi tagata, o Mekaio le atalii o Imila, o lē e fesili atu ai iā Ieova; ae ou te matuā ita lava iā te ia, auā e na te lē valoia ni mea lelei e faatatau iā te aʻu, ae e na o mea leaga.” Ae peitaʻi, ua fai mai Iosefatu: “Aua neʻi fetalai mai le tupu i se mea faapena.”

9 Ona valaau atu lea o le tupu o Isaraelu i le tasi o tagata aloaʻia, ua faapea atu: “Ia aumai faavave Mekaio le atalii o Imila.” 10 Ua taʻitasi le tupu o Isaraelu ma Iosefatu le tupu o Iuta, ma nonofo i o la nofoālii i le mea e soli ai saito i le faitotoʻa o Samaria, ua oofu foʻi i o la ofu tautupu; ma ua gaoioi perofeta uma i o la luma e pei o ni perofeta. 11 Ona faia lea e Setekaia le atalii o Kenaana mo ia o seu uʻamea, ma faapea atu: “O le mea lenei na fetalai mai ai Ieova, ‘O mea nei e te tatui ai tagata Suria seʻia e faaumatia i latou.’” 12 Ua faapena foʻi valoaga ua faia e isi perofeta uma, ua faapea atu: “Ia e alu aʻe i Ramota-kiliata ma ia e manumalo; e foaʻiina mai lava e Ieova le aai i lima o le tupu.”

13 Ona fai atu lea iā te ia o le avefeʻau na alu atu e aami iā Mekaio e faapea: “Faauta! E matuā logolelei lava i le tupu upu a perofeta. Seʻi faapea foʻi ona fai au upu e pei o upu o se tasi o i latou, ma ia e tautala atu i se upu lelei.” 14 A ua fai mai Mekaio: “O loo soifua Ieova, o le mea e fetalai mai ai Ieova iā te aʻu, o le mea foʻi lea ou te tautala atu ai.” 15 Ua sau o ia i le tupu, ona fai atu lea o le tupu iā te ia: “Mekaio e, pe matou te ō atu ea i Ramota-kiliata i le taua, pe matou te nonofo?” Ona ia fai mai lea iā te ia: “Inā ō aʻe ia, ma ia outou manumalo; e foaʻiina mai lava e Ieova le aai i le lima o le tupu.” 16 Ona fai atu lea o le tupu iā te ia: “Po ua faafia ona ou faatautō oe e aua neʻi e toe tautala mai iā te aʻu i se tasi mea, ae na o le upu moni lava i le suafa o Ieova?” 17 Ua fai mai o ia: “Na ou vaaia lava Isaraelu uma o taapeape i mauga, e pei o ni mamoe ua leai se leoleo mamoe. Ona fetalai mai lea o Ieova: ‘O i latou nei ua leai ni matai. Ia tuu atu i latou e taʻitasi ma toe foʻi atu ma le filemu i lona fale.’”

18 Ona fai atu lea o le tupu o Isaraelu iā Iosefatu: “Po ou te leʻi fai atu ea iā te oe, ‘E na te lē valoia ni mea lelei e faatatau iā te aʻu, ae e na o mea leaga’?”

19 Ona ia faapea mai lea: “O le mea lea, inā faalogologo mai ia i le afioga a Ieova: Ua ou iloa atu Ieova o loo tiʻetiʻe i lona nofoālii, a o laulaututū ʻautau uma o le lagi i ona tafatafa, i lona itu taumatau ma lona itu tauagavale. 20 Ua fetalai atu foʻi Ieova, ‘O ai e na te faavaleaina Aapo ina ia alu aʻe ai ma oti i Ramota-kiliata?’ Ona fai mai lea o le tasi e faapea, a ua fai mai le isi e faapea. 21 Mulimuli ane, ua alu ane se tasi agaga ma tū i luma o Ieova ma faapea mai, ‘Ou te faavaleaina o ia.’ A ua fetalai atu Ieova iā te ia, ‘E faapefea?’ 22 Ona ia fai mai lea, ‘Ou te alu lava, ma e avea aʻu ma agaga taufaasesē i gutu o ana perofeta uma.’ Ona ia fetalai atu lea, ‘E te faavalea iā te ia, ma e te manumalo iā te ia. Inā alu ia ma fai lenā mea.’ 23 O lenei, ua tuuina e Ieova se agaga taufaasesē i gutu o au perofeta uma; a ua fetalai Ieova o le a oo puapuaga iā te oe.”

24 Ona faalatalata mai lea o Setekaia le atalii o Kenaana, ma ua ia pō le alafau o Mekaio, ua faapea mai: “O fea na ui ane ai le agaga o Ieova i oʻu luma ina ia tautala atu iā te oe?” 25 Ona fai atu lea o Mekaio: “Faauta! E te iloa lava i lenā aso le auala pe a e ulu atu i le potu pito i totonu e te lafi ai.” 26 Ua faapea ane le tupu o Isaraelu: “Inā ave ia Mekaio ma toe faafoʻi o ia iā Amone le alii sili o le aai, ma Ioasa le atalii o le tupu. 27 E te faapea atu, ‘O loo faapea mai le tupu: “Ia outou tuuina lenei tagata i le falepuipui, ia outou faaitiitia meaʻai e ʻai ai, ma faaitiitia vai e inu ai seʻia ou sau ma le filemu.”’” 28 Ona fai mai lea o Mekaio: “Afai e te toe foʻi mai ma le filemu, e leʻi fetalai mai la Ieova iā te aʻu.” Ua ia toe faapea mai: “Le nuu e, inā faalogologo mai ia outou.”

29 Ona ō aʻe lea o le tupu o Isaraelu ma Iosefatu le tupu o Iuta i Ramota-kiliata. 30 Ua fai atu le tupu o Isaraelu iā Iosefatu: “Ou te ofu ese ma ou alu atu i le taua, a o oe, ia fai ou lava ofu.” Ona faia lea o ofu ese o le tupu o Isaraelu, ma ua alu atu i le taua. 31 A ua poloaʻi atu le tupu o Suria i alii e toʻatolu sefulu lua o ē e pule i ana kariota, e faapea: “Aua neʻi outou tau ma ē e faatauvaa po o ē e sili, ae e na o le tupu lava o Isaraelu.” 32 Ina ua iloa atu e alii e pule i kariota Iosefatu, ona latou faapea ifo lea iā i latou: “O le tupu lea o Isaraelu.” Ona latou faasaga ane lea e tau ma ia; ma ua alaga atu foʻi Iosefatu mo se fesoasoani. 33 Ae ina ua iloa e alii e pule i kariota e lē o le tupu lea o Isaraelu, ona toe foʻi atu loa lea o i latou, ua lē toe mulimuli atu iā te ia.

34 Sa loloʻu e le tasi tagata ma lona lē iloa le ʻaufana, a ua lavea ai le tupu o Isaraelu i le sooga o lona ofutau, ona ia fai atu lea i lē o loo aveina lona kariota: “Ia tago mai, ma aveese aʻu mai i le taua, auā ua ou manuʻa leaga lava.” 35 Ua faateteleina pea le taua i lenā aso, ma ua faatū e nisi le tupu i totonu o le kariota e feagai ma tagata Suria, ona iʻu ai lea ina oti o ia i le afiafi; ua sisina ifo pea le toto mai i le manuʻa i totonu o le kariota o le taua. 36 Ona oo atu lea o le alaga i le taua pe tusa o le goto ifo o le lā, ua faapea atu: “Ia taʻitasi ma alu i lona aai, ia taʻitasi ma alu i lona nuu!” 37 Ua oti le tupu. Ona aumai lea o ia i Samaria, ma ua latou tanu le tupu i Samaria. 38 Ua latou fufulu le kariota o le taua i le vai tāʻele o Samaria, ua etoeto foʻi e taʻifau lona toto (e tāʻeele ai foʻi i inā fafine talitane), e tusa ai ma le afioga a Ieova na ia fetalai mai ai.

39 A o le olaga uma o Aapo, o mea uma na ia faia, o le fale nifo elefane na ia faia, ma aai uma na ia faia, po ua lē o tusia ea i le tusi e faatatau i olaga o tupu o Isaraelu? 40 Mulimuli ane, ua taoto Aapo faatasi ma ona augātamā; ona pule lea o lona atalii o Aasaia e sui iā te ia.

41 A o Iosefatu le atalii o Asa, na fai o ia ma tupu o Iuta i le tausaga lona fā o le nofoaiga a Aapo le tupu o Isaraelu. 42 E tolu sefulu lima tausaga o Iosefatu ina ua fai o ia ma tupu, ma e lua sefulu lima tausaga na ia pule ai i Ierusalema; o le igoa o lona tinā o Asopa le afafine o Seleki. 43 Na savali pea o ia i ala uma o Asa lona tamā. E leʻi liliuese mai ai lava o ia i le faia o le mea tonu i luma o Ieova. E na o mea maualuluga e na te leʻi aveeseina. Sa fai taulaga pea le nuu ma faamū taulaga i mea maualuluga. 44 Sa tausia foʻi e Iosefatu le filemu ma le tupu o Isaraelu. 45 A o le olaga uma o Iosefatu, o lona malosi ma taua na ia tauina, po ua lē o tusia ea i le tusi e faatatau i olaga o tupu o Iuta? 46 O tamāloloa talitane uma o le malumalu na totoe mai i aso o Asa lona tamā, na ia faamamā ese uma mai i le nuu.

47 Sa leai se tupu i Etoma; ae sa fai le pule lagolago ma tupu.

48 Na faia e Iosefatu vaa Tasesa e folau atu i Ofeira ina ia aumai ai auro; ae e leʻi ō auā na tuʻia vaa i Esiokape. 49 O le taimi lea na fai atu ai Aasaia le atalii o Aapo iā Iosefatu: “Seʻi ō atu aʻu auauna e ō ma au auauna i vaa,” ae e leʻi malie i ai Iosefatu.

50 Mulimuli ane, ua taoto Iosefatu faatasi ma ona augātamā, ua tanu foʻi o ia faatasi ma ona augātamā i le Aai a Tavita lona augātamā; ona pule lea o Ioramo lona atalii e sui iā te ia.

51 A o Aasaia le atalii o Aapo, na fai o ia ma tupu o Isaraelu i Samaria i le tausaga lona sefulu fitu o le nofoaiga a Iosefatu le tupu o Iuta, na faaauau ona pule o ia i Isaraelu mo tausaga e lua. 52 A ua faia pea e ia o mea leaga i le silafaga a Ieova, ma ua savali foʻi o ia i le ala o lona tamā, ma le ala o lona tinā, faapea le ala o Ierepoamo le atalii o Nepata, o lē na faapogaia Isaraelu e agasala. 53 Ua ia auauna pea iā Paala, ua ia ifo foʻi iā te ia ma faatigā pea iā Ieova le Atua o Isaraelu, e tusa ai ma mea uma na faia e lona tamā.

2 Tupu


pe e tusa ai ma le Tusi Paia Eleni o le Septuagint, O LE TUSI LONA FĀ O TUPU

1 Ua oti Aapo, ona amata lea ona fouvale Moapi iā Isaraelu.

2 Ua paʻū ifo Aasaia mai i se pū i lona potu pito i luga na ufiufi i se mea valavala i lona fale i Samaria, ma ua maʻi ai o ia. Ua ia aauina atu ni avefeʻau ma faapea atu iā i latou: “Inā ō ia, ia fesili atu iā Pelesepulo le atua o Ekerona, po ou te toe malosi mai i loʻu maʻi.” 3 A ua fai atu le agelu a Ieova iā Elia le Tisepi: “Inā tulaʻi ia, ia alu aʻe e faafetaiaʻi avefeʻau a le tupu o Samaria, ma fai atu iā i latou, ‘Po ua leai ea lava se Atua i Isaraelu ua outou ō atu ai e fesili iā Pelesepulo le atua o Ekerona? 4 O le mea lea ua fetalai mai ai Ieova: “O le moega ua e alu aʻe i ai, e te lē alu ese ai, ae o le a e oti lava.”’” Ona alu ese ai lea o Elia.

5 Ina ua toe foʻi atu avefeʻau iā te ia, ona ia fai mai loa lea iā i latou: “Aiseā ua outou toe foʻi mai ai?” 6 Ona latou fai atu lea iā te ia: “Na iai se tagata na alu aʻe e faafetaiaʻi i matou, ua ia fai mai foʻi iā i matou, ‘Inā toe foʻi atu ia i le tupu na aauina mai outou, ma ia outou fai atu iā te ia: “O le mea lenei na fetalai mai ai Ieova, ‘Po ua leai ea lava se Atua i Isaraelu ua e auina atu ai e fesili iā Pelesepulo le atua o Ekerona? O le mea lea, o le moega ua e alu aʻe i ai, e te lē alu ese ai, ae o le a e oti lava.”’” 7 Ona ia fai mai lea iā i latou: “E faapeʻī foliga o le tagata na alu aʻe e faafetaiaʻi outou, ma fai atu nei upu iā te outou?” 8 Ua latou fai atu iā te ia: “O se tagata na ofu i ofu e fai i fulufulu o manu, na fusi foʻi lona sulugātiti i le fusipaʻu.” Ona ia fai mai lea: “O Elia le Tisepi.”

9 Ua ia aauina mai iā te ia o le taʻitaʻiʻau o le taʻitoʻalima sefulu ma lana ʻautau e toʻalima sefulu. Ina ua ia alu aʻe iā te ia, vaai, o loo nofo o ia i luga o le tumutumu o le mauga. Ona ia fai mai lea iā te ia: “Le tagata e o le Atua moni, na fai mai le tupu, ‘Inā alu ifo ia.’” 10 A ua tali atu Elia ua faapea atu i le taʻitaʻiʻau o le taʻitoʻalima sefulu: “Ua lelei, afai o aʻu o le tagata o le Atua, ia alu ifo le afi mai i le lagi ma susunu ai oe ma lau ʻautau e toʻalima sefulu.” Ona alu ifo lea o le afi mai i le lagi, ua faaumatia ai o ia ma lana ʻautau e toʻalima sefulu.

11 Ona ia toe aauina mai lea iā te ia o le isi taʻitaʻiʻau o le taʻitoʻalima sefulu ma lana ʻautau e toʻalima sefulu. Ua ia tali mai foʻi ma fai mai iā te ia: “Le tagata e o le Atua moni, o le mea lenei na fai mai ai le tupu, ‘Inā alu ifo faavave ia.’” 12 A ua tali atu Elia ma faapea atu iā i latou: “Afai o aʻu o le tagata o le Atua moni, ia alu ifo le afi mai i le lagi ma susunu ai oe ma lau ʻautau e toʻalima sefulu.” Ona alu ifo lea o le afi a le Atua mai i lagi, ua susunu ai o ia ma lana ʻautau e toʻalima sefulu.

13 Ona ia toe aauina mai lea o le lona tolu o taʻitaʻiʻau o le taʻitoʻalima sefulu, ma lana ʻautau e toʻalima sefulu. A ua alu aʻe le taʻitaʻiʻau lona tolu o le taʻitoʻalima sefulu, ua alu ma tootuli i luma o Elia, ua ʻaiʻoi atu iā te ia ma faapea atu iā te ia: “Le tagata e o le Atua moni, faamolemole ia e faasaoina loʻu ola, ma ola o au auauna nei e toʻalima sefulu. 14 Vaai! na alu ifo le afi mai i le lagi ma susunu ai uluaʻi taʻitaʻiʻau e toʻalua o taʻitoʻalima sefulu, ma o la ʻautau e taʻitoʻalima sefulu, a o lenei, ia e faasaoina loʻu ola.”

15 Ona faapea mai lea o le agelu a Ieova iā Elia: “Ia oulua ō ifo i lalo. Aua e te fefe ona o ia.” Ona tulaʻi lea o ia, ua la ō ifo i le tupu. 16 Ua ia fai atu iā te ia: “O le mea lenei na fetalai mai ai Ieova, ‘Talu ai ua e aauina atu avefeʻau e fesili iā Pelesepulo le atua o Ekerona, po ua leai ea lava se Atua i Isaraelu e fesili ai i lana afioga? O le mea lea, o le moega ua e alu aʻe i ai, e te lē alu ese ai, ae o le a e oti lava.’” 17 Ona iʻu ai lea ina oti o ia, e tusa ma le afioga a Ieova na fai atu ai Elia; ona pule lea o Ioramo e sui iā te ia, i le tausaga lona lua o le nofoaiga a Ioramo le atalii o Iosefatu le tupu o Iuta, auā e leʻi iai sona atalii.

18 A o mea uma na faia e Aasaia, po ua lē o tusia ea i le tusi e faatatau i olaga o tupu o Isaraelu?

2 Tupu  2 : 1 - 25

2 Ina ua finagalo Ieova e ave aʻe Elia i se asiosio i le lagi, ona ō atu lea o Elia ma Elisaia mai i Kilikala. 2 Ua fai atu Elia iā Elisaia: “Inā nofo ia i inei, auā ua auina aʻu e Ieova e alu atu i Peteli.” A ua fai mai Elisaia: “O loo soifua Ieova, o loo e soifua foʻi, ou te lē tuua lava oe.” Ona la ō ifo lea i Peteli. 3 Ua ō mai iā Elisaia atalii o le ʻauperofeta na i Peteli, ua faapea mai iā te ia: “Po ua e iloa ea o le asō e aveese ai e Ieova lou matai mai i le avea ma ou taʻitaʻi?” Ona ia fai atu lea: “Ua ou iloa lelei lava. Ae aua le pisa.”

4 Ona fai atu lea o Elia iā te ia: “Elisaia e, faamolemole nofo atu ia i inei, auā ua auina atu aʻu e Ieova i Ieriko.” A ua fai mai o ia: “O loo soifua Ieova, o loo e soifua foʻi, ou te lē tuua lava oe.” Ona la ō atu lea i Ieriko. 5 Ona faalatalata mai lea iā Elisaia o atalii o le ʻauperofeta na i Ieriko, ua faapea mai iā te ia: “Po ua e iloa ea o le asō e aveese ai e Ieova lou matai mai i le avea ma ou taʻitaʻi?” Ona ia fai atu lea: “Ua ou iloa lelei lava. Ae aua le pisa.”

6 Ona fai atu lea o Elia iā te ia: “Seʻi e nofo atu ia i inei, auā ua auina atu aʻu e Ieova i Ioritana.” A ua fai mai o ia: “O loo soifua Ieova, o loo e soifua foʻi, ou te lē tuua lava oe.” Ona la ō ai lea. 7 E toʻalima sefulu tagata, o atalii ia o le ʻauperofeta na ō ua tutū ma vaavaai mamao atu; a o i laʻua, ua la tutū i tafatafa o le vaitafe o Ioritana. 8 Ona tago lea o Elia i lona ofu tele, ua taataʻai ma tā ai le vai, ona vaeluaina lea o le vai i le isi itu ma le isi itu, ona la savavali ai lea i le ilitivai mātūtū.

9 Ina ua la oo atu i le isi itu, ona fai atu lea o Elia iā Elisaia: “Ia e fai mai iā te aʻu i se mea ou te faia mo oe, a o leʻi aveeseina aʻu mai iā te oe.” Ona faapea mai lea o Elisaia: “Ia faalua mai lou agaga iā te aʻu.” 10 Ona ia fai atu lea: “Ua e talosaga mai i se mea faigatā. Afai e te iloa mai aʻu pe a aveeseina mai iā te oe, e faapea foʻi ona tupu iā te oe; ae afai e leai, ona lē tupu foʻi lea.”

11 A o savavali i laʻua ma talatalanoa, faauta! ua iai se kariota afi ma solofanua afi, ua tuueseese ai i laʻua; ona alu aʻe ai lea o Elia i se asiosio i le lagi. 12 O loo vaavaai atu Elisaia, ma ua alaga atu: “Loʻu tamā e, loʻu tamā e, o le kariota tau a Isaraelu ma ona tagata tiʻetiʻe solofanua!” Ua lē toe iloa atu e Elisaia o ia. Ona tago lea o ia i ona ofu ma saeluaina. 13 Ua mavae lenā, ona ia ave aʻe lea o le ofu tele o Elia na paʻū ese mai iā te ia, ua toe foʻi ma tū i tafatafa o le auvai o Ioritana. 14 Ua ia ave le ofu tele o Elia na paʻū ese mai iā te ia ma tā ai le vai, ua faapea ane: “O fea ea o iai Ieova le Atua o Elia?” Ua tā e ia le vai, ona vaeluaina ai lea i le isi itu ma le isi itu, ma ua alu atu ai Elisaia i le isi itu vai.

15 Ina ua iloa mamao atu o ia e atalii o le ʻauperofeta o ē sa iai i Ieriko, ona latou faapea ane lea: “Ua i luga o Elisaia le agaga o Elia.” Ona latou ō atu lea e faafetaiaʻi o ia, ma ua latou ifo toʻele iā te ia. 16 Ua latou fai mai iā te ia: “Vaai! o loo faatasi ma au auauna o tagata totoa e toʻalima sefulu. Ia tuu atu i latou e ō e saʻili i lou matai. Atonu na siitia aʻe o ia e le agaga o Ieova, ma lafo i luga o se mauga po o se vanu.” A ua fai atu o ia: “Aua tou te aauina atu i latou.” 17 Ua latou tauanau pea o ia seʻia oo ina mā o ia, ona ia fai atu lea: “Inā aauina atu ia.” Ona latou aauina atu lea o tagata e toʻalima sefulu, ua latou saʻili pea mo aso e tolu, ae latou te leʻi maua o ia. 18 Ina ua latou toe foʻi mai iā te ia, o loo nofo o ia i Ieriko. Ona ia fai atu lea iā i latou: “Po ou te leʻi fai atu ea iā te outou, ‘Aua neʻi tou ō’?”

19 Ua fai mai tagata o le aai iā Elisaia: “Vaai! o lea ua lelei le tulaga o le aai, e pei lava ona vaai atu i ai loʻu matai; ae e leaga le vai, ma ua fanau lē au foʻi fafine ona o le laueleele.” 20 Ona ia fai atu lea: “Inā aumai ia iā te aʻu se tamaʻi ipu fou, ma tuu i ai se masima i totonu.” Ona latou aumaia lea iā te ia. 21 Ona alu lea o ia i le mata o le vai ma lafo i ai le masima, ma faapea atu: “O le mea lenei na fetalai mai ai Ieova, ‘Ou te faamamāina lenei vai. E lē toe oti ai se isi, ma e lē toe fanau lē au ai fafine ona o le vai.’” 22 Ua mamā foʻi le vai seʻia oo mai i le aso nei, e tusa ai ma le upu na fai atu ai Elisaia.

23 Ua alu aʻe o ia mai i inā e agaʻi atu i Peteli. A o alu aʻe o ia i lona ala, na ō mai ai ni tamaiti mai i le aai ma ula iā te ia, ua latou faapea mai iā te ia: “Le ulu tula e, alu aʻe ia! Le ulu tula e, alu aʻe ia!” 24 Ona faliu lea o ia i tua ma iloa atu i latou, ma ua ia fetuuina i latou i le suafa o Ieova. Ona ō mai lea o pea* e lua mai i le vaomatua, ua saeia tamaiti e toʻafā sefulu lua. 25 Ua alu atu pea o ia mai i inā e agaʻi atu i le Mauga o Karamelu, ona toe foʻi atu lea mai i inā i Samaria.

^ 2 Tu. 2:24 Po o le “urosa fafine.” O le upu faa-Peretania o le she-bears.


2 Tupu  3 : 1 - 27

3 Na fai Ioramo le atalii o Aapo ma tupu o Isaraelu i Samaria, i le tausaga lona sefulu valu o le nofoaiga a Iosefatu le tupu o Iuta, ua pule foʻi o ia mo tausaga e sefulu lua. 2 Ua faaauau foʻi ona ia faia mea leaga i le silafaga a Ieova, e lē pei o lona tamā ma lona tinā, ae na ia aveesea le poutū paia a Paala lea na faia e lona tamā. 3 Ua pipii pea o ia i agasala a Ierepoamo le atalii o Nepata, ma ia faapogaia ai Isaraelu e agasala. E leʻi liliuese mai ai foʻi o ia.

4 O Mesa foʻi le tupu o Moapi, na avea o ia ma lē e tausia mamoe, na ia totogi atu foʻi i le tupu o Isaraelu tamaʻi mamoe e selau afe, ma mamoe poʻa e leʻi seleina e selau afe. 5 Ina ua oti Aapo, ona fouvale lea o le tupu o Moapi i le tupu o Isaraelu. 6 Ona alu atu lea o le Tupu o Ioramo i lenā taimi mai i Samaria, e faapotopoto faatasi Isaraelu uma. 7 Ua alu atu foʻi lana feʻau iā Iosefatu le tupu o Iuta e faapea: “Ua fouvale le tupu o Moapi iā te aʻu. Po o le a ta ō aʻe ea e tau ma Moapi?” A ua ia faapea mai: “Ta te ō lava. O aʻu nei e tutusa ma oe; o loʻu nuu e tutusa ma lou nuu; o aʻu solofanua e tutusa ma au solofanua.” 8 Ona ia fai atu lea: “O fea tonu le ala e tatou te ō aʻe ai?” Ua fai mai o ia: “O le ala e ui i le toafa o Etoma.”

9 Ua ō le tupu o Isaraelu, o le tupu o Iuta, ma le tupu o Etoma, ua latou ō faataamilo pea i lo latou ala mo aso e fitu, ua leai foʻi se vai mo le ʻautau, ma manu lalata na mulimuli atu iā i latou. 10 Ua faapea atu le tupu o Isaraelu: “Oi talofa! Ua faapotopoto e Ieova nei tupu e toʻatolu ina ia tuuina atu i latou i lima o Moapi!” 11 Ua fai mai Iosefatu: “Pe e lē o i inei ea se perofeta a Ieova? Seʻi o tatou fesili atu iā Ieova e ala iā te ia.” Ona tali atu lea o le tasi o auauna a le tupu o Isaraelu: “O loo i inei Elisaia le atalii o Safata, o lē na liligiina le vai i lima o Elia.” 12 Ua fai mai Iosefatu: “O loo iā te ia le afioga a Ieova.” Ona ō ifo lea iā te ia o le tupu o Isaraelu, o Iosefatu, ma le tupu o Etoma.

13 Ua fai mai Elisaia i le tupu o Isaraelu: “O le ā ea se mea ou te faia iā te oe? Inā alu ia i perofeta a lou tamā ma perofeta a lou tinā.” A ua fai atu le tupu o Isaraelu iā te ia: “E leai, auā ua valaauina e Ieova nei tupu e toʻatolu e tuuina atu i latou i lima o Moapi.” 14 Ona fai mai lea o Elisaia: “O loo soifua Ieova o ʻau o lē o loo oʻu tū ai i ona luma, ana lē seanoa loʻu manatu iā Iosefatu le tupu o Iuta, semanū ou te lē vaai atu pe manatu atu foʻi iā te oe. 15 O lenei, ia outou aumaia iā te aʻu se tagata tā kitara.”* Ina ua tā e le tagata le kitara, ona oo mai lea o le aao o Ieova i luga iā te ia. 16 Ona ia fai atu lea: “O le mea lenei na fetalai mai ai Ieova, ‘Ia outou ʻeli ni ʻautu ia soo ai lenei vanu; 17 auā o le mea lenei na fetalai mai ai Ieova: “Tou te lē vaaia se matagi, tou te lē iloa foʻi le maligi mai o timuga; ae peitaʻi o le a tumu lenā vanu i vai, e tou te feinu ai lava, o outou, o a outou lafumanu, ma a outou manu lalata.”’ 18 E faigofie lenei mea i le silafaga a Ieova, ma e na te tuuina mai lava Moapi i o outou lima. 19 Ia outou taia i lalo aai malupuipuia uma ma aai silisili uma, ia outou tāina i lalo laau lelei uma, ia outou tanu foʻi vaipuna uma, ma ia outou faaleaga foʻi i maa o fanua lelei uma.”

20 Ua oo i le taeao i le taimi e fai ai taulaga i meaʻai, faauta! ua tafe mai le vai mai i le ala o Etoma, ma ua tumu ai le laueleele i le vai.

21 O tagata Moapi uma foʻi, ua latou faalogo ua ō aʻe tupu e tau ma i latou. Ona latou faapotopoto faatasi lea o tane uma o ē e talavou ma ē e matutua e mafai ona tau, ua latou tutū i le tuaoi. 22 Ina ua latou feala i le taeao, ua susulu ifo le lā i luga o le vai, ma ua vaavaai ane tagata Moapi mai i le isi itu ua mūmū le vai e pei o le toto. 23 Ona latou faapea ane lea: “O le toto lenā! Ua fasia e le tasi tupu le isi i le pelu, ua latou fefasiaʻi lava. O lenei, Moapi e, inā tatou ō ia ma ave le vete!” 24 Ina ua latou oo atu i le togālauapi a Isaraelu, ona tutulaʻi lea o Isaraelu ma fasiotia tagata Moapi, ona latou sosola ese lea mai i o latou luma. Ua latou ō mai i Moapi, ma ua latou fasiotia tagata Moapi a o latou ō mai. 25 Ua latou lepeti aai, ua latou taʻitasi ma lafo lana maa i fanua lelei uma ma faatumu ai; ua latou tanu vaipuna uma, ua latou tā foʻi i lalo laau lelei uma seʻia o latou faatotoe ai na o maa o Kiriaresa; ma ua faataamilo ai tagata e sasauina maatā, ma faatoʻilaloina.

26 Ina ua iloa e le tupu o Moapi o le a faatoʻilaloina o ia i le taua, ona ia ave lea o tagata e fai pelu e toʻafitu selau ina ia osofaʻia le tupu o Etoma; a ua lē mafai e i latou. 27 Mulimuli ane, ona ia ave lea o lona atalii ulumatua o lē o le a pule e sui iā te ia, ma ofo atu o ia o se taulaga mū i luga o le pā. Ua matuā feitai foʻi iā Isaraelu, ona latou ō ese lea mai iā te ia ma toe foʻi atu i lo latou nuu.

^ 2 Tu. 3:15 O se meafaifaaili anamua e ese mai i le kitara i aso nei. O le upu Peretania, o le harp.

4 Sa iai se tasi fafine i avā a atalii o le ʻauperofeta, na tagi mai o ia iā Elisaia e faapea: “Ua oti laʻu tane, o lau auauna; ma ua e silafia lelei lava sa mataʻu pea lau auauna iā Ieova, a ua sau lē na matou aitalafu ai e ave laʻu fanau e toʻalua e fai ma ana pologa.” 2 Ona faapea atu lea o Elisaia iā te ia: “O le ā se mea ou te faia mo oe? Ia taʻu mai iā te aʻu; po o ā mea o iā te oe i le fale?” A ua faapea mai o ia: “E leai lava se mea a lau auauna fafine i le fale, ua na o le fagu suāuu.” 3 Ona ia fai atu lea: “Inā alu ia, ia e talosaga atu mo ni ipu mo oe mai i fafo, mai i ou tuaoi uma, o ni ipu e lē o iai ni mea. Aumai ni ipu se tele. 4 Ia e alu i totonu ma tapuni mai le faitotoʻa, ona e liligi lea o le suāuu i nei ipu uma, ma tuu ese ipu ua tutumu.” 5 Ona alu ese lea o le fafine mai iā te ia.

Ina ua tapunia e le fafine le faitotoʻa i ona tua ma tua o lana fanau, ona la aumai lea o ipu iā te ia, ma ua ia liligi i ai le suāuu. 6 Ina ua tutumu ipu, ona ia faapea atu lea i le isi ana tama: “Ia toe aumai se isi ipu iā te aʻu.” A ua fai mai o ia iā te ia: “E leai se isi ipu.” Ona uma ai lea o le suāuu. 7 Ona alu atu lea o ia ma taʻu atu i le tagata o le Atua moni, ona ia fai mai lea: “Inā alu ia ma faatau atu le suāuu, ma totogi ai la outou aitalafu, a o mea e totoe, ia ola ai oe ma lau fanau tama.”

8 Ua oo i le tasi aso, ua ui ane Elisaia e agaʻi atu i Sunema i le mea na iai se fafine lauiloa, ua ia tauanau o ia e ʻai. O taimi uma e ui ane ai Elisaia, e afe ai foʻi i inā e ʻai ai. 9 I le tasi aso, ona fai atu lea o ia i lana tane: “O lenei ua ou iloa lelei, o le tagata paia o le Atua lea e masani ona ui mai iā i taʻua. 10 Seʻi o ta faia se tamaʻi potu pito i luga o le fale, ma tuu ai i totonu se moega, se laulau, se nofoa, ma se tuugāmolī; o taimi uma lava e sau ai o ia iā i taʻua, e mafai ona alu ane o ia i ai.”

11 Ua oo i le tasi aso e pei ona masani ai, ua sau o ia i inā ma afe ane i le potu pito i luga, ua taoto ai. 12 Ona fai atu lea o ia iā Kiasi lana auauna: “Ia valaau atu i lenā fafine Sunema.” Ona ia valaau lea i le fafine ina ia tū i ona luma. 13 Ona ia fai atu lea iā Kiasi: “Faamolemole ia e fai atu i le fafine, ‘Ua e tigāina ona o le tausiga o i maʻua. O le ā se mea e faia mo oe? Pe e iai ea se mea e fai atu ai i le tupu po o le taʻitaʻiʻau mo oe?’” A ua fai mai le fafine: “O loo oʻu nofo ma le saogalemu i loʻu nuu.” 14 Ua ia fai atu: “O le ā la se mea e faia mo ia?” Ona fai mai lea o Kiasi: “E leai sana tama, ma ua toeaina foʻi lana tane.” 15 Ona ia fai atu loa lea: “Ia valaau atu iā te ia.” Ona ia valaau lea iā te ia, ma ua sau o ia ma tū mai i le faitotoʻa. 16 Ua ia faapea atu: “O le a e sapasapaia se tama i le taimi faapenei i le tausaga fou.” A ua fai mai o ia: “E leai loʻu matai, le tagata o le Atua moni! Aua e te tala pepelo e tusa ai ma lau auauna fafine.”

17 Ae peitaʻi, ua maʻitō le fafine ma fanaua se tama tama i le taimi lava lea i le tausaga na sosoo ai, e pei ona fai atu ai Elisaia iā te ia. 18 Ua tuputupu aʻe pea le tamaitiiti, ma i le tasi aso, na alu ai o ia e pei ona masani ai i lona tamā, o loo faatasi ma ē e selesaito. 19 Ua fai atu pea o ia i lona tamā: “Loʻu ulu e, loʻu ulu e!” Ona ia fai atu lea i le auauna: “Ia ave o ia i lona tinā.” 20 Ua ia ave o ia ma avatu i lona tinā. Ua sii pea o ia i vae o lona tinā seʻia oo i le aoauli, ona oti ai lea o ia. 21 Ona alu aʻe lea o le fafine ma faataoto o ia i luga o le moega o le tagata o le Atua moni, ua tapuni le faitotoʻa ma alu i fafo. 22 Ua ia valaau atu i lana tane e faapea: “Ia auina mai iā te aʻu se tasi o auauna ma se asini fafine, seʻi oʻu alu atu faavave i le tagata o le Atua moni, ona ou toe foʻi mai ai lea.” 23 A ua fai mai o ia: “Aiseā e te alu ai iā te ia i le asō? E lē o le masina faatoʻā vaaia lenei po o le sapati foʻi.” Ae peitaʻi, ua fai atu o ia: “E lē afāina.” 24 Ua ia faanofoa le asini fafine ma fai atu i lana auauna: “Ia muamua atu. Aua e te faatali mai iā te aʻu, seʻiloga ua ou fai atu iā te oe.”

25 Ua alu o ia, ua oo atu i le tagata o le Atua moni i le Mauga o Karamelu. Ina ua iloa mamao mai o ia e le tagata o le Atua moni, ona ia fai ane lea iā Kiasi lana auauna: “Faauta! O le fafine Sunema lale. 26 Inā tamoʻe ia e faafetaui o ia, ma fai atu iā te ia, ‘O ā mai oe? O ā mai lau tane? O ā mai le tama?’” Ona ia fai mai lea: “O loo lelei mea uma.” 27 Ina ua oo mai le fafine i le mauga i le tagata o le Atua moni, ona ia tago atu lea i ona vae. Ua faalatalata ane Kiasi e tulei ese o ia, a ua faapea atu le tagata o le Atua moni: “Ia tuu ai pea o ia, auā ua tigā lona loto; ua natia foʻi e Ieova lenei mea mai iā te aʻu, e leʻi taʻu mai iā te aʻu.” 28 Ona fai mai lea o le fafine: “Pe na ou talosaga atu ea i se tama i loʻu alii? Po ou te leʻi fai atu ea foʻi, ‘Aua neʻi e pepelo mai iā te aʻu’?”

29 Ona ia fai atu loa lea iā Kiasi: “Inā sauni* ia ma ave loʻu tootoo i lou lima, ma ia e alu. Afai lua te fetaiaʻi ma se tasi, aua neʻi e faafeiloaʻi atu iā te ia; afai foʻi e faafeiloaʻi mai se tasi iā te oe, aua e te tali atu iā te ia. Ia e tuu foʻi loʻu tootoo i foliga o le tama.” 30 Ua fai mai le tinā o le tama: “O loo soifua Ieova, o loo e soifua foʻi, ou te lē tuua lava oe.” Ona tulaʻi lea o ia, ua ō faatasi ma le fafine. 31 Ua muamua atu Kiasi i o la luma, ua ia tuu le tootoo i foliga o le tama, a ua leai se leo, ua lē tali ane foʻi. Ona ia toe foʻi mai lea e faafetaiaʻi iā te ia ma taʻu mai iā te ia, e faapea: “E leʻi ala le tama.”

32 Ua taunuu Elisaia i le fale, ua oti le tama, ma o loo faataoto i luga o lona moega. 33 Ua ulu atu o ia ma tapuni le faitotoʻa, ua i totonu i laʻua, ona tatalo atu lea iā Ieova. 34 Mulimuli ane, ua alu aʻe o ia i le moega ma faō i luga o le tama, ua ia tuu lona gutu i le gutu o le tama, o ona mata i ona mata, ma ona lima i ona lima, ua faō pea i ona luga, ona faasolo lea ina māfanafana le tino o le tama. 35 Ua toe savali o ia i le fale, e faatasi i le isi itu ma faatasi i le isi itu, ona alu aʻe lea o ia i le moega ma faō i ona luga. Ona mafatua faafitu ai lea o le tama, ma ua pupula ona mata. 36 Ona ia valaau atu lea iā Kiasi e faapea: “Inā valaau ia i le fafine Sunema.” Ona ia valaauina lea o ia, ma ua sau iā te ia. Ua ia fai atu: “Sii aʻe ia lau tama.” 37 Ua sau o ia i totonu ma faapaʻū i ona vae ma ifo toʻele iā te ia, ona ia sii aʻe lea o lana tama ma ō.

38 Ua toe foʻi Elisaia i Kilikala, ma sa iai se oge i le nuu. A o nonofo atalii o le ʻauperofeta i ona luma, ona ia fai atu lea i lana auauna: “Ia faatiʻetiʻe le ulo tele i luga o le ogaumu, ma fai se sitiū mo atalii o le ʻauperofeta.” 39 Ona alu atu lea o le tasi tagata i le vao e tau mai ni laau faimeaʻai, ma ua ia mauaina se vine vao, ua ia tauina ona fua ma ua tumu ai lona ofu, ona sau lea o ia ma tipitipi i le ulo sitiū, auā latou te lē masani ai. 40 Mulimuli ane, ona latou asu atu lea e aai ai tagata. Ina ua latou aai i le sitiū, ona latou alalaga lea ua faapea mai: “Le tagata o le Atua e, o loo iai le mea oona i le ulo.” Ua lē mafai foʻi ona latou aai ai. 41 Ona ia fai atu lea: “Ia outou aumai se falaoamata.” Ina ua uma ona ia lafo le falaoamata i le ulo, ona ia fai atu lea: “Ia asu atu i tagata e aai ai.” Auā ua leai se mea oona i le ulo.

42 Sa iai se tamāloa e sau mai i Paala-salisa, ua ia aumaia i le tagata o le Atua moni o falaoa e fai mai i uluaʻi fua pula, o falaoa karite e lua sefulu, ma fua o saito mata i lana taga meaʻai. Ona ia fai atu lea: “Inā avatu ia i le nuu e latou te aai ai.” 43 Ae peitaʻi, ua fai mai lana tautua: “E faapefea ona ou tuuina atu nei mea i luma o tagata e toʻaselau?” A ua ia faapea atu: “Inā avatu ia i le nuu e latou te aai ai, auā o le mea lenei na fetalai mai ai Ieova, ‘E latou te aai ma e iai foʻi mea e totoe.’” 44 Ua ia tuu atu lea mea i o latou luma, ua latou aai ma ua totoe mea e tusa ma le afioga a Ieova.

^ 2 Tu. 4:29 I le gagana Eperu, “Inā fusi ia lou fusipaʻu.”


2 Tupu  5 : 1 - 27

5 Sa iai se tasi tagata e igoa iā Naamanu, o le taʻitaʻiʻau a le tupu o Suria, sa sili o ia ma faaaloalogia i luma o lona alii, talu ai o ia na maua ai e Suria le faaolataga mai iā Ieova; o ia foʻi o se tagata toa ma malosi, ae o le lepela o ia. 2 A o tagata Suria, ua latou ō atu o ni ʻau e faoa mea, ua latou ave faapagota se teineitiiti mai i le nuu o Isaraelu, ua fai foʻi o ia ma auauna a le avā a Naamanu. 3 Mulimuli ane, ua fai atu o ia i lona matai tamaʻitaʻi: “Maʻimau e, pe ana iai loʻu alii i luma o le perofeta i Samaria! Semanū e na te faateʻaeseina lona lepela.” 4 Ona alu atu lea o se tasi ma taʻu atu i lona alii le mea na fai mai ai le teine mai i Isaraelu.

5 Ona fai mai lea o le tupu o Suria iā Naamanu: “Sau ia! Inā alu, ou te auina atu se tusi i le tupu o Isaraelu.” Ona alu lea o ia ma ave i lona lima o taleni siliva e sefulu, o sekeli auro e ono afe, ma ofu e sefulu. 6 Ua ia avatu le tusi i le tupu o Isaraelu, ua faapea le tusi: “A oo atu lenei tusi iā te oe, ua ou auina atu foʻi iā te oe laʻu auauna o Naamanu, ina ia e faateʻaeseina lona lepela.” 7 Ina ua faitau le tupu o Isaraelu i le tusi, ona ia saeia loa lea o lona ofu ma faapea ane: “O aʻu ea o le Atua e fasioti ma faaola? Auā ua auina mai lenei tagata iā te aʻu ina ia faateʻaese lona lepela; auā ua outou iloa, ua taumafai o ia e faatupu se misa.”

8 Ina ua faalogo Elisaia le tagata o le Atua moni, ua saeia e le tupu o Isaraelu ona ofu, ona ia auina atu lea o se feʻau i le tupu, e faapea: “Aiseā ua e saeia ai ou ofu? Ia tuu o ia e sau iā te aʻu, ina ia ona iloaina ai o loo iai se perofeta i Isaraelu.” 9 Ona sau ai lea o Naamanu ma ana solofanua ma ana kariota tau, ua tutū i luma o le faitotoʻa o le fale o Elisaia. 10 Ae peitaʻi, ua auina atu e Elisaia le avefeʻau iā te ia, ua faapea atu: “Inā alu ia, ma e tāʻele faafitu i Ioritana ina ia toe lelei ai lou tino; ma ia mamā ai.” 11 Ona matuā ita ai lea o Naamanu, ua alu ese ma faapea ane: “Na ou manatu, ‘O le a sau o ia i fafo ma tū ma valaau i le suafa o Ieova lona Atua, ma talotalo lona lima i le mea o iai le maʻi, ona teʻa ai loa lea o le lepela.’ 12 Pe e lē sili ea vaitafe o Tamaseko o Apana ma Farapa, nai lo o vai uma o Isaraelu? Pe e lē mafai ea ona ou tāʻele ai, ma ou mamā ai lava?” Ona liliu lea o ia, ua alu ma le ita tele.

13 Ua faalatalata atu ana auauna, ma faapea atu iā te ia: “Loʻu tamā e, ana fai atu e le perofeta se mea telē iā te oe, pe e te lē faia ea? A o lenei, ua ia fai atu iā te oe, ‘Ia tāʻele ma ia e mamā ai’?” 14 Ona alu ifo lea o ia, ua tofu faafitu i Ioritana e tusa ai ma le upu a le tagata o le Atua moni; mulimuli ane, ua toe lelei lona tino e pei o le tino o se tamaitiiti, ma ua ia mamā foʻi.

15 Ona toe foʻi mai lea o ia i le tagata o le Atua moni, o ia faatasi ma lana ʻautau uma, ua sau ma tū i ona luma, ua faapea mai: “O lenei, ua ou iloa lava e leai se isi Atua i le lalolagi, ua na o i Isaraelu lava. Faamolemole, inā talia ia se meaalofa mai i lau auauna.” 16 Ae peitaʻi, ua fai atu o ia: “O loo soifua Ieova, o lē o loo ou tū ai i ona luma, ou te lē talia lava le meaalofa.” A ua tauanau e ia o ia ina ia talia le meaalofa, ae na teena pea e ia. 17 Mulimuli ane, ua fai mai Naamanu: “Afai e leai, seʻi foaʻiina mai iā te aʻu lau auauna ni avega eleele a ni asini* se lua; auā e lē toe faia e lau auauna se taulaga mū po o se isi taulaga i so o se atua, ae e na o Ieova lava. 18 O lenei, ia faamagalo e Ieova lau auauna: Pe a alu loʻu alii i le fale o Rimoni e ifo ai i inā, e faalagolago o ia i loʻu lima ona ou ifo ai lea i le fale o Rimoni, pe a ou ifo i le fale o Rimoni, tau ina ia faamagalo e Ieova lau auauna e tusa ai ma lenei mea.” 19 Ona ia fai atu lea iā te ia: “Inā alu ia ma le filemu.” Ona alu ese lea o ia mai iā te ia, e leʻi mamao tele atu.

20 A ua faapea ane Kiasi le auauna a Elisaia le tagata o le Atua moni: “O lenei, ua tuu atu e loʻu matai ia Naamanu le Suria e alu, i lona lē taliaina o mea na ia aumaia. O loo soifua Ieova, ou te tuliloa iā te ia ina ia ou maua mai se mea iā te ia.” 21 Ona alu lea o Kiasi ma tuliloa iā Naamanu. Ina ua iloa mai e Naamanu se tasi o tamoʻe atu i ona tua, ona alu ifo lea o ia mai i lana kariota e faafetaiaʻi iā te ia, ua faapea mai, “Po o lelei mea uma?” 22 Ua ia fai atu: “O loo lelei mea uma. A ua auina mai aʻu e loʻu matai e fai atu, ‘Faauta! Faatoʻā ō mai nei lava iā te aʻu ni tauleleʻa se toʻalua mai i le vaega maugā o Efaraima, e mai i atalii o le ʻauperofeta. Faamolemole, ia avatu iā i laʻua se taleni siliva ma ni ofu se lua.’” 23 Ona fai mai lea o Naamanu: “Inā ave ia taleni e lua.” Ua ia tauanau pea iā te ia, ona ia tuu lea o taleni siliva e lua i taga e lua, faatasi ai ma ni ofu se lua, ma tuuina atu i ana auauna e toʻalua ina ia ave e muamua atu iā te ia.

24 Ina ua oo i Ofele, ona ia ave loa lea o mea mai iā i laʻua ma tuu i le fale, ae aauina ese atu tamāloloa. Ona la ō ai lea. 25 Ua alu atu o ia ma tū i tafatafa o lona matai. Ona fai mai lea o Elisaia iā te ia: “O fea e te sau ai nei Kiasi?” A ua ia fai atu: “E leʻi alu lava lau auauna i se mea.” 26 Ona ia fai mai lea: “Po ou te leʻi iloa ea le taimi na alu ifo ai le tagata mai i lona kariota e faafetaiaʻi iā te oe? Po o se taimi ea lenei e talia ai siliva, o ofu, o togāolive, o togāvine, o mamoe, o povi, o auauna tane ma auauna fafine? 27 O le mea lea, e pipii atu ai iā te oe ma au fanau i aso uma lava le lepela o Naamanu.” Ona alu lea o ia i fafo mai ona luma, ua paʻepaʻe lona tino i le lepela e pei o le kiona.

^ 2 Tu. 5:17 Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.

6 Ua fai mai atalii o le ʻauperofeta iā Elisaia: “Faauta! E laʻitiiti tele le mea o loo matou nonofo ai i ou luma. 2 Faamolemole, seʻi tuu mai i matou e ō i Ioritana, e taʻitasi ma aumai mai i inā se laau, ma faia ai mo i matou se mea e nonofo ai.” Ona ia fai atu lea: “Inā ō ia.” 3 Ua fai mai se tasi tagata: “Inā sau ia e ō ma au auauna.” Ona fai atu lea o ia: “Ou te alu lava.” 4 Ona ō lea o ia ma i latou, ma ua latou taunuu i Ioritana, ona tā lea i lalo o laau. 5 Ua tā e le tasi tagata lana laau, ua paʻū ai le toʻi i le vai. Ona ia alaga lea ma faapea mai: “Auē loʻu matai e, o le toʻi na faanoi mai!” 6 Ua fai atu le tagata o le Atua moni: “O fea na paʻū i ai?” Ua ia faasino mai iā te ia. Ua ia tipi se fasilaau ma lafo i le mea na paʻū i ai, ona opeopea lea o le ulu o le toʻi. 7 Ona ia fai atu lea: “Tago loa i ai e ave aʻe.” Ona tago atu lea o lona lima ma ave aʻe.

8 Ua siitaua mai le tupu o Suria iā Isaraelu. Ona ia filifili lea ma ana auauna, ua ia faapea atu: “O lea mea ma lea mea e tou te tolauapi ai faatasi ma aʻu.” 9 Ua auina atu e le tagata o le Atua moni se feʻau i le tupu o Isaraelu, ua faapea atu: “Ia faaeteete ina neʻi e ui ane i lea mea, auā o i inā e ō ifo i ai Suria.” 10 Ona aauina atu lea e le tupu o Isaraelu nisi i le mea na fai mai ai le tagata o le Atua moni iā te ia. Ua lapataʻia foʻi e Elisaia le tupu o Isaraelu, ma ua ia faamamao ese mai pea i inā.

11 Ua ita le loto o le tupu o Suria i lenei mea, ona ia valaau lea o ana auauna ma faapea atu iā i latou: “Pe e tou te lē taʻuina mai ea iā te aʻu, po o ai o i latou o faatasi ma i tatou e ʻau i le tupu o Isaraelu?” 12 Ona fai mai lea o se tasi o ana auauna: “Loʻu alii e, le tupu, e leai se tasi, e na o le perofeta o Elisaia o loo iai i Isaraelu, o ia lenā o loo faailoa atu i le tupu o Isaraelu mea e te fetalai ai i lou potumoe.” 13 Ona ia fai atu lea: “Ia outou ō ma vaai po o fea o iai o ia, ina ia ou aauina atu nisi e aumai o ia.” Mulimuli ane, ua oo mai le tala iā te ia e faapea: “O loo iai o ia i Totana.” 14 Ona ia aauina atu loa lea o solofanua, o kariota tau, ma se ʻautau e toʻatele i inā; ua latou ō atu i le pō ma siʻomia le aai.

15 Ina ua tulaʻi le auauna a le tagata o le Atua moni i le taeaopō, ma ua alu atu i fafo, vaai! ua siʻomia le aai i ʻautau, o solofanua ma kariota tau. Ona fai mai lea o lana auauna iā te ia: “Auē, loʻu matai e! O le ā se mea e ta te faia?” 16 A ua ia fai atu: “Aua e te fefe, auā e sili atu ona toʻatele o ē ua iā i taʻua i lo o ē ua iā i latou.” 17 Ona tatalo lea o Elisaia, ua faapea atu: “Ieova e, ia e faapupula i ona mata ina ia ona iloaina atu.” Ona faapupula lea e Ieova mata o le auauna, ua ia iloa atu; faauta! ua tumu le vaega maugā i solofanua ma kariota afi o le taua, ua siʻosiʻomia ai Elisaia.

18 Ina ua ō ifo ʻautau a Suria iā te ia, ona tatalo lea o Elisaia iā Ieova, ua faapea atu: “Faamolemole, ia e faatauasoina lenei nuu.” Ona ia faatauasoina lea o i latou, e tusa ai ma le upu a Elisaia. 19 Ua fai atu Elisaia iā i latou: “E lē o le auala lenei, e lē o le aai foʻi lenei. Inā mulimuli mai ia iā te aʻu, ou te taʻitaʻi outou i le tagata o loo outou saʻilia.” Ae peitaʻi, ua ia taʻitaʻi i latou i Samaria.

20 Ina ua latou taunuu i Samaria, ona faapea atu lea o Elisaia: “Ieova e, ia e faapupula mata o i latou nei, ina ia o latou iloaina atu.” Ona faapupula lea e Ieova o o latou mata, ua latou iloa ai; o loo iai i latou i le ogatotonu o Samaria. 21 Ua fai mai le tupu o Isaraelu iā Elisaia ina ua ia iloa mai i latou: “Loʻu tamā e, po ou te fasiotia loa i latou, po ou te fasiotia loa i latou?” 22 A ua ia fai atu: “Aua e te fasiotia i latou. Pe e te fasiotia ea i latou na e aumaia faapagota i lau pelu ma lau ʻaufana? Ia laulau atu ni meaʻai ma ni vai iā i latou, ina ia latou aai ma feinu ai, ona ō atu ai lea i lo latou alii.” 23 Ona ia saunia lea o se faigaʻai tele mo i latou; ua latou aai ma feinu, ona ia aauina atu lea o i latou e ō i lo latou alii. E leʻi toe ō mai foʻi ʻau a Suria e faoa mea i le nuu o Isaraelu.

24 Mulimuli ane, ona faapotopoto faatasi lea e Peniata le tupu o Suria o lana ʻautau uma, ma ō aʻe e siʻomia Samaria. 25 Ua iai se oge tele i Samaria, ma faauta! ua latou siʻomia le aai, ua iʻu ina faatauina atu le ulu o se asini i tupe siliva e valu sefulu, ae lima tupe siliva na faatauina atu ai le tasi vaefā o le fua o le kape* o otaota o le lupe. 26 A o savali ane le tupu o Isaraelu i luga o le pā, ona alaga atu lea o se tasi fafine iā te ia, ua faapea atu: “Loʻu alii e, le tupu, ia e fesoasoani mai!” 27 Ua fai mai o ia: “Afai e lē fesoasoani atu Ieova iā te oe, o ā la ni mea ou te fesoasoani atu ai iā te oe? Pe afai e lē o le mea e soli ai saito, po o sua o vine, po o olive?” 28 Ona fai mai lea o le tupu i le fafine: “O le ā le mea ua tupu iā te oe?” Ua fai atu o ia: “Ua fai mai lenei fafine iā te aʻu, ‘Aumai lau tama ta te ʻaina i le aso nei, ona avatu lea o laʻu tama e ta te ʻaina a taeao.’ 29 Ona ma tunuina lea o laʻu tama ma ʻai. Ona ou fai atu lea iā te ia i le aso na sosoo ai, ‘Inā aumai ia lau tama seʻi o ta ʻaina.’ A ua ia nanā i lana tama.”

30 Ina ua faalogo le tupu i upu a le fafine, ona ia saeia loa lea o ona ofu; a o ui ane o ia i luga o le pā, ua iloa atu o ia e le nuu, faauta! o loo ofu i totonu o ona ofu le ʻie talatala. 31 Ona ia fai atu lea: “Ia faia e le Atua iā te aʻu, ma ia faaopoopo e ia i ai, pe afai o tumau pea le ulu o Elisaia le atalii o Safata iā te ia i le asō!”

32 Ua nofo Elisaia i lona fale, ua nonofo foʻi faatasi ma ia o toeaina, ina ua auina mai e le tupu se tagata mai i ona luma. A o leʻi oo mai le avefeʻau iā te ia, ua ia fai atu i toeaina: “Po ua outou iloa ea ua auina mai lenei atalii o le fasioti tagata e vavaeese loʻu ulu? Vaai, pe a oo mai le avefeʻau, ia tapuni le faitotoʻa ma ia outou taofimau o ia i le faitotoʻa. Pe e lē o le paʻō ea lenā o vae o lona alii o loo mulimuli mai iā te ia?” 33 A o ia tautala atu iā i latou, ua oo mai le avefeʻau iā te ia, ona faapea atu lea o le tupu: “O le puapuaga lenei mai iā Ieova. Aiseā ou te saga faatalitali ai pea iā Ieova?”

^ 2 Tu. 6:25 O le “kape” o le fua e tutusa ma le 1.22 lita.

7 Ona fai atu lea o Elisaia: “Ia outou faalogologo mai i le afioga a Ieova. O le mea lenei ua fetalai mai ai Ieova, ‘O a taeao i le taimi faapenei, e faatau atu ai i le faitotoʻa o Samaria le sea o le falaoamata lelei i le sekeli, ma sea e lua o karite i le sekeli.’” 2 Ona tali mai lea o le auauna na pipii i ai le tupu i lona lima i le tagata o le Atua moni, ua faapea mai: “Afai e faia e Ieova faitotoʻa o vai i le lagi, pe e mafai ona tupu o lenei mea?” Ona ia fai atu lea: “O lenei ua e vaaitino i ai, ae e te lē ʻai ai.”

3 Na iai ni tamāloloa lepela se toʻafā i le faitotoʻa o le pā; ua latou fai ane foʻi o le tasi i le isi: “Aiseā ua tatou nonofo ai i inei e tatou te feoti ai? 4 Afai e tatou te faapea ane, ‘Seʻi o tatou ō atu i le aai,’ afai e iai le oge i le aai, e tatou te oti ai i inā. Ae afai e tatou te nonofo i inei, e tatou te feoti foʻi. O lenei, inā ō mai ia, seʻi o tatou ō atu e osofaʻi le ʻautau a Suria. Afai e latou te faasaoina i tatou, ona tatou feola ai lea; ae afai e latou te fasiotia i tatou, ona tatou feoti ai lea.” 5 Ua tutulaʻi i latou i le afiafipō ina ia ō atu i le togālauapi o Suria; ua latou oo atu i le faatausiʻusiʻuga o le togālauapi a Suria, ae faauta! e leai se tagata o iai.

6 Ua faapogaia e Ieova le ʻautau a Suria e faalogo i le paʻō o kariota tau, o solofanua, o le ʻautau e toʻatele lava, ona latou faapea ane lea o le tasi i le isi: “Faauta! Ua totogi e le tupu o Isaraelu tupu o Heti ma tupu o Aikupito, ina ia siitaua mai iā i tatou!” 7 Ona latou tutū loa lea i luga ma sosola i le pō, ae tuua o latou faleʻie, o a latou solofanua, o a latou asini, ma le togālauapi e pei ona iai, ua sosola lava i le fia feola.

8 Ina ua oo atu nei lepela i le faatausiʻusiʻuga o le togālauapi, ona latou ulu atu lea i le tasi faleʻie, ua aai, ma feinu, ma ave siliva, o auro, ma ofu, ona ō lea ma nanā. Ua latou toe foʻi mai ma ulu atu i le isi faleʻie, ma ave foʻi mea mai i inā, ua latou ō ma nanā.

9 Mulimuli ane, ua latou faapea ane o le tasi i le isi: “E lē o saʻo lenei mea ua tatou faia. O le aso lenei, o le aso o le tala lelei! Afai e tatou te faatuai ma faatali seʻia malama aʻe le taeao, o le a tupu ai se mea iā i tatou. O lenei, inā ō mai ia, tatou ō e taʻu atu le tala i le aiga o le tupu.” 10 Ona latou ō mai lea ma valaau mai i leoleo faitotoʻa o le aai, ua faamatala mai iā i latou e faapea: “Na matou ō atu i le togālauapi o Suria, faauta! e leai ma se tasi o iai i inā, e leai foʻi se leo o se tagata, ae e na o solofanua ma asini o loo noanoa, o loo iai foʻi faleʻie e pei lava ona iai.” 11 Ona valaau atu lea o leoleo faitotoʻa ma latou taʻu atu i totonu i le aiga o le tupu.

12 Ona tulaʻi lea o le tupu i le pō ma faapea atu i ana auauna: “Seʻi oʻu taʻu atu iā te outou le mea ua faia e Suria iā i tatou. Ua latou iloa lelei ua tatou fia aai; ma ua latou ō ai i tua o le togālauapi ma lalafi ai i le fanua, ua faapea ane, ‘Pe a latou ō i fafo o le aai, ona tatou pupuʻe ola ai lea o i latou, ma tatou ō mai ai loa i le aai.’” 13 Ua tali mai se tasi o ana auauna, ua faapea mai: “Seʻi o latou ave ni solofanua se lima o totoe, o loo iai i le aai. Faauta! E tutusa lava na tagata ma i latou uma o Isaraelu na totoe i le aai. Faauta! E tutusa foʻi i latou uma ma tagata o Isaraelu na faaumatia. Seʻi o tatou aauina atu i latou ma iloa ai.” 14 Ona latou ave lea o kariota solofanua e lua, ma ua aauina atu i latou e le tupu i le togālauapi o Suria, ua faapea atu: “Inā ō ia ma vaavaai.” 15 Ua latou mulimuli atu iā i latou, ua oo atu i Ioritana; faauta! ua fola solo i le auala ofu ma ipu na lafoaʻi ai e Suria a o latou sosola ese. Ona toe foʻi lea o avefeʻau ma taʻu mai i le tupu.

16 Ua ō atu le nuu ma faoa mea mai i le togālauapi a Suria; o lea ua faatau atu ai le sea o le falaoamata lelei i le sekeli, ma sea e lua o karite i le sekeli, e tusa ma le afioga a Ieova. 17 Ua tofia foʻi e le tupu le auauna na ia pipii ai i lona lima e pule i le faitotoʻa; ua soli foʻi o ia e le nuu i le faitotoʻa ma ua oti ai o ia, e pei o upu a le tagata o le Atua moni, ina ua tautala o ia i le taimi na alu ifo ai le tupu iā te ia. 18 O lea, ua taunuu ai le mea na fai atu ai le tagata o le Atua moni i le tupu, e faapea: “E faatau atu sea e lua o karite i le sekeli, e faatau atu foʻi le sea o le falaoamata lelei i le sekeli, i le taimi faapenei a taeao i le faitotoʻa o Samaria.” 19 A ua tali mai le auauna na pipii i ai le tupu i le tagata o le Atua moni, ua faapea mai: “E tusa lava pe e faia e Ieova faitotoʻa o vai i le lagi, pe e mafai ona tupu o lenei mea e tusa ma nei upu?” Ona ia fai atu lea: “O lenei ua e vaaitino i ai, ae e te lē ʻai ai.” 20 Ua faapena lava ona taunuu iā te ia, ina ua solia o ia e le nuu i le faitotoʻa, ma ua oti ai o ia.

2 Tupu  8 : 1 - 29

8 Ua fai atu Elisaia i le fafine o lē na ia toe faaolaina lana tama, e faapea: “Tulaʻi ia ma e alu, o oe ma lou aiga, ma aumau o ni tagata ese i so o se mea e mafai ona outou aumau ai o ni tagata ese; auā ua finagalo Ieova e tuuina mai le oge, e lē gata i lea, e fitu tausaga e oo mai ai le oge i le nuu.” 2 Ona tulaʻi lea o le fafine ma faia e pei ona fai atu ai le tagata o le Atua moni, ua latou ō, o ia ma lona aiga, ma ua aumau o ni tagata ese i le nuu o Filisitia mo tausaga e fitu.

3 Ua oo i le faaiʻuga o tausaga e fitu, ona toe foʻi mai lea o le fafine mai i le nuu o Filisitia, ua alu atu ma tagi atu i le tupu i lona fale ma lona fanua. 4 O le taimi lea ua fai atu ai le tupu iā Kiasi le auauna a le tagata o le Atua moni, e faapea: “Seʻi e faamatala mai lava iā te aʻu mea mataʻina uma na faia e Elisaia.” 5 A o ia faamatala atu i le tupu le tagata oti na toe faaolaina e Elisaia, vaai! o le fafine e ana le tama na ia toe faaolaina, o loo tagi atu i le tupu i lona fale ma lona fanua. Ona faapea mai lea o Kiasi: “Loʻu alii e, le tupu, o le fafine lenei, ma o lana tama lenei na toe faaolaina e Elisaia.” 6 Ua fesili atu le tupu i le fafine, ona ia faamatala mai lea iā te ia o le tala. Ona avatu lea e le tupu iā te ia o se tagata aloaʻia, ua faapea atu: “Ia toe faafoʻi atu iā te ia ana mea uma, ma mea uma o le fanua e amata mai i le aso na ia tuua ai le nuu, seʻia oo mai i le asō.”

7 Ua alu atu Elisaia i Tamaseko; a o maʻi Peniata le tupu o Suria. Ua tala atu le tala iā te ia, e faapea: “O lea ua sau i inei le tagata o le Atua moni.” 8 Ona fai atu lea o le tupu iā Asaeli: “Ia e alu ma ave se meaalofa i lou lima, ma faafetaiaʻi le tagata o le Atua moni, ia e fesili atu foʻi iā Ieova e ala iā te ia, e faapea, ‘Po ou te toe malosi ea mai i lenei maʻi?’” 9 Ona alu lea o Asaeli e faafetaiaʻi o ia ma ave le meaalofa i lona lima, o mea lelei uma o Tamaseko, o avega a kamela e fā sefulu, ua sau ma tū i ona luma, ua faapea mai: “Ua auina mai aʻu iā te oe e lou atalii o Peniata le tupu o Suria, ua faapea mai, ‘Po ou te toe malosi ea mai i lenei maʻi?’” 10 Ona fai atu lea o Elisaia iā te ia: “Inā alu ia ma fai atu iā te ia, ‘E te toe malosi lava,’ a ua faailoa mai e Ieova iā te aʻu, o le a oti lava o ia.” 11 Ua pulatoʻa atu pea o ia, ma iʻu ina mā ai o ia. Ona tagi ai lea o le tagata o le Atua moni. 12 Ona fai mai lea o Asaeli: “Aiseā ua tagi ai loʻu alii?” Ua ia fai atu: “Auā ua ou iloa lelei mea leaga o le a e faia i le fanauga a Isaraelu. E te susunu i le afi o latou aai malupuipuia, e te fasiotia i le pelu o latou tane ua filifilia, e te tuʻimomomo a latou fanau, ma e te faatiau foʻi o latou fafine totō.” 13 Ona fai mai lea o Asaeli: “Po o le ā ea lau auauna, o lē ua na o se taʻifau e na te faia ai lenei mea mataʻutia?” A ua fai atu Elisaia: “Ua faaali mai e Ieova iā te aʻu, o le a fai oe ma tupu o Suria.”

14 Ona alu ese lea o ia mai iā Elisaia, ma ua alu atu i lona alii, o lē na faapea mai iā te ia: “O le ā se tala a Elisaia iā te oe?” Ua ia faapea atu: “Na fai mai o ia, ‘E te toe malosi lava.’” 15 Ua oo i le aso e sosoo ai, ua ia ave le ʻie ma fufui i le vai, ma ufiufi ai ona foliga, ona oti ai lea o ia. Ona pule lea o Asaeli e sui iā te ia.

16 O le tausaga lona lima o le nofoaiga a Ioramo le atalii o Aapo le tupu o Isaraelu, a o fai Iosefatu ma tupu o Iuta, na fai ai Ioramo le atalii o Iosefatu ma tupu o Iuta. 17 E tolu sefulu lua ona tausaga ina ua fai o ia ma tupu, ma e valu tausaga na ia pule ai i Ierusalema. 18 Na savali o ia i le ala o tupu o Isaraelu, e pei ona faia e i latou i le aiga o Aapo; auā na fai le afafine o Aapo ma ana avā, ma na ia faia pea mea i le silafaga a Ieova. 19 Ae e leʻi finagalo Ieova e faaoo mai le faaumatiaga iā Iuta ona o Tavita lana auauna, e pei ona ia folafola mai iā te ia, e tuuina mai pea se lamepa iā te ia ma lana fanau.

20 O ona aso ia na fouvale ai Etoma i le pule a Iuta, ma ua faia ai foʻi se tupu e pule iā i latou. 21 Mulimuli ane, ua alu atu Ioramo faapea ma ana kariota uma i Seila. Ona tulaʻi lea o ia i le pō ma fasiotia tagata Etoma na siʻosiʻomia o ia, ma alii e pule i kariota; ona sosola lea o le nuu i o latou faleʻie. 22 A ua fouvale pea Etoma i le pule a Iuta e oo mai i le aso nei. O le taimi lenā na fouvale ai foʻi ma le nuu o Lipena.

23 A o le olaga uma o Ioramo ma mea uma na ia faia, po ua lē o tusia ea i le tusi e faatatau i olaga o tupu o Iuta? 24 Mulimuli ane, ua taoto Ioramo faatasi ma ona augātamā, ma ua tanu faatasi ma ona augātamā i le Aai a Tavita. Ona pule lea o Aasaia lona atalii e sui iā te ia.

25 O le tausaga lona sefulu lua o le nofoaiga a Ioramo le atalii o Aapo le tupu o Isaraelu, na avea ai Aasaia le atalii o Ioramo le tupu o Iuta ma tupu. 26 E lua sefulu lua tausaga o Aasaia ina ua fai o ia ma tupu, ma e tasi le tausaga na ia pule ai i Ierusalema. O le igoa foʻi o lona tinā, o Atalia le afafine o le atalii o Omeri le tupu o Isaraelu. 27 Ua savali o ia i ala o le aiga o Aapo, ma faia pea mea leaga i le silafaga a Ieova e pei o le aiga o Aapo, auā e tau o ia i le aiga o Aapo. 28 Ua la ō ma Ioramo le atalii o Aapo, e siitaua iā Asaeli le tupu o Suria i Ramota-kiliata, a ua fasia Ioramo e ʻautau a Suria. 29 Ona toe foʻi lea o Ioramo le tupu i Isereelu e togafiti ona manuʻa, na faamanuʻa ai o ia e Suria i Rama, ina ua ia tau ma Asaeli le tupu o Suria. A o Aasaia le atalii o Ioramo le tupu o Iuta, ua alu ifo o ia e vaai Ioramo le atalii o Aapo i Isereelu, auā ua maʻi o ia.

2 Tupu  9 : 1 - 37

9 Ua valaau atu le perofeta o Elisaia i se tasi o atalii o le ʻauperofeta, ua faapea atu iā te ia: “Ia e sauni* ma ave lenei fagu suāuu i lou lima, ma alu atu i Ramota-kiliata. 2 Pe a e oo i inā, ia e saʻili Ieu le atalii o Iosefatu, le atalii o Nimesi; ia e ulu atu ma faatulaʻi o ia mai i ona uso, ma ave i le potu pito i totonu. 3 Ia e ave le fagu uu ma liligi ifo i lona ulu, ma faapea atu, ‘O le mea lenei ua fetalai mai ai Ieova: “Ua ou faauuina oe e fai ma tupu o Isaraelu.”’ Ona e tatalaina lea o le faitotoʻa, ma e sola, aua e te faatali.”

4 Ona alu ai lea o le auauna, o le auauna a le perofeta, i lona ala i Ramota-kiliata. 5 Ina ua oo atu o ia, vaai! o loo nonofo mai taʻitaʻiʻau. Ua ia fai atu: “Le taʻitaʻiʻau e, o loo iā te aʻu se feʻau mo oe.” Ona fai mai lea o Ieu: “O ai o i matou uma nei?” A ua ia fai atu: “Le taʻitaʻiʻau e, e mo oe.” 6 Ua tulaʻi o ia ma ulu atu i le fale; ona ia liligi ifo lea o le suāuu i lona ulu, ma faapea atu: “O le mea lenei ua fetalai mai ai Ieova le Atua o Isaraelu, ‘Ua ou faauuina oe e fai ma tupu o le nuu o Ieova, o Isaraelu. 7 Ia e faaumatia le aiga o Aapo lou alii, ma ou te taui atu foʻi iā Iesepela le toto o aʻu auauna le ʻauperofeta, ma le toto o auauna uma a Ieova. 8 Ia fano le aiga uma o Aapo; ou te fasiotia foʻi so o se tasi mai i le aiga o Aapo e tulaʻi e fai sana feʻaulata i le pā, ma so o se tasi e leai se fesoasoani, ma faatauvaa i Isaraelu. 9 Ou te faia foʻi le aiga o Aapo e pei o le aiga o Ierepoamo le atalii o Nepata, e pei foʻi o le aiga o Paasa le atalii o Akia. 10 E ʻaina foʻi e taʻifau Iesepela i le fanua i Isereelu, e leai foʻi se tasi e tanuina o ia.’” Ona ia tatala loa lea o le faitotoʻa ma sola.

11 A o Ieu, ua alu atu o ia i auauna a lona alii, ua latou fai mai foʻi iā te ia: “Po o lelei mea uma? Aiseā na sau ai lenei tamāloa valea iā te oe?” A ua ia fai atu iā i latou: “Ua outou iloa lelei lava le tamāloa ma le auala e masani ona tautala ai.” 12 A ua latou fai mai: “E sesē! Seʻi taʻu mai iā i matou faamolemole.” Ona ia fai atu lea: “Na faapea mai ma faapea mai lana tala iā te aʻu, ‘O le mea lenei na fetalai mai ai Ieova: “Ua ou faauuina oe e fai ma tupu o Isaraelu.”’” 13 Ona taʻitasi lea o i latou ma ave lona ofu ma fofola i faasitepu i lalo o ona vae, ona latou ili lea o pū ma faapea atu: “Ua fai Ieu ma tupu!” 14 Ona foua lea o Ioramo e Ieu le atalii o Iosefatu le atalii o Nimesi.

Ma na leoleoina pea e Ioramo o Ramota-kiliata, o ia ma Isaraelu uma, auā ua fai Asaeli ma tupu o Suria. 15 Mulimuli ane, ua toe foʻi atu le tupu o Ioramo i Isereelu e togafiti ona manuʻa na faamanuʻa ai o ia e Suria, ina ua ia tau ma Asaeli le tupu o Suria.

Ona fai atu lea o Ieu: “Afai e tou te ʻau faatasi ma aʻu, aua neʻi sola ese se tasi mai i le aai e alu e taʻu atu le tala i Isereelu.” 16 Ona tiʻetiʻe lea o Ieu ma alu atu i Isereelu; auā o loo taoto ai i inā Ioramo ona o ona manuʻa, a ua alu ifo Aasaia le tupu o Iuta e asiasi iā Ioramo. 17 Ua tū foʻi le tagata vāai i luga o le ʻolo i Isereelu, ua ia iloa atu tagata e matuā toʻatele a Ieu a o ia alu atu, ona ia fai atu lea: “Ua ou iloa atu tagata e matuā toʻatele.” Ona fai mai lea o Ioramo: “Inā avatu ia se tagata tau ma auina atu o ia e faafetaiaʻi i latou, ma ia fai atu foʻi, ‘Pe filemu ea?’” 18 Ona alu atu lea o se tagata tiʻetiʻe solofanua e faafetaiaʻi o ia, ma faapea atu: “O le mea lenei ua fai mai ai le tupu, ‘Pe filemu ea?’” A ua fai mai Ieu: “O le ā lau mea e fai i le ‘filemu’? Sau i oʻu tua!”

Ona taʻu atu lea e le tagata vāai e faapea: “Ua oo atu le avefeʻau iā i latou, a ua lē toe foʻi mai o ia.” 19 Ua ia auina atu se tagata tiʻetiʻe solofanua lona lua, o lē ua alu atu iā i latou, ma faapea atu: “O le mea lenei ua fai mai ai le tupu, ‘Pe filemu ea?’” A ua fai mai Ieu: “O le ā lau mea e fai i le ‘filemu’? Sau i oʻu tua!”

20 Ua taʻu atu e le tagata vāai e faapea: “Ua oo atu o ia iā i latou, a ua lē toe foʻi mai o ia; ma o le ave kariota a le tagata, e pei lava o le aveave a Ieu le atalii o le atalii o Nimesi, auā o lana aveave ua pei o se tagata ua matuā ita lava.” 21 Ua fai ane Ioramo: “Inā sauni ia!” Ona sauni lea o lana kariota tau, ua taʻitasi foʻi Ioramo le tupu o Isaraelu ma Aasaia le tupu o Iuta, ma alu i lana kariota tau. A o la ō aʻe e faafetaiaʻi Ieu, ua la maua ai o ia i le fanua o Napota le Isereelu.

22 Ae ina ua vaai atu Ioramo iā Ieu, ona ia fai atu lea: “Pe filemu ea, Ieu?” A ua fai mai o ia: “E faapefea ona filemu, a o loo faitaaga Iesepela lou tinā, ma faia le tele o ana togafiti faataulāitu?” 23 Ona liliu lea o Ioramo e sola i lana kariota, ma faapea atu iā Aasaia: “Aasaia, o le togafiti!” 24 Ona tago lea o Ieu i lana ʻaufana, ma fana ai Ioramo i le vaitauʻau, ma ua ati ai le aū i lona fatu, ona paʻū lea o ia i totonu o lana kariota tau. 25 Ua ia fai atu iā Pitika lana auauna: “Ia sii aʻe o ia; ma lafo i le fanua o Napota le Isereelu; auā ia manatua: Sa ta tiʻetiʻe i kariota solofanua e mulimuli atu iā Aapo lona tamā, ona tuuina atu lea e Ieova o lenei feʻau faafaamasinoga e faatatau iā te ia: 26 ʻ“O ananafi lava na ou iloa ai le toto o Napota ma le toto o ona atalii,” ua fetalai mai ai Ieova, “ma ou te taui atu lava iā te oe i lenei fanua,” ua fetalai mai ai Ieova.’ O lenei, inā sii aʻe ia o ia; ma lafo i le fanua e tusa ai ma le afioga a Ieova.”

27 Ua iloa e Aasaia le tupu o Iuta, ona ia sola lea e ui atu i le togālaau. (Mulimuli ane, ua tuliloa o ia e Ieu ma faapea atu: “E faapena foʻi ma ia! Ia outou fasiotia o ia!” Ona latou fasiotia lea o ia a o iai i le kariota i le ala e alu aʻe i Kuru, e latalata i Ipelamo. Ua ia sola pea i Mekito, ma oti ai i inā. 28 Ona ave lea o ia e lana auauna i le kariota i Ierusalema, ma ua latou tanu ai o ia i lona tuugamau, faatasi ma ona augātamā i le Aai a Tavita. 29 O le tausaga lona sefulu tasi o le pulega a Ioramo le atalii o Aapo, na fai ai Aasaia ma tupu o Iuta.)        

30 Ua alu atu pea Ieu ua oo i Isereelu, ma ua faalogo i ai Iesepela. Ona ia vali lea o ona mata i le vali uliuli, ma teu faamanaia lona ulu, ua vaavaai ifo foʻi mai i le faamalama. 31 Ua oo atu Ieu i le faitotoʻa. Ona fai mai lea o Iesepela: “Po o manuia ea Semeri lē na fasiotia lona alii?” 32 Ona tepa aʻe lea o ia i le faamalama, ua faapea atu: “O ai e ʻau ma aʻu? O ai?” Ona vaavaai ifo lea o tagata aloaʻia e toʻalua pe toʻatolu iā te ia. 33 Ua fai atu o ia: “Ia lafo ifo o ia!” Ona latou lafo ifo lea o ia, ua pisipisi foʻi lona toto i luga o le pā ma luga o solofanua; ma ua ia soli iā te ia. 34 Mulimuli ane, ua sau o ia i totonu, ua ʻai ma inu, ua ia faapea atu: “Faamolemole, seʻi outou fai lelei lenei fafine ua malaia ma tanu o ia, auā o ia o le afafine o le tupu.” 35 Ina ua latou ō atu e tanu o ia, latou te leʻi maua foʻi se vaega o ia, ae e na o le atigipoo, o vae, ma ona alofilima. 36 Ina ua latou toe foʻi mai ma faamatala mai iā te ia, ona ia fai atu lea: “O le afioga lenā a Ieova na ia fetalai mai ai e ala i lana auauna o Elia le Tisepi, e faapea, ‘E ʻaina e taʻifau le tino o Iesepela i le fanua o loo i Isereelu. 37 Ua fai foʻi le tino oti o Iesepela ma otaota i luga o le fogāeleele i le fanua o Isereelu, ina neʻi o latou faapea ane: “O Iesepela lenei.”’”

^ 2 Tu. 9:1 I le gagana Eperu, “ia fusi lou fusipaʻu.”


2 Tupu  10 : 1 - 36

10 Sa i Samaria atalii e toʻafitu sefulu o Aapo. O le mea lea, na tusia ai e Ieu ni tusi ma aauina atu i Samaria i alii o Isereelu, i toeaina, ma ē na tausia fanau a Aapo, e faapea: 2 “O lenei, pe a oo atu lenei tusi iā te outou, o loo iā te outou atalii o lo outou alii, o loo iā te outou foʻi kariota tau, o solofanua, o le aai malupuipuia, ma le auupega. 3 Ia outou vaai po o ai e sili ona lelei ma sili ona amio saʻo i atalii o lo outou alii, ona faanofo lea o ia i le nofoālii o lona tamā. Ia outou tau foʻi mo le aiga o lo outou alii.”

4 Ua matuā fefefe i latou, ua faapea ane: “Faauta! E leʻi tutū tupu e toʻalua i ona luma, pe faapefea la ona matou tutū ai?” 5 Mulimuli ane, ona aauina atu lea e lē na pule i le aiga, ma lē na pule i le aai, o toeaina, ma ē na tausia fanau a Aapo, o se feʻau iā Ieu e faapea: “O i matou o au auauna, o mea uma foʻi e te fai mai ai iā i matou, e matou te faia lava. E matou te lē faia se tasi ma tupu. A o le mea e lelei iā te oe, ia e faia lea.”

6 Ona ia tusia lea o le tusi lona lua, ua faapea atu: “Afai e tou te ʻau ma aʻu ma outou usiusitaʻi i aʻu upu, ia outou aumai ulu o tagata, o atalii ia o lo outou alii, ma ō mai iā te aʻu i le taimi faapenei i le aso a taeao i Isereelu.”

Ua faatasi foʻi atalii o le tupu e toʻafitu sefulu ma tagata tāua o le aai, o ē na tausia aʻe i latou. 7 Ina ua oo atu le tusi iā i latou, ona latou ave lea o atalii o le tupu ma fasiotia i latou, o tane e toʻafitu sefulu, ua mavae lea, ona tuu lea o o latou ulu i ato, ma aauina atu iā te ia i Isereelu. 8 Ua sau le avefeʻau ma taʻu mai iā te ia, e faapea: “Ua latou aumaia ulu o atalii o le tupu.” Ona ia fai atu lea: “Ia outou tuu i ni faaputuga se lua i le faitotoʻa e ulu mai ai i le pā, seʻia oo i le taeao.” 9 Ua oo i le taeao, ona alu lea o ia i fafo. Ua tū o ia ma fai atu i le nuu uma: “O outou o tagata amiotonu. A o aʻu, na ou foua loʻu alii ma na ou fasiotia o ia; ae o ai na fasiotia nei tagata uma? 10 Ia outou iloa, e leai se afioga a Ieova e lē faataunuuina o afioga uma na ia fetalai mai ai i le aiga o Aapo; ma ua faia lava e Ieova le mea na ia fetalai mai ai e ala i lana auauna o Elia.” 11 Ona alu lea o Ieu ma fasiotia i latou uma na totoe o le aiga o Aapo i Isereelu, o ona tagata tāua uma, o ē e masani ai, ma ana ositaulaga, seʻia leai se tasi e totoe o lona aiga.

12 Ua tulaʻi o ia ma alu atu i lona ala i Samaria. Sa i le ala foʻi le fale e sele ai fulufulu o mamoe a leoleo mamoe. 13 Ona fetaiaʻi lea o Ieu ma uso o Aasaia le tupu o Iuta. Ua ia fai atu iā i latou, “O ai outou?” Ua latou fai mai: “O i matou o uso o Aasaia, ma o loo matou ō ifo e fesili atu po o lelei mea uma e tusa ai ma atalii o le tupu, ma le fanau tama a le masiofo.” 14 Ua ia fai atu: “Ia outou pupuʻe ola iā i latou!” Ona latou pupuʻe ola lea o i latou ma fasiotia i le vaieli i le fale e sele ai fulufulu o mamoe, e toʻafā sefulu lua tane, e na te leʻi faatotoeina foʻi se tasi o i latou.

15 A o alu ese o ia mai i inā, ona la fetaiaʻi lea ma Ionatapa le atalii o Rakapa o sau e faafetaui o ia. Ina ua faamanuia atu iā te ia, na ia faapea atu iā te ia: “Po o tonu lou loto iā te aʻu, e pei ona tonu o loʻu loto iā te oe?”

Ona fai mai lea o Ionatapa: “O lea lava.”

“Afai o lea, tuu mai lou lima iā te aʻu.”

Ona ia tuu atu lea o lona lima i lona lima. Ua ia ave aʻe foʻi iā te ia i le kariota, ua faatasi ma ia. 16 Ua ia fai atu: “Inā ta ō ia faatasi ma aʻu, ia e iloa ai loʻu lē faapalepale i ē e tetee iā Ieova.” Ona tiʻetiʻe ai lea o Ionatapa faatasi ma ia i le kariota tau a Ieu. 17 Mulimuli ane, ua alu atu o ia i Samaria. Ona ia alu atu lea ma fasia i latou uma na totoe o le aiga o Aapo i Samaria, seʻia faaumatia ai i latou e tusa ma le afioga a Ieova na ia fetalai mai ai iā Elia.

18 Ua faapotopoto faatasi foʻi e Ieu o le nuu uma, ua faapea atu iā i latou: “E laʻitiiti le tapuaʻiga a Aapo iā Paala. A o Ieu, e matuā tele lana tapuaʻi atu iā te ia. 19 O lenei, ia valaau atu i perofeta uma a Paala, o ona tagata tapuaʻi uma, ma ona ositaulaga uma e ō mai iā te aʻu. Aua lava neʻi iai se isi e lē sau, auā o le a ou faia se taulaga tele iā Paala. O le tagata e lē sau, e lē ola.” A ua faitogafiti poto Ieu, ina ia faaumatia ai tagata tapuaʻi o Paala.

20 Ua fai atu Ieu: “Ia talaʻi atu se fonotaga paia mo Paala.” Ona latou talaʻi atu lea. 21 Ona auina atu lea e Ieu i Isaraelu uma o se feʻau, ina ia ō mai tagata tapuaʻi uma o Paala. E leai foʻi se tasi na totoe e leʻi sau. Ua latou ō mai pea i le malumalu o Paala, ma ua matuā faatumulia tulimanu uma o le malumalu. 22 Ona ia fai atu lea i lē sa leoleo i le potu e tuu ai ofu: “Ia aumai ni ofu mo tagata tapuaʻi uma o Paala.” Ona ia aumaia lea o ofu mo i latou. 23 Ona ulufale atu lea o Ieu ma Ionatapa le atalii o Rakapa i le malumalu o Paala. Ua ia fai atu i tagata tapuaʻi uma o Paala: “Ia saʻili lelei ma vaai pe e lē o iai se tagata tapuaʻi o Ieova iā te outou, ae na o tagata tapuaʻi lava o Paala.” 24 Mulimuli ane, ua latou ō mai i totonu e fai isi taulaga ma taulaga mū, ona tuu lea e Ieu i fafo o tamāloloa e toʻavalu sefulu, ua ia faapea atu: “O le tagata e sola ese mai i tagata ua ou aumaia i o outou lima, e suia o ia i se tasi o outou.”

25 Ina ua uma ona ia faia le taulaga mū, ona fai atu loa lea o Ieu i faafeao a le tupu ma auauna: “Inā ō mai ia i totonu ma fasiotia i latou! Aua lava neʻi sao se tasi i fafo.” Ona fasia lea e faafeao a le tupu ma auauna i latou i le pelu, ma lafo o latou tino oti i fafo, ua oo atu lava i le aai o le malumalu o Paala. 26 Ona latou aumai lea i fafo o poutū paia o le malumalu o Paala, ma susunu taʻitasi. 27 Ua latou talepe i lalo poutū paia o Paala, ma talepe le malumalu o Paala, ua latou faatū foʻi e fai ma faleese, seʻia oo mai i le aso nei.

28 O lea, ua faaumatia ai e Ieu Paala mai i Isaraelu. 29 E na o agasala a Ierepoamo le atalii o Nepata na ia faapogaia ai Isaraelu e agasala, e leʻi liliuese ai Ieu mai i le mulimuli atu i ai, o tamaʻi povi poʻa auro ia, o le tasi sa i Peteli ma le tasi i Tanu. 30 Ona fetalai mai lea o Ieova iā Ieu: “Talu ai sa e faia le mea ua tonu i oʻu luma, atoa ai ma mea uma na i loʻu loto sa e faia lea i le aiga o Aapo, o le a nonofo ai ou atalii i le nofoālii o Isaraelu, e oo atu lava i lona fā o tupulaga.” 31 E leʻi tausisi Ieu e savali i le tulafono a Ieova le Atua o Isaraelu ma lona lotoatoa. E leʻi liliuese foʻi o ia mai agasala a Ierepoamo, na ia faapogaia ai Isaraelu e agasala.

32 I na aso, na amata faaitiitia ai e Ieova Isaraelu; na fasiotia foʻi e Asaeli i latou i le laueleele uma o Isaraelu, 33 e amata mai i Ioritana e agaʻi atu i le mea e oso aʻe ai le lā, o le nuu uma o Kiliata, o Kato, o Reupena, ma Manase, e mai i Aroeru lea e i tafatafa o le ālia o Arinona, e oo atu lava i Kiliata ma Vasana.

34 A o le olaga uma o Ieu, o mea uma na ia faia, ma lona malosi uma, po ua lē o tusia ea i le tusi e faatatau i olaga o tupu o Isaraelu? 35 Mulimuli ane, ua taoto Ieu faatasi ma ona augātamā, ma ua latou tanu o ia i Samaria; ona pule lea o Ioasasa lona atalii e sui iā te ia. 36 O aso foʻi na pule ai Ieu i Isaraelu, e lua sefulu valu tausaga i Samaria.

2 Tupu  11 : 1 - 21

11 Ua iloa e Atalia le tinā o Aasaia, ua oti lana tama. Ona tulaʻi lea o ia ma fasiotia fanau uma lava a le tupu. 2 A o Iosape le afafine o le Tupu o Ioramo, le tuafafine o Aasaia, ua ia ave Ioasa le atalii o Aasaia, ma ave faananā o ia mai i atalii o le tupu o ē na tatau ona fasiotia, o ia ma lana tausitama, ua ia ave i laʻua i le potumoe i totonu, ua latou faalafi iā te ia ina neʻi iloa e Atalia, ma e leʻi fasiotia ai o ia. 3 Ua iai pea o ia ma le tausitama i le fale o Ieova, ua lafi ai mo tausaga e ono, a o pule Atalia i le nuu.

4 I le tausaga lona fitu, na alu atu ai le feʻau a Ioiata ina ia aumai alii o le taʻitoʻaselau o leoleo o le ʻau Keri ma le ʻaufaafeao, ua aumai i latou iā te ia i le fale o Ieova ma osia ai se feagaiga ma i latou, ua faatautō ai foʻi i latou i le fale o Ieova, ona ia faailoa atu ai lea iā i latou le atalii o le tupu. 5 Ona ia poloaʻi atu lea iā i latou, e faapea: “O le mea lenei e tou te faia: O le tasi vaetolu o outou, e ō mai i le sapati ma leoleoina lelei le fale o le tupu; 6 o le tasi vaetolu e iai i le Faitotoʻa ua taʻua o le Faavae, ma le isi tasi vaetolu e iai i le faitotoʻa i tua o le ʻaufaafeao; ia outou feauauaʻi foʻi e leoleoina lelei le fale. 7 E lua vaega o outou e ō atu uma lava i le sapati, ma ia latou leoleo lelei le fale o Ieova ona o le tupu. 8 Ia outou siʻosiʻomia le tupu, e tofu le tagata ma lana auupega i lona lima; o so o se tasi e sau i le laina o fitafita, e fasiotia lava o ia. Ia outou faatasi pea ma le tupu, i lona ulufafo atu ma lona ulufale mai.”

9 Ua faia e alii o le taʻitoʻaselau mea uma na poloaʻi atu ai Ioiata le ositaulaga. Ua latou taʻitasi ma ave i ona tagata o ē na ulufale mai i le sapati, faatasi ma i latou na ulufafo atu i le sapati, ona latou ō mai lea iā Ioiata le ositaulaga. 10 Ona avatu lea e le ositaulaga i alii o le taʻitoʻaselau, o tao ma talita lapotopoto a le Tupu o Tavita sa i le fale o Ieova. 11 Ua tutū foʻi le ʻaufaafeao e taʻitasi ma lana auupega i lona lima, e mai i le itu taumatau o le fale e oo atu i le itu tauagavale o le fale, i tafatafa ane o le fata faitaulaga ma le fale, e siʻosiʻomia ai e latalata i le tupu. 12 Ona ia aumaia lea o le atalii o le tupu ma faaee iā te ia le palealii ma le Tusi o le Tulafono; ua latou faia ai o ia ma tupu, ma faauuina foʻi o ia. Ua patipati o latou lima ma faapea atu: “Ia soifua le tupu!”

13 Ina ua faalogo Atalia i le leo o le fetaufetuliaʻi ma le vāvāō o le nuu, ona sau ai lea o ia i le nuu i le fale o Ieova. 14 Ua ia vaai mai o loo tū le tupu i tafatafa o le poutū e tusa ai ma tū masani, faatasi ai ma taʻitaʻiʻau ma ē e ili pū o loo tutū i tafatafa o le tupu, ma o loo fiafia le nuu uma ma ili a latou pū. Ona saeia lea e Atalia o ona ofu, ua alaga: “O le fouvale! O le fouvale!” 15 A ua poloaʻi atu Ioiata le ositaulaga i alii o le taʻitoʻaselau, o ē ua tofia o le ʻautau, ua faapea atu iā i latou: “Inā ave ia o ia i fafo mai i le laina o fitafita, ma o so o se tasi foʻi e mulimuli atu iā te ia, ia fasiotia i le pelu!” Auā ua faapea atu le ositaulaga: “Aua neʻi fasiotia o ia i le fale o Ieova.” 16 Ua latou puʻe o ia ma aumai i le ala e ui mai ai solofanua i le fale o le tupu, ma ua fasiotia ai o ia i inā.

17 Ona faia lea e Ioiata le feagaiga i le va o Ieova ma le tupu ma le nuu, ina ia avea i latou ma nuu o Ieova; o le feagaiga foʻi i le va o le tupu ma le nuu. 18 Mulimuli ane, ua ō atu le nuu uma i le fale o Paala ma talepe i lalo ana fata faitaulaga; ua latou matuā lepeti foʻi ona faatusa, ma ua latou fasiotia i luma o fata faitaulaga o Matana le ositaulaga a Paala.

Ona tofia lea e le ositaulaga o ovasia e vaavaaia le fale o Ieova. 19 Ua ia ave foʻi alii o le taʻitoʻaselau, o leoleo o le ʻau Keri, ma ʻaufaafeao, ma tagata uma o le nuu, ina ia latou ave ifo le tupu mai i le fale o Ieova; ua latou ō ifo mālie e ui mai i le faitotoʻa o le ʻaufaafeao i le fale o le tupu; ona nofo ai lea o ia i le nofoālii o tupu. 20 Ua olioli pea tagata o le nuu; ua filemu foʻi le aai, ma ua latou fasiotia Atalia i le pelu i le fale o le tupu.

21 E fitu tausaga o Ioasa ina ua fai o ia ma tupu.

12 I le tausaga lona fitu o le nofoaiga a Ieu, na avea ai Ioasa ma tupu, ma e fā sefulu tausaga na pule ai o ia i Ierusalema. O le igoa foʻi o lona tinā o Sevi mai i Peresepa. 2 Ua faia pea e Ioasa le mea ua tonu i le silafaga a Ieova i aso uma o lona ola, lea na aʻoaʻoina ai o ia e Ioiata le ositaulaga. 3 E na o mea maualuluga e leʻi aveesea. Na faia pea e le nuu o taulaga ma faamū taulaga i luga o mea maualuluga.

4 Ona fai atu lea o Ioasa i ositaulaga: “O tupe uma mo taulaga paia ua aumaia i le fale o Ieova, o tupe e tatau ona totogi e tagata taʻitoʻatasi, o tupe ua maua mai i tagata o ē na faia tautoga, ma tupe uma ua foaʻi e tusa ma mea ua manatu i ai tagata taʻitoʻatasi e aumai i le fale o Ieova, 5 ia taʻitasi le ʻauositaulaga ma talia mea mai i lana uō; a o i latou, ia latou faaleleia mea uma ua vetevete o le fale, i so o se mea e maua ai se vete.”

6 Ua oo i le tausaga lona lua sefulu tolu o le nofoaiga a le Tupu o Ioasa, ae e leʻi faaleleia lava e le ʻauositaulaga mea ua vetevete o le fale. 7 Ona aami lea e le Tupu o Ioasa o Ioiata le ositaulaga, ma le ʻauositaulaga ma fai atu iā i latou: “Aiseā ua outou lē faaleleia ai mea ua vetevete o le fale? O lenei la, aua neʻi toe talia ni tupe mai i a outou uō, ae ia outou tuuina atu mo mea ua vetevete o le fale.” 8 Ona malilie lea o le ʻauositaulaga e latou te lē toe taliaina ni tupe mai i le nuu, ma lē toe faaleleia mea ua vetevete o le fale.

9 Ua ave e Ioiata le ositaulaga se pusa ma faapū lona ufiufi, ma tuu i tafatafa o le fata faitaulaga i le itu taumatau, pe a sau se tasi i le fale o Ieova, ona tuu ai lea e le ʻauositaulaga o ē e leoleo faitotoʻa, o tupe uma na aumaia i le fale o Ieova. 10 Ina ua latou vāai atu ua matuā tele tupe i le pusa, ona ō aʻe lea o le failautusi a le tupu ma le ositaulaga sili, ua fusifusi ma faitau tupe na maua i le fale o Ieova. 11 O tupe na faitauina, ua latou avatu i lima o tagata na faia le galuega, o ē na tofia i le fale o Ieova. Ona latou totogi lea o le ʻaukamuta, o le ʻaufaufale o ē na galulue i le fale o Ieova, 12 o ē e ati maa, ma tufuga e tipiina maa, ua faatau mai foʻi laupapa ma maa ua tipiina e faaleleia ai mea ua vetevete o le fale o Ieova, ma mea uma na avatu e faaleleia ai le fale.

13 Ae e na o le fale o Ieova e leʻi faia ai ni tanoa siliva, o ni seleulu, o ipu faaofuofu, o pū, o so o se mea e faia i le auro, ma mea e faia i le siliva, mai i tupe na avatu i le fale o Ieova; 14 a ua latou avatu i tagata na faia le galuega, lea na latou faaleleia ai le fale o Ieova. 15 Ua la lē faamasinosino foʻi i tagata na tuu atu i ai tupe e avatu i ē na faia le galuega, auā na latou galulue faamaoni. 16 A o tupe mo taulaga o le nofosala, ma tupe mo taulaga o agasala, e leʻi aumaia i le fale o Ieova. Ae na ave mo ositaulaga.

17 Ua alu aʻe Asaeli le tupu o Suria, ma siitaua iā Kata ma faatoʻilaloina, ona faasaga atu lea o Asaeli o le a alu aʻe e tau ma Ierusalema. 18 Ua ave e Ioasa le tupu o Iuta, o taulaga paia uma na faapaia e Iosefatu, o Ioramo, ma Aasaia, o ona augātamā, o tupu ia o Iuta, ma ana lava taulaga paia, o auro uma na maua i ʻoa o le fale o Ieova ma le fale o le tupu, ma aauina atu iā Asaeli le tupu o Suria. Ona alu ese lea o ia mai i Ierusalema.

19 A o le olaga uma o Ioasa ma mea uma na ia faia, po ua lē o tusia ea i le tusi e faatatau i olaga o tupu o Iuta? 20 Ae peitaʻi, ua tulaʻi ana auauna ma taupulepule faatasi e fouvale ma fasiotia Ioasa i le fale o le Mea Maupuʻepuʻe i le ala e alu ifo i Sila. 21 O ana auauna o Iosaka le atalii o Semea, ma Iosapa le atalii o Someli, na la fasi iā te ia ma ua oti ai. Ua latou tanuina o ia faatasi ma ona augātamā i le Aai a Tavita; ona pule ai lea o Amasia lona atalii e sui iā te ia.

13 O le tausaga lona lua sefulu tolu o le nofoaiga a Ioasa le atalii o Aasaia le tupu o Iuta, na fai ai Ioasasa le atalii o Ieu ma tupu i Isaraelu i Samaria, mo tausaga e sefulu fitu. 2 Na ia faia pea mea leaga i le silafaga a Ieova, ma savali i le agasala a Ierepoamo le atalii o Nepata, lea na ia faapogaia ai Isaraelu e agasala. E leʻi liliuese ai foʻi o ia. 3 Ona matuā toʻasā lea o Ieova iā Isaraelu, na ia tuuina atu ai i latou i le lima o Asaeli le tupu o Suria, ma le lima o Peniata le atalii o Asaeli i aso uma lava.

4 Ona ʻaiʻoi atu lea o Ioasasa iā Ieova, ma ua faafofoga mai Ieova iā te ia; auā ua ia silasila mai i le sauāina o Isaraelu, talu ai ua pule sauā le tupu o Suria iā i latou. 5 Ona tuuina mai lea e Ieova iā Isaraelu o sē e faaola, ina ia o latou sao mai ai i lima o Suria, ona nonofo pea lea o le fanauga a Isaraelu i o latou fale e pei ona iai muamua. 6 (Ae e leʻi teʻa ese i latou mai i le agasala a le aiga o Ierepoamo, lea na ia faapogaia ai Isaraelu e agasala. Na savali ai o ia; ma na tū ai pea le pou paia i Samaria.) 7 E na te leʻi faatotoeina iā Ioasasa ni tagata ae e na o tagata tiʻetiʻe solofanua e toʻalima sefulu, o kariota e sefulu, ma fitafita savavali e toʻasefulu afe, auā na faaumatia i latou e le tupu o Suria, ma ua ia faia i latou e pei o le efuefu ua solia.

8 A o le olaga uma o Ioasasa, o mea uma na ia faia ma lona malosi, po ua lē o tusia ea i le tusi e faatatau i olaga o tupu o Isaraelu? 9 Mulimuli ane, ua taoto Ioasasa faatasi ma ona augātamā, ma na latou tanuina o ia i Samaria; ua pule foʻi Ioasa lona atalii e sui iā te ia.

10 O le tausaga lona tolu sefulu fitu o le nofoaiga a Ioasa le tupu o Iuta, na fai ai Ioasa le atalii o Ioasasa ma tupu o Isaraelu i Samaria mo tausaga e sefulu ono. 11 Na ia faia pea mea leaga i le silafaga a Ieova. E leʻi liliuese ai foʻi o ia mai i agasala uma a Ierepoamo le atalii o Nepata, lea na ia faapogaia ai Isaraelu e agasala. Na ia savali ai pea.

12 A o le olaga uma o Ioasa, o mea uma na ia faia, o lona malosi, ma la laʻua taua ma Amasia le tupu o Iuta, po ua lē o tusia ea i le tusi e faatatau i olaga o tupu o Isaraelu? 13 Mulimuli ane, ua taoto Ioasa faatasi ma ona augātamā, a ua nofo Ierepoamo i lona nofoālii. Ona tanu lea o Ioasa i Samaria faatasi ma tupu o Isaraelu.

14 Ua maʻi Elisaia, ma o le a maliu o ia ona o lona maʻi. Ona alu ifo lea o Ioasa le tupu o Isaraelu iā te ia ma ua tagi i ona luga, ua faapea mai: “Loʻu tamā e, loʻu tamā e, o le kariota tau a Isaraelu ma ona tagata tiʻetiʻe solofanua!” 15 Ona fai atu lea o Elisaia iā te ia: “Inā tago ia i le ʻaufana ma aū.” Ona ia tago lea i le ʻaufana ma aū. 16 Ua ia faapea atu i le tupu o Isaraelu: “Inā tago ia i le ʻaufana.” Ua ia tago i ai, ona faaee lea e Elisaia o ona lima i lima o le tupu. 17 Ua ia faapea atu: “Ia tatala le faamalama i sasaʻe.” Ona ia tatalaina lea. Ua fai atu Elisaia: “Fana loa!” Ona ia fana loa lea. Ua ia toe fai atu: “O le aū o le faaolataga mai iā Ieova, o le aū o le faaolataga e faasaga iā Suria! E te faaumatia aʻiaʻi Suria i Afeka.”

18 Ua ia toe fai atu: “Inā tago ia i aū.” Ona ia tago lea i ai. Ua ia fai atu i le tupu o Isaraelu: “Inā sasa ia o aū i le eleele.” Ona ia sasa faatolu lea, ma toe taofi. 19 Ua tigā le loto o le tagata o le Atua moni iā te ia; ona ia faapea atu lea: “Sa tatau ona sasa faalima pe faaono! Ana e faia faapea, semanū e te faaumatia aʻiaʻi Suria, a o lenei, e na o le faatolu ona e faaumatia Suria.”

20 Mulimuli ane, ua maliu Elisaia ma ua latou tanu iā te ia. E masani foʻi ona ō mai i le nuu o ʻau e faoa mea mai i Moapi i le amataga o le tausaga. 21 I le tasi aso, a o latou tanuina se tagata oti, vaai! ua latou iloa atu le ʻau e faoa mea. Ona latou lafo lea o le tagata oti i le tuugamau o Elisaia, ae ō. Ina ua papaʻi le tagata oti i ponaivi o Elisaia, ona toe ola loa lea o ia ma ua tū i luga.

22 A o Asaeli le tupu o Suria, ua ia pule sauā pea iā Isaraelu i aso uma o Ioasasa. 23 A ua manatu mai Ieova iā i latou, ma ua alofa mutimutivale iā i latou, ua liuliualo mai ona o lana feagaiga ma Aperaamo, ma Isaako, ma Iakopo; e leʻi finagalo o ia e faaumatia i latou, e na te leʻi lafoaʻia foʻi i latou mai i ona luma seʻia oo mai i le taimi nei. 24 Mulimuli ane, ona oti ai lea o Asaeli le tupu o Suria, ona pule lea o Peniata lona atalii e sui iā te ia. 25 Ua toe fao mai e Ioasa le atalii o Ioasasa mai i lima o Peniata le atalii o Asaeli, o aai na ia faoa mai lima o Ioasasa lona tamā i le taua. E faatolu ona fasia e Ioasa o ia, ma ua ia toe maua mai aai o Isaraelu.

14 O le tausaga lona lua o le nofoaiga a Ioasa le atalii o Ioasasa le tupu o Isaraelu, na fai ai ma tupu Amasia le atalii o Ioasa le tupu o Iuta. 2 E lua sefulu lima ona tausaga ina ua pule o ia, ma e lua sefulu iva tausaga na ia pule ai i Ierusalema. O le igoa foʻi o lona tinā, o Ioatina mai i Ierusalema. 3 Na ia faia pea o mea ua tonu i le silafaga a Ieova, ae e leʻi pei o lona augātamā o Tavita. Na ia faia e pei o mea uma na faia e lona tamā o Ioasa. 4 E na o mea maualuluga e leʻi aveesea. Na faia pea e le nuu o taulaga ma faamū taulaga i luga o mea maualuluga. 5 Ina ua faatumauina le malo i ona lima, ona ia fasiotia loa lea o ana auauna na fasiotia lona tamā le tupu. 6 Ae e na te leʻi fasiotia fanau a ē e fasi tagata, e tusa ai ma le mea ua tusia i le tusi o le tulafono a Mose, lea na poloaʻi mai ai Ieova e faapea: “Aua neʻi fasiotia tamā e sui ai atalii, aua foʻi neʻi fasiotia atalii e sui ai tamā; ae e taʻitasi le tagata ma fasiotia o ia i lana lava agasala.” 7 Na ia fasiotia tagata Etoma e toʻasefulu afe i le Vanu Masima, ma puʻea foʻi Sela i le taua, ua faaigoa foʻi lea mea o Iokatielu e oo mai i aso nei.

8 Ona aauina atu lea e Amasia o avefeʻau iā Ioasa le atalii o Ioasasa, o le atalii o Ieu le tupu o Isaraelu e faapea: “Inā sau ia. Seʻi o ta fesilafaʻi.” 9 A ua auina mai e Ioasa le tupu o Isaraelu se feʻau iā Amasia le tupu o Iuta, ua faapea mai: “Na auina atu e le vao tuitui i Lepanona se feʻau i le laau o le arasi i Lepanona, ua faapea atu: ‘Inā aumaia lou afafine i loʻu atalii e fai ma ana avā.’ Ae peitaʻi, na ui ane se manufeʻai o le vao sa i Lepanona ma soli le vao tuitui. 10 E moni na e fasia lava Etoma, ma ua faamaualuga ai lou loto. O lea, inā olioli ia i lou mamalu ma e nofo pea i lou fale. Aiseā e te fia tau ai i taimi e lē taugalemu ai ma e paʻū ai, o oe atoa ma Iuta o loo faatasi ma oe?” 11 Ae e leʻi faalogo Amasia.

Ona alu aʻe lea o Ioasa le tupu o Isaraelu, ua la fesilafaʻi, o ia ma Amasia le tupu o Iuta i Petesemesa, le aai o Iuta. 12 A ua faatoʻilaloina Iuta i luma o Isaraelu, ma ua latou sosola ai e taʻitasi le tagata i lona faleʻie. 13 Ua puʻe foʻi e Ioasa le tupu o Isaraelu o Amasia le tupu o Iuta, le atalii o Ioasa, o le atalii o Aasaia i Petesemesa, ona latou ō mai ai lea i Ierusalema, ua ia lepeti le pā o Ierusalema i le Faitotoʻa o Efaraima e oo atu i le Faitotoʻa o le Tulimanu, e fā selau kupita. 14 Ua ia ave foʻi o auro ma siliva uma, ma mea uma na maua i le fale o Ieova, o ʻoa i le fale o le tupu, ma ē na ave faamalosia, ma toe foʻi atu i Samaria.

15 A o le olaga uma o Ioasa, o mea na ia faia, o lona malosi, ma la laʻua taua ma Amasia le tupu o Iuta, po ua lē o tusia ea i le tusi e faatatau i olaga o tupu o Isaraelu? 16 Mulimuli ane, ua taoto Ioasa faatasi ma ona augātamā, ma ua tanu i Samaria faatasi ma tupu o Isaraelu, ona pule lea o Ierepoamo lona atalii e sui iā te ia.

17 E sefulu lima tausaga na ola ai pea Amasia le atalii o Ioasa le tupu o Iuta, ina ua oti Ioasa le atalii o Ioasasa, le tupu o Isaraelu. 18 A o le olaga uma o Amasia, po ua lē o tusia ea i le tusi e faatatau i olaga o tupu o Iuta? 19 Ona latou taupulepule lea e fouvale iā te ia i Ierusalema, ona sola ai lea o ia i Lakisa; ma ua latou aauina atu nisi e tuliloa o ia i Lakisa, ma ua fasiotia ai o ia i inā. 20 Ua latou ave o ia i solofanua, ma tanu i Ierusalema faatasi ma ona augātamā i le Aai a Tavita. 21 Ona ave lea e le nuu uma o Iuta o Asaraia, o le taimi lenā ua sefulu ono ona tausaga, ma ua latou fai o ia ma tupu e sui i lona tamā o Amasia. 22 Ua faia e ia lava o Elata ma toe faafoʻi mai iā Iuta, ina ua taoto le tupu faatasi ma ona augātamā.

23 O le tausaga lona sefulu lima o le nofoaiga a Amasia le atalii o Ioasa le tupu o Iuta, na fai ai ma tupu Ierepoamo le atalii o Ioasa le tupu o Isaraelu i Samaria, mo tausaga e fā sefulu tasi. 24 Na ia faia pea mea leaga i le silafaga a Ieova. E leʻi liliuese o ia mai i agasala uma a Ierepoamo le atalii o Nepata, lea na ia faapogaia ai Isaraelu e agasala. 25 O ia na toe faafoʻisia le tuaoi o Isaraelu mai i le ala e ui atu ai i Amato e oo atu lava i le sami o Arapa, e tusa ai ma le afioga a Ieova le Atua o Isaraelu, o lē na fetalai mai e ala i lana auauna o Iona le atalii o Amitai le perofeta mai Kataferu. 26 Auā ua silafia e Ieova le matuā tigā o Isaraelu. E leʻi iai se tagata e leai sona fesoasoani, po o sē e faatauvaa, ua leai foʻi sē e fesoasoani iā Isaraelu. 27 Ua folafola mai foʻi e Ieova e na te lē soloiesea le igoa o Isaraelu mai i lalo o le lagi. Ua ia faaolaina i latou e ala i lima o Ierepoamo le atalii o Ioasa.

28 A o le olaga uma o Ierepoamo, o mea uma na ia faia, o lona malosi, o ana taua, ma lona toe faafoʻisia o Tamaseko ma Amato iā Iuta i Isaraelu, po ua lē o tusia ea i le tusi e faatatau i olaga o tupu o Isaraelu? 29 Mulimuli ane, ona taoto lea o Ierepoamo faatasi ma ona augātamā, faatasi foʻi ma tupu o Isaraelu, ona pule lea o Sakaria lona atalii e sui iā te ia.

2 Tupu  15 : 1 - 38

15 O le tausaga lona lua sefulu fitu o le nofoaiga a Ierepoamo le tupu o Isaraelu, na fai ai ma tupu Asaraia* le atalii o Amasia le tupu o Iuta. 2 E sefulu ono ona tausaga ina ua fai o ia ma tupu, ma e lima sefulu lua tausaga na pule ai o ia i Ierusalema. O le igoa o lona tinā o Iekalia mai i Ierusalema. 3 Na ia faia pea mea ua tonu i le silafaga a Ieova, e tusa ma mea uma na faia e lona tamā o Amasia. 4 E na o mea maualuluga e leʻi aveesea. Ae na faia pea e le nuu o taulaga ma faamū taulaga i mea maualuluga. 5 Mulimuli ane, ona taia lea e Ieova le tupu i se mala, ma ua avea ai pea o ia ma lepela e oo lava i le aso na oti ai, sa nofo pea o ia i lona fale e na te leʻi toe faia ona tiute tauave, a o Iotama le atalii o le tupu na pule i le aiga, ua ia faamasinoina foʻi tagata o le nuu. 6 A o le olaga uma o Asaraia ma mea uma na ia faia, po ua lē o tusia ea i le tusi e faatatau i olaga o tupu o Iuta? 7 Ua taoto Asaraia faatasi ma ona augātamā, ma ua latou tanu o ia faatasi ma ona augātamā i le Aai a Tavita; ona pule lea o Iotama lona atalii e sui iā te ia.

8 O le tausaga lona tolu sefulu valu o le nofoaiga a Asaraia le tupu o Iuta, na fai ai ma tupu Sakaria le atalii o Ierepoamo i Isaraelu i Samaria mo masina e ono. 9 Na ia faia pea mea leaga i le silafaga a Ieova, e pei ona faia e ona augātamā. E leʻi liliuese o ia mai i agasala a Ierepoamo le atalii o Nepata, lea na ia faapogaia ai Isaraelu e agasala. 10 Ona foua lea o ia e Saluma le atalii o Iapese, ua fasia o ia i Ipelamo ma fasioti foʻi iā te ia, ona pule ai lea o ia e sui iā te ia. 11 A o le olaga uma o Sakaria, ua tusia i le tusi e faatatau i olaga o tupu o Isaraelu. 12 O le afioga lenā a Ieova na ia fetalai atu ai iā Ieu e faapea: “E nonofo ou atalii i le nofoālii o Isaraelu e oo atu i le fā o tupulaga.” Ua faapea lava ona fai.

13 A o Saluma le atalii o Iapese, na fai o ia ma tupu i le tausaga lona tolu sefulu iva o le pulega a Usia le tupu o Iuta, ma na faaauau ona pule o ia mo le masina atoa i Samaria. 14 Ona alu aʻe lea o Manaema le atalii o Kati mai i Tiresa, ma alu atu i Samaria ma fasia Saluma le atalii o Iapese i Samaria ma ua oti ai o ia; ona pule lea o ia e sui iā te ia. 15 A o le olaga uma o Saluma ma lana fouvalega lea na fouvale ai, ua tusia ia i le tusi e faatatau i olaga o tupu o Isaraelu. 16 Ona lepetia lea e Manaema o Tipasa ma mea uma sa iai, ma ona oganuu e amata mai i Tiresa auā e latou te leʻi tatalaina ona faitotoʻa, ona alu aʻe lea o ia ma faaumatia. Ua ia faatiau foʻi fafine totō uma sa iai.

17 O le tausaga lona tolu sefulu iva o le nofoaiga a Asaraia le tupu o Iuta, na fai ai Manaema le atalii o Kati ma tupu o Isaraelu mo tausaga e sefulu i Samaria. 18 Na faia pea e ia o mea leaga i le silafaga a Ieova. E leʻi liliuese o ia mai i agasala uma a Ierepoamo le atalii o Nepata, lea na ia faapogaia ai Isaraelu e agasala i ona aso uma lava. 19 Ua sau foʻi Pula le tupu o Asuria i le nuu. Ona avatu lea e Manaema iā Pula o taleni siliva e afe, e fesoasoani mai ai iā te ia ina ia faatumauina le malo iā te ia. 20 Ona avatu lea e Manaema o siliva na maua mai iā Isaraelu, mai i tagata mauʻoa uma, ma tuuina atu i le tupu o Asuria o sekeli siliva e taʻilima sefulu a le tagata e toʻatasi. Ona toe foʻi ai lea o le tupu o Asuria, e leʻi nofo ai i le nuu. 21 A o le olaga uma o Manaema, ma mea uma na ia faia, po ua lē o tusia ea i le tusi e faatatau i olaga o tupu o Isaraelu? 22 Mulimuli ane, ua taoto Manaema faatasi ma ona augātamā, ona pule lea o Pekasia lona atalii e sui iā te ia.

23 O le tausaga lona lima sefulu o le nofoaiga a Asaraia le tupu o Iuta, na fai ai Pekasia le atalii o Manaema ma tupu o Isaraelu i Samaria mo tausaga e lua. 24 Ua faia pea e ia o mea leaga i le silafaga a Ieova. E leʻi liliuese o ia mai i agasala a Ierepoamo le atalii o Nepata, lea na ia faapogaia ai Isaraelu e agasala. 25 Ona foua lea o ia e Peka le atalii o Remalia lona fesoasoani, ua ia fasiotia foʻi o ia i Samaria i le ʻolo o loo i le fale o le tupu faatasi ai ma Arakopo ma Arie, na iā te ia foʻi o tagata e toʻalima sefulu mai i Kiliata. Ua ia fasiotia o ia, ma pule ai e sui iā te ia. 26 A o le olaga uma o Pekasia ma mea uma na ia faia, ua tusia ia i le tusi e faatatau i olaga o tupu o Isaraelu.

27 O le tausaga lona lima sefulu lua o le nofoaiga a Asaraia le tupu o Iuta, na fai ai Peka le atalii o Remalia ma tupu o Isaraelu i Samaria mo tausaga e lua sefulu. 28 Na ia faia pea mea leaga i le silafaga a Ieova. E leʻi liliuese o ia mai i agasala a Ierepoamo le atalii o Nepata, lea na ia faapogaia ai Isaraelu e agasala. 29 I aso o Peka le tupu o Isaraelu, na sau ai Tikila-pilesa le tupu o Asuria ma faoa Iono, o Apelapete-maaka, o Ianoka, o Ketesa, o Hasora, o Kiliata, ma Kalilaia, o le nuu uma o Nafatali, ma ave faapagota i latou i Asuria. 30 Mulimuli ane, ona taupulepule lea o Hosea le atalii o Ele e fouvale iā Peka le atalii o Remalia, ua fasia o ia ma ua oti ai; ona ia pule lea e sui iā te ia i le tausaga lona lua sefulu o le pulega a Iotama le atalii o Usia. 31 A o le olaga uma o Peka, ma mea uma na ia faia, ua tusia ia i le tusi e faatatau i olaga o tupu o Isaraelu.

32 O le tausaga lona lua o le nofoaiga a Peka le atalii o Remalia le tupu o Isaraelu, na fai ai ma tupu Iotama le atalii o Usia le tupu o Iuta. 33 E lua sefulu lima ona tausaga ina ua fai o ia ma tupu, ma e sefulu ono tausaga na pule ai o ia i Ierusalema. O le igoa o lona tinā o Ierusa le afafine o Satoka. 34 Na ia faia pea mea ua tonu i le silafaga a Ieova. Na ia faia e tusa ma mea uma na faia e Usia lona tamā. 35 E na o mea maualuluga e leʻi aveesea. Ae na faia pea e le nuu o taulaga ma faamū taulaga i mea maualuluga. O ia na fausia le faitotoʻa pito a luga o le fale o Ieova. 36 A o le olaga uma o Iotama ma mea na ia faia, po ua lē o tusia ea i le tusi e faatatau i olaga o tupu o Iuta? 37 O aso na, na aauina mai ai e Ieova o Resina le tupu o Suria, ma Peka le atalii o Remalia e siitaua iā Iuta. 38 Mulimuli ane, ona taoto lea o Iotama faatasi ma ona augātamā, ma ua tanu o ia faatasi ma ona augātamā i le Aai a Tavita lona augātamā; ona pule lea o Aasa lona atalii e sui iā te ia.

^ 2 Tu. 15:1 E igoa foʻi iā Usia.


2 Tupu  16 : 1 - 20

16 O le tausaga lona sefulu fitu o le nofoaiga a Peka le atalii o Remalia, na fai ai ma tupu Aasa le atalii o Iotama le tupu o Iuta. 2 E lua sefulu tausaga o Aasa ina ua fai o ia ma tupu, ma e sefulu ono tausaga na ia pule ai i Ierusalema; e na te leʻi faia foʻi le mea ua tonu i le silafaga a Ieova lona Atua, e pei o Tavita lona augātamā. 3 Na savali foʻi o ia i ala o tupu o Isaraelu, na ia faaui ane foʻi lona atalii i le afi, e tusa ai ma mea inosia a nuu ese o ē na tuliesea e Ieova ona o le fanauga a Isaraelu. 4 Na ia faia pea taulaga ma faamū taulaga i mea maualuluga, ma luga o aʻega, ma lalo ifo o laau lauolaola uma.

5 Ona ō aʻe lea o Resina le tupu o Suria ma Peka le atalii o Remalia le tupu o Isaraelu, e tau ma Ierusalema ma siʻomia Aasa, a ua lē mafai e i laʻua ona tau. 6 O le taimi foʻi lenā na toe faafoʻi atu ai e Resina le tupu o Suria o Elata iā Etoma, ona ia tuliesea lea o tagata Iutaia mai i Elata; a ua ō mai tagata Etoma i Elata ma nonofo ai pea i inā e oo mai i le asō. 7 Ona aauina atu lea e Aasa o avefeʻau iā Tikila-pilesa le tupu o Asuria, ua faapea atu: “O aʻu o lau auauna, o lou atalii. Inā alu aʻe ia ma faaola iā te aʻu mai i le lima o le tupu o Suria ma le lima o le tupu o Isaraelu, o ē ua siitaua mai iā te aʻu.” 8 Ua ave foʻi e Aasa siliva ma auro na iai i le fale o Ieova ma ʻoa i le fale o le tupu, ua avatu i le tupu o Asuria e fai ma meaalofa. 9 Ua faalogo le tupu o Asuria iā te ia, ona alu aʻe lea o le tupu o Asuria ma faatoʻilaloina Tamaseko, ma ua ia ave faapagota i Kiri tagata na iai, ma ua ia fasiotia foʻi Resina.

10 Ona alu atu lea o le Tupu o Aasa e faafetaiaʻi iā Tikila-pilesa le Tupu o Asuria i Tamaseko, ma ua ia iloa ai le fata faitaulaga o loo i Tamaseko. Ona auina atu lea e le tupu o Aasa i le ositaulaga o Uria le ata o le fata faitaulaga ma lona fausaga e tusa ma mea uma o loo faia ai. 11 Ona faia lea e Uria le ositaulaga le fata faitaulaga. Ua faia e Uria le ositaulaga e tusa ma mea uma na poloaʻi mai ai le Tupu o Aasa mai i Tamaseko, e faatali ai i le taimi e sau ai le Tupu o Aasa mai i Tamaseko. 12 Ina ua sau le tupu mai i Tamaseko, ua iloa atu e le tupu le fata faitaulaga; ona faalatalata atu lea o le tupu i le fata faitaulaga, ma fai ai taulaga i ona luga. 13 Ua ia faaauau pea ona susunu lana taulaga mū ma lana taulaga i meaʻai, ma liligi atu lana taulaga i meainu, ma sausau le toto o ana taulaga faifaatasi i luga o le fata faitaulaga. 14 Ua ia aveese foʻi mai i luma o le fale o le fata faitaulaga ʻapamemea sa i luma o Ieova, mai i le va o lana fata faitaulaga ma le fale o Ieova ma tuu ai i le itu i mātū o lana fata faitaulaga. 15 Ona poloaʻi atu lea o le Tupu o Aasa iā Uria le ositaulaga, ma faapea atu iā te ia: “Ia e faia i luga o le fata faitaulaga sili o asu o le taulaga mū i le taeao, o le taulaga i meaʻai i le afiafi, o le taulaga mū a le tupu, o lana taulaga i meaʻai, o le taulaga mū a tagata uma o le nuu, o la latou taulaga i meaʻai, ma a latou taulaga i meainu; e sausau foʻi i ona luga o le toto uma o le taulaga mū, ma le toto uma o se taulaga. A o le fata faitaulaga ʻapamemea, seʻi oʻu mafaufau po o le ā le mea e fai i ai.” 16 Ua faia e Uria le ositaulaga e tusa ma mea uma na poloaʻi atu ai le tupu o Aasa.

17 Ua vaevae ninii foʻi e le Tupu o Aasa puipui i autafa o taavale toso ma aveese mai ai faatanoa; ua ia aveese foʻi le vai mai i povi poʻa ʻapamemea sa i lalo ifo, ma tuu i luga o le paepae maa. 18 A o le faapaologa mo le sapati lea na latou faia i le fale ma le ala o le tupu i fafo, ua ia aveese mai i le fale o Ieova ona o le tupu o Asuria.

19 A o le olaga uma o Aasa, o mea na ia faia, po ua lē o tusia ea i le tusi e faatatau i olaga o tupu o Iuta? 20 Mulimuli ane, ua taoto Aasa faatasi ma ona augātamā, ma ua tanu faatasi ma ona augātamā i le Aai a Tavita; ona pule lea o Esekia lona atalii e sui iā te ia.

2 Tupu  17 : 1 - 41

17 O le tausaga lona sefulu lua o le nofoaiga a Aasa le tupu o Iuta, na fai ai Hosea le atalii o Ele ma tupu o Isaraelu i Samaria, i tausaga e iva. 2 Na faia pea e ia o mea leaga i le silafaga a Ieova, ae e lē pei o tupu o Isaraelu na muamua iā te ia. 3 Ua siitaua mai iā te ia Salemanesa le tupu o Asuria, ma ua avea Hosea ma ana auauna, ua avatu foʻi meaalofa iā te ia. 4 Ae peitaʻi, na iloa e le tupu o Asuria le fouvale o Hosea i lona aauina atu o ni avefeʻau iā So le tupu o Aikupito, ma e leʻi avatua foʻi e ia meaalofa i le tupu o Asuria e pei o tausaga ua mavae. O lea, na taofia ai o ia e le tupu o Asuria, ma noanoatia i le falepuipui.

5 Ona alu aʻe lea o le tupu o Asuria ma siitaua i le nuu uma, ua alu aʻe foʻi ma siʻosiʻomia Samaria i tausaga e tolu. 6 O le tausaga lona iva o le nofoaiga a Hosea, na faatoʻilaloina ai Samaria e le tupu o Asuria, ma ave faapagota Isaraelu i Asuria ma faanonofo ai pea i latou i Hala, i Havoli i le vaitafe o Kosane, ma i aai o Metai.

7 Na oo mai lenei mea, talu ai ua agasala le fanauga a Isaraelu iā Ieova lo latou Atua, o lē na aveina aʻe i latou mai i le nuu o Aikupito, mai i lima o Farao le tupu o Aikupito, ma ua latou auauna foʻi i isi atua; 8 ua latou savavali pea i tulafono a nuu ese na tuliesea e Ieova mai i luma o le fanauga a Isaraelu, ma tulafono a tupu o Isaraelu na faia e i latou lava; 9 ua faia e le fanauga a Isaraelu mea ua lē tonu iā Ieova lo latou Atua, ma faia pea e i latou mea maualuluga i aai uma, e mai i le ʻolo o tagata vāai e oo atu i le aai malupuipuia; 10 ua latou faatutūina pea mo i latou o poutū paia, ma pou paia i luga o aʻega uma ma lalo o laau lauolaola uma; 11 ua latou faamū pea taulaga i mea maualuluga e pei o nuu ese na aveina faapagota e Ieova mai i o latou luma, ua faaauau foʻi ona latou faia o mea leaga e faatigā ai iā Ieova;

12 Ua faaauau ona latou auauna i tupua inosia, o le mea na fetalai mai ai Ieova iā i latou: “Aua neʻi outou faia lenei mea”; 13 ua lapataʻi mai pea Ieova iā Isaraelu ma Iuta e ala i ana perofeta uma, ma ē e faamatalaina faaaliga, e faapea: “Inā liliuese ia mai i o outou ala leaga ma tausia aʻu poloaʻiga ma aʻu tulafono, e tusa ma mea uma o loo i le tulafono na ou poloaʻi atu ai i o outou augātamā, ma ou tuuina atu ai foʻi iā te outou e ala i aʻu auauna o perofeta”; 14 ua lē faalogo i latou, a ua faauamaaa pea e pei ona faauamaaa o o latou augātamā, o ē e leʻi faatuatua iā Ieova lo latou Atua; 15 ua latou teena pea ana faatulagaga ma lana feagaiga na ia osia ma o latou augātamā, ma ana faamanatuga na ia lapataʻia ai i latou, ua latou mulimuli atu pea i tupua e lē aogā ma avea ai i latou ma ē e lē aogā, ua latou faaaʻoaʻo foʻi i nuu ese na siʻomiaina i latou, o ē na poloaʻi mai ai Ieova e aua neʻi faia e pei ona latou faia;

16 Ua faaauau foʻi ona latou tuua poloaʻiga uma a Ieova lo latou Atua, ua latou faia mo i latou o tupua uʻamea, o tamaʻi povi poʻa e lua, ua faia foʻi se pou paia, ma ua latou ifo i ʻau uma o le lagi ma auauna atu iā Paala; 17 ua latou faaui ane pea o latou atalii ma afafine i le afi, ma faia valovaloga faataulāitu, ma saʻili i faailoga, ma ua latou tuuina atu pea i latou e faia mea leaga i le silafaga a Ieova, e faatigā ai iā te ia;

18 O le mea lea na matuā toʻatamaʻi ai Ieova iā Isaraelu, ma ia aveesea ai i latou mai i ona luma. E na te leʻi faatotoeina ai foʻi se tasi, e na o le ituaiga lava o Iuta.

19 Ae e leʻi tausia foʻi e Iuta poloaʻiga a Ieova lo latou Atua, a ua latou savavali i tulafono lava ia na faia e Isaraelu. 20 Ona teena lea e Ieova o le fanauga uma a Isaraelu ma faapuapuagatia pea i latou, ma tuuina atu i latou i lima o ē e faomea, seʻia ona lafoaʻi ese i latou mai i ona luma. 21 Auā ua vavaeese e ia o Isaraelu mai i le aiga o Tavita, ma ua latou faia Ierepoamo le atalii o Nepata ma tupu; ua taʻitaʻi ese e Ierepoamo o Isaraelu mai i le mulimuli atu iā Ieova, ma ua ia faapogaia foʻi i latou e agasala i le agasala tele. 22 Ua savavali foʻi le fanauga a Isaraelu i agasala uma na faia e Ierepoamo. E leʻi liliuese ai i latou, 23 seʻia aveesea e Ieova Isaraelu mai i ona luma, e pei ona ia fetalai mai ai e ala i ana auauna uma o perofeta. Ona ave faapagota lea o Isaraelu mai i lona lava laueleele i Asuria, e oo mai i le aso nei.

24 Mulimuli ane, ua aumaia e le tupu o Asuria tagata mai i Papelonia, o Kuta, o Ava, o Amato, ma Sefavaima, ma faanonofo i latou i aai o Samaria nai lo o le fanauga a Isaraelu; ua fai foʻi e i latou Samaria ma o latou tofi ma nonofo ai i ona aai. 25 Ina ua amata ona latou nonofo ai i inā, latou te leʻi matataʻu iā Ieova. Ona aauina atu lea e Ieova o leona iā i latou, ma faaumatia ai nisi o i latou. 26 Ona latou taʻu atu lea i le tupu o Asuria, e faapea: “O nuu ese na e aveina faapagota ma faanonofo i aai o Samaria, e lē iloa le tapuaʻiga a le Atua o le nuu, ma ua ia aauina mai ai pea o leona iā i latou; faauta! ua faaumatia ai i latou, auā e leai ma se tasi e iloa le tapuaʻiga a le Atua o le nuu.”

27 Ona poloaʻi mai lea o le tupu o Asuria, e faapea: “Ia auina atu i inā se ositaulaga, o lē na outou aveina faapagota mai i inā, ina ia alu atu o ia ma nofo ai i inā, e aʻoaʻo i latou i le tapuaʻiga a le Atua o le nuu.” 28 Ua alu atu se tasi o ositaulaga o lē na latou aveina faapagota mai i Samaria, ma ua nofo ai i Peteli, ua avea foʻi o ia ma faiaʻoga iā i latou, e aʻoaʻoina i latou i le uiga o le mataʻu iā Ieova.

29 Ae peitaʻi, ua taʻitasi le nuu ma faia lona lava atua, ma latou tuuina ai i le fale o mea maualuluga na faia e tagata Samaria, ua taʻitasi le nuu ma faia i o latou aai na nonofo ai. 30 Ua faia e tagata Papelonia o Suko-peno, ma ua faia e tagata Kuta o Nekala, ua faia foʻi e tagata Amato o Asima. 31 Ua faia e tagata Ava o Niveasa ma Tareaka; ma ua susunuina e tagata Sefavaima i le afi o latou atalii mo Atameleko ma Anameleko, o atua ia o Sefavaima. 32 Ua avea i latou ma ē e matataʻu iā Ieova, ma tofia foʻi mo i latou mai i o latou lava tagata o ositaulaga i mea maualuluga, ma ua galulue ai mo i latou i le fale o mea maualuluga. 33 Ua latou matataʻu iā Ieova, ae ua latou tapuaʻi atu i o latou lava atua, e tusa ma le tapuaʻiga a nuu o ē na aveina faapagota i latou.

34 E oo mai lava i le asō, o loo latou faia e pei o a latou tapuaʻiga muamua. E leai se tasi na mataʻu iā Ieova, e leai foʻi se tasi na faia e tusa ma ana aiāiga, o iʻuga o ana faamasinoga, o le tulafono, ma le poloaʻiga na poloaʻi mai ai Ieova i le fanau a Iakopo, o lē na ia faaigoa iā Isaraelu; 35 ina ua osia e Ieova se feagaiga ma i latou, ma ia poloaʻia i latou e faapea: “Aua tou te matataʻu i isi atua, aua foʻi tou te ifo atu iā i latou, pe auauna iā i latou, pe fai taulaga foʻi iā i latou. 36 A o Ieova, o lē na aveina aʻe outou mai i le nuu o Aikupito ma le mana tele, ma le aao faaloaloa, o Ia e ao ona outou matataʻu i ai, o ia e ao ona outou ifo i ai, o ia foʻi e ao ona outou fai taulaga i ai. 37 O faatulagaga, o iʻuga o faamasinoga, o le tulafono, ma le poloaʻiga na ia tusia mo outou, ia outou tausi i ai i aso uma lava; aua foʻi tou te auauna i isi atua. 38 O le feagaiga foʻi na ou osia ma outou, aua lava neʻi outou faagaloina; aua foʻi neʻi outou matataʻu i isi atua. 39 A ia outou matataʻu iā Ieova lo outou Atua, auā o ia e na te laveaʻiina outou mai i lima o outou fili uma.”

40 Ae latou te leʻi usiusitaʻi, a ua latou faia e tusa ai ma la latou tapuaʻiga muamua. 41 Ua avea nei nuu ma ē e matataʻu iā Ieova, a ua latou auauna i a latou lava faatusa na tāina. A o o latou atalii ma atalii o o latou atalii, na latou faia e pei ona faia e o latou augātamā, seʻia oo mai lava i aso nei.

2 Tupu  18 : 1 - 37

18 O le tausaga lona tolu o le nofoaiga a Hosea le atalii o Ele le tupu o Isaraelu, na fai ai ma tupu Esekia le atalii o Aasa le tupu o Iuta. 2 E lua sefulu lima ona tausaga ina ua pule o ia, ma e lua sefulu iva tausaga na ia pule ai i Ierusalema. O le igoa foʻi o lona tinā o Avi le afafine o Sakaria. 3 Na ia faia pea mea ua tonu i le silafaga a Ieova, e tusa ai ma mea uma na faia e Tavita lona augātamā. 4 O ia na aveesea mea maualuluga ma nutililiia poutū paia, ma tuu i lalo le pou paia, na ia tuʻininii foʻi le gata ʻapamemea na faia e Mose; auā e oo mai lava i na aso o faamū pea i ai taulaga e le fanauga a Isaraelu, ma na faaigoa foʻi o le tupua gata ʻapamemea. 5 Ua ia faatuatua iā Ieova le Atua o Isaraelu; ma ina ua mavae atu o ia, e leai foʻi se tasi e pei o ia i tupu uma o Iuta, e oo lava i ē na muamua atu iā te ia. 6 Ua pipii pea o ia iā Ieova. E leʻi liliuese o ia mai i le mulimuli atu iā te ia, ae na faaauau ona ia tausia ana poloaʻiga na poloaʻi mai ai Ieova iā Mose. 7 Na faatasi Ieova iā te ia. Sa faautauta o ia i mea uma na alu i ai; na fouvale o ia i le tupu o Asuria, ae e leʻi auauna iā te ia. 8 Na ia fasia Filisitia e oo atu lava i Kasa ma ona laueleele uma, e mai i le ʻolo o tagata vāai e oo atu i le aai malupuipuia.

9 O le tausaga lona fā o le nofoaiga a le Tupu o Esekia, o le tausaga lona fitu lea o le nofoaiga a Hosea le atalii o Ele le tupu o Isaraelu, na siitaua ai Salemanesa le tupu o Asuria iā Samaria, ma siʻomia ai. 10 Na latou faatoʻilaloina le aai i le faaiʻuga o le tolu tausaga; o le tausaga lona ono lea o le nofoaiga a Esekia, a o le tausaga lona iva o le nofoaiga a Hosea le tupu o Isaraelu, na faatoʻilaloina ai Samaria. 11 Mulimuli ane, ua ave faapagota e le tupu o Asuria Isaraelu i Asuria, ma faanonofo i latou i Hala, i Havoli i le vaitafe o Kosane, ma aai o tagata Metai, 12 talu ai latou te leʻi faalogo i le siʻufofoga o Ieova lo latou Atua, a ua latou soli pea lana feagaiga, ma poloaʻiga uma lava na poloaʻi mai ai Mose le auauna a Ieova. Latou te leʻi faalogo, ma e leʻi faia foʻi.

13 O le tausaga lona sefulu fā o le nofoaiga a le Tupu o Esekia, na alu aʻe ai Sanerivi le tupu o Asuria, e siitaua atu i aai malupuipuia uma o Iuta ma na ia faoa na aai. 14 Ona auina atu lea o se feʻau e Esekia le tupu o Iuta i le tupu o Asuria i Lakisa, ua faapea atu: “Ua ou agasala. Ia e liliuese mai iā te aʻu. Ou te avatu foʻi iā te oe mea uma e te finagalo i ai.” Ona tāpā lea e le tupu o Asuria mai iā Esekia le tupu o Iuta, o taleni siliva e tolu selau ma taleni auro e tolu sefulu. 15 Ona avatu lea e Esekia o siliva uma na maua i le fale o Ieova, ma oloa o le fale o le tupu. 16 Ua aveesea e Esekia faitotoʻa o le malumalu o Ieova ma pou o faitotoʻa na ufitia e Esekia le tupu o Iuta i auro, ma avatu i le tupu o Asuria.

17 Ua aauina mai foʻi e le tupu o Asuria o Taretana, o Ravesarisa, ma Ravesaki mai i Lakisa i le Tupu o Esekia i Ierusalema ma se ʻautau toʻatele, ina ia latou ō aʻe ma ō i Ierusalema. Ona latou ō aʻe lea, ua ō mai ma tutū i autafa o le alāvai o le vaieli pito i luga, o loo i le ala tele o le fanua o le tagata tā ofu. 18 Ua latou valaau mai i le tupu, a ua ō atu Eliakimo le atalii o Hilikia o lē na vaavaaia le aiga o le tupu, o Sevena le failautusi, ma Ioaa le atalii o Asafo o lē e faia faamaumauga.

19 Ona fai mai lea o Ravesaki iā i latou: “Faamolemole, ia fai atu iā Esekia, ‘O le mea lenei ua fai mai ai le tupu sili, le tupu o Asuria: “O le ā lenei faatuatuaga ua e faatuatua i ai? 20 Na e fai mai (a ua na o ni upu lava), ‘Ua iā te oe le poto ma le malosi mo le taua.’ A o lenei, o ai ea ua e faatuatua i ai ua e fouvale mai ai iā te aʻu? 21 Faauta! ua e faatuatua i le lagolagosua a lenei ū ua nutililii o Aikupito, lea afai e totoo i ai se tagata, e tuia lava lona lima ma ati ai. E faapena lava Farao le tupu o Aikupito i ē uma e faatuatua iā te ia. 22 Ae afai e tou te faapea mai iā te aʻu, ‘E matou te faatuatua iā Ieova lo matou Atua,’ pe e lē o ia ea e ona mea maualuluga ma fata faitaulaga na aveesea e Esekia, a ua ia faapea atu iā Iuta ma Ierusalema, ‘Ia outou ifo i lenei fata faitaulaga i Ierusalema’?”’ 23 O lenei, ia fai se petipetiga ma loʻu alii le tupu o Asuria, ona ou avatu lea iā te oe o solofanua e lua afe, ma iloa ai pe e mafai ona e tuu i ai ni tagata tiʻetiʻe. 24 E faapefea ona e tulia se kovana o se tasi o auauna e sili ona faatauvaa a loʻu alii, a ua e faatuatuaina Aikupito e maua ai kariota ma tagata tiʻetiʻe solofanua? 25 O lenei, pe na ou sau e aunoa ma le pule mai iā Ieova e tau ma lenei nuu ma faaumatia ai? O Ieova lava ia na fetalai mai iā te aʻu, ‘Ia e alu aʻe e tau ma lenei atunuu, ma faaumatia ai.’”

26 Ona fai atu lea o Eliakimo le atalii o Hilikia, o Sevena, ma Ioaa iā Ravesaki: “Faamolemole, ia e fai mai i au auauna i le gagana Suria, auā e matou te malamalama i ai; ae aua e te fai mai iā i matou i le gagana a tagata Iutaia, a o faalogo le nuu o loo i luga o le pā.” 27 A ua tali mai Ravesaki iā i latou: “Po o lou alii ea ma oe, na auina mai ai aʻu e loʻu alii e taʻu atu i ai nei upu? Pe e lē o tagata ea o nonofo i luga o le pā, ina ia latou aai i o latou otaotavale ma feinu i a latou lava feʻaulata e faapea lava foʻi outou?”

28 Ua tū pea Ravesaki ma valaau mai ma le leotele i le gagana a tagata Iutaia; ua ia tautala mai ma faapea mai: “Ia outou faalogologo mai i le upu a le tupu sili, o le tupu o Asuria. 29 O le mea lenei ua fai mai ai le tupu, ‘Aua neʻi ʻolegia outou e Esekia, auā e lē mafai ona ia laveaʻi outou mai i loʻu lima. 30 Aua neʻi faatupuina e Esekia lo outou faatuatuaina o Ieova, pe a ia faapea ane: “E laveaʻi lava i tatou e Ieova, e lē tuuina atu foʻi lenei aai i lima o le tupu o Asuria.” 31 Aua neʻi faalogo iā Esekia; auā o le mea lenei ua fai mai ai le tupu o Asuria: “Ia lolo mai iā te aʻu, ma ō mai iā te aʻu, ona taʻitasi lea ma ʻai o le tagata mai i lona lava vine, e taʻitasi ma ʻai mai i lona lava laau o le mati, e taʻitasi foʻi ma inu mai i lona lava vaieli, 32 seʻia ou alu atu ma ave outou i le laueleele e pei o lo outou lava laueleele, o le laueleele o saito* ma uaina fou, o le laueleele o falaoa ma togāvine, o le nuu o laau o le olive ma le meli; ma ola ai pea outou ae e lē feoti. Aua foʻi neʻi faalogo iā Esekia auā ua ia faaōleōle outou e faapea, ‘E laveaʻiina i tatou e Ieova.’ 33 Pe na laveaʻia ea e atua o nuu o latou lava nuu mai i lima o le tupu o Asuria? 34 O fea o iai atua o Amato ma Arepa? O fea o iai atua o Sefavaima, o Ena, ma Iva? Pe na latou laveaʻiina Samaria mai i loʻu lima? 35 O ai foʻi i atua uma o nuu na laveaʻiina o latou nuu mai i loʻu lima, ina ia laveaʻi ai e Ieova Ierusalema mai i loʻu lima?”’”

36 A ua fifilemu pea le nuu, ua lē tali atu iā te ia i se upu, auā ua faapea mai le poloaʻiga a le tupu: “Aua tou te tali atu iā te ia.” 37 A ua ō mai iā Esekia o Eliakimo le atalii o Hilikia o lē na vaavaaia le aiga o le tupu, ma Sevena le failautusi, ma Ioaa le atalii o Asafo o lē e faia faamaumauga, ma o latou ofu ua saeia, ua faamatala mai iā te ia upu a Ravesaki.

^ 2 Tu. 18:32 Pe e faasino atu foʻi i le karite (barley).


2 Tupu  19 : 1 - 37

19 Ina ua faalogo i ai le Tupu o Esekia, ona ia saei ai loa lea o ona ofu ma ufiufi o ia i le ʻie talatala, ma alu atu i le fale o Ieova. 2 Ua ia aauina atu i le perofeta o Isaia le atalii o Amota, o Eliakimo o lē e vaavaaia le aiga, o Sevena le failautusi, ma toeaina o le ʻauositaulaga, ma ua ufiufi i latou i ʻie talatala. 3 Ua latou faapea atu iā te ia: “O le mea lenei ua fai mai ai Esekia, ‘O le aso lenei o le aso o puapuaga, o aʻoaʻiga, ma le faasausili; auā o le a fanau mai tama, ae ua leai se malosi e fanau mai ai. 4 Atonu e faafofoga mai Ieova lou Atua i upu uma a Ravesaki, o lē na auina mai e le tupu o Asuria lona alii e faifai ai i le Atua soifua, ma e tauia e ia e tusa ma upu na faafofoga i ai Ieova lou Atua. Ia e tatalo atu foʻi ona o ē ua totoe o loo iai.’”

5 Ua oo atu auauna a le Tupu o Esekia iā Isaia. 6 Ua faapea mai Isaia iā i latou: “O le mea lenei e tou te fai atu ai i lo outou alii, ‘O loo faapea ona fetalai mai o Ieova: “Aua e te fefe ona o upu na e faalogo i ai, na upuleagaina ai aʻu e auauna a le tupu o Asuria. 7 O aʻu lava, ou te tuuina iā te ia se manatu, e faalogo foʻi o ia i se tala ma toe foʻi atu i lona lava nuu; ou te fasiotia o ia i le pelu i lona lava nuu.”’”

8 Mulimuli ane, ona toe foʻi atu lea o Ravesaki ma maua atu ai le tupu o Asuria o tau ma Lipena; auā na ia faalogo ua alu ese o ia mai i Lakisa. 9 Na ia faalogo ua faapea mai e faatatau iā Tiraka le tupu o Aitiope: “Na sau o ia e tau ma oe.” O le mea lea, na ia toe aauina atu ai ni avefeʻau iā Esekia, e faapea: 10 “O le mea lenei e tou te fai atu ai iā Esekia le tupu o Iuta, ‘Aua neʻi ʻolegia oe e le Atua ua e faatuatua i ai, e faapea: “E lē tuuina atu Ierusalema i le lima o le tupu o Asuria.” 11 Faauta! Ua e faalogo i mea na faia e tupu o Asuria i nuu uma i le faaumatiaina o i latou; ae pe e laveaʻiina ea oe? 12 Pe na laveaʻiina ea i latou e atua o nuu na faafanoina e oʻu augātamā e oo lava i Kosane, o Karana, ma Risefa, atoa ma le fanauga a Etena sa i Tilasa? 13 O fea ea o iai o ia, o le tupu o Amato, o le tupu o Arepa, ma le tupu o aai o Sefavaima, o Ena, ma Iva?’”

14 Ona ave lea e Esekia o tusi mai i lima o avefeʻau ma lauina, mulimuli ane, ua alu aʻe Esekia i le fale o Ieova ma fofola atu tusi i luma o Ieova. 15 Ona tatalo lea o Esekia i luma o Ieova, ma faapea atu: “Ieova e, le Atua o Isaraelu, o lē e afio i luga o kerupi, e na o oe lava le Atua moni o malo uma o le lalolagi. O oe lava na e faia le lagi ma le lalolagi. 16 Ieova e, ia e liuliualo ma faafofoga mai. Ia silasila mai ou fofoga Ieova e, ma ia e silafia, ma faafofoga mai i upu a Sanerivi ua auina mai e faifai i le Atua soifua. 17 Ieova e, e moni lava ua faatafuna e tupu o Asuria nuu ma o latou laueleele. 18 Ua latou susunuina o latou atua i le afi, auā e lē o ni atua i latou, a o galuega a lima o tagata, o laau ma maa; o lea ua latou faaumatia ai na mea. 19 O lenei, Ieova e lo matou Atua, faamolemole ia e faaola mai iā i matou mai i lona lima, ina ia iloa ai e malo uma o le lalolagi, o oe Ieova e, e na o oe le Atua e toʻatasi.”

20 Ona auina atu lea e Isaia le atalii o Amota, o se feʻau iā Esekia ua faapea atu: “Ua faapea ona fetalai mai o Ieova le Atua o Isaraelu, ‘Ua ou faalogo i le tatalo na e fai mai ai iā te aʻu e faatatau iā Sanerivi le tupu o Asuria. 21 O le afioga lenei a Ieova na ia fetalai mai ai e faasaga iā te ia:

“Ua ʻinoʻino le tama teine taupou a Siona iā te oe, ma ua ia tauemu iā te oe.

Ua lialiaʻi mai foʻi e le tama teine a Ierusalema lona ulu i ou tua.

22 O ai ua e faifai i ai ma upuleaga i ai?

O ai foʻi ua e leotele i ai

O ai foʻi ua e faamaualuga i ai?

O Lē e Paia o Isaraelu!

23 O au avefeʻau foʻi ua e faifai ai iā Ieova, ma ua e faapea ane ai,

‘O aʻu ma aʻu kariota tau e matuā tele lava

Ou te alu aʻe ai i vaega maugā maualuluga,

O vaega pito i mamao foʻi o Lepanona;

Ou te tuuina i lalo ona arasi maualuluga, ma ona perosi matagofie.

Ou te ulu atu foʻi i lona nofoaga e pito i sili ona mamao, o le vaomatua e pei o se togālaau.

24 Ou te eli lava ma ou inu i vai ese,

Ou te faamātūtūina foʻi alāvai uma o le Naila o Aikupito i oʻu alofivae.’

25 Pe e te leʻi faalogo ea? Ua uma ona ou filifilia mea e faia mai lava i aso anamua.

Ou te faia foʻi e amata mai i aso ua mavae.

O lenei o le a ou aumaia.

E te faatafunaina foʻi aai malupuipuia, e pei o faupuʻega o mea ua faatafunaina.

26 E vaivai foʻi lima o o latou tagatānuu;

E latou te matuā fefefe lava ma māsiasi.

E avea i latou e pei o vao o le fanua ma mutia muʻamuʻa lanu meamata,

E pei foʻi o le mutia o taualuga, ua mamae i le matagi mai i sasaʻe.

27 Ua ou iloa lelei lou nofo filemu, o lou ulufafo ma lou ulufale,

Ma lou ita tele iā te aʻu,

28 Auā ua ou faalogo i lou ita tele iā te aʻu ma lou pisapisaō.

Ou te tuuina lava laʻu mātau i lou isu, ma laʻu faagutu i ou laugutu,

Ou te faafoʻi atu lava oe i le ala na e sau ai.”

29 “‘O le faailoga lenei mo oe: E tou te aai i lenei tausaga i mea ua tutupu mai i fatu na toʻulu, o le tausaga lona lua o saito* e tutupu mai ai; a o le tausaga lona tolu, e tou te lūlūina ai fatu, ma selesele, ma totō ai togāvine ma aai mai i o latou fua. 30 A o ē ua sao o le aiga o Iuta, o i latou ia ua totoe, e sosolo i lalo o latou aa ma fua mai ai ni fua i luga. 31 Auā e ō atu ē o totoe mai i Ierusalema, ma ē e sosola ese mai i le Mauga o Siona. E faia lenei mea i le maelega o Ieova o ʻau.

32 “‘O le mea lea ua fetalai mai ai Ieova e faatatau i le tupu o Asuria: “E lē sau o ia i lenei aai, e na te lē fanaina se aū i inā, e lē sau i ai ma se talipupuni, pe tanu se mea mautiʻetiʻe faasaga i ai. 33 Ua fetalai mai foʻi Ieova, o le ala e sau ai o ia, e toe foʻi atu ai, e lē sau lava o ia i totonu o lenei aai. 34 Ou te puipuia lenei aai ma faasaoina, ona o aʻu ma Tavita laʻu auauna.”’”

35 O lenā lava pō na alu atu ai le agelu a Ieova, ma fasiotia le toʻaselau valu sefulu lima afe o le ʻautau a Asuria. Ina ua feala aʻe tagata i le taeaopō, vaai foʻi! o tagata oti uma i latou. 36 Ona alu ese ai lea o Sanerivi le tupu o Asuria, ua alu ma toe foʻi atu, ua nofo i Nineva. 37 A o ifo o ia i le fale o Nisero lona atua, ona fasiotia lea o ia i le pelu e ona atalii o Atameleko ma Salese, ona la sosola ai lea i le nuu o Ararata. A ua avea Esara-atona lona atalii ma tupu e sui iā te ia.

^ 2 Tu. 19:29 Pe e faasino atu foʻi i le karite (barley).


2 Tupu  20 : 1 - 21

20 I na aso, na maʻi ai Esekia ma ua toetoe lava a oti. Ona sau ai lea o Isaia le perofeta o le atalii o Amota iā te ia, ma ua faapea mai iā te ia: “O le mea lenei ua fetalai mai ai Ieova, ‘Inā fai atu ia ni faatonuga i lou aiga, auā o le a e oti lava, e te lē ola.’” 2 Ona faasaga lea o ia i le puipui, ma ua tatalo atu iā Ieova e faapea: 3 “Ieova e, ou te ʻaiʻoi atu iā te oe, faamolemole, ia e manatua ua ou savali ma le faamaoni i ou luma, ma le lotoatoa, ua ou faia foʻi le mea ua tonu i lau silafaga.” Ona tagi masūsū ai lea o Esekia.

4 Ae peitaʻi, a o leʻi oo Isaia i le lotoā ogatotonu, ona fetalai mai lea o Ieova iā te ia, e faapea: 5 “Inā toe foʻi atu ia, ma e fai atu iā Esekia le taʻitaʻi o loʻu nuu, ‘O le mea lenei ua fetalai mai ai Ieova le Atua o Tavita lou augātamā: “Ua ou faalogo i lau tatalo. Ua ou vaai i ou loimata. O lenei, ou te faamālōlō iā te oe. O le aso lona tolu, e te alu aʻe ai i le fale o Ieova. 6 Ou te faaopoopoina lava tausaga e sefulu lima i ou aso, ou te laveaʻi foʻi iā te oe ma lenei aai mai i le lima o le tupu o Asuria, ma ou te puipuia lenei aai ona o aʻu ma Tavita laʻu auauna.”’”

7 Ona faapea atu lea o Isaia: “Ia outou ave se keke o mati mamago.” Ona latou ave lea ma tuu i luga o le maʻi sua, ma ua faasolosolo ona toe malosi ai o ia.

8 Ona fai atu ai lea o Esekia iā Isaia: “O le ā le faailoga e iloa ai o le a faamālōlōina aʻu e Ieova, ma ou alu aʻe ai i le aso lona tolu i le fale o Ieova?” 9 Ona fai mai lea o Isaia: “O le faailoga lenei mai iā Ieova, ina ia e iloa ai o le a faataunuu e Ieova le mea na ia fetalai mai ai: Pe alu ea i luma le ata lafoia i sitepu e sefulu, pe toe foʻi i tua i sitepu e sefulu?” 10 Ona fai atu lea o Esekia: “E faigofie lava i le ata lafoia ona faalautele atu i sitepu e sefulu, ae e faigatā ona toe foʻi i tua i sitepu e sefulu.” 11 Ua valaau atu le perofeta o Isaia iā Ieova; ona ia faafoʻi mālie atu lea o le ata lafoia ua alu ifo i sitepu, o sitepu o Aasa, e sefulu sitepu i tua.

12 O le taimi lenā na aauina mai ai e Perota-palata le atalii o Palata le tupu o Papelonia, o tusi ma le meaalofa iā Esekia; auā na ia faalogo na maʻi Esekia. 13 Ua faalogo Esekia iā i latou, ma faaali atu iā i latou oloa uma i lona fale e teu ai oloa, o siliva, o auro, o suāuu pasama, ma le suāuu lelei, o lona fale o auupega, ma mea uma na maua i ana oloa. E leai lava se mea i lona fale ma lona malo uma e leʻi faaalia atu e Esekia iā i latou.

14 Mulimuli ane, ua sau le perofeta o Isaia i le Tupu o Esekia, ma faapea mai iā te ia: “O le ā le mea na fai mai ai nei tagata, ma o fea na latou ō mai ai iā te oe?” Ona fai atu lea o Esekia: “Na latou ō mai i le nuu mamao, mai i Papelonia.” 15 Ua fai mai o ia: “O ā mea na latou vāai i ai i lou fale?” Ona fai atu lea o Esekia: “Na latou vaaia mea uma o loo i loʻu fale. E leai se mea ou te leʻi faailoaina atu iā i latou i aʻu oloa.”

16 Ua fai mai Isaia iā Esekia: “Ia faalogo ia i le afioga a Ieova, 17 ‘“Faauta! E oo mai aso e ave ai i Papelonia mea uma o loo i lou fale, ma mea na faaputu e ou augātamā seʻia oo mai i le aso nei. E leai se mea e totoe ai,” ua fetalai mai ai Ieova. 18 “E ave foʻi nisi o ou atalii o le a tupuga mai iā te oe, o ē e fai oe ma o latou tamā, e fai i latou ma tagata aloaʻia i le maota o le tupu o Papelonia.”’”

19 Ona fai atu lea o Esekia iā Isaia: “Ua lelei le afioga a Ieova na e fai mai ai.” Ua ia fai atu foʻi: “Pe e lē o se mea lelei ea, pe afai e iai pea le filemu ma le faamaoni i loʻu olaga?”

20 A o le olaga uma o Esekia, o lona malosi uma, o lona faia o le vaieli ma le alāvai na taʻi mai ai le vai i totonu o le aai, po ua lē o tusia ea i le tusi e faatatau i olaga o tupu o Iuta? 21 Mulimuli ane, ua taoto Esekia faatasi ma ona augātamā; ona pule ai lea o Manase lona atalii e sui iā te ia.

2 Tupu  21 : 1 - 26

21 E sefulu lua tausaga o Manase ina ua fai o ia ma tupu, na pule foʻi o ia i Ierusalema i tausaga e lima sefulu lima. O le igoa o lona tinā o Efiseva. 2 Na ia faia mea leaga i le silafaga a Ieova, e tusa ma mea inosia a nuu ese na tuliesea e Ieova mai i luma o le fanauga a Isaraelu. 3 Na toe faia e ia o mea maualuluga na faaumatia e Esekia lona tamā, na ia faatūina foʻi fata faitaulaga iā Paala, ma faia le pou paia e pei ona faia e Aapo le tupu o Isaraelu; ua ifo foʻi o ia i ʻau uma o le lagi ma auauna i ai. 4 Ua ia faia fata faitaulaga i le fale o Ieova, e tusa ma le mea na fetalai mai ai Ieova: “Ou te tuu loʻu igoa i Ierusalema.” 5 Ua ia faia foʻi fata faitaulaga i ʻau uma o le lagi i lotoā e lua o le fale o Ieova. 6 Ua ia faaui ane foʻi lona atalii i le afi, ma faia faiga faaagaga, ma saʻili i faailoga, ua ia tofia foʻi taulāitu ma ē e vavalo i mea e tutupu. E matuā tele lava mea leaga na ia faia i le silafaga a Ieova e faatigā ai iā te ia.

7 Ua ia tuu foʻi le faatusa ua tā o le pou paia na ia faia i le fale, na fetalai mai ai Ieova iā Tavita ma Solomona lona atalii: “O lenei fale ma Ierusalema, ua ou filifilia mai i ituaiga uma o Isaraelu, ou te tuu ai loʻu igoa i aso uma lava. 8 Ou te lē toe tuliesea foʻi Isaraelu mai i le laueleele na ou tuuina atu i o latou augātamā, tau lava o lo latou faia e tusa ma mea uma na ou poloaʻi atu ai iā i latou, e oo lava i le tulafono uma na poloaʻi atu ai laʻu auauna o Mose iā i latou.” 9 Ae latou te leʻi faalogo, a ua faasesēina pea i latou e Manase ina ia faia mea leaga e sili atu, nai lo o nuu na faaumatia e Ieova mai i luma o le fanauga a Isaraelu.

10 Ua fetalai mai pea Ieova e ala i ana auauna o perofeta, e faapea: 11 “Talu ai ua faia e Manase le tupu o Iuta nei mea inosia, ua sili atu lona amioleaga nai lo o mea na faia e tagata Amorī na muamua atu iā te ia, ua ia faapogaia foʻi Iuta e agasala i ana tupua inosia. 12 O le mea lea ua faapea ona fetalai mai ai o Ieova le Atua o Isaraelu, ‘Ou te aumaia puapuaga i luga o Ierusalema ma Iuta, afai foʻi e faalogo i ai se tasi, e faateʻia* ai o ia. 13 Ou te fālō atu foʻi i luga o Ierusalema le fua na fuaina ai Samaria, ma le fua vai na fuaina ai le aiga o Aapo; ou te solo mamā lava Ierusalema e pei ona solo mamā e se tasi o le ipu faaofuofu e leai se ʻau, e solo mamā ma faafaō. 14 Ou te lafoaʻi foʻi le vaega totoe o loʻu tofi ma tuuina atu i latou i lima o o latou fili, e ave faapagota ma faoa a latou oloa e o latou fili uma, 15 talu ai ua latou faia mea leaga i oʻu luma, ma ua latou faatigā pea iā te aʻu mai i le aso na ō mai ai o latou augātamā mai i Aikupito seʻia oo mai i aso nei.’”

16 Na faamasaaina foʻi e Manase le toto o le toʻatele o tagata e lē sala, seʻia oo ina tumu ai Ierusalema mai i le tasi itu e oo atu i le isi itu, e ese mai i lana agasala na ia faapogaia ai Isaraelu e agasala, i lona faia o le mea leaga i le silafaga a Ieova. 17 A o le olaga uma o Manase, ma mea uma na ia faia, atoa ma lana agasala na ia agasala ai, po ua lē o tusia ea i le tusi e faatatau i olaga o tupu o Iuta? 18 Mulimuli ane, ua taoto Manase faatasi ma ona augātamā, ma ua tanu i le lotoā o lona fale i le lotoā o Usa; a ua pule Amone lona atalii e sui iā te ia.

19 E lua sefulu lua tausaga o Amone ina ua fai o ia ma tupu, ma e lua tausaga na ia pule ai i Ierusalema. O le igoa o lona tinā o Mesuleme le afafine o Arusa mai i Iatepa. 20 Na ia faia pea mea leaga i le silafaga a Ieova, e pei ona faia e Manase lona tamā. 21 Na ia savali pea lava i ala uma na savali ai lona tamā, na ia auauna pea i tupua inosia na auauna i ai lona tamā, ma ifo atu i ai. 22 Ua ia tuulafoaʻia Ieova le Atua o ona augātamā, e leʻi savali foʻi o ia i ala o Ieova. 23 Mulimuli ane, ona fouvale lea o auauna a Amone iā te ia, ma fasiotia le tupu i lona lava fale. 24 A ua fasiotia e tagata o le nuu o ē uma na fouvale i le Tupu o Amone. Ona faia lea e tagata o le nuu o Iosia lona atalii ma tupu e sui iā te ia. 25 A o le olaga uma o Amone, o mea na ia faia, po ua lē o tusia ea i le tusi e faatatau i olaga o tupu o Iuta? 26 Ua latou tanu o ia i lona tuugamau i le lotoā o Usa; ona pule lea o Iosia lona atalii e sui iā te ia.

^ 2 Tu. 21:12 I le gagana Eperu, “ua taalili ona taliga.”


2 Tupu  22 : 1 - 20

22 E valu tausaga o Iosia ina ua fai o ia ma tupu, ma e tolu sefulu tasi tausaga na ia pule ai i Ierusalema. O le igoa o lona tinā o Ietita le afafine o Ataia mai i Posekata. 2 Na ia faia mea ua tonu i le silafaga a Ieova ma savali i ala uma o Tavita lona augātamā, e leʻi liliuese foʻi o ia i le itu taumatau po o le itu tauagavale.

3 O le tausaga lona sefulu valu o le nofoaiga a le Tupu o Iosia, na auina atu ai e le tupu i le fale o Ieova o Safana le atalii o Asalaia, le atalii o Mesulama le failautusi, ua faapea atu: 4 “Ia e alu aʻe iā Hilikia le ositaulaga sili, ina ia ao mai e ia tupe uma na aumaia i le fale o Ieova, na aoina e leoleo faitotoʻa mai i le nuu; 5 ma tuu atu i lima o i latou e faia le galuega o ē ua tofia i le fale o Ieova, ina ia o latou avatu iā i latou o faia le galuega i le fale o Ieova, e faaleleia ai mea ua vetevete o le fale, 6 e tuu atu i le ʻautufuga, o le ʻaukamuta, o ē e ati maa, e faatau mai ai foʻi laupapa ma maa ua tipiina e faafou ai le fale. 7 Ae aua neʻi faamasinosino iā i latou na tuuina atu i ai tupe, auā o loo galulue faamaoni i latou.”

8 Mulimuli ane, ona fai atu lea o Hilikia le ositaulaga sili iā Safana le failautusi: “Ua ou maua le tusi o le tulafono i le fale o Ieova.” Ona avatu lea e Hilikia le tusi iā Safana, ma ua ia faitau i ai. 9 Ona sau ai lea o Safana le failautusi i le tupu, ua tali ma faapea mai i le tupu: “Ua sasaa atu e au auauna o tupe na maua i le fale, ma ua latou tuuina atu pea i lima o ē e faia le galuega, o ē ua tofia i le fale o Ieova.” 10 Ua taʻu mai e Safana le failautusi i le tupu e faapea: “E iai se tusi na aumai e Hilikia le ositaulaga iā te aʻu.” Ona faitau atu ai lea e Safana i luma o le tupu.

11 Ina ua faalogo le tupu i upu o le tusi o le tulafono, ona ia saeia loa lea o ona ofu. 12 Ua poloaʻi atu le tupu iā Hilikia le ositaulaga, o Aikamo le atalii o Safana, o Akapora le atalii o Mekaio, o Safana le failautusi, ma Asaia le auauna a le tupu, ua faapea atu: 13 “Inā ō ia ma fesili atu iā Ieova mo aʻu, ma le nuu, atoa ma Iuta uma, e faatatau i upu o lenei tusi na maua; auā ua matuā tele le toʻasā o Ieova iā i tatou, auā e leʻi faalogo o tatou augātamā i upu o lenei tusi, i le faia o mea uma o loo tusia ai e faatatau iā i tatou.”

14 Ona ō atu lea o Hilikia le ositaulaga, o Aikamo, o Akapora, o Safana, ma Asaia iā Ulata le perofeta fafine, o le avā a Saluma le atalii o Tikeva, le atalii o Areasa, o lē e vaavaaia ofu, a o nofo o ia i Ierusalema i le itumalo lona lua; ona latou tautatala atu lea iā te ia. 15 Ona fai mai lea o Ulata iā i latou: “O le mea lenei ua fetalai mai ai Ieova le Atua o Isaraelu, ‘Ia outou fai atu i le tagata na aauina mai outou iā te aʻu: 16 “O le mea lenei ua fetalai mai ai Ieova, ‘O aʻu lava ou te faaoo atu puapuaga i luga o lenei nuu ma ē o loo nonofo ai, e pei lava o upu uma o le tusi na faitauina e le tupu o Iuta; 17 talu ai ua latou tuua aʻu, ma faamū taulaga i isi atua ina ia o latou faatigā ai iā te aʻu i galuega uma a o latou lima, ma ua matuā mumū ai loʻu ita i lenei nuu, e lē toe tineia lava.’”’ 18 O le mea lenei e tou te fai atu ai i le tupu o Iuta o lē na aauina mai outou e fesili iā Ieova, ‘O le mea lenei ua fetalai mai ai Ieova le Atua o Isaraelu: “O upu na e faalogo i ai, 19 talu ai ua e agamalu ma ua e faamaulalo ona o Ieova, i lou faalogo i mea ua ou fai atu ai e faasaga i lenei nuu ma ē o loo nonofo ai, e avea i latou ma mea e ofo ai ma mala, ona e saei ai lea o ou ofu ma e tagi i oʻu luma, ma o aʻu, o aʻu lava ua ou faalogo i ai,” ua fetalai mai ai Ieova. 20 “O le mea lea ou te faatasiina atu ai oe i ou augātamā, e faatasia atu lava oe ma le filemu i lou fanuatanu, e te lē vaai foʻi i puapuaga uma ou te aumaia i lenei nuu.”’” Ona latou taʻu mai lea o le tali i le tupu.

2 Tupu  23 : 1 - 37

23 Ua alu atu le feʻau a le tupu, ona latou faapotopoto faatasi mai ai lea iā te ia o toeaina uma o Iuta ma Ierusalema. 2 Ona alu aʻe lea o le tupu i le fale o Ieova, ua latou ō faatasi ma tagata uma o Iuta, ma tagata uma o loo nonofo i Ierusalema, o ositaulaga, o le ʻauperofeta ma le nuu uma e amata mai i tamaiti e oo atu i ē e matutua; ona ia faitauina lea o upu uma o le tusi o le feagaiga na maua i le fale o Ieova, a o latou faalogologo i ai. 3 Ua tū pea le tupu i tafatafa o le poutū ma ua ia osia le feagaiga i luma o Ieova, e mulimuli atu iā Ieova ma tausia ana poloaʻiga, o ana faamanatuga, ma ana tulafono ma le lotoatoa ma le malosi atoa i le faia o upu o lenei feagaiga o loo tusia i lenei tusi. Ua ioe faatasi uma foʻi le nuu i lenei feagaiga.

4 Ona poloaʻi atu lea o le tupu iā Hilikia le ositaulaga sili, ma ositaulaga lagolago, ma leoleo faitotoʻa, e aumai mai i le malumalu o Ieova o ipu uma lava na faia mo Paala, ma le pou paia, ma ʻau uma o le lagi. Ua ia susunuina na mea i tua o Ierusalema i le fanua o Ketarono, ona ia ave lea o o latou lefulefu i Peteli. 5 Ua ia aveesea foʻi le ʻauositaulaga o atua ese na tofia e tupu o Iuta ina ia latou faamū taulaga i mea maualuluga, i aai o Iuta ma aai o loo siʻomia ai Ierusalema, ua ia aveesea foʻi i latou na faamūina taulaga iā Paala, i le lā, i le masina, i faaputuga fetu, ma ʻau uma o le lagi. 6 Ua ia aumaia foʻi le pou paia mai i le fale o Ieova i le faatausiʻusiʻuga o Ierusalema i le ālia o Ketarono, ua susunu ai i le ālia o Ketarono, ua tuʻininii ma faaliu lefulefu, ona ia asu lea o lona lefulefu i luga o tuugamau o tagata o le nuu. 7 Ua ia talepe foʻi i lalo fale o tamāloloa talitane i le malumalu ia sa i le fale o Ieova, na lalaga ai e fafine faleʻie e tapuaʻi ai i le pou paia.

8 Ona ia aumaia lea o ositaulaga uma mai i aai o Iuta, ma ua ia faaleagaina o mea maualuluga na faamū ai taulaga e ositaulaga ina ia lē toe tapuaʻi ai, e amata mai i Kepa e oo atu i Peresepa; ua ia lepeti foʻi mea maualuluga o faitotoʻa sa i le mea e ulu atu ai i le faitotoʻa o Iosua, o le taʻitaʻi o le aai, sa iai i le itu tauagavale pe a ulu atu le tagata i le aai. 9 E na o ositaulaga o mea maualuluga e leʻi ō aʻe i le fata faitaulaga o Ieova i Ierusalema, ae na latou aai i falaoa e lē faafefeteina faatasi ma o latou uso. 10 Ua ia faaleagaina foʻi Tofeta o loo i le vanu o atalii o Hinoma ina ia lē toe tapuaʻi ai se tasi, ina neʻi faaui ane ai e se tasi lona atalii po o lona afafine i le afi iā Moloka. 11 E lē gata i lea, ua ia taofia foʻi solofanua na tuuina atu e tupu o Iuta mo le lā, ina ia lē toe ulu atu i le fale o Ieova e ala i le potu ʻai o Natana-meleka le tagata aloaʻia, lea o loo i le poletito; ua ia susunu foʻi i le afi o kariota o le lā. 12 Ua lepeti foʻi e le tupu o fata faitaulaga sa i luga aʻe o le potu pito i luga o Aasa ia na faia e tupu o Iuta, ma fata faitaulaga na faia e Manase i lotoā e lua o le fale o Ieova, ona ia nutililiia lea ma asu atu o latou lefulefu i le ālia o Ketarono. 13 O mea maualuluga foʻi sa i luma o Ierusalema i le itu taumatau o le Mauga o le Faafanoga, na fausia e Solomona le tupu o Isaraelu mo Asaira le mea inosia a tagata Saitonu, ma Kimosa le mea inosia a Moapi, ma Melekoma le mea inosia a le fanauga a Amoni, ua faaleaga e le tupu ina ia lē toe tapuaʻi i ai se tasi. 14 Ua ia tuʻininii poutū paia ma talepe i lalo pou paia, ma faatutumu mea sa tutū ai i ivi o tagata. 15 Na ia talepe foʻi i lalo le fata faitaulaga sa i Peteli, o le mea maualuga foʻi na faia e Ierepoamo le atalii o Nepata, o lē na faapogaia Isaraelu e agasala, e oo lava i le fata faitaulaga ma le mea maualuga. Na ia susunu foʻi le mea maualuga; ma olo e fai ma lefulefu ma susunu le pou paia.

16 Ona liliu atu lea o Iosia ma ua ia iloa atu tuugamau o loo i luga o le mauga. Ona ia aauina atu lea o nisi e aumai ivi mai i tuugamau ma susunuina i luga o le fata faitaulaga, ua ia faia ina ia lē toe tapuaʻi i ai se tasi, e tusa ai ma le afioga a Ieova na faailoa mai e le tagata o le Atua moni, o lē na faailoa mai nei mea. 17 Ona ia fai atu lea: “O le ā lenā maa o le tuugamau ou te vaai atu i ai?” Ona tali mai lea o tagata o le aai iā te ia, e faapea: “O le tuugamau lenā o le tagata o le Atua moni na sau mai i Iuta, ma na ia faailoa mai nei mea ua e faia i le fata faitaulaga i Peteli.” 18 Ona ia fai atu lea: “Tuu ai pea o ia. Aua neʻi tago se tasi i ona ivi.” Ona latou tuu pea lea o ona ivi faatasi ai ma ivi o le perofeta na sau mai i Samaria.

19 Ua aveesea foʻi e Iosia fale uma o mea maualuluga sa i aai o Samaria na fausia e tupu o Isaraelu e faatigā ai i le Atua, ua ia faia foʻi i na mea e pei o mea uma na ia faia i Peteli. 20 Ua ia fasiotia ositaulaga uma o mea maualuluga na iai i inā ma fai ai taulaga i luga o fata faitaulaga, ma susunu ai ivi o tagata. Ona ia toe foʻi atu lea i Ierusalema.

21 Ona poloaʻi atu lea o le tupu i le nuu uma, ma faapea atu: “Ia outou faia se paseka iā Ieova lo outou Atua, e tusa ma mea o loo tusia i lenei tusi o le feagaiga.” 22 Auā e leʻi faia lava se paseka faapenei talu mai aso o faamasino na faamasino iā Isaraelu, faapea foʻi ma aso uma o tupu o Isaraelu ma tupu o Iuta. 23 Ae i le tausaga lona sefulu valu o le nofoaiga a le Tupu o Iosia, na faia ai lenei paseka iā Ieova i Ierusalema.

24 Ua aveesea foʻi e Iosia o taulāitu, o ē e vavalo i mea e tutupu, o le faatagata,* o tupua inosia, ma mea inosia uma na iai i le nuu o Iuta ma Ierusalema, ina ia faataunuuina e ia o upu o le tulafono na tusia i le tusi, lea na maua e Hilikia le ositaulaga i le fale o Ieova. 25 E leai se tupu na pei o ia i tupu na muamua iā te ia o lē na toe foʻi atu iā Ieova ma lona lotoatoa, ma lona tagata atoa, ma lona malosi atoa e tusa ma le tulafono uma a Mose; e leai foʻi se tasi e pei o ia na tulaʻi mai ina ua mavae atu o ia.

26 E ui lava i lea, e leʻi liliuese Ieova mai i lona toʻasā tele na ia toʻasā ai iā Iuta, ona o mea tigā uma na faapogaia ai e Manase i latou e faatigā ai iā te ia. 27 Ua fetalai mai foʻi Ieova: “Ou te aveesea Iuta mai i oʻu luma, e pei ona ou aveesea o Isaraelu; ou te matuā teena foʻi lenei aai na ou filifilia e oo lava iā Ierusalema, faapea ma le fale na ou fai atu ai, ‘E tuu ai pea loʻu igoa i inā.’”

28 A o mea i le olaga o Iosia ma mea uma na ia faia, po ua lē o tusia ea i le tusi e faatatau i olaga o tupu o Iuta? 29 O ona aso, na alu aʻe ai Farao Neko le tupu o Aikupito i le tupu o Asuria e ui atu i le vaitafe o Eufirate, a ua alu atu le Tupu o Iosia e tau ma ia; ae ina ua ia iloa atu o ia, ona ia fasiotia ai loa lea o ia i Mekito. 30 Ona ave ai lea e ana auauna o lona tino oti i le kariota mai i Mekito, ua aumai o ia i Ierusalema ma tanu ai i lona tuugamau. Ona ave lea e tagata o le nuu o Ioasasa le atalii o Iosia, ma faauuina o ia e fai ma tupu e sui i lona tamā.

31 E lua sefulu tolu tausaga o Ioasasa ina ua fai o ia ma tupu, ma e tolu masina na ia pule ai i Ierusalema. O le igoa o lona tinā o Hamutala le afafine o Ieremia mai i Lipena. 32 Na faia foʻi e ia o mea leaga i le silafaga a Ieova, e tusa ma mea uma na faia e ona augātamā. 33 Ua saisaitia foʻi o ia e Farao Neko i Ripelu i le nuu o Amato, ina ia lē pule ai o ia i Ierusalema, ona ia faasalaina lea o le nuu i taleni siliva e selau ma le taleni auro. 34 E lē gata i lea, ua tofia e Farao Neko o Eliakimo le atalii o Iosia e fai ma tupu e sui iā Iosia lona tamā, ma suia lona igoa iā Ioakima; a ua ia ave Ioasasa ma avatu i Aikupito, ma o i inā na oti ai o ia. 35 Ua avatu foʻi e Ioakima siliva ma auro iā Farao. Ua ia faia foʻi lafoga e totogi e le nuu ina ia avatu siliva e pei o le faatonuga a Farao. E taʻitasi le tagata ma lana lafoga na ia tāpā mai ai siliva ma auro mai i tagata o le nuu, ma tuuina atu iā Farao Neko.

36 E lua sefulu lima tausaga o Ioakima ina ua fai o ia ma tupu, ma e sefulu tasi tausaga na ia pule ai i Ierusalema. O le igoa o lona tinā o Seputu le afafine o Petaia mai i Ruma. 37 Ua faia pea e ia o mea leaga i le silafaga a Ieova, e tusa ma mea uma na faia e ona augātamā.

^ 2 Tu. 23:24 I le gagana Eperu o le “terafimi” o lona uiga o atua po o tupua o le aiga.


2 Tupu  24 : 1 - 20

24 I ona aso, na alu aʻe ai Nepukanesa le tupu o Papelonia, ona fai ai lea o Ioakima ma ana auauna mo tausaga e tolu. Ae peitaʻi, na liliu atu o ia ma fouvale iā te ia. 2 Ona aauina atu lea e Ieova iā te ia o ʻau e faoa mea mai i Kaletaia, o ʻau e faoa mea mai i Suria, o ʻau e faoa mea mai i Moapi, ma ʻau e faoa mea mai i le fanauga a Amoni, ua ia aauina atu pea i latou e siitaua iā Iuta ma faaumatia ai, e tusa ai ma le afioga a Ieova na fetalai mai e ala i ana auauna le ʻauperofeta. 3 O le faatonuga lava a Ieova na oo ai lea mea iā Iuta, ina ia aveesea ai mai i ona luma ona o agasala a Manase, e tusa ma mea uma na ia faia; 4 ona o le toto foʻi o tagata e lē sala na ia faamaligiina, ua ia faatumuina ai Ierusalema i le toto o tagata e lē sala, ma e leʻi finagalo malie ai Ieova e faamagaloina o ia.

5 A o le olaga uma o Ioakima ma mea uma na ia faia, po ua lē o tusia ea i le tusi e faatatau i olaga o tupu o Iuta? 6 Mulimuli ane, ua taoto Ioakima faatasi ma ona augātamā, ona pule lea o Ioakina lona atalii e sui iā te ia.

7 E leʻi toe sau lava le tupu o Aikupito mai i lona nuu, auā ua ave e le tupu o Papelonia mea uma a le tupu o Aikupito, e amata mai i le ālia o Aikupito e alu aʻe i le vaitafe o Eufirate.

8 E sefulu valu tausaga o Ioakina ina ua fai o ia ma tupu, ma e tolu masina na pule ai o ia i Ierusalema. O le igoa o lona tinā o Neuseta, le afafine o Elenatana mai i Ierusalema. 9 Na ia faia pea mea leaga i le silafaga a Ieova, e tusa ma mea uma na faia e lona tamā. 10 I le taimi lenā, na ō aʻe ai i Ierusalema auauna a Nepukanesa le tupu o Papelonia, ma siʻomia le aai. 11 Ona sau lea o Nepukanesa le tupu o Papelonia e siitaua i le aai, a o siʻomia e ana auauna le aai.

12 Ua alu atu Ioakina le tupu o Iuta i le tupu o Papelonia, o ia ma lona tinā, o ana auauna, o ana perenise, ma ona tagata aloaʻia; ua ave faapagota foʻi o ia e le tupu o Papelonia i le tausaga lona valu talu ona fai o ia ma tupu. 13 Ona ia aumaia lea mai i inā o oloa uma o le fale o Ieova ma oloa o le fale o le tupu, ua ia taʻei foʻi ipu auro uma na faia e Solomona le tupu o Isaraelu i le malumalu o Ieova, e pei lava ona fetalai mai ai Ieova. 14 Ua ia ave faapagota foʻi Ierusalema uma, o perenise uma, o tagata totoa uma ma malolosi, atoa foʻi ma tufuga uma ma ē e faia pā, e toʻasefulu afe o ē na ave faapagota. E leai se tasi na tuua seʻi vaganā ai tagata faatauvaa o le nuu. 15 Ona ia ave faapagota lea o Ioakina i Papelonia; ua ia ave faapagota foʻi mai i Ierusalema i Papelonia le tinā o le tupu, o avā a le tupu, o ona tagata aloaʻia, ma alii sili o le nuu. 16 O tagata totoa uma e toʻafitu afe, o tufuga, ma ē e faia pā e toʻaafe, o tagata malolosi uma e faia taua, na ave faapagota uma i latou e le tupu o Papelonia i Papelonia. 17 Na tofia foʻi e le tupu o Papelonia Matania le uso o le tamā o Ioakina, e fai ma tupu e sui iā te ia. Ona ia suia lea o lona igoa iā Setekaia.

18 E lua sefulu tasi tausaga o Setekaia ina ua fai o ia ma tupu, ma e sefulu tasi tausaga na pule ai o ia i Ierusalema. O le igoa o lona tinā o Hamutala le afafine o Ieremia mai i Lipena. 19 Ua ia faia pea mea leaga i le silafaga a Ieova, e tusa ma mea uma na faia e Ioakima. 20 Ona o le toʻasā o Ieova iā Ierusalema ma Iuta, na iʻu ai ina ia lafoaʻiina i latou mai i ona luma. Ona fouvale ai lea o Setekaia i le tupu o Papelonia.

2 Tupu  25 : 1 - 30

25 Ua oo i le tausaga lona iva o lana nofoaiga o se tupu, i le masina lona sefulu, o le aso lona sefulu o le masina, na sau ai Nepukanesa le tupu o Papelonia, o ia ma lana ʻautau uma e siitaua iā Ierusalema, ua tolauapi ma ati se pā e siʻomia faataamilo ai. 2 Ua siʻomia pea le aai seʻia oo i le tausaga lona sefulu tasi o le nofoaiga a le Tupu o Setekaia. 3 O le aso lona iva o le masina lona fā, na matuā tetele ai le oge i le aai, ua leai foʻi ni meaʻai mo tagata o le nuu. 4 Ua lepetia le aai, ona sosola ai lea o tagata uma o le taua i le pō e ui atu i le ala i le faitotoʻa i le va o pā e lua i tafatafa o le togālaau a le tupu, a o siʻomia faataamilo e ʻau a Kaletaia le aai; ua alu atu foʻi le tupu i le ala i le itu o le Arapa. 5 Ua tuliloa e le ʻautau a Kaletaia le tupu, ma ua latou maua atu o ia i fanua laugatasi o le toafa o Ieriko; ua taapeape foʻi lana ʻautau uma sa iā te ia. 6 Ua latou puʻeina le tupu ma avatu o ia i le tupu o Papelonia i Ripelu, ona latou faamasinoina lea o ia. 7 Ua latou fasiotia foʻi atalii o Setekaia i ona luma, a ua ia faatauasoina Setekaia, ona ia saisai lea o ia i faamau ʻapamemea ma ave o ia i Papelonia.

8 O le masina lona lima i le aso lona fitu o le masina, o le tausaga lona sefulu iva lea o le nofoaiga a le Tupu o Nepukanesa le tupu o Papelonia, na sau ai i Ierusalema o Nepusatana le taʻitaʻi o leoleo, o le auauna a le tupu o Papelonia. 9 Ua ia susunu le fale o Ieova, o le fale o le tupu, ma fale uma o Ierusalema; ua ia susunu foʻi i le afi fale o tagata sili uma. 10 Ua lepeti foʻi pā na siʻomia ai Ierusalema e ʻautau uma a Kaletaia, o ē na faatasi ma le taʻitaʻi o leoleo. 11 A o isi o le nuu na totoe i le aai, ma ē na sosola na ō atu i le tupu o Papelonia ma isi tagata uma, na ave faapagota i latou e Nepusatana le taʻitaʻi o leoleo. 12 A o nisi o ē e faatauvaa o le nuu, na tuu pea e le taʻitaʻi o leoleo ina ia galulue i vine, ma faia galuega mamafa. 13 O poutū ʻapamemea foʻi sa i le fale o Ieova, o taavale toso, ma le vai ʻapamemea sa i le fale o Ieova, na nutililii e ʻau a Kaletaia, ma latou ave ʻapamemea i Papelonia. 14 Na latou ave foʻi ʻapa, o suō, o seleulu, o ipu tī, ma ipu ʻapamemea uma na latou faaaogā i le auaunaga. 15 Na ave foʻi e le taʻitaʻi o leoleo o salefu, ma ipu faaofuofu ua faia i le auro māoʻi ma le siliva māoʻi. 16 A o poutū e lua, o le vai e tasi, ma taavale toso na faia e Solomona mo le fale o Ieova, e leʻi mafai ona fuatia le mamafa o le ʻapamemea o nei ipu uma. 17 E sefulu valu kupita le maualuga o poutū taʻitasi, ma o le ulupou na iai sa faia i le ʻapamemea; o le maualuga o le ulupou e tolu kupita; o le mea valavala ma rimoni na faataaliʻoliʻo ai le ulupou, sa faia foʻi i le ʻapamemea; e faapena foʻi le mea valavala sa iai i le poutū lona lua.

18 Na ave foʻi e le taʻitaʻi o leoleo o Seraia le faitaulaga sili, ma Sefanaia le faitaulaga lona lua, ma leoleo faitotoʻa e toʻatolu; 19 na ia ave foʻi mai i le aai le tagata aloaʻia e toʻatasi o lē na pule i tagata o le taua, o tagata e toʻalima o ē na iloa fofoga o le tupu sa iai i le aai; o le failautusi a le taʻitaʻiʻau, o lē e faapotopotoina tagata o le nuu, ma tagata e toʻaono sefulu o le nuu na maua i le aai; 20 ona ave lea o i latou e Nepusatana le taʻitaʻi o leoleo ma avatu i le tupu o Papelonia i Ripelu. 21 Ua fasia i latou e le tupu o Papelonia, ma ua latou feoti ai i Ripelu i le nuu o Amato. A ua ave faapagota Iuta mai i lona laueleele.

22 A o tagata na totoe i le nuu o Iuta, o ē na tuua e Nepukanesa le tupu o Papelonia, na ia tofia Ketalia le atalii o Aikamo le atalii o Safana e pule iā i latou. 23 Ina ua faalogo taʻitaʻiʻau uma ua tofia Ketalia e le tupu o Papelonia, ona latou ō mai loa lea iā Ketalia i Mesepa, o Isamaeli lea le atalii o Netanaia, o Iokana le atalii o Karea, o Seraia le atalii o Tanumeta le tagata Netopa, ma Iaasenaia le atalii o Maakati, o i latou ma o latou tagata. 24 Ona tautō lea o Ketalia iā i latou ma o latou tagata, ua faapea atu: “Aua le fefefe e avea o ni auauna i le ʻau Kaletaia. Ia nonofo i le nuu ma auauna atu i le tupu o Papelonia, ona manuia ai lea o outou.”

25 O le masina lona fitu na ō mai ai Isamaeli le atalii o Netanaia le atalii o Elisama, o lē na tupuga mai i le aiga tupu, faatasi ai ma tagata e toʻasefulu na iā te ia, ua latou fasia Ketalia ma ua oti ai, atoa foʻi ma tagata Iutaia ma tagata Kaletaia na faatasi ma ia i Mesepa. 26 Mulimuli ane, ona tulaʻi lea o le nuu uma e mai i ē e iti e oo i ē e matutua, ma taʻitaʻi o ʻautau, ua ō atu i Aikupito; auā ua latou fefefe ona o le ʻau Kaletaia.

27 Pe tusa o le tausaga lona tolu sefulu fitu talu ona ave faapagota Ioakina le tupu o Iuta, i le masina lona sefulu lua i le aso lona lua sefulu fitu o le masina, na faaeaina ai le ulu o Ioakina le tupu o Iuta, e Evile-marota le tupu o Papelonia i le tausaga na pule ai o ia; 28 ua ia tautala atu ma le agalelei iā te ia, ua ia faasili foʻi lona nofoālii nai lo o nofoālii o isi tupu na faatasi ma ia i Papelonia. 29 Ona ia aveesea lea o ona ofu na faafalepuipui ai; sa ʻai foʻi e lē aunoa o ia i ona luma i aso uma o lona ola. 30 A o ana meaʻai, o meaʻai e tuuina atu e lē aunoa iā te ia e le tupu i aso taʻitasi, i aso uma o lona ola.

1 Nofoaiga a Tupu


1 O Atamu,

o Setu,

o Enosa,

2 o Keinano,

o Maalaele,

o Iareto,

3 o Enoka,

o Metusela,

o Lameko,

4 o Noa,

o Semu, o Hamo, ma Iafeta.

5 O atalii o Iafeta, o Komeri, o Makoku, o Metai, o Iavana, o Tupalu, o Meseko, ma Tirasi.

6 O atalii o Komeri, o Asekeneso, o Rifata, ma Tokaremo.

7 O atalii o Iavana, o Elisa, o Tasesa, o Kitimo, ma Totanimo.

8 O atalii o Hamo, o Kuso, o Misaraimo, o Futu, ma Kanana.

9 O atalii o Kuso, o Sepa, o Havila, o Sapeta, o Ragama, ma Sapeteka.

O atalii o Ragama, o Seepa ma Titana.

10 Na fanaua e Kuso o Nimarota. O ia lava o le uluaʻi tagata malosi na iai i le lalolagi.

11 Na fanaua e Misaraimo o Luti, o Anama, o Leapi, o Nafatui, 12 o Pateruse, o Kaselui, (o ē na tupuga mai ai Filisitia) ma Kafatori.

13 Na fanaua e Kanana o Saitonu o lana ulumatua, ma Heti, 14 o sa Iepusē, o sa Amorī, o sa Kirekasē, 15 o sa Hivī, o sa Arekī, o sa Senī, 16 o sa Aratī, o sa Semarī, ma sa Amatō.

17 O atalii o Semu, o Elama, o Asura, o Afasata, o Luti, ma Arama,

O Usa, o Hulo, o Kiteru, ma Masi.

18 Na fanaua e Afasata o Selaa, na fanaua e Selaa o Eperu.

19 Na fanaua e Eperu o atalii e toʻalua. O le igoa o le tasi o Peleko, auā na vaevaeina le lalolagi i ona aso; o le igoa o lona uso o Ioketana.

20 Na fanaua e Ioketana o Alemotata, o Salefo, o Asamoveta, o Iaraa, 21 o Aturamo, o Usala, o Tikelu, 22 o Upalu, o Apimalu, o Seepa, 23 o Ofeira, o Havila, ma Iopapa; o i latou uma nei o atalii o Ioketana.

24 O Semu,

o Afasata,

o Selaa,

25 o Eperu,

o Peleko,

o Reu,

26 o Seruka,

o Nakori,

o Tara,

27 ma Aperamo, o Aperaamo lava lea.

28 O atalii o Aperaamo, o Isaako ma Isamaeli.

29 O tupuaga nei o o latou aiga: O le ulumatua a Isamaeli, o Nepaiota, o Kitara, o Atepeelu, o Mepesama, 30 o Mesema, o Tuma, o Maase, o Atata, o Tema, 31 o Ietura, o Nafiso, ma Katema. O atalii nei o Isamaeli.

32 O le fanau a Kitura, o le palake a Aperaamo, na fanaua e ia o Semerana, o Iokasana, o Metana, o Mitiana, o Isepaka, ma Sua.

O atalii o Iokasana, o Seepa ma Titana.

33 O atalii o Mitiana, o Efa, o Efara, o Hanoka, o Apita, ma Eletaa.

O fanau uma nei a Kitura.

34 Na fanaua e Aperaamo, o Isaako. O atalii o Isaako, o Esau ma Isaraelu.

35 O atalii o Esau, o Elifasa, o Reuelu, o Iuso, o Ialama, ma Koru.

36 O atalii o Elifasa, o Timanu, o Amara, o Sefo, o Katamo, o Kinasa, o Timena, ma Amaleka.

37 O atalii o Reuelu, o Nakata, o Sera, o Saama, ma Misa.

38 O atalii o Seira, o Lotana, o Sovala, o Sepeono, o Ena, o Tisona, o Eseri, ma Tisano.

39 O atalii o Lotana, o Hori, ma Ainamu. O le tuafafine o Lotana, o Timena.

40 O atalii o Sovala, o Aluana, o Manaka, o Evalu, o Sefo, ma Onama.

O atalii o Sepeono, o Aia ma Ena.

41 O atalii o Ena, o Tisona.

O atalii o Tisona, o Amatana, o Esepana, o Itirana, ma Karane.

42 O atalii o Eseri, o Pileana, o Savana, ma Akane.

O atalii o Tisano, o Usa ma Arana.

43 O tupu nei na pule i le nuu o Etoma, a o leʻi iai se tupu na pule i le fanauga a Isaraelu: o Pela le atalii o Peoro, o le igoa o lona aai o Tineava. 44 Mulimuli ane, ua oti Pela, ona pule lea o Iopapa le atalii o Sera mai i Posara, e sui iā te ia. 45 Ua oti Iopapa, ona pule lea o Kusamu mai i le nuu o Timanu, e sui iā te ia. 46 Ua oti Kusamu, ona pule lea o Atata le atalii o Petata, o lē na faatoʻilaloina Mitiana i le fanua o Moapi, e sui iā te ia. O le igoa o lona aai o Avita. 47 Ua oti Atata, ona pule lea o Samelu mai i Maseraka, e sui iā te ia. 48 Ua oti Samelu, ona pule lea o Sekulo mai i Reopo e latalata i le Vaitafe, e sui iā te ia. 49 Ua oti Sekulo, ona pule lea o Paalaanana le atalii o Akapora, e sui iā te ia. 50 Ua oti Paalaanana, ona pule lea o Atata e sui iā te ia; o le igoa o lona aai o Pagu, o le igoa foʻi o lana avā o Meatapala le tama teine a Matarata, le afafine o Maisaava. 51 Mulimuli ane, ua oti Atata.

O alii pule o Etoma o le alii pule o Timena, o le alii pule o Aleva, o le alii pule o Ieteta, 52 o le alii pule o Alipama, o le alii pule o Ele, o le alii pule o Pinona, 53 o le alii pule o Kinasa, o le alii pule o Timanu, o le alii pule o Mepesara, 54 o le alii pule o Maketialu, ma le alii pule o Irama. O alii pule ia o Etoma.

1 Nofoaiga a Tupu  2 : 1 - 55

2 O atalii nei o Isaraelu: o Reupena, o Simeona, o Levi, ma Iuta, o Isakara ma Sepulona, 2 o Tanu, o Iosefa ma Peniamina, o Nafatali, o Kato ma Asera.

3 O atalii o Iuta, o Eru, o Onani, ma Selaa. O le toʻatolu lenei na fanaua e ia mai i le afafine o Sua le Kanana. Na amioleaga Eru le ulumatua a Iuta i le silafaga a Ieova, o lea na ia fasiotia ai o ia. 4 Na fanaua e ia mai iā Tamara le avā a lona atalii, o Faresa ma Sera. E toʻalima atalii uma o Iuta.

5 O atalii o Faresa, o Esarona ma Hamulu.

6 O atalii o Sera, o Semeri, o Etano, o Hemana, o Kalakolu, ma Tarata. E toʻalima i latou uma na.

7 O atalii o Karame, o Akala* o lē na aumaia faafitauli iā Isaraelu, o lē na lē faamaoni e tusa ai ma mea e tatau ona faaumatia.

8 O atalii o Etano, o Asaraia.

9 O atalii o Esarona na fanaua e ia, o Ieramaelu, o Rama, ma Kelupai.

10 Na fanaua e Rama o Aminatapu. Na fanaua e Aminatapu o Naasona, le taʻitaʻi o le fanauga a Iuta. 11 Na fanaua e Naasona o Salama. Na fanaua e Salama o Poasa. 12 Na fanaua e Poasa o Opeta. Na fanaua e Opeta o Iese. 13 Na fanaua e Iese lana ulumatua o Eliapo, o lona lua o Apinatapa, o lona tolu o Simeia, 14 o lona fā o Netanielu, o lona lima o Ratai, 15 o lona ono o Osema, ma lona fitu o Tavita. 16 O o latou tuafāfine o Seruia ma Apikaila; o le fanau a Seruia, o Apisai, o Ioapo, ma Asaelu, e toʻatolu. 17 Na fanaua e Apikaila o Amase; o le tamā o Amase o Ietero le Isamaeli.

18 Na fanaua e Kalepo le atalii o Esarona o atalii mai iā Asopa lana avā, ma o lana fanau lenei mai iā Ieriota lana avā; o Iesera, o Sopapa, ma Aretonu. 19 Mulimuli ane, ua oti Asopa. Ona ave lea e Kalepo o Efarata e fai ma ana avā, ma fanau ai e ia o Huro. 20 Na fanaua e Huro o Auri. Na fanaua e Auri o Pesaleli.

21 Mulimuli ane, ona momoe lea o Esarona ma le afafine o Makiro le tamā o Kiliata. Na ave e ia o ia e fai ma ana avā ina ua ono sefulu ona tausaga, ma na fanaua e ia mai iā te ia o Sekupo. 22 Na fanaua e Sekupo o Iairo, o lē na iai aai e lua sefulu tolu i le nuu o Kiliata. 23 Mulimuli ane, ona faoa lea e Kasuri ma Suria o Havota-iairo mai iā i latou, faatasi ma Kinata ma ona tamaʻi aai e ono sefulu. O aai uma nei na iai i atalii o Makiro le tamā o Kiliata.

24 Ina ua mavae le oti o Esarona i Kalepoefarata, a o avea Avia ma avā a Esarona, ona ia fanaua ai lea mai iā te ia o Asula le tamā o Tikoa.

25 O atalii o Ieramaelu le ulumatua a Esarona, o Rama le ulumatua, o Puna, o Orene, o Osema, ma Akia. 26 Ona toe faiavā lea o Ieramaelu, o le igoa o lana avā o Atala. O le tinā o ia o Onama. 27 O atalii o Rama le ulumatua a Ieramaelu, o Maasa, o Iaminu, ma Ekeru. 28 O atalii o Onama, o Samai ma Iata. O atalii o Samai, o Natapu ma Apisura. 29 O le igoa o le avā a Apisura o Aviaila, o lē na fanaua mai iā te ia o Akepana ma Molita. 30 O atalii o Natapu o Seleta ma Apaima. Ae na oti Seleta e leai sana fanau. 31 O atalii o Apaima o Isai. O atalii o Isai o Sesani; ma le atalii o Sesani o Akalai. 32 O atalii o Iata le uso o Samai, o Ietero ma Ionatana. Ae na oti Ietero e leai sana fanau. 33 O atalii o Ionatana o Peleto ma Sasa. O atalii ia o Ieramaelu.

34 E leai ni atalii o Sesani, ae e na o afafine. Sa iai se auauna Aikupito a Sesani, o lona igoa o Iara. 35 Ona avatu lea e Sesani o lona afafine e fai ma avā a lana auauna o Iara, o lē na fanaua mai iā te ia o Atai. 36 Na fanaua e Atai o Natano. Na fanaua e Natano o Sapata. 37 Na fanaua e Sapata o Efalalu. Na fanaua e Efalalu o Opeta. 38 Na fanaua e Opeta o Ieu. Na fanaua e Ieu o Asaraia. 39 Na fanaua e Asaraia o Helesa. Na fanaua e Helesa o Eliasa. 40 Na fanaua e Eliasa o Sesemai. Na fanaua e Sesemai o Saluma. 41 Na fanaua e Saluma o Iekamia. Na fanaua e Iekamia o Elisama.

42 O atalii o Kalepo le uso o Ieramaelu, o Mesa lana ulumatua, o le tamā o Sifi, ma o atalii o Maresa le tamā o Heperona. 43 O atalii o Heperona o Koru, o Tapua, o Rekima, ma Sema. 44 Na fanaua e Sema o Raama le tamā o Iorekeama. Na fanaua e Rekima o Samai. 45 O le atalii o Samai o Meona; o Meona foʻi o le tamā o Petesura. 46 Na fanaua e Efa le palake a Kalepo, o Karana, o Mosa, ma Kasese. Na fanaua e Karana o Kasese. 47 O atalii o Iatai o Rekema, o Iotama, o Kisani, o Pelete, o Efa, ma Saapo. 48 Na fanaua e Maaka le palake a Kalepo, o Severa ma Tirekena. 49 Na ia fanaua Saapo le tamā o Matamana, o Seva le tamā o Makapena, ma le tamā o Kipea. O le afafine o Kalepo o Akesa. 50 O atalii nei o Kalepo.

O atalii o Huro le ulumatua a Efarata: o Sovala le tamā o Kiriata-iarima, 51 o Salama le tamā o Peteleema, ma Harefa le tamā o Petekateru. 52 Sa iā Sovala le tamā o Kiriata-iarima o atalii: o Haroe ma le ʻafa o tagata o Manaka. 53 O aiga o Kiriata-iarima o sa Ieterō, o sa Putī, o sa Sumatī ma sa Meseraī. O i latou nei na tupuga mai ai sa Soraā ma sa Esetaolā. 54 O atalii o Salama o Peteleema ma Netopa, o Atarota-peteioapu, ma le ʻafa o sa Manakā, o sa Solaā. 55 O aiga o le ʻautusiupu o loo nonofo i Iapesa o sa Tiratī, o sa Semaiā, o sa Sukā. O i latou nei o sa Kenī, na tupuga mai iā Hamato le tamā o le aiga o Rakapa.

^ 1 Nofo. 2:7 O lona uiga “o lē e aumaia mala” po “o lē e faatupu faalavelave.” I le Iosua 7:1, 18 o “Akana.”


1 Nofoaiga a Tupu  3 : 1 - 24

3 O atalii nei o Tavita na fanau mai e ia i Heperona: o le ulumatua o Amanono mai iā Ainoama le Isereelu, o lona lua, o Tanielu mai iā Apikaila le Karamelu, 2 o lona tolu, o Apisaloma le tama a Maaka le afafine o Talemai le tupu o Kasuri, o lona fā, o Atonia le tama a Akita, 3 o lona lima, o Sefatia mai iā Apitala, ma lona ono o Itereamu mai lana avā o Ekeli. 4 E toʻaono na fananau mai iā te ia i Heperona; na ia pule pea i inā i tausaga e fitu ma masina e ono, ma e tolu sefulu tolu tausaga na ia pule ai i Ierusalema.

5 O i latou nei na fananau mai iā te ia i Ierusalema: o Simeia, o Sopapa, o Natano, ma Solomona, o le toʻafā lea e mai iā Patesepa le afafine o Amueli, 6 o Ivara, o Elisama, o Elifaleta, 7 o Nokaa, o Nefeku, o Iafia, 8 o Elisama, o Eliata, ma Elifaleta, e toʻaiva ia 9 o atalii uma nei o Tavita e ese ai mai i tama a palake, ma Tamara lo latou tuafafine.

10 O le atalii o Solomona o Reopoamo, o Avia lona atalii, o Asa lona atalii, o Iosefatu lona atalii, 11 o Ioramo lona atalii, o Aasaia lona atalii, o Ioasa lona atalii, 12 o Amasia lona atalii, o Asaraia lona atalii, o Iotama lona atalii, 13 o Aasa lona atalii, o Esekia lona atalii, o Manase lona atalii, 14 o Amone lona atalii, ma Iosia lona atalii. 15 O atalii o Iosia o lana ulumatua o Iokana, o lona lua o Ioakima, o lona tolu o Setekaia, ma lona fā o Saluma. 16 O atalii o Ioakima o Iekonia lona atalii, ma Setekaia lona atalii. 17 O atalii o Iekonia ina o faapagota o ia, o Salatielu lona atalii, 18 o Malekirama, o Petaia, o Senasara, o Iekamia, o Hosama, ma Netavia. 19 O atalii o Petaia o Serupapelu ma Semi; o atalii o Serupapelu o Mesulama ma Hanania (ma lo la tuafafine o Selomita); 20 o Kasopa, o Oelu, o Perekia, o Kasatia, ma Iusapa-keseta, e toʻalima. 21 O atalii o Hanania o Peletia ma Iesaia, o atalii o Iesaia o Refaia, o atalii o Refaia o Arinona, o atalii o Arinona o Opetaia, o atalii o Opetaia o Sekania; 22 o atalii o Sekania o Semaia, o atalii o Semaia o Hatusa, o Ikalo, o Parea, o Nearia, ma Safata, e toʻaono. 23 O atalii o Nearia o Elioenai, o Hesekia, ma Aserikama, e toʻatolu. 24 O atalii o Elioenai o Hotavia, o Eliasipa, o Pelaia, o Akupa, o Iokana, o Talaia, ma Anani, e toʻafitu.

1 Nofoaiga a Tupu  4 : 1 - 43

4 O atalii o Iuta o Faresa, o Esarona, o Karame, o Huro, ma Sovala. 2 Na fanaua e Reaia le atalii o Sovala o Iata; na fanaua e Iata o Aumi ma Lata. O aiga nei o le ʻau Soraā. 3 O atalii nei o le tamā o Etama: o Isereelu, o Isema, ma Itapasa, (o le igoa o lo latou tuafafine o Aseleponi,) 4 ma Penueli le tamā o Kitoru, ma Eseri le tamā o Usa. O atalii nei o Huro le ulumatua a Efarata le tamā o Peteleema. 5 E toʻalua avā a Asula le tamā o Tikoa, o Helea ma Naara. 6 Mulimuli ane, na fanaua e Naara mai iā te ia o Akusama, o Eferu, o Timani, ma Akasetari. O le fanau lenei a Naara. 7 O le fanau a Helea, o Sereta, o Isara, ma Etano. 8 Ae na fanaua e Kosa o Anupa, o Sopepa, ma aiga o Akaraila le atalii o Haruma.

9 Sa sili atu ona faamamaluina Iapesa nai lo o ona uso; na faaigoa o ia e lona tinā iā Iapesa, ua faapea: “Na ou fanaua o ia ma le tigā.” 10 Ua amata ona valaau atu Iapesa i le Atua o Isaraelu, e faapea: “Afai e te faamanuia mai lava iā te aʻu, ma matuā faalauteleina loʻu laueleele, ia iā te aʻu foʻi lou aao ma e laveaʻiina aʻu mai i puapuaga ina ia ou lē tigā ai,—” Ona faataunuu lea e le Atua o mea na ia talosaga atu ai.

11 Na fanaua e Kalupo le uso o Sua o Mekira, o le tamā lea o Esetono. 12 Na fanaua e Esetono o Peterafa, o Pasea, ma Tikina le tamā o Irenaasa. O tagata nei o Reka. 13 O atalii o Kinasa o Otinielu ma Seraia, ma o atalii o Otinielu, o Hatata. 14 Na fanaua e Meonotai o Ofira. Na fanaua e Seraia o Ioapo le tamā o Ko-harasimi; ma na avea i latou o ni tufuga.

15 O atalii o Kalepo le atalii o Iefune o Iru, o Ele, ma Naama; a o atalii o Ele, o Kinasa. 16 O atalii o Ialeelu o Sifi, o Sifa, o Tiria, ma Asareelu. 17 O atalii o Esara o Ietero, o Mereta, o Efara, ma Ialona; na fanaua e lana avā ia Miriama, o Samai, ma Isapeka le tamā o Esetemoa. 18 Na fanaua e lana avā mai i Iuta o Iereto le tamā o Kitoru, o Kaveru le tamā o Suka, ma Iekutielu le tamā o Sanoa. O fanau nei a Pita le afafine o Farao, ia na ave e Mereta.

19 O le fanau a le avā a Hotia le tuafafine o Nama, o le tamā lea o Kaila le Karami, ma Esetemoa le Maakati. 20 O atalii o Simona o Amanono, o Rina, o Penikanana, ma Tilona. O atalii o Isai o Soketa, ma Penisoketa.

21 O atalii o Selaa le atalii o Iuta, o Eru le tamā o Leka, o Laata le tamā o Maresa, o tagata o le aiga o ē e galulue i le faia o ʻie lelei a le aiga o Asepa; 22 o Iokima, o tagata o Koseva, o Ioasa, ma Sarafa, o ē na fai avā i fafine Moapi, ma Iasuvileema. O nei faamatalaga e mai i tū faaanamua. 23 O i latou o ē e fai ipu omea ma o tagatānuu o Netaima ma Ketere. Na nonofo ai i latou i inā, auā sa faigaluega i le tupu.

24 O atalii o Simeona o Nemuelu, o Iaminu, o Iaripa, o Sera, o Sekulo, 25 o Saluma lona atalii, o Mepesama lona atalii, ma Mesema lona atalii. 26 O atalii o Mesema o Hamuelu lona atalii, o Sakuro lona atalii, ma Semi lona atalii. 27 E toʻasefulu ono atalii o Semi, ma afafine e toʻaono; ae e leʻi toʻatele ni atalii o ona uso, e leai foʻi se tasi o o latou aiga na toʻatele ni atalii e pei o atalii o Iuta. 28 Na latou nonofo pea i Peresepa, i Molata, i Asarasuala, 29 i Pila, i Asema, i Tolita, 30 i Petueli, i Horema, i Sekeleka, 31 i Petemakapa, i Asara-susa, i Petepirei, ma Saraima. O o latou aai nei seʻia oo mai i le nofoaiga a Tavita.

32 O mea na latou nonofo ai o Etama, o Aino, o Rimoni, o Tokena, ma Asana, e lima aai. 33 O mea uma na latou nonofo ai, sa faataamilo i nei aai e oo atu lava i Paala. O mea nei na latou nonofo ai, ma tusi o o latou gafa. 34 O Mesopapa, o Iameleka, o Iosa le atalii o Amasia, 35 o Ioelu, o Ieu le atalii o Iosevia le atalii o Seraia le atalii o Asielu, 36 o Elioenai, o Iaakopa, o Iesokaia, o Asaia, o Atielu, o Isemielu, o Penaia, 37 ma Sise le atalii o Sepi le atalii o Alune le atalii o Ietaia le atalii o Semiri o le atalii o Semaia. 38 O i latou nei ua taʻua igoa, o taʻitaʻi o o latou aiga, ma ua matuā faatoʻateleina aiga o o latou augātamā. 39 Ua latou ō i le ala e ui atu i Kitoru, e oo atu lava i le itu i sasaʻe o le vanu, e saʻili ni laufanua lafulemu e aai ai a latou lafumanu. 40 Mulimuli ane, ua latou maua ni laufanua lauolaola ma lelei, o le nuu foʻi e lautele ma e toʻafilemu; auā o i latou na nonofo ai muamua, e tupuga mai iā Hamo. 41 Na ō mai foʻi i latou na tusia o latou igoa i aso o Esekia le tupu o Iuta, ua talepe i lalo faleʻie o tagata Hamo ma Meunima o ē na iai i inā, ona latou faaumatia ai lea o i latou seʻia oo mai i aso nei; ua latou nonofo ai foʻi i lo latou nuu, auā sa iai laufanua e aai ai a latou lafumanu.

42 Sa iai iā i latou nisi o le fanauga a Simeona na ō atu i le Mauga o Seira, na muamua atu iā i latou tagata e toʻalima selau faatasi ma Peletia, o Nearia, o Refaia, ma Usialu, o atalii o Isai. 43 Ua latou ō atu ma fasia ē na totoe mai i ē na sao o Amaleka, ona latou nonofo ai pea lea i inā seʻia oo mai i aso nei.

1 Nofoaiga a Tupu  5 : 1 - 26

5 O atalii o Reupena le ulumatua a Isaraelu, auā o ia o le ulumatua; a ua ia faaleagaina le moega o lona tamā, ona avatu ai lea o lona tofi o le ulumatua i atalii o Iosefa le atalii o Isaraelu, o lea, ua lē tusia ai lona igoa i le gafa mo le tofi o le ulumatua. 2 Auā ua sili Iuta i ona uso, na tupu mai foʻi iā te ia lē e taʻitaʻi; ae o le tofi o le ulumatua o Iosefa lea— 3 o atalii o Reupena le ulumatua a Isaraelu, o Hanoka, o Falu, o Esarona, ma Karame. 4 O atalii o Ioelu o Semaia lona atalii, o Koku lona atalii, o Semi lona atalii, 5 o Mika lona atalii, o Reaia lona atalii, o Paala lona atalii, 6 o Peera lona atalii o lē na ave faapagota e Tilika-pilesa le tupu o Asuria, o ia o le taʻitaʻi o le ituaiga o Reupena. 7 O ona uso foʻi i o latou aiga, ua tusia i le tusi o gafa e tusa ma o latou tupuaga, o le alii sili o Ieielu, o Sakaria, 8 o Pela le atalii o Asasa le atalii o Sema le atalii o Ioelu—na nofo o ia i Aroeru e oo atu lava i Nepo ma Paalameona. 9 Na nofo o ia i le itu i sasaʻe e oo atu lava i le mea e ui atu ai se tasi i le toafa, i le vaitafe o Eufirate, auā ua tele a latou lafumanu i le nuu o Kiliata. 10 I aso o Saulo, na latou tau ai ma tagata Hakara, o ē na latou fasia; ona nonofo ai lea i o latou faleʻie i le nuu atoa i le itu i sasaʻe o Kiliata.

11 A o atalii o Kato e pito mai iā i latou, ua latou nonofo i le nuu o Vasana e oo atu lava i Saleka. 12 O Ioelu o le alii sili, o Sefama e lona lua, ma Iaanai ma Safata i Vasana. 13 O o latou uso i aiga o o latou augātamā, o Mikaele, o Mesulama, o Seepa, o Iorai, o Iakana, o Sea, ma Eperu, e toʻafitu. 14 O atalii nei o Aviaila le atalii o Huri, o le atalii lea o Iaroa, o le atalii lea o Kiliata, o le atalii lea o Mikaele, o le atalii lea o Iesesai, o le atalii lea o Iato, o le atalii lea o Pusa; 15 o Aki le atalii o Apitielu, o le atalii lea o Kuni, o le alii sili o le aiga o o latou augātamā. 16 Na latou nonofo pea i Kiliata, i Vasana ma ona tamaʻi aai, ma i fanua lafulemu uma o Sarona e oo atu lava i le mea e gata mai ai. 17 O i latou uma nei na tusia o latou igoa i le tusi o gafa i aso o Iotama le tupu o Iuta, ma i aso o Ierepoamo le tupu o Isaraelu.

18 A o le fanauga a Reupena, o tagata Kato, ma le ʻafa o le ituaiga o Manase; o tagata totoa, o tagata e aveina talipupuni, o le pelu, ma ē e loloʻu le ʻaufana ua aʻoaʻoina i taua, e toʻafā sefulu fā afe, fitu selau ono sefulu na ō atu i le ʻautau. 19 Na latou tau foʻi ma tagata Hakara, o Ietura, o Nafiso, ma Notapa. 20 Na latou maua le fesoasoani i le taua faasaga iā i latou, o lea, na tuuina atu ai tagata Hakara ma i latou uma o ē na faatasi ma i latou i o latou lima, auā na latou alalaga atu i le Atua mo se fesoasoani i le taua, ua ia faafofoga foʻi i la latou ʻaiʻoi, auā ua latou faatuatua iā te ia. 21 Na latou ave faamalosi foʻi a latou lafumanu, o a latou kamela e lima sefulu afe, o mamoe e lua selau lima sefulu afe, o asini e lua afe, ma tagata e toʻaselau afe. 22 Auā e toʻatele na paʻuʻū ina ua fasiotia, auā o le taua a le Atua moni. Ua latou nonofo ai pea i lo latou nofoaga e oo mai i le taimi na ave faapagota ai.

23 A o le fanauga o le ʻafa o le ituaiga o Manase, na latou nonofo i le nuu e amata mai i Vasana e oo atu i Paala-heremone, ma Senira, ma le Mauga o Heremoni. Ua faatoʻateleina foʻi i latou. 24 O alii sili nei o aiga o o latou augātamā: o Efara, o Isai, o Elielu, o Aserielu, o Ieremia, o Hotavia, ma Iatielu, o tagata totoa ma malolosi ma le taʻutaʻua i latou, o ulu o aiga o o latou augātamā. 25 Ua latou lē faamaoni i le Atua o o latou augātamā, ua latou faia feusuaʻiga lē mamā ma atua o tagata o le nuu, o ē na faaumatia e le Atua i o latou luma. 26 Mulimuli ane, ona faatupu lea e le Atua o Isaraelu le manatu iā Pula le tupu o Asuria, na faatupu foʻi se manatu iā Tilika-pilesa le tupu o Asuria, o lea na ia ave faapagota ai i latou o le ituaiga o Reupena, o le ituaiga o Kato, ma le ʻafa o le ituaiga o Manase, ua avatu i latou i Hala, i Havoli, ma Hara, ma le vaitafe o Kosane, ua nonofo ai pea seʻia oo mai i aso nei.

1 Nofoaiga a Tupu  6 : 1 - 81

6 O atalii o Levi, o Keresona, o Koato ma Merari. 2 O atalii o Koato, o Amaramo, o Isara, o Heperona ma Usialu. 3 O le fanau a Amaramo, o Arona, o Mose, ma Miriama. O atalii o Arona, o Natapu, o Aviu, o Eleasaro, ma Itamaro. 4 Na fanaua e Eleasaro o Fineaso. Na fanaua e Fineaso o Apisua. 5 Na fanaua e Apisua o Puki; na fanaua e Puki o Usi. 6 Na fanaua e Usi o Serakia; na fanaua e Serakia o Meraiota. 7 Na fanaua e Meraiota o Amaria; na fanaua e Amaria o Akitopo. 8 Na fanaua e Akitopo o Satoka; na fanaua e Satoka o Aimaasu. 9 Na fanaua e Aimaasu o Asaraia. Na fanaua e Asaraia o Iokana. 10 Na fanaua e Iokana o Asaraia. Na avea o ia ma ositaulaga i le fale na fausia e Solomona i Ierusalema.

11 Na fanaua e Asaraia o Amaria. Na fanaua e Amaria o Akitopo. 12 Na fanaua e Akitopo o Satoka. Na fanaua e Satoka o Saluma. 13 Na fanaua e Saluma o Hilikia. Na fanaua e Hilikia o Asaraia. 14 Na fanaua e Asaraia o Seraia. Na fanaua e Seraia o Iosatako. 15 Ona alu ese lea o Iosatako, ina ua ave faapagota e Ieova o Iuta ma Ierusalema e ala i le lima o Nepukanesa.

16 O atalii o Levi, o Keresoma, o Koato, ma Merari. 17 O igoa nei o atalii o Keresoma: o Lipeni ma Semi. 18 O atalii o Koato, o Amaramo, o Isara, o Heperona, ma Usialu. 19 O atalii o Merari, o Maali, ma Muse.

O aiga ia o sa Levī, e tusa ai ma o latou augātamā: 20 A o Keresoma, o Lipeni lona atalii, o Iata lona atalii, o Sima lona atalii, 21 o Ioaa lona atalii, o Ito lona atalii, o Sera lona atalii, o Iatirai lona atalii. 22 O atalii o Koato, o Aminatapu lona atalii, o Koru lona atalii, o Asiro lona atalii, 23 o Elekana lona atalii, o Eviasafo lona atalii, ma Asiro lona atalii; 24 o Taata lona atalii, o Urielu lona atalii, o Usia lona atalii, ma Saulo lona atalii. 25 O atalii o Elekana, o Amesai, ma Akimota. 26 A o Elekana, o Sofai lona atalii, o Nakata lona atalii, 27 o Eliapo lona atalii, o Ieroama lona atalii, o Elekana lona atalii. 28 O atalii o Samuelu, o le ulumatua o Ioelu, ma lona lua o Avia. 29 O atalii o Merari o Maali, o Lipeni lona atalii, o Semi lona atalii, o Usa lona atalii, 30 o Simeia lona atalii, o Hakia lona atalii, ma Asaia lona atalii.

31 O i latou nei na tofia e Tavita e taʻitaʻia pese i le fale o Ieova, ina ua uma ona tuu ai le Atolaau. 32 Na latou auauna foʻi i pese i luma o le faleʻie paia o le faleʻie o le feiloaʻiga, seʻia oo ina fausia e Solomona le fale o Ieova i Ierusalema; ua latou faatinoina pea la latou auaunaga e tusa ai ma lo latou tofiga. 33 O i latou nei na auai faapea foʻi ma o latou atalii: E mai i le fanauga a Koato o Hemana le alii pese, o le atalii o Ioelu, o le atalii o Samuelu, 34 o le atalii o Elekana, o le atalii o Ieroama, o le atalii o Elielu, o le atalii o Toka, 35 o le atalii o Sufi, o le atalii o Elekana, o le atalii o Makata, o le atalii o Amesai, 36 o le atalii o Elekana, o le atalii o Ioelu, o le atalii o Asaraia, o le atalii o Sefanaia, 37 o le atalii o Taata, o le atalii o Asiro, o le atalii o Eviasafo, o le atalii o Koru, 38 o le atalii o Isara, o le atalii o Koato, o le atalii o Levi, o le atalii ia o Isaraelu.

39 A o lona uso o Asafo sa i lona itu taumatau, o Asafo o le atalii o Perekia, o le atalii o Simeia, 40 o le atalii o Mikaele, o le atalii o Paaseia, o le atalii o Malakia, 41 o le atalii o Etini, o le atalii o Sera, o le atalii o Ataia, 42 o le atalii o Etano, o le atalii o Sima, o le atalii o Semi, 43 o le atalii o Iata, o le atalii o Keresoma, o le atalii ia o Levi.

44 A o atalii o Merari o latou uso sa i le itu tauagavale, sa iai Etano le atalii o Kisi, o le atalii o Opeti, o le atalii o Maluka, 45 o le atalii o Hasapea, o le atalii o Amasia, o le atalii o Hilikia, 46 o le atalii o Amesi, o le atalii o Pani, o le atalii o Semeri, 47 o le atalii o Maali, o le atalii o Muse, o le atalii o Merari, o le atalii o Levi.

48 O o latou uso o sa Levī, o i latou ia ua tuuina atu mo le auaunaga uma i le faleʻie paia o le fale o le Atua moni. 49 Na faamū foʻi e Arona ma ona atalii o taulaga i luga o le fata faitaulaga o taulaga mū, ma luga o le fata faitaulaga o mea manogi mo le galuega uma o mea e sili ona paia, ma faia le togisala mo Isaraelu, e tusa ma mea uma na poloaʻi mai ai Mose le auauna a le Atua moni. 50 O atalii nei o Arona: o Eleasaro lona atalii, o Fineaso lona atalii, o Apisua lona atalii, 51 o Puki lona atalii, o Usi lona atalii, o Serakia lona atalii, 52 o Meraiota lona atalii, o Amaria lona atalii, o Akitopo lona atalii, 53 o Satoka lona atalii, o Aimaasu lona atalii.

54 O mea na na latou nonofo ai i togālauapi e siʻomia e pā i o latou nuu, auā o le tofi lenei na maua e le fanauga a Arona mai i le aiga o Koato. 55 Ua latou avatu iā i latou o Heperona i le nuu o Iuta, faatasi ai ma ona fanua e aai ai lafumanu o loo siʻomia ai. 56 A ua latou avatu iā Kalepo le atalii o Iefune, le fanua o le aai ma mea e nonofo ai. 57 Ua latou avatu i le fanauga a Arona o aai o sulufaʻiga, o Heperona, o Lipena ma ona fanua e aai ai lafumanu, o Iatira, o Esetemoa ma ona fanua e aai ai lafumanu, 58 o Helona ma ona fanua e aai ai lafumanu, o Tiperi ma ona fanua e aai ai lafumanu, 59 o Asana ma ona fanua e aai ai lafumanu, ma Petesemesa ma ona fanua e aai ai lafumanu; 60 e mai i le ituaiga o Peniamina o Kepa ma ona fanua e aai ai lafumanu, o Alemetu ma ona fanua e aai ai lafumanu, ma Anatota ma ona fanua e aai ai lafumanu. E sefulu tolu o latou aai uma na vaevaeina i o latou aiga.

61 O atalii foʻi o Koato o ē na totoe, ua latou avatu i ai mai i le aiga o le ituaiga, mai i le ʻafa o le ituaiga, o le ʻafa o le ituaiga o Manase, o le tofi e sefulu aai.

62 A o atalii o Keresoma i o latou aiga, na latou avatu i ai mai i le ituaiga o Isakara, ma le ituaiga o Asera, ma le ituaiga o Nafatali, ma le ituaiga o Manase o Vasana, e sefulu tolu aai.

63 A o atalii o Merari i o latou aiga, na latou avatu i ai mai i le ituaiga o Reupena, ma le ituaiga o Kato, ma le ituaiga o Sepulona, e sefulu lua aai.

64 Ua tuuina atu foʻi e le fanauga a Isaraelu i le ʻau sa Levī o aai ma o latou fanua e aai ai lafumanu. 65 Ua latou avatu i ai mai i le ituaiga o le fanauga a Iuta, ma le ituaiga o le fanauga a Simeona, ma le ituaiga o le fanauga a Peniamina, o nei aai ua taʻua ai o latou igoa.

66 Na maua e nisi o aiga o atalii o Koato o aai i o latou nuu mai i le ituaiga o Efaraima. 67 Ua latou avatu iā i latou aai o sulufaʻiga, o Sekema ma ona fanua e aai ai lafumanu i le vaega maugā o Efaraima, o Kasera ma ona fanua e aai ai lafumanu, 68 o Iokameama ma ona fanua e aai ai lafumanu, o Peteorana ma ona fanua e aai ai lafumanu, 69 o Ailona ma ona fanua e aai ai lafumanu, o Katarimoni ma ona fanua e aai ai lafumanu; 70 e mai le ʻafa o le ituaiga o Manase, o Aneri ma ona fanua e aai ai lafumanu, o Pileama ma ona fanua e aai ai lafumanu, mo le aiga o atalii o Koato o ē na totoe.

71 Na latou avatu foʻi i atalii o Keresoma mai i le aiga o le ʻafa o le ituaiga o Manase, o Koleni i Vasana ma ona fanua e aai ai lafumanu, ma Aserota ma ona fanua e aai ai lafumanu; 72 e mai i le ituaiga o Isakara o Ketesa ma ona fanua e aai ai lafumanu, o Taparata ma ona fanua e aai ai lafumanu, 73 o Ramota ma ona fanua e aai ai lafumanu, ma Anima ma ona fanua e aai ai lafumanu; 74 e mai i le ituaiga o Asera o Mesala ma ona fanua e aai ai lafumanu, o Apetonu ma ona fanua e aai ai lafumanu, 75 o Hukoka ma ona fanua e aai ai lafumanu, ma Reopa ma ona fanua e aai ai lafumanu; 76 e mai i le ituaiga o Nafatali o Ketesa i Kalilaia ma ona fanua e aai ai lafumanu, o Hamoni ma ona fanua e aai ai lafumanu, ma Kiriataima ma ona fanua e aai ai lafumanu.

77 A o atalii o Merari na totoe na latou avatu i ai mai i le ituaiga o Sepulona o Rimono ma ona fanua e aai ai lafumanu, o Tapora ma ona fanua e aai ai lafumanu, 78 ma le itu o Ioritana i Ieriko i le itu i sasaʻe o Ioritana, e mai i le ituaiga o Reupena, o Peseri i le toafa ma ona fanua e aai ai lafumanu, o Iaesa ma ona fanua e aai ai lafumanu, 79 o Katemoti ma ona fanua e aai ai lafumanu, ma Mefata ma ona fanua e aai ai lafumanu; 80 e mai i le ituaiga o Kato o Ramota i Kiliata ma ona fanua e aai ai lafumanu, o Maanaima ma ona fanua e aai ai lafumanu, 81 o Hesepona ma ona fanua e aai ai lafumanu, ma Iasaru ma ona fanua e aai ai lafumanu.

1 Nofoaiga a Tupu  7 : 1 - 40

7 O atalii o Isakara, o Tulaga, o Pua, o Iasuvi, ma Semarona, e toʻafā. 2 O atalii o Tulaga, o Usi, o Refaia, o Ierielu, o Iakimai, o Ipesami, ma Semueli, o matai o aiga o o latou augātamā. Sa iai foʻi iā Tulaga o tagata totoa ma malolosi e tusa ai ma o latou tupuaga. O lo latou faitau aofaʻi i aso o Tavita, e toʻalua sefulu afe ma le ono selau. 3 O atalii o Usi, o Isaraia; ma o atalii o Isaraia, o Mikaele, o Opetaia, o Ioelu, ma Isea, [?], e toʻalima, o i latou uma o matai o o latou aiga. 4 Sa iā i latou foʻi e tusa ai ma o latou tupuaga ma aiga o o latou augātamā, o fitafita o le ʻautau mo le taua, e toʻatolu sefulu ono afe, auā e toʻatele a latou avā ma fanau. 5 O o latou uso i aiga uma o Isakara, o tagata totoa ma malolosi, e toʻavalu sefulu fitu afe i latou uma ua tusia i le tusi o gafa.

6 O atalii o Peniamina, o Pela, o Pekaru, ma Ietiaelu, e toʻatolu. 7 O atalii o Pela, o Eseponu, o Usi, o Usialu, o Ierimota, ma Iri, e toʻalima, o matai o aiga o o latou augātamā, o tagata totoama malolosi; e toʻalua sefulu lua afe ma le tolu sefulu fā i latou ua tusia i le tusi o gafa. 8 O atalii o Pekaru, o Semira, o Ioasa, o Elisara, o Elioenai, o Omeri, o Ierimota, o Avia, o Anatota, ma Alemetu, o i latou uma o atalii o Pekaru. 9 E toʻalua sefulu afe ma le lua selau i latou ua tusia i le tusi o gafa e tusa ma o latou tupuaga, e tusa ai ma matai o aiga o o latou augātamā, o tagata totoa ma malolosi i latou. 10 O le fanauga a Ietiaelu o Pileana; o atalii o Pileana, o Iuso, o Peniamina, o Euta, o Kenaana, o Setana, o Tasesa, ma Aiseara. 11 O i latou uma ia o le fanauga a Ietiaelu, e tusa ai ma matai o aiga o o latou augātamā, o tagata totoa ma malolosi, e toʻasefulu fitu afe ma le lua selau e ō i le ʻautau mo le taua.

12 O Supimo, ma Hupimo o atalii ia o Iri; o Husema o le atalii o Aera.

13 O atalii o Nafatali, o Kasielu, o Kuni, o Iesaru, ma Saluma, o fanau ia a Pila.

14 O atalii o Manase, o Aserieli, o lē na fanau mai i lana palake Suria. (Na fanaua foʻi e ia o Makiro le tamā o Kiliata. 15 Na maua mai e Makiro ni avā mo Hupimo ma Supimo, ma o le igoa o lo la tuafafine o Maaka.) O le igoa o lona lua o Selofeata, ma na iai afafine o Selofeata. 16 Na fanaua e Maaka le avā a Makiro se tama ma faaigoa o ia iā Peresa; o le igoa o lona uso o Seresa; o ona atalii o Ulama ma Rekima. 17 O atalii o Ulama o Petana. O le fanau lea a Kiliata le atalii o Makiro, le atalii o Manase. 18 O lona tuafafine o Hamoleketa. Na fanaua e ia o Isota, o Apieseru ma Maala. 19 O atalii o Semita, o Aiana, o Sekema, o Liki, ma Aniama.

20 O atalii o Efaraima, o Sutelu, o Pereta lona atalii, o Taata lona atalii, o Eleata lona atalii, o Taata lona atalii, 21 o Sapata lona atalii, o Sutelu lona atalii, ma Eseri, ma Erata. Na fasiotia i latou e tagata Kata na fananau i le nuu, talu ai na latou ō ifo e ave a latou lafumanu. 22 Ua faavauvau foʻi Efaraima lo latou tamā mo le tele o aso, ma ua ō mai pea ona uso e faamāfanafana iā te ia. 23 Mulimuli ane, ona momoe lea o ia ma lana avā, ua tō ai lana avā ma fanau ai se tama tama. Ua ia faaigoa iā te ia o Peria, auā na fanau o ia i le taimi na oo ai le mala i lona aiga. 24 O le igoa o lona afafine o Seeru, o lē na fausia Peteorana i luga ma lalo, atoa foʻi ma Usena-seeru. 25 Sa iai Refa lona atalii, o Resefa, o Talaka lona atalii, o Taana lona atalii, 26 o Latana lona atalii, o Ameuta lona atalii, o Elisama lona atalii, 27 o Nuno lona atalii, ma Iosua lona atalii.

28 O lo latou tofi ma mea e nonofo ai o Peteli lea ma ona tamaʻi aai, o le itu i sasaʻe sa iai Naarana, o le itu i sisifo sa iai Kasera ma ona tamaʻi aai, o Sekema ma ona tamaʻi aai e oo atu i Kasa ma ona tamaʻi aai; 29 e pito atu i le fanauga a Manase o Peteseana ma ona tamaʻi aai, o Tanaka ma ona tamaʻi aai, o Mekito ma ona tamaʻi aai, ma Toro ma ona tamaʻi aai. O aai nei na nonofo ai le fanauga a Iosefa le atalii o Isaraelu.

30 O atalii o Asera, o Iemina, o Iesiva, o Iesivi, o Peria; ma lo latou tuafafine o Sera. 31 O atalii o Peria, o Kaveru, ma Mekielu le tamā o Piresaito. 32 Ae na fanaua e Kaveru o Iafeleta, o Someli, o Hotama, ma Sua lo latou tuafafine. 33 O atalii o Iafeleta, o Pasaka, o Pimeala, ma Aseveta. O atalii ia o Iafeleta. 34 O atalii o Semeri, o Aki, o Roka, o Ieupa, ma Arama. 35 O atalii o lona uso o Helema, o Sofa, o Imena, o Selesa, ma Amala. 36 O atalii o Sofa, o Suaka, o Arenefa, o Suala, o Peri, o Imera, 37 o Peseri, o Hota, o Sama, o Silesa, o Itirana, ma Peira. 38 O atalii o Ietero, o Iefune, o Pisepa, ma Ara. 39 O atalii o Ula, o Araka, o Hanieli, ma Risea. 40 O i latou uma nei o le fanauga a Asera, o matai o aiga o o latou augātamā ua filifilia, o tagata totoa ma malolosi, o taʻitaʻi sili; ua tusia i latou i le tusi o gafa o ʻautau o le taua. O lo latou faitau aofaʻi e toʻalua sefulu ono afe tagata.

8 Na fanaua e Peniamina o Pela lana ulumatua, o lona lua o Asepelu, o lona tolu o Aara, 2 o lona fā o Noaa, ma lona lima o Rafa. 3 Na iai atalii o Pela, o Atara, o Kera, o Aviuta, 4 o Apisua, o Naamanu, o Aoki, 5 o Kera, o Sefuama, ma Huramo. 6 O atalii ia o Euta. O i latou o matai o aiga o augātamā o ē na nonofo i Kepa, ua latou ave faapagota foʻi i latou i Manaka. 7 O Naamanu ma Akia; ma na aveina faapagota e Kera i latou, na fanaua ai foʻi e ia o Usa ma Aiuta. 8 Na fanaua e Saaraima lana fanau i le fanua o Moapi ina ua uma ona ia aauina ese atu i latou. O ana avā foʻi o Husema ma Paara. 9 Na fanaua e ia mai i lana avā o Hotesa, o Iopapa, o Sipia, o Mesa, o Malekama, 10 o Ieusa, o Savia, ma Merema. O ona atalii ia, o matai o aiga o augātamā.

11 Na fanaua e ia mai iā Husema o Apitopa, ma Elipaalu. 12 O atalii o Elipaalu, o Eperu, o Mesama, ma Semere, o lē na fausiaina Ono ma Loto ma ona tamaʻi aai, 13 ma Peria, ma Sema. O i latou ia o matai o aiga o augātamā, o ē na nonofo i Ailona. O i latou foʻi nei na tutuliesea tagata na nonofo i Kata. 14 O Aio, o Sesaka, o Ierimota, 15 o Sepatia, o Arata, o Eteru, 16 o Mikaele, o Isepa, o Ioka, o atalii ia o Peria, 17 o Sepatia, o Mesulama, o Hiseki, o Kaveru, 18 o Isemerai, o Iselia, o Iopapa, o atalii ia o Elipaalu, 19 o Iakima, o Sekari, o Sapati, 20 o Elienai, o Seletai, o Elielu, 21 o Ataia, o Peraia, o Semerata, o atalii ia o Semi, 22 o Isefana, o Eperu, o Elielu, 23 o Apetonu, o Sekari, o Hanana, 24 o Hanania, o Elama, o Anetotia, 25 o Ifetia, ma Penueli, o atalii ia o Sesaka, 26 o Sameserai, o Sekareia, o Atalia, 27 o Iaaresea, o Elia, o Sekari, o atalii ia o Ieroama. 28 O matai ia o aiga o augātamā e tusa ma o latou tupuaga. O i latou ia sa nonofo i Ierusalema.

29 Sa nofo Ieielu le tamā o Kipeona i Kipeona, ma o le igoa o lana avā o Maaka. 30 O lona atalii ulumatua o Apetonu, o Suro, o Kiso, o Paala, o Natapu, 31 o Kitoru, o Aio, ma Sekere. 32 Na fanaua e Mekelota o Sima. O i latou ia na nonofo i luma ane o o latou uso i Ierusalema, faatasi ai ma o latou uso.

33 Na fanaua e Neru o Kiso; na fanaua e Kiso o Saulo; na fanaua e Saulo o Ionatana, o Makisua, o Apinatapa, ma Esepaala. 34 O le atalii o Ionatana o Meripaala. Na fanaua e Meripaala o Mika. 35 O atalii o Mika, o Pitonu, o Meleke, o Tarea, ma Aasa. 36 Na fanaua e Aasa o Ieoata; na fanaua e Ieoata o Alemetu, o Asemau, ma Semeri. Na fanaua e Semeri o Mosa; 37 na fanaua e Mosa o Pinea, o Rafaa lona atalii, o Eliasa lona atalii, ma Aselu lona atalii. 38 E toʻaono atalii o Aselu, ma o o latou igoa nei: o Aserikama, o Pokeru, o Isamaeli, o Searia, o Opetaia, ma Hanana. O i latou uma ia o atalii o Aselu. 39 O atalii o lona uso o Eseki, o Ulama lana ulumatua, o Iuso lona lua, ma Elifaleta lona tolu. 40 O atalii o Ulama, o tagata totoa ma malolosi, o ē e loloʻu le ʻaufana, ma e toʻatele o latou atalii ma atalii o o latou atalii, e toʻaselau lima sefulu. O i latou uma ia e mai i le fanauga a Peniamina.

9 Na tusia Isaraelu uma e tusa ma o latou gafa; ma ua tusia i latou i le Tusi i Tupu o Isaraelu. Na ave faapagota foʻi Iuta i Papelonia ona o lo latou lē faamaoni. 2 O ē na muaʻi nonofo i o latou tofi i o latou aai, o tagata Isaraelu, o ositaulaga, o sa Levī, ma le ʻau Netini. 3 Ua nonofo foʻi i Ierusalema nisi o le fanauga a Iuta, o nisi o le fanauga a Peniamina, ma nisi o le fanauga a Efaraima ma Manase: 4 O Utai le atalii o Ameuta le atalii o Omeri, o le atalii o Imeri le atalii o Pani, e mai i atalii o Faresa le atalii o Iuta. 5 E mai i tagata Sailo, o Asaia le ulumatua ma ona atalii. 6 E mai i atalii o Sera, o Ieielu, ma o latou uso e toʻaono selau iva sefulu.

7 E mai i atalii o Peniamina, o Salu le atalii o Mesulama, le atalii o Hotavia, le atalii o Hasenua, 8 o Ipeneia le atalii o Ieroama, o Ele le atalii o Usi le atalii o Mekeri, ma Mesulama le atalii o Sefatia le atalii o Reuelu le atalii o Ipenia. 9 O o latou uso foʻi e tusa ai ma o latou tupuaga e toʻaiva selau lima sefulu ono. O tagata uma nei na fai ma matai i aiga o o latou tamā, e tusa ai ma aiga o o latou augātamā.

10 E mai i ositaulaga o Ietaia, o Ioaripa, o Iakinu, 11 o Asaraia le atalii o Hilikia, o le atalii o Mesulama, o le atalii o Satoka, o le atalii o Meraiota, o le atalii o Akitopo, o le taʻitaʻi o le fale o le Atua moni, 12 o Ataia le atalii o Ieroama, o le atalii o Pasura, o le atalii o Malakia, o Maseai le atalii o Atielu, o le atalii o Iaesera, o le atalii o Mesulama, o le atalii o Meselemita, o le atalii o Imere, 13 ma o o latou uso, o matai o aiga o o latou augātamā, e toʻaafe fitu selau ma le ono sefulu tagata malolosi, e mafai ona faia galuega i le auaunaga i le fale o le Atua moni.

14 E mai i le ʻau sa Levī o Semaia le atalii o Hasupo, le atalii o Aserikama, le atalii o Hasapea mai i le fanauga a Merari; 15 o Pakepakara, o Heresa, o Kalali, o Matania le atalii o Mika, o le atalii o Sekari, o le atalii o Asafo, 16 o Opetaia le atalii o Semaia, o le atalii o Kalali, o le atalii o Iutana, ma Perekia le atalii o Asa, o le atalii o Elekana, o lē sa nofo i mea o loo nonofo ai tagata Netopa.

17 O leoleo faitotoʻa o Saluma, o Akupa, o Talemoni, o Aimano, ma lo latou uso o Saluma le matai, 18 na iai o ia i le faitotoʻa o le tupu i le itu i sasaʻe e oo mai i lenā taimi. O leoleo faitotoʻa nei o mea na nonofo ai le fanauga a Levi. 19 O Saluma le atalii o Kori, o le atalii o Eviasafo, o le atalii o Koru, ma ona uso i le aiga o lona tamā o le sa Korū, e vaaia galuega o le auaunaga, o leoleo faitotoʻa o le faleʻie ma o latou tamā na vaaia le faleʻie o Ieova, o leoleo i le mea e ui atu ai. 20 O Fineaso le atalii o Eleasaro, na fai o ia ma taʻitaʻi iā i latou i aso ua mavae. Na faatasi foʻi Ieova iā te ia. 21 O Sakaria le atalii o Meselemia, o le leoleo faitotoʻa o le mea e ulu mai ai i le faleʻie o le feiloaʻiga.

22 O i latou uma o ē na filifilia e leoleo i faitotoʻa e toʻalua selau sefulu lua. Sa iai i latou i mea latou te nonofo ai e tusa ma tusi o o latou gafa. O i latou nei na tofia e Tavita ma Samuelu o lē e iloa faaaliga, i o latou tofiga maufaatuatuaina. 23 O i latou ma a latou fanau na leoleoina faitotoʻa o le fale o Ieova, e oo foʻi i le faleʻie, na latou leoleoina. 24 E fā itu na iai leoleo faitotoʻa, o le itu i sasaʻe, o le itu i sisifo, o le itu i mātū ma le itu i saute. 25 E mai i lea taimi i lea taimi, e ō mai ai o latou uso, mai i mea na latou nonofo ai e faatasi ma i latou mo aso e fitu. 26 E toʻafā tagata malolosi o ē e leoleoina faitotoʻa na tofia i lea tofiga maufaatuatuaina. O i latou ia o le ʻau sa Levī, na latou vaaia potu ʻai ma ʻoa o le fale o le Atua moni. 27 Sa momoe faataamilo i latou i le pō i le fale o le Atua moni; auā na tuuina atu iā i latou le auaunaga o le leoleoina o le fale o le Atua moni, ma na latou vaaia foʻi le ki, o i latou foʻi na tatalaina faitotoʻa mai lea taeao i lea taeao.

28 O nisi o i latou na vaaia ipu o le sauniga, e latou te faitauina pe a avane i totonu, ma e latou te faitauina foʻi pe a aumai i fafo. 29 O nisi foʻi o i latou, o tamāloloa na tofia e vaaia ipu, o ipu paia uma, o le falaoamata lelei, o le uaina, o le suāuu, o le lipano, ma le suāuu pasama. 30 O nisi foʻi o atalii o ositaulaga, na faia le uu manogi mai i le suāuu pasama. 31 A o le sa Levī o Maatatia, o ia o le ulumatua a Saluma le tagata Koru, na iai i lea tofiga maufaatuatuaina e vaaia mea na tao i ʻapa. 32 O nisi o le fanauga a tagata Koato, o o latou uso, na vaaia falaoa ua faaputuina e sauniuni ai i lea sapati ma lea sapati.

33 O i latou nei o tagata pepese, o matai o aiga o tamā o le ʻau sa Levī i potu ʻai, o ē ua saʻoloto mai i isi tiute tauave; auā o lo latou tiute tauave, o le galulue lea i le ao ma le pō. 34 O i latou ia o matai o aiga o tamā o le ʻau sa Levī e tusa ai ma o latou tupuaga. O i latou ia na nonofo i Ierusalema.

35 Na nofo foʻi Ieielu le tamā o Kipeona i Kipeona. O le igoa o lana avā o Maaka. 36 O lona atalii ulumatua o Apetonu, o Suro, o Kiso, o Paala, o Neru, o Natapu, 37 o Kitoru, o Aio, o Sakaria, ma Mekelota. 38 Na fanaua e Mekelota o Semaama. Ua latou nonofo i luma ane o o latou uso i Ierusalema, faatasi ma o latou uso. 39 Na fanaua e Neru o Kiso; na fanaua e Kiso o Saulo; na fanaua e Saulo o Ionatana, o Makisua, o Apinatapa, ma Esepaala. 40 O le atalii o Ionatana o Meripaala. Na fanaua e Meripaala o Mika. 41 O atalii o Mika o Pitonu, o Meleke, o Tarea, ma Aasa. 42 Na fanaua e Aasa o Iara, na fanaua e Iara o Alemetu, o Asemau, ma Semeri. Na fanaua e Semeri o Mosa. 43 Na fanaua e Mosa o Pinea ma Refaia lona atalii, o Eliasa lona atalii, ma Aselu lona atalii. 44 E toʻaono atalii o Aselu ma o o latou igoa nei: o Aserikama, o Pokeru, o Isamaeli, o Searia, o Opetaia, ma Hanana. O atalii nei o Aselu.

10 Ua siitaua atu Filisitia iā Isaraelu; ona sosola ai lea o tagata Isaraelu mai i luma o Filisitia, ua paʻuʻū ai ua fasia i le pelu i le Mauga o Kilepoa. 2 Ua tulitatao atu e Filisitia o Saulo ma ona atalii; ona fasia lea e Filisitia o atalii o Saulo, o Ionatana, o Apinatapa, ma Makisua. 3 Ua vevela le taua ma Saulo; ua maua atu o ia e i latou e fanafana aū, ma ua manuʻa foʻi o ia i tagata fanafana aū. 4 Ona fai atu lea o Saulo i lē o loo aveina ana meatau: “Inā seʻi ia lau pelu ma tutuʻi mai iā te aʻu, ina neʻi ō mai na tagata lē peritomeina ma matuā faasauā iā te aʻu.” Ae e leʻi loto i ai lē na aveina ana meatau, auā na matuā fefe lava o ia. Ona tago lea o Saulo i le pelu ma faapaʻū i ona luga. 5 Ina ua vaai atu lē na aveina ana meatau ua oti Saulo, ona faapaʻū foʻi lea o ia i le pelu ma oti ai. 6 O lea, na feoti faatasi ai Saulo, o ona atalii e toʻatolu, ma i latou uma o lona aiga. 7 Ina ua vāai atu tagata uma o Isaraelu o ē na i le fanua laugatasi ua sosola i latou, ma ua feoti foʻi Saulo ma ona atalii, ona latou tuua lea o o latou aai ma sosola; a ua ō mai Filisitia ma nonofo ai i inā.

8 I le aso na sosoo ai, ina ua ō atu Filisitia e tatala ofu o ē na fasia, ona latou maua lea o Saulo ma ona atalii, o loo taatitia mai i luga o le Mauga o Kilepoa. 9 Ona latou tatala lea o ona ofu ma vavaeese lona ulu ma ave lona ofutau, ua latou auina faataamilo atu foʻi le feʻau i le nuu o Filisitia, e faailoa atu ai i o latou tupua ma le nuu. 10 Ona latou tuu lea o lona ofutau i le fale o lo latou atua, ma faamau lona atigipoo i le fale o Takono.

11 Ua faalogo foʻi i latou uma o i Iapese i Kiliata i mea uma ua faia e Filisitia iā Saulo. 12 Ua tulaʻi tagata totoa uma ma ave le tino o Saulo ma tino o ona atalii ma ave i Iapese, ma tanu o latou ponaivi i lalo o le laau telē i Iapese; ona latou anapopogi lea mo aso e fitu.

13 Ua oti Saulo i lona lē faamaoni talu ai lona lē faatuatua iā Ieova, i lona lē tausia o le afioga a Ieova, a ua saʻili e fesili atu i se fafine faataulāitu. 14 E leʻi fesili atu o ia iā Ieova. Ona ia fasiotia lea o ia, ma tuuina atu le malo iā Tavita le atalii o Iese.

1 Nofoaiga a Tupu  11 : 1 - 47

11 Ona ō mai lea o le nuu uma o Isaraelu iā Tavita i Heperona, ua faapea mai: “Faauta! O i matou nei o ou ivi ma ou aano. 2 A o fai Saulo ma o matou tupu i aso ua mavae, o oe lava na fetaʻitaʻiina Isaraelu i mea na ō i ai; ma na fetalai mai foʻi Ieova lou Atua iā te oe, ‘O oe lava e te leoleoina loʻu nuu o Isaraelu, e avea foʻi oe ma taʻitaʻi i loʻu nuu o Isaraelu.’” 3 Ona ō mai lea o toeaina uma o Isaraelu i le tupu i Heperona, ma ua osia ai e Tavita se feagaiga ma i latou i luma o Ieova i Heperona; ona latou faauuina lea o Tavita e fai ma tupu iā Isaraelu, e tusa ma le afioga a Ieova na oo mai iā Samuelu.

4 Mulimuli ane, ona ō atu lea o Tavita ma Isaraelu uma i Ierusalema, o Iepuse lea, o i inā lea na nonofo ai tagata Iepusē i le nuu. 5 Ua fai mai tagata Iepusē o ē sa nonofo i le nuu iā Tavita: “E te lē sao mai i inei.” Ua faapea foʻi ona faoa e Tavita le aai malosi o Siona, o le Aai lea a Tavita. 6 Ona faapea atu lea o Tavita: “O se tasi e na te fasia muamua tagata Iepusē, e avea o ia ma taʻitaʻi ma alii.” Ona alu aʻe muamua lea o Ioapo le tama a Seruia, ma ua avea ai o ia ma taʻitaʻi. 7 Ua nofo foʻi Tavita i le nofoaga e faigatā ona sao i ai se tasi. O le mea lea na latou faaigoa ai o le Aai a Tavita. 8 Na ati e ia pā ma faia isi fale e faataamilo i le aai, e amata mai i le Mea Maupuʻepuʻe e oo atu i itu e soo ai, ae na toe faia e Ioapo mea na totoe o le aai. 9 Ua faateleina pea le mamalu o Tavita, auā sa faatasi Ieova o ʻau ma ia.

10 O taʻitaʻi nei o tagata totoa na iā Tavita, sa pipiimau atu pea iā te ia i lona tofiga o se tupu faatasi ma Isaraelu uma, ina ia faia o ia ma tupu e tusa ma le afioga a Ieova e faatatau iā Isaraelu. 11 O le lisi lenei o igoa o toa sa iā Tavita: o Iasapama le atalii o le tagata Hakemoni, o le taʻitaʻi o le toʻatolu. Na sii lona tao i tagata e toʻatolu selau, ma fasiotia ai i latou i le taimi e tasi. 12 E sosoo atu iā te ia o Eleasaro le atalii o Toto le tagata Aokia. Sa iai o ia i toa e toʻatolu. 13 O ia na faatasi ma Tavita i Fesetame, o i inā na faapotopoto faatasi ai Filisitia mo le taua. Na iai se fasi fanua ua lilo i karite, a ua sosola le nuu ona o Filisitia. 14 A ua tū o ia i le ogatotonu o le fanua ma faasao le fanua ma fasia Filisitia, ona faia ai lea e Ieova o le faaolataga tele.

15 Ua ō ifo toa e toʻatolu mai i taʻitaʻi e toʻatolu sefulu, i le papa iā Tavita i le ana o Atulame, a o tolauapi le ʻautau a Filisitia i le fanua laugatasi o Rafaimi. 16 Sa iai Tavita i lenā taimi i le nofoaga e faigatā ona sao i ai se tasi; sa iai foʻi le leoleoga a Filisitia i Peteleema. 17 Mulimuli ane, ona faailoa lea e Tavita o lona manaʻo ma faapea ane: “Ta fia inu lava i se vai mai i le vaieli o Peteleema o loo i le faitotoʻa!” 18 Ona ō atu faamalosi lea o le toʻatolu i le togālauapi a Filisitia, ma asu mai vai mai i le vaieli i Peteleema o loo i le faitotoʻa, ua ō mai ma aumai iā Tavita. Ae e leʻi inu ai Tavita, a ua ia sasaa atu iā Ieova. 19 Ua ia faapea ane: “Loʻu Atua e, ia mamao mai iā te aʻu ona faia o lenei mea! Po ou te inu ea i le toto o nei tagata na lamatia o latou ola? Auā na lamatia o latou ola e aumai ai.” E leʻi inu ai o ia. O mea nei na faia e toa e toʻatolu.

20 A o Apisai le uso o Ioapo, o le taʻitaʻi o ia o le toʻatolu; na sii lana tao i ē na fasiotia e toʻatolu selau, na tutusa foʻi lona talaaga ma toa e toʻatolu. 21 E mai i le toʻatolu, e sili atu o ia nai lo o le isi toʻalua, na fai o ia ma o latou taʻitaʻi; ae e na te leʻi ausia le tulaga o uluaʻi toa e toʻatolu.

22 A o Penaia le atalii o Ioiata, o le atalii o le toa o lē na faia mea tetele i Kapeseelu, na ia fasia atalii e toʻalua o Arielu o Moapi; na ia alu ifo foʻi ma fasimate se leona i le lua, i le aso na toʻulu ai le kiona. 23 O ia foʻi na fasia le tagata Aikupito e matuā tino ese, e lima kupita* lona maualuga. Sa iai se tao i le lima o le Aikupito, e pei o le laau faalava a tagata e lalaga ʻie; ae na alu ifo o ia ma le tootoo ma seʻi ese le tao mai i le lima o le Aikupito, ma fasiotia ai o ia i lana lava tao. 24 O mea nei na faia e Penaia le atalii o Ioiata, ua taʻua ai foʻi lona igoa faatasi ma toa e toʻatolu. 25 E ui lava ina sili atu o ia i lo o le isi toʻatolu sefulu, ae e na te leʻi ausia foʻi le tulaga o uluaʻi toa e toʻatolu. A ua tofia o ia e Tavita e avea ma tagata e puipuia lona saogalemu.

26 A o tagata totoa o ʻautau, sa iai Asaelu le uso o Ioapo, o Eleana le atalii o Toto le Peteleema, 27 o Samota le Alari, o Helesa le Pelone, 28 o Ira le atalii o Ikesa le Tikoa, o Apieseru le Anatota, 29 o Sepekai le Usa, o Ilai le Aokia, 30 o Maarai le Netopa, o Heleta le atalii o Panaa le Netopa, 31 o Itai le atalii o Ripai le Kipea o le fanauga a Peniamina, o Penaia le Piratonu, 32 o Hurai mai i ālia o Kaasa, o Apielu le Arapa, 33 o Asemau le Paarumi, o Eliepa le Salapima, 34 o le fanauga a Aseme le Kisoni, o Ionatana le atalii o Sage le Arari, 35 o Aiamu le atalii o Sakaru le Arari, o Elefala le atalii o Uro, 36 o Eferu le Metira, o Akia le Pelone, 37 o Heserai le Karamelu, o Narai le atalii o Esepai, 38 o Ioelu le uso o Natano, o Mepekara le atalii o Akari, 39 o Seleka le Amoni, o Naarai le Perota, o lē e aveina meatau a Ioapo le tama a Seruia, 40 o Ira le Ietero, o Karepa le Ietero, 41 o Uria le Heti, o Sapata le atalii o Akalai, 42 o Atina le atalii o Sisa le Reupena, o le matai o le ituaiga o Reupena, sa iā te ia tagata e toʻatolu sefulu; 43 o Hanana le atalii o Maaka, o Iosafata le Metini, 44 o Usia le Aserota, o Sama ma Ieielu, o atalii ia o Hotama le Aroeru, 45 o Ietiaelu le atalii o Semiri, o Ioka lona uso o le Tise, 46 o Elielu le Makavi, o Ieripa ma Iosavia, o atalii ia o Elenaama, ma Itema le Moapi. 47 O Elielu, o Opeta ma Iasielu le Mesopaia.

^ 1 Nofo. 11:23 E tusa le kupita e tasi ma le 44.5 senitimita (17.5 inisi).

12 O i latou nei na ō mai iā Tavita i Sekeleka a o leʻi mafai ona fealuaʻi o ia ona o Saulo le atalii o Kiso; o i latou ia sa faatasi ma tagata totoa o ē na fesoasoani i le taua, 2 sa iā i latou le ʻaufana, sa faaaogā ai le lima taumatau ma le lima tauagavale e sasau ai maa pe fana ai aū i le ʻaufana. O i latou ia o uso o Saulo le Peniamina. 3 Sa iai le taʻitaʻi o Aisera ma Ioasa, o atalii ia o Semaa le Kipea, o Ieseelu ma Pelete, o atalii ia o Asemau, o Peraka, o Ieu le Anatota, 4 o Isemaia le Kipeona, o le tagata malosi i le toʻatolu sefulu ma e taʻitaʻia le toʻatolu sefulu; o Ieremia, o Iaaseelu, o Iokana, o Ieosapa le Ketere, 5 o Elusai, o Ierimota, o Pealia, o Semaria, o Sefatia le Haripa, 6 o Elekana, o Isea, o Asareelu, o Ioesera, o Iasapama o tagata Koru ia, 7 o Ioeli, ma Sepatia, o atalii o Ieroama le Kitoru.

8 Na iai nisi o tagata Kato na vavaeese i le itu a Tavita i le nofoaga e faigatā ona sao i ai se tasi i le toafa, o tagata totoa ma malolosi, o tagata tau mo le taua, ua sauniuni a latou talipupuni ma tao, o o latou foliga ua pei o foliga o leona, e tele vavave foʻi i latou e pei o sevi i luga o mauga. 9 O Eseri o le taʻitaʻi, o lona lua o Opetaia, o lona tolu o Eliapo, 10 o lona fā o Mesemana, o lona lima o Ieremia, 11 o lona ono o Atai, o lona fitu o Elielu, 12 o lona valu o Iokana, o lona iva o Elesapata, 13 o lona sefulu o Ieremia, ma lona sefulu tasi o Makapanai. 14 O i latou nei e mai i le fanauga a Kato, o taʻitaʻi o le ʻautau. O lē e aupito i itiiti e mafai ona tau ma le toʻaselau, a o lē e aupito i sili e mafai ona tau ma le toʻaafe. 15 O i latou nei na sopoʻia Ioritana i le masina muamua ina ua lofia ona auvai, ma na latou tuliesea o ē uma sa i fanua laugatasi i le itu i sasaʻe ma le itu i sisifo.

16 Ua ō mai nisi o le fanauga a Peniamina ma Iuta i le nofoaga e faigatā ona sao i ai se tasi iā Tavita. 17 Ona alu atu lea o Tavita i o latou luma, ua tali atu iā i latou e faapea: “Afai ua outou ō mai ma le filemu e fesoasoani mai iā te aʻu, ou te lotogatasi ma outou. Ae afai ua outou ō mai e faalata aʻu i oʻu fili ae e leai se mea ou te sesē ai, ia silasila i ai le Atua o o tatou augātamā, ma ia faamasinoina e ia.” 18 Ona osofia lea o Amesai le taʻitaʻi o le toʻatolu sefulu e le agaga o le Atua, ua faapea atu:

“Tavita e, o i matou o ou tagata, ma e matou te ʻau ma oe, le atalii e, o Iese.

 Ia iā te oe le filemu, ma ia iai foʻi le filemu i lē o loo fesoasoani iā te oe.

 Auā o loo fesoasoani lou Atua iā te oe.”

Ona talia lea o i latou e Tavita ma tofia i latou e faatasi ma taʻitaʻi o vaegaʻau.

19 Na iai foʻi nisi o le ituaiga o Manase na sosola iā Tavita, ina ua ō mai o ia faatasi ma Filisitia e tau ma Saulo i le taua; ae e leʻi fesoasoani o ia iā i latou, auā ua aauina ese atu o ia e alii ua pule faatasi o Filisitia, ua faapea ane: “E lamatia o tatou ola auā o le a sola atu o ia i lona alii o Saulo.” 20 Ina ua alu o ia i Sekeleka, ona sosola mai lea iā te ia mai i le ituaiga o Manase, o Atana, o Ieosapa, o Ietiaelu, o Mikaele, o Ieosapa, o Eliu, ma Seletai, o taʻitaʻi o le taʻitoʻaafe a Manase. 21 Na fesoasoani i latou iā Tavita e tau ma le ʻau e faoa mea, auā o i latou uma o tagata totoa ma malolosi, o i latou foʻi o taʻitaʻi o le ʻautau; 22 auā o lea aso ma lea aso, na ō mai ai pea le nuu iā Tavita e fesoasoani iā te ia seʻia avea ma ʻautau tele, e pei o le ʻautau a le Atua.

23 O le aofaʻi nei o taʻitaʻi o i latou na faaauupegaina mo le taua, o ē na ō mai iā Tavita i Heperona ina ia liliu atu iā te ia le malo o Saulo, e tusa ai ma le faatonuga a Ieova. 24 O le fanauga a Iuta na aveina le talipupuni tele ma le tao, e toʻaono afe valu selau o ē ua faaauupegaina mo le taua. 25 E mai i le fanauga a Simeona o tagata totoa ma malolosi o le ʻautau, e toʻafitu afe ma le selau.

26 E mai i le fanauga a Levi, e toʻafā afe ono selau. 27 O Ioiata o le taʻitaʻi o le fanauga a Arona, sa faatasi ma ia le toʻatolu afe fitu selau. 28 O Satoka foʻi o le tauleʻaleʻa, o le tagata toa ma le malosi, ma o le aiga o ona augātamā, e toʻalua sefulu lua taʻitaʻi.

29 E mai i le fanauga a Peniamina, o uso o Saulo, e toʻatolu afe, ma e oo ane i lenā taimi o le toʻatele o i latou o loo leoleoina lelei le aiga o Saulo. 30 E mai i le fanauga a Efaraima e toʻalua sefulu afe valu selau tagata totoa ma malolosi, o tagata taʻutaʻua i le aiga o o latou augātamā.

31 E mai i le ʻafa o le ituaiga o Manase e toʻasefulu valu afe na filifilia i o latou igoa e ō mai e fai Tavita ma tupu. 32 E mai i le fanauga a Isakara o ē e iloa tonu le taimi e tatau ona gaoioi ai Isaraelu, e toʻalua selau o latou taʻitaʻi, ma e usiusitaʻi o latou uso uma iā i latou. 33 E mai i le ituaiga o Sepulona, o i latou na ō atu i le ʻautau, na faapotopoto faatasi e tau ma a latou auupega uma o le taua, e toʻalima sefulu afe na ō atu faatasi iā Tavita e aunoa ma lo latou faalotolotolua. 34 E mai i le ituaiga o Nafatali, e toʻaafe taʻitaʻi, ma na iā i latou foʻi le toʻatolu sefulu fitu afe e iai talipupuni tetele ma tao. 35 E mai i le ituaiga o Tanu o i latou na faapotopoto faatasi e tau, e toʻalua sefulu valu afe ono selau. 36 E mai i le ituaiga o Asera o i latou na faapotopoto faatasi e tau, e toʻafā sefulu afe.

37 E mai i le isi itu o Ioritana o tagata Reupena, o tagata Kato, ma le ʻafa o le ituaiga o Manase, e iai auupega uma o le ʻautau, e toʻaselau lua sefulu afe. 38 O i latou uma o tagata o le taua, ua latou lolofi mai i le itu taua; ua ō mai ma o latou lotoatoa i Heperona ina ia fai Tavita ma tupu o Isaraelu uma; ua lotogatasi foʻi ē uma na totoe o Isaraelu ina ia fai Tavita ma tupu. 39 Ua latou nonofo ai pea i inā ma Tavita i aso e tolu, ua aai ma inu auā na saunia e o latou uso na mea mo i latou. 40 O ē foʻi e latalata atu iā i latou, e oo atu i Isakara, o Sepulona, ma Nafatali, ua latou aumai meaʻai i luga o asini, o kamela, o miula, ma luga o povi, o mea e fai mai i falaoamata, o keke o mati mamago, o keke vine, o uaina, o suāuu, o povi, ma mamoe e tele lava, auā ua olioli Isaraelu.

13 Ua talanoa atu Tavita i alii sili o taʻitoʻaafe, ma taʻitoʻaselau, ma taʻitaʻi uma; 2 ua fai atu Tavita i le faapotopotoga uma o Isaraelu: “Afai e lelei iā te outou ma ua finagalo foʻi i ai Ieova lo tatou Atua, seʻi o tatou aauina atu se feʻau i o tatou uso o loo totoe i nuu uma o Isaraelu, e aofia ai ositaulaga ma le ʻau sa Levī i o latou aai faatasi ai ma fanua e aai ai lafumanu, ina ia latou faapotopoto faatasi mai iā i tatou. 3 Ia tatou aumaia le atolaau a lo tatou Atua iā i tatou.” Auā latou te leʻi tausia le atolaau i aso o Saulo. 4 Ona fai mai lea o le faapotopotoga uma ia faia faapea, auā ua tonu lea mea i manatu o le nuu uma. 5 Ona faapotopoto lea e Tavita o Isaraelu uma, e amata mai i le vaitafe o Aikupito e oo atu i le mea e ui atu ai i Amato, ina ia aumai le atolaau a le Atua moni mai i Kiriata-iarima.

6 Ua ō aʻe Tavita ma Isaraelu uma i Paalā i Kiriata-iarima, o le aai lea o Iuta, ina ia aveina aʻe mai i inā le atolaau a le Atua moni o Ieova, o lē e afio i luga o kerupi, lea o loo taʻua ai lona suafa. 7 Peitaʻi, ua latou tuuina le atolaau a le Atua moni i luga o le fata faataavalevale fou mai i le fale o Apinatapa, ma ua taʻitaʻiina le fata e Usa ma Aio. 8 Ua fiafia foʻi Tavita ma Isaraelu uma i luma o le Atua moni, ma lo latou malosi atoa i pesega, ua tā kitara, o meafaifaaili e iai uaua, o topa, o sumepalo, ma pū. 9 Ua latou oo i le mea e soli ai saito a Kitonu, ona aapa atu lea o le lima o Usa ma taofi le Atolaau, auā na toetoe lava mafuli le fata faataavalevale ona o povi. 10 Ona matuā toʻasā ai lea o Ieova iā Usa, ua ia fasia o ia ona ua aapa atu lona lima i le Atolaau, ma ua oti ai o ia i luma o le Atua. 11 Ua ita Tavita auā ua oo faafuaseʻi mai le toʻasā o Ieova iā Usa; ona faaigoa ai lea o lenā nofoaga, o Faresausa e oo mai i le asō.

12 Ua fefe Tavita i le Atua moni i lenā aso, ua faapea ane: “Pe e faapefea ona ou aumaia le atolaau a le Atua moni i le mea ou te nofo ai?” 13 E leʻi aumaia e Tavita le Atolaau iā te ia i le Aai a Tavita, ae na ia ave le Atolaau i le fale o Opete-etoma le Kata. 14 Na iai pea le atolaau a le Atua moni i le aiga o Opete-etoma i lona fale i masina e tolu; ua faaauau foʻi ona faamanuia e Ieova le aiga uma o Opete-etoma, ma mea uma ua iā te ia.

1 Nofoaiga a Tupu  14 : 1 - 17

14 Ua aauina mai e Hiramo le tupu o Turo o avefeʻau iā Tavita, na avatu foʻi laau o arasi, o ē e ati pā, ma le ʻaukamuta e fausia se fale mo ia. 2 Ona iloa ai lea e Tavita ua matuā faatumauina e Ieova o ia e fai ma tupu iā Isaraelu, auā ua matuā faaeaina lona malo ona o lona nuu o Isaraelu.

3 Ua toe fai isi avā a Tavita i Ierusalema, ua toe fanaua foʻi e Tavita nisi atalii ma afafine. 4 O igoa nei o lana fanau na maua i Ierusalema: O Samua, o Sopapa, o Natano, o Solomona, 5 o Ivara, o Elisua, o Elefaleta, 6 o Nokaa, o Nefeku, o Iafia, 7 o Elisama, o Peliata, ma Elifaleta.

8 Ua faalogo Filisitia ua faauuina Tavita e fai ma tupu iā Isaraelu uma. Ona ō aʻe ai lea o Filisitia uma e saʻili iā Tavita. Ina ua faalogo i ai Tavita, ona ia alu atu lea e tau ma i latou. 9 Ona ō atu lea o Filisitia ma osofaʻia le fanua laugatasi o Rafaimi. 10 Ua fesili atu Tavita i le Atua e faapea: “Po ou te alu aʻe ea e tau ma Filisitia, ma pe e te tuuina mai i latou i oʻu lima?” Ona fetalai mai lea o Ieova iā te ia: “Inā alu aʻe ia, auā ou te tuuina atu lava i latou i ou lima.” 11 Ua alu aʻe Tavita i Paala-faresa, ma ua fasia ai i latou i inā. Ona faapea ane lea o Tavita: “Ua osofaʻia e le Atua moni oʻu fili i loʻu lima, e pei o le oso mai o le vai.” O le mea lenā ua latou faaigoa ai lenā nofoaga o Paala-faresa. 12 Ua latou tuua o latou atua i inā. Ona fai atu lea o Tavita, ma ua susunu ai i latou i le afi.

13 Mulimuli ane, ua toe osofaʻi atu Filisitia i le fanua laugatasi. 14 Ona fesili atu lea o Tavita i le Atua, a ua fetalai mai le Atua moni iā te ia: “Aua e te alu aʻe e mulimuli atu iā i latou. Ae ia e faataamilo iā i latou, ma ia e alu atu iā i latou i luma mai o vao peka. 15 Ia faapenei ona fai, pe a e faalogo i le paʻō o le savavali i tumutumu o vao peka, ona e alu atu lea i le taua, auā e muamua atu le Atua moni i ou luma e fasia le ʻautau a Filisitia.” 16 Ona faia lea e Tavita e pei ona poloaʻi mai ai le Atua moni iā te ia, ua latou fasia le ʻautau a Filisitia e amata mai i Kipeona e oo atu i Kasera. 17 Ua logotala nuu uma i le taʻutaʻua o Tavita, ua tuu foʻi e Ieova i nuu uma ia matataʻu iā te ia.

1 Nofoaiga a Tupu  15 : 1 - 29

15 Ua ia faia pea o fale mo ia lava i le Aai a Tavita; na ia saunia foʻi se mea e tuu ai le atolaau a le Atua moni, ma faatū se faleʻie e tuu ai le atolaau. 2 Ua fai atu Tavita: “E lē aveina e se tasi le atolaau a le Atua moni ae e na o sa Levī, auā o i latou ia na filifilia e Ieova e aveina le atolaau a Ieova, ma auauna iā te ia i aso uma lava.” 3 Ona faapotopoto lea e Tavita o Isaraelu uma i Ierusalema, ina ia ave aʻe le atolaau a Ieova i le mea ua ia saunia e tuu ai.

4 Ua faapotopoto foʻi e Tavita le fanauga a Arona, ma sa Levī; 5 e mai i le fanauga a Koato o Urielu le alii sili ma ona uso, e toʻaselau lua sefulu; 6 e mai i le fanauga a Merari o Asaia le alii sili ma ona uso, e toʻalua selau lua sefulu; 7 e mai i le fanauga a Keresoma o Ioelu le alii sili ma ona uso, e toʻaselau tolu sefulu; 8 e mai i le fanauga a Elisafano o Semaia le alii sili ma ona uso, e toʻalua selau; 9 e mai i le fanauga a Heperona o Elielu le alii sili ma ona uso, e toʻavalu sefulu; 10 e mai i le fanauga a Usialu o Aminatapu le alii sili ma ona uso, e toʻaselau sefulu lua. 11 Ua aami foʻi e Tavita ositaulaga o Satoka ma Aviata, ma le ʻau sa Levī o Urielu, o Asaia, o Ioelu, o Semaia, o Elielu, ma Aminatapu, 12 ua ia faapea atu iā i latou: “O outou o alii sili o aiga o sa Levī. Ia faapaiaina outou, o outou ma o outou uso, ma e tou te aumaia le atolaau a Ieova le Atua o Isaraelu i le mea ua ou saunia e tuu ai. 13 Auā i le taimi muamua tou te leʻi faia ai faapea, na osofaʻia ai i tatou e Ieova lo tatou Atua, auā tatou te leʻi saʻili atu iā te ia e tusa ma le tū e masani ai.” 14 Ona faapaiaina lea e ositaulaga ma le ʻau sa Levī o i latou lava, ina ia ave aʻe le atolaau a Ieova le Atua o Isaraelu.

15 Ona amo lea e le ʻau sa Levī o le atolaau a le Atua moni i amo i o latou tauʻau, e pei ona poloaʻi mai ai Mose e tusa ai ma le afioga a Ieova. 16 Ona fai atu lea o Tavita i alii sili o le ʻau sa Levī, ina ia tofia o latou uso o ē e pepese faatasi ma meafaifaaili, o meafaifaaili e iai uaua, o kitara, ma sumepalo, ina ia tā leotele pese fiafia.

17 Ua tofia e le ʻau sa Levī o Hemana le atalii o Ioelu, mai i ona uso o Asafo le atalii o Perekia; ma e mai i le fanauga a Merari o latou uso, o Etano le atalii o Kusaia; 18 sa latou faatasi foʻi ma o latou uso o le vaega lona lua, o Sakaria, o Pene, o Iaasielu, o Semiramota, o Ikielu, o Uni, o Eliapo, o Penaia, o Maaseia, o Maatatia, o Elipeleu, o Mikenau, o Opete-etoma, ma Ieielu o ē e leoleoina faitotoʻa, 19 sa tofia tagata pepese o Hemana, o Asafo, ma Etano e tāina leotele sumepalo ʻapamemea; 20 o Sakaria, o Aseelu, o Semiramota, o Ikielu, o Uni, o Eliapo, o Maaseia, ma Penaia, na tofia e tāina meafaifaaili e iai uaua i Alemota, 21 o Maatatia, o Elipeleu, o Mikenau, o Opete-etoma, o Ieielu, ma Asesau, na tofia i latou e fai ma faatonu o ē e tāina kitara i Seminita; 22 o Kinania le alii sili o sa Levī i le aveina o le atolaau, o ia na tuuina atu faatonuga i le aveina o le atolaau auā o ia o se tagata poto; 23 o Perekia ma Elekana, o leoleo ia o le Atolaau; 24 o Sepania, o Iosafata, o Netanielu, o Amesai, o Sakaria, o Penaia, ma Elisara, o ositaulaga ia o loo iliina leotetele pū i luma o le atolaau a le Atua moni, ma Opete-etoma ma Ikia, o leoleo ia o le Atolaau.

25 O Tavita ma toeaina o Isaraelu atoa ma alii sili o le taʻitoʻaafe, o i latou ia na savavali faatasi e ave aʻe ma le olioli le atolaau o le feagaiga a Ieova, mai i le fale o Opete-etoma. 26 Ina ua fesoasoani le Atua moni i le ʻau sa Levī a o latou aveina le atolaau o le feagaiga a Ieova, ona latou faia lea o le taulaga i tamaʻi povi poʻa e fitu, ma mamoe poʻa e fitu. 27 Na ofu foʻi Tavita i le ofu talaloa e leai ni lima na fai i le ʻie lelei, atoa foʻi ma sa Levī uma o ē na aveina le Atolaau, o tagata pepese, ma Kinania le alii sili o lē na vaaia le ʻaupepese na aveina le atolaau; ae na ofu Tavita i le efota e fai i le ʻie lino. 28 Ua ave aʻe e Isaraelu uma le atolaau o le feagaiga a Ieova, ma le alalaga o le olioli ma leo o pū eseese, ma sumepalo, o loo tā leotetele meafaifaaili e iai uaua ma kitara.

29 Ina ua oo mai le atolaau o le feagaiga a Ieova i le Aai a Tavita, ona vaavaai ifo lea o Mekala le afafine o Saulo mai i le faamalama, ua iloa atu ai le Tupu o Tavita o loo osooso ma le fiafia; ona ʻinoʻino ai lea o lona loto iā te ia.

1 Nofoaiga a Tupu  16 : 1 - 43

16 Ua latou aumaia le atolaau a le Atua moni ma tuu i totonu o le faleʻie na faatū e Tavita e tuu ai; ma ua latou osia foʻi taulaga mū ma taulaga faifaatasi i luma o le Atua moni. 2 Ina ua uma ona faia e Tavita le taulaga mū ma taulaga faifaatasi, ona ia faamanuia lea o le nuu i le suafa o Ieova. 3 Ua ia tufatufa atu foʻi i tagata Isaraelu uma, o tane atoa ma fafine, ia tofu tagata taʻitoʻatasi ma le falaoa lapotopoto, ma le keke e faia i fua o le pama, ma le keke vine. 4 Ona ia tuuina lea o nisi o le ʻau sa Levī i luma o le atolaau a Ieova e auauna ai, ina ia faamanatu ai iā i latou galuega a le Atua, ia faafetai ai ma vivii iā Ieova le Atua o Isaraelu, 5 o Asafo le taʻimua, o lona lua atu iā te ia o Sakaria, o Ieielu, o Semiramota, o Ikielu, o Maatatia, o Eliapo, o Penaia, o Opete-etoma, ma Ieielu, faatasi ma meafaifaaili e iai manoa, ma kitara, a o Asafo na tāina leotele sumepalo, 6 o Penaia ma Iaaseelu o ositaulaga ia na iai pū, sa la iai pea i luma o le atolaau o le feagaiga a le Atua moni.

7 O le aso lenā na fatuina ai e Tavita se salamo mo le uluaʻi taimi, e faafetai atu ai iā Ieova e ala iā Asafo ma ona uso:

 8 “Ia outou faafetai atu iā Ieova; ia valaau atu i lona suafa,

Ia faailoa atu ana galuega i nuu!

 9 Inā pepese atu ia iā te ia, ia fai pesega iā te ia,

Inā manatunatu ia outou i ana galuega ofoofogia uma.

10 Ia outou mitamita i lona suafa paia,

Ia olioli foʻi loto o i latou e saʻiliʻili iā Ieova.

11 Inā saʻili atu ia iā Ieova ma lona malosi,

Ia saʻili atu pea iā te ia.

12 Ia manatua ana galuega ofoofogia na ia faia,

O ana vavega ma iʻuga o faamasinoga a lona fofoga,

13 Le fanau e, a Isaraelu lana auauna,

O outou o atalii o Iakopo, o ē na ia filifilia.

14 O ia o Ieova lo tatou Atua; o i le lalolagi uma iʻuga o ana faamasinoga.

15 Ia manatua lana feagaiga i aso uma lava,

O le upu na ia poloaʻi mai ai i le faitau afe o tupulaga,

16 O le feagaiga lea na ia osia ma Aperaamo,

Ma le upu o lana tautoga iā Isaako.

17 O le upu lea na ia faatumauina e avea o se tulafono iā Iakopo,

O se feagaiga foʻi ma Isaraelu i aso uma lava,

18 E faapea, ‘Ou te tuuina atu iā te oe le laueleele o Kanana,

O le vaega lea o lo outou tofi.’

19 Na faia lenei mea ina o toʻaitiiti outou,

Ioe, e matuā toʻaitiiti lava, ma o tagata ese outou i le nuu.

20 Na latou fesavaliaʻi solo mai i lea atunuu i lea atunuu,

Mai le tasi foʻi malo i le isi malo.

21 E na te leʻi tuuina atu i se tasi e faoa a latou mea,

Ae na ia aʻoaʻia tupu ona o i latou,

22 E faapea, ‘Aua neʻi o outou fetagofi atu i ē ua ou faauuina,

Aua foʻi neʻi o outou faia se mea leaga i aʻu perofeta.’

23 Inā pepese atu ia iā Ieova, o outou uma o i le lalolagi!

Ia faalauiloa atu i lea aso ma lea aso le faaolataga mai iā te ia!

24 Ia taʻutaʻu atu i nuu lona mamalu,

Ma ana galuega ofoofogia i nuu uma lava.

25 Auā e sili Ieova ma e tatau ona matuā viia o ia,

E ao foʻi ona matataʻu iā te ia e sili atu i lo o isi atua uma.

26 Auā o atua uma o nuu o atua e lē aogā.

A o Ieova, na ia faia le lagi.

27 O loo i ona luma le mamalu ma le matagofie,

O loo i lona afioaga foʻi le malosi ma le olioli.

28 Aiga e o nuu, ia outou avatu iā Ieova,

Ia avatu iā Ieova le mamalu ma le malosi.

29 Ia avatu iā Ieova le mamalu o lona suafa,

Inā ave ia se meaalofa ma ō atu i ona luma.

Ia ifo atu iā Ieova i ofu paia.

30 Ia matuā gatete* ona o ia, o outou o nuu uma o le lalolagi!

Ua matuā faatumauina foʻi le laueleele:

E lē maluelue lava.

31 Ia olioli le lagi, ia olioli foʻi le lalolagi,

Ia latou fai atu i nuu, ‘Ua fai Ieova ma tupu!’

32 Ia taalili mai le sami ma mea uma o tumu ai,

Ia olioli foʻi le fanua ma mea uma o tumu ai.

33 Ia faapea foʻi ona alalaga fiafia mai laau o le vaomatua ona o Ieova,

Auā ua afio mai o ia e faamasino le lalolagi.

34 Ia faafetai atu iā Ieova, o outou le nuu, auā e lelei o ia,

Auā e faavavau lava lona alofa faamaoni.

35 Ia faapea atu, ‘Le Atua e, o lo matou faaolataga, ia e faaolaina i matou,

Ma ia faapotopoto faatasi i matou, ia laveaʻiina i matou mai i nuu,

Ina ia faafetai atu i lou suafa paia, ma vivii atu ma le olioli iā te oe.

36 Ia viia Ieova le Atua o Isaraelu mai i le vavau e oo i le faavavau.’”

Ona faapea atu lea o le nuu uma, “Amene!” ma avatu le viiga iā Ieova.

37 Ona ia tuu ai lea i inā i luma o le atolaau o le feagaiga a Ieova, o Asafo ma ona uso e auauna e lē aunoa i luma o le Atolaau, e tusa ma mea e manaʻomia i aso taʻitasi; 38 o Opete-etoma ma ona uso, e toʻaono sefulu valu, o Opete-etoma le atalii o Iutana ma Hosa, e fai ma leoleo faitotoʻa; 39 ma Satoka le ositaulaga, ma ona uso o ositaulaga i luma o le faleʻie paia o Ieova i le mea maualuga sa i Kipeona, 40 ina ia ofo atu e lē aunoa taulaga mū iā Ieova i luga o le fata faitaulaga o taulaga mū, i le taeao ma le afiafi, ma faia mea uma ua tusia i le tulafono a Ieova lea na ia poloaʻi mai ai iā Isaraelu; 41 na faatasi ma i latou o Hemana, o Iutana, ma ē na totoe o tagata filifilia na tofia e tusa ma o latou igoa, e faafetai atu iā Ieova, auā “e alofa faamaoni o ia i aso uma lava”; 42 na faatasi ma i latou o Hemana ma Iutana, e ili pū, ma tā sumepalo ma meafaifaaili o le pese a le Atua moni; a o atalii o Iutana sa i le pā. 43 Ona ō lea o le nuu uma ua taʻitasi ma alu i lona lava fale. Ae na toe foʻi mai Tavita e faamanuia i lona lava aiga.

^ 1 Nofo. 16:30 Po o le “matuā tigā.”


1 Nofoaiga a Tupu  17 : 1 - 27

17 Ua nofo Tavita i lona lava fale, ona fai atu lea o Tavita i le perofeta o Natano: “O lenei o loo oʻu nofo i le fale arasi, ae o loo tuu le atolaau o le feagaiga a Ieova i faleʻie.” 2 Ona fai mai lea o Natano iā Tavita: “O mea uma ua e finagalo i ai, ia faia lava, auā o loo faatasi le Atua moni ma oe.”

3 I lenā lava pō, na oo mai ai le afioga a le Atua iā Natano, e faapea: 4 “Inā alu ia ma e fai atu i laʻu auauna o Tavita, ‘O le mea lenei na fetalai mai ai Ieova: “E te lē faia se fale mo aʻu ou te nofo ai. 5 Auā ou te leʻi nofo i se fale mai i le aso na ou ave aʻe ai Isaraelu e oo mai i le aso nei, ae na ou nofo pea i lea faleʻie ma lea faleʻie, ma lea fale feaveaʻi i le isi fale feaveaʻi. 6 O aso uma na ou fealuaʻi ai i Isaraelu uma, pe na ou fai atu ea se upu e tasi i se tasi o faamasino o Isaraelu, o lē na ou poloaʻi e leoleoina loʻu nuu, e faapea, ‘Aiseā na outou lē faia ai se fale arasi mo aʻu?’”’

7 “O lenei, ia faapea ona e fai atu i laʻu auauna o Tavita, ‘O le mea lenei na fetalai mai ai Ieova o ʻau: “Na ou aumaia oe mai i le fanua e aai ai lafumanu, mai i le mulimuli atu i le lafu mamoe, e avea ma taʻitaʻi o loʻu nuu o Isaraelu. 8 Ou te faatasi ma oe i mea uma e te alu i ai, ou te faaumatia foʻi ou fili uma i ou luma; ma ou te faia lava mo oe se igoa, e pei o igoa o alii sili i le lalolagi. 9 Ou te tofia foʻi se mea e nonofo ai loʻu nuu o Isaraelu, ma ou faatumauina i latou, e nonofo lava i latou i le mea o iai, e lē toe atuatuvale i latou; e lē toe faatigāina foʻi i latou e fanau a ē e amiolētonu, e pei o aso ua mavae, 10 e amata mai lava i aso na ou tofia ai faamasino e pule i loʻu nuu o Isaraelu. Ou te faamaulaloina lava ou fili uma. Ou te fai atu foʻi iā te oe, ‘O le a faia e Ieova se aiga mo oe.’

11 “‘“Pe a faaatoaina ou aso ma e faatasi atu i ou augātamā, ou te faatūina se tasi o lau fanau pe a mavae atu oe, o lou atalii lava, ou te faatumauina lava lana nofoaiga. 12 O ia lava lenā e na te faia se fale mo aʻu, ou te matuā faatumauina foʻi lona nofoālii i aso uma lava. 13 E fai aʻu ma ona tamā, e fai foʻi o ia ma oʻu atalii; ou te lē aveesea foʻi loʻu alofa faamaoni iā te ia, e pei ona ou aveesea mai i lē na muamua iā te oe. 14 Ou te faatumauina o ia i loʻu fale ma laʻu nofoaiga i aso uma lava, e tumau foʻi lona nofoālii i aso uma lava.”’”

15 E tusa ai o nei upu uma ma lenei faaaliga uma, na faapea ona tautala atu ai Natano iā Tavita.

16 Ua mavae lenā, ona alu atu ai lea o le Tupu o Tavita ma nofo i lalo i luma o Ieova, ua faapea atu: “Ieova e le Atua, o ai ea aʻu nei, ma o ai foʻi loʻu aiga ua e faia ai le tele o mea mo i matou? 17 Le Atua e, e pei o se mea itiiti iā te oe ina ua e fetalai mai e faatatau i le aiga o lau auauna e mamao lava i le lumanaʻi, Ieova e le Atua, ua e silasila mai iā te aʻu e peiseaʻī o se tagata maualuga. 18 O le ā ea se isi mea e toe fai atu ai Tavita iā te oe ina ia faamamaluina ai lau auauna, auā ua e silafia lelei lau auauna? 19 Ieova e, ona o lau auauna ma e tusa ma lou lava finagalo, ua e faia ai nei mea tetele uma i le faailoa mai o mea tetele uma. 20 Ieova e, e leai se tasi e tusa ma oe, e leai foʻi se isi Atua e na o oe lava, e tusa ma mea uma ua faalogo i ai o matou taliga. 21 O ai foʻi se isi atunuu i le lalolagi e pei o lou nuu o Isaraelu, lea na laveaʻiina e le Atua moni e avea ma ona nuu, ma faia ai mo oe se suafa sili o mea tetele ma le mataʻutia, i le tuliesea o atunuu mai i luma o lou nuu lea na e laveaʻia mai i Aikupito? 22 Na e faia foʻi lou nuu o Isaraelu ma ou nuu i aso uma lava, na avea foʻi oe, Ieova e, ma o latou Atua. 23 O lenei, Ieova e, o le afioga ua e fetalai mai ai e faatatau i lau auauna ma lona aiga, ia e faataunuuina lava i aso uma ma ia faia e pei ona e fetalai mai ai. 24 Ia faatumauina lou suafa ma ia faasilisilia e oo i le faavavau, ina ia faapea ane ai tagata, ‘O Ieova o ʻau le Atua o Isaraelu, o le Atua iā Isaraelu,’ ma ia tumau i ou luma le aiga o lau auauna o Tavita. 25 Auā o oe loʻu Atua, ua faaalia mai i lau auauna le fuafuaga e fai se fale mo ia. O le mea lea, ua mafai ai ona tatalo atu lau auauna i ou luma. 26 O lenei, Ieova e, o oe o le Atua moni, ma ua e folafola mai lenei mea lelei e faatatau i lau auauna. 27 Ia e talia mai ma faamanuia le aiga o lau auauna ina ia iai pea i ou luma i aso uma lava; auā o oe lava Ieova e, na faamanuia i ai, ma ua manuia ai i aso uma lava.”

1 Nofoaiga a Tupu  18 : 1 - 17

18 Mulimuli ane, ona alu atu lea o Tavita e fasia Filisitia ma faatoʻilalo i latou, ua faoa foʻi Kata ma ona tamaʻi aai mai i lima o Filisitia. 2 Ua ia fasia Moapi, ma ua avea foʻi tagata Moapi ma auauna a Tavita e totogi atu a latou meaalofa iā te ia.

3 Ua fasia foʻi e Tavita o Atatesa le tupu o Sopa i Amato, a o alu atu o ia e faatū lana pule e oo atu i vaipanoa o le vaitafe o Eufirate. 4 Ua puʻea foʻi e Tavita mai iā te ia o kariota e afe, o tagata tiʻetiʻe solofanua e toʻafitu afe, ma fitafita e savavali e toʻalua sefulu afe. Ona faapipili lea e Tavita o solofanua uma e tosoina kariota, a ua ia faatotoe na o le selau o a latou solofanua. 5 Ina ua ō mai tagata Suria sa i Tamaseko e fesoasoani iā Atatesa le tupu o Sopa, ona fasia lea e Tavita o tagata Suria e toʻalua sefulu lua afe. 6 Mulimuli ane, na tuu e Tavita leoleoga i Suria o Tamaseko, na avea ai tagata Suria ma auauna a Tavita e totogi atu a latou meaalofa iā te ia. Na faasaoina pea e Ieova Tavita i mea uma na ia fealuaʻi ai. 7 Ua ave foʻi e Tavita o talita auro lapotopoto ia sa iai i auauna a Atatesa, ma aumai i Ierusalema. 8 Ua ave foʻi e Tavita le anoanoaʻi o ʻapamemea mai i aai o Atatesa, o Tipeata ma Kuna. Na faia ai e Solomona le vai ʻapamemea, o poutū, ma ipu ʻapamemea.

9 Ina ua faalogo Tou le tupu o Amato, ua fasia e Tavita le ʻautau uma a Atatesa le tupu o Sopa, 10 ona ia auina mai loa lea o lona atalii o Aturamo i le Tupu o Tavita e fesili mai po o ā mai o ia, ma faamālō mai iā te ia ona o lona tau faasaga iā Atatesa, ma ua ia fasiotia o ia (auā na aʻoaʻoina Atatesa e tau faasaga iā Tou), sa iai foʻi iā te ia o mea eseese uma, o auro, o siliva, ma ʻapamemea. 11 Na faapaiaina foʻi e le Tupu o Tavita o nei mea iā Ieova, faatasi ai ma siliva ma auro na ia aumaia mai i nuu uma, mai i Etoma, o Moapi, o le fanauga a Amoni, o Filisitia, ma Amaleka.

12 A o Apisai le tama a Seruia, na ia fasia tagata Etoma e toʻasefulu valu afe i le Vanu Masima. 13 Ona ia tuu lea o leoleoga i Etoma, ma ua avea foʻi tagata uma o Etoma ma auauna a Tavita. Sa faasaoina pea e Ieova Tavita i mea uma na ia alu i ai. 14 Na pule pea Tavita i Isaraelu uma, ma na ia faia pea le faamasinogatonu ma le amiotonu mo lona nuu uma. 15 Na pule Ioapo le tama a Seruia i le ʻautau, a o Iosefatu le atalii o Ailuta, o ia na faia faamaumauga. 16 Na avea Satoka le atalii o Akitopo ma Aimeleka le atalii o Aviata ma ositaulaga, ae na avea Savesa ma failautusi. 17 Na pule foʻi Penaia le atalii o Ioiata i tagata Kereti ma tagata Peleti; ma o atalii o Tavita na avea ma alii autū e vavalalata i le tupu.

1 Nofoaiga a Tupu  19 : 1 - 19

19 Mulimuli ane, ina ua oti Naasa le tupu o le fanauga a Amoni, ona pule ai lea o lona atalii e sui iā te ia. 2 Ua faapea ane Tavita: “Ou te alofa faamaoni iā Anuni le atalii o Naasa, auā na alofa faamaoni lona tamā iā te aʻu.” Ona aauina atu lea e Tavita o avefeʻau e faamāfanafana iā te ia ona o lona tamā, ua oo atu foʻi auauna a Tavita i le nuu o le fanauga a Amoni iā Anuni e faamāfanafana iā te ia. 3 A ua fai atu perenise o le fanauga a Amoni iā Anuni: “E te manatu ea ua faaaloalo Tavita i lou tamā, ua ia aauina mai ai o ē e faamāfanafana iā te oe? Pe e lē ina ia matuā vaavaai ai i le nuu ma mataʻi mea uma o iai ona faatoʻilalo lea, ua māfua ai ona aauina mai ana auauna iā te oe?” 4 Ona ave lea e Anuni o auauna a Tavita ma tafi a latou ʻava, ma selei o latou ofu e gata ifo i o latou nofoaga, ona aauina ese atu lea o i latou. 5 Mulimuli ane, ua ō atu tagata ma taʻu atu iā Tavita e uiga i tamāloloa; ona ia auina atu lea o se tasi e faafetaiaʻi i latou, auā ua matuā māsiasi tamāloloa; ua faapea atu le tupu: “Ia outou nonofo i Ieriko seʻia toe tutupu a outou ʻava. Ona outou foʻi mai ai lea.”

6 Ua iloa e le fanauga a Amoni ua inosia e Tavita i latou, ona aauina atu lea e Anuni ma le fanauga a Amoni o taleni siliva e afe, e totogi ai ni kariota ma tagata tiʻetiʻe solofanua mai i Mesopotamia, o Aramamaaka, ma Sopa, mo i latou. 7 Ona latou totogi lea mo i latou o kariota e tolu sefulu lua afe, ma le tupu o Maaka ma ona tagata. Ua latou ō mai foʻi ma tolauapi i luma o Metepa; a o le fanauga a Amoni, ua latou faapotopoto faatasi mai i o latou aai ma ō mai i le taua.

8 Ina ua faalogo i ai Tavita, ona ia aauina atu loa lea o Ioapo, ma le ʻautau uma ma o latou tagata malolosi. 9 Ua ō ane le fanauga a Amoni ma faapotopoto faatasi e tau i le faitotoʻa o le aai, a o tupu na ō mai ua na o i latou i le fanua.

10 Ina ua iloa atu e Ioapo ua faasaga mai muaʻau o le taua i ona luma ma ona tua, ona ia tofia loa lea o nisi o tane ua filifilia o Isaraelu, ma faapotopoto faatasi i latou e tau ma tagata Suria. 11 A o isi na totoe o le nuu, ua ia tuuina atu i le lima o Apisai lona uso, ina ia faapotopoto faatasi i latou e tau ma le fanauga a Amoni. 12 Ona ia fai atu lea: “Afai e malolosi tele tagata Suria iā te aʻu, ona e sau lea e fesoasoani mai iā te aʻu; ae afai e malolosi tele le fanauga a Amoni iā te oe, ona ou fesoasoani lea iā iā te oe. 13 Ia faamalolosi, ina ia tatou lototetele ai mo lo tatou nuu, ma aai a lo tatou Atua; e faia lava e Ieova le mea e lelei i lana silafaga.”

14 Ua ō atu Ioapo ma tagata sa iā te ia e tau ma Suria, ona latou sosola ese ai lea mai i ona luma. 15 Ua vāai atu le fanauga a Amoni ua sosola ese tagata Suria, ona latou sosola ai foʻi lea mai i luma o Apisai lona uso, ma ō atu i le aai. Mulimuli ane, ua toe foʻi mai Ioapo i Ierusalema.

16 Ina ua vāai atu tagata Suria ua faatoʻilaloina i latou i luma o Isaraelu, ona latou aauina atu lea o avefeʻau ma aumai i o latou luma o tagata Suria na i le itu o le Vaitafe, faatasi ma Sopaka le taʻitaʻiʻau a Atatesa.

17 Ina ua taʻu mai iā Tavita le tala, ona ia vave faapotopoto lea o Isaraelu uma ma sopoʻia atu Ioritana, ua ō atu iā i latou ma faapotopoto faatasi e tau ma i latou. Ina ua sauni Tavita i le taua e faafetaiaʻi tagata Suria, ona latou tau loa lea ma ia. 18 A ua sosola Suria ona o Isaraelu; ua fasiotia foʻi e Tavita tagata Suria e tau i kariota e toʻafitu afe, ma tagata savavali e toʻafā sefulu afe, na ia fasiotia foʻi Sopaka le taʻitaʻiʻau. 19 Ina ua iloa e auauna a Atasesa ua faatoʻilaloina i latou i luma o Isaraelu, ona latou faia loa lea o se leleiga ma Tavita ma auauna iā te ia; e leʻi toe taumafai atili Suria e faasao le fanauga a Amoni.

1 Nofoaiga a Tupu  20 : 1 - 8

20 Ina ua toe aulia mai le amataga o le tausaga i le taimi e faia ai osofaʻiga a tupu, ona taʻitaʻi atu lea e Ioapo le ʻautau ma faatamaʻia le laueleele o le fanauga a Amoni, ua alu atu foʻi ma siʻomia Rapa a o nofo Tavita i Ierusalema; a ua alu atu Ioapo ma fasia Rapa ma faatoʻilaloina ai. 2 Ua aveesea e Tavita le pale mai i le ulu o Malekama, o le mamafa o le taleni o auro,* o loo iai foʻi ma maa tāua; ma ua faaee i le ulu o Tavita. Ua ia ave foʻi le tele o le vete mai i le aai. 3 Ua ia aumaia foʻi tagata sa iai i le aai, ma faafaigaluegaina i latou i ʻili maa, ma meafaigaluega maamaʻai e faia i le uʻamea, ma le faia o toʻi; o le mea foʻi lenā na faia e Tavita i aai uma o le fanauga a Amoni. Mulimuli ane, ona foʻi atu lea o Tavita ma le nuu uma i Ierusalema.

4 Ona toe tau ai lea o lenā taua i Kasera ma Filisitia. Ona fasia ai lea e Sepekai le Usa o Sipai mai i ē na fananau mai i le aiga o Rafaimi, ma faatoʻilaloina ai i latou.

5 Ua toe tau le taua ma Filisitia; ona fasia lea e Eleana le atalii o Iairo, o Laime le uso o Koliata le Kata, o le fuata o lona tao ua pei o le laau faalava a tagata e lalagaina ʻie.

6 Ua toe tau foʻi le taua i Kata, sa iai le tagata tino ese e taʻiono tamatamaʻilima ma tamatamaʻivae, e lua sefulu fā le aofaʻi; na fanau mai o ia i le tagata Rafaimi. 7 Ua faifai pea o ia iā Isaraelu. Mulimuli ane, ona fasiotia lea o ia e Ionatana le atalii o Simeia le uso o Tavita.

8 O i latou nei na fananau mai i le tagata Rafaimi i Kata; na fasiotia i le lima o Tavita ma lima o ana auauna.

^ 1 Nofo. 20:2 E tusa ma le 34.2 kilokalama.


1 Nofoaiga a Tupu  21 : 1 - 30

21 Ua tulaʻi mai Satani faasaga iā Isaraelu ma faaoso Tavita e faitau Isaraelu. 2 Ona fai atu lea o Tavita iā Ioapo ma alii o le nuu: “Inā ō ia ma faitau Isaraelu, e amata mai i Peresepa e oo atu i Tanu, ma taʻu mai iā te aʻu ina ia ou iloa ai lo latou faitau aofaʻi.” 3 A ua fai mai Ioapo: “Ia faaopoopo e Ieova i lona nuu ia taʻisautuaselau e pei o lo latou toʻatele. Loʻu Alii e, le tupu, pe lē o i latou uma ea o au auauna? Aiseā ua manatu ai loʻu alii e faia lenei mea? Aiseā e avea ai o ia ma mea e agasala ai Isaraelu?”

4 Ae peitaʻi, ua manumalo upu a le tupu iā Ioapo, ua alu Ioapo ma savali i Isaraelu uma, ona oo ai lea o ia i Ierusalema. 5 Ona avatu lea e Ioapo o le aofaʻiga o le lesitala o le nuu iā Tavita; ma o le aofaʻiga o Isaraelu uma, e miliona selau afe tagata e iai a latou pelu, a o Iuta e toʻafā selau fitu sefulu afe tagata e iai a latou pelu. 6 Ae e na te leʻi lesitalaina Levi ma Peniamina faatasi ma i latou, auā ua ʻinoʻino Ioapo i upu a le tupu.

7 Na leaga lenei mea i le silafaga a le Atua moni, ma na ia taia ai Isaraelu. 8 Mulimuli ane, ona fai atu lea o Tavita i le Atua moni: “Ua ou matuā agasala lava i le mea ua ou faia. O lenei, ia faamagalo le sesē o lau auauna; auā ua ou valea lava ina ua ou faia o lenei mea.” 9 Ona fetalai mai lea o Ieova iā Kato, o lē e faamatalaina faaaliga iā Tavita, ua faapea: 10 “Inā alu ia ma fai atu iā Tavita, ‘O le mea lenei na fetalai mai ai Ieova: “E tolu mea ua ou tuuina atu iā te oe. Ia e filifili se mea e tasi o na mea ou te faia iā te oe.”’” 11 Ona alu atu lea o Kato iā Tavita ma faapea atu iā te ia: “O le mea lenei na fetalai mai ai Ieova, ‘Inā e filifilia ia, 12 po o le oge mo le tolu tausaga; po o le faaumatia o oe mai i luma o ou fili mo le tolu masina ma fasia ai oe e le pelu a ou fili, po o le pelu a Ieova mo le tolu aso e oo ai le faamaʻi i le nuu, e faatamaʻia ai e le agelu a Ieova le nuu uma o Isaraelu.’ O lenei, ia e manatunatu ma iloa se upu e tali atu ai i Lē na auina mai aʻu.” 13 Ona fai mai lea o Tavita iā Kato: “Ua ou matuā mafatia lava. Faamolemole, ia oʻu paʻū atu i le aao o Ieova, auā ua tele lona alofa mutimutivale; ae aua neʻi oʻu paʻū atu i lima o tagata.”

14 Ona tuuina mai lea e Ieova o le faamaʻi iā Isaraelu, ma ua feoti ai tagata Isaraelu e toʻafitu sefulu afe. 15 Ua auina mai foʻi e le Atua moni le agelu i Ierusalema ina ia faaumatia ai; ae ina ua ia aumaia le faaumatiaga, ona silasila mai lea o Ieova ma ua tigā ai ona o le malaia; ona ia fetalai atu lea i le agelu na faaumatiaina le nuu: “Ua lava lea! Ia taofi lou lima.” Sa latalata ane foʻi le agelu a Ieova i le mea e soli ai saito a Oruna* le Iepusē.

16 Ua tepa aʻe Tavita, ona ia iloa ai lea o le agelu a Ieova o loo tū i le va o le lalolagi ma le lagi, o loo seʻi lana pelu ma faaloaloa atu lona lima agaʻi i Ierusalema; ona faapaʻuʻū faō lea o Tavita ma toeaina, o loo oofu i ʻie talatala. 17 Ua fai atu Tavita i le Atua moni: “Pe e lē o aʻu ea na fai atu e faitau le aofaʻi o le nuu, ma pe e lē o aʻu ea ua agasala ma faia ai le mea leaga? Ae o le ā le mea ua faia e nei mamoe? Ieova e, loʻu Atua, faamolemole, ia oo mai lou aao i oʻu luga ma luga o le aiga o loʻu tamā; ae aua le faasalaina lou nuu.”

18 Ona fai atu lea o le agelu a Ieova iā Kato, e fai atu iā Tavita, ia alu aʻe Tavita e faatū se fata faitaulaga iā Ieova, i le mea e soli ai saito a Oruna le Iepusē. 19 Ua alu aʻe Tavita e pei o upu a Kato, e tusa ai ma le mea na ia fai mai ai i le suafa o Ieova. 20 O le taimi lea na fāliu ai Oruna ma iloa atu le agelu; ona lalafi ai lea o ia ma ona atalii e toʻafā. O le taimi lea o loo soli le saito e Oruna. 21 Ua alu atu Tavita ua oo atu iā Oruna. Ina ua vaai mai Oruna ma iloa ai Tavita, ona sau ai lea o ia mai i le mea e soli ai saito, ua ifo iā Tavita ma faapaʻū faō i le eleele. 22 Ona fai atu lea o Tavita iā Oruna: “Ia e aumai iā te aʻu le mea e soli ai saito, ina ia ou faia ai se fata faitaulaga iā Ieova. Ou te avatu iā te oe le tau atoa i tupe, ae ia e aumai iā te aʻu ina ia taofia ai le faamaʻi mai i le nuu.” 23 A ua fai mai Oruna iā Tavita: “Ia ave ma oe, ma ia faia e loʻu alii le tupu le mea e lelei e tusa ma lona manatu. Silasila foʻi, ou te avatua povi mo taulaga mū, o le laupapa e olo ai saito mo fafie, ma le saito mo le taulaga i meaʻai. Ou te avatua foʻi mea uma.”

24 Ae peitaʻi, ua fai atu le Tupu o Tavita iā Oruna: “E leai, ou te faatauina atoa mai lava i tupe, auā ou te lē avatua au mea iā Ieova e ofo atu ai taulaga mū e aunoa ma se tau.” 25 Ona avatu lea e Tavita iā Oruna o sekeli auro mo le fanua, ma o le mamafa foʻi e ono selau. 26 Ona faia lea e Tavita i inā o se fata faitaulaga iā Ieova, ma ofo atu ai taulaga mū ma taulaga faifaatasi, na ia valaau foʻi i le suafa o Ieova o lē na tali mai iā te ia i le afi mai i le lagi, i luga o le fata faitaulaga mū. 27 Ua fetalai mai foʻi le afioga a Ieova i le agelu, o lē na toe sulu lana pelu i lona faamoega. 28 O lea, ina ua iloa e Tavita ua tali mai Ieova iā te ia i le mea e soli ai saito a Oruna le Iepusē, ona ia fai taulaga ai pea lea i inā. 29 A o le faleʻie paia o Ieova lea na faia e Mose i le toafa, ma le fata faitaulaga o le taulaga mū, sa iai i lenā taimi i le mea maualuga i Kipeona. 30 E leʻi mafai ona alu atu Tavita i luma o le fata faitaulaga e fesili atu ai i le Atua, auā na matuā fefe o ia ona o le pelu a le agelu a Ieova.

^ 1 Nofo. 21:15 Po o Aruna e pei ona taʻua i le 2Sa 24:16.


1 Nofoaiga a Tupu  22 : 1 - 19

22 Ua fai atu Tavita: “O le fale lenei o Ieova le Atua moni, ma o le fata faitaulaga foʻi lenei mo le taulaga mū mo Isaraelu.”

2 Ua fai atu Tavita e faapotopoto faatasi mai tagata ese sa i le nuu o Isaraelu, ona ia tofia lea o i latou e avea o tufuga e tipiina maa, e tipiina maa faatafafā mo le fausiaina o le fale o le Atua moni. 3 Ua saunia foʻi e Tavita o uʻamea e tele mo fao o faitotoʻa o pā ma mea e sosoo ai, atoa ai ma ʻapamemea e tele ua lē mafai ona fuaina, 4 o laupapa arasi foʻi e lē mafaitaulia; auā na aumai e tagata Saitonu ma tagata Turo o laupapa arasi e tele lava iā Tavita. 5 Ona fai atu lea o Tavita: “O Solomona loʻu atalii, e laʻitiiti ma e lē lava lona poto masani, a o le fale o le a fausia iā Ieova e matuā sili ma matagofie, e ese mai i nuu uma. Ou te faia ni sauniuniga mo ia.” O lea na faia ai e Tavita le tele o sauniuniga a o leʻi oti o ia.

6 Ua ia valaau atu foʻi iā Solomona lona atalii, ina ia poloaʻi atu iā te ia e fausia se fale iā Ieova le Atua o Isaraelu. 7 Ua fai atu foʻi Tavita iā Solomona lona atalii: “Sa naunau lava loʻu loto e fausia se fale mo le suafa o Ieova loʻu Atua. 8 A ua oo mai le afioga a Ieova iā te aʻu, e faapea, ‘Ua tele le toto ua e faamaligiina, ua tele foʻi taua ua e tauina. E te lē fausia se fale mo loʻu igoa, auā ua matuā tele le toto ua e faamaligiina i luga o le laueleele i oʻu luma. 9 Faauta! Ua fanau mai se atalii iā te oe. O ia o se tagata toʻafilemu, ma ou te avatu lava iā te ia le mapusaga mai i ona fili uma; o lona igoa o Solomona, ou te tuuina atu le filemu ma le toʻafimālie iā Isaraelu i ona aso. 10 O ia na te fausia se fale mo loʻu igoa, e fai o ia ma oʻu atalii, e fai foʻi aʻu ma ona tamā. Ou te matuā faatumauina lava le nofoālii o lona malo iā Isaraelu i aso uma.’

11 “O lenei, loʻu atalii e, ia faatasi Ieova ma oe, ia e manuia ma ia e fausia le fale o Ieova lou Atua, e pei ona ia fetalai mai ai e faatatau iā te oe. 12 Tau ina ia foaʻi atu e Ieova iā te oe le faautauta ma le malamalama, ma ia tuuina atu e ia iā te oe o poloaʻiga e faatatau iā Isaraelu, ma ia e tausia le tulafono a Ieova lou Atua. 13 Ona manuia ai lea o oe pe afai e te tausia tulafono, ma iʻuga o faamasinoga na poloaʻi mai ai Ieova iā Mose e faatatau iā Isaraelu. Ia lototele ma ia faamalosi. Aua le fefe pe atuatuvale. 14 O lenei, ua ou saunia ma loʻu tigā mo le fale o Ieova le selau afe o taleni auro, ma le miliona o taleni siliva, o ʻapamemea, ma uʻamea, ua lē mafai lava ona fuatia na mea auā ua matuā tele lava; ua ou saunia foʻi laupapa ma maa, ae ia e faaopoopo i ai nisi mea. 15 Ua iā te oe foʻi tagata e toʻatele e faia galuega, o tufuga e tipiina maa, o le ʻaufaigaluega i maa ma laupapa, ma tagata tomai uma i so o se galuega. 16 E lē mafaitaulia lava auro, o siliva, o ʻapamemea, ma uʻamea. Inā tulaʻi ia ma galue, ma ia faatasi Ieova ma oe.”

17 Na poloaʻi atu Tavita i perenise uma o Isaraelu e fesoasoani iā Solomona lona atalii, e faapea: 18 “Po ua lē iā te outou ea Ieova lo outou Atua, ma po ua lē avatua ea e ia le mapusaga mo outou i itu uma? Auā ua tuuina mai e ia i loʻu lima tagata o le nuu, ma ua faatoʻilaloina le nuu i luma o Ieova ma luma o lona nuu. 19 O lenei, ia uaʻi atu o outou loto ma lo outou malosi e fesili atu iā Ieova lo outou Atua, inā tulaʻi ia ma fausia le malumalu o Ieova le Atua moni, e avatu i ai le atolaau o le feagaiga a Ieova, ma ipu paia a le Atua moni i le fale na faia mo le suafa o Ieova.”

1 Nofoaiga a Tupu  23 : 1 - 32

23 Ua toeaina lava Tavita ma ua faafualoa ona aso, ona ia faia lea o Solomona lona atalii ma tupu iā Isaraelu. 2 Ua ia faapotopoto foʻi perenise uma o Isaraelu, o ositaulaga, ma le ʻau sa Levī. 3 Ona faitauina lea o sa Levī mai ē e taʻitolu sefulu tausaga ma matutua atu; o lo latou faitau aofaʻi e tolu sefulu valu afe, o tagata taʻitoʻatasi. 4 Sa tofia i latou nei e galulue o ni pule i le galuega o le fale o Ieova, e toʻalua sefulu fā afe; ma le toʻaono afe e avea o leoleo ma faamasino; 5 e toʻafā afe leoleo faitotoʻa, e toʻafā afe foʻi o ē e vivii atu iā Ieova i meafaifaaili, ia na faapea mai Tavita: “Na ou faia ina ia avatu ai viiga.”

6 Ona vaevaeina lea o i latou e Tavita i vaega i atalii o Levi, o Keresona, o Koato, ma Merari. 7 O tagata Keresona, o Latana, ma Semi. 8 O atalii o Latana o Ikielu le alii sili, o Setama, ma Ioelu, e toʻatolu. 9 O atalii o Semi o Selome, o Asielu, ma Karana, e toʻatolu. O matai ia o tamā o Latana. 10 O atalii o Semi o Iata, o Sina, o Iuso, ma Peria. O atalii nei e toʻafā o Semi. 11 O Iata le matai, a o Sisee e lona lua atu i ai. A o Iuso ma Peria, e leʻi toʻatele ni a la fanau; ona faitauina faatasi lea o i laʻua ma le aiga o lo la tamā.

12 O atalii o Koato o Amaramo, o Isara, o Heperona, ma Usialu, e toʻafā. 13 O atalii o Amaramo o Arona ma Mose. Ae na vavaeesea Arona ina ia faapaia e ia le Mea e Sili Ona Paia, o ia ma ona atalii i aso uma lava, e faamū taulaga i luma o Ieova, e auauna atu iā te ia ma vivii atu i lona suafa i aso uma lava. 14 A o Mose le tagata o le Atua moni, sa faitauina faatasi ona atalii ma le ituaiga o Levi. 15 O atalii o Mose, o Keresoma ma Elisara. 16 O atalii o Keresoma o Sepuelu le matai. 17 O atalii o Elisara o Reapea le matai; ma e leʻi iai nisi atalii o Elisara, a ua matuā toʻatele lava atalii o Reapea. 18 O atalii o Isara o Selomita le alii sili. 19 O atalii o Heperona o Ieria le matai, o lona lua o Amaria, o lona tolu o Iaaseelu, ma lona fā o Ikamamo. 20 O atalii o Usialu o Mika le matai, ma Isea le lona lua.

21 O atalii o Merari o Maali ma Muse. O atalii o Maali o Eleasaro ma Kiso. 22 A ua oti Eleasaro; e leʻi iai foʻi ni ona atalii a ua na o afafine. Ona ave lea o i latou e atalii o Kiso le uso o lo latou tamā e fai ma a latou avā. 23 O atalii o Muse o Maali, o Eteru, ma Ierimota, e toʻatolu.

24 O atalii nei o Levi i le aiga o lo latou tamā, o matai o aiga o o latou tamā e tusa ma ē ua tofia, e pei ona tusia o latou igoa i le lisi, o matai taʻitoʻatasi o i latou, o ē e faia le galuega mo le auaunaga i le fale o Ieova, e mai i ē ua taʻilua sefulu tausaga ma matutua atu. 25 Auā na faapea atu Tavita: “Ua foaʻi mai e Ieova le Atua o Isaraelu le mapusaga i lona nuu, ma e nofo o ia i Ierusalema i aso uma lava. 26 E lē aveina foʻi e le ʻau sa Levī le faleʻie paia po o so o se ipu, e faaaogā i le tapuaʻiga.” 27 E tusa ai ma poloaʻiga faaiʻu a Tavita, o le faitau aofaʻi lenei o atalii o Levi e mai i ē ua taʻilua sefulu tausaga ma matutua atu. 28 Auā o lo latou tofiga e auauna i atalii o Arona i le galuega e ao ona faia i le fale o Ieova, i lotoā, o potu ʻai, o le faamamāina o mea paia uma, ma le galuega o le auaunaga i le fale o le Atua moni, 29 e oo lava i le falaoa ua faaputuina, o le falaoamata lelei e faia ai taulaga i meaʻai, o falaoa manifinifi e lē faafefeteina, o falaoa e faia i luga o uʻamea mafolafola, o le falaoamata ua palu ma le suāuu, ma ituaiga uma o fua eseese; 30 e tutū foʻi i lea taeao ma lea taeao e faafetai ma vivii atu iā Ieova, e faapena foʻi i afiafi; 31 ma taulaga mū uma e faia iā Ieova i sapati, o masina faatoʻā vaaia, ma tausamiga, e faia e lē aunoa i luma o Ieova, o lo latou faitau aofaʻi e tusa ma le tulafono. 32 Na latou leoleoina le faleʻie o le feiloaʻiga, o le mea paia, ma leoleoina foʻi atalii o Arona o o latou uso, mo le auaunaga i le fale o Ieova.

1 Nofoaiga a Tupu  24 : 1 - 31

24 Ua vaevaeina atalii o Arona. O atalii o Arona o Natapu, o Aviu, o Eleasaro, ma Itamaro. 2 Ae peitaʻi, na feoti Natapu ma Aviu a o leʻi oti lo la tamā, e leʻi iai foʻi ni a la fanau, ae na galulue pea Eleasaro ma Itamaro o ni ositaulaga. 3 A ua tofia e Tavita o Satoka mai i le fanauga a Eleasaro, ma Aimeleka mai i le fanauga a Itamaro, na tofia i laʻua i o la tofiga i la laʻua auaunaga. 4 A ua toʻatele atu alii sili o le fanauga a Eleasaro nai lo o le fanauga a Itamaro. Ona latou tufatufaina atu lea o i latou i le fanauga a Eleasaro e fai ma matai o aiga o o latou tamā, e toʻasefulu ono, ae e toʻavalu na tufatufaina atu i le fanauga a Itamaro, e fai ma matai o aiga o o latou tamā.

5 Ua latou vaevaeina foʻi i latou e ala i le vili, o i latou nei faatasi ma i latou na, auā e ao ona iai ni alii o le mea paia ma alii o le Atua moni, mai i le fanauga a Eleasaro ma le fanauga a Itamaro. 6 Ona tusia lea o i latou e Semaia le atalii o Netanielu le failautusi o le ʻau sa Levī, i luma o le tupu ma perenise, o Satoka le ositaulaga, o Aimeleka le atalii o Aviata, ma matai o tamā o ositaulaga, ma sa Levī, ua tofia le tasi aiga o le tamā iā Eleasaro, a ua tofia le tasi iā Itamaro.

7 Ua faasaga le vili: e muamua o Ioaripa; o lona lua o Ietaia, 8 o lona tolu o Harima, o lona fā o Seorima, 9 o lona lima o Malakia, o lona ono o Meamina, 10 o lona fitu o Hakosa, o lona valu o Avia, 11 o lona iva o Iesua, o lona sefulu o Sekania, 12 o lona sefulu tasi o Eliasipa, o lona sefulu lua o Iakima, 13 o lona sefulu tolu o Hupa, o lona sefulu fā o Iesepeapo, 14 o lona sefulu lima o Pileka, o lona sefulu ono o Imere, 15 o lona sefulu fitu o Hesera, o lona sefulu valu o Hafesesa, 16 o lona sefulu iva o Petakia, o lona lua sefulu o Iesekielu, 17 o lona lua sefulu tasi o Iakinu, o lona lua sefulu lua o Kamula, 18 o lona lua sefulu tolu o Talaia, ma lona lua sefulu fā o Maasia.

19 O o latou tofiga nei i la latou auaunaga, e ō atu i le fale o Ieova e tusa ma la latou aiā tatau mai iā Arona lo latou augātamā, e pei ona poloaʻi mai ai o Ieova le Atua o Isaraelu iā te ia.

20 O le fanauga foʻi a Levi na totoe ai, o Supuelu mai i atalii o Amaramo; o Ietaia mai i atalii o Supuelu, 21 o Reapea: o Isea le matai mai i atalii o Reapea; 22 o Selome mai i sa Isarā; o Iata mai i atalii o Selome; 23 o Ieria le matai mai i atalii o Heperona, o lona lua o Amaria, o lona tolu o Iaaseelu, ma lona fā o Ikamamo. 24 O Mika mai i atalii o Usialu; o Samira mai i atalii o Mika. 25 O le uso o Mika o Isea; ma Sakaria mai i atalii o Isea.

26 O atalii o Merari o Maali ma Muse; ma Peno mai i atalii o Iaasia. 27 E mai i atalii o Merari, o Iaasia, o Peno, o Soama, o Sakuro, ma Iperi. 28 O le atalii o Maali o Eleasaro, o lē e leai ni ona atalii. 29 O Kiso: o atalii o Kiso o Ieramaelu. 30 O atalii o Muse o Maali, o Eteru, ma Ierimota.

O atalii nei o le ʻau sa Levī i aiga o o latou tamā. 31 Na faia foʻi e i latou o vili e pei lava ona faia e o latou uso o atalii o Arona i luma o le tupu o Tavita, o Satoka, o Aimeleka, ma ulu o aiga o tamā o ositaulaga ma sa Levī. A o aiga o o latou tamā, sa tutusa lelei le matai ma lona uso laʻitiiti.

25 Ua vavaeese foʻi e Tavita ma taʻitaʻi o vaega o le auaunaga nisi o atalii o Asafo, o Hemana, ma Iutana, o i latou ia e faia valoaga i kitara, o meafaifaaili e iai uaua, ma sumepalo. O tagata nei na tofia mai i lo latou faitau aofaʻi mo la latou auaunaga. 2 E mai i atalii o Asafo, o Sakuro, o Iosefa, o Netanaia, ma Asarelu, o atalii ia o Asafo e pule ai Asafo o lē e faia valoaga i le taʻitaʻiga a le tupu. 3 E mai iā Iutana: o atalii o Iutana, o Ketalia, o Seri, o Iesaia, o Semi, o Hasapea, ma Maatatia, e toʻaono, e pule ai foʻi lo latou tamā o Iutana o lē e faia valoaga i le kitara, e faafetai ma vivii atu ai iā Ieova. 4 E mai iā Hemana: o atalii o Hemana, o Pukia, o Matania, o Usialu, o Sepuelu, o Ierimota, o Hanania, o Hanani, o Eriata, o Kitaleti, o Romameti-esera, o Isepekasa, o Maloti, o Otira, ma Maasiota. 5 O i latou uma nei o atalii o Hemana o lē e faamatalaina faaaliga a le tupu e tusa ai ma afioga a le Atua moni, ina ia faamaualugaina lona nifo e viia ai o ia; ona tuuina atu lea e le Atua moni iā Hemana, o atalii e toʻasefulu fā ma afafine e toʻatolu. 6 O i latou uma nei na faatonutonuina e lo latou tamā i pese i le fale o Ieova, faatasi ma sumepalo, o meafaifaaili e iai uaua, ma kitara, mo le auaunaga i le fale o le Atua moni.

Sa faatonutonuina e le tupu ia Asafo, o Iutana, ma Hemana.

7 O le faitau aofaʻi o i latou faatasi ma o latou uso na aʻoaʻoina i pesega iā Ieova, o tagata tomai uma, e toʻalua selau valu sefulu valu. 8 Ona latou faia lea o vili e tusa ai ma mea e tatau ona faia, ina ia tutusa o ē e lāiti ma ē e matutua, o lē e tomai ma lē ua faatoʻā aʻoaʻo.

9 Ua faasaga le vili: e muamua o Asafo mo Iosefa, o lona lua o Ketalia (o ia, o ona uso, ma ona atalii e toʻasefulu lua); 10 o lona tolu o Sakuro, o ona atalii ma ona uso, e toʻasefulu lua; 11 o lona fā o Iesari, o ona atalii ma ona uso, e toʻasefulu lua; 12 o lona lima o Netanaia, o ona atalii ma ona uso, e toʻasefulu lua; 13 o lona ono o Pukia, o ona atalii ma ona uso, e toʻasefulu lua; 14 o lona fitu o Iesaraela, o ona atalii ma ona uso, e toʻasefulu lua; 15 o lona valu o Iesaia, o ona atalii ma ona uso, e toʻasefulu lua; 16 o lona iva o Matania, o ona atalii ma ona uso, e toʻasefulu lua; 17 o lona sefulu o Semi, o ona atalii ma ona uso, e toʻasefulu lua; 18 o lona sefulu tasi o Asareelu, o ona atalii ma ona uso, e toʻasefulu lua; 19 o lona sefulu lua o Hasapea, o ona atalii ma ona uso, e toʻasefulu lua; 20 o lona sefulu tolu o Supuelu, o ona atalii ma ona uso, e toʻasefulu lua; 21 o lona sefulu fā o Maatatia, o ona atalii ma ona uso, e toʻasefulu lua; 22 o lona sefulu lima o Ierimota, o ona atalii ma ona uso, e toʻasefulu lua; 23 o lona sefulu ono o Hanania, o ona atalii ma ona uso, e toʻasefulu lua; 24 o lona sefulu fitu o Isepekasa, o ona atalii ma ona uso, e toʻasefulu lua; 25 o lona sefulu valu o Hanani, o ona atalii ma ona uso, e toʻasefulu lua; 26 o lona sefulu iva o Maloti, o ona atalii ma ona uso, e toʻasefulu lua; 27 o lona lua sefulu o Eriata, o ona atalii ma ona uso, e toʻasefulu lua; 28 o lona lua sefulu tasi o Otira, o ona atalii ma ona uso, e toʻasefulu lua; 29 o lona lua sefulu lua o Kitaleti, o ona atalii ma ona uso, e toʻasefulu lua; 30 o lona lua sefulu tolu o Maasiota, o ona atalii ma ona uso, e toʻasefulu lua; 31 ma lona lua sefulu fā o Romameti-esera, o ona atalii ma ona uso, e toʻasefulu lua.

26 O le vaevaeina lenei o leoleo faitotoʻa: e mai i tagata Koru, o Meselemia le atalii o Kori mai i atalii o Asafo. 2 O atalii nei o Meselemia: o le ulumatua o Sakaria, o lona lua o Ietiaelu, o lona tolu o Sepatia, o lona fā o Iatanielu, 3 o lona lima o Elama, o lona ono o Iokana, ma lona fitu o Elioenai. 4 O atalii nei o Opete-etoma: o le ulumatua o Semaia, o lona lua o Iosapa, o lona tolu o Ioaa, o lona fā o Sakaru, o lona lima o Netanielu, 5 o lona ono o Amueli, o lona fitu o Isakara, ma lona valu o Pulati; auā na faamanuia le Atua iā te ia.

6 O lona atalii o Semaia, na fananau mai ai atalii o ē na pule i le aiga o lo latou tamā, auā o tagata agavaa ma malolosi i latou. 7 O atalii o Semaia, o Oteni, o Refaelu, o Opeta, ma Elesapata, o o latou uso o Eliu ma Semakia, o ni tagata agavaa. 8 O i latou uma nei e mai i le fanauga a Opete-etoma, o i latou, o o latou atalii, ma o latou uso, o ni tagata agavaa e malolosi mo le auaunaga, e toʻaono sefulu lua le fanau a Opete-etoma. 9 Ua iā Meselemia o atalii ma uso, o ni tagata agavaa, e toʻasefulu valu. 10 O Hosa mai i atalii o Merari, sa iai ona atalii. O Semiri le matai, auā e lē o le ulumatua o ia ae na tofia o ia e lona tamā e fai ma matai; 11 o lona lua o Hilikia, o lona tolu o Tepelia, ma lona fā o Sakaria. O atalii uma ma uso o Hosa, e toʻasefulu tolu.

12 E mai i nei vaega o le ʻauleoleo faitotoʻa, o le alii sili sa iai ona tiute e tutusa lelei ma tiute o o latou uso, e auauna i le fale o Ieova. 13 Ona latou faia lea o vili mo aiga toʻaitiiti ma aiga toʻatele i aiga o o latou tamā, mo faitotoʻa taʻitasi. 14 Ua faasaga foʻi le vili agaʻi i sasaʻe iā Selemia. Auā o lona atalii o Sakaria, o se faufautua e faautauta, ua latou faia vili, ona faasaga lea o lona vili i le itu i mātū. 15 Ua maua e Opete-etoma le itu i saute, ae na i ona atalii fale teuoloa. 16 Ua faasaga vili a Supimo ma Hosa i sisifo e latalata i le Faitotoʻa o Saleketa, i le ala tele e agaʻi i luga, e faafeagai lea leoleoga ma lea leoleoga; 17 e toʻaono tagata sa Levī sa i le itu i sasaʻe; e toʻafā sa i le itu i mātū mo le aso; e toʻafā sa i le itu i saute mo le aso; e taʻitoʻalua sa i fale teuoloa; 18 i le itu i sisifo o le poletito, e toʻafā sa i le ala tele, ae e toʻalua sa i le poletito. 19 O le vaevaeina lenei o leoleo faitotoʻa o le fanauga a Koru ma le fanauga a Merari.

20 A o sa Levī, o Akia sa vaavaaia oloa o le fale o le Atua moni, ma oloa o mea ua faapaiaina. 21 O atalii o Latana, o atalii ia o Keresona mai iā Latana; o matai o aiga o o latou tamā mai iā Latana le tagata Keresona, o Ikieli. 22 O atalii o Ikieli, o Setama ma Ioelu lona uso, na vaavaaia oloa o le fale o Ieova. 23 A o sa Amaramō, o sa Isarā, o sa Heperonā, ma sa Usialū, 24 e oo lava iā Sepuelu le atalii o Keresoma le atalii o Mose, sa pule i fale teuoloa. 25 A o ona uso, e mai iā Elisara o Reapea lona atalii, o Iesaia lona atalii, o Iorama lona atalii, o Sekari lona atalii, ma Selome lona atalii. 26 O Selome lenei ma ona uso sa vaavaaia oloa uma o mea ua faapaiaina, ia na faapaiaina e le tupu o Tavita ma matai o aiga o o latou tamā, o alii o le taʻitoʻaafe ma le taʻitoʻaselau, ma taʻitaʻiʻau. 27 Na latou faapaiaina o mea mai i taua ma mea mai i le vete, e faaleleia ai le fale o Ieova. 28 E faapena foʻi mea uma na faapaiaina e Samuelu le tagata e iloa faaaliga, o Saulo le atalii o Kiso, o Apineru le atalii o Neru, ma Ioapo le tama a Seruia. O so o se mea na faapaiaina e se tasi, na vaavaaia e Selomita ma ona uso.

29 O le ʻau sa Isarā, o Kinania ma ona atalii sa tofia i tiute e faia i fafo o le fale o le Atua, o ni leoleo ma faamasino iā Isaraelu.

30 O le ʻau sa Heperonā, o Hasapea ma ona uso, o tagata agavaa i latou e toʻaafe fitu selau, sa vaavaaia Isaraelu i le vaega o Ioritana i sisifo, i le galuega uma a Ieova ma le auaunaga mo le tupu. 31 O le ʻau sa Heperonā, o Ieria o le matai o le ʻau sa Heperonā, e tusa ma augātupulaga o o latou augātamā. O le tausaga lona fā sefulu o le nofoaiga a Tavita, na saʻili ai ni tagata totoa ma na maua ai i latou i Iasaru i Kiliata. 32 O ona uso foʻi o tagata agavaa, e toʻalua afe fitu selau, o matai ia o aiga o o latou tamā. Ona tofia lea o i latou e le tupu o Tavita e pule i le ʻau sa Reupenā, o sa Katō, ma le ʻafa o le ituaiga o Manase, i mea uma a le Atua moni ma mea a le tupu.

27 A o le fanauga a Isaraelu e tusa ma lo latou faitau aofaʻi, o matai o aiga o o latou tamā, o alii o le taʻitoʻaafe ma le taʻitoʻaselau, ma o latou leoleo o loo auauna i le tupu, e tusa ma mataupu uma o vaega a i latou na ō mai ma ō atu, i lea masina ma lea masina i masina uma o le tausaga, o vaega taʻitasi e taʻilua sefulu fā afe.

2 Sa pule Iasapama le atalii o Sapetielu i le vaega muamua o le uluaʻi masina, ma e toʻalua sefulu fā afe sa i lana vaega. 3 O nisi o le fanauga a Faresa o matai o ē na taʻitaʻia le ʻautau. Na auauna foʻi i latou i le uluaʻi masina. 4 O le vaega o le masina lona lua na pule ai Totai le Aokia ma lana vaega, o le taʻitaʻi o Mekelota, ma e toʻalua sefulu fā afe sa i lana vaega. 5 O le alii o le vaega o le auaunaga lona tolu o le masina lona tolu, o Penaia le atalii o Ioiata le faitaulaga sili, ma e toʻalua sefulu fā afe sa i lana vaega. 6 O Penaia lenei o se tagata malosi o le toʻatolu sefulu, ma e pule i le toʻatolu sefulu; ma sa pule foʻi lona atalii o Amesapata i lana vaega. 7 O le alii lona fā i le masina lona fā, o Asaelu le uso o Ioapo, na soloaʻi ane foʻi Sepataia lona atalii e sui iā te ia, ma e toʻalua sefulu fā afe sa i lana vaega. 8 O le alii lona lima i le masina lona lima, o Samuta le Isaraia, ma e toʻalua sefulu fā afe sa i lana vaega. 9 O le alii lona ono i le masina lona ono, o Ira le atalii o Ikesa le Tikoa, ma e toʻalua sefulu fā afe sa i lana vaega. 10 O le alii lona fitu i le masina lona fitu, o Helesa le Pelone mai i atalii o Efaraima, ma e toʻalua sefulu fā afe sa i lana vaega. 11 O le alii lona valu i le masina lona valu, o Sepekai le Usa mai i le aiga o Sera, ma e toʻalua sefulu fā afe sa i lana vaega. 12 O le alii lona iva i le masina lona iva, o Apieseru le Anatota mai i le ituaiga o Peniamina, ma e toʻalua sefulu fā afe sa i lana vaega. 13 O le alii lona sefulu i le masina lona sefulu, o Maarai le Netopa mai i le ituaiga o Sera, ma e toʻalua sefulu fā afe sa i lana vaega. 14 O le alii lona sefulu tasi i le masina lona sefulu tasi, o Penaia le Piratonu mai i le fanauga a Efaraima, ma e toʻalua sefulu fā afe sa i lana vaega. 15 O le alii lona sefulu lua i le masina lona sefulu lua, o Heletai le Netopa mai i Otinielu, ma e toʻalua sefulu fā afe sa i lana vaega.

16 O pule nei o ituaiga o Isaraelu, o le ituaiga o Reupena, o Elisara le atalii o Sekari sa avea ma taʻitaʻi; o le ituaiga o Simeona o Sefatia le atalii o Maaka; 17 o le ituaiga o Levi o Hasapea le atalii o Kimueli; o le ituaiga o Arona o Satoka; 18 o le ituaiga o Iuta o Eliu, o se tasi o uso o Tavita; o le ituaiga o Isakara o Omeri le atalii o Mikaele; 19 o le ituaiga o Sepulona o Isemaia le atalii o Opetaia; o le ituaiga o Nafatali o Ierimota le atalii o Aserielu; 20 o le fanauga a Efaraima o Hosea le atalii o Asesau; o le ʻafa o le ituaiga o Manase o Ioelu le atalii o Petaia; 21 o le ʻafa o le ituaiga o Manase i Kiliata o Ito le atalii o Sakaria; o le ituaiga o Peniamina o Iasielu le atalii o Apineru; 22 o le ituaiga o Tanu o Asareelu le atalii o Ieroama. O alii sili ia o ituaiga o Isaraelu.

23 Ae e leʻi faitauina e Tavita le aofaʻi o i latou e amata mai i le lua sefulu tausaga le matutua ma lalo ifo, auā na folafola i ai e Ieova e faatoʻateleina Isaraelu e pei o fetu o le lagi. 24 Na amata le faitauga e Ioapo le tama a Seruia, ae na te leʻi faaiʻuina; ona oo mai ai lea o le toʻasā o le Atua iā Isaraelu, e leʻi tusia foʻi le faitau aofaʻi i le tusi o mea na tutupu i le olaga o le Tupu o Tavita.

25 Na vaavaaia e Asemau le atalii o Atielu oloa a le tupu. Ae na vaavaaia e Ionatana le atalii o Usia oloa sa i le fanua, ma aai, o nuu ma ʻolo. 26 A o Eserei le atalii o Kalupo na vaavaaia tagata na faia galuega i le fanua e faatoʻaina le laueleele. 27 Na vaavaaia e Semi le Rama o togāvine; ae na vaavaaia e Sapati le Sefama fua o togāvine i mea e teu ai le uaina. 28 Na vaavaaia e Paalaanana le Kete o laau o olive ma laau o le sukamoru sa i vaipanoa o le Sefila; ae na vaavaaia e Ioasa mea e teu ai le suāuu. 29 O Setari le Sarona na vaavaaia lafu povi na aai i Sarona; a o Safata le atalii o Atalai na vaavaaia lafu povi i fanua laugatasi. 30 Na vaavaaia e Opili le Isamaeli kamela; ae na vaavaaia e Ietaia le Marono asini fafine. 31 Na vaavaaia e Iasesa le Hakara lafu mamoe. O alii uma nei na vaavaaia mea a le Tupu o Tavita.

32 O Ionatana le atalii o le uso o Tavita, o se faufautua, o se tagata malamalama o ia, o ia foʻi o le failautusi; a o Ikielu le atalii o Hakemoni sa faatasi ma atalii o le tupu. 33 O Aitofele le faufautua a le tupu; a o Usai le Araki o le aumea a le tupu. 34 Na sosoo ane iā Aitofele o Ioiata le atalii o Penaia ma Aviata; ma na avea Ioapo ma taʻitaʻiʻau a le tupu.

28 Ua faapotopoto e Tavita o alii sili uma o Isaraelu i Ierusalema, o alii sili o ituaiga, o alii sili o vaega o i latou o loo auauna i le tupu, o taʻitaʻi o le taʻitoʻaafe, o taʻitaʻi o le taʻitoʻaselau, o alii sili o mea uma, ma lafumanu a le tupu ma ona atalii, faatasi ma tagata aloaʻia, ma tagata malolosi, ma tagata totoa uma. 2 Ona tulaʻi lea o le tupu o Tavita ma ua faapea atu:

“Oʻu uso e, ma loʻu nuu, inā faalogologo mai ia. Sa naunau loʻu loto e fausia se fale e tuu ai le atolaau o le feagaiga a Ieova, ma o se mea e tū ai aao o lo tatou Atua, ma na ou sauniuni foʻi e fausiaina. 3 A ua fetalai mai le Atua moni iā te aʻu, ‘E te lē fausiaina se fale mo loʻu igoa; auā o oe o le tagata o taua, ma ua e faamaligiina foʻi toto.’ 4 Na filifilia aʻu e Ieova le Atua o Isaraelu mai i le aiga uma o loʻu tamā e fai ma tupu o Isaraelu i aso uma lava; auā na ia filifilia Iuta e fai ma taʻitaʻi, ua filifilia foʻi le aiga o loʻu tamā mai i le aiga o Iuta, mai i atalii o loʻu tamā, ua finagalo malie o ia e fai aʻu ma tupu iā Isaraelu uma; 5 mai i oʻu atalii uma foʻi (auā e toʻatele atalii na foaʻiina mai e Ieova iā te aʻu) na ia filifilia Solomona loʻu atalii e nofo i le nofoālii o le malo o Ieova e pule iā Isaraelu.

6 “Na ia fetalai mai foʻi iā te aʻu, ‘O lou atalii o Solomona e na te fausia loʻu fale ma oʻu lotoā; auā ua ou filifilia o ia e fai ma oʻu atalii, e fai foʻi aʻu ma ona tamā. 7 Ou te matuā faatumauina lona malo i aso uma lava, pe afai e matuā maumauaʻi o ia e tausia aʻu poloaʻiga ma aʻu faamasinoga, e pei ona fai i le aso nei.’ 8 O lenei, i luma o Isaraelu uma le faapotopotoga a Ieova, ma a o faafofoga mai foʻi lo tatou Atua, ou te fai atu iā te outou, ia outou tausia ma saʻiliʻili i poloaʻiga uma a Ieova lo outou Atua, ina ia fai ai le nuu lelei ma o outou tofi, ma ia tuufaasolo atu e fai ma tofi o a outou fanau i aso uma lava, pe a mavae atu outou.

9 “O oe foʻi, Solomona e, loʻu atalii, ia e iloa le Atua o lou tamā ma ia auauna atu iā te ia ma le lotoatoa ma le lotofiafia; auā e suʻesuʻe e Ieova loto uma lava, e silafia foʻi e ia o mafaufauga ma faanaunauga uma. Afai e te saʻili iā te ia, ona e maua lea o ia; ae afai e te tuua o ia, ona tuulafoaʻi lea o oe e ia e faavavau. 10 Vaai, o lenei ua filifilia oe e Ieova e fausia se fale e avea ma malumalu. Inā lototele ia ma fai le galuega.”

11 Ona tuuina atu lea e Tavita iā Solomona lona atalii o le ata o le faapaologa, o ona fale, o ona potu teuoloa, o ona potu pito i luga, o ona potu pogisa pito i totonu, ma le fale o le togisala; 12 e oo foʻi i le ata o mea uma na faaali mai e le agaga o le Atua iā te ia mo lotoā o le fale o Ieova, o potu ʻai uma o loo siʻomia ai, o oloa o le fale o le Atua moni, o oloa o mea ua faapaiaina; 13 o vaega uma o ositaulaga ma sa Levī, o le galuega uma o le auaunaga i le fale o Ieova, o ipu uma o le auaunaga i le fale o Ieova; 14 o le auro ua fuatia, o le auro o ipu uma mo auaunaga eseese, o ipu siliva uma ua fuatia, o ipu uma mo auaunaga eseese; 15 ua fuatia foʻi tuugāmolī auro ma o latou molī auro, ua fuatia tuugāmolī eseese ma o latou molī, a o tuugāmolī siliva ua fuatia mo le tuugāmolī ma ona molī, e tusa ai ma mea e faaaogā ai tuugāmolī eseese; 16 o le auro ua fuatia mo laulau o falaoa ua faaputuina, o laulau eseese, o siliva mo laulau siliva; 17 o tui, o ipu faaofuofu, o sioki o le auro māoʻi, o tamaʻi ipu faaofuofu auro ua fuatia mo tamaʻi ipu faaofuofu eseese, o tamaʻi ipu faaofuofu siliva ua fuatia mo tamaʻi ipu faaofuofu eseese; 18 o auro ua faamamāina ua fuatia e fai ai le fata faitaulaga o mea manogi, o le faatusa o le kariota, o kerupi auro ia o loo faaloaloa o la apaʻau ma faamalumalu i luga o le atolaau o le feagaiga a Ieova. 19 “Ua ia faamalamalama mai le mea atoa i se tusi, na ou maua mai i le aao o Ieova na i luga iā te aʻu, e oo lava i galuega uma o le ata na tusia.”

20 Ua fai atu Tavita iā Solomona lona atalii: “Ia e lototele, ia faamalosi, ma ia fai le galuega. Aua e te fefe pe atuatuvale, auā o loo faatasi ma oe Ieova le Atua, o loʻu Atua lea. E na te lē tuulafoaʻiina oe pe tuua foʻi oe seʻia māeʻa le galuega uma o le auaunaga o le fale o Ieova. 21 O vaega nei o ositaulaga ma sa Levī mo le auaunaga uma o le fale o le Atua moni; ua nofosauni foʻi tufuga tomai uma e fesoasoani iā te oe i galuega uma o le auaunaga, atoa foʻi ma alii sili ma le nuu atoa, e usiusitaʻi i au upu uma.”

1 Nofoaiga a Tupu  29 : 1 - 30

29 Ua fai atu Tavita le tupu i le faapotopotoga uma: “O Solomona loʻu atalii, o ia lava ua filifilia e le Atua, e laʻitiiti ma e lē lava lona poto masani, a o le galuega e telē; auā o le maota e faia e lē mo se tagata, ae e mo Ieova le Atua. 2 Na ou saunia ma loʻu malosi atoa mea mo le fale o loʻu Atua, o le auro e fai ai mea auro, o le siliva e fai ai mea siliva, o le ʻapamemea e fai ai mea ʻapamemea, o le uʻamea e fai ai mea uʻamea, ma laupapa e fai ai mea laupapa; o maa soama, o maa teuteu ua i totonu o le paluga o le simā, o tamaʻi maa feʻilafi, o maa tāua uma, ma maa alapasa e tele lava. 3 Talu ai ua ou fiafia i le fale o loʻu Atua, o loo iai foʻi saʻu oloa faapitoa o le auro ma le siliva; ou te foaʻiina atu lea i le fale o loʻu Atua e faaopoopo i mea uma ua ou saunia mo le fale paia: 4 e tolu afe taleni auro o le auro mai i Ofeira, ma e fitu afe taleni o le siliva ua faamamāina e ufiufi ai puipui o fale; 5 o auro e fai ai mea auro, o siliva e fai ai mea siliva, ma galuega uma e faia e lima o tufuga. O ai ea e tauofo e foaʻi mai ana mea mo Ieova i le asō?”

6 Ona tauofo mai lea o alii sili o aiga o o latou tamā, o alii sili o ituaiga o Isaraelu, o taʻitaʻi o le taʻitoʻaafe ma le taʻitoʻaselau, ma alii e vaaia galuega a le tupu. 7 Ona latou avatua lea mo le galuega o le fale o le Atua moni, o auro e tusa ma le lima afe taleni, ma le sefulu afe tareki,* ma siliva e tusa ma le sefulu afe taleni, o ʻapamemea e sefulu valu afe taleni, ma uʻamea e tusa ma le selau afe taleni. 8 O tagata uma na iai a latou maa tāua, ua latou foaʻi atu i le oloa o le fale o Ieova lea na vaaia e Ikielu le Keresona. 9 Ua olioli lava le nuu i a latou meaalofa tauofo, auā na latou foaʻi atu ma le lotoatoa meaalofa tauofo iā Ieova; ma e oo foʻi iā Tavita le tupu, sa matuā olioli tele o ia.

10 Mulimuli ane, ua vivii atu Tavita iā Ieova i luma o le faapotopotoga uma, ma ua faapea atu Tavita: “Ia viia lava oe Ieova le Atua o Isaraelu, o lo matou tamā, e mai i le vavau e oo i le faavavau. 11 Ieova e, o oe e ou le silisili ese, o le malosi, o le matagofie, o le mamalu, ma le malualii; auā o oe e ona mea uma i le lagi ma le lalolagi. Ieova e, o oe e ou le malo, ma ua e faasilisilia oe e silisili i mea uma lava. 12 E mai iā te oe ʻoa ma le mamalu, o oe foʻi e pule i mea uma; ma o loo i lou aao le mana ma le malosi, e mafai foʻi e lou aao ona faamamaluina ma faamalosia tagata uma lava. 13 O lenei, lo matou Atua e, matou te faafetai atu iā te oe ma vivii atu i lou suafa matagofie.

14 “O ai ea aʻu nei ma o ai ea loʻu nuu, ina ua matou mafaia ona foaʻi atu meaalofa tauofo faapenei? Auā e mai iā te oe mea uma, ma ua matou foaʻiina atu iā te oe mea uma mai i lou aao. 15 Auā o i matou o tagata ese i ou luma ma ē e aumau e pei o o matou augātamā uma. E pei o se ata lafoia o matou aso i luga o le laueleele, ua leai foʻi se faamoemoe. 16 Ieova e, lo matou Atua, o nei mea uma e tele ua matou saunia e fausia ai se fale mo lou suafa paia, e mai i lou aao ia, o au mea uma foʻi ia. 17 Loʻu Atua e, ua ou iloa lelei o oe e te suʻesuʻe i loto, e te fiafia foʻi i le faamaoni. O aʻu nei, o le faamaoni o loʻu loto ua ou foaʻi atu ai nei meaalofa tauofo uma, ua ou fiafia foʻi e vaai i lou nuu o loo nonofo mai, a o latou foaʻi atu meaalofa tauofo iā te oe. 18 Ieova e, le Atua o Aperaamo, o Isaako, ma Isaraelu o o matou augātamā, ia e tausi i lenei mea i aso uma lava, o manatunatuga ma faanaunauga o loto o lou nuu, ma faauaʻi atu o latou loto iā te oe. 19 Ia foaʻi mai iā Solomona loʻu atalii se lotoatoa e tausia ai au poloaʻiga, o au faamanatuga, o au tulafono, ma ia faia mea uma lava, ma ia fausia le maota ua uma ona ou sauniunia.”

20 Ua faapea atu Tavita i le faapotopotoga uma: “Ia outou vivii atu iā Ieova lo outou Atua.” Ona vivii atu lea o le faapotopotoga uma iā Ieova le Atua o o latou augātamā, ua punonou ma ifo atu iā Ieova ma le tupu. 21 Ua latou faia pea taulaga iā Ieova ma ofo atu taulaga mū iā Ieova i le aso na sosoo ma lenā aso, o tamaʻi povi poʻa e afe, o mamoe poʻa e afe, o tamaʻi mamoe poʻa e afe, ma a latou taulaga i meainu, ma taulaga e tele mo Isaraelu uma. 22 Ua faaauau pea ona latou aai ma inu ma le olioli tele i luma o Ieova i lenā aso; ma ua faalua ona latou faia Solomona le atalii o Tavita e avea ma tupu, ma faauuina o ia i luma o Ieova e fai ma taʻitaʻi, faapea foʻi ma Satoka e fai ma ositaulaga. 23 Ona nofo lea o Solomona i le nofoālii o Ieova e fai ma tupu e sui iā Tavita lona tamā, ua taulau manuia o ia, ma ua usiusitaʻi foʻi Isaraelu uma iā te ia. 24 A o alii sili uma, o tagata malolosi, ma atalii uma o le Tupu o Tavita, ua latou gauaʻi atu i le tupu o Solomona. 25 Ua faatuputeleina pea e Ieova le mamalu o Solomona i luma o Isaraelu uma, ma ua foaʻi atu iā te ia le malualii e leʻi faapea ona tuuina atu i se tasi tupu o Isaraelu, na muamua iā te ia.

26 A o Tavita le atalii o Iese, na fai o ia ma tupu o Isaraelu uma; 27 o aso foʻi na pule ai o ia i Isaraelu, e fā sefulu tausaga. Na pule o ia i Heperona i tausaga e fitu, ae e tolu sefulu tolu tausaga na ia pule ai i Ierusalema. 28 Na iʻu ina maliu Tavita ina ua matuā toeaina lava o ia, na faamalieina o ia i aso o lona ola, i ʻoa, ma le mamalu; ona pule lea o Solomona lona atalii e sui iā te ia. 29 A o le olaga uma o le tupu o Tavita, o mea muamua ma mea mulimuli, ua tusia ia i le tala a Samuelu le tagata e iloa faaaliga, o tala a Natano le perofeta, ma tala a Kato lē e faamatalaina faaaliga, 30 atoa ma lana nofoaiga uma, o lona malosi, ma mea na tutupu iā te ia ma Isaraelu, faapea ma malo uma o nuu.

^ 1 Nofo. 29:7 O le tupe auro a Peresia.

2 Nofoaiga a Tupu


1 Ua maua pea e Solomona le atalii o Tavita le malosi i lona malo, ua faatasi foʻi Ieova ma ia ma faateleina pea lona mamalu.

2 Ua fai atu Solomona iā Isaraelu uma, o taʻitaʻi o le taʻitoʻaafe ma le taʻitoʻaselau, o faamasino, o taʻitaʻi uma o Isaraelu uma, ma matai o aiga o o latou tamā. 3 Ona ō atu lea o Solomona ma le faapotopotoga uma faatasi ma ia i le mea maualuga sa i Kipeona; auā o i inā sa iai le faleʻie o le feiloaʻiga a le Atua moni, lea na fausia e Mose le auauna a Ieova i le toafa. 4 Ae peitaʻi, o le atolaau a le Atua moni na ave aʻe e Tavita mai i Kiriata-iarima i le mea na saunia e Tavita e tuu ai, auā na ia faatūina se faleʻie i Ierusalema e tuu ai. 5 O le fata faitaulaga ʻapamemea na fausia e Pesaleli le atalii o Auri, le atalii o Huro, na tuu i luma o le faleʻie paia o Ieova; ma na ō atu i ai Solomona ma le faapotopotoga e fesili atu ai i le Atua e pei ona masani ai. 6 Na faia e Solomona taulaga i inā i luma o Ieova i luga o le fata faitaulaga ʻapamemea sa i le faleʻie o le feiloaʻiga, ma na ia ofoina atu ai taulaga mū e afe.

7 I le pō lenā, na faaali mai ai le Atua iā Solomona ma fetalai mai iā te ia: “Ia e fai mai! O le ā se mea ou te avatua iā te oe?” 8 Ona faapea atu lea o Solomona i le Atua: “O oe lava na e matuā alofa faamaoni iā Tavita loʻu tamā, ma ua e fai foʻi aʻu ma tupu e sui iā te ia. 9 O lenei, Ieova e, le Atua, ia faataunuuina lau folafolaga na fai mai iā Tavita loʻu tamā, auā o oe lava na e faia aʻu ma tupu i lenei nuu e matuā toʻatele, e pei o le efuefu o le eleele. 10 Ia e foaʻi mai iā te aʻu le atamai ma le poto ina ia ou fealuaʻi i luma o lenei nuu, auā po o ai se tasi e mafai ona faamasinoina lou nuu ua matuā toʻatele?”

11 Ona fetalai mai lea o le Atua iā Solomona: “Talu ai ua naunau lou loto i lenei mea ma ua e lē talosaga mai mo le tamaoaiga, o ʻoa, ma le mamalu, pe ia faaumatia i latou o ē e ita iā te oe, ua e lē talosaga mai foʻi mo ni aso se tele o lou ola, a ua e talosaga mai mo le atamai ma le poto e mafai ai ona e faamasinoina loʻu nuu ua ou faia ai oe ma tupu, 12 ua ou foaʻiina atu ai le atamai ma le poto iā te oe; ou te foaʻiina atu foʻi iā te oe le tamaoaiga, o ʻoa, ma le mamalu, e leʻi faapea ona iai i tupu o ē na muamua atu iā te oe, e lē faapea foʻi i ē o le a mulimuli mai iā te oe.”

13 Ona sau lea o Solomona i Ierusalema mai i le mea maualuga sa i Kipeona, mai i luma o le faleʻie o le feiloaʻiga, ma faaauau ona pule i Isaraelu. 14 Ua faapotopoto mai pea e Solomona o kariota ma solofanua, ua iā te ia o kariota e afe fā selau ma solofanua e sefulu lua afe, ua ia tuu foʻi i aai o kariota e latalata ane i le tupu i Ierusalema. 15 Ua faia e le tupu o siliva ma auro i Ierusalema ia pei o maa; ua ia faia foʻi laupapa arasi ia pei o laau o le sukamoru i vaipanoa o le Sefila, ua matuā tele lava. 16 Na aumai e Solomona solofanua mai i Aikupito, ma na ave foʻi e le ʻaufaatauʻoa a le tupu o solofanua i se tau. 17 Na masani ona latou ave aʻe ma aumai mai i Aikupito se kariota i tupe siliva e ono selau, ma se solofanua i tupe siliva e selau lima sefulu; na faapena foʻi ona faia e tupu uma o tagata Hetī ma tupu o Suria. O i latou na ala mai ai a latou fefaatauaʻiga.

2 Nofoaiga a Tupu  2 : 1 - 18

2 Ua faapea ane Solomona e fausia se fale mo le suafa o Ieova, ma se fale mo lona lava malo. 2 Ona faitauina lea e Solomona o tagata e toʻafitu sefulu afe o ē e ave avega, e toʻavalu sefulu afe o ē e tipi maa i le mauga, ma le toʻatolu afe ono selau o ē e taʻimua iā i latou. 3 Ua auina atu foʻi e Solomona se feʻau iā Hiramo le tupu o Turo, e faapea: “E pei ona lua feutagaʻi ma loʻu tamā o Tavita, ma e aumai pea iā te ia laupapa arasi e fausia ai se fale mo ia e nofo ai,— 4 a o lenei ua ou faia se fale mo le suafa o Ieova loʻu Atua ina ia faapaiaina mo ia, e faamū ai mea manogi i ona luma, faatasi ma falaoa ua faaputuina, o taulaga mū i le taeao ma le afiafi, i sapati ma masina faatoʻā vaaia, ma tausamiga iā Ieova lo matou Atua. E faia lenei mea e Isaraelu i aso uma lava. 5 O le fale o le a ou fausia e sili lava, auā o lo matou Atua e silisili nai lo o isi atua uma. 6 O ai ea e iai sona malosi e fausia ai se fale mo ia? Auā e lē ofi o ia i le lagi ma le lagi o lagi, ma o ai ea foʻi aʻu nei ou te faia ai se fale mo ia, e tau lava ina latou faamūina ai taulaga i ona luma? 7 O lenei, seʻi e auina mai iā te aʻu se tagata tomai e galue i le auro, le siliva, le ʻapamemea, ma le uʻamea, e tomai foʻi i le valiina o fulufulu mamoe i le lanu mūmū violē, ma le mūmū sesega, ma le filo lanu moana, e iloa foʻi vane teuteu, ina ia galulue faatasi ma ē e tomai o loo iā te aʻu i Iuta ma Ierusalema, o ē na filifilia e loʻu tamā o Tavita. 8 Ia aumai foʻi iā te aʻu ni laupapa arasi, o perosi, ma alemuka mai i Lepanona, auā ua ou iloa lelei e agavaa au auauna i le tātuuina i lalo o laau o Lepanona, (ma o aʻu auauna nei e galulue faatasi ma au auauna,) 9 ia sauniunia foʻi ia matuā tele ni laupapa mo aʻu, auā o le fale ua ou fausia e sili lava, ma e matuā ofoofogia. 10 Faauta! ou te avatua saito e aai ai au auauna o ē e faaputuina laau ma ē e tātuuina laau, e lua sefulu afe kori o saito, e lua sefulu afe kori* o karite,* e lua sefulu afe paita* o le uaina, ma le lua sefulu afe paita o le suāuu.”

11 Ona tusia lea e Hiramo le tupu o Turo o le tusi ma auina atu iā Solomona, e faapea: “Ona o le alofa o Ieova i lona nuu, ua ia fai ai oe ma tupu iā i latou.” 12 Ua faapea mai Hiramo: “Ia viia Ieova le Atua o Isaraelu, o lē na faia le lagi ma le lalolagi, auā ua ia foaʻi mai i le tupu o Tavita se atalii atamai, e iai le faautaga mamao ma le malamalama, o lē e na te faia se fale mo Ieova ma se fale mo lona lava malo. 13 O lenei, ou te auina atu se tagata tomai ua lava lona malamalama, o Hiramo-api, 14 o le tama a le fafine mai i le fanauga a Tanu, ae o lona tamā o se tagata Turo, e tomai e galue i auro, o siliva, o ʻapamemea, o uʻamea, o maa, o laupapa, o fulufulu mamoe ua vali lanu mūmū violē, o filo lanu moana, o ʻie lelei ma mūmū sesega, e tomai foʻi i le vaneina o teuteu eseese, ma le tusiaina o ata eseese e tuuina atu iā te ia, faatasi ai ma ou tagata tomai, ma tagata tomai a loʻu alii o Tavita lou tamā. 15 O lenei, o saito, o karite, o suāuu ma uaina na folafola mai e loʻu alii, ia aumai e ia i ana auauna. 16 Ae e matou te tātuuina i lalo laau mai i Lepanona e tusa ma mea uma ua e manaʻomia, ona matou avatu lea iā te outou i vaa laupapa i le sami i Iopa, ona outou ō ane lea ma ave aʻe i Ierusalema.”

17 Ona faitauina lea e Solomona o tagata ese uma, o ē sa i le nuu o Isaraelu, ina ua uma ona faitauina i latou e Tavita lona tamā; e toʻaselau lima sefulu tolu afe ma le ono selau na iai. 18 Ona ia tofia lea o ē e ave avega e toʻafitu sefulu afe, o ē e tipi maa i le mauga e toʻavalu sefulu afe, ma le toʻatolu afe ono selau o ē e taʻimua i tagata o loo faia le galuega.

^ 2 Nofo. 2:10 O le “kori” o le fua o meaʻai e tusa ma le 220 lita.


^ 2 Nofo. 2:10 O le “karite” o se isi ituaiga saito. O le upu faa-Peretania o le barley.


^ 2 Nofo. 2:10 O le fua o le “paita” pe tusa ma le 22 lita.

3 Mulimuli ane, ua amata ona fausia e Solomona le fale o Ieova i Ierusalema i le Mauga o Moria, o i inā na faaali mai ai Ieova iā Tavita lona tamā, i le nofoaga na saunia e Tavita i le mea e soli ai saito a Oruna le Iepusē. 2 Ua amata ona ia fausia le fale i le aso lona lua o le masina lona lua, i le tausaga lona fā o lana nofoaiga. 3 O mea nei na fai ai e Solomona le faavae o le fausaga o le fale o le Atua moni, o lona umi pe a fua i kupita i le uluaʻi fua e ono sefulu kupita, ma o lona lautele e lua sefulu kupita. 4 O le faapaologa sa i luma o le umi o le fale e lua sefulu kupita i luma o le lautele o le fale, o lona maualuga e selau lua sefulu kupita; ona ia ufiufi lea o totonu o le fale i le auro māoʻi. 5 Ua ia ufiufi le fale tele i laupapa o le perosi, ona ia ufiufi ai lea i le auro lelei, ma ia ave aʻe ai o ata o laau o le pama ma filifili. 6 Ua ia ufiufi foʻi le fale i maa tāua ina ia matagofie ai; a o auro e mai i le nuu o auro. 7 Ua ia ufiufi foʻi le fale, o iviivi, o mea e ui atu ai ma ona puipui ma ona faitotoʻa i le auro; na ia vane ai foʻi i puipui ata o kerupi.

8 Ua ia faia le fale o le Mea e Sili Ona Paia, o lona umi e tutusa ma le lautele o le fale e lua sefulu kupita, o lona lautele foʻi e lua sefulu kupita; ona ia ufiufi lea i le auro lelei e ono selau taleni. 9 O le mamafa o fao e lima sefulu sekeli auro; ua ia ufiufi foʻi potu pito i luga i le auro.

10 Ua ia faia foʻi i totonu o le fale o le Mea e Sili Ona Paia o kerupi e lua i galuega a tagata e tāina faatusa, ma ufiufi ai i le auro. 11 O apaʻau foʻi o kerupi, e lua sefulu kupita le uumi, o le tasi apaʻau e lima kupita e paʻi atu i le puipui o le fale, a o le isi apaʻau e lima kupita e paʻi atu i le apaʻau o le isi kerupi. 12 O le apaʻau o le tasi kerupi e lima kupita e paʻi atu i le puipui o le fale, a o le isi apaʻau e lima kupita e paʻi atu i le apaʻau o le isi kerupi. 13 E lua sefulu kupita e faaloaloa atu ai apaʻau o nei kerupi; e tutū i o la vae ma e fasaga i totonu o la mata.

14 Ua ia faia foʻi le ʻie pupuni i le filo lanu moana, o le fulufulu mamoe ua vali i le lanu mūmū violē ma le mūmū sesega ma le ʻie lelei, ma teuteuina i kerupi.

15 Ona ia faia lea i luma o le fale o poutū e lua, e tolu sefulu lima kupita le uumi, ma o tumutumu o poutū taʻitasi na iai ulupou e lima kupita. 16 Ua ia faia foʻi filifili e pei o ni asoa ma tuu i luga o tumutumu o poutū, ua faia foʻi rimoni e selau ma tuu i luga o filifili. 17 Ua ia faatutū foʻi poutū i luma o le malumalu, o le tasi i le itu taumatau ma le isi i le itu tauagavale, ona ia faaigoa lea o le poutū sa i le itu taumatau o Iakinu, a o le igoa o le isi sa i le itu tauagavale, o Poasa.

2 Nofoaiga a Tupu  4 : 1 - 22

4 Ona ia faia lea o le fata faitaulaga ʻapamemea e lua sefulu kupita le umi, e lua sefulu kupita lona lautele, ae e sefulu kupita lona maualuga.

2 Ua ia faia foʻi le vai ʻapamemea, e sefulu kupita e amata mai i le tasi augutu i le isi augutu e faataaliʻoliʻo ai, e lima kupita lona maualuga, ma e tolu sefulu kupita le umi o le manoa e fua faataaliʻoliʻo ai. 3 Sa iai foʻi teuteu e pei o vine vao sa faataamilo i lalo ifo e siʻo ai, e sefulu i le kupita e tasi, ua faataaliʻoliʻo ai le vai. E taʻilua atu vine vao na teuteu ai ina o faia. 4 Ua faatū le vai i luga o povi poʻa e sefulu lua, e tolu e faasasaga i le itu i mātū, e tolu e faasasaga i le itu i sisifo, e tolu e faasasaga i le itu i saute, ma e tolu e faasasaga i le itu i sasaʻe; ua tuu i o latou luga le vai, o loo ū uma o latou tua i totonu. 5 O lona mafiafia e tusa lea ma le alofilima; o lona augutu ua faia e pei o le augutu o le ipu tī, ua faia i fugālaau o le lili. E tolu afe paita* o vai e mafai ona tumu ai.

6 Ua ia faia foʻi pesini e sefulu, ma tuu le lima i le itu taumatau ma le lima i le itu tauagavale e fulufulu ai. E latou te fufulu ai mea e fai ai taulaga mū. A o le vai e mo le ʻauositaulaga e fulufulu ai.

7 Ona ia faia lea o tuugāmolī auro, e tutusa uma le fausaga o tuugāmolī e sefulu, ma ua tuu i totonu o le malumalu, e lima i le itu taumatau ma le isi lima i le itu tauagavale.

8 Ua ia faia foʻi laulau e sefulu ma faatutū i le malumalu, e lima i le itu taumatau ma le lima i le itu tauagavale, ua ia faia foʻi ipu auro faaofuofu e selau.

9 Ona ia faia lea o le lotoā o ositaulaga, ma le lotoā tele ma ona faitotoʻa, ua ia ufiufi foʻi faitotoʻa i le ʻapamemea. 10 A ua ia tuu le vai i le itu taumatau i sasaʻe, e faasaga i le itu i saute.

11 Mulimuli ane, ona faia lea e Hiramo o ʻapa, o suō, ma ipu faaofuofu.

Ua faauma e Hiramo ona faia o le galuega i le fale o le Atua moni, lea na ia faia mo le Tupu o Solomona. 12 O poutū e lua ma ulupou lapotopoto i luga o tumutumu o poutū e lua, ma mea valavala e lua e ufiufi ai ulupou lapotopoto e lua, i luga o tumutumu o poutū, 13 o rimoni* e fā selau mo mea valavala e lua, e lua atu rimoni i le mea valavala e tasi, e ufiufi ai ulupou lapotopoto e lua sa i luga o poutū, 14 o taavale toso e sefulu, o faatanoa e sefulu i luga o taavale toso; 15 o le vai e tasi, o povi poʻa e sefulu lua i lalo ifo o le vai, 16 o ʻapa, o suō, o tui, atoa ma isi ipu uma na faia e Hiramo-apiu i le ʻapamemea iila, mo le Tupu o Solomona mo le fale o Ieova. 17 Na faia e le tupu o nei mea mai i le eleele omea i le Itumalo o Ioritana, i le va o Sukota ma Seleta. 18 Na faia e Solomona nei ipu uma e matuā tele lava, e leʻi iloa foʻi le mamafa o ʻapamemea.

19 Na faia e Solomona o ipu uma sa i le fale o le Atua moni, o le fata faitaulaga auro, o laulau e tuu ai le falaoa e laulauina, 20 o tuugāmolī ma o latou molī auro māoʻi e mumū ai i luma o le potu pito i totonu, e tusa ai ma le tulafono; 21 o fugālaau, o molī, o iofi, o auro ia (o auro e sili ona lelei) 22 o seleulu, o ipu faaofuofu, o ipu tī, o salefu,* o auro māoʻi ia, o le mea e ulufale atu ai i le fale, o faitotoʻa pito i totonu o le Mea e Sili Ona Paia, ma faitotoʻa foʻi o le fale o le malumalu, o auro ia.

^ 2 Nofo. 4:5 O le fua o le “paita” pe tusa ma le 22 lita.


^ 2 Nofo. 4:13 O se fualaau ʻaina e lanu mūmū pauli e pei o se apu.


^ 2 Nofo. 4:22 O se mea e pei o se tamaʻi suō e aveese ai malala mai i le afi.


2 Nofoaiga a Tupu  5 : 1 - 14

5 Mulimuli ane, ua māeʻa le galuega uma na faia e Solomona mo le fale o Ieova, ona aumaia lea i ai e Solomona o mea na faapaiaina e lona tamā o Tavita; o siliva foʻi, o le auro, ma ipu uma ua ia tuufaatasi ma oloa o le fale o le Atua moni. 2 O le taimi lea na faapotopoto ai e Solomona i Ierusalema o toeaina o Isaraelu, o ulu uma o ituaiga, o taʻitaʻi o aiga o tamā o le fanauga a Isaraelu, ina ia ave aʻe le atolaau o le feagaiga a Ieova mai i le Aai a Tavita, o Siona lea. 3 Ona faapotopoto lea o tagata uma o Isaraelu i le tupu, i le tausamiga i le masina lona fitu.

4 Ua ō mai toeaina uma o Isaraelu, ma ua ave aʻe e sa Levī le Atolaau. 5 Ona latou ō aʻe lea ma ave aʻe le Atolaau, ma le faleʻie o le feiloaʻiga, ma ipu paia uma sa i le faleʻie. Ua ō aʻe le ʻauositaulaga o sa Levī* ma ave aʻe na mea uma. 6 Ua iai i luma o le atolaau le Tupu o Solomona ma le faapotopotoga uma o Isaraelu, o i latou na fuafua e faapotopoto faatasi ma ia, ua fai taulaga i mamoe ma povi e lē mafaitaulia ona o le tele. 7 Ua ave aʻe e ositaulaga le atolaau o le feagaiga a Ieova i lona tulaga, i le potu pito i totonu o le fale, o le Mea e Sili Ona Paia, i lalo ifo o apaʻau o kerupi. 8 Ua faaloaloa atu pea e kerupi o la apaʻau i luga o le mea o iai le Atolaau, ua faamalumalu foʻi kerupi i luga o le Atolaau ma ona amo. 9 A ua uumi amo, ua iloa atu tumutumu o amo mai i le Mea Paia i luma o le potu pito i totonu, a ua lē iloa atu i fafo, ua iai pea i inā seʻia oo mai i aso nei. 10 E leai se mea sa i totonu o le Atolaau, ae e na o papamaa e lua na tuuina i ai e Mose i Horepa, ina ua osia e Ieova le feagaiga ma le fanauga a Isaraelu, a o latou ō ese mai i Aikupito.

11 Ae ina ua ō mai i fafo ositaulaga mai i le mea paia, (auā o ositaulaga uma na iai, na faapaiaina i latou, e leʻi manaʻomia ona latou tausia vaega); 12 o sa Levī foʻi o ē e pepese sa iā i latou uma, e mai i le aiga o Asafo, o Hemana, o Iutana, o o latou atalii ma o latou uso o ē na oofu i ʻie lelei, ua iai sumepalo, o meafaifaaili e iai uaua, ma kitara, na tutū i le itu i sasaʻe o le fata faitaulaga, sa faatasi ai ma i latou o ositaulaga e toʻaselau lua sefulu o ē na ilia pū; 13 ina ua peiseaʻī ua tasi le leo o ē e ilia pū ma ē e pepese i viiga ma faafetai iā Ieova, ma ina ua sii aʻe o latou leo i pū, o sumepalo,* ma meafaifaaili e tā ai pese ma viiga o Ieova auā e “lelei o ia, e alofa faamaoni o ia e oo i le faavavau,” ona faatumuina ai lea o le fale o Ieova i le ao, 14 ua lē mafai ona tutū ositaulaga e auauna ona o le ao; auā ua tumu le fale o le Atua moni i le mamalu o Ieova.

^ 2 Nofo. 5:5 Po “o le ʻauositaulaga ma le ʻau sa Levī.”


^ 2 Nofo. 5:13 O le “sumepalo” o se meafaifaaili e lapotopoto, ma e tagitagi pe a faafetoʻai le tasi i le isi.


2 Nofoaiga a Tupu  6 : 1 - 42

6 Ona faapea atu lea o Solomona: “Na fetalai mai Ieova, e afio o ia i le pogisa tele; 2 a o aʻu, ua uma ona ou faia se fale, o se afioaga maualuga mo oe, o se nofoaga tumau mo oe, e te afio ai i aso uma lava.”

3 Ona liliu atu lea o le tupu, ma faamanuia le faapotopotoga uma o Isaraelu, a o laulaututū mai le faapotopotoga uma o Isaraelu. 4 Ua faapea atu o ia: “Ia viia Ieova le Atua o Isaraelu, o lē na fetalai mai iā Tavita loʻu tamā, ma ua faataunuu e ona lava aao, e faapea, 5 ‘E mai lava i le aso na ou aumaia ai loʻu nuu mai i Aikupito, ou te leʻi filifilia se aai mai i ituaiga uma o Isaraelu, e faia ai se fale mo loʻu igoa ina ia iai pea i inā, ma ou te leʻi filifilia se tagata ina ia fai ma taʻitaʻi o loʻu nuu o Isaraelu. 6 Ae ua ou filifilia Ierusalema mo loʻu igoa ina ia iai pea i inā, ma ua ou filifilia Tavita ina ia pule i loʻu nuu o Isaraelu.’ 7 Sa naunau le loto o Tavita loʻu tamā e fausia se fale mo le suafa o Ieova le Atua o Isaraelu. 8 A ua fetalai mai Ieova i loʻu tamā o Tavita, ‘Auā ua naunau lou loto e fausia se fale mo loʻu igoa, ua lelei lea auā ua naunau i ai lou loto. 9 Ae peitaʻi, e te lē faia le fale, a o lou atalii o lē e fanau* mai iā te oe, o ia e na te faia le fale mo loʻu igoa.’ 10 Ua faataunuu e Ieova lana afioga na ia fetalai mai ai ina ia ou tulaʻi e sui i loʻu tamā o Tavita, ma nofo i le nofoālii o Isaraelu e pei ona fetalai mai ai Ieova, ma ia ou faia se fale mo le suafa o Ieova le Atua o Isaraelu, 11 ina ia ou tuu ai le Atolaau, o loo iai le feagaiga a Ieova lea na ia osia ma le fanauga a Isaraelu.”

12 Ona tū lea o ia i luma o le fata faitaulaga a Ieova, i luma o le faapotopotoga uma o Isaraelu, ma ua faaloaloa aʻe ona lima. 13 (Auā na faia e Solomona se tulaga ʻapamemea ma tuu i le ogatotonu o le lotoā tele. O lona umi e lima kupita, o lona lautele e lima kupita, ma lona maualuga e tolu kupita; ua ia tū ai foʻi i luga.) Ona ia tootuli lea i luma o le faapotopotoga uma o Isaraelu, ma faaloaloa aʻe ona lima i le lagi. 14 Ua ia faapea atu: “Ieova e, le Atua o Isaraelu, e leai se Atua e pei o oe i le lagi po o le lalolagi, ua e tausia le feagaiga, ma ua e alofa faamaoni i au auauna o ē e savavali i ou luma ma o latou lotoatoa; 15 o oe lava ua e tausia le mea na e folafola mai i lau auauna o Tavita loʻu tamā, ina ua e folafola mai i lou fofoga, o lou aao foʻi na e faataunuuina ai, e pei ona faia i le aso nei. 16 O lenei, Ieova e, le Atua o Isaraelu, ia e tausia le mea na e folafola mai i lau auauna o Tavita loʻu tamā, e faapea, ‘E lē teʻa mai i oʻu luma se tasi o lau fanau e nofo i le nofoālii o Isaraelu, tau lava ina ia tausia e lau fanau o latou ala, i lo latou savavali i laʻu tulafono e pei ona e savali i oʻu luma.’ 17 O lenei, Ieova e, le Atua o Isaraelu, ia faamaonia lau folafolaga na e folafola ai i lau auauna o Tavita.

18 “Ae pe e afio moni ea le Atua faatasi ma tagata i le lalolagi? Faauta! O le lagi, ioe, o le lagi o lagi e te lē ofi ai; e lē atili ai ea ona e lē ofi i lenei fale ua ou faia! 19 Ieova e, loʻu Atua, ia e liuliualo mai i le tatalo a lau auauna ma lana talosaga atu mo lou finagalo malie, ia faafofoga mai i le ʻaiʻoi atu, ma le tatalo ua tatalo atu ai lau auauna i ou luma, 20 ina ia silasila mai ia ou fofoga i lenei fale i le ao ma le pō, i le mea na e fetalai mai ai e tuu ai lou suafa, i lou faafofoga mai i le tatalo ua tatalo atu ai lau auauna i lenei mea. 21 Ia e faafofoga mai i le ʻaiʻoi atu a lau auauna ma lou nuu o Isaraelu ua latou tatalo atu ai mai i lenei nofoaga, ia e faafofoga mai foʻi i le mea o e afio ai mai i le lagi; ia e faafofoga mai ma ia faamagalo mai.

22 “Pe afai e agasala se tagata i lona uso a tagata, ma ua ia fetuu ai iā te ia, ma ua faasalaina o ia ona o le fetuu, pe a sau o ia i luma o lou fata faitaulaga i lenei fale ina ua fetuuina o ia, 23 ia e faafofoga mai i le lagi, ia e faamasino i au auauna i le taʻusalaina o lē e amioleaga i le taui atu iā te ia e tusa ma le mea na ia faia, ma ia e taʻuamiotonuina lē ua amiotonu i le taui atu iā te ia e tusa ai o lana amiotonu.

24 “Afai e faatoʻilaloina lou nuu o Isaraelu i luma o fili, ona o le agasala pea iā te oe, afai latou te toe foʻi mai iā te oe, ma vivii i lou suafa, ma tatalo, ma talosaga atu mo lou finagalo malie i ou luma i lenei fale, 25 ia faafofoga mai oe mai i le lagi, ma e faamagalo le agasala a lou nuu o Isaraelu, ia e toe faafoʻi mai i latou i le laueleele na e foaʻi mai iā i latou ma o latou augātamā.

26 “Pe a punitia le lagi ma ua leai se timu, auā ua latou agasala pea iā te oe, e latou te tatalo atu foʻi i lenei mea, ma faaneenee atu i lou suafa, e latou te liliuese foʻi mai i a latou agasala auā ua e faapuapuagatia i latou, 27 ia e faafofoga mai oe mai i le lagi, ma e faamagaloina le agasala a au auauna, o lou nuu o Isaraelu, auā ua e aʻoaʻoina i latou i le ala lelei latou te savavali ai; ia e foaʻi mai foʻi le timu i lou laueleele na e foaʻi mai i lou nuu e fai ma o latou tofi.

28 “Pe afai e oo mai le oge i le nuu, pe oo mai le faamaʻi, afai foʻi e oo mai le lāmala, o polopologā, o sē akerise, ma mogamoga; ma afai e siʻosiʻomia i latou e o latou fili i o latou aai, o so o se mala po o so o se faamaʻi, 29 o tatalo uma, o talosaga uma foʻi mo lou finagalo malie e faia e so o se tagata po o lou nuu uma o Isaraelu, auā ua taʻitasi i latou ma iloa lona lava malaia ma lona tigā; ma pe a ia faaloaloa atu ona lima i lenei fale, 30 ia e faafofoga mai i le lagi i le mea o loo e afio ai, ia e faamagalo mai, ma foaʻi mai i tagata taʻitoʻatasi e tusa ma ona ala uma, auā ua e silafia lona loto (auā ua na o oe e silafia lelei loto o le fanau a tagata); 31 ina ia latou matataʻu ai iā te oe i le savavali i ou ala, i aso uma latou te ola ai i le fogāeleele na e foaʻi mai i o matou augātamā.

32 “O le tagata ese foʻi, e lē o se tagata o lou nuu o Isaraelu, a ua sau mai i se nuu mamao ona o lou suafa sili, ma lou aao malosi, ma lou aao faaloaloa, a ua latou ō mai ma tatalo atu i lenei fale, 33 ia e faafofoga mai i le lagi i lou afioaga tumau, ia e faia mea uma lava ua talosaga atu ai le tagata ese iā te oe; ina ia iloa ai e tagata uma o le lalolagi lou suafa, ina ia matataʻu iā te oe e pei foʻi ona faia e lou nuu o Isaraelu, ma latou iloa ai ua taʻua lou suafa i lenei fale ua ou fausia.

34 “Pe afai e ō atu lou nuu e tau ma o latou fili e tusa ma le auala ua e aauina atu ai i latou, ma afai latou te tatalo atu iā te oe e faasaga i lenei aai na e filifilia, ma le fale na ou faia mo lou suafa, 35 ia e faafofoga mai foʻi mai i le lagi i a latou tatalo ma a latou talosaga mo lou finagalo malie, ia e faia foʻi le faamasinoga mo i latou.

36 “Afai latou te agasala iā te oe (auā e leai lava se tagata e lē agasala), ma ua e toʻatamaʻi ai iā i latou ma tuulafoaʻi i latou i le fili, e ave faapagota foʻi i latou e ē na puʻea i latou i se nuu mamao pe latalata; 37 ma afai e toe atamamai i latou i le nuu na ave faapagota i ai, ma toe foʻi mai lava ma talosaga atu mo lou finagalo malie i le nuu na ave faapagota i ai i latou, e faapea, ‘Ua matou agasala, ua matou sesē, ua matou fai amioleaga’; 38 afai foʻi latou te toe foʻi mai iā te oe ma o latou lotoatoa, ma o latou malosi atoa i le nuu o ē na aveina faapagota i latou, ma afai latou te tatalo atu i le ala o lo latou nuu na e foaʻi mai i o latou augātamā, o le aai na e filifilia, ma le fale na ou faia mo lou suafa; 39 ia e faafofoga mai i le lagi i lou afioaga tumau i a latou tatalo, ma a latou talosaga mo lou finagalo malie, ia e faia foʻi le faamasinoga mo i latou, ma ia e faamagalo lou nuu ua agasala atu iā te oe.

40 “O lenei, loʻu Atua e, faamolemole seʻi silasila mai ou fofoga ma e faafofoga mai i le tatalo e fai atu i lenei mea. 41 O lenei, Ieova e, le Atua, inā tulaʻi ia i lou mālōlōga, o oe ma le Atolaau o lou malosi. Ieova e, le Atua, ia oofu au ositaulaga i le faaolataga, ma ia olioli ou tagata faamaoni i mea lelei. 42 Ieova e, le Atua, aua neʻi ʻalo ou fofoga i lē na e faauuina. Ia e manatua le alofa faamaoni i lau auauna o Tavita.”

^ 2 Nofo. 6:9 Po o “lē e tupuga mai i lou manava.”


2 Nofoaiga a Tupu  7 : 1 - 22

7 Ua uma le tatalo a Solomona, ona alu ifo lea o le afi mai i le lagi ma faaumatia ai le taulaga mū ma taulaga, ona tumu ai lea o le fale i le mamalu o Ieova. 2 Ua lē mafai ona ulufale atu ositaulaga i le fale o Ieova, auā ua tumu le fale o Ieova i le mamalu o Ieova. 3 Na vaavaai atu le fanauga uma a Isaraelu ina ua alu ifo le afi, ma ua iai le mamalu o Ieova i le fale, ona latou faapaʻuʻū faō lea ma ifo toʻele i le paepae, ua ifo atu ma faafetai atu iā Ieova, “auā e lelei o ia, auā e alofa faamaoni o ia e oo i le faavavau.”

4 Ua ofo atu e le tupu ma le nuu uma le taulaga i luma o Ieova. 5 Ua ofo atu e le Tupu o Solomona taulaga e lua sefulu lua afe povi, ma mamoe e selau lua sefulu afe. Ona faapaia lea e le tupu ma le nuu uma le fale o le Atua moni. 6 Ua tutū ositaulaga i tulaga o o latou tiute, ua iai foʻi i le ʻau sa Levī meafaifaaili e fai ai pesega iā Ieova ia na faia e le tupu o Tavita e faafetai ai iā Ieova, “auā e alofa faamaoni o ia i aso uma lava,” pe a vivii atu Tavita i le Atua e ala iā i latou; ua ili leotele foʻi e ositaulaga o pū i o latou luma, a o laulaututū Isaraelu uma.

7 Ona faapaia lea e Solomona o le ogatotonu o le lotoā sa i luma o le fale o Ieova, auā o i inā na ia ofoina ai taulaga mū ma gaʻo o taulaga faifaatasi, auā na lē ofi le taulaga mū, o le taulaga i meaʻai, ma gaʻo, i le fata faitaulaga ʻapamemea na faia e Solomona. 8 Ona faia lea e Solomona ma Isaraelu uma sa faatasi ma ia, o se tausamiga i lenā taimi mo aso e fitu, o se faapotopotoga na matuā toʻatele lava e amata mai i le mea e ui atu ai i Amato, e alu ifo i le ālia o Aikupito. 9 Ae na latou faia se fonotaga paia i le aso lona valu, auā na latou faapaiaina le fata faitaulaga mo aso e fitu, ma faia le tausamiga mo aso e fitu. 10 I le aso lona lua sefulu tolu o le masina e fitu, na ia tuu atu ai le nuu e ō atu i o latou fale, ua olioli ma fiafia o latou loto i mea lelei na faia e Ieova iā Tavita, o Solomona, ma lona nuu o Isaraelu.

11 Ua uma ona faia e Solomona le fale o Ieova ma le fale o le tupu; ma na taulau mea uma na loto i ai Solomona e fai e faatatau i le fale o Ieova, ma lona lava fale. 12 Ona faaali mai lea o Ieova iā Solomona i le pō, ma fetalai mai iā te ia: “Ua ou faalogo i lau tatalo, ma ua ou filifilia lenei mea mo aʻu e fai ma fale e fai ai taulaga. 13 Pe a ou pupuni le lagi ina ia lē iai se timu, pe a ou poloaʻi atu i sē ina ia ʻaina laau o le fanua, pe a ou auina atu le faamaʻi i loʻu nuu, 14 ma pe a faamaulalo loʻu nuu o ē ua taʻua ai loʻu igoa, ma tatalo, ma saʻili mai iā te aʻu, ma liliuese mai i o latou ala leaga, ona ou faalogo atu ai lea mai i le lagi ma faamagalo a latou agasala, ou te faamālōlōina foʻi lo latou laueleele. 15 O lenei, o le a vaavaai oʻu mata ma faalogo oʻu taliga i le tatalo e faia i lenei mea. 16 O lenei, ua ou filifilia ma faapaiaina lenei fale ina ia tuu ai loʻu igoa i aso uma lava, e faasaga atu ai foʻi oʻu mata ma loʻu loto i inā i aso uma lava.

17 “Afai foʻi e te savali i oʻu luma e pei ona savali o Tavita lou tamā, ma faia e tusa ma mea uma na ou poloaʻi atu ai iā te oe, ma e tausia aʻu tulafono ma iʻuga o aʻu faamasinoga, 18 ou te faatumauina foʻi le nofoālii o lou malo, e pei ona ou osia ai le feagaiga ma Tavita lou tamā, e faapea, ‘E lē motu lou gafa i le nofoālii o Isaraelu.’ 19 Ae afai e tou te liliuese ma tuua aʻu tulafono ma aʻu poloaʻiga na ou tuu atu i o outou luma, ma outou ō atu ma auauna i isi atua ma ifo atu i ai, 20 ou te liaʻieseina i latou mai i loʻu laueleele na ou foaʻiina atu iā i latou; o le fale foʻi lenei na ou faapaiaina mo loʻu igoa, ou te lafoaʻia mai i oʻu luma, e avea foʻi ma upu faatusa ma tauemuga i nuu uma. 21 E avea foʻi lenei fale ma faaputuga o mea ua faatafunaina, o i latou uma e ui ane ai o le a taufaiofo ma faapea ane, ‘Pe aiseā ua faia ai faapea e Ieova i lenei laueleele ma lenei fale?’ 22 E latou te faapea ane foʻi, ‘Auā ua latou tuua Ieova le Atua o o latou augātamā, o lē na aumaia i latou mai i le nuu o Aikupito, ma ua latou pipii atu i isi atua, ua ifo atu i ai ma auauna i ai. O le mea lea ua ia aumaia ai lenei mala uma iā i latou.’”

2 Nofoaiga a Tupu  8 : 1 - 18

8 Ina ua mavae tausaga e lua sefulu na faia ai e Solomona le fale o Ieova ma lona lava fale, 2 ona toe fausia ai lea e Solomona o aai na tuuina atu e Hiramo iā Solomona, ma faanonofo ai i inā le fanauga a Isaraelu. 3 Ona alu atu lea o Solomona ma faatoʻilalo Amato-sopa. 4 Na ia toe fausia Tatemora i le toafa, ma fausia aai uma e teu ai oloa i Amato. 5 Ua ia fausia foʻi Peteorana i Luga ma Peteorana i Lalo, o aai malupuipuia ma pā, o faitotoʻa ma faamaufaalava, 6 ma Paalata, o aai uma o Solomona e teu ai oloa, o aai uma o kariota, o aai mo tagata tiʻetiʻe solofanua, o mea uma ua finagalo i ai Solomona e fausia i Ierusalema ma Lepanona, ma nuu uma na pule ai o ia.

7 A o tagata uma na totoe mai i tagata Hetī, o tagata Amorī, o tagata Perisē, o tagata Hivī, ma tagata Iepusē o ē e lē o ni Isaraelu, 8 o a latou fanau na totoe i le nuu o ē e leʻi faaumatia e le fanauga a Isaraelu, na faafaigaluega pea e Solomona tane e faia galuega mamafa seʻia oo mai i le aso nei. 9 Ae e leai se tasi o le fanauga a Isaraelu na faapologaina e Solomona i ana galuega; peitaʻi o i latou o tagata tau, o ona alii ave ʻau, o ona alii e pule i ana kariota, ma ona tagata tiʻetiʻe solofanua. 10 O alii nei o pule lagolago a le Tupu o Solomona, e toʻalua selau lima sefulu, o fomeni na vaavaaia tagata faigaluega.

11 Ua ave aʻe foʻi e Solomona mai i le Aai a Tavita le afafine o Farao i le fale na ia faia mo ia, auā ua ia faapea ane: “E ui o ia o laʻu avā, ae e lē tatau ona nofo o ia i le fale o Tavita le tupu o Isaraelu, auā o mea e aumai i ai le atolaau a Ieova, o ni mea e paia.”

12 Ona ofo atu ai lea e Solomona o taulaga mū iā Ieova, i le fata faitaulaga a Ieova sa ia faia i luma o le faapaologa, 13 ua faia foʻi e ia i aso taʻitasi e pei ona masani ai, o taulaga e tusa ma le poloaʻiga a Mose mo sapati, o masina faatoʻā vaaia, ma tausamiga ua tofia e faatolu i le tausaga, o le tausamiga o falaoa e lē faafefeteina, o le tausamiga o vaiaso, ma le tausamiga o fale lauvao. 14 Ua ia tofia foʻi vaega o ositaulaga i a latou auaunaga e tusa ma le tulafono a Tavita lona tamā, o le ʻau sa Levī i tulaga o o latou tofiga, e vivii ma auauna i luma o ositaulaga i aso taʻitasi e pei ona masani ai, ua tofia foʻi leoleo faitotoʻa i o latou vaega mo faitotoʻa eseese, auā o le poloaʻiga lea a Tavita le tagata o le Atua moni. 15 E leʻi liliuese foʻi i latou mai i le poloaʻiga a le tupu i ositaulaga ma sa Levī, e faatatau i so o se mataupu ma e faatatau i oloa. 16 Ua saunia le galuega uma a Solomona, e amata mai i le aso na fai ai le faavae o le fale o Ieova seʻia uma. Ona māeʻa ai lea o le fale o Ieova.

17 Ona alu atu lea o Solomona i Esiokape ma Elata, i le matafaga o le sami i le nuu o Etoma. 18 Ua aumai pea e Hiramo iā te ia e ala i ana auauna, o vaa ma auauna e masani lelei ma le sami, ua latou ō faatasi ma auauna a Solomona i Ofeira, ma aumai mai i inā o taleni auro e fā selau lima sefulu, ma aumai i le Tupu o Solomona.

2 Nofoaiga a Tupu  9 : 1 - 31

9 Ua faalogo le tupu tamaʻitaʻi o Seepa i le tala e uiga iā Solomona, ona ia sau ai lea i Ierusalema e tofotofo iā Solomona i fesili faigatā, ua iā te ia se ʻaumalaga e matuā toʻatele lava, o kamela o loo aumai ai suāuu pasama, o auro e matuā tele ma maa tāua. Ua sau o ia iā Solomona ma tautala mai iā te ia i mea uma ua naunau i ai lona loto. 2 Ona taʻu atu lea e Solomona iā te ia o tali uma o ana fesili, e leai se tali na natia e Solomona, ua ia taʻu atu mea uma iā te ia.

3 Ina ua iloa e le tupu tamaʻitaʻi o Seepa le atamai o Solomona, ma le fale na ia faia, 4 o meaʻai o i lana laulau, o le nonofo a ana auauna i le laulau, o le tautua a ana auauna ma o latou ofu, o ana tautū uaina ma o latou ofu, o ana taulaga mū e faia e lē aunoa i le fale o Ieova, ona vaivai ai lea o ia. 5 Ona ia fai mai lea i le tupu: “Ua moni lava le upu na ou faalogo ai i loʻu nuu e uiga i au upu ma lou atamai. 6 Ou te leʻi talitonu i na upu seʻia ou sau ma vaai i ai oʻu mata; faauta! e itiiti lava mea na taʻu atu iā te aʻu, ua matuā sili atu lava lou atamai. Ua sili atu lava oe nai lo o le tala na ou faalogo ai. 7 Amuia ou tagata, amuia foʻi au auauna o ē o loo tutū e lē aunoa i ou luma, ma faalogo i lou atamai. 8 Ia viia Ieova lou Atua, o lē ua fiafia mai iā te oe i lona faanofo o oe i lona nofoālii e fai ma tupu mo Ieova lou Atua; auā e alofa lou Atua iā Isaraelu ma ua ia faatumauina i aso uma lava, o lea ua ia tofia ai oe e fai ma tupu ina ia e faia faamasinoga ma le amiotonu.”

9 Ona ia foaʻi mai lea i le tupu o taleni auro e selau lua sefulu, ma le matuā tele lava o suāuu pasama, ma maa tāua; e leʻi faapea foʻi ona tele o suāuu pasama e pei o ia na foaʻi mai e le tupu tamaʻitaʻi o Seepa i le Tupu o Solomona.

10 O auauna foʻi a Hiramo ma auauna a Solomona o ē na aumaia auro mai i Ofeira, na aumaia foʻi laupapa alemuka ma maa tāua. 11 Ona faia lea e le tupu mai i laupapa alemuka o faasitepu mo le fale o Ieova ma le fale o le tupu, atoa foʻi ma kitara,* ma meafaifaaili e iai uaua mo tagata pepese, ma e leʻi vaaia muamua foʻi ni mea faapea i le nuu o Iuta.

12 Ua foaʻi atu foʻi e le Tupu o Solomona i le tupu tamaʻitaʻi o Seepa, o mea uma na fiafia i ai o ia, o mea na ia talosaga mai ai, e ese ai mai i le aofaʻi o mea na ia aumaia i le tupu. Ona liliu atu lea o ia ma toe foʻi i lona nuu, o ia faatasi ma ana auauna.

13 O le mamafa o le auro na aumaia iā Solomona i tausaga taʻitasi, e ono selau ono sefulu ono taleni auro, 14 ae e lē taulia ai tagata femalagaaʻi ma ē e faatauʻoa na aumaia oloa, ma tupu uma o Arapi, ma kovana o le nuu o ē na aumaia auro ma siliva iā Solomona.

15 Ua faia foʻi e le Tupu o Solomona i auro ua saunia faapitoa o talipupuni tetele e lua selau (e ono selau sekeli auro na ia ufiufi ai luga o talipupuni tetele taʻitasi), 16 ma talita e tolu selau e faia i auro ua saunia faapitoa (e tolu mina auro na ia ufiufi ai luga o talita taʻitasi). Ona tuu lea e le tupu o na mea i le Fale o le Vaomatua o Lepanona.

17 Ua faia foʻi e le tupu se nofoālii tele i nifo elefane, ma ufitia i auro māoʻi. 18 E ono faasitepu i le nofoālii, e iai le mea auro e tū ai vae i le nofoālii, (e pipii faatasi nei mea), e iai foʻi faalagolago o lima i le isi itu ma le isi itu i le mea e nofo ai, e tutū ai foʻi faatusa e lua o leona i tafatafa o faalagolago o lima. 19 E sefulu lua faatusa o leona o loo tutū ai i le isi itu ma le isi itu o faasitepu e ono. E leai lava se isi malo na faia se mea faapea. 20 O ipu inu uma a le Tupu o Solomona o auro ia, o auro māoʻi foʻi ipu uma lava o le Fale o le Vaomatua o Lepanona. E leai se mea siliva na iai; i aso o Solomona na manatu i mea siliva e matuā faatauvaa lava. 21 Sa ō atu i Tasesa vaa o le tupu faatasi ma auauna a Hiramo. E faatasi i tausaga taʻitolu ona ō mai vaa o Tasesa e aumai ai auro, o siliva, o nifo elefane, o manukī ma tuki.*

22 Na sili atu le Tupu o Solomona i ʻoa ma le atamai nai lo o isi tupu uma o le lalolagi. 23 Ua saʻili foʻi tupu uma o le lalolagi e fia vāai iā Solomona, ina ia faalogo i lona atamai na tuuina e le Atua moni i lona loto. 24 I tausaga taʻitasi e latou te aumaia ai e taʻitasi ma lana meaalofa o mea siliva, o mea auro, o ofu, o auupega, o suāuu pasama, o solofanua ma asini.* 25 Sa iā Solomona o fale o solofanua e fā afe ma kariota, ma solofanua e sefulu lua afe, ua ia tuuina foʻi na mea i aai o kariota e latalata ane i le tupu i Ierusalema. 26 Ua pule foʻi o ia i tupu uma lava, e amata mai i le Vaitafe e oo ifo i le nuu o Filisitia, e oo ifo foʻi i le tuaoi o Aikupito. 27 Ua faia e le tupu le siliva i Ierusalema e pei o maa; ua ia faia foʻi laupapa arasi e pei o laau o le sukamoru i vaipanoa o le Sefila, ua matuā tele lava. 28 E iai foʻi i latou na aumaia solofanua mai i Aikupito ma isi nuu uma lava iā Solomona.

29 A o le olaga uma o Solomona, o mea muamua ma mea mulimuli, po ua lē o tusia ea i upu a Natano le perofeta, o le valoaga a Akia le Sailo, ma le faamaumauga o faaaliga a Ito lē e faamatalaina faaaliga, e tusa ai o Ierepoamo le atalii o Nepata? 30 E fā sefulu tausaga na pule ai pea Solomona i Ierusalema iā Isaraelu uma. 31 Mulimuli ane, ona taoto lea o Solomona faatasi ma ona augātamā. Ua latou tanu o ia i le Aai a Tavita lona tamā; ma ua pule foʻi Reopoamo lona atalii e sui iā te ia.

^ 2 Nofo. 9:11 O se meafaifaaili anamua e ese mai i le kitara i aso nei. O le upu Peretania, o le harp.


^ 2 Nofo. 9:21 O le manu fai apaʻau e pei o le pīpī. O le upu faa-Peretania, o le peacock.


^ 2 Nofo. 9:24 Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.


2 Nofoaiga a Tupu  10 : 1 - 19

10 Ua alu atu Reopoamo i Sekema, auā na ō mai tagata Isaraelu uma i Sekema e fai o ia ma tupu. 2 Ina ua faalogo i ai Ierepoamo le atalii o Nepata i lea mea a o iai o ia i Aikupito, (auā na sola ese o ia ona o le tupu o Solomona), ona toe foʻi mai ai lea o Ierepoamo mai i Aikupito. 3 Ua latou aauina atu nisi e aami iā te ia, ona ō mai lea o Ierepoamo ma Isaraelu uma ua fai mai iā Reopoamo, e faapea: 4 “Na faamamafa e lou tamā a matou amo; a o lenei, ia e faamāmā le galuega faigatā a lou tamā ma lana amo mamafa na ia faaee mai iā i matou, ona matou auauna atu ai lea iā te oe.”

5 Ona ia fai atu lea iā i latou: “Tuu mai ni aso se tolu. Ona outou toe foʻi mai lea iā te aʻu.” Ona ō ai lea o le nuu. 6 Ona talatalanoa lea o le Tupu o Reopoamo faatasi ma toeaina, o ē na avea ma faufautua iā Solomona lona tamā a o ola o ia, ua faapea atu: “O le ā sa outou fautuaga e tali atu ai i lenei nuu?” 7 Ona latou fai mai lea iā te ia, e faapea: “Afai e te agalelei i lenei nuu ma e faafiafia i latou, ma tautala atu i upu lelei iā i latou, ona latou auauna ai pea lea iā te oe.”

8 Ae peitaʻi, ua ia tuua le fautuaga a toeaina o ē na fautua iā te ia, a ua ia talatalanoa ma tauleleʻa na ola aʻe faatasi ma ia, o ē na avea ma ana faufautua. 9 Ona ia fai atu lea iā i latou: “O le ā sa outou fautuaga e tatou te tali atu ai i lenei nuu, o ē na faapea mai iā te aʻu, ‘Ia faamāmā le avega a lou tamā na faaee mai iā i matou’?” 10 Ona fai mai lea o tauleleʻa na ola aʻe faatasi ma ia, e faapea: “Ia faapea ona e fai atu i lenei nuu o ē na fai mai iā te oe, e faapea, ‘Na faamamafa e lou tamā a matou avega, a o lenei, ia faamāmā iā i matou’; ia faapea foʻi ona e fetalai atu iā i latou, ‘O le a sili atu ona mamafa le avega ou te tuu atu iā te outou nai lo o loʻu tamā.* 11 O lenei, na faaee atu e loʻu tamā iā te outou se avega mamafa, a o aʻu, ou te faaopoopo atu la outou avega iā te outou. Na aʻoaʻi outou e loʻu tamā i sasa, a o aʻu, ou te aʻoaʻi outou i sasa matuitui.’”

12 Ona ō mai lea o Ierepoamo ma le nuu uma iā Reopoamo i le aso lona tolu, e pei ona fai mai ai le tupu, e faapea: “Ia outou toe foʻi mai iā te aʻu i le aso lona tolu.” 13 Ona tali atu lea o le tupu iā i latou ma le sauā. Ua tuua e le Tupu o Reopoamo fautuaga a toeaina, 14 a ua ia tautala atu iā i latou e tusa ai ma fautuaga a tauleleʻa, ua faapea atu: “Ou te faamamafa atili a outou avega ma faaopoopo i ai. Na aʻoaʻi outou e loʻu tamā i sasa, a o aʻu, ou te aʻoaʻi outou i sasa matuitui.” 15 Ae e leʻi faalogo le tupu i le nuu; auā o lenei mea e mai i le Atua moni, ina ia faataunuu ai e Ieova lana afioga na fetalai mai ai e ala iā Akia le Sailo, e fai atu iā Ierepoamo le atalii o Nepata.

16 Talu ai e leʻi faalogo le tupu iā Isaraelu uma, ona tali atu lea o le nuu i le tupu, ua faapea atu: “Pe e iai ea so matou tofi mai iā Tavita? E leai so matou tofi mai i le atalii o Iese. Isaraelu e! Inā foʻi atu ia i ou atua. Tavita e, faitalia oe ma lou aiga.” Ona ō ai lea o Isaraelu uma i o latou faleʻie.

17 A ua pule pea Reopoamo i le fanauga a Isaraelu, o ē o loo nonofo i aai o Iuta.

18 Mulimuli ane, ua auina atu e le Tupu o Reopoamo o Aturamo, o lē na tofia e vaavaaia galuega mamafa, a ua fetogia o ia i maa e le fanauga a Isaraelu, ma ua oti ai o ia. Ona tulaʻi lea o le Tupu o Reopoamo ua alu i lana kariota, ua sola atu i Ierusalema. 19 Ua faaauau pea ona fouvale tagata Isaraelu i le aiga o Tavita e oo mai i le aso nei.

^ 2 Nofo. 10:10 I le gagana Eperu, “e sili atu ona mafiafia loʻu tamatamaʻilima, nai lo o suilapalapa o loʻu tamā.”


2 Nofoaiga a Tupu  11 : 1 - 23

11 Ina ua taunuu Reopoamo i Ierusalema, ona ia faapotopoto loa lea o le aiga o Iuta ma Peniamina, e toʻaselau valu sefulu afe tagata filifilia o ē e faia taua, ina ia tau ma Isaraelu ma ia toe faafoʻi mai le malo iā Reopoamo. 2 Ua tulei mai le afioga a Ieova iā Semaia le tagata o le Atua moni, ua faapea mai: 3 “Ia fai atu iā Reopoamo le atalii o Solomona le tupu o Iuta, ma Isaraelu uma o i Iuta ma Peniamina, e faapea, 4 ‘O le mea lenei na fetalai mai ai Ieova: “Aua tou te ō aʻe e tau ma o outou uso. Ia taʻitasi ma foʻi atu i lona fale, auā e mai iā te aʻu lenei mea.”’” Ona latou usiusitaʻi ai lea i le afioga a Ieova, ma toe foʻi mai i le siitaua atu iā Ierepoamo.

5 Ua nofo pea Reopoamo i Ierusalema, ma fausia ai aai malupuipuia i Iuta. 6 Ua ia toe fausia Peteleema, o Etama, o Tikoa, 7 o Petesura, o Suka, o Atulame, 8 o Kata, o Maresa, o Sifi, 9 o Aturaima, o Lakisa, o Aseka, 10 o Soraa, o Ailona, ma Heperona, o aai malupuipuia ia sa i Iuta ma Peniamina. 11 Ua ia toe faamalosia foʻi aai malupuipuia, ma tuu atu i ai o latou taʻitaʻi ma avatu iā i latou o meaʻai, o suāuu, ma uaina, 12 ua ia tuu foʻi i aai eseese uma o talipupuni tetele ma tao; ma ua ia matuā toe faamalosia i latou. Ua faaauau pea ona fai mo ia Iuta ma Peniamina.

13 Ua aufaatasi foʻi ma ia o le ʻauositaulaga ma sa Levī sa i Isaraelu uma mai i o latou nuu uma. 14 Ua tuua e sa Levī o latou fanua e aai ai lafumanu ma a latou meatotino, ae ō mai i Iuta ma Ierusalema, auā ua faateʻaese i latou e Ierepoamo ma ona atalii mai i le avea o ni ositaulaga iā Ieova. 15 Ua ia tofia foʻi mo ia lava o ositaulaga i mea maualuluga, ina ia auauna i temoni* ma tamaʻi povi poʻa na ia faia. 16 Ua mulimuli mai foʻi iā i latou mai i ituaiga uma o Isaraelu, o ē na tuu atu o latou loto e saʻili ai iā Ieova le Atua o Isaraelu, ua latou ō mai i Ierusalema e fai taulaga ai iā Ieova le Atua o o latou augātamā. 17 Ua latou faamalosia pea le malo o Iuta ma lagolagoina pea Reopoamo le atalii o Solomona mo tausaga e tolu, auā na latou savavali i ala o Tavita ma Solomona mo tausaga e tolu.

18 Ona faia lea e Reopoamo o Maalata ma ana avā, o le afafine o Ierimota le atalii o Tavita, ma Aviaila le afafine o Eliapo le atalii o Iese. 19 Ona ia fanaua ai lea mai iā te ia o atalii, o Iuso, o Semaria, ma Saamo. 20 Ina ua mavae atu o ia, ona ia fai avā lea iā Maaka le tama a le afafine o Apisaloma. Ona ia fanaua ai lea mai iā te ia o Avia, o Atai, o Sise, ma Selomita. 21 Sa sili atu ona alofa Reopoamo iā Maaka le tama a le afafine o Apisaloma, nai lo o isi ana avā uma ma ana palake; auā e toʻasefulu valu avā na ia faia, e toʻaono sefulu foʻi ana palake, ona ia fanaua ai lea o atalii e toʻalua sefulu valu ma afafine e toʻaono sefulu. 22 Ua tofia foʻi e Reopoamo o Avia le tama a Maaka e fai ma matai, o sē e taʻitaʻia ona uso, auā na ia manatu e fai o ia ma tupu. 23 Ae peitaʻi, na faia e ia ma le faautauta ma tufatufa atu nisi o ona atalii i nuu uma o Iuta ma Peniamina, i aai malupuipuia uma ma avatu iā i latou le tele o meaʻai, ma avatu avā e tele mo i latou.

^ 2 Nofo. 11:15 I le gagana Eperu, “O temoni e foliga e pei o ni ʻoti.” Atonu na manatu i latou na tapuaʻi i ai o ni meaola taufulufulua ma na foliga e pei o ni ʻoti poʻa.


2 Nofoaiga a Tupu  12 : 1 - 16

12 Ina ua matuā faatumauina le malo o Reopoamo ma ina ua malosi o ia, ona ia tuua ai lea o le tulafono a Ieova, e faapea foʻi Isaraelu uma o loo faatasi ma ia. 2 Ua oo i le tausaga lona lima o le nofoaiga a le Tupu o Reopoamo, ona alu aʻe ai lea o Sesaka le tupu o Aikupito e tau ma Ierusalema, (auā na latou lē faamaoni iā Ieova,) 3 e afe lua selau kariota, e toʻaono sefulu afe tagata tiʻetiʻe solofanua; ma le lē mafaitaulia o tagata na ō mai faatasi ma ia mai i Aikupito, o tagata Lipua, o tagata Suki, ma tagata Aitiope. 4 Ua ia faatoʻilaloina aai malupuipuia sa iā Iuta, ona oo atu ai lea i Ierusalema.

5 Ona alu atu lea o Semaia le perofeta iā Reopoamo ma alii sili o Iuta, o ē na faapotopoto faatasi i Ierusalema ona o Sesaka, ua ia faapea atu iā i latou: “O le mea lenei ua fetalai mai ai Ieova, ‘Talu ai ua outou tuua aʻu, o le mea lea ou te tuua ai foʻi outou i le lima o Sesaka.’” 6 Ona faamaulalo ai lea o alii sili o Isaraelu ma le tupu, ua faapea atu: “E amiotonu Ieova.” 7 Ina ua silasila mai Ieova ua faamaulalo i latou, ona fetalai mai lea o Ieova iā Semaia, e faapea: “Ua faamaulalo i latou. Ou te lē faaumatia ai i latou, ae ua toeitiiti ona ou faasaoina loa lea o i latou, e lē oo atu foʻi loʻu ita iā Ierusalema e ala i le lima o Sesaka. 8 Ae e fai i latou ma ana auauna, ina ia o latou iloa ai le eseesega o laʻu auaunaga ma le auaunaga a malo o nuu.”

9 Ona alu aʻe lea o Sesaka le tupu o Aikupito e faasagatau iā Ierusalema, ma ave ʻoa o le fale o Ieova ma ʻoa o le fale o le tupu. Ua ia ave mea uma lava; ua ia ave foʻi o talipupuni auro na faia e Solomona. 10 Ona faia lea e le Tupu o Reopoamo o talipupuni ʻapamemea e sui aʻi na mea, ma ua ia tuuina atu e pule ai alii sili o le ʻaufaafeao, o leoleo faitotoʻa o le fale o le tupu. 11 O taimi uma e alu atu ai le tupu i le fale o Ieova, e ō mai ai le ʻaufaafeao ma ave na mea, ma toe faafoʻi mai i le potu o le ʻaufaafeao. 12 Talu ai ua faamaulalo o ia, ua liliuese ai le toʻasā o Ieova mai iā te ia, ma e leʻi finagalo o ia e matuā faaumatia i latou. E lē gata i lea, sa iai mea lelei na faia e tagata o Iuta.

13 Ua faamalosia pea e le Tupu o Reopoamo lona tulaga i Ierusalema ma pule ai pea; auā e fā sefulu tasi tausaga o Reopoamo ina ua fai o ia ma tupu, ma e sefulu fitu tausaga na pule ai o ia i Ierusalema, i le aai na filifilia e Ieova mai i ituaiga uma o Isaraelu e tuu ai lona suafa. O le igoa o lona tinā o Naana, o le fafine Amoni. 14 Ae na ia faia le mea leaga, auā e leʻi maumauaʻi lona loto e saʻili atu iā Ieova.

15 A o le olaga uma o Reopoamo, o mea muamua ma mea mulimuli, po ua lē o tusia ea i upu a Semaia le perofeta, ma Ito lē e faamatalaina faaaliga e ala i tusi o gafa? Sa iai foʻi taua i le va o Reopoamo ma Ierepoamo i taimi uma. 16 Mulimuli ane, ua taoto Reopoamo faatasi ma ona augātamā, ma ua tanu i le Aai a Tavita; ona pule lea o Avia lona atalii e sui iā te ia.

2 Nofoaiga a Tupu  13 : 1 - 22

13 I le tausaga lona sefulu valu o le nofoaiga a le Tupu o Ierepoamo, na amata ai ona pule Avia i Iuta. 2 E tolu tausaga na pule ai o ia i Ierusalema, ma o le igoa o lona tinā o Mekaio le afafine o Urielu mai i Kipea. Sa faia foʻi le taua i le va o Avia ma Ierepoamo.

3 Ona alu atu lea o Avia i le taua faatasi ma le ʻautau e toʻafā selau afe tagata malolosi o le taua, o tane ua filifilia. Ua sauni foʻi Ierepoamo e tau le taua faasaga iā te ia, ma tane ua filifilia e toʻavalu selau afe, o tagata totoa ma malolosi. 4 Ua tulaʻi Avia i luga o le Mauga o Semaraima o loo i le vaega maugā o Efaraima, ua faapea atu: “Ierepoamo e, ma Isaraelu uma, inā faalogo mai ia iā te aʻu. 5 Pe e tou te lē iloa ea ua foaʻi mai e Ieova le Atua o Isaraelu iā Tavita le malo e pule ai iā Isaraelu i aso uma lava, o ia ma ona atalii e ala i le feagaiga masima? 6 A ua tulaʻi Ierepoamo le atalii o Nepata, le auauna a Solomona le atalii o Tavita, ua fouvale i lona alii. 7 Ua faapotopoto faatasi atu pea iā te ia o tagata e leai ni mea e faia ma e leai so latou aogā. Mulimuli ane, ua sili atu foʻi i latou nai lo o Reopoamo le atalii o Solomona, talu ai e laʻitiiti ma lotovaivai Reopoamo, ma e leʻi mafai foʻi ona ia tetee atu iā i latou.

8 “O lenei, ua outou mafaufau e tetee atu i le malo o Ieova i le lima o atalii o Tavita, ina ua toʻatele outou ma ua iā te outou o tamaʻi povi poʻa auro na faia e Ierepoamo e avea ma o outou atua. 9 Po ua outou lē tuliesea ositaulaga a Ieova, o atalii o Arona, ma sa Levī, ma ua outou lē faia pea ea ositaulaga mo outou e pei o tagata o isi nuu? A o se tasi na sau ma tofia o ia lava e fai ma ositaulaga e ala i le ofoina atu o se tamaʻi povi poʻa, ma ni mamoe poʻa se fitu, na avea o ia ma ositaulaga i mea e lē o ni atua. 10 A o i matou, o Ieova o lo matou Atua ia, matou te leʻi tuua o ia; ae o loo auauna ositaulaga iā Ieova, o le fanauga a Arona, atoa foʻi ma le ʻau sa Levī i le galuega. 11 Ua latou susunuina asu o taulaga mū iā Ieova i lea taeao ma lea taeao, ma lea afiafi ma lea afiafi, ua faamūina foʻi mea manogi; o falaoa ua faaputuina ua i luga o le laulau e faia i le auro māoʻi, ua iai foʻi tuugāmolī ma o latou molī e faamalamalama ai i lea afiafi ma lea afiafi; auā o loo matou tausia pea lo matou tiute tauave iā Ieova lo matou Atua, a ua tuua e outou o ia. 12 Faauta! e muamua iā i matou le Atua moni faatasi ma ona ositaulaga, ma pū mo le faaleoina mai o le taua iā te outou. Le fanauga a Isaraelu e, aua tou te tau ma Ieova le Atua o o outou augātamā, auā e tou te lē taulau manuia.”

13 Ona tuuina atu lea e Ierepoamo o ʻautau e faalalafi solo ina ia osofaʻi mai i o latou tua, o lea, sa latou iai i luma o Iuta, ma sa iai foʻi le ʻau i o latou tua. 14 Ina ua tetepa i tua ʻau a Iuta, vaai foʻi, ua iai ʻautau i o latou luma ma o latou tua. Ona latou alalaga atu lea iā Ieova, a o ili leotetele pū e ositaulaga. 15 Ua alalaga tagata o Iuta i le alaga o le taua. Ina ua alalaga tagata o Iuta i le alaga o le taua, ona faatoʻilaloina lea e le Atua moni o Ierepoamo ma Isaraelu uma, i luma o Avia ma Iuta. 16 Ua sosola le fanauga a Isaraelu mai i luma o Iuta, ona tuuina atu lea e le Atua o i latou i o latou lima. 17 Ua ō atu Avia ma ona tagata ua fasiotia i latou i le fasi e matuā tele lava; ma e toʻalima selau afe tagata ua filifilia o Isaraelu na paʻuʻū ina ua fasia i latou. 18 Na faamaulalo le fanauga a Isaraelu i lenā taimi, a ua sili atu le fanauga a Iuta, auā na latou faalagolago iā Ieova le Atua o o latou augātamā. 19 Ua tuliloa pea e Avia ia Ierepoamo ma faoa aai nei mai iā te ia, o Peteli ma ona tamaʻi aai, o Iesana ma ona tamaʻi aai, ma Efaraima ma ona tamaʻi aai. 20 Ua lē toe iai foʻi se malosi iā Ierepoamo i aso o Avia; ae na taia o ia e Ieova ma ua oti ai.

21 Ua faamalosia pea e Avia o ia lava. O lea, na ia faia ai ni avā se toʻasefulu fā, ona ia fanauina ai lea o atalii e toʻalua sefulu lua ma afafine e toʻasefulu ono. 22 O le olaga uma foʻi o Avia, e oo lava i ona ala ma ana upu, ua tusia ia i le faamaumauga a le perofeta o Ito.

2 Nofoaiga a Tupu  14 : 1 - 15

14 Mulimuli ane, ua taoto Avia faatasi ma ona augātamā, ua latou tanu foʻi o ia i le Aai a Tavita; ona pule lea o lona atalii o Asa e sui iā te ia. I ona aso, na filemu ai le nuu mo tausaga e sefulu.

2 Ua faia e Asa le mea lelei ma tonu i le silafaga a Ieova lona Atua. 3 Ona ia aveesea lea o fata faitaulaga ese ma mea maualuluga, ua talepe i lalo poutū paia ma tuu i lalo pou paia. 4 Ua ia fai atu foʻi iā Iuta e saʻili iā Ieova le Atua o o latou augātamā, ma ia faia le tulafono ma le poloaʻiga. 5 Ua ia aveesea mai i aai uma o Iuta o mea maualuluga ma fata faitaulaga e mū ai mea manogi; ma o lana nofoaiga na filemu ai pea le malo. 6 Ua ia fausia foʻi aai malupuipuia i Iuta, auā na filemu le nuu; e leai foʻi se taua na sii atu iā te ia i na tausaga, auā na foaʻi mai e Ieova le mapusaga iā te ia. 7 Ua ia fai atu foʻi iā Iuta: “Seʻi o tatou fausia nei aai ma faia pā e faataamilo ai ma ʻolo, o faitotoʻa e taʻilua itu ma faamau. Auā ua avanoa le laueleele mo i tatou, talu ai ua tatou saʻili iā Ieova lo tatou Atua. Na tatou saʻili, ona ia foaʻi mai lea iā i tatou o le mapusaga i itu uma.” Ua latou fausia pea ma ua taulau manuia.

8 Ua iā Asa o le ʻautau mai i Iuta e toʻatolu selau afe, e aveina le talipupuni tele ma le tao. E mai iā Peniamina foʻi o i latou e aveina le talita ma loloʻu le ʻaufana, e toʻalua selau valu sefulu afe. O i latou uma nei o tagata totoa ma malolosi.

9 Mulimuli ane, ona alu atu lea o Sera le Aitiope e siitaua atu iā i latou, ma le ʻautau e tasi le miliona o tane ma kariota e tolu selau, ua alu atu o ia e oo atu i Maresa. 10 Ona alu atu lea o Asa e tau ma ia, ma ua faapotopoto faatasi i latou e tau i le vanu o Sefata i Maresa. 11 Ona valaau lea o Asa iā Ieova lona Atua, ua faapea atu: “Ieova e, e lē o se mea faigatā iā te oe ona fesoasoani mai, e tusa lava pe toʻatele po o ē e leai so latou malosi. Ieova e, lo matou Atua, ia e fesoasoani mai iā i matou, auā e matou te faalagolago atu iā te oe, o lou suafa foʻi ua matou ō mai ai e tau ma lenei motu o tagata. Ieova e, o oe o lo matou Atua. Aua neʻi malo mai tagata faatauvaa iā te oe.”

12 Ona faatoʻilaloina lea e Ieova o tagata Aitiope i luma o Asa ma luma o Iuta, ma ua sosola ai tagata Aitiope. 13 Ua tuliloa e Asa ma le nuu sa faatasi ma ia i latou e oo atu lava i Kira, ma ua paʻuʻū ai pea tagata Aitiope ua leai se tasi o i latou e ola; auā ua nutililiia i latou i luma o Ieova ma luma o lana ʻautau. Mulimuli ane, ona latou ave lea o le vete e matuā tele. 14 Ua latou lepeti foʻi aai uma na faataamilo ai i Kira, auā ua oo iā i latou le mataʻu mai iā Ieova; na latou faoa mea mai i aai uma auā e tele mea na latou faoa mai ai. 15 Na latou lepeti foʻi e oo lava i faleʻie o i latou e iai lafumanu, ma faoa lafumanu e matuā tele lava ma kamela, ona latou toe foʻi mai lea i Ierusalema.

2 Nofoaiga a Tupu  15 : 1 - 19

15 Ua iai le agaga o le Atua iā Asaraia le atalii o Oteta. 2 Ona ia alu atu lea i luma o Asa ma faapea atu iā te ia: “Asa e, ma Iuta uma, ma Peniamina, inā faalogo mai ia iā te aʻu! E ʻau Ieova ma outou pe afai tou te ʻau ma ia; afai foʻi e tou te saʻili atu iā te ia, o le a outou maua o ia, ae afai e tou te tuua o ia, o le a ia tuua foʻi outou. 3 E tele aso sa aunoa ai Isaraelu ma le Atua moni, sa leai foʻi se ositaulaga e aʻoaʻo atu ma sa aunoa foʻi ma le Tulafono. 4 Ae ina ua oo puapuaga iā i latou, ona latou toe foʻi atu lea iā Ieova le Atua o Isaraelu ma saʻili iā te ia, ona latou maua lea o ia. 5 I na aso, sa leai se filemu mo se tasi na alu atu ma toe sau, auā sa tele le fenuminumiaʻi i tagata uma o nuu. 6 Na tuʻimomomoina e le tasi nuu le isi nuu, ma le tasi aai le isi aai, auā ua faafenuminumiaʻi e le Atua i latou i puapuaga eseese uma lava. 7 Ia outou lototetele ae aua neʻi o outou lotovaivai,* auā o loo iai le taui mo la outou galuega.”

8 Ina ua faalogo Asa i nei upu ma le valoaga a le perofeta o Oteta, ona lototele ai lea o ia ma ia faapogaia ai le aveesea o mea inosia mai i le nuu uma o Iuta ma Peniamina, ma aai na ia faoa mai i le vaega maugā o Efaraima, ma toe faafou le fata faitaulaga o Ieova sa i luma o le faapaologa a Ieova. 9 Ua ia faapotopoto faatasi foʻi o Iuta uma ma Peniamina, ma tagata ese o loo iā i latou mai i Efaraima, o Manase, ma Simeona, auā na sosola mai iā te ia le toʻatele o tagata mai i Isaraelu, ina ua latou iloa o loo faatasi Ieova lona Atua ma ia. 10 Ona latou faapotopoto faatasi ai lea i Ierusalema, i le masina lona tolu o le tausaga lona sefulu lima o le nofoaiga a Asa. 11 Ua latou fai taulaga foʻi iā Ieova i lenā aso i le vete na latou aumaia, e fitu selau povi ma mamoe e fitu afe. 12 Ua latou osia foʻi se feagaiga e saʻili ai iā Ieova le Atua o o latou augātamā, ma o latou lotoatoa ma o latou ola atoa; 13 e faapea, o se tasi e lē saʻili iā Ieova le Atua o Isaraelu, e fasiotia o ia, pe laʻitiiti, pe matua, po o se tane, po o se fafine. 14 Ona latou tautō lea iā Ieova ma le leotetele, ma le alaga fiafia faatasi ma pū ma seu. 15 Ua olioli Iuta uma ona o le tautoga; auā na latou tautō ma o latou lotoatoa, ma ua matuā fiafia i latou e saʻili atu iā te ia, ona latou maua lea o ia; ua tuuina mai pea e Ieova iā i latou le mapusaga mai i o latou fili i itu uma.

16 A o Maaka le tinā o lona tinā, ua faateʻaese foʻi o ia e le tupu o Asa mai i lona tulaga o se tamaʻitaʻi tāua, auā ua ia faia se tupua matagā mo le pou paia; ona tā lea i lalo e Asa o lana tupua matagā, ua nutipala ma susunu i le ālia o Ketarono. 17 E leʻi aveesea mea maualuluga mai i Isaraelu. E na o Asa sa atoatoa lona loto i ona aso uma. 18 Ua ia aumaia foʻi mea na faapaiaina e lona tamā ma mea na ia faapaiaina i le fale o le Atua moni, o siliva, o auro, ma ipu. 19 E leʻi toe iai foʻi ni taua seʻia oo i le tausaga lona tolu sefulu lima o le nofoaiga a Asa.

^ 2 Nofo. 15:7 I le gagana Eperu, e “aua neʻi faapaʻuʻū i lalo o outou lima.”


2 Nofoaiga a Tupu  16 : 1 - 14

16 I le tausaga lona tolu sefulu ono o le nofoaiga a Asa, na alu aʻe ai Paasa le tupu o Isaraelu e tau ma Iuta, ma ia fausia Rama ina ia lē faatagaina se tasi e alu i fafo pe sau i totonu iā Asa le tupu o Iuta. 2 Ua aumaia e Asa o siliva ma auro mai i ʻoa o le fale o Ieova ma le fale o le tupu, ma aauina atu iā Peniata le tupu o Suria, o lē na nofo i Tamaseko, ua faapea atu: 3 “O loo iai se feagaiga i lo ta va, ma le va foʻi o loʻu tamā ma lou tamā. O lenei, ua ou avatu iā te oe siliva ma auro. Inā alu ia e tatala la oulua feagaiga ma Paasa le tupu o Isaraelu, ina ia alu ese o ia mai iā te aʻu.”

4 Ona faalogo lea o Peniata i le Tupu o Asa, ua ia aauina atu foʻi taʻitaʻi o ana ʻautau e faasagatau i aai o Isaraelu, ina ia o latou fasia Iono, o Tanu, o Apelamaima, ma nofoaga uma e teu ai oloa i aai o Nafatali. 5 Ina ua faalogo i ai Paasa, ona ia tuua loa lea o le fausiaina o Rama ma taofi lana galuega. 6 A ua ave e le tupu o Asa o Iuta uma, ma latou ave maa o Rama ma laupapa na fausia ai e Paasa, ma ua amata foʻi ona ia fausia ai i ia mea o Kepa ma Mesepa.

7 O le taimi lea na alu atu ai Hanani le tagata e iloa faaaliga iā Asa le tupu o Iuta, ma faapea atu iā te ia: “Talu ai ua e faalagolago i le tupu o Suria ae e lē faalagolago iā Ieova lou Atua, o le mea lea, ua sosola ese ai mai i lou lima le ʻautau a le tupu o Suria. 8 Pe e lē o le ʻautau e matuā toʻatele ea Aitiope ma Lipua, o ē na iai kariota ma tagata tiʻetiʻe solofanua; ma ona o lou faalagolago iā Ieova, ua ia tuuina mai ai i latou i lou lima? 9 Auā e silasila solo fofoga o Ieova i le lalolagi uma, ina ia faaali atu lona malosi iā i latou e atoatoa o latou loto iā te ia. Ua e fai faavalea lenei mea, o le mea lea, e amata atu ai nei ona iai taua iā te oe.”

10 A ua ita Asa i le tagata e iloa faaaliga, ma tuu atu o ia e faamau ona vae i le falepuipui, talu ai ua ita o ia iā te ia ona o lenei mea. Ua matuā faasauā foʻi Asa i nisi o le nuu i lenā lava taimi. 11 Faauta! o le olaga uma o Asa, o mea muamua ma mea mulimuli, ua tusia ia i le Tusi o Tupu o Iuta ma Isaraelu.

12 O le tausaga lona tolu sefulu iva o le nofoaiga a Asa, na maʻi ai o ia i ona vae ma ua oo ina tigāina; ae e leʻi saʻili atu o ia iā Ieova i le taimi o lona maʻi, a ua saʻili atu i ē e faia faamālōlōga. 13 Mulimuli ane, ua taoto Asa faatasi ma ona augātamā, ua oti foʻi i le tausaga lona fā sefulu tasi o lana nofoaiga. 14 Ua latou tanu o ia i lona tuugamau matagofie na ia eliina mo ia lava i le Aai a Tavita; ua latou faataoto o ia i le moega ua lilofia i le suāuu pasama, ma uu manogi eseese ua paluina i se suāuu faapitoa. Ua latou faia foʻi se falelauasiga e sili atu ona telē e susunu ai mea manogi mo ia.

2 Nofoaiga a Tupu  17 : 1 - 19

17 Ona pule lea o Iosefatu lona atalii e sui iā te ia, ma ua ia faamalosia lona tulaga iā Isaraelu. 2 Ua ia tuuina ʻautau i aai malupuipuia uma o Iuta, ma tuuina atu foʻi leoleoga i le nuu o Iuta ma aai o Efaraima na faatoʻilaloina e lona tamā o Asa. 3 Sa faatasi pea Ieova ma Iosefatu auā na savali o ia i uluaʻi ala o Tavita lona augātamā, ae e leʻi saʻili atu iā Paala. 4 Auā na ia saʻili atu i le Atua o lona tamā ma savali foʻi i lana poloaʻiga, ae e leʻi pei o mea na faia e Isaraelu. 5 Ua matuā faatumauina pea e Ieova le malo i ona lima; ua avatu pea e Iuta uma o meaalofa iā Iosefatu, ma ua tele ana oloa ma lona mamalu. 6 Ua lototele o ia i ala o Ieova, ma na ia aveesea foʻi mea maualuluga ma pou paia mai i Iuta.

7 I le tausaga lona tolu o lana nofoaiga, na ia talosaga atu ai ina ia ō mai ona alii sili o Peniaila, o Opetaia, o Sakaria, o Netanielu, ma Mekaio, e aʻoaʻo i aai o Iuta, 8 ua faatasi foʻi ma i latou le ʻau sa Levī, o Semaia, o Netanaia, o Sepatia, o Asaelu, o Semiramota, o Ionatana, o Atonia, o Topia, ma Topa-atonia o le ʻau sa Levī, ua faatasi foʻi ma i latou Elisama ma Ioramo, o ositaulaga ia. 9 Ona amata lea ona latou aʻoaʻo atu i Iuta, ma sa iā i latou le tusi o le tulafono a Ieova, ua latou ō faataamilo i aai uma o Iuta ma aʻoaʻo atu i le nuu.

10 O malo uma o nuu sa nonofo faataamilo i Iuta, ua latou matataʻu ona o Ieova, e latou te leʻi siitaua foʻi iā Iosefatu. 11 Ua latou aumaia mai i Filisitia o meaalofa iā Iosefatu ma tupe e fai ma meaalofa. Na aumai foʻi e tagata Arapi a latou lafu, e fitu afe fitu selau mamoe poʻa ma ʻoti poʻa e fitu afe fitu selau.

12 Ua agaʻigaʻi pea i luma Iosefatu ma ua matuā faatuputeleina ma faasilisilia lona tulaga; ua ia fausia pea aai malupuipuia ma aai e teu ai oloa i Iuta. 13 E matuā tele foʻi galuega na faia e ia i aai o Iuta; ma sa iai fitafita, o toa, ma tagata malolosi i Ierusalema. 14 O o latou tofiga nei i aiga o o latou augātamā: E mai iā Iuta o taʻitaʻi o le taʻitoʻaafe, o Atana le taʻitaʻi, sa iā te ia foʻi o tagata totoa ma malolosi e toʻatolu selau afe. 15 Na pule o ia iā Iokana le taʻitaʻi, sa iā te ia foʻi o tagata e toʻalua selau valu sefulu afe. 16 Na pule o ia iā Amasea le atalii o Sekari, o lē na galue tauofo mo Ieova, sa iā te ia foʻi o tagata totoa ma malolosi e toʻalua selau afe. 17 E mai iā Peniamina, sa iai le tagata toa ma malosi o Eliata, sa iā te ia tagata ua faaauupegaina e toʻalua selau afe, e iai ʻaufana ma talita. 18 Na pule o ia iā Iosapa, sa iā te ia foʻi o tagata e toʻaselau valu sefulu afe o ē ua faaauupegaina mo le ʻautau. 19 O i latou nei na auauna atu i le tupu, e ese mai iā i latou o ē na tuu e le tupu i aai malupuipuia i Iuta atoa.

2 Nofoaiga a Tupu  18 : 1 - 34

18 Sa tele le ʻoa ma le mamalu iā Iosefatu; ae peitaʻi, ua fetaiaʻi o laʻua gafa ma Aapo. 2 I tausaga mulimuli ane ai, na ia alu ifo ai iā Aapo i Samaria; ona faia lea e Aapo mo ia ma le nuu sa faatasi ma ia, o taulaga i mamoe ma povi e tele. Na ia faaoso foʻi iā te ia e la te siitaua iā Ramota-kiliata. 3 Ona fai mai lea o Aapo le tupu o Isaraelu iā Iosefatu le tupu o Iuta: “Pe ta te ō i le taua i Ramota-kiliata?” A ua fai atu o ia iā te ia: “O aʻu nei e tutusa ma oe, o loʻu nuu e pei o lou nuu, e matou te ō foʻi ma oe i le taua.”

4 A ua fai atu Iosefatu i le tupu o Isaraelu: “Faamolemole, seʻi fesili muamua atu lava i se afioga mai iā Ieova.” 5 Ona faapotopoto faatasi lea e le tupu o Isaraelu o le ʻauperofeta, e toʻafā selau tagata, ma fai atu iā i latou: “Pe e matou te ō atu ea e tau ma Ramota-kiliata, po ou te nofo?” A ua latou fai mai: “Inā maliu aʻe ia, auā e foaʻi mai lava e le Atua moni le aai i lima o le tupu.”

6 A ua fai atu Iosefatu: “Pe e lē o iai ea i inei se perofeta a Ieova? Seʻi o tatou fesili atu e ala iā te ia.” 7 Ona fai mai lea o le tupu o Isaraelu iā Iosefatu: “O loo iai pea se tasi tagata e fesili atu ai iā Ieova, ae ou te matuā ita lava iā te ia, auā e na te lē valoia ni mea lelei e faatatau iā te aʻu, ae e na o mea leaga e lē aunoa. O ia lea o Mekaio le atalii o Imila.” Ae peitaʻi, ua fai atu Iosefatu: “Aua neʻi fetalai mai le tupu i se mea faapena.”

8 Ona valaau atu lea o le tupu o Isaraelu i se tagata aloaʻia, ua faapea atu: “Ia aumai faavave Mekaio le atalii o Imila.” 9 Ua taʻitasi le tupu o Isaraelu ma Iosefatu le tupu o Iuta, ma nonofo i o la nofoālii i le mea e soli ai saito i le faitotoʻa o Samaria, ua oofu foʻi i o la ofu tautupu; ma ua gaoioi perofeta uma i o la luma e pei o ni perofeta. 10 Ona faia lea e Setekaia le atalii o Kenaana mo ia o seu uʻamea, ma faapea atu: “O le mea lenei na fetalai mai ai Ieova, ‘O mea nei e te tatui ai tagata Suria seʻia e faaumatia i latou.’” 11 Ua faapena foʻi valoaga ua faia e isi perofeta uma, ua faapea atu: “Ia e alu aʻe i Ramota-kiliata ma ia e manumalo, e foaʻiina mai lava e Ieova le aai i lima o le tupu.”

12 Ona fai atu lea iā te ia o le avefeʻau na alu atu e aami iā Mekaio e faapea: “Faauta! E matuā logolelei lava i le tupu upu a perofeta; seʻi faapea foʻi ona fai au upu e pei o se tasi o i latou, ma ia e tautala atu i se upu lelei.” 13 A ua fai mai Mekaio: “O loo soifua Ieova, o le mea e fetalai mai ai loʻu Atua, o le mea foʻi lea ou te tautala atu ai.” 14 Ua sau o ia i le tupu, ona fai atu lea o le tupu iā te ia: “Mekaio e, pe e matou te ō atu ea i Ramota-kiliata i le taua, po ou te nofo?” Ona ia fai mai lea: “Inā ō aʻe ia, ma ia outou manumalo; e tuuina atu i latou i o outou lima.” 15 Ona fai atu lea o le tupu iā te ia: “Po ua faafia ona ou faatautō oe e aua neʻi e toe tautala mai iā te aʻu i se tasi mea, ae e na o le upu moni lava i le suafa o Ieova?” 16 Ua fai mai o ia: “Na ou vaaia lava Isaraelu uma o taapeape i mauga, e pei o ni mamoe ua leai se leoleo mamoe. Ona fetalai mai lea o Ieova: ‘O i latou nei ua leai ni matai. Ia tuu atu i latou e taʻitasi ma toe foʻi atu ma le filemu i lona fale.’”

17 Ona fai atu lea o le tupu o Isaraelu iā Iosefatu: “Po ou te leʻi fai atu ea iā te oe, ‘E na te lē valoia ni mea lelei e faatatau iā te aʻu, ae e na o mea leaga’?”

18 Ona ia faapea mai lea: “O le mea lea, inā faalogologo mai ia outou i le afioga a Ieova: Ua ou iloa atu Ieova o loo tiʻetiʻe i lona nofoālii, a o laulaututū ʻautau uma o le lagi i lona itu taumatau ma lona itu tauagavale. 19 Ua fetalai atu foʻi Ieova, ‘O ai e na te faavaleaina Aapo le tupu o Isaraelu, ina ia alu aʻe ma oti ai i Ramota-kiliata?’ Ona talanoa lea, ua fai mai le tasi e faapea, a ua fai mai le isi e faapea. 20 Mulimuli ane, ua alu ane se agaga ma tū i luma o Ieova ma faapea mai, ‘Ou te faavaleaina o ia.’ A ua fetalai atu Ieova iā te ia, ‘E faapefea?’ 21 Ona ia fai mai lea, ‘Ou te alu lava, ma e avea aʻu ma agaga taufaasesē i gutu o ana perofeta uma.’ Ona ia fetalai atu lea, ‘E te faavalea iā te ia, ma e te manumalo iā te ia. Inā alu ia ma fai lenā mea.’ 22 O lenei, ua tuuina e Ieova se agaga taufaasesē i gutu o au perofeta; a ua fetalai Ieova o le a oo puapuaga iā te oe.”

23 Ona faalatalata mai lea o Setekaia le atalii o Kenaana, ma ua ia pō le alafau o Mekaio, ua faapea mai: “O fea na ui ane ai le agaga o Ieova i oʻu luma ina ia tautala atu iā te oe?” 24 Ona fai atu lea o Mekaio: “Faauta! E te iloa lava i lenā aso le auala pe a e ulu atu i le potu pito i totonu e te lafi ai.” 25 Ua faapea atu le tupu o Isaraelu: “Ia outou ave Mekaio ma toe faafoʻi o ia iā Amone le alii sili o le aai, ma Ioasa le atalii o le tupu. 26 Ia outou faapea atu, ‘O loo faapea mai le tupu: “Ia outou tuuina lenei tagata i le falepuipui, ia outou faaitiitia meaʻai e ʻai ai, ma faaitiitia vai e inu ai seʻia ou toe foʻi mai ma le filemu.”’” 27 Ona fai mai lea o Mekaio: “Afai e te toe foʻi mai ma le filemu, e leʻi fetalai mai la Ieova iā te aʻu.” Ua ia toe faapea mai: “Le nuu e, inā faalogologo mai ia outou.”

28 Ona ō aʻe lea o le tupu o Isaraelu ma Iosefatu le tupu o Iuta i Ramota-kiliata. 29 Ua fai atu le tupu o Isaraelu iā Iosefatu: “Ou te ofu ese ma ou alu atu i le taua, a o oe, ia fai ou lava ofu.” Ona faia lea o ofu ese o le tupu o Isaraelu, ma ua la ō atu i le taua. 30 A ua poloaʻi atu le tupu o Suria i alii e pule i ana kariota, e faapea: “Aua neʻi outou tau ma ē e faatauvaa po o ē e sili, ae e na o le tupu lava o Isaraelu.” 31 Ina ua iloa atu e alii e pule i kariota Iosefatu, ona latou faapea ifo lea iā i latou: “O le tupu lea o Isaraelu.” Ona latou faasaga ane lea e tau ma ia; ma ua alaga atu foʻi Iosefatu mo se fesoasoani, ona fesoasoani mai lea o Ieova iā te ia, ma ua faaliliueseina e le Atua i latou mai iā te ia. 32 Ae ina ua iloa e alii e pule i kariota e lē o le tupu lea o Isaraelu, ona toe foʻi atu loa lea o i latou, ua lē toe mulimuli atu iā te ia.

33 Sa soona loloʻu ma le lē iloa e le tasi tagata le ʻaufana, a ua lavea ai le tupu o Isaraelu i le sooga o lona ofutau, ona ia fai atu lea i lē o loo aveina le kariota: “Ia tago mai, ma aveese aʻu mai i le taua, auā ua ou manuʻa leaga lava.” 34 Ua faateteleina pea le taua i lenā aso, ma ua faatū e nisi le tupu o Isaraelu i totonu o le kariota e feagai ma tagata Suria seʻia oo i le afiafi; ona iʻu ai lea ina oti o ia a o goto ifo le lā.

2 Nofoaiga a Tupu  19 : 1 - 11

19 Ua toe foʻi atu ma le filemu Iosefatu le tupu o Iuta i lona fale i Ierusalema. 2 Ona sau lea i ona luma o Ieu le atalii o Hanani o lē e faamatalaina faaaliga, ma faapea mai i le Tupu o Iosefatu: “Pe e tuuina atu ea i ē e amioleaga le fesoasoani, ma pe e tatau ea ona e alofa iā i latou o ē e ita iā Ieova? O le mea lea, ua toʻasā ai Ieova iā te oe. 3 Ae peitaʻi, ua maua mea lelei iā te oe, auā ua e aveeseina pou paia mai i le nuu, ma ua e saunia foʻi lou loto e saʻili ai i le Atua moni.”

4 Ua nofo pea Iosefatu i Ierusalema; ma ua ia toe alu atu i le nuu e amata mai i Peresepa e oo i vaega maugā o Efaraima, ina ia toe faafoʻi mai i latou iā Ieova le Atua o o latou augātamā. 5 Ua ia tofia foʻi faamasino i le nuu atoa i aai malupuipuia uma o Iuta, o lea aai ma lea aai. 6 Ona ia fai atu lea i faamasino: “Vaai lelei i mea o loo outou faia, auā e tou te lē o faamasino mo se tagata, a o Ieova; o loo faatasi o ia ma outou i mataupu tau faamasinoga. 7 O lenei, ia oo iā te outou le mataʻu iā Ieova. Ia outou gaoioi ma le faaeteete, auā e leai se amiolētonu iā Ieova lo tatou Atua, po o se faailoga tagata, po o ni faiga faaalatua.”

8 Ua tuu foʻi e Iosefatu i Ierusalema nisi o sa Levī, o ositaulaga, ma nisi o ulu o aiga o o latou tamā i Isaraelu e faamasino i le suafa o Ieova, ma mataupu faaletulafono a tagata o loo nonofo i Ierusalema. 9 Ua ia poloaʻi atu foʻi iā i latou, e faapea: “Ia faapea ona outou faia ma le mataʻu iā Ieova, ma le faamaoni ma le lotoatoa. 10 A o mataupu faaletulafono uma e oo mai iā te outou mai i o outou uso o ē o loo nonofo i o latou aai, e aofia ai le faamasaatoto, e aofia ai le tulafono, o poloaʻiga, o tuutuuga, ma iʻuga o faamasinoga, ia outou lapataʻi atu iā i latou ina ia aua neʻi faia ni mea sesē iā Ieova, ina ia lē oo mai ai le toʻasā iā te outou ma o outou uso. Ia faapea ona outou faia ina ia outou lē nofosala ai. 11 O lenei, o Amaria le faitaulaga sili e pule iā te outou i mataupu uma a Ieova; o Sepatia le atalii o Isamaeli, o le taʻitaʻi lea o le aiga o Iuta i mea uma a le tupu; o sa Levī foʻi o leoleo ia mo outou. Ia faamalolosi ma ia gaoioi, ia faatasi foʻi Ieova i ē o loo faia mea lelei.”

2 Nofoaiga a Tupu  20 : 1 - 37

20 Mulimuli ane, ona ō mai ai lea o le fanauga a Moapi ma le fanauga a Amoni, ua faatasi ma i latou nisi mai i Amonima e siitaua atu iā Iosefatu. 2 Ona ō mai lea o le nuu ma taʻu mai iā Iosefatu, e faapea: “O loo ō mai se motu o tagata e toʻatele e siitaua iā te oe mai i le itu o le sami, ma mai i Etoma foʻi; vaai, o loo iai i latou i Haseso-tamara, o Enokati lea.” 3 Ona fefe ai lea o Iosefatu ma ua maumauaʻi e saʻili atu iā Ieova. Ua ia talaʻi foʻi le anapogi iā Iuta uma. 4 Mulimuli ane, ua faapotopoto faatasi tagata o Iuta ina ia fesili atu iā Ieova. Ua ō mai foʻi i latou mai i aai uma o Iuta e fesili atu iā Ieova.

5 Ona tulaʻi lea o Iosefatu i le faapotopotoga o Iuta ma Ierusalema i le fale o Ieova i luma o le lotoā fou, 6 ua ia faapea atu:

“Ieova e, le Atua o o matou augātamā, pe e lē o oe ea o le Atua o le lagi, pe e te lē o pule ea foʻi i malo uma o nuu, po ua lē o i lou aao ea le mana ma le malosi, e leai foʻi se tasi e mafai ona faasagatau atu iā te oe? 7 Lo matou Atua e, pe e te leʻi tutuliesea ea tagata sa nonofo i lenei nuu mai i luma o lou nuu o Isaraelu, ma foaʻiina atu i le fanau a Aperaamo, o lē na alofa iā te oe i aso uma? 8 Ona latou nonofo lea i le nuu, ma ua latou faia mo oe le malumalu mo lou suafa, ua faapea atu, 9 ‘Afai e oo mai iā i matou ni mala, o le pelu, o le faasalaga mamafa, po o le faamaʻi, ma le oge, e matou te tutū atu i luma o lenei fale ma ou luma (auā o loo i lenei fale lou suafa), ina ia o matou valaau atu i lau fesoasoani i o matou puapuaga, ia e faafofoga mai ma e faaola mai.’ 10 O lenei, o le fanauga a Amoni, o Moapi, ma vaega maugā o Seira, o ē na e lē tuuina atu iā Isaraelu ina ia osofaʻia ina ua latou ō mai mai i le nuu o Aikupito, ae na liliuese i latou mai iā i latou, ma e leʻi faaumatia i latou, 11 silasila, ua latou tauia mai i matou, e ala i le ō mai e tutuliese i matou mai i lou tofi na e foaʻiina mai iā i matou. 12 Lo matou Atua e, pe e te lē faamasinoina ea i latou? Auā ua leai se malosi iā i matou i luma o lenei motu o tagata, o loo ō mai e faasagatau iā i matou; ua matou lē iloa se mea e fai, a ua faasaga atu o matou mata iā te oe.”

13 Ua tutū i latou uma i Iuta i luma o Ieova, e oo lava i o latou tamaiti, o a latou avā, ma o latou atalii.

14 A o Iaaseelu le atalii o Sakaria, le atalii o Penaia, le atalii o Ieielu, le atalii o Matania le sa Levī mai i le fanauga a Asafo, na i ona luga le agaga o Ieova i totonu o le faapotopotoga. 15 Ua ia faapea atu: “Inā uaʻi mai ia Iuta uma, ma outou o nonofo i Ierusalema, ma le Tupu o Iosefatu! O le mea lenei na fetalai mai ai Ieova iā te outou, ‘Aua tou te fefefe pe atuatuvale ona o lenei motu o tagata e toʻatele; auā e lē o outou e ona le taua, a o le Atua. 16 O a taeao e tou te ō ifo ai e tau ma i latou. Auā e ō aʻe i latou mai i le mafa o Susa; ma e tou te maua lava i latou i le pito o le ālia i luma o le toafa o Ieruelu. 17 E tou te lē tau i lenei taua. Inā tutū ia outou ma tutumau, ma vāai i le faaolataga a Ieova iā te outou. Iuta ma Ierusalema e, aua tou te fefefe pe atuatuvale. Inā ō atu ia a taeao e tau ma i latou, e faatasi foʻi Ieova ma outou.’”

18 Ona ifo lea o Iosefatu ma faapaʻū faō i le eleele, ua faapaʻuʻū foʻi Iuta uma ma ē o nonofo i Ierusalema i luma o Ieova, ma ifo atu iā Ieova. 19 Ona tutulaʻi lea o sa Levī o le fanauga a Kato ma le fanauga a sa Korū, ua vivii atu iā Ieova le Atua o Isaraelu ma le matuā leotetele.

20 Ua latou tutulaʻi i le taeaopō ma ō atu i le toafa o Tikoa. A o latou ō atu, ona tulaʻi lea o Iosefatu ua faapea atu: “Inā faalogo mai ia iā te aʻu, Iuta e, ma outou o loo nonofo i Ierusalema! Ia faatuatua atu iā Ieova lo outou Atua, ina ia faatumauina ai outou. Ia faatuatua atu foʻi i ana perofeta, ina ia manuia ai.”

21 Ua ia filifili foʻi ma le nuu ma tofia tagata pepese iā Ieova, ma i latou e ofo atu viiga i ofu paia, a o latou ō atu e muamua atu i tagata ua faaauupegaina, ma faapea atu: “Ia outou vivii atu iā Ieova, auā e alofa faamaoni o ia e oo i le faavavau.”

22 Ina ua amata ona latou alalaga olioli ma vivii atu, ona faalalafi lea e Ieova o ʻau e tau ma le fanauga a Amoni, o Moapi, ma le vaega maugā o Seira o ē na ō mai i Iuta, ua latou fefasiaʻi foʻi. 23 Ona tutū lea o le fanauga a Amoni ma Moapi ua faasagatau i ē o loo nonofo i vaega maugā o Seira, ina ia faaumatia i latou ma soloia; ma ina ua uma ona latou faaumatia ē o loo nonofo i Seira, ona fesoasoani lea o le tasi i le isi e faafanoina lona lava uso.

24 A o Iuta, ua oo atu i le olomatamata o le toafa. Ina ua latou liliu atu i le motu o tagata, vaai foʻi iā i latou, ua taatitia o latou tino oti i le eleele, e leai se tasi na sao mai ai. 25 Ona ō atu lea o Iosefatu ma ona tagata, ua faoa le vete mai iā i latou, na maua foʻi e i latou mai i na mea le tele o oloa ma lavalava ma mea matagofie; ua latou ō atu ma talai ese mai na mea iā te i latou, seʻia oo ina lē mafai ona latou toe aveina ni mea. E tolu aso na latou faoa ai le vete, auā e matuā tele lava. 26 Ua latou faapotopoto faatasi foʻi i le aso lona fā i le fanua laugatasi o Peraka, auā ua latou vivii atu iā Ieova i inā. O le mea lea ua latou faaigoa ai lea nofoaga, o le Fanua Laugatasi o Peraka, seʻia oo mai i aso nei.

27 Ona toe foʻi mai lea o tagata uma o Iuta ma Ierusalema faatasi ma Iosefatu e muamua atu iā i latou, ua toe foʻi i Ierusalema ma le olioli, auā ua faafiafiaina i latou e Ieova ona o o latou fili. 28 Ua latou ō mai i Ierusalema ma meafaifaaili e iai uaua, o kitara, ma pū i le fale o Ieova. 29 Ua oo foʻi le mataʻu i le Atua i malo uma o nuu, ina ua latou faalogo ua tau Ieova faasaga i fili o Isaraelu. 30 Ua filemu foʻi le malo o Iosefatu mai i taua, ua tuuina atu pea e le Atua iā te ia le mapusaga i itu uma.

31 Ua pule pea Iosefatu iā Iuta. E tolu sefulu lima ona tausaga ina ua fai o ia ma tupu, ma e lua sefulu lima tausaga na ia pule ai i Ierusalema. O le igoa o lona tinā o Asopa le afafine o Seleki. 32 Na savali pea o ia i le ala o Asa lona tamā, e leʻi liliuese mai ai lava o ia i le faia o le mea tonu i luma o Ieova. 33 E na o mea maualuluga e na te leʻi aveeseina; e leʻi saunia foʻi e le nuu o latou loto mo le Atua o o latou augātamā.

34 A o le olaga uma o Iosefatu, o mea muamua ma mea mulimuli, ua tusia ia i upu a Ieu le atalii o Hanani, ia na taʻua i le Tusi o Tupu o Isaraelu. 35 Ua mavae ia mea, ona faifaimea faatasi ai lea o Iosefatu le tupu o Iuta ma Aasaia le tupu o Isaraelu, o lē na faia mea leaga. 36 Ona ia faifaimea faatasi ai lea ma ia i le faia o vaa e ō atu i Tasesa, ua latou faia foʻi vaa i Esiokape. 37 Ae peitaʻi, na tautala faavaloaga Elisara le atalii o Totava mai i Maresa, e faatatau iā Iosefatu, e faapea: “Ona ua lua faifaimea faatasi ma Aasaia, o le mea lea e faalēaogāina ai e Ieova au galuega, ona faaleagaina ai lea o vaa ma ua lē mafai ai ona ō atu i Tasesa.

21 Mulimuli ane, ua taoto Iosefatu faatasi ma ona augātamā, ua tanu foʻi o ia faatasi ma ona augātamā i le Aai a Tavita; ona pule lea o Ioramo lona atalii e sui iā te ia. 2 Sa iai ona uso, o atalii o Iosefatu, o Asaraia, o Ikielu, o Sakaria, o Asaraia, o Mikaele, ma Sefatia, o i latou uma nei o atalii o Iosefatu le tupu o Isaraelu. 3 Na tuuina atu e lo latou tamā iā i latou le tele o meaalofa o siliva, o auro, ma mea mananaia, faatasi ai ma aai malupuipuia i Iuta; ae na ia tuuina atu le malo iā Ioramo, auā o ia o le ulumatua.

4 Ina ua pule Ioramo i le malo o lona tamā, ona ia faamalosia lea o lona tulaga, ma ia fasiotia ai ona uso uma i le pelu, faapea foʻi ma nisi o alii sili o Isaraelu. 5 E tolu sefulu lua tausaga o Ioramo ina ua fai o ia ma tupu, ma e valu tausaga na ia pule ai i Ierusalema. 6 Na savali o ia i ala o tupu o Isaraelu, e pei ona faia e i latou i le aiga o Aapo; auā na fai le afafine o Aapo ma ana avā, ma na ia faia pea mea leaga i le silafaga a Ieova. 7 E leʻi finagalo Ieova e faaoo mai le faaumatiaga i le aiga o Tavita, ona o le feagaiga na ia osia ma Tavita, e pei ona ia fetalai mai ai e na te tuuina mai pea se lamepa iā te ia ma lana fanau.

8 O ona aso, na fouvale ai Etoma i le pule a Iuta, ma ua faia ai foʻi se tupu e pule iā i latou. 9 Ua ō atu Ioramo faatasi ma ona alii, faapea foʻi kariota uma faatasi ma ia. Ona tulaʻi lea o ia i le pō ma fasiotia tagata Etoma na siʻosiʻomia o ia, ma alii e pule i kariota. 10 A ua fouvale pea Etoma i le pule a Iuta e oo mai i le aso nei. O le taimi lenā na fouvale ai foʻi ma le nuu o Lipena i lana pule, auā ua ia tuua Ieova le Atua o ona augātamā. 11 Ua ia faia foʻi mea maualuluga i luga o mauga o Iuta, ina ia faapogaia e ia tagata o Ierusalema e faia feusuaʻiga lē mamā, ina ia tuliesea ai e ia o Iuta.

12 Ona aumai ai lea o se tusi iā te ia mai iā Elia le perofeta, e faapea: “O le mea lenei ua fetalai mai ai Ieova le Atua o Tavita lou augātamā, ‘Talu ai ua e lē savali i ala o Iosefatu lou tamā, po o ala o Asa le tupu o Iuta, 13 a ua e savali i ala o tupu o Isaraelu, ma faapogaia Iuta ma ē o nonofo i Ierusalema e faia feusuaʻiga lē mamā e pei ona faia e le aiga o Aapo, ua faapogaia ai le faia o feusuaʻiga lē mamā, ma ua e fasiotia ou lava uso o le aiga o lou tamā, o ē e sili atu ona lelei nai lo o oe; 14 faauta! o le a matuā taia e Ieova lou nuu, o ou atalii, o au avā, ma au oloa uma. 15 E iā te oe foʻi le tele o maʻi, e tupu foʻi le maʻi i lou gaʻau, seʻia paʻū mai i fafo lou gaʻau ona o le maʻi i lea aso ma lea aso.’”

16 Ona faatupu lea e Ieova o le agaga fouvale o Filisitia ma Arapi o ē sa nonofo latalata i tagata Aitiope, e faasagatau iā Ioramo. 17 Ona latou ō aʻe lea i Iuta ma osofaʻia ma faoa oloa uma na maua i le fale o le tupu, atoa foʻi ma ona atalii ma ana avā, e leʻi totoe foʻi sona atalii seʻi vaganā ai Ioasasa lona atalii aupito itiiti. 18 Ua mavae nei mea uma, ona taia lea o ia e Ieova i se maʻi i lona gaʻau lea e leai se togafiti. 19 I le faagasologa o aso ina ua mavae le lua tausaga, ona paʻū ai lea i fafo o lona gaʻau a o maʻi o ia, ona iʻu ai lea ina oti o ia i lona maʻi tigāina; ma e leʻi faamūina e ona tagata ni mea mo ia, e pei ona faamūina o mea mo ona augātamā. 20 E tolu sefulu lua ona tausaga ina ua fai o ia ma tupu, ma e valu tausaga na pule ai o ia i Ierusalema. Ua oti o ia ae e leʻi alofagia e se tasi. Ona latou tanu lea o ia i le Aai a Tavita, ae e lē o fanuatanu o tupu.

22 Ua faia e tagata o Ierusalema Aasaia lona atalii aupito itiiti e fai ma tupu e sui iā te ia, (auā na fasiotia o ē e matutua uma e ʻau e faoa mea na ō mai faatasi ma tagata Arapi i le togālauapi,) ona pule lea o Aasaia le atalii o Ioramo e fai ma tupu o Iuta. 2 E lua sefulu lua tausaga o Aasaia ina ua fai o ia ma tupu, ma e tasi le tausaga na ia pule ai i Ierusalema. O le igoa o lona tinā, o Atalia le afafine o le atalii o Omeri.

3 Na ia savali foʻi i ala o le aiga o Aapo, auā sa avea lona tinā ma ana faufautua i le faia o mea leaga. 4 Ua ia faia foʻi mea leaga i le silafaga a Ieova, e pei o le aiga o Aapo, auā na avea i latou ma faufautua iā te ia ina ua maliu lona tamā, ma oo ina malaia ai o ia. 5 Na savali o ia e tusa ma la latou fautuaga, ua la ō ma Ioramo le atalii o Aapo le tupu o Isaraelu, e siitaua iā Asaeli le tupu o Suria i Ramota-kiliata, ma ua fana ai Ioramo e tagata fanafana aū. 6 Ona ia toe foʻi lea e togafiti ona manuʻa i Isereelu, ia na faamanuʻa ai o ia i Rama, ina ua ia tau ma Asaeli le tupu o Suria.

A o Asaria le atalii o Ioramo le tupu o Iuta, ua alu ifo o ia e vaai Ioramo le atalii o Aapo i Isereelu, auā ua maʻi o ia. 7 Peitaʻi, o le Atua na māfua ai ona paʻū Aasaia ina ua sau o ia iā Ioramo; ina ua oo mai o ia, na la ō ma Ioramo iā Ieu le atalii o le atalii o Nimesi, o lē na faauuina e Ieova e faaumatia le aiga o Aapo. 8 Ae ina ua faaoo atu e Ieu le faamasinoga i le aiga o Aapo, ua saʻilia e ia o alii o Iuta ma atalii o uso o Aasaia, o auauna a Aasaia ma ua ia fasiotia i latou. 9 Ua ia saʻilia pea Aasaia, mulimuli ane ua latou puʻea o ia a o lafi i Samaria, ma aumai o ia iā Ieu. Ona latou fasiotia lea o ia ma tanu, auā ua latou faapea ane: “O ia o le atalii o le atalii o Iosefatu, o lē na saʻili iā Ieova ma lona lotoatoa.” Ua leai foʻi se tasi i le aiga o Aasaia e iai se malosi e pule ai i le malo.

10 A ua iloa e Atalia le tinā o Aasaia, ua oti lana tama. Ona tulaʻi lea o ia ma fasiotia fanau uma lava a le tupu o le aiga o Iuta. 11 A o Iosepa le afafine o le tupu, ua ia ave Ioasa le atalii o Aasaia, ma ave faananā o ia mai i atalii o le tupu o ē na tatau ona fasiotia, ma tuu o ia ma lana tausitama i le potumoe i totonu. A o Iosepa le afafine o le Tupu o Ioramo, le avā a Ioiata le ositaulaga, (auā o ia o le tuafafine o Aasaia,) ua faalafi iā te ia ona o Atalia, ma e na te leʻi fasiotia o ia. 12 Ua iai pea o ia ma i latou i le fale o le Atua moni, ua lafi ai mo tausaga e ono, a o pule Atalia o se tupu tamaʻitaʻi i le nuu.

23 I le tausaga lona fitu, na lototele ai Ioiata ma ia ave alii o le taʻitoʻaselau, o Asaraia le atalii o Ieroama, o Isamaeli le atalii o Iokana, o Asaraia le atalii o Opeta, o Maaseia le atalii o Ataia, ma Elisafata le atalii o Sekari, ua ia osia se feagaiga ma i latou. 2 Mulimuli ane, ua latou ō atu faataamilo i Iuta ma faapotopoto faatasi le ʻau sa Levī mai i aai uma o Iuta, ma matai o aiga o o latou tamā o Isaraelu. Ua latou ō mai i Ierusalema. 3 Ona osi ai lea e le faapotopotoga uma o se feagaiga ma le tupu i le fale o le Atua moni, ona ia faapea atu lea iā i latou:

“Faauta! O le a pule le atalii o le tupu, e pei ona folafola mai e Ieova e faatatau i atalii o Tavita. 4 O le mea lenei e tou te faia: o le tasi vaetolu o outou o ē e ō mai i le sapati, o ositaulaga ma sa Levī, e fai ma leoleo faitotoʻa; 5 o le tasi vaetolu e iai i le fale o le tupu; ma le isi tasi vaetolu e iai i le Faitotoʻa ua taʻua o le Faavae; a o le nuu uma o le a iai i lotoā o le fale o Ieova. 6 Aua neʻi outou faataga se tasi e ulu atu i le fale o Ieova, seʻi vaganā ai ositaulaga ma ē o loo auauna o le ʻau sa Levī. O i latou na e ulufale atu, auā o i latou o se vaega paia, ma e tausi foʻi e le nuu uma la latou matafaioi iā Ieova. 7 Ia siʻosiʻomia e le ʻau sa Levī le tupu, e tofu le tagata ma lana auupega i lona lima; o so o se tasi e sau i totonu o le fale, e fasiotia lava o ia. Ia outou faatasi pea ma le tupu, i lona ulufafo atu ma lona ulufale mai.”

8 Ua faia e sa Levī ma Iuta uma o mea uma na poloaʻi atu ai Ioiata le ositaulaga. Ua latou taʻitasi ma ave i ona tagata o ē na ulufale mai i le sapati, faatasi ma i latou na ulufafo atu i le sapati, auā e leʻi tuua e Ioiata le ositaulaga, o vaega e ō ese mai i o latou tiute. 9 Ua avatu foʻi e Ioiata le ositaulaga i alii o le taʻitoʻaselau, o tao, o talita ma talita lapotopoto a le Tupu o Tavita na i le fale o le Atua moni. 10 Ua ia tofia foʻi le nuu uma ina ia tutū e taʻitasi ma lana auupega i lona lima, e mai i le itu taumatau o le fale e oo atu i le itu tauagavale o le fale, i tafatafa ane o le fata faitaulaga ma le fale, e siʻosiʻomia ai e latalata i le tupu. 11 Ona latou aumaia lea o le atalii o le tupu ma faaee iā te ia le palealii ma le Tusi o le Tulafono, ma ua latou faia o ia ma tupu, ona faauuina lea o ia e Ioiata ma ona atalii, ua faapea atu: “Ia soifua le tupu!”

12 Ina ua faalogo Atalia i le leo o le fetaufetuliaʻi ma le vivii atu o le nuu i le tupu, ona sau ai lea o ia i le nuu i le fale o Ieova. 13 Ua ia vaai mai o loo tū le tupu i tafatafa o lona poutū i le mea e ulufale ai, faatasi ai ma alii sili ma ē e ili pū o loo tutū i tafatafa o le tupu, ma o loo fiafia tagata uma o le nuu ma ili a latou pū, o loo olioli foʻi tagata pepese ma i latou o loo taʻitaʻia le ofoina atu o viiga. Ona saeia loa lea e Atalia o ona ofu, ua faapea atu: “O le fouvalega! O le fouvalega!” 14 A ua aumaia i fafo e Ioiata le ositaulaga o alii o le taʻitoʻaselau, o ē ua tofia o le ʻautau, ua faapea atu iā i latou: “Inā ave ia o ia i fafo mai i le laina a fitafita; ma o so o se tasi foʻi e mulimuli atu iā te ia, ia fasiotia o ia i le pelu!” Auā ua faapea atu le ositaulaga: “Aua neʻi outou fasiotia o ia i le fale o Ieova.” 15 Ua latou puʻe o ia. Ina ua aumai o ia i le ala e ui mai ai i le faitotoʻa o solofanua i le fale o le tupu, ona latou fasiotia loa lea o ia i inā.

16 Ona faia lea e Ioiata le feagaiga i le va o ia, o le nuu uma, ma le tupu ina ia avea ai pea i latou ma nuu o Ieova. 17 Mulimuli ane, ua ō atu le nuu uma i le fale o Paala ma talepe i lalo; ua latou lepeti foʻi ana fata faitaulaga ma ana faatusa, ma ua latou fasiotia i luma o fata faitaulaga ia Matana le ositaulaga a Paala. 18 Ua tuuina atu foʻi e Ioiata tofiga o le fale o Ieova e faia e ositaulaga ma sa Levī, o ē na tofia e Tavita i vaega e vaavaaia le fale o Ieova, e ofo atu taulaga mū iā Ieova e tusa ma mea ua tusia i le tulafono a Mose, ma le olioli ma pese na faatonutonuina e Tavita. 19 Ona ia tofia lea o leoleo faitotoʻa i faitotoʻa o le fale o Ieova, ina neʻi ulufale atu se tasi e lē mamā. 20 Ona ia ave lea o taʻitaʻi o le taʻitoʻaselau, o alii, o pule o le nuu, ma tagata uma o le nuu, ua latou ave ifo le tupu mai i le fale o Ieova. Ua latou ui atu i le faitotoʻa i luga i le fale o le tupu, ma faanofo le tupu i le nofoālii o le malo. 21 Ua olioli pea tagata uma o le nuu; ua filemu foʻi le aai, ma ua latou fasiotia Atalia i le pelu.

24 E fitu tausaga o Ioasa ina ua fai o ia ma tupu, ma e fā sefulu tausaga na pule ai o ia i Ierusalema. O le igoa foʻi o lona tinā o Sevi mai i Peresepa. 2 Ua faia pea e Ioasa le mea ua tonu i le silafaga a Ieova i aso uma o Ioiata le ositaulaga. 3 Ua aumaia e Ioiata avā e toʻalua mo ia, ma na ia fanaua ai o atalii ma afafine.

4 Mulimuli ane, ua naunau le loto o Ioasa e toe faafou le fale o Ieova. 5 Ona ia faapotopoto faatasi lea o ositaulaga ma le ʻau sa Levī, ua faapea atu iā i latou: “Ia outou ō atu i aai o Iuta ma ao mai tupe mai iā Isaraelu uma, ina ia toe faaleleia ai le fale o lo outou Atua mai i lea tausaga i lea tausaga; ma ia vave ona outou gaoioi e fai le galuega.” Ae e leʻi vave ona gaoioi le ʻau sa Levī. 6 Ua aami e le tupu Ioiata le alii sili ma faapea atu iā te ia: “Aiseā ua e lē poloaʻi atu ai i le ʻau sa Levī ina ia aumai mai i Iuta ma Ierusalema, lafoga paia a le faapotopotoga o Isaraelu na faatonuina e Mose le auauna a Ieova, mo le faleʻie o le atolaau o le Feagaiga? 7 A o le fanau a Atalia le fafine amioleaga, ua latou osofaʻia le fale o le Atua moni, ma ua latou ofoina atu iā Paala o mea paia uma o le fale o Ieova.” 8 Ua fai atu le tupu, ona latou faia lea o se pusa ma tuu i fafo o le faitotoʻa o le fale o Ieova. 9 Ua latou auina atu se feʻau i Iuta uma ma Ierusalema, ina ia aumai iā Ieova le lafoga paia na faatonuina e Mose le auauna a le Atua moni, mai iā Isaraelu i le toafa. 10 Ua olioli alii sili uma ma le nuu uma, ona latou aumaia lea o tupe ma lafo i totonu o le pusa, seʻia oo ina uma mai i latou.

11 Ina ua oo i le taimi talafeagai e na te aumaia ai le pusa e vaavaaia e le tupu e ala i le ʻau sa Levī, ma ina ua latou vāai ua tele tupe, ona ō mai lea o le failautusi a le tupu ma lē e fesoasoani i le faitaulaga sili, ua la sasaa le pusa ma sii i luga ma toe faafoʻi i lona tulaga. O le mea lenā na latou faia i lea aso ma lea aso, ma ua tele foʻi tupe na latou aoina mai. 12 Ona tuuina atu lea e le tupu ma Ioiata i ē e faia le galuega o le auaunaga o le fale o Ieova, ma ua totogi i latou e avea ma ē e tipiina maa ma tufuga e toe faafouina le fale o Ieova, ma le ʻaufaigaluega i uʻamea ma ʻapamemea e toe faaleleia le fale o Ieova. 13 Ua amata galuega a le ʻaufaigaluega, ma ua alualu i luma le toe faaleleia o le fale, ma iʻu ai ina latou fausia le fale o le Atua moni e pei o lona fausaga e tatau ona iai, ua latou faamalosia foʻi. 14 Ina ua māeʻa la latou galuega, ona latou aumaia lea o le tupe na totoe i luma o le tupu ma Ioiata, ua latou faia foʻi ipu mo le fale o Ieova, o ipu mo le auaunaga ma le ofoina atu o taulaga, o ipu tī, o ipu auro ma ipu siliva; ua avea foʻi i latou ma ē e ofoina atu e lē aunoa taulaga mū i le fale o Ieova i aso uma o Ioiata.

15 Ua toeaina lava Ioiata ma ua faafualoa ona tausaga, ona iʻu ai lea ina oti o ia, ma e selau tolu sefulu ona tausaga ina ua oti. 16 Ua latou tanu o ia i le Aai a Tavita faatasi ma tupu, auā na ia faia mea lelei i Isaraelu ma le Atua moni ma Lona fale.

17 Ua mavae le maliu o Ioiata, ona ō mai lea o alii sili o Iuta ma ifo i le tupu. Ua faalogo atu foʻi le tupu iā i latou. 18 Ua iʻu ina latou tuua le fale o Ieova le Atua o o latou augātamā, ae auauna atu i pou paia ma tupua, ona oo mai ai lea o le toʻasā o le Atua iā Iuta ma Ierusalema ona o la latou agasala. 19 Ua ia aauina atu pea perofeta iā i latou ina ia latou toe foʻi mai iā Ieova; ua latou apoapoaʻi atu pea ae latou te leʻi faalogo.

20 Ua ufitia Sakaria le atalii o Ioiata le ositaulaga e le agaga o le Atua, ona ia tulaʻi lea i luma o le nuu ma faapea atu iā i latou: “O le mea lenei na fetalai mai ai le Atua moni, ‘Aiseā ua outou solia ai poloaʻiga a Ieova ua outou lē taulau manuia ai? Talu ai ua outou tuua Ieova, o le mea lea o le a ia tuua ai foʻi outou.’” 21 Mulimuli ane, ua latou fouvale iā te ia ma fetogi o ia i maa i le lotoā o le fale o Ieova, ona o le poloaʻiga lea a le tupu. 22 Ua lē manatua e le tupu o Ioasa le alofa faamaoni na faaali atu e lona tamā o Ioiata iā te ia, a ua ia fasiotia lona atalii o lē ina o le a oti, na faapea ane: “Ia silasila mai i ai Ieova ma tauia e ia.”

23 Ina ua oo i le amataga o le tausaga na sosoo ai, ona siitaua mai lea iā te ia o le ʻautau a Suria, ua latou osofaʻia Iuta ma Ierusalema. Ona latou faaumatia lea o alii sili uma o le nuu mai i le nuu, ma ua latou avatu i le tupu o Tamaseko a latou mea uma na vetea. 24 Auā e toʻaitiiti le aofaʻi o tagata o le ʻautau a Suria na osofaʻi mai, ma na tuuina atu e Ieova i o latou lima se ʻautau e matuā toʻatele, auā ua latou tuua Ieova le Atua o o latou augātamā; ma na latou faaoo foʻi le faasalaga iā Ioasa. 25 Ina ua latou ō ese mai iā te ia (auā na tele maʻi na maua ai o ia ina ua latou tuua o ia), na fouvale ana auauna iā te ia ona o le toto o atalii o Ioiata le ositaulaga; ua latou fasiotia o ia i luga o lona moega ma ua oti ai. Ona latou tanu lea o ia i le Aai a Tavita, ae e latou te leʻi tanuina o ia i fanuatanu o tupu.

26 O i laʻua nei na fouvale iā te ia: o Sapata le tama a Semea le Amoni, ma Iosapa le tama a Someri le Moapi. 27 O le tala i ona atalii, o le tele o feʻau faafaamasinoga e faatatau iā te ia, ma le faavae o le fale o le Atua moni, ua tusia ia i faamaumauga o Tusi o Tupu. Ona pule ai lea o Amasia lona atalii e sui iā te ia.

2 Nofoaiga a Tupu  25 : 1 - 28

25 E lua sefulu lima tausaga o Amasia ina ua fai o ia ma tupu, ma e lua sefulu iva tausaga na ia pule ai i Ierusalema. O le igoa foʻi o lona tinā, o Ioatana mai i Ierusalema. 2 Na ia faia pea o mea ua tonu i le silafaga a Ieova, ae e lē ma lona lotoatoa. 3 Ina ua faatumauina le malo i lana pulega, ona ia fasiotia loa lea o ana auauna na fasiotia lona tamā le tupu. 4 E na te leʻi fasiotia a latou fanau, ae na ia faia e tusa ai ma le mea ua tusia i le tulafono, i le tusi a Mose lea na poloaʻi mai ai Ieova, e faapea: “Aua neʻi feoti tamā e sui ai atalii, aua foʻi neʻi feoti atalii e sui ai tamā; ae e taʻitasi le tagata ma oti i lana lava agasala.”

5 Ona faapotopoto faatasi lea e Amasia o Iuta, ma tofia i latou e tutū e tusa ai ma aiga o augātamā, o alii sili o taʻitoʻaafe, ma alii sili o taʻitoʻaselau o Iuta uma ma Peniamina; ua ia lesitala foʻi i latou e amata mai i le taʻilua sefulu tausaga ma ē e matutua atu, ua ia maua i latou e toʻatolu selau afe o tane ua filifilia e ō i le ʻautau, o ē e ave tao ma talipupuni tetele. 6 Ua ia totogi foʻi tagata totoa ma malolosi e toʻaselau afe mai i Isaraelu, i taleni siliva e selau. 7 Ona sau lea o le tasi tagata o le Atua moni iā te ia, ua faapea atu: “Le tupu e, aua neʻi outou ō faatasi ma le ʻautau a Isaraelu, auā e lē o faatasi Ieova ma Isaraelu, o le fanauga uma ia a Efaraima. 8 A ia alu na o oe, ia e gaoioi ma le lototele mo le taua. E mafai ona faatautevatevaina oe e le Atua moni i luma o le fili; auā e iai le mana i le Atua e fesoasoani ai ma faatautevateva ai.” 9 Ona faapea mai lea o Amasia i le tagata o le Atua moni: “Ae o le ā le mea e fai i taleni e selau ia na ou avatu i fitafita o Isaraelu?” A ua faapea atu le tagata o le Atua moni: “E mafai lava e Ieova ona foaʻi mai iā te oe mea e sili atu nai lo o lenā.” 10 Ona vavaeese lea o i latou e Amasia, o fitafita na ō mai iā te ia mai i Efaraima, ina ia ō atu i lo latou nuu. A ua matuā feita i latou iā Iuta, ona latou toe foʻi lea i lo latou nuu ma le ita tele.

11 A ua lototele Amasia ma ua ia taʻitaʻia lona nuu ma ō atu i le Vanu Masima; ua ia fasiotia foʻi le fanauga a Seira e toʻasefulu afe i latou. 12 Ae e toʻasefulu afe na puʻe ola e le fanauga a Iuta. Ona latou ave lea o i latou i luga o le papa, ma lafo ifo i latou mai i luga o le papa; ua pāpā ai i latou taʻitoʻatasi uma lava. 13 A o fitafita na toe faafoʻi e Amasia e lē ō atu ma ia i le taua, ua latou osofaʻia aai o Iuta, e amata mai i Samaria e oo i Peteorana, ua latou fasiotia le toʻatolu afe o i latou ma faoa foʻi le tele o mea.

14 Ina ua toe foʻi mai Amasia mai i le fasiotiga o tagata Etoma, ona ia aumaia lea o atua o le fanauga a Seira ma faatutū e fai ma ona atua, ua ia ifo foʻi i ai, ma ia faamū ai taulaga. 15 Ona matuā toʻasā lea o Ieova iā Amasia, ua ia auina atu iā te ia se perofeta ma faapea atu iā te ia: “Aiseā ua e saʻili atu ai i atua o le nuu, o ē e leʻi laveaʻia o latou lava tagata mai i lou lima?” 16 Ina ua fai atu o ia iā te ia, ona faapea mai loa lea o le tupu iā te ia: “Pe na matou tofia ea oe e avea o se faufautua a le tupu? Tuu ia. Aiseā o le a latou fasiotia ai oe?” Ona tuu lea o le tala a le perofeta, a ua ia faapea atu: “Ua ou iloa lava ua finagalo le Atua e faaumatia oe, auā ua e faia lenei mea ma ua e lē faalogo i laʻu fautuaga.”

17 Ona filifili lea o Amasia le tupu o Iuta, ma auina atu se feʻau iā Ioasa le atalii o Ioasasa, o le atalii o Ieu le tupu o Isaraelu e faapea: “Inā sau ia! Seʻi o ta fesilafaʻi.” 18 A ua auina mai e Ioasa le tupu o Isaraelu se feʻau iā Amasia le tupu o Iuta, ua faapea mai: “Na auina atu e le vao tuitui i Lepanona se feʻau i le laau o le arasi i Lepanona, ua faapea atu: ‘Inā aumai ia lou afafine i loʻu atalii e fai ma ana avā.’ Ae peitaʻi, na ui ane se manufeʻai o le vao sa i Lepanona ma soli le vao tuitui. 19 Na e faapea ifo iā te oe lava, O lenei, na e fasia lava Etoma. Ua faamaualuga ai lou loto ina ia viia ai oe. O lea, inā nofo pea ia i lou fale. Aiseā e te fia tau ai a o e vaivai ma e paʻū ai, o oe atoa ma Iuta o loo faatasi ma oe?”

20 Ae e leʻi faalogo Amasia; auā e mai i le Atua moni lenei mea ina ia tuuina atu i latou i ona lima, ona sa latou saʻili i atua o Etoma. 21 Ona alu aʻelea o Ioasa le tupu o Isaraelu, ua la fesilafaʻi, o ia ma Amasia le tupu o Iuta i Petesemesa, le aai o Iuta. 22 A ua faatoʻilaloina Iuta i luma o Isaraelu, ma ua latou sosola ai e taʻitasi le tagata i lona faleʻie. 23 Ua puʻe foʻi e Ioasa le tupu o Isaraelu o Amasia le tupu o Iuta, le atalii o Ioasa, o le atalii o Ioasasa i Petesemesa, ona ia aumaia lea o ia i Ierusalema, ua ia lepeti le pā o Ierusalema e amata mai i le Faitotoʻa o Efaraima e oo atu i le Faitotoʻa o le Tulimanu, e fā selau kupita. 24 Ua ia ave foʻi auro ma siliva uma, ma mea uma na maua i le fale o le Atua moni sa iā Opete-etoma, o ʻoa i le fale o le tupu, ma ē na ave faamalosia, ma toe foʻi atu i Samaria.

25 E sefulu lima tausaga na ola ai pea Amasia le atalii o Ioasa le tupu o Iuta, ina ua oti Ioasa le atalii o Ioasasa, le tupu o Isaraelu. 26 A o le olaga uma o Amasia, o mea muamua ma mea mulimuli, faauta! po ua lē o tusia ea i le Tusi o Tupu o Iuta ma Isaraelu? 27 E amata mai i le taimi na liliuese ai Amasia mai i le mulimuli atu iā Ieova, na latou faufau ai e foua o ia i Ierusalema. Ona sola lea o ia i Lakisa; a ua latou aauina atu nisi e tuliloa o ia i Lakisa, ma ua fasiotia ai o ia i inā. 28 Ua latou ave o ia i solofanua, ma tanu faatasi ma ona augātamā i le aai o Iuta.

2 Nofoaiga a Tupu  26 : 1 - 23

26 Ina ua sefulu ono tausaga o Usia, ona ave ai lea o ia e le nuu uma o Iuta, ma ua latou faia o ia ma tupu e sui i lona tamā o Amasia. 2 O ia lea na toe fausiaina Elata ma toe faafoʻisia iā Iuta, ina ua taoto le tupu faatasi ma ona augātamā. 3 E sefulu ono tausaga o Usia ina ua fai o ia ma tupu, ma e lima sefulu lua tausaga na pule ai o ia i Ierusalema. O le igoa o lona tinā o Iekalia mai i Ierusalema. 4 Na ia faia pea mea ua tonu i le silafaga a Ieova, e tusa ma mea uma na faia e lona tamā o Amasia. 5 Na saʻili pea o ia i le Atua i aso o Sakaria, o lē na aʻoaʻoina o ia e mataʻu i le Atua moni; ma i aso na saʻili ai o ia iā Ieova, na faamanuia ai o ia e le Atua moni.

6 Ua alu atu o ia ua tau ma Filisitia ma lepeti le pā o Kata, o le pā o Iapene, ma le pā o Asetota, ona ia faia lea o aai i laueleele o Asetota ma Filisitia. 7 Na faaauau foʻi ona fesoasoani le Atua moni iā te ia e tau ma Filisitia ma tagata Arapi, o ē na nonofo i Kuropaala ma Meunima. 8 Ona aumai lea e tagata o Amoni o meaalofa iā Usia. Mulimuli ane, ua lauiloa o ia e oo atu lava i Aikupito auā na ia faaalia lona malosi tele. 9 Ua faia foʻi e Usia o ʻolo i Ierusalema i tafatafa o le Faitotoʻa o le Tulimanu, o le Faitotoʻa o le Vanu, ma le Tulimanu o le Pā, ma na ia faia ia malolosi. 10 Na ia faia foʻi ʻolo i le toafa, ma eli le tele o vaieli (auā na iai ana lafumanu e tele), atoa foʻi ma vaipanoa o le Sefila ma fanua laugatasi. Na iai foʻi le ʻaufaifaatoʻaga ma ē e galulue vine i mauga ma Karamelu, auā na fiafia o ia e faia faatoʻaga.

11 Na iai foʻi iā Usia ni fitafita o le taua, o ē na ō atu i le vaegaʻau, e tusa ma le aofaʻi o i latou na lesitalaina i le taʻitaʻiga a Ieielu le failautusi ma Maaseia le leoleo, i le pule a Hanania o se alii sili a le tupu. 12 O le aofaʻiga atoa o matai o aiga o tamā, o tagata totoa ma malolosi, e toʻalua afe ono selau. 13 Ua pule foʻi i latou i ʻautau o tagata e toʻatolu selau ma le fitu afe lima selau o loo iai i se ʻautau malosi e fesoasoani i le tupu e tau ma ona fili. 14 Na saunia pea e Usia mo i latou o le ʻautau atoa o talipupuni, o tao, o pulou tau, o ofutau uʻamea, o ʻaufana, ma maatā. 15 Ua ia faia foʻi i Ierusalema o masini tau, ia na faia e tagata inisinia, ina ia iai i luga o ʻolo ma luga o tulimanu ina ia fana ai aū ma maa tetele. Na iʻu ina lauiloa o ia i nofoaga mamao, auā na ia maua le tele o le fesoasoani seʻia oo ina malosi.

16 Ae peitaʻi, ina ua malosi o ia, ona faamaualuga lea o lona loto ua oo lava ina malaia ai o ia, ua ia gaoioi ai foʻi ma le lē faamaoni iā Ieova lona Atua, ua alu atu i le malumalu o Ieova ma faamū ai mea manogi i luga o le fata faitaulaga o mea manogi. 17 Ona mulimuli atu loa lea iā te ia o Asaraia le ositaulaga atoa ai ma ositaulaga a Ieova na faatasi ma ia, o tagata totoa e toʻavalu sefulu. 18 Ona latou tetee atu lea i le tupu o Usia ma faapea atu iā te ia: “Usia e, e leai se feʻau e te faamū ai mea manogi iā Ieova, o le feʻau lenā a atalii o Arona, o ositaulaga, o ē ua faapaiaina e faamū mea manogi. Ia e alu i fafo mai i le malumalu, auā ua e gaoioi ma le lē faamaoni, ma e leai se mamalu e tuuina atu e Ieova lou Atua iā te oe.”

19 A ua matuā ita Usia a o i lona lima le ipu e faamū ai mea manogi, ma a o ita o ia i ositaulaga, ona sosolo lea o le lepela i lona muāulu i luma o ositaulaga i le fale o Ieova i tafatafa o le fata faitaulaga o mea manogi. 20 Ina ua liliu atu Asaraia le faitaulaga sili ma ositaulaga uma iā te ia, vaai, ua taia o ia i le lepela i lona muāulu! Ona latou aveese vave lea o ia mai i inā, ma ua faatopetope foʻi ona alu o ia i fafo, auā ua taia o ia e Ieova.

21 Ua avea pea le tupu o Usia ma lepela e oo lava i le aso na oti ai, sa nofo pea o ia o se lepela i le fale, e na te leʻi toe faia ona tiute; auā ua faateʻaeseina o ia mai i le fale o Ieova, a o Iotama lona atalii na pule i le aiga o le tupu, ua ia faamasinoina tagata o le nuu.

22 A o le olaga uma o Usia, o mea muamua ma mea mulimuli, na tusia ia e Isaia le perofeta le atalii o Amota. 23 Mulimuli ane, ona taoto lea o Usia faatasi ma ona augātamā; ma ua latou tanu o ia faatasi ma ona augātamā i le fanuatanu o tupu, auā ua latou faapea ane: “O ia o le lepela.” Ona pule lea o Iotama lona atalii e sui iā te ia.

2 Nofoaiga a Tupu  27 : 1 - 9

27 E lua sefulu lima tausaga o Iotama ina ua fai o ia ma tupu, ma e sefulu ono tausaga na pule ai o ia i Ierusalema. O le igoa o lona tinā o Ierusa le afafine o Satoka. 2 Na ia faia pea mea ua tonu i le silafaga a Ieova, e tusa ai ma mea uma na faia e Usia lona tamā. Ae e na o le malumalu o Ieova e na te leʻi osofaʻia. Peitaʻi, ua amioleaga pea le nuu. 3 O ia na fausia le faitotoʻa pito i luga o le fale o Ieova, ma na ia faia foʻi le tele o galuega i le pā o Ofele. 4 Na ia fausia aai i vaega maugā o Iuta, ma na ia fausia nofoaga malupuipuia ma ʻolo i vaomatua. 5 Na tau foʻi o ia ma le tupu o le fanauga a Amoni, ma ua oo ina sili atu lona malosi nai lo o i latou, ona aumai lea e le fanauga a Amoni iā te ia i le tausaga lenā, o taleni siliva e selau, o kori o saito e sefulu afe, ma kori o karite e sefulu afe. O mea na na totogi mai e le fanauga a Amoni iā te ia, e faapena foʻi i le tausaga lona lua ma lona tolu. 6 Ua faamalosia pea e Iotama o ia lava, auā na saunia e ia ona ala i luma o Ieova lona Atua.

7 A o le olaga uma o Iotama, o ana taua uma ma ona ala uma, o loo tusia ia i le Tusi o Tupu o Isaraelu ma Iuta. 8 E lua sefulu lima ona tausaga ina ua fai o ia ma tupu, ma e sefulu ono tausaga na pule ai o ia i Ierusalema. 9 Mulimuli ane, ona taoto lea o Iotama faatasi ma ona augātamā, ma ua latou tanu o ia i le Aai a Tavita. Ona pule lea o Aasa lona atalii e sui iā te ia.

2 Nofoaiga a Tupu  28 : 1 - 27

28 E lua sefulu tausaga o Aasa ina ua fai o ia ma tupu, ma e sefulu ono tausaga na ia pule ai i Ierusalema, e na te leʻi faia foʻi le mea ua tonu i le silafaga a Ieova, e pei o Tavita lona augātamā. 2 Na savali o ia i ala o tupu o Isaraelu, ma na ia faia foʻi tupua uʻamea o Paala. 3 Na ia faamū taulaga i le vanu o le atalii o Hinoma, ma ia susunu ona atalii i le afi, e tusa ai ma mea inosia a nuu ese o ē na tuliesea e Ieova mai i luma o le fanauga a Isaraelu. 4 Na ia faia pea taulaga ma faamū taulaga i mea maualuluga, ma luga o aʻega, ma lalo ifo o laau lauolaola uma.

5 Ona tuuina atu lea o ia e Ieova lona Atua i lima o le tupu o Suria, ma ua latou fasia o ia ma ave faapagota le toʻatele o tagata, ma avatu i latou i Tamaseko. Na tuuina atu o ia i lima o le tupu o Isaraelu, ma ua ia fasia foʻi o ia i le fasi tele. 6 Ua fasiotia e Peka le atalii o Remalia i Iuta o tagata totoa uma e toʻaselau lua sefulu afe i le aso e tasi, auā ua latou tuua Ieova le Atua o o latou augātamā. 7 Ua fasiotia foʻi e Sekari le tagata malosi mai i Efaraima, o Maaseia le atalii o le tupu, o Aserikama le taʻitaʻi o le aiga, ma Elekana o lē na pito atu i le tupu. 8 Ua ave faapagota foʻi e le fanauga a Isaraelu o latou uso e toʻalua selau afe, o fafine, o atalii, ma afafine; ma ua latou faoa mai iā i latou le tele o le vete, ma avatu na mea na vetea i Samaria.

9 Sa iai i inā le perofeta a Ieova, o lona igoa o Oteta. Ua alu atu o ia i luma o le ʻautau lea na ō mai i Samaria, ma faapea atu iā i latou: “Faauta! Talu ai ua toʻasā Ieova le Atua o o outou augātamā iā Iuta, ua ia tuuina mai ai i latou i o outou lima, ma ua outou fasiotia i latou i lo outou ita tele, ua paʻi atu lava i le lagi. 10 O lenei, ua outou manatu e faapologaina le fanauga a Iuta ma Ierusalema, e fai ma auauna tane ma auauna fafine mo outou. Pe tou te lē o nofosala ai ea iā Ieova lo outou Atua? 11 O lenei, ia outou faalogo mai iā te aʻu ma ia toe faafoʻi atu o ē na outou aveina faapagota mai i outou uso, auā ua matuā toʻasā Ieova iā te outou.”

12 O lea, na tulaʻi ai nisi tagata o matai o le fanauga a Efaraima, o Asaraia le atalii o Iokana, o Perekia le atalii o Meselemota, o Iesekia le atalii o Saluma, ma Amase le atalii o Atalai, ma siitaua atu iā i latou na ō mai mai i le vaegaʻau, 13 ua latou faapea atu iā i latou: “Aua neʻi outou aumaia i inei o pagota, auā o le a iʻu ina matou nofosala ai iā Ieova. Ua outou manatu e faaopoopo i a matou agasala ma lo matou nofosala, auā ua matuā nofosala i matou, ua matuā toʻasā ai foʻi iā Isaraelu.” 14 Ona tuua lea e tagata ua faaauupegaina o pagota ma mea na faoa, i luma o alii sili ma le faapotopotoga uma. 15 Ona tutulaʻi lea o tagata na tofia o latou igoa ma ave pagota, ua latou faaofuina o latou tagata ua lē lavalavā mai i mea o le vete. Ua latou faaofu ma faaseevaeina i latou, ua fafaga, faainu, ma uu i latou i le suāuu. O so o se tasi foʻi na vaivai ua latou faatiʻetiʻe i asini, ma avatu i latou i Ieriko le aai o laau pama, i tala ane o o latou uso. Ona latou toe foʻi atu lea i Samaria.

16 O le taimi lenā, na auina atu ai e le Tupu o Aasa le feʻau i tupu o Asuria ina ia o latou fesoasoani mai iā te ia. 17 Ona toe ō mai foʻi lea o tagata Etoma, ua latou fasia Iuta ma ave faapagota i latou. 18 Ua osofaʻia foʻi e Filisitia aai o vaipanoa o le Sefila, ma vaipanoa o le Nekepi i Iuta, ua latou faoa ai Petesemesa, o Ailona, o Kiterota, o Suka ma ona tamaʻi aai, o Timenata ma ona tamaʻi aai, ma Kimeso ma ona tamaʻi aai; ona latou nonofo ai lea i inā. 19 A ua faamaulalo e Ieova Iuta ona o Aasa le tupu o Isaraelu, auā ua ia faataga amioga leaga e faia i Iuta, ma ua ia gaoioi foʻi ma le lē faamaoni tele lava iā Ieova.

20 Mulimuli ane, ona siitaua mai lea o Tilika-pilesa le tupu o Asuria iā te ia, ua faatigā iā te ia ma e leʻi fesoasoani iā te ia. 21 Auā ua ave e Aasa mea mai i le fale o Ieova, o le fale o le tupu, ma fale o alii sili, ua ia faia ai le meaalofa mo le tupu o Asuria; ae e leʻi fesoasoani iā te ia. 22 Ae peitaʻi, a o ia faatigā iā te ia i lenā taimi, ua atili ai ona ia gaoioi pea ma le lē faamaoni iā Ieova, o le mea lea na faia e le Tupu o Aasa. 23 Ua ia fai taulaga foʻi i atua o Tamaseko na fasia o ia, ma ua ia faapea ane: “Talu ai o loo fesoasoani atua o tupu o Suria iā i latou, o lea la, ou te fai taulaga ai iā i latou, ina ia latou fesoasoani mai iā te aʻu.” Ua avea foʻi i latou ma mea e tausuai ai o ia faapea ma Isaraelu uma. 24 Ua aoaoina foʻi e Aasa o ipu o le fale o le Atua moni, ma taʻei ipu o le fale o le Atua moni, ua ia tapunia foʻi faitotoʻa o le fale o Ieova, ma faia mo ia lava o fata faitaulaga i itu uma o Ierusalema. 25 Ua ia faia foʻi i aai uma, e oo lava i aai o Iuta, o mea maualuluga e faamū ai taulaga i isi atua, ma ua ia faatigā ai iā Ieova le Atua o ona augātamā.

26 A o lona olaga uma, o ona ala uma, o mea muamua ma mea mulimuli, ua tusia ia i le Tusi o Tupu o Iuta ma Isaraelu. 27 Mulimuli ane, ua taoto Aasa faatasi ma ona augātamā, ma ua latou tanu o ia i le aai i Ierusalema, ae latou te leʻi aumaia o ia i fanuatanu o tupu o Isaraelu. Ona pule lea o Esekia lona atalii e sui iā te ia.

2 Nofoaiga a Tupu  29 : 1 - 36

29 E lua sefulu lima tausaga o Esekia ina ua fai o ia ma tupu, ma e lua sefulu iva tausaga na ia pule ai i Ierusalema. O le igoa o lona tinā o Avia le afafine o Sakaria. 2 Na ia faia pea mea ua tonu i le silafaga a Ieova, e tusa ai ma mea uma na faia e Tavita lona augātamā. 3 O ia lava na tatalaina faitotoʻa o le fale o Ieova, i le masina muamua o le tausaga muamua o lana nofoaiga, ma amata ona toe faaleleia na mea. 4 Ona ia aumaia lea o ositaulaga ma le ʻau sa Levī, ma faapotopoto i latou i le malae i le itu i sasaʻe. 5 Ua ia faapea atu iā i latou: “O outou le ʻau sa Levī, inā faalogo mai ia iā te aʻu. Ia outou faapaiaina outou, ma ia faapaiaina le fale o Ieova le Atua o o outou augātamā, ma ia aveeseina le mea lē mamā mai i le mea paia. 6 Auā ua lē faamaoni o tatou tamā ma ua faia mea leaga i le silafaga a Ieova lo tatou Atua, ua latou tuua foʻi o ia ma liliuese mai i le faleʻie paia o Ieova, ma ua liliu mai ai o latou tua iā te ia. 7 Ua latou tapunia foʻi faitotoʻa o le faapaologa ma tapē molī, ua latou lē faamūina mea manogi, ma ua latou lē ofoina atu foʻi taulaga mū i le mea paia i le Atua o Isaraelu. 8 Ona oo mai ai lea o le toʻasā o Ieova iā Iuta ma Ierusalema, ma ua ia faia foʻi i latou ma mea e fefe ai, o le mea e maofa ma tuufaaili ai, e pei lava ona vaaia e o outou mata. 9 Ua paʻuʻū o tatou augātamā i le pelu, ua ave faapagota foʻi o tatou atalii, o tatou afafine, ma a tatou avā ona o lenei mea. 10 O lenei, ua naunau loʻu loto e osia se feagaiga ma Ieova le Atua o Isaraelu, ina ia liliuese ai lona toʻasā mai iā i tatou. 11 Oʻu atalii e, aua neʻi outou mapu, auā ua filifilia outou e Ieova e tutū i ona luma e auauna iā te ia, ma avea pea ma ana auauna ma ē e faamū taulaga.”

12 Ona tutulaʻi lea o le ituaiga o sa Levī, o Makata le atalii o Amesai, o Ioelu le atalii o Asaraia mai i le fanauga a sa Koatō; e mai i le fanauga a Merari o Kiso le atalii o Opeti, ma Asaraia le atalii o Ialeelu; e mai i le ituaiga o Keresona o Ioaa le atalii o Sima ma Etena le atalii o Ioaa; 13 e mai i le fanauga a Elisafano o Semiri ma Ieielu; e mai i le fanauga a Asafo o Sakaria ma Matania; 14 e mai i le fanauga a Hemana o Ikielu ma Semi; ma e mai i le fanauga a Iutana o Semaia ma Usialu. 15 Ua latou faapotopoto faatasi o latou uso ma faapaiaina i latou, ua ō mai foʻi e tusa ai ma le poloaʻiga a le tupu i afioga a Ieova, ina ia faamamāina le fale o Ieova. 16 Ona ulu atu lea o ositaulaga i le fale o Ieova e faamamā ai, ma aumai i fafo mea lē mamā uma na latou maua i le malumalu o Ieova i le lotoā o le fale o Ieova. Ona talia ai lea e le ʻau sa Levī ma ave i fafo i le ālia o Ketarono. 17 Ua amata ona latou faapaiaina i le aso muamua o le uluaʻi masina, ma ua latou ō mai foʻi i le faapaologa o Ieova i le aso lona valu o le masina; ina ia latou faapaia le fale o Ieova i aso e valu, ma ua latou faamāeʻa ai i le aso lona sefulu ono o le uluaʻi masina.

18 Ina ua uma, ona latou ulufale mai lea iā Esekia le tupu ma faapea mai iā te ia: “Ua matou faamamāina le fale atoa o Ieova, o le fata faitaulaga o taulaga mū ma ona ipu uma, ma le laulau o falaoa ua faaputuina ma ona ipu uma. 19 O ipu uma foʻi na aveesea e le Tupu o Aasa mai i le faaaogāina i le taimi o lana nofoaiga i lona lē faamaoni, ua matou saunia ma faapaiaina; ma ua i luma o le fata faitaulaga o Ieova.”

20 Ua tulaʻi i le taeaopō le tupu o Esekia ma faapotopoto faatasi alii sili o le aai, ua ō aʻe i le fale o Ieova. 21 Ua latou ō mai ma aumai povi poʻa e fitu, o mamoe poʻa e fitu, o tamaʻi mamoe poʻa e fitu, ma ʻoti poʻa e fitu e fai ma taulaga o agasala mo le malo, ma le malumalu, ma Iuta. Ona ia fai atu lea i atalii o Arona o ositaulaga, e ofo atu na manu i luga o le fata faitaulaga o Ieova. 22 Ona latou fasi lea o povi ma talia e ositaulaga le toto ma sausau i luga o le fata faitaulaga; ua latou fasia foʻi mamoe poʻa ma sausau le toto i luga o le fata faitaulaga, ua latou fasia tamaʻi mamoe poʻa ma sausau le toto i luga o le fata faitaulaga. 23 Ona latou aumaia faalatalata lea o ʻoti poʻa o le taulaga o agasala i luma o le tupu ma le faapotopotoga, ma faaee i ai o latou lima. 24 Ua fasi e ositaulaga ma faia ai le taulaga o agasala i lo latou toto i luga o le fata faitaulaga, ma faia ai le togisala mo Isaraelu uma; auā ua fai atu le tupu e fai le taulaga mū ma le taulaga o agasala mo Isaraelu uma.

25 Ona ia tofia lea o sa Levī i le fale o Ieova, faatasi ma sumepalo, o meafaifaaili e iai uaua, ma kitara e tusa ma le poloaʻiga a Tavita ma Kato o lē e faamatalaina faaaliga a le tupu, ma Natano le perofeta, auā o le aao o Ieova na oo mai ai le poloaʻiga e ala i ana perofeta. 26 Ua tutū pea le ʻau sa Levī faatasi ai ma meafaifaaili a Tavita, ma le ʻauositaulaga foʻi faatasi ma pū.

27 Ua fai atu Esekia e ofo atu le taulaga mū i luga o le fata faitaulaga; ma ina ua amata ona faia le taulaga mū, ona amata foʻi lea o le pese iā Ieova ma le iliina o pū, e ala i le taʻitaʻiga a meafaifaaili a Tavita le tupu o Isaraelu. 28 Ona ifo lea o le faapotopotoga uma a o usuina le pese ma ili pū, na faia nei mea uma seʻia māeʻa ona faia o le taulaga mū. 29 Ina ua māeʻa ona latou ofoina atu le taulaga mū, ona punonou lea ma faapaʻuʻū faō le tupu ma i latou uma sa faatasi ma ia. 30 Ua fai atu le tupu o Esekia ma alii sili i le ʻau sa Levī ina ia vivii atu iā Ieova i upu o le pese a Tavita ma Asafo o lē e faamatalaina faaaliga. Ona latou ofoina atu lea o viiga ma le olioli, ua latou punonou ma ifo.

31 Ona tali atu lea o Esekia, ua faapea atu: “O lenei, ua outou tofia outou o ositaulaga iā Ieova. Inā faalatalata mai ia, ma aumai taulaga ma taulaga faafetai i le fale o Ieova.” Ona aumai lea e le faapotopotoga o taulaga ma taulaga faafetai, ua aumaia foʻi e tagata uma e lotomalilie o taulaga mū. 32 O le aofaʻiga o taulaga mū na aumaia e le faapotopotoga, e fitu sefulu povi, e selau mamoe poʻa, ma tamaʻi mamoe poʻa e lua selau, o mea uma ia sa fai ai le taulaga mū iā Ieova; 33 e faapea foʻi taulaga paia, e ono selau povi ma mamoe e tolu afe. 34 E na o ositaulaga e toʻaitiiti, e leʻi mafai ona latou saeina paʻu o manu o taulaga mū uma. Ona fesoasoani lea iā i latou o o latou uso o sa Levī seʻia māeʻa le galuega, ma seʻia uma ona faapaiaina e ositaulaga i latou lava, auā e sili atu ona tonu loto o sa Levī e faapaiaina ai i latou, nai lo o ositaulaga. 35 Ua matuā tele foʻi taulaga mū faatasi ma gaʻo o taulaga faifaatasi, ma taulaga i meainu mo taulaga mū. Ona saunia lea o le auaunaga o le fale o Ieova. 36 Ua olioli Esekia ma le nuu uma ona ua saunia e le Atua moni lona nuu, auā na tupu faafuaseʻi lenei mea.

2 Nofoaiga a Tupu  30 : 1 - 27

30 Ona alu atu lea o le feʻau a Esekia iā Isaraelu uma ma Iuta, ua ia tusia foʻi ni tusi iā Efaraima ma Manase ina ia ō mai i le fale o Ieova i Ierusalema, e faia ai le paseka iā Ieova le Atua o Isaraelu. 2 Ae peitaʻi, ua manatu le tupu, o ona alii sili, ma le faapotopotoga uma i Ierusalema e faia le paseka i le masina lona lua; 3 auā e leʻi mafai ona latou faia le paseka i lenā taimi, ona e leʻi lava ositaulaga na faapaiaina i latou ma le nuu, ma e leʻi faapotopotoina foʻi i latou i Ierusalema. 4 Ua tonu lea mea i le manatu o le tupu ma manatu o le faapotopotoga uma. 5 Ona latou filifili lea e faaoo atu le valaau i Isaraelu uma, e amata mai i Peresepa e oo atu i Tanu, ina ia ō mai i Ierusalema e fai le paseka iā Ieova le Atua o Isaraelu; auā e lē toʻatele na faia faapea e tusa ai ma mea ua tusia.

6 Ona ō atu lea o avefeʻau ma tusi mai i le lima o le tupu ma ona alii sili, ua latou ō i Isaraelu uma ma Iuta, e tusa ai ma le poloaʻiga a le tupu e faapea: “O outou le fanauga a Isaraelu e, inā toe foʻi mai ia iā Ieova le Atua o Aperaamo, o Isaako, ma Isaraelu, ina ia toe foʻi mai o ia iā te outou o totoe, o ē ua sao mai i lima o tupu o Asuria. 7 Aua neʻi pei o o outou augātamā, aua foʻi neʻi pei o o outou uso na lē faamaoni iā Ieova le Atua o o latou augātamā, na ia faia ai i latou ma mea e ofo ai, e pei ona outou vāai i ai. 8 O lenei, aua tou te faauamaaa e pei ona faia e o outou augātamā. Ia outou gauaʻi iā Ieova, ma ia ō mai i lona malumalu lea na ia faapaiaina i aso uma lava, ma ia auauna iā Ieova lo outou Atua, ina ia liliuese ai lona toʻasā tele mai iā te outou. 9 Afai tou te toe foʻi mai iā Ieova, ona alolofa mutimutivale lea o ē na puʻea o outou uso ma o outou atalii iā i latou, ma faataga i latou e toe foʻi mai i lenei nuu; auā e alofa fua ma e alofa mutimutivale Ieova lo outou Atua, ma e lē liliuese ona fofoga mai iā te outou, pe afai tou te toe foʻi mai iā te ia.”

10 Ua faaauau pea ona ō atu avefeʻau i lea aai ma lea aai i le nuu atoa o Efaraima, ma Manase e oo lava iā Sepulona; a ua latou tautatala faaʻamuʻamu pea iā i latou, ma faifai iā i latou. 11 E na o tagata mai i Asera, o Manase, ma Sepulona, na faamaulalo i latou ma ō mai i Ierusalema. 12 Na iai foʻi le aao o le Atua moni iā Iuta e foaʻi mai iā i latou le lotogatasi e fai ai le poloaʻiga a le tupu ma alii sili e tusa ai ma le tapuaʻiga iā Ieova.

13 Ua latou faapotopoto faatasi i latou i Ierusalema, o le nuu e matuā toʻatele lava, e faia le tausamiga o falaoa e lē faafefeteina i le masina lona lua, o se faapotopotoga e matuā toʻatele lava. 14 Ona latou tutū lea i luga ma aveeseina fata faitaulaga sa i Ierusalema, ua latou aveesea foʻi fata faitaulaga uma o mea manogi, ma lafo i le ālia o Ketarono. 15 Mulimuli ane, ua latou fasia manu mo le paseka i le aso lona sefulu fā o le masina lona lua; ua māsiasi foʻi le ʻauositaulaga ma sa Levī, o lea ua latou faapaiaina ai i latou ma aumai taulaga mū i le fale o Ieova. 16 Ua latou tutū pea i o latou tulaga e tusa ai ma la latou tulafono, e tusa ai foʻi ma le tulafono a Mose le tagata o le Atua moni, ma ua sausau foʻi e ositaulaga le toto na talia mai i lima o sa Levī. 17 Auā e toʻatele i latou i le faapotopotoga e leʻi faapaiaina; na vaaia foʻi e sa Levī le fasiga o manu o le paseka mo ē uma ua lē mamā, ina ia faapaiaina i latou iā Ieova. 18 Auā e toʻatele le faitau aofaʻi o le nuu, e toʻatele mai i Efaraima, o Manase, o Isakara, ma Sepulona, e leʻi faamamāina i latou, auā latou te leʻi aai i le paseka e tusa ma le mea ua tusia; ae na tatalo Esekia mo i latou, ua faapea atu: “Tau ina ia faamagalo e Ieova o lē e lelei, 19 i latou uma ua saunia o latou loto e saʻili ai i le Atua moni o Ieova, o le Atua o ona augātamā, e ui e leʻi faamamāina e tusa ma le mea paia.” 20 Ona faafofoga mai lea o Ieova iā Esekia, ma faamālōlōina le nuu.

21 Ua faia foʻi ma le olioli tele e le fanauga a Isaraelu o ē na maua i Ierusalema, le tausamiga o falaoa e lē faafefeteina mo aso e fitu; na ofo atu ai e sa Levī ma ositaulaga o viiga iā Ieova i lea aso ma lea aso i meafaifaaili leotetele, e vivii atu ai iā Ieova. 22 Ua tautala atu foʻi ma le agalelei Esekia i sa Levī uma o ē na auauna ma le matuā faautauta iā Ieova. Ua latou aai foʻi i le tausamiga ua tofia mo aso e fitu, ma faia ai taulaga faifaatasi, ma taʻutino ai a latou agasala iā Ieova le Atua o o latou augātamā.

23 Ona filifili lea o le faapotopotoga uma e fai le tausamiga mo isi aso e fitu, ona latou faia lea ma le olioli mo isi aso e fitu. 24 A ua foaʻi atu e Esekia le tupu o Iuta mo le faapotopotoga o povi poʻa e afe ma mamoe e fitu afe, a o alii sili ua latou foaʻi atu mo le faapotopotoga o povi poʻa e afe ma mamoe e sefulu afe; ua faapaiaina foʻi e ositaulaga i latou lava e matuā toʻatele. 25 Ua olioli pea le faapotopotoga uma o Iuta, o ositaulaga, o sa Levī, o le faapotopotoga uma na ō mai mai i Isaraelu, o tagata ese na ō mai mai i le nuu o Isaraelu, ma i latou na nonofo i Iuta. 26 Na iai foʻi le olioli tele i Ierusalema, auā e leʻi tupu se mea faapea i Ierusalema talu mai aso o Solomona le atalii o Tavita le tupu o Isaraelu. 27 Mulimuli ane, ona tutū lea i luga o ositaulaga ma sa Levī, ua faamanuia i le nuu; ona faafofogaina lea o o latou leo, ma ua oo atu a latou tatalo i lona afioaga paia i le lagi.

2 Nofoaiga a Tupu  31 : 1 - 21

31 Ina ua latou faamāeʻaina nei mea uma, ona ō atu ai lea o Isaraelu uma sa iai i inā i aai o Iuta, ma ua latou tuʻininii poutū paia ma talepe i lalo pou paia, ma lepeti i lalo mea maualuluga ma fata faitaulaga i Iuta uma, o Peniamina, o Efaraima, ma Manase, seʻia oo ina latou faaumaina; ona toe foʻi atu lea o le fanauga uma a Isaraelu i o latou aai, e taʻitoʻatasi i lona lava tofi.

2 Ona vaevaeina lea e Esekia o ositaulaga ma sa Levī i o latou vaega, e taʻitasi le tagata e tusa ma lana auaunaga mo ositaulaga ma sa Levī, e tusa ai ma taulaga mū ma taulaga faifaatasi, ina ia auauna, ma faafetai, ma vivii atu i faitotoʻa o togālauapi a Ieova. 3 Sa iai se vaega a le tupu mai i ana lava oloa mo taulaga mū, o taulaga mū o le taeao ma le afiafi, o taulaga mū mo sapati, ma masina faatoʻā vaaia, ma tausamiga, e tusa ai ma mea ua tusia i le tulafono a Ieova.

4 Ua ia fai atu foʻi i le nuu o ē ua nonofo i Ierusalema, ina ia aumai vaega o mea e tatau mo ositaulaga ma sa Levī, ina ia latou pipiimau atu ai pea i le tulafono a Ieova. 5 Ina ua oo atu le tala, ona faateleina lea ona aumaia e le fanauga a Isaraelu o uluaʻi fua o saito, o uaina fou, o suāuu, o meli, o fua uma o le laueleele, ma le sefuluaʻi o mea uma, ua matuā tele lava. 6 Na aumaia foʻi e le fanauga a Isaraelu ma Iuta o ē o loo nonofo i aai o Iuta, le sefuluaʻi o povi, o mamoe, ma le sefuluaʻi o mea paia, o mea ua faapaiaina mo Ieova lo latou Atua. Ua latou aumaia o lea faaputuga ma lea faaputuga. 7 O le masina lona tolu, na amata ai ona latou faia faaputuga e ala i le faia o le faaputuga pito i lalo, ma na māeʻa i le masina lona fitu. 8 Ina ua ō mai Esekia ma alii sili ma vāai i faaputuga, ona latou vivii atu lea iā Ieova ma faamanuia i lona nuu o Isaraelu.

9 Ona fesili atu lea o Esekia i ositaulaga ma sa Levī e faatatau i faaputuga. 10 Ona faapea mai lea o Asaraia le faitaulaga sili o le aiga o Satoka, ua faapea mai iā te ia: “O le taimi na amata ai ona latou aumaia foaʻi tauofo i le fale o Ieova, ua aai, ua maoona, ma ua tele foʻi mea na totoe; auā ua faamanuia e Ieova lona nuu, ma ua totoe nei mea e tele.”

11 Ua fai atu foʻi Esekia e sauniuni potu ʻai i le fale o Ieova. Ona latou saunia ai lea. 12 Ua latou aumaia pea ma le faamaoni foaʻi tauofo, o mea e sefuluaʻi, ma mea paia; ua avea foʻi Konania le sa Levī ma pule iā i latou e fai ma taʻitaʻi, na pito atu i ai lona uso o Semi. 13 O Ikielu, o Asesau, o Nakata, o Asaelu, o Ierimota, o Ieosapa, o Elielu, o Isemakia, o Makata, ma Penaia, o i latou o taʻimua e fesoasoani i le itu a Konania ma lona uso o Semi, e tusa ai ma le faatonuga a le tupu o Esekia, a o Asaraia na fai ma taʻitaʻi o le fale o le Atua moni. 14 Na fai Kori le atalii o Iemina le sa Levī ma leoleo faitotoʻa i le itu i sasaʻe, e vaavaaia taulaga tauofo a le Atua moni, e tufatufa atu foaʻi a Ieova ma mea e sili ona paia. 15 Na ia vaavaaia foʻi Etena, o Meneamina, o Iesua, o Semaia, o Amaria, ma Sekania, i aai o ositaulaga, i tofiga maufaatuatuaina, ina ia avatu i o latou uso i vaega ia tutusa ē e sili ma ē e iti; 16 e ese mai i tusi o o latou gafa o tane e amata mai i le tolu tausaga ma ē e matutua atu, o i latou uma e ō mai i le fale o Ieova i aso taʻitasi e pei ona masani ai, mo la latou auaunaga i o latou matafaioi e tusa ma le vaevaeina o i latou.

17 O le tusi lenei o gafa o ositaulaga i le aiga o o latou tamā ma le ʻau sa Levī foʻi, e amata mai i le lua sefulu tausaga ma ē e matutua atu, i o latou matafaioi i le vaevaeina o i latou; 18 o tusi o gafa mo a latou fanau iti, o a latou avā, o o latou atalii, ma o latou afafine, mo le faapotopotoga uma, auā ua latou faapaiaina i latou e i latou mo le mea paia i o latou tofiga maufaatuatuaina; 19 ma le fanauga foʻi a Arona le ʻauositaulaga, i fanua e aai ai lafumanu i o latou aai. Na iai tane na tofia o latou igoa i aai eseese uma, ina ia tufatufa atu meaʻai i tane uma o i le ʻauositaulaga, ma i latou uma ua iai i le tusi o gafa o le ʻau sa Levī.

20 Sa faapea lava ona faia e Esekia i Iuta uma, ma ua ia faia pea le mea ua lelei, ua tonu, ma faamaoni i luma o Ieova lona Atua. 21 O galuega uma foʻi na ia amataina i le auaunaga i le fale o le Atua moni, ma le tulafono, ma le poloaʻiga ina ia saʻili i lona Atua, na ia faia ma lona lotoatoa ma na taulau manuia o ia.

2 Nofoaiga a Tupu  32 : 1 - 33

32 Ua mavae ia mea ma le ala faamaoni o Esekia, ona sau ai lea o Sanerivi le tupu o Asuria, ua osofaʻia Iuta ma siitaua i aai malupuipuia, ua ia mafaufau pea lava e lepeti na aai e fai mo ia.

2 Ina ua iloa e Esekia ua sau Sanerivi e fuafua e siitaua iā Ierusalema, 3 ona ia filifili lea faatasi ma ona alii sili ma ona tagata malolosi, e punitia vai o vaipuna sa i fafo o le aai; ona latou fesoasoani lea iā te ia. 4 Ua faapotopoto faatasi tagata e toʻatele, ma ua latou punitia vaipuna uma ma ālia ua tafe atu i le ogatotonu o le nuu, ua latou faapea ane: “Aiseā o le a ō mai ai tupu o Asuria ma maua vai e tele?”

5 Ua ia lototele foʻi ma toe atiaʻe pā uma na soloia ma faia ai ʻolo, ma le tasi pā i fafo, ua toe faaleleia le Mea Maupuʻepuʻe o le Aai a Tavita, ma faia le tele o auupega ma talipupuni. 6 Ona ia tofia lea o taʻitaʻi o ʻautau e vaavaaia le nuu ma faapotopotoina i latou iā te ia i le nofoaga faitele o le faitotoʻa o le aai, ma ua ia tautala atu i o latou loto e faapea: 7 “Ia outou lototetele ma faamalolosi. Aua tou te fefefe pe matataʻu ona o le tupu o Asuria, ma le motu o tagata o loo faatasi ma ia; auā e sili atu ona toʻatele o loo faatasi ma i tatou nai lo o ē o loo iā te ia. 8 O loo iā te ia le lima o le tagata, ae o loo iā i tatou Ieova lo tatou Atua e fesoasoani mai ma tauina a tatou taua.” Ona faalagolago lea o le nuu i upu a Esekia le tupu o Iuta.

9 Ua mavae lenei mea, ona aauina atu lea e Sanerivi le tupu o Asuria o ana auauna i Ierusalema iā Esekia le tupu o Iuta, ma tagata Iutaia uma sa i Ierusalema, a o iai Sanerivi i Lakisa ma o loo faatasi foʻi ma ia ana fitafita uma, ua faapea atu:

10 “O le mea lenei na fai mai ai Sanerivi le tupu o Asuria, ‘O le ā ea le mea ua outou faatuatua i ai, ina ua outou nonofo filemu a o osofaʻia Ierusalema? 11 Pe e lē o faaoso ea outou e Esekia ina ia outou feoti i le oge ma le fia feinu, o loo faapea atu: “E laveaʻia e Ieova lo tatou Atua i tatou mai i lima o le tupu o Asuria”? 12 Pe e lē o Esekia ea na aveesea ana mea maualuluga ma ona fata faitaulaga, ma ia faapea atu iā Iuta ma Ierusalema: “Ia outou ifo atu i luma o le fata faitaulaga e tasi, ma ia outou faamū ai foʻi taulaga”? 13 Pe e tou te lē iloa ea mea na ou faia ma mea na faia e oʻu augātamā i tagata uma o nuu? Pe na mafai e atua o nuu ona laveaʻia o latou nuu mai i loʻu lima? 14 Pe e iai ea se tasi o atua uma o ia nuu na faaumatia e oʻu augātamā, na mafai ona ia laveaʻiina lona nuu mai i loʻu lima, ina ia mafai ai e lo outou Atua ona laveaʻia outou mai i loʻu lima? 15 O lenei, aua neʻi ʻolegia outou e Esekia pe faaoso outou faapenei, aua foʻi neʻi faatuatua atu iā te ia, auā e leai se atua o se nuu po o se malo na mafai ona laveaʻia lona nuu mai i loʻu lima ma lima o oʻu augātamā. E matuā lē mafai lava la e lo outou Atua ona laveaʻia outou mai i loʻu lima!’”

16 Ona faaauau lea ona upuleaga o ana auauna iā Ieova le Atua moni, ma lana auauna o Esekia. 17 Na ia tusia foʻi ni tusi e faifai ai iā Ieova le Atua o Isaraelu ma upuleaga ai iā te ia, e faapea: “E pei o atua o nuu na lē mafai ona laveaʻia o latou tagata mai i oʻu lima, e faapea foʻi ona lē mafai e le Atua o Esekia ona ia laveaʻia lona nuu mai i oʻu lima.” 18 Ua latou valaau atu pea ma le leotele i le gagana a tagata Iutaia i tagata o Ierusalema na i luga o le pā, e faafefe i latou ma faaatuatuvale i latou, ina ia latou faatoʻilaloina le aai. 19 Ua latou upuleaga pea i le Atua o Ierusalema, e pei ona upuleaga foʻi i atua o nuu o le lalolagi, na faia e lima o tagata. 20 A ua tatalo atu pea le tupu o Esekia ma le perofeta o Isaia le atalii o Amota e faatatau i lenei mea, ma ua la alalaga i le lagi mo se fesoasoani.

21 Ona auina mai lea e Ieova o se agelu ma faaumatia tagata totoa uma, o taʻitaʻi, ma alii sili o le ʻautau a le tupu o Asuria, ma ia toe foʻi atu ai ma le māsiasi i lona nuu. Mulimuli ane, ua ia ulu atu i le fale o lona atua, ona fasia ai lea o ia e nisi o lana fanau i le pelu. 22 Ua laveaʻi e Ieova o Esekia ma tagata e nonofo i Ierusalema mai i lima o Sanerivi le tupu o Asuria, ma lima o isi tagata uma, ma ua ia foaʻi mai iā i latou le mapusaga i itu uma. 23 Na aumaia e le toʻatele meaalofa iā Ieova i Ierusalema, ma mea mananaia iā Esekia le tupu o Iuta, mulimuli ane ona faaeaina ai lea o ia i luma o nuu uma.

24 I na aso, na maʻi ai Esekia ma ua toetoe lava a oti, ona tatalo atu lea o ia iā Ieova. Ua fetalai mai o Ia iā te ia, ma ua Ia tuuina mai iā te ia se faailoga. 25 A ua lē toe taui atu e Esekia e tusa ai ma mea lelei uma na faia iā te ia, auā ua faamaualuga lona loto, ona oo mai ai lea o le toʻasā o le Atua iā te ia, atoa ai ma Iuta ma Ierusalema. 26 Ae peitaʻi, ua toe faamaulalo Esekia mai i lona lotofaamaualuga, o ia ma tagata o nonofo i Ierusalema, ma ua lē oo mai ai le toʻasā o Ieova iā i latou i aso o Esekia.

27 Sa iā Esekia o ʻoa, ma le mamalu ua matuā tele lava; na ia faia foʻi mo ia o fale teuoloa mo siliva, o auro, o maa tautele, o suāuu pasama, o talipupuni, ma mea matagofie uma; 28 atoa foʻi ma fale e tuu ai fua o saito, o uaina fou ma suāuu, o fale mo ituaiga o manu eseese uma, ma fale mo lafumanu. 29 Na ia maua foʻi aai mo ia, ma lafu mamoe ma lafu povi e tele; auā na foaʻiina mai e le Atua iā te ia o mea e matuā tele lava. 30 Na punitia e Esekia le mea pito i luga e puna mai ai le vai o Kiona, ma taʻi saʻo ifo i le itu i sisifo i le Aai a Tavita, ua faaauau pea ona taulau manuia Esekia i ana galuega uma. 31 A o fofoga fetalai a alii sili o Papelonia, na latou aauina atu iā te ia ina ia fesili atu e uiga i le faailoga lea na iai i le nuu, na tuu e le Atua moni iā te ia ina ia tofotofo ai o ia, ma iloa ai mea uma o loo i lona loto.

32 A o le olaga uma o Esekia ma lona alofa faamaoni, ua tusia ia i le faaaliga a le perofeta o Isaia le atalii o Amota, i le Tusi o Tupu o Iuta ma Isaraelu. 33 Mulimuli ane, ua taoto Esekia faatasi ma ona augātamā, ua latou tanu o ia i le aʻega o fanuatanu o atalii o Tavita; ma na faamamaluina foʻi o ia e Iuta uma ma ē na nonofo i Ierusalema i lona maliu. Ona pule ai lea o Manase lona atalii e sui iā te ia.

2 Nofoaiga a Tupu  33 : 1 - 25

33 E sefulu lua tausaga o Manase ina ua fai o ia ma tupu, ma na pule foʻi o ia i Ierusalema i tausaga e lima sefulu lima.

2 Na ia faia mea leaga i le silafaga a Ieova, e tusa ma mea inosia a nuu na tuliesea e Ieova mai i luma o le fanauga a Isaraelu. 3 Na toe faia e ia o mea maualuluga na lepetia e Esekia lona tamā, na ia faatūina foʻi fata faitaulaga iā Paala, ma faia pou paia, ua ifo foʻi o ia i ʻau uma o le lagi ma auauna i ai. 4 Ua ia faia fata faitaulaga i le fale o Ieova, e tusa ma le mea na fetalai mai ai Ieova: “E iai loʻu igoa i Ierusalema i aso uma lava.” 5 Ua ia faia foʻi fata faitaulaga i ʻau uma o le lagi i lotoā e lua o le fale o Ieova. 6 Ua ia faaui ane foʻi ona atalii i le afi i le vanu o le atalii o Hinoma, ma faia faiga faaagaga, ma valovaloga faataulāitu, ma faia togafiti faataulāitu, ua ia tofia foʻi taulāitu ma ē e vavalo i mea e tutupu. E matuā tele lava mea leaga na ia faia i le silafaga a Ieova e faatigā ai iā te ia.

7 Ua ia tuu foʻi le faatusa ua tā na ia faia i le fale o le Atua moni, lea na fetalai mai ai le Atua iā Tavita ma Solomona lona atalii: “O lenei fale ma Ierusalema, ua ou filifilia mai i ituaiga uma o Isaraelu, ou te tuu ai loʻu igoa i aso uma lava. 8 Ou te lē toe tuliesea foʻi Isaraelu mai i le laueleele na ou tofia i o latou augātamā, tau lava o lo latou faia e tusa ma mea uma na ou poloaʻi atu ai iā i latou, e tusa ai ma tulafono uma, o poloaʻiga, ma iʻuga o faamasinoga na ala mai i le lima o Mose.” 9 A ua faasesēina pea e Manase o Iuta ma tagata e nonofo i Ierusalema ina ia faia mea leaga, e sili atu nai lo o nuu na faaumatia e Ieova i luma o le fanauga a Isaraelu.

10 Na fetalai mai pea Ieova iā Manase ma lona nuu, ae e leʻi faalogo i latou. 11 Mulimuli ane, na faaoo mai e Ieova taʻitaʻi o le ʻautau a le tupu o Asuria ina ia siitaua mai iā i latou, ma ua latou puʻeina Manase a o lafi i lua i papa, ua latou saisai o ia i faamau ʻapamemea e lua, ma ave i Papelonia. 12 Ina ua mafatia o ia, ona ia saʻili lea ia maua le finagalo malie o Ieova lona Atua, ma ua matuā faamaulalo pea o ia ona o le Atua o ona augātamā. 13 Ua ia tatalo atu pea iā te Ia, ona faafofoga mai lea o Ia i lana ʻaiʻoi atu, ua ia faafofoga mai foʻi i lana talosaga ia maua lona finagalo malie, ma ua toe faafoʻisia o ia i Ierusalema i lona tofi o le tupu; ona iloa ai lea e Manase o Ieova o le Atua moni.

14 Ua mavae lenei mea, ona ia fausia lea o se pā i tua o le Aai a Tavita i le itu i sisifo o Kiona, i le ālia e oo atu lava i le Faitotoʻa o Iʻa, ua ia faia faataamilo foʻi le pā i Ofele, ma ua matuā maualuga lava. Ona ia tuu lea o taʻitaʻi o le ʻautau i aai malupuipuia uma o Iuta. 15 Na ia aveesea atua ese, ma le faatusa o le tupua mai i le fale o Ieova, ma fata faitaulaga uma na ia faia i le mauga o le fale o Ieova ma Ierusalema, ona ia lafoaʻi lea i tua o le aai. 16 Ua ia saunia foʻi le fata faitaulaga o Ieova ma faia ai i luga taulaga faifaatasi, ma taulaga faafetai, ma fai atu iā Iuta ina ia auauna iā Ieova le Atua o Isaraelu. 17 A ua faaauau pea ona faia e le nuu o taulaga i luga o mea maualuluga; ae e na o Ieova lo latou Atua na latou fai taulaga i ai.

18 A o le olaga uma o Manase, o lana tatalo i lona Atua, ma upu a ē e vaaia faaaliga na tautatala mai pea iā te ia i le suafa o Ieova le Atua o Isaraelu, ua tusia ia i tusi i olaga o tupu o Isaraelu. 19 O lana tatalo ma le auala na ia tali mai ai i lana ʻaiʻoiga, o ana agasala uma ma lona lē faamaoni, ma nofoaga uma na ia fausia ai mea maualuluga ma faatutū ai pou paia, ma faatusa ua tā a o leʻi faamaulalo o ia, ua tusia na mea i upu a ona tagata e vaaia faaaliga. 20 Mulimuli ane, ona taoto lea o Manase faatasi ma ona augātamā, ma ua latou tanu o ia i lona fale; ua pule foʻi lona atalii o Amone e sui iā te ia.

21 E lua sefulu lua tausaga o Amone ina ua fai o ia ma tupu, ma e lua tausaga na ia pule ai i Ierusalema. 22 Ua ia faia mea leaga i le silafaga a Ieova, e pei ona faia e Manase lona tamā; ua fai taulaga foʻi Amone i faatusa uma ua tā na faia e Manase lona tamā, ma ua ia auauna pea i ai. 23 E leʻi faamaulalo o ia i luma o Ieova e pei ona faamaulalo o lona tamā o Manase, a ua faateleina e Amone ana agasala. 24 Mulimuli ane, ona fouvale lea o ana auauna iā te ia, ma fasiotia o ia i lona lava fale. 25 A ua fasiotia e tagata o le nuu o ē uma na fouvale i le Tupu o Amone, ona faia lea e tagata o le nuu o Iosia lona atalii ma tupu e sui iā te ia.

2 Nofoaiga a Tupu  34 : 1 - 33

34 E valu tausaga o Iosia ina ua fai o ia ma tupu, ma e tolu sefulu tasi tausaga na ia pule ai i Ierusalema. 2 Na ia faia mea ua tonu i le silafaga a Ieova ma savali i ala o Tavita lona augātamā; e leʻi liliuese foʻi o ia i le itu taumatau po o le itu tauagavale.

3 I le tausaga lona valu o lana nofoaiga a o talavou lava o ia, na amata ai ona ia saʻili i le Atua o Tavita lona augātamā; ma i le tausaga lona sefulu lua, na ia faamamā ai mai i Iuta ma Ierusalema o mea maualuluga, o pou paia, o faatusa ua tā, ma tupua uʻamea. 4 Ua latou lepeti foʻi i lalo fata faitaulaga a Paala i ona luma; ua ia talepe i lalo fata faitaulaga o mea manogi sa i luga aʻe; ua ia tuʻininiia pou paia, o faatusa ua tā, ma tupua uʻamea, ma faaliuefuefu, ona lūlū lea i luga o fanuatanu o i latou sa fai taulaga atu i ai. 5 Ua ia susunu foʻi ponaivi o ositaulaga i luga o a latou fata faitaulaga. Ua ia faamamā ai Iuta ma Ierusalema.

6 E oo foʻi i aai o Manase, o Efaraima, o Simeona, e oo atu lava i Nafatali, ma o latou nofoaga uma ua faatafunaina, 7 ua ia lepeti i lalo fata faitaulaga, o pou paia, ma faatusa ua tā, ua ia nutililiia ma faaliuefuefu; ua ia talepe foʻi i lalo fata faitaulaga uma o mea manogi i le nuu atoa o Isaraelu, ona ia toe foʻi mai lea i Ierusalema.

8 I le tausaga lona sefulu valu o lana nofoaiga, ina ua ia faamamāina le nuu ma le fale, na ia auina atu ai Safana le atalii o Asalaia, o Maaseia le alii sili o le aai, o Ioaa le atalii o Ioaasa o lē e faia faamaumauga, ina ia toe faaleleia le fale o Ieova lona Atua. 9 Ua latou ō mai iā Hilikia le ositaulaga sili, ma avatu tupe ia na aumaia i le fale o le Atua, na aoaoina e sa Levī o leoleo faitotoʻa mai i lima o Manase, o Efaraima, o ē uma ua totoe o Isaraelu, o Iuta uma, o Peniamina, ma ē na nonofo i Ierusalema. 10 Ona latou tuu atu lea o tupe i lima o i latou e faia le galuega, o ē ua tofia e vaaia le fale o Ieova. Ona faaaogāina lea o tupe e i latou e faia le galuega o ē o loo toʻaʻaga i le fale o Ieova, ina ia teuteu ma toe faaleleia ai le fale. 11 Ua latou tuu atu tupe i le ʻautufuga ma le ʻaukamuta, ina ia faatau mai ai maa ua tipiina, o laupapa e faia ai sooga, ma faia ai laau faalava mo fale na faatamaʻia e tupu o Iuta.

12 Sa faamaoni tagata i le faia o le galuega; ma na tofia foʻi Iata ma Opetaia o sa Levī mai i le fanauga a Merari e vaavaaia i latou, ma Sakaria ma Mesulama mai i le fanauga a sa Koatō, e avea ma ovasia. A o sa Levī, e popoto i latou uma i le tāina o meafaifaaili, 13 ua latou vaavaaia o ē e ave avega, ma taʻimua o ē e faia le galuega mo auaunaga eseese; sa iai foʻi failautusi, o leoleo, ma leoleo faitotoʻa mai i le ʻau sa Levī.

14 A o latou avatu le tupe na aumaia i le fale o Ieova, na maua ai e Hilikia le ositaulaga o le tusi o le tulafono a Ieova na tuuina mai e le lima o Mose. 15 Ona tali atu lea o Hilikia ua faapea atu iā Safana le failautusi: “Ua ou maua le tusi o le tulafono i le fale o Ieova.” Ona avatu lea e Hilikia le tusi iā Safana. 16 Ona aumai ai lea e Safana le tusi i le tupu, ma faapea mai i le tupu: “O mea uma ua tuuina atu i lima o au auauna, ua latou faia lava. 17 Ona latou sasaa atu lea o tupe na maua i le fale o Ieova, ma tuuina atu i lima o tane ua tofia ma lima o ē e faia le galuega.” 18 Ua taʻu mai e Safana le failautusi i le tupu e faapea: “E iai se tusi na aumai e Hilikia le ositaulaga iā te aʻu.” Ona faitau lea e Safana le tusi i luma o le tupu.

19 Ina ua faalogo le tupu i upu o le tulafono, ona ia saeia loa lea o ona ofu. 20 Ua poloaʻi atu le tupu iā Hilikia, o Aikamo le atalii o Safana, o Apetonu le atalii o Mika, o Safana le failautusi, ma Asaia le auauna a le tupu, ua faapea atu: 21 “Inā ō ia ma fesili atu iā Ieova mo aʻu, ma ē ua totoe i Isaraelu ma Iuta, e faatatau i upu o le tusi na maua, auā ua matuā tele le toʻasā o Ieova e oo mai iā i tatou, talu ai e leʻi tausia e o tatou augātamā le afioga a Ieova, i le faia o mea uma o loo tusia i lenei tusi.”

22 Ona ō atu lea o Hilikia faatasi ma i latou na fai atu ai le tupu iā Ulata le perofeta fafine, o le avā a Saluma le atalii o Tikeva, le atalii o Areasa, o lē e vaavaaia ofu, a o nofo o ia i Ierusalema i le itumalo lona lua; ona latou tautatala atu lea faapea iā te ia. 23 Ona fai mai lea o Ulata iā i latou:

“O le mea lenei na fetalai mai ai Ieova le Atua o Isaraelu, ‘Ia outou fai atu i le tagata na aauina mai outou iā te aʻu: 24 “O le mea lenei ua fetalai mai ai Ieova, ‘O aʻu lava ou te faaoo atu puapuaga i luga o lenei nuu ma ē o loo nonofo ai, o mala uma lava o loo tusia i le tusi na latou faitauina i luma o le tupu o Iuta, 25 talu ai ua latou tuua aʻu, ma faamū taulaga i isi atua ina ia o latou faatigā ai iā te aʻu i mea uma ua faia e o latou lima, ma oo atu ai loʻu ita tele i luga o lenei nuu, e lē toe tineia lava.’” 26 O le mea lenei e tou te fai atu ai i le tupu o Iuta o lē na aauina mai outou e fesili iā Ieova, “O le mea lenei ua fetalai mai ai Ieova le Atua o Isaraelu, ‘O upu na e faalogo i ai, 27 auā ua vaivai lou loto ma ua e faamaulalo ona o le Atua, i lou faalogo i ana upu e faatatau i lenei nuu ma ē o loo nonofo ai, ua e faamaulalo foʻi i oʻu luma ma saei ou ofu ma e tagi i oʻu luma, o aʻu lava ua ou faalogo ai, ua fetalai mai ai Ieova. 28 O lenei, ou te faatasia atu ai oe i ou augātamā, e faatasia atu foʻi oe ma le filemu i lou fanuatanu, e te lē vaai foʻi i puapuaga uma ou te aumaia i lenei nuu ma ē o loo nonofo ai.’”’”

Ona latou taʻu mai lea o le tali i le tupu. 29 Ua alu atu le feʻau a le tupu, ona faapotopoto faatasi mai ai lea o toeaina uma o Iuta ma Ierusalema. 30 Ona alu aʻe lea o le tupu i le fale o Ieova, ua latou ō faatasi ma tagata uma o Iuta, o ē o loo nonofo i Ierusalema, o ositaulaga, o le ʻau sa Levī, ma le nuu uma, o ē e matutua ma ē e iti; ona ia faitauina lea o upu uma o le tusi o le feagaiga na maua i le fale o Ieova, a o latou faalogologo i ai. 31 Ua tū pea le tupu i lona tulaga ma ua ia osia le feagaiga i luma o Ieova, e mulimuli atu iā Ieova ma tausia ana poloaʻiga, o ana faamanatuga, ma ana tulafono ma lona lotoatoa ma lona tagata atoa, e faia ai upu uma o le feagaiga o loo tusia i lenei tusi. 32 Ua ia faia foʻi i latou uma o ē na iai i Ierusalema ma Peniamina, ina ia latou tausia na mea. Ona faia lea e i latou o loo nonofo i Ierusalema e tusa ma le feagaiga a le Atua, o le Atua o o latou augātamā. 33 Ua mavae ia mea, ona aveesea lea e Iosia o mea inosia uma lava mai i nuu sa i le fanauga a Isaraelu, sa iā te ia foʻi o ē uma i Isaraelu na faia le auaunaga, e auauna iā Ieova lo latou Atua. Ua latou lē liliuese foʻi mai i le mulimuli atu iā Ieova le Atua o o latou augātamā, i ona aso uma.

2 Nofoaiga a Tupu  35 : 1 - 27

35 Na faia e Iosia le paseka iā Ieova i Ierusalema, ua latou fasia ai manu o le paseka i le aso lona sefulu fā o le uluaʻi masina. 2 Ona ia tofia lea o ositaulaga e vaavaaia mea ua latou tausia, ma faalaeiau i latou i le auaunaga i le fale o Ieova. 3 Ua ia fai atu i le ʻau sa Levī, o aʻoaʻo o Isaraelu uma lava, o i latou e paia iā Ieova: “Ia tuu le Atolaau paia i le fale na fausia e Solomona le atalii o Tavita le tupu o Isaraelu; e lē toe avea ma avega i o outou tauʻau. O lenei, inā auauna ia iā Ieova lo outou Atua ma lona nuu o Isaraelu. 4 Ia outou sauniuni foʻi i aiga o o outou augātamā e tusa ai ma o outou vaega, e faatatau i tusitusiga a Tavita le tupu o Isaraelu, ma tusitusiga a Solomona lona atalii. 5 Ia outou tutū i le mea paia i vasega o aiga o augātamā mo o outou uso, o fanau a le nuu, ma ia iai foʻi se vaega o aiga o tamā o le ʻau sa Levī. 6 Ia outou fasi manu o le paseka, ma ia faapaiaina foʻi outou, ma faia sauniuniga mo o outou uso ina ia faia e tusa ma le afioga a Ieova na ala mai iā Mose.”

7 Ona avatu lea e Iosia i fanau a le nuu, o lafu o tamaʻi mamoe poʻa ma tamaʻi ʻoti poʻa, o manu uma mo le paseka mo i latou sa iai, o le aofaʻiga e tolu sefulu afe, ma povi e tolu afe. O mea uma nei mai i mea a le tupu. 8 Na faia foʻi e ona alii sili o meaalofa o foaʻi tauofo mo le nuu, o ositaulaga ma sa Levī. O Hilikia foʻi, ma Sakaria, ma Ikielu, o i latou o taʻitaʻi o le fale o le Atua moni, ua latou avatu i le ʻauositaulaga o manu o le paseka, e lua afe ono selau, ma povi e tolu selau. 9 O Konania foʻi, o Semaia, ma Netanielu ona uso, ma Hasapea, o Ieielu, ma Ieosapa, o alii sili o le ʻau sa Levī, ua latou foaʻi atu i le ʻau sa Levī o manu mo le paseka e lima afe, ma povi e lima selau.

10 Ua saunia foʻi le galuega, ma ua tutū pea le ʻauositaulaga i o latou tulaga, faapea foʻi ma sa Levī i o latou vaega, e tusa ai ma le poloaʻiga a le tupu. 11 Ua latou fasia manu o le paseka, ma ua sausauina e ositaulaga le toto na latou talia mai i lima o isi, i luga o le fata faitaulaga, a o saeina paʻu o manu e le ʻau sa Levī. 12 Ua latou saunia foʻi taulaga mū ina ia tuuina atu i vasega o aiga o tamā o fanau a le nuu, ina ia ofo atu le taulaga iā Ieova e tusa ai ma le mea ua tusia i le tusi a Mose; e faapena foʻi ona fai i povi. 13 Ua latou tunu le taulaga o le paseka i luga o le afi e tusa ai o le tū masani; ua latou tunu foʻi mea ua faapaiaina i ulo, o ulo faaofuofu, ma ulo fai meaʻai, ona latou aumaia faavave lea i fanau uma a le nuu. 14 Mulimuli ane, ua latou sauniuni mea mo i latou ma ositaulaga, auā o loo ofoina atu e ositaulaga, o atalii o Arona, o taulaga mū ma mea gaʻoa seʻia oo i le pō, a o le ʻau sa Levī, ua latou sauniuni mo i latou ma ositaulaga, o atalii o Arona.

15 O tagata pepese o le fanauga a Asafo, sa i o latou tofiga e tusa ai ma le poloaʻiga a Tavita, o Asafo, o Hemana, ma Iutana o lē e vaaia faaaliga a le tupu; sa iai foʻi leoleo faitotoʻa i faitotoʻa eseese. Sa lē manaʻomia ona latou liliuese mai i la latou auaunaga, auā ua sauniuni mo i latou e o latou uso le ʻau sa Levī. 16 Na saunia le galuega uma a Ieova i lenā aso e fai ai le paseka, ma ofoina atu taulaga mū i luga o le fata faitaulaga a Ieova, e tusa ai ma le poloaʻiga a le Tupu o Iosia.

17 O le fanauga a Isaraelu sa iai, ua latou faia le paseka i lenā taimi, atoa foʻi ma le tausamiga o falaoa e lē faafefeteina i aso e fitu. 18 E leʻi faia lava se paseka faapenei i Isaraelu talu mai aso o le perofeta o Samuelu, e leʻi faia foʻi e nisi lava tupu o Isaraelu se paseka faapenei, e pei ona faia e Iosia, o ositaulaga, o le ʻau sa Levī, o Iuta uma ma Isaraelu na iai, ma tagata na nonofo i Ierusalema. 19 Na faia lenei paseka i le tausaga lona sefulu valu o le nofoaiga a Iosia.

20 Ina ua uma ona saunia e Iosia le fale, ona alu aʻe ai lea o Neko le tupu o Aikupito e tau i Karekimisa i tafatafa o le vaitafe o Eufirate. Ua alu atu foʻi Iosia e tau ma ia. 21 A ua ia aauina mai avefeʻau iā te ia, ua faapea mai: “Le tupu e o Iuta, o le ā laʻu mea e fai iā te oe? Ou te lē o alu atu i le asō e tau ma oe, ae ou te siitaua atu i o tatou fili, o le Atua foʻi na ia fetalai mai ina ia ou faamataʻu iā i latou. Ia e ʻaloese ina ia e saogalemu ai, auā o loo faatasi le Atua ma aʻu, ina neʻi faaumatia oe e ia.” 22 A ua lē liliuese Iosia mai iā te ia, ae ua faafoliga atu o ia o se tagata ese ma alu atu e tau ma ia, ua lē faalogo foʻi i upu a Neko mai i le fofoga o le Atua. Ua alu atu o ia e tau i le vanu laugatasi o Mekito.

23 Ua fana e tagata fanafana aū le Tupu o Iosia, ona fai atu lea o le tupu i ana auauna: “Inā ave ifo ia aʻu, auā ua ou matuā manuʻa leaga lava.” 24 Ua ave ifo o ia e ana auauna mai i le kariota, ua faatiʻetiʻe o ia i lana kariota tau lona lua ma aumai o ia i Ierusalema. Ona maliu lea o ia, ma ua tanu i le fanuatanu o ona augātamā; ua faavauvau foʻi Iuta uma ma Ierusalema ona o Iosia. 25 Ua pese Ieremia ona o Iosia; ua talanoa pea lava tama pepese uma ma teine pepese e uiga iā Iosia i a latou pese faanoanoa seʻia oo mai i le aso nei; ua latou faia o se tulafono iā Isaraelu, ma ua tusia ia i pese faanoanoa.

26 A o le olaga uma o Iosia, o ana gaoioiga alofa faamaoni, e tusa ai ma mea ua tusia i le tulafono a Ieova, 27 o lona olaga, o mea mulimuli ma mea muamua, ua tusia ia i le Tusi o Tupu o Isaraelu ma Iuta.

2 Nofoaiga a Tupu  36 : 1 - 23

36 Ona ave lea e tagata o le nuu o Ioasasa le atalii o Iosia, ma fai o ia ma tupu i Ierusalema e sui ai lona tamā. 2 E lua sefulu tolu tausaga o Ioasasa ina ua fai o ia ma tupu, ma e tolu masina na ia pule ai i Ierusalema. 3 Ae peitaʻi, na aveesea o ia e le tupu o Aikupito mai i Ierusalema, ma faasalaina le nuu i taleni siliva e selau ma le taleni auro. 4 E lē gata i lea, ua tofia e le tupu o Aikupito o Eliakimo lona uso e fai ma tupu o Iuta ma Ierusalema, ma suia lona igoa iā Ioakima; a ua ave e Neko lona uso o Ioasasa ma avatu i Aikupito.

5 E lua sefulu lima tausaga o Ioakima ina ua fai o ia ma tupu, ma e sefulu tasi tausaga na ia pule ai i Ierusalema; ua faia pea e ia o mea leaga i le silafaga a Ieova lona Atua. 6 Ua alu aʻe Nepukanesa le tupu o Papelonia e faasagatau iā te ia, ina ia saisai o ia i faamau ʻapamemea e lua ma avatu o ia i Papelonia. 7 Ua ave e Nepukanesa nisi o ipu o le fale o Ieova i Papelonia, ma tuu ai i lona maota i Papelonia. 8 A o le olaga uma o Ioakima ma mea inosia na ia faia, ma mea leaga na iloa iā te ia, ua tusia ia i Tusi o Tupu o Isaraelu ma Iuta; ona pule lea o Ioakina lona atalii e sui iā te ia.

9 E sefulu valu tausaga o Ioakina ina ua fai o ia ma tupu, ma e tolu masina ma aso e sefulu na pule ai o ia i Ierusalema; na ia faia pea mea leaga i le silafaga a Ieova. 10 I le amataga o le tausaga na sosoo ai, na alu atu ai le feʻau a le Tupu o Nepukanesa, ma ave o ia i Papelonia faatasi ma mea matagofie o le fale o Ieova. Ua ia faia foʻi Setekaia le uso o lona tamā ma tupu o Iuta ma Ierusalema.

11 E lua sefulu tasi tausaga o Setekaia ina ua fai o ia ma tupu, ma e sefulu tasi tausaga na pule ai o ia i Ierusalema. 12 Ua ia faia pea mea leaga i le silafaga a Ieova lona Atua. E leʻi faamaulalo o ia i luma o le perofeta o Ieremia i le faatonuga a Ieova. 13 Na fouvale foʻi o ia i le Tupu o Nepukanesa, o lē na ia faatautō o ia i le Atua; ua faauamaaa pea o ia, ma faamaaa lona loto e lē toe liliu mai iā Ieova le Atua o Isaraelu. 14 E oo lava i alii sili uma o le ʻauositaulaga ma le nuu, ua matuā lē faamaoni i latou e tusa ai ma mea inosia uma a nuu ese, ua latou faaleagaina ai le fale o Ieova lea na ia faapaiaina i Ierusalema.

15 Ua auina mai pea lava pea e Ieova le Atua o o latou augātamā, o lapataʻiga iā i latou e ala i ana avefeʻau, auā ua alofa mutimutivale o ia i lona nuu, atoa foʻi ma lona afioaga. 16 A ua faaauau pea ona latou ula i avefeʻau a le Atua moni, ma ʻinoʻino i ana afioga, ua tauemu foʻi i ana perofeta seʻia oo mai le toʻasā o Ieova i lona nuu, ua oo ina lē mafai ona faamālōlōina.

17 Ona ia auina mai lea o le tupu o tagata Kaletaia e tau ma i latou, o lē na fasiotia o latou tauleleʻa i le pelu i le fale o lo latou malumalu, e leʻi alofa mutimutivale o ia i le tauleʻaleʻa po o le taupou, o le tagata matua po o lē e ulusinā. Ua Ia tuuina atu mea uma lava i lona lima. 18 O ipu uma e lapopoʻa ma lāiti o le fale o le Atua moni, o ʻoa o le fale o Ieova, ma ʻoa a le tupu ma ona alii sili, ua ia aumaia mea uma lava i Papelonia. 19 Ua ia susunuina le fale o le Atua moni, ma lepeti le pā o Ierusalema; ua latou susunuina foʻi i le afi o ʻolo uma e nonofo ai ma mea matagofie uma, ina ia faatamaʻia ai mea uma lava. 20 E lē gata i lea, ua ia ave faapagota foʻi i Papelonia i latou uma na sao mai i le pelu, ua fai foʻi i latou ma auauna mo ia ma ona atalii seʻia oo ina pule le malo o Peresia; 21 ina ia faataunuu ai le afioga a Ieova lea na fai mai ai Ieremia, seʻia faaatoaina ona totogi e le nuu ona sapati. O aso uma lava na tuufua ai na fai ai sapati, ina ia atoa le fitu sefulu tausaga.

22 O le tausaga muamua o Kuresa le tupu o Peresia, na faatupu ai e Ieova le agaga o Kuresa le tupu o Peresia, ina ia faataunuu ai le afioga a Ieova na fai mai ai Ieremia, ona ia faaoo atu lea o le feʻau i lona malo uma, ma na tusia i le tusi e faapea: 23 “O le mea lenei ua fai mai ai Kuresa le tupu o Peresia, ‘Ua foaʻi mai e Ieova le Atua o le lagi o malo uma o le lalolagi iā te aʻu, ua ia tofia foʻi aʻu e fauina se fale i Ierusalema o loo i Iuta. O so o se tasi o outou mai i lona nuu uma, ia faatasi Ieova lona Atua iā te ia. Inā alu aʻe ia o ia.’”

Esera  1 : 1 - 11


Esera


1 O le tausaga muamua o Kuresa le tupu o Peresia, na faatupu ai e Ieova le agaga o Kuresa le tupu o Peresia, ina ia faataunuu ai le afioga a Ieova na fai mai ai Ieremia, ona ia faaoo atu lea o le feʻau i lona malo uma, ma na tusia i le tusi e faapea:

2 “O le mea lenei ua fai mai ai Kuresa le tupu o Peresia, ‘Ua foaʻi mai e Ieova le Atua o le lagi o malo uma o le lalolagi iā te aʻu, ua ia tofia foʻi aʻu e fauina se fale i Ierusalema o loo i Iuta. 3 O so o se tasi o outou mai i lona nuu uma, ia faatasi lona Atua iā te ia. Inā alu aʻe ia o ia i Ierusalema, o loo i Iuta, ma toe fausia le fale o Ieova le Atua o Isaraelu, (o le Atua moni o ia) o loo iai i Ierusalema. 4 O so o se tasi o totoe i nuu uma o loo aumau ai o ia o se tagata ese, ia fesoasoani ane i ai se tagata o lona nuu i siliva, o auro, o oloa, o manu lalata, faatasi ai ma taulaga tauofo mo le fale o le Atua moni, o loo i Ierusalema.’”

5 Ona tutū lea i luga o ulu o aiga o tamā o Iuta ma Peniamina, o ositaulaga ma le ʻau sa Levī, e oo lava i ē uma na uunaʻia* e le Atua moni ina ia ō aʻe ma toe fausia le fale o Ieova o loo i Ierusalema. 6 E oo foʻi i o latou tuaoi, ua latou fesoasoani iā i latou i ipu siliva, o auro, o oloa, o manu lalata, ma mea mananaia e ese mai i mea uma na foaʻi atu.

7 Na aumaia foʻi e le Tupu o Kuresa ipu o le fale o Ieova, na ave e Nepukanesa mai i Ierusalema ma tuu i le fale o lona atua. 8 Ona aumaia lea o ia mea e Kuresa le tupu o Peresia i le vaavaaiga a Metereta le teutupe, ma ua ia faitauina atu iā Sesepasara le taʻitaʻi o Iuta, ma tuuina atu iā te ia.

9 O le aofaʻi nei o ia mea: e tolu sefulu ipu auro e pei o ni ato, e afe ipu siliva e pei o ni ato, e lua sefulu iva ipu e sui aʻi, 10 e tolu sefulu tamaʻi ipu auro faaofuofu, e fā selau sefulu tamaʻi ipu siliva faaofuofu e faaaogā i isi mea, ma isi ipu e afe. 11 O ipu auro uma ma ipu siliva e lima afe fā selau. Na ave aʻe e Sesepasara mea uma faatasi ma le aveina aʻe o le nuu na ave faapagota mai i Papelonia i Ierusalema.

^ Esera 1:5 I le gagana Eperu, “o o latou agaga.”


Esera  2 : 1 - 70

2 O tagata nei o le itumalo na ō aʻe mai i le aveina faapagota o le nuu, o ē na ave faapagota e Nepukanesa le tupu o Papelonia i Papelonia, ma o ē na toe foʻi mulimuli ane i Ierusalema ma Iuta, e taʻitasi ma alu i lona aai; 2 o ē na ō mai faatasi ma Serupapelu, o Iesua, o Neemia, o Seraia, o Reelaia, o Moretekai, o Pilesana, o Mesepara, o Pikevai, o Rekuma, ma Panaa.

O le faitau aofaʻi o tane o le nuu o Isaraelu: 3 O le fanauga a Parose, e toʻalua afe selau fitu sefulu lua; 4 o le fanauga a Sefatia, e toʻatolu selau fitu sefulu lua; 5 o le fanauga a Araka, e toʻafitu selau fitu sefulu lima; 6 o le fanauga a Pakamoapi, o le fanauga a Iesua ma Ioapo, e toʻalua afe valu selau sefulu lua; 7 o le fanauga a Elama, e toʻaafe lua selau lima sefulu fā; 8 o le fanauga a Satu, e toʻaiva selau fā sefulu lima; 9 o le fanauga a Sakai, e toʻafitu selau ono sefulu; 10 o le fanauga a Pani, e toʻaono selau fā sefulu lua; 11 o le fanauga a Pepai, e toʻaono selau lua sefulu tolu; 12 o le fanauga a Asekata, e toʻaafe lua selau lua sefulu lua; 13 o le fanauga a Atonikama, e toʻaono selau ono sefulu ono; 14 o le fanauga a Pikevai, e toʻalua afe lima sefulu ono; 15 o le fanauga a Atini, e toʻafā selau lima sefulu fā; 16 o le fanauga a Atere o le aiga o Esekia, e toʻaiva sefulu valu; 17 o le fanauga a Pisai, e toʻatolu selau lua sefulu tolu; 18 o le fanauga a Iora, e toʻaselau sefulu lua; 19 o le fanauga a Hasumu, e toʻalua selau lua sefulu tolu; 20 o le fanauga a Kipara; e toʻaiva sefulu lima; 21 o le fanauga a Peteleema, e toʻaselau lua sefulu tolu; 22 o tagata o Netopa, e toʻalima sefulu ono; 23 o tagata o Anatota, e toʻaselau lua sefulu valu; 24 o le fanauga a Asemau, e toʻafā sefulu lua; 25 o le fanauga a Kiriata-iarima, o Kafira ma Perota, e toʻafitu selau fā sefulu tolu; 26 o le fanauga a Rama ma Kepa, e toʻaono selau lua sefulu tasi; 27 o tagata o Mekemasi, e toʻaselau lua sefulu lua; 28 o tagata o Peteli ma Ai, e toʻalua selau lua sefulu tolu; 29 o le fanauga a Nepo, e toʻalima sefulu lua; 30 o le fanauga a Magapise, e toʻaselau lima sefulu ono; 31 o le fanauga a le isi Elama, e toʻaafe lua selau lima sefulu fā; 32 o le fanauga a Harima, e toʻatolu selau lua sefulu; 33 o le fanauga a Loto, o Hatito ma Ono, e toʻafitu selau lua sefulu lima; 34 o le fanauga a Ieriko, e toʻatolu selau fā sefulu lima; 35 ma le fanauga a Senaa, e toʻatolu afe ono selau tolu sefulu.

36 O le ʻauositaulaga: O le fanauga a Ietaia o le aiga o Iesua, e toʻaiva selau fitu sefulu tolu; 37 o le fanauga a Imere, e toʻaafe lima sefulu lua; 38 o le fanauga a Pasura, e toʻaafe lua selau fā sefulu fitu; 39 ma le fanauga a Harima, e toʻaafe sefulu fitu.

40 O le ʻau sa Levī: O le fanauga a Iesua ma Katameeli, o le fanauga a Hotavia, e toʻafitu sefulu fā. 41 O tagata pepese, o le fanauga a Asafo, e toʻaselau lua sefulu valu. 42 o le fanauga a leoleo faitotoʻa, o le fanauga a Saluma, o le fanauga a Atere, o le fanauga a Talemoni, o le fanauga a Akupa, o le fanauga a Hatita, o le fanauga a Sopai, o le aofaʻiga atoa e toʻaselau tolu sefulu iva.

43 O le ʻau Netini: O le fanauga a Seka, o le fanauga a Hasufi, o le fanauga a Tapaota, 44 o le fanauga a Kirosa, o le fanauga a Seaa, o le fanauga a Patono, 45 o le fanauga a Lepana, o le fanauga a Hakepa, o le fanauga a Akupa, 46 o le fanauga a Hakapa, o le fanauga a Salemai, o le fanauga a Hanana, 47 o le fanauga a Kitele, o le fanauga a Gakara, o le fanauga a Reaia, 48 o le fanauga a Resina, o le fanauga a Nekota, o le fanauga a Gasama, 49 o le fanauga a Usa, o le fanauga a Pasea, o le fanauga a Pesai, 50 o le fanauga a Asena, o le fanauga a Meunima, o le fanauga a Nefasemo; 51 o le fanauga a Pakepura, o le fanauga a Hakupa, o le fanauga a Harekuru, 52 o le fanauga a Paseluta, o le fanauga a Mekita, o le fanauga a Haresa, 53 o le fanauga a Parekusa, o le fanauga a Sesera, o le fanauga a Timaka, 54 o le fanauga a Neseka, ma le fanauga a Hatifa.

55 O le fanauga a auauna a Solomona: O le fanauga a Sotai, o le fanauga a Soferete, o le fanauga a Feruta, 56 o le fanauga a Iaala, o le fanauga a Tarekono, o le fanauga a Kitele, 57 o le fanauga a Sefatia, o le fanauga a Hatili, o le fanauga a Pokerete-hasepaima, ma le fanauga a Ame.

58 O le ʻau Netini uma ma le fanauga a auauna a Solomona, e toʻatolu selau iva sefulu lua.

59 O i latou nei na ō aʻe mai i Tele-melaka, o Tele-aresa, o Kirova, o Atano, ma Imere, e leʻi mafai ona latou iloa aiga o o latou tamā ma o latou tupuaga, po o ni Isaraelu i latou: 60 o le fanauga a Talaia, o le fanauga a Tovia, ma le fanauga a Nekota, e toʻaono selau lima sefulu lua. 61 O le fanauga a le ʻauositaulaga: o le fanauga a Hapaia, o le fanauga a Hakosa, o le fanauga a Pasili, o lē na faiavā i se tasi o afafine o Pasili le tagata Kiliata, ma ua faaigoa ai i lo latou igoa. 62 O i latou nei na saʻiliʻili i la latou lesitala ina ia faamautinoa ai lo latou tupuaga, ae latou te leʻi maua ai, o lea, ua manatu ai iā i latou ua leaga, ma faasāina ai mai i le faiva o le ositaulaga. 63 Ona fai atu lea o le Kovana* iā i latou, e lē mafai ona latou aai i mea e sili ona paia seʻia tulaʻi se ositaulaga ma le Urima ma le Tumema.

64 O le aofaʻiga atoa o le faapotopotoga uma e toʻafā sefulu lua afe tolu selau ono sefulu, 65 e ese mai i a latou tane pologa ma teine pologa, e toʻafitu afe tolu selau tolu sefulu fitu i latou; ae e toʻalua selau a latou tama pepese ma teine pepese. 66 O a latou solofanua e fitu selau tolu sefulu ono, o a latou miula e lua selau fā sefulu lima, 67 o a latou kamela e fā selau tolu sefulu lima, ma a latou asini e ono afe fitu selau lua sefulu.

68 Ina ua ō mai nisi o ulu o aiga o o latou tamā i le fale o Ieova o loo i Ierusalema, na latou foaʻi ni meaalofa tauofo i le fale o le Atua moni ina ia tū ai i lona tulaga. 69 Ua latou foaʻi auro e tusa ai ma lo latou malosi e lagolago ai le galuega, o tarakama* e ono sefulu tasi afe, ma siliva, o mina* e lima afe, ma ofu talaloa e selau o ositaulaga. 70 Ona nonofo lea o le ʻauositaulaga, o sa Levī, o nisi o le nuu, o le ʻaupepese, o leoleo faitotoʻa, ma le ʻau Netini i o latou aai, ae nonofo Isaraelu uma i o latou aai.

^ Esera 2:63 Po o “Tirasata” e tusa ai ma le taʻu faa-Peresia.


^ Esera 2:69 O le “tarakama” e tutusa ma le tupe Peresia e taʻua o le tareki lea e 8.4 kalama (0.27 aunese) lona mamafa. E ese mai le tarakama lea e taʻua i Tusitusiga Eleni.


^ Esera 2:69 O “mina” o tupe siliva ia e tusa le mamafa ma le 570 kalama.


Esera  3 : 1 - 13

3 E oo ane i le masina lona fitu, ua iai le fanauga a Isaraelu i o latou aai. Ona faapotopoto lea o le nuu e pei o se tagata e tasi i Ierusalema. 2 Ua tulaʻi Iesua le atalii o Iosatako, o ona uso o le ʻauositaulaga, o Serupapelu le atalii o Salatielu, ma ona uso, ua latou fauina le fata faitaulaga o Ieova le Atua o Isaraelu, ina ia fai ai taulaga mū, e tusa ma le mea ua tusia i le tulafono a Mose le tagata o le Atua moni.

3 Ua latou faatūina mausalī le fata faitaulaga i luga o lona tulaga, auā ua latou matataʻu ona o tagata o nuu, ua latou ofoina atu ai taulaga mū iā Ieova, o taulaga mū o le taeao ma le afiafi. 4 Ua latou faia le tausamiga o fale lauvao e tusa ma mea ua tusia, ua faia taulaga mū i lea aso ma lea aso, e tusa ma le aofaʻiga o mea e tatau ona faia i aso taʻitasi e tusa ai ma le tulafono. 5 Mulimuli ane, ona faia lea e lē aunoa o taulaga mū, o taulaga o masina faatoʻā vaaia, o taulaga o tausamiga uma ua faapaiaina a Ieova, ma taulaga tauofo a tagata uma na lotomalilie e foaʻi atu iā Ieova. 6 Ua latou amata ofo atu taulaga mū iā Ieova mai i le uluaʻi aso o le masina lona fitu, a o leʻi faataatiaina le faavae o le malumalu o Ieova.

7 Ua latou avatu foʻi tupe i tagata tipi maa ma tufuga, o meaʻai ma vai, ma suāuu i tagata Saitonu ma tagata Turo, ina ia aumai ai laupapa arasi mai i Lepanona i le sami o Iopa, e tusa ma le faatagaga a Kuresa le tupu o Peresia iā i latou.

8 I le tausaga lona lua talu ona latou ō mai i le fale o le Atua moni i Ierusalema, i le masina lona lua, na amata ai le galuega e Serupapelu le atalii o Salatielu, o Iesua le atalii o Iosatako, ma ē ua totoe o o latou uso, o le ʻauositaulaga ma le ʻau sa Levī, ma i latou uma o ē na ō mai mai i le aveina faapagota i Ierusalema; ma ua latou tofia le ʻau sa Levī, e amata mai i ē e taʻilua sefulu tausaga ma ē e matutua atu, ina ia avea ma ē e vaavaaia le galuega o le fale o Ieova. 9 Ua tutū faatasi foʻi Iesua, o ona atalii ma ona uso, o Katameeli ma ona atalii, ma atalii o Iuta, ua latou vaavaaia ē e faia le galuega i le fale o le Atua moni, atoa foʻi ma atalii o Henatati, o o latou atalii, ma o latou uso o le ʻau sa Levī.

10 Ina ua uma ona faataatia e le ʻaukamuta le faavae o le malumalu o Ieova, ona tutulaʻi lea o ositaulaga ua fai o latou ofu o le malumalu faatasi ma pū, ma le ʻau sa Levī o atalii o Asafo faatasi ma sumepalo,* ua latou vivii atu iā Ieova e tusa ai ma le taʻitaʻiga a Tavita le tupu o Isaraelu. 11 Ona latou tali atu lea i viiga ma faafetai iā Ieova, “auā e lelei o ia, auā e alofa faamaoni o ia iā Isaraelu i aso uma lava.” Ua alalaga foʻi le nuu uma i le alaga leotele i viiga o Ieova, ina ua uma ona faataatia le faavae o le fale o Ieova. 12 O le toʻatele foʻi o le ʻauositaulaga, o le ʻau sa Levī ma ulu o aiga o o latou tamā, ma toeaina o ē na vāai i le fale muamua, ua fetagisi leotetele ina ua faataatia le faavae o lenei fale i o latou luma, a o alalaga leotetele le toʻatele o isi ona o le olioli. 13 Ua lē iloa e le nuu le eseesega o le leo o le alaga fiafia mai i le leo o le fetagisi o le nuu, auā ua alalaga leotetele le nuu, ma ua lagona atu foʻi e oo lava i le mea mamao.

^ Esera 3:10 O le “sumepalo” o se meafaifaaili e lapotopoto, ma e tagitagi pe a faafetoʻai le tasi i le isi.


Esera  4 : 1 - 24

4 Ina ua faalogo fili o Iuta ma Peniamina, ua fausia e le fanauga a ē na Aveina Faapagota le malumalu iā Ieova le Atua o Isaraelu, 2 ona latou faalatalata mai loa lea iā Serupapelu ma ulu o aiga o tamā, ua faapea mai iā i latou: “Seʻi o tatou fausia faatasi ia ma outou; auā i le pei o outou, ua matou saʻili atu i lo outou Atua, ua matou fai taulaga atu foʻi iā te ia, talu mai aso o Esara-atona le tupu o Asuria, o lē na aveina aʻe i matou i inei.” 3 A ua fai atu Serupapelu, o Iesua, ma isi ulu uma o aiga o tamā o Isaraelu iā i latou: “E tatou te lē faia ma outou le fale o lo matou Atua, auā e tatau iā i matou lava ona fausia faatasi le fale o Ieova le Atua o Isaraelu, e pei ona poloaʻi mai ai le Tupu o Kuresa, o le tupu o Peresia iā i matou.”

4 Ua faaauau pea ona faavaivaia e tagata o le nuu lima o tagata o Iuta, ma faalotovaivaia i latou mai i le fausiaina o le fale, 5 ua latou totogi foʻi tagata faufautua e tetee atu iā i latou, ina ia faalēaogāina a latou fautuaga i aso uma o Kuresa le tupu o Peresia, seʻia oo i le taimi o le nofoaiga a Tariu le tupu o Peresia. 6 I le nofoaiga a Asueru, ma i le amataga o lana nofoaiga, na latou tusia ai se tusi e molia ai ē na nonofo i Iuta ma Ierusalema. 7 I aso foʻi o Aretaseta, na tusi atu ai Piselama, o Metereta, o Taveele, ma isi uma o ana aumea i le tupu o Peresia o Aretaseta, ma na tusia le tusi i mataʻitusi Arama ma faaliliuina i le gagana Arama.

8 Na tusia e Rekuma le tagata sili o le malo ma Semesai le tusiupu, se tusi iā Aretaseta le tupu e tuuaʻia ai Ierusalema, e faapea: 9 Ona tusi atu lea o Rekuma le tagata sili o le malo, o Semesai le tusiupu, ma isi uma o a latou aumea, o faamasino, o isi kovana i le isi itu o le Vaitafe, o failautusi, o tagata o Areka, o tagata Papelonia, o ē na nonofo i Susa, o tagata Elama ia, 10 o isi uma nuu na aveina faapagota e Asenapa le alii sili ma mamalu ma faanonofo i aai o Samaria, ma isi uma i tala atu o le Vaitafe, ——; ma 11 o le kopi lenei o le tusi na latou auina atu e faatatau i lenei mataupu:

“I le tupu o Aretaseta, o au auauna i matou, o tagata o loo i tala atu o le Vaitafe: O lenei 12 ia silafia e le tupu, o tagata Iutaia mai iā te oe, na ō aʻe i inei iā i matou i Ierusalema. Ua latou fausia le aai fouvale ma leaga, ma ua latou faauma foʻi pā ma toe faaleleia faavae. 13 Ia silafia foʻi e le tupu, afai e toe fausia lenei aai ma faaumaina ona pā, e latou te lē toe totogi atu ni lafoga, po o ni tupe i le malo, po o ni lafoga o auala, ma o le a faaitiitia ai tupe a tupu. 14 O lenei, ona ua matou aai i mea* mai i le maota o le tupu, ma ua lē fetaui foʻi iā i matou le vāai atu o faamativaina le tupu, o le mea lea ua matou auina atu ai lenei tusi ma faailoa atu ai i le tupu, 15 ina ia faia se suʻesuʻega o le tusi o faamaumauga a ou tuaa. Ona e maua ai lea i le tusi o faamaumauga ma iloa ai, o lenā aai o le aai fouvale, ma o le a faaitiitia ai oloa a tupu ma itumalo, ma o loo tusia i le tusi ē na faia fouvalega mai i aso anamua. O le mea lea na faatafunaina ai lenā aai. 16 Ua matou faailoa atu i le tupu, afai e toe fausia lenā aai ma faaumaina ona pā, o le a lē maua foʻi sou tofi i tala atu o le Vaitafe.”

17 Ona auina mai lea e le tupu o le tusi iā Rekuma le tagata sili o le malo, o Semesai le tusiupu, o isi uma o a latou aumea o ē na nonofo i Samaria, ma isi uma i tala atu o le Vaitafe:

“Talofa lava! O le 18 tusi lenei na outou auina mai iā i matou, ua faitauina lava i oʻu luma. 19 O lea, ua ou avatu ai le faatonuga, ma ua latou suʻesuʻeina ma iloa ai, o lenā aai sa fouvale i tupu mai lava i aso anamua, o le aai foʻi lea o loo faaauau pea ona fouvale ma tetee. 20 Sa iai foʻi tupu malolosi na pule i Ierusalema ma pulea tala atu atoa o le Vaitafe, na tuuina atu foʻi iā i latou lafoga, o tupe i le malo, ma lafoga o auala. 21 O lenei, ia outou faatonu atu i nei tagata ina ia taofia le galuega, ina ia aua neʻi toe fausia lenā aai, seʻia oo atu saʻu faatonuga. 22 O lea, ia outou faaeteete ina neʻi faatamala i lenei mea, ina neʻi tupu se mea e faaleagaina atili ai mea a tupu.”

23 O lea, ina ua uma ona faitauina o le kopi o le tusi a le tupu o Aretaseta i luma o Rekuma ma Semesai le tusiupu, ma a latou aumea, ona latou faanatinati atu loa lea i Ierusalema i tagata Iutaia, ma taofia faamalosi i latou. 24 O le taimi lenā na taofia ai loa le galuega o le fale o le Atua sa i Ierusalema; ma na taofia pea seʻia oo i le tausaga lona lua o le nofoaiga a Tariu le tupu o Peresia.

^ Esera 4:14 I le gagana Eperu, “ona ua matou aai i masima mai i le maota o le tupu.”


Esera  5 : 1 - 17

5 Ona faia lea e Hakai le perofeta, ma Sakaria le atalii o le atalii o Ito le perofeta, le valoaga i tagata Iutaia o ē o loo i Iuta ma Ierusalema, i le suafa o le Atua o Isaraelu o lē o loo faatasi ma i latou. 2 O le taimi lea na tulaʻi ai Serupapelu le atalii o Salatielu, ma Iesua le atalii o Iosatako, ma toe fausia le fale o le Atua sa i Ierusalema; ma na faatasi foʻi ma i laʻua perofeta a le Atua, e fesoasoani atu iā i laʻua. 3 Ona ō mai lea iā i latou o Tatenai le kovana i tala atu o le Vaitafe, o Setaraposenai, ma a latou aumea, ua faapea mai iā i latou: “O ai na faatonuina outou e fausia lenei fale ma faaumaina lenei pā?” 4 Ona latou fai atu lea iā i latou, e faapea: “O ai igoa o tagata o loo faia lenei fale?” 5 O loo silasila mai foʻi lo latou Atua i toeaina o tagata Iutaia, ma e leʻi mafai ona latou taofia i latou seʻia oo atu le tala iā Tariu, ma toe auina mai se tusi mai i le tupu e faatatau i lenei mataupu.

6 O le kopi lenei o le tusi na auina atu iā Tariu le tupu e Tatenai le kovana i tala atu o le Vaitafe, o Setaraposenai, o ana aumea, ma isi kovana na i tala atu o le Vaitafe; 7 ua latou auina atu iā te ia le tusi, ma o upu nei o le tusi:

I le tupu o Tariu:

“Ia iā te oe le filemu uma lava! 8 Ia silafia e le tupu, na matou ō atu i le itumalo o Iuta i le fale o le Atua sili, ma ua fausia i maa tetele, ua tuu foʻi laupapa i pā; ma ua faia ma le maelega lenā galuega, o loo taulau manuia foʻi i o latou lima. 9 Ona matou fesili atu lea i nei toeaina. Ua matou faapea atu iā i latou: ‘O ai na faatonuina outou e fausia lenei fale ma faaumaina lenei pā?’ 10 Na matou fesili atu foʻi i o latou igoa, ina ia o matou tusia igoa o o latou alii sili, ia e silafia ai po o ai i latou.

11 “Ona latou toe tali mai lea iā i matou e faapea: ‘O i matou o auauna a le Atua o le lagi ma le lalolagi, ua matou toe fausia le fale na fausia muamua i le tele o tausaga ua mavae, lea na fausia e se tupu sili o Isaraelu ma faaumaina. 12 Ae peitaʻi, ona ua faaita e o matou tamā le Atua o le lagi, ona ia tuuina atu ai lea o i latou i le lima o Nepukanesa le tupu o Papelonia, le Kaletaia, ma na ia lepeti i lenei fale ma ave faapagota le nuu i Papelonia. 13 Ae peitaʻi, i le tausaga muamua o le nofoaiga a Kuresa le tupu o Papelonia, na avatu ai e Kuresa le tupu se faatonuga ina ia toe fausia lenei fale o le Atua. 14 O mea auro foʻi ma siliva o le fale o le Atua na aveina e Nepukanesa mai i le malumalu sa i Ierusalema, ma ave i le malumalu i Papelonia, na aumaia e Kuresa le tupu o nei mea mai i le malumalu i Papelonia, ma tuuina atu iā Sesepasara, o le igoa o le kovana na ia tofiaina. 15 Ua ia fai atu iā te ia: “Ia e ave nei mea. Inā alu ia ma tuu i le malumalu o loo i Ierusalema, ma ia toe fausia le fale o le Atua i lona tulaga sa iai.” 16 Ona sau ai lea o Sesepasara ma faataatia faavae o le fale o le Atua sa i Ierusalema; ma e mai na aso seʻia oo mai i le asō, ua toe fausia ae e leʻi faamāeʻaina lava.’

17 “O lenei, afai e lelei i le tupu, ia faia se suʻesuʻega i le fale e teu ai oloa a le tupu lenā o loo i Papelonia, pe e faamaoni na faia se faatonuga e le tupu o Kuresa, ina ia toe fausia le fale o le Atua i Ierusalema; ma ia auina mai e ia iā i matou se faaiʻuga na faia e le tupu e faatatau i lenei mea.”

Esera  6 : 1 - 22

6 Ua fai atu le faatonuga a le tupu o Tariu, ona latou faia lea o se suʻesuʻega i le fale o faamaumauga o oloa na tuuina i inā i Papelonia. 2 Ona maua lea o se tusi tāʻai i Akemeta i le nofoaga malupuipuia sa i le itumalo o Metai, ma o upu faamanatu nei na tusia ai:

3 “I le tausaga muamua o le tupu o Kuresa, na avatu ai se faatonuga e le tupu o Kuresa e faatatau i le fale o le Atua i Ierusalema: Ia toe fausia le fale e fai ma mea e latou te ofo atu ai taulaga, ma ia matuā faamausalīina ona faavae, o lona maualuga e ono sefulu kupita, o lona lautele foʻi e ono sefulu kupita, 4 ia fai ni atu maa tetele se tolu ma se atu laupapa e tasi; ma ia tuuina atu le tupe e totogi ai mai i le fale o le tupu. 5 O mea auro foʻi ma mea siliva o le fale o le Atua na aveina e Nepukanesa mai i le malumalu sa i Ierusalema, ma ave i Papelonia, ia toe faafoʻi atu ina ia taunuu i le malumalu o loo i Ierusalema i lona tulaga, ma ia tuu ai i le fale o le Atua.

6 “O lenei, Tatenai e, le kovana i tala atu o le Vaitafe, ma Setara-posenai e, ma a latou aumea, o isi kovana e i tala atu o le Vaitafe, ia outou taumamao ese mai i inā. 7 Tuu ai pea le galuega o le fale o le Atua. O le a toe fausia e le kovana o tagata Iutaia ma toeaina o tagata Iutaia le fale lenā o le Atua i luga o lona tulaga. 8 Ua ou tuuina atu se faatonuga i le mea e tou te faia i nei toeaina o tagata Iutaia, mo le toe fausiaina o le fale lenā o le Atua; ma o lafoga foʻi mai i oloa a le tupu i tala atu o le Vaitafe, ia vave ona totogi ai nei tagata ina neʻi taofia le galuega. 9 A o mea e manaʻomia, o tamaʻi povi poʻa, faapea ma mamoe poʻa ma tamaʻi mamoe mo taulaga mū i le Atua o le lagi, o saito, o masima, o uaina, ma suāuu, ia tuuina atu pea na mea i lea aso ma lea aso, aua neʻi misia, e pei ona fai mai ai le ʻauositaulaga o loo i Ierusalema; 10 ina ia faaauau ai pea ona latou faia taulaga e finagalo malie i ai le Atua o le lagi, ma tatalo atu ai ina ia faafualoa le soifua o le tupu ma ona atalii. 11 Ua ou tuuina atu foʻi le faatonuga e faapea, o se tasi e na te solia lenei poloaʻiga, ia aumai se laau mai i lona fale ma tutuʻi ai o ia i luga o le laau, ma ia faia foʻi lona fale ma faleese o tagata uma ona o lenei mea. 12 Ia faatoʻilalo foʻi e le Atua o lē na tuuina lona suafa i lona fale, o so o se tupu ma tagata e faaloaloa atu lona lima e solia ai ma faaleagaina lenā fale o le Atua, o loo i Ierusalema. O aʻu o Tariu, ua ou tuuina atu le faatonuga. Ia faia lava e aunoa ma le faatuai.”

13 Ona faavave lea ona faia e le kovana o Tatenai i tala atu o le Vaitafe, o Setara-posenai ma a latou aumea, e pei ona poloaʻi mai ai le tupu o Tariu. 14 Ua faia foʻi e toeaina o Iutaia le fale, ma ua taulau manuia ona o valoaga a Hakai le perofeta, ma Sakaria le atalii o le atalii o Ito, ua latou faia ma faamāeʻa e tusa ai ma le faatonuga a le Atua o Isaraelu, ma e tusa ai foʻi ma le faatonuga a Kuresa, o Tariu, ma Aretaseta le tupu o Peresia. 15 Ua latou faamāeʻaina lenei fale i le aso lona tolu o le masina o Atara, i le tausaga lona ono o le nofoaiga a le tupu o Tariu.

16 Ona faapaiaina lea ma le olioli tele o lenei fale o le Atua, e le fanauga a Isaraelu, o le ʻauositaulaga, o le ʻau sa Levī, ma isi tagata uma o ē na aveina faapagota muamua. 17 Ua latou avatu foʻi mo le faapaiaina o lenei fale o le Atua, o povi poʻa e selau, o mamoe poʻa e lua selau, o tamaʻi mamoe e fā selau, ma mo le taulaga o agasala a Isaraelu uma, o ʻoti poʻa e sefulu lua e tusa ma le aofaʻiga o ituaiga o Isaraelu. 18 Ua latou tofia le ʻauositaulaga i o latou vasega ma le ʻau sa Levī foʻi i o latou vaega, mo le auaunaga a le Atua o loo i Ierusalema, e tusa ai ma le mea ua tusia i le tusi a Mose.

19 Ona faia lea e tagata na aveina faapagota muamua, o le paseka i le aso lona sefulu fā o le masina muamua. 20 Auā ua faamamāina faatasi le ʻauositaulaga ma le ʻau sa Levī, ua mamā uma i latou, ona latou fasia lea o manu o le paseka mo ē uma na aveina faapagota muamua, ma o latou uso le ʻauositaulaga, atoa ma i latou lava. 21 Ona aai lea o le fanauga a Isaraelu o ē na toe foʻi mai i le aveina faapagota, ma i latou uma na vavaeese mai iā i latou mai i le lē mamā o tagata o isi atunuu, e saʻili atu iā Ieova le Atua o Isaraelu. 22 Ua latou faia foʻi ma le olioli le faamanatuina o falaoa e lē faafefeteina mo aso e fitu; auā na faapogaia e Ieova lo latou olioli, ma ua ia liliuina le loto o le tupu o Asuria iā i latou, ina ia faamalosia o latou lima i le galuega o le fale o le Atua moni, o le Atua o Isaraelu.

Esera  7 : 1 - 28

7 Ua mavae ia mea i le nofoaiga a Aretaseta le tupu o Peresia, na alu aʻe ai mai i Papelonia o Esera le atalii o Seraia, o le atalii o Asaraia, o le atalii o Hilikia, 2 o le atalii o Saluma, o le atalii o Satoka, o le atalii o Akitopo, 3 o le atalii o Amaria, o le atalii o Asaraia, o le atalii o Meraiota, 4 o le atalii o Serakia, o le atalii o Usi, o le atalii o Puki, 5 o le atalii o Apisua, o le atalii o Fineaso, o le atalii o Eleasaro, ma o le atalii o Arona le faitaulaga sili— 6 o Esera foʻi o se tusiupu tomai o le tulafono a Mose, na tuuina mai e Ieova le Atua o Isaraelu, ma ua tuuina mai e le tupu o mea uma na ia talosaga atu ai, e tusa ma le aao o Ieova lona Atua sa i luga iā te ia.

7 Mulimuli ane, i le tausaga lona fitu o le nofoaiga a le tupu o Aretaseta, na ō aʻe ai i Ierusalema nisi o le fanauga a Isaraelu, o le ʻauositaulaga, o le ʻau sa Levī, o tagata pepese, o leoleo faitotoʻa, ma le ʻau Netini. 8 Ona sau lea o ia i Ierusalema i le masina lona lima, o le tausaga lona fitu lea o le nofoaiga a le tupu. 9 Auā o le aso muamua o le uluaʻi masina na filifili ai o ia e alu ese mai i Papelonia, ma o le aso muamua o le masina lona lima na oo atu ai o ia i Ierusalema, e tusa ai ma le aao agalelei o lona Atua sa iā te ia. 10 Ua saunia foʻi e Esera lona loto e saʻili atu i le tulafono a Ieova ma faia, ma aʻoaʻo atu i Isaraelu tulafono ma faamasinogatonu.

11 O le kopi lenei o le tusi na avatu e Aretaseta le Tupu iā Esera le ositaulaga le tusiupu, o le tusiupu o upu o poloaʻiga ma tulafono a Ieova iā Isaraelu:

12 “O Aretaseta, le tupu o tupu, iā Esera le ositaulaga, o le tusiupu o le tulafono a le Atua o le lagi: Ia atoatoa lou filemu. O lenei, 13 ua ou avatu le faatonuga iā i latou uma o le nuu o Isaraelu o loo i loʻu malo, o o latou ositaulaga ma le ʻau sa Levī, o i latou uma o loo naunau e fia ō i Ierusalema, ia latou ō faatasi ma oe. 14 Talu ai ua auina atu se faatonuga mai i luma o le tupu ma ana faufautua e toʻafitu, ina ia suʻesuʻe le tulaga o Iuta ma Ierusalema e tusa ai ma le tulafono a lou Atua ua i lou lima, 15 ma ave siliva ma auro na foaʻi mai ma le loto e le tupu ma ana faufautua mo le Atua o Isaraelu, o lē e afio i Ierusalema, 16 faatasi ma siliva uma ma auro na e maua i le itumalo o Papelonia, faapea ma meaalofa tauofo a le nuu ma ositaulaga o ē na foaʻi atu i le fale o lo latou Atua, o loo i Ierusalema; 17 ia vave ona e faatauina mai i lenei tupe o povi poʻa, o mamoe poʻa, o tamaʻi mamoe, o a latou taulaga i meaʻai, ma a latou taulaga i meainu, ona e ofoina atu ai lea i luga o le fata faitaulaga o le fale o lo outou Atua o loo i Ierusalema.

18 “O mea uma e lelei iā te oe ma ou uso e fai i siliva ma auro ua totoe, ia outou faia e tusa ai ma le finagalo o lo outou Atua. 19 O ipu foʻi ua avatu iā te oe mo le auaunaga i le fale o lou Atua, ia avatu uma i Ierusalema i luma o le Atua. 20 A o isi mea uma e manaʻomia o le fale o lou Atua e tatau ona e avatu, ia e avatua ia mai i le fale e teu ai oloa a le tupu.

21 “O aʻu o le tupu o Aretaseta, ua ou tuuina atu le faatonuga i teutupe uma i tala atu o le Vaitafe, o mea uma lava na talosaga mai ai Esera le ositaulaga, o le tusiupu o le tulafono a le Atua o le lagi, ia outou faia loa, 22 e oo lava i le selau taleni o siliva, o le selau kori o saito, o le selau paita o uaina, o le selau paita o suāuu, ma masima e matuā tele lava. 23 Ia faia ma le maelega mea uma ua faatonu mai e le Atua o le lagi, mo le fale o le Atua o le lagi, ina ia lē oo mai ai le toʻatamaʻi i le malo o le tupu ma ona atalii. 24 Ua faailoa atu foʻi iā te outou, e faasā ona tāpā ni lafoga, po o ni tupe mo le malo, po o ni lafoga o auala mai i le ʻauositaulaga, o le ʻau sa Levī, o tagata pepese, o leoleo faitotoʻa, o le ʻau Netini, ma ē e galulue i le fale o le Atua.

25 “A o oe Esera, e tusa ma le atamai ua foaʻi mai e le Atua iā te oe, ia e tofia ni faamasino lagolago ma faamasino, ina ia latou faamasinoina pea le nuu uma o loo i tala atu o le Vaitafe, e oo lava iā i latou uma ua iloa tulafono a lou Atua; ma o se tasi e na te lē iloa tulafono, ia outou aʻoaʻo atu iā i latou. 26 O tagata uma foʻi e lē faia le tulafono a lou Atua ma le tulafono a le tupu, ia vave faaoo i ai le faasalaga iā te ia, a lē o le oti, o le faateʻaese, pe sala tupe, pe faafalepuipui foʻi.”

27 Ia viia Ieova le Atua o o tatou augātamā, o lē ua tuuina lenei mea i le loto o le tupu, ina ia faamatagofie le fale o Ieova o loo i Ierusalema! 28 Ua alofa faamaoni mai o ia iā te aʻu i luma o le tupu ma ana faufautua, ma luma o perenise malolosi uma a le tupu. O aʻu foʻi, ou te faamalosia aʻu e tusa ma le aao o Ieova loʻu Atua o loo iā te aʻu, ua ou faapotopotoina ai mai i Isaraelu o ulu o aiga e matou te ō aʻe faatasi.

Esera  8 : 1 - 36

8 O ulu nei o aiga o o latou tamā, ma ē na tusia i le tusi o gafa o i latou na matou ō aʻe faatasi mai i Papelonia i le taimi o le nofoaiga a le tupu o Aretaseta: 2 E mai i le fanauga a Fineaso, o Keresoma; e mai i le fanauga a Itamaro, o Tanielu; e mai le fanauga a Tavita, o Hatusa; 3 e mai i le fanauga a Sekania, o le fanauga a Parose, o Sakaria, sa iā te ia foʻi o tane e toʻaselau lima sefulu na tusia o latou igoa; 4 e mai i le fanauga a Paka-moapi, o Elioenai le atalii o Serakia, sa iā te ia foʻi o tane e toʻalua selau; 5 e mai i le fanauga a Satu, o Sekania le atalii o Iaaseelu, sa iā te ia foʻi o tane e toʻatolu selau; 6 e mai i le fanauga a Atini, o Epete le atalii o Ionatana, sa iā te ia foʻi o tane e toʻalima sefulu; 7 e mai i le fanauga a Elama, o Iesaia le atalii o Atalia, sa iā te ia foʻi o tane e toʻafitu sefulu; 8 e mai i le fanauga a Sefatia, o Sepatia le atalii o Mikaele, sa iā te ia foʻi o tane e toʻavalu sefulu; 9 e mai i le fanauga a Ioapo, o Opetaia le atalii o Ikielu, sa iā te ia foʻi o tane e toʻalua selau sefulu valu; 10 e mai i le fanauga a Pani, o Selomita le atalii o Iosefia, sa iā te ia foʻi o tane e toʻaselau ono sefulu; 11 e mai i le fanauga a Pepai, o Sakaria le atalii o Pepai, sa iā te ia foʻi o tane e toʻalua sefulu valu; 12 e mai i le fanauga a Asekata, o Iokana le atalii o Hakatana, sa iā te ia foʻi o tane e toʻaselau sefulu; 13 e mai i le fanauga a Atonikama, o ē na mulimuli, o o latou igoa nei: o Elifaleta, o Ieielu, ma Semaia, sa iā te i latou foʻi o tane e toʻaono sefulu; 14 e mai i le fanauga a Pikevai, o Utai, ma Saputo, sa iā i laʻua foʻi o tane e toʻafitu sefulu.

15 Ona ou faapotopoto lea o i latou i le vaitafe e tafe atu i Aava; ma faatutū ai pea o matou faleʻie i inā mo aso e tolu, seʻia ou suʻesuʻeina le nuu ma le ʻauositaulaga, ae e leai se tasi o le ʻau sa Levī na ou maua ai i inā. 16 Na ou aami atu iā Elisara, o Arielu, o Semaia, o Elenatana, o Iaripa, o Elenatana, o Natano, o Sakaria, o Mesulama, o taʻitaʻi i latou, ma Ioiaripa, ma Elenatana, o aʻoaʻo i laʻua. 17 Ona ou poloaʻi atu lea e ō iā Ito le taʻitaʻi o le nuu o Kasipeia, ona ou tuuina atu lea o upu e latou te tautatala atu ai iā Ito ma ona uso le ʻau Netini i le nuu o Kasipeia, ina ia tuuina mai iā i matou o auauna mo le fale o lo matou Atua. 18 Ua latou aumaia iā i matou e tusa ma le aao agalelei o lo matou Atua iā i matou, o se tagata faautauta e mai i le fanauga a Maali, o le atalii o le atalii o Levi, o le atalii o Isaraelu, o Serepeia lea ma ona atalii, ma ona uso, e toʻasefulu valu; 19 o Hasapea, sa iā te ia foʻi o Iesaia mai i le fanauga a Merari, o ona uso, ma o latou atalii, e toʻalua sefulu. 20 E mai i le ʻau Netini o ē na tuuina atu e Tavita ma perenise mo le auaunaga a le ʻau sa Levī, e toʻalua selau lua sefulu le ʻau Netini, o ē uma na filifilia o latou igoa.

21 Ona ou talaʻi atu lea o le anapogi i inā i le vaitafe o Aava, ina ia faamaulalo i matou lava i luma o lo matou Atua, e saʻili ai mai iā te ia se auala saʻo mo i matou, ma a matou fanau iti, ma a matou mea uma. 22 Auā na ou māsiasi e talosagaina se ʻautau, ma ni tagata tiʻetiʻe solofanua mai i le tupu ina ia fesoasoani iā i matou e siitaua atu ai i le fili i le ala, auā na matou faapea atu i le tupu: “Ua i luga le aao o lo matou Atua i ē uma o loo saʻili atu iā te ia e faia le mea lelei, a o lona malosi ma lona toʻasā o loo i ē uma ua tuua o ia.” 23 Ona matou anapopogi ai lea ma talosaga atu i lo matou Atua e faatatau i lenei mea, ona faafofoga mai lea o ia i la matou ʻaiʻoi.

24 Na ou vavaeese foʻi le toʻasefulu lua mai i alii sili o le ʻauositaulaga, o Serepeia ma Hasapea, sa iā i laʻua foʻi o la uso e toʻasefulu. 25 Ona ou fuaina atu lea iā i latou o siliva, o auro, ma ipu, o mea nei na foaʻi mai i le fale o lo matou Atua e le tupu, o ana faufautua, o ona alii sili ma tagata uma o Isaraelu na iai i lea mea. 26 Na ou fua atu foʻi i o latou lima o taleni* siliva e ono selau lima sefulu, o ipu siliva e selau e tusa ma le lua taleni, ma taleni auro e selau, 27 o tamaʻi ipu auro faaofuofu e lua sefulu e tusa ma le afe tareki,* ma ipu e lua o le ʻapamemea lelei e lanu mūmū iila, ma e tautele e pei o le auro.

28 Ona ou fai atu lea iā i latou: “O outou e paia iā Ieova, e paia foʻi ipu, o siliva ma auro o foaʻi tauofo iā Ieova le Atua o o outou augātamā. 29 Ia outou mataala, ma leoleo mea na seʻia outou fuaina atu i luma o alii sili o le ʻauositaulaga, o le ʻau sa Levī, ma perenise o tamā o Isaraelu i potu ʻai o le fale o Ieova i Ierusalema.” 30 Ona maua lea e ositaulaga ma le ʻau sa Levī o le fua o le mamafa o siliva, o auro, ma ipu, e avatu i Ierusalema i le fale o lo matou Atua.

31 Mulimuli ane, ona matou ō ese lea mai i le vaitafe o Aava i le aso lona sefulu lua o le uluaʻi masina ina ia matou ō i Ierusalema, sa faatasi foʻi ma i matou le aao o lo matou Atua, ma ua ia laveaʻi i matou mai i lima o le fili, ma ʻau na lalafi i le ala. 32 Ona matou ō mai lea i Ierusalema ma nonofo ai i inā i aso e tolu. 33 O le aso lona fā na matou fuaina atu ai siliva, o auro, ma ipu, i le fale o lo matou Atua i lima o Meremota le atalii o Uria le ositaulaga, sa iā te ia foʻi o Eleasaro le atalii o Fineaso, sa iā i laʻua o Ieosapa le atalii o Iesua, ma Noataia le atalii o Penui le ʻau sa Levī, 34 e tusa ma le aofaʻi ma le mamafa o mea uma, ona tusia lea o le mamafa i lenā taimi. 35 O ē na ō mai mai i le faapagotaina, na ave faapagota muamua, ua latou faia taulaga mū i le Atua o Isaraelu, e sefulu lua povi poʻa mo Isaraelu uma, e iva sefulu ono mamoe poʻa, e fitu sefulu fitu tamaʻi mamoe poʻa, ma ʻoti poʻa e sefulu lua e fai ma taulaga o agasala, o mea uma ia o taulaga mū iā Ieova.

36 Ona matou avatu lea o tulafono a le tupu i faipule a le tupu ma kovana i tala atu o le Vaitafe, ma ua latou fesoasoani i le nuu ma le fale o le Atua moni.

^ Esera 8:26 E faasino atu “taleni” i tupe. Tagaʻi i le Faaopoopoga e 14.


^ Esera 8:27 O le tupe auro a Peresia.


Esera  9 : 1 - 15

9 Ina ua uma nei mea, ona ō mai ai lea o perenise iā te aʻu, ma faapea mai: “Ua lē vavaeeseina e le nuu o Isaraelu, ma le ʻauositaulaga, ma le ʻau sa Levī i latou lava mai i tagata o isi atunuu e tusa ai ma a latou mea inosia, o sa Kananā, o sa Hetī, o sa Perisē, o sa Iepusē, o sa Amonī, o sa Moapī, o tagata Aikupito, ma sa Amorī. 2 Auā ua latou talia nisi o o latou afafine mo i latou ma o latou atalii; ma ua auaufaatasi i latou o le fanau paia ma tagata o na atunuu, ua tausolomua foʻi perenise ma sui pule i lenei mea lē faamaoni.”

3 Ina ua ou faalogo i lenei mea, ona ou saeia ai lea o loʻu ofu ma loʻu ofu talaloa, ua ou futi foʻi i oʻu lauulu ma laʻu ʻava, ma ou nofo pea ua ou teʻi. 4 Ua latou faapotopoto mai iā te aʻu, ua gatete i latou uma ona o afioga a le Atua o Isaraelu e faatatau i le lē faamaoni o tagata na ave faapagota, a o oʻu nofo ua ou teʻi, seʻia oo ina faia le taulaga o meaʻai i le afiafi.

5 Ina ua faia le taulaga o meaʻai i le afiafi, ona ou tulaʻi lea mai i loʻu māsiasi, ua masae loʻu ofu ma loʻu ofu talaloa, ua ou tootuli ma faaloaloa atu oʻu lima iā Ieova loʻu Atua. 6 Ua ou faapea atu: “Loʻu Atua e, ua ou lagona lava loʻu mā ma loʻu māsiasi e tepa aʻe oʻu mata iā te oe, loʻu Atua e, auā ua tele lava a matou mea sesē ua oo i o matou ulu, ma ua matuā tele foʻi lo matou nofosala ua oo atu lava i le lagi. 7 Talu mai aso o o matou augātamā, ua matuā nofosala lava i matou e oo mai i aso nei; ona o a matou mea sesē, ua tuuina atu ai i matou, o o matou tupu, ma o matou ositaulaga i lima o tupu o nuu i le pelu, ua faapagotaina ma faoa a matou mea ma le māsiasi o o matou mata, e pei o le aso nei. 8 O lenei, ua fiafia Ieova lo matou Atua iā i matou mo sina taimi lava, i le tuua mo i matou o ē ua sao mai, ma tuuina mai iā i matou se pine i lona nofoaga paia e faamalamalama ai o matou mata, lo matou Atua e, e toe tau faaolaola ai i matou i la matou auaunaga. 9 Auā o auauna i matou; ma i la matou auaunaga ua lē tuua ai i matou e lo matou Atua, a ua ia faalautele mai iā i matou lona alofa faamaoni i luma o tupu o Peresia, ina ia toe faaolaola ai i matou, ina ia siitia ai i luga le fale o lo matou Atua, ma ia toe faafoʻisia ona nofoaga ua faatafunaina, ma ia tuuina mai iā i matou se pā maa i Iuta ma Ierusalema.

10 “O lenei, lo matou Atua e, o le ā ea sa matou tala o le a fai atu ina ua uma ona e faia o nei mea? Auā ua matou tuua au poloaʻiga, 11 na e poloaʻi mai ai e ala i au auauna o perofeta, e faapea, ‘O le laueleele e tou te ō atu i ai e fai mo outou, o le laueleele e lē mamā, ona o le lē mamā o tagata o ia nuu, ona o a latou mea inosia na latou faatumu ai le laueleele i lo latou lē mamā, e mai i le tasi pito e oo atu i le isi pito. 12 O lenei, aua neʻi outou avatu o outou afafine i o latou atalii, aua foʻi neʻi outou talia o latou afafine mo o outou atalii; aua foʻi neʻi outou faia se mea e filemu ma saogalemu ai i latou i aso uma, ina ia outou malolosi ma ia aai i mea lelei o le laueleele, ma ia fai ma tofi mo o outou atalii i aso uma.’ 13 Ua oo nei mea uma iā i matou ona o mea leaga na matou faia, ma lo matou matuā nofosala—lo matou Atua e, ua e lē faasalaina i matou e tusa ma a matou mea sesē, ma ua e tuuina mai iā i matou o ē ua sao, e pei o i latou nei— 14 po o le a matou toe solia ea au poloaʻiga ma faaipoipo atu i tagata e faia nei mea inosia? Po o le a e matuā toʻatamaʻi lava iā i matou ma oo ai ina leai se tasi e totoe ma sao mai ai? 15 Ieova e, le Atua o Isaraelu, e amiotonu oe, auā ua faatotoeina i matou o se nuu ua sao e oo mai i lenei aso. Ua matou iai i ou luma ona ua matou nofosala, auā e lē mafai ona matou tutū atu i ou luma ona o lenei mea.”

Esera  10 : 1 - 44

10 A o tatalo Esera ma taʻu atu agasala, ua tagi o ia ma faō i luma o le fale o le Atua moni, a ua faapotopoto faatasi mai Isaraelu iā te ia, o se faapotopotoga e matuā toʻatele lava, o tane, o fafine, ma tamaiti, ma ua matuā fetagisi lava le nuu. 2 Ona tali mai lea o Sekania le atalii o Ikielu mai i le fanauga a Elama, ua faapea mai iā Esera: “O i matou—ua matou lē faamaoni i lo matou Atua, auā ua matou faaipoipo atu i fafine ese mai i tagata o le nuu. A o lenei, ua iai le faamoemoe mo Isaraelu e faatatau i lenei mea. 3 O lenei, ia tatou osia se feagaiga ma lo tatou Atua e aveesea avā uma ma ē na fananau mai iā i latou, e tusa ai ma le faaiʻuga a Ieova ma ē e matataʻu i le poloaʻiga a lo tatou Atua, ina ia faia e tusa ai ma le tulafono. 4 Inā tū ia i luga, auā e paʻū atu lava iā te oe lenei mea, e matou te faatasi ma oe. Ia e faamalosi ma ia faia.”

5 Ona tulaʻi lea o Esera, ua ia faatautō alii sili o ositaulaga, o le ʻau sa Levī, ma Isaraelu uma ina ia faia e tusa ai ma lenei upu. Ona latou tautō ai lea. 6 Ua tulaʻi Esera mai i luma o le fale o le Atua moni, ma alu atu i le fale e aai ai o Iokana le atalii o Eliasipa. E ui ina alu atu o ia i inā, ae e leʻi ʻai i se meaʻai ma e leʻi inu foʻi i se vai, auā ua faanoanoa o ia ona o le lē faamaoni o le nuu na ave faapagota.

7 Ona alu atu lea o la latou feʻau i Iuta ma Ierusalema uma mo tagata na ave faapagota muamua, ina ia faapotopoto faatasi mai i latou i Ierusalema; 8 ma o so o se tasi e lē sau i aso e tolu, e tusa ai ma le fautuaga a alii sili ma toeaina—e aveesea ana oloa uma ma vavaeesea foʻi o ia mai i le faapotopotoga o le nuu na aveina faapagota. 9 Ona faapotopoto faatasi lea o tagata uma o Iuta ma Peniamina i Ierusalema, i aso e tolu i le masina lona iva o le aso lona lua sefulu o le masina, ua nonofo pea foʻi le nuu atoa i le lotoā o le fale o le Atua moni, ua tetemū ona ua latou nofosala, ma ona o le maligi o timuga.

10 Ona tulaʻi lea o Esera le ositaulaga ma faapea atu iā i latou: Ua outou lē faamaoni ina ua outou faiavā i fafine ese, e faaopoopo ai i le nofosala o Isaraelu. 11 O lenei, ia taʻu atu a outou agasala iā Ieova le Atua o o outou augātamā, ma faia mea e finagalo malie i ai o ia, ia vavaeeseina foʻi outou mai i tagata o le nuu ma fafine ese.” 12 Ona tali mai lea o le faapotopotoga uma, ua latou faapea mai ma le leotetele: “E matou te faia lava e pei ona e fai mai ai. 13 Ae peitaʻi, e toʻatele le nuu, o le tau foʻi lea o timuga tetele, ma e lē mafai ona tutū i fafo; e lē tasi foʻi pe lua ni aso e faia ai lenei mea, talu ai ua tele lava lo matou fouvale i lenei mea. 14 O lea faamolemole, seʻi avea o matou perenise e fai ma sui mo le faapotopotoga uma; o i latou uma i o matou aai o ē ua faiavā i fafine ese, ia o latou ō mai i le taimi ua atofaina faatasi ma toeaina o aai taʻitasi ma ona faamasino, seʻia o matou liliueseina le toʻasā aasa o lo matou Atua mai iā i matou ona o lenei mea.”

15 (Ae peitaʻi, ua tetee atu Ionatana le atalii o Asaelu ma Iekasia le atalii o Tikeva i lenei mea, ma ua fesoasoani Mesulama ma Sapetai le ʻau sa Levī iā i laʻua.) 16 Ona faia lea faapea e i latou na ave faapagota muamua; ua vavaeese Esera le ositaulaga ma tane o ulu o aiga o o latou tamā, e oo lava iā i latou uma ua taʻua o latou igoa, ma ua latou ō ese ma amata ona nonofo i le aso muamua o le masina lona sefulu, ina ia iloiloina lenei mataupu; 17 ma ua faasolo ina faaiʻuina la latou iloiloga o tane uma na faiavā i fafine ese i le uluaʻi aso o le masina muamua. 18 Na iloa ai nisi o atalii o ositaulaga na faiavā i fafine ese; e mai i atalii o Iesua le atalii o Iosatako ma ona uso, o Maaseia, o Elisara, o Iaripa, ma Ketalia. 19 Ua tautō i latou ina ua lūlū lima e aveesea a latou avā, ma ona ua nofosala i latou, e tatau la ona iai se mamoe poʻa o le lafu mo lo latou nofosala.

20 E mai i atalii o Imere, sa iai Hanani ma Sepatia; 21 e mai i atalii o Harima, o Maaseia, o Elia, o Semaia, o Ikielu, ma Usia; 22 e mai i atalii o Pasura, o Elioenai, o Maaseia, o Isamaeli, o Netanielu, o Ieosapa, ma Eliasa. 23 E mai i le ʻau sa Levī, o Ieosapa, o Semi, o Kilaia (o Kelita lea), o Petakia, o Iuta, ma Elisara; 24 e mai i ʻaupepese, o Eliasipa; e mai i leoleo faitotoʻa, o Saluma, o Telema, ma Auri.

25 E mai i Isaraelu, e mai i atalii o Parose, sa iai Ramea, o Iesia, o Malakia, o Meamina, o Eleasaro, o Malakia, ma Penaia; 26 e mai i atalii o Elama, o Matania, o Sakaria, o Ikielu, o Opeti, o Ierimota, ma Elia; 27 e mai i atalii o Satu, o Elioenai, o Eliasipa, o Matania, o Ierimota, o Sapata, ma Asesa; 28 e mai i atalii o Pepai, o Iokana, o Hanania, o Sapai, ma Atalaia; 29 e mai i atalii o Pani, o Mesulama, o Maluka, o Ataia, o Iasuvi, o Seala, ma Ierimota; 30 e mai i atalii o Pakamoapi, o Atena, o Kila, o Penaia, o Maaseia, o Matania, o Pesaleli, o Penui, ma Manase; 31 e mai i atalii o Harima, o Elisara, o Isia, o Malakia, o Semaia, o Simiona, 32 o Peniamina, o Maluka, ma Semaria; 33 e mai i atalii o Hasumu, o Matenai, o Mataata, o Sapata, o Elifaleta, o Ieremai, o Manase, ma Semi; 34 e mai i atalii o Pani, o Maatai, o Amaramo, o Ueli, 35 o Penaia, o Petia, o Kilui, 36 o Vania, o Meremota, o Eliasipa, 37 o Matania, o Matenai, ma Iaasau; 38 e mai i atalii o Penui, o Semi, 39 o Selemia, o Natano, o Ataia, 40 o Makenatipai, o Sasai, o Sarai, 41 o Asareelu, o Selemia, o Semaria, 42 o Saluma, o Amaria, ma Iosefa; 43 e mai i atalii o Nepo, o Ieielu, o Maatatia, o Sapata, o Sapina, o Iatau, o Ioelu, ma Penaia. 44 O i latou uma nei na faiavā i fafine ese, ma ua latou aauina ese atu avā faatasi ma fanau.

Neemia


1 O upu a Neemia le atalii o Hakalia: I le masina o Kiselu i le tausaga lona lua sefulu, na ou iai i le maota i Susana. 2 Ona sau ai lea o Hanani o le tasi o oʻu uso, o ia faatasi ma isi tagata mai i Iuta, ona ou fesili atu ai lea iā i latou e faatatau i tagata Iutaia na sao o ē na totoe mai i le aveina faapagota, faapea foʻi ma Ierusalema. 3 Ua latou faapea mai iā te aʻu: “O i latou na totoe, o ē na totoe mai i le aveina faapagota, o loo iai i le itumalo o Iuta, ua matuā leaga lo latou tulaga ma ua faalumaina; ma ua soloia i lalo le pā o Ierusalema, ua mū foʻi ona faitotoʻa i le afi.”

4 Ina ua ou faalogo i nei upu, ona ou nofo lea i lalo ma ou tagi ma faanoanoa mo ni aso, sa ou anapogi pea foʻi ma tatalo atu i luma o le Atua o le lagi. 5 Na ou faapea atu: “Ieova e, le Atua o le lagi, o le Atua sili ma mataʻutia, o lē e tausia le feagaiga ma alofa faamaoni i ē e alolofa atu iā te ia ma tausia ana poloaʻiga, 6 faamolemole, seʻi e faafofoga mai ma e silasila mai, ia e faafofoga mai i le tatalo a lau auauna ua ou tatalo atu ai i ou luma i le aso nei, i le ao ma le pō, e faatatau i au auauna o le fanauga a Isaraelu, o loo taʻu atu agasala a le fanauga a Isaraelu ua matou agasala ai iā te oe. Ua matou agasala, o aʻu ma le aiga o loʻu tamā. 7 Ua matou agafaapiʻopiʻo i ou luma, ua matou lē tausia foʻi poloaʻiga, o tulafono, ma iʻuga o faamasinoga na e tuuina mai iā Mose lau auauna.

8 “Ia e manatua faamolemole le upu na e poloaʻi mai ai iā Mose lau auauna, e faapea, ‘Pe afai e tou te lē faamaoni, ou te faataapeapeina outou i nuu. 9 Ae afai tou te toe foʻi mai iā te aʻu ma tausia aʻu poloaʻiga ma faia, e ui lava ina faataapeapeina outou i tuluʻiga o le lagi, ae ou te faapotopotoina outou mai i inā, ma aumaia lava outou i le mea na ou filifilia e tuu ai loʻu igoa.’ 10 O i latou o au auauna ma lou nuu, o ē na e laveaʻia i lou mana tele ma lou aao malosi. 11 Ieova e, faamolemole, seʻi e faafofoga mai i le tatalo a lau auauna ma le tatalo a au auauna o ē ua naunau e matataʻu i lou suafa; seʻi e faamanuia mai i lau auauna i le aso nei, ma ia alofa mutimutivale mai lenei tagata iā te aʻu.”

O le taimi lea, o loo avea aʻu ma tautū uaina a le tupu.

Neemia  2 : 1 - 20

2 I le masina o Nisani i le tausaga lona lua sefulu o le nofoaiga a le tupu o Aretaseta, na iai i ona luma le uaina, ma na ou ave aʻe le uaina ma avatu i le tupu e pei ona masani ai. Ae e leʻi faapea ona ou faanoanoa muamua i ona luma. 2 Ona faapea mai lea o le tupu iā te aʻu: “Aiseā ua e foliga faanoanoa ai ae e te lē o maʻi? E na o le faanoanoa lava o le loto.” Ona ou matuā fefe ai lea.

3 Ona ou faapea atu lea i le tupu: “Ia faafualoa le soifua o le tupu! Aiseā o le a ou lē foliga faanoanoa ai, ina ua faatafunaina le aai o loo tanu ai oʻu augātamā, ma ua faaumatia foʻi ona faitotoʻa i le afi?” 4 Ona fai mai lea o le tupu iā te aʻu: “O le ā se mea o e taumafai e fai?” Ona ou tatalo loa lea i le Atua o le lagi. 5 Ona ou fai atu lea i le tupu: “Afai e lelei i le tupu, afai foʻi e te finagalo malie i lau auauna, ia e auina atu aʻu i Iuta i le aai o loo tanu ai oʻu augātamā, ina ia ou toe fausiaina.” 6 Ua fai mai le tupu iā te aʻu a o nofo lana masiofo i ona tafatafa: “O le ā le umi o lau malaga, a o afea foʻi e te toe foʻi mai ai?” Ua lelei i le tupu ona ia auina atu o aʻu, ina ua ou taʻu atu iā te ia le taimi ua atofaina.

7 Ona ou toe fai atu lea i le tupu: “Afai e lelei i le tupu, ia tuuina mai iā te aʻu ni tusi e avatu i kovana i tala atu o le Vaitafe, ina ia latou tuu mai aʻu ou te ui atu seʻia ou oo i Iuta; 8 faapea foʻi ma se tusi iā Asafo o lē e vaaia le vaomatua a le tupu, ina ia aumaia e ia ni laupapa iā te aʻu e fai ai faitotoʻa o le Maota o le fale, ma le pā o le aai, ma le fale o le a ou alu atu i ai.” Ona tuuina mai lea e le tupu o tusi iā te aʻu, e tusa ai ma le aao agalelei o loʻu Atua sa i luga iā te aʻu.

9 Ona ou oo atu lea i kovana i tala atu o le Vaitafe, ma tuuina atu iā i latou tusi a le tupu. Ua aauina atu foʻi aʻu e le tupu faatasi ma alii sili o le ʻautau ma tagata tiʻetiʻe solofanua. 10 Ina ua faalogo i ai Sanepalata le Horono, ma Tovia le auauna, o le sa Amonī, ona manatu lea o i laʻua o se mea matuā leaga ua sau ai lenā tagata, e saʻili se mea lelei mo le fanauga a Isaraelu.

11 Ona ou oo lea i Ierusalema, ma ua ou nofo ai pea i inā mo aso e tolu. 12 Ua ou tulaʻi i le pō, o aʻu ma nai tagata sa iā te aʻu, ae ou te leʻi taʻu atu i se tagata le mea na tuuina e loʻu Atua i loʻu loto e fai mo Ierusalema, e leai foʻi se manu na iā te aʻu ae e na o le manu na ou tiʻetiʻe ai. 13 Ona ou alu atu lea i le pō e ui atu i le Faitotoʻa o le Vanu i luma o le Vaipuna o le Gata Tele, ma ui atu ai i le Faitotoʻa o Otaota, ma sa ou vaavaai pea i pā o Ierusalema, i le auala na solofa ai i lalo ma faaumatia ai e le afi ona faitotoʻa. 14 Ua ou ui atu i le Faitotoʻa o le Vaipuna ma le Vai Tāʻele a le Tupu, ae e leai se mea e ui atu ai le manu na ou tiʻetiʻe ai. 15 A ua ou ui aʻe pea i le ālia i le pō ma vaavaai pea i le pā; ona ou toe foʻi mai lea ma ulu atu i le Faitotoʻa o le Vanu, ma ou foʻi ai loa.

16 E leʻi iloa e sui pule le mea na ou alu i ai ma le mea na ou faia; ma ou te leʻi taʻuina atu foʻi se mea e tasi i tagata Iutaia, o ositaulaga, o tamālii, o sui pule, ma ē na totoe o ē e faia le galuega. 17 Mulimuli ane, ua ou fai atu iā i latou: “Ua outou vāai i le tulaga leaga o loo tatou iai, o le auala ua faatafunaina ai Ierusalema ma ua susunuina foʻi ona faitotoʻa i le afi. Inā ō mai ia, seʻi o tatou toe fausia le pā o Ierusalema, ina ia lē faalumaina ai pea i tatou.” 18 Na ou faamatala atu foʻi iā i latou le aao o loʻu Atua lea na agalelei mai iā te aʻu, atoa foʻi ma upu a le tupu na ia fai mai iā te aʻu. Ona latou faapea mai lea: “Inā tatou tulaʻi ia ma o tatou fausia loa.” Ona faamalolosi lea o o latou lima mo le galuega lelei.

19 Ina ua faalogo i lenei mea Sanepalata le Horono, o Tovia le auauna, o le sa Amonī, ma Gesemu le tagata Arapi, ona latou taufaifai mai lea iā i matou ma vaavaai mai ma le ʻinoʻino iā i matou, ma faapea mai: “O le ā lenei mea ua outou faia? Ua outou faia ea lenei mea e fouvale ai i le tupu?” 20 Ae na ou tali atu iā i latou, ma faapea atu iā i latou: “O le Atua o le lagi, o Ia e na te faamanuia mai iā i matou, o i matou foʻi o ana auauna, e matou te tutulaʻi ma fausiaina; a o outou, e leai so outou tofi, po o se aiā, po o se mea e manatua ai outou i Ierusalema.”

Neemia  3 : 1 - 32

3 Ona tulaʻi lea o Eliasipa le ositaulaga sili ma ona uso le ʻauositaulaga, ma fausia le Faitotoʻa o Mamoe. Ona latou faapaiaina ai lea, ma ua faatutūina ona faitotoʻa; ona latou faapaiaina ai lea o lea mea e oo atu i le ʻOlo o Meaa, ma oo atu ai i le ʻOlo o Hananiali. 2 Na pito ane iā i latou tagata o Ieriko sa toe faaleleia le pā. Na pito ane iā i latou o Sakuro le atalii o Imeri sa toe faaleleia le pā.

3 Ua fausia e le fanauga a Hasenaa le Faitotoʻa o Iʻa; ua latou faia i laupapa ma faatutūina ona faitotoʻa, o ona faamau, ma ona faamaufaalava. 4 Na pito ane iā i latou o Meremota le atalii o Uria, o le atalii lea o Hakosa, sa toe faaleleia le pā, na pito ane iā i latou o Mesulama le atalii o Perekia le atalii o Mesesapelu, sa toe faaleleia le pā; na pito ane iā i latou o Satoka le atalii o Paana sa toe faaleleia le pā. 5 Na pito ane iā i latou tagata Tikoa sa toe faaleleia le pā; a o o latou alii, ua lē fesoasoani i latou i le galuega a o latou matai.

6 Sa toe faaleleia le Faitotoʻa o le Aai Tuai e Ioata le atalii o Pasea, ma Mesulama le atalii o Pesotia; ua la faia i laupapa ma faatutūina ona faitotoʻa, o ona faamau, ma ona faamaufaalava. 7 Na pito ane iā i latou o Melatia le Kipeona ma Iatonu le Marono sa toe faaleleia le pā, o tagata Kipeona ma Mesepa, o ē e pulea e le kovana i tala atu o le Vaitafe. 8 Na pito ane iā te ia o Usialu le atalii o Haraia, o se tasi o tufuga fai mea auro, sa toe faaleleia le pā; na pito ane iā te ia o Hanania, o se tasi e faia uu manogi, sa toe faaleleia le pā; ona latou fola lea o Ierusalema i maa mafolafola e oo atu lava i le Pā Lautele. 9 Na pito ane iā i latou o Refaia le atalii o Huro, o le perenise o le ʻafa o le itumalo o Ierusalema, sa toe faaleleia le pā. 10 Na pito ane iā i latou o Ietaia le atalii o Harumapu, sa toe faaleleia le pā i luma o lona fale; na pito ane iā te ia o Hatusa le atalii o Hasapenia, sa toe faaleleia le pā.

11 O le isi vaega o le pā, sa toe faaleleia e Malakia le atalii o Harima, ma Hasupo le atalii o Pakamoapi, faapea foʻi ma le ʻOlo o Ogaumu. 12 Na pito ane iā te ia o Saluma le atalii o Halokesu, o le perenise o le ʻafa o le itumalo o Ierusalema, sa toe faaleleia le pā, o ia ma ona afafine.

13 Na toe faaleleia e Anuni ma tagata o Sanoa le Faitotoʻa o le Vanu; na latou faia ma faatutū ona faitotoʻa, o ona faamau, ma ona faamaufaalava, atoa ai ma le afe kupita o le pā e oo atu i le Faitotoʻa o Otaota. 14 Na toe faaleleia le Faitotoʻa o Otaota e Malakia le atalii o Rakapa, o le perenise o le itumalo o Peteakarema; na ia fausia foʻi le pā, ma faatutū ona faitotoʻa, o ona faamau, ma ona faamaufaalava.

15 Na toe faaleleia le Faitotoʻa o le Vaipuna e Saluna le atalii o Kolokuse, o le perenise o le itumalo o Mesepa; na ia fausia foʻi, ma ato ai, ma faatutūina ona faitotoʻa, o ona faamau, ma ona faamaufaalava, faapena foʻi ma le pā o le Alāvai o le Vai e tafe atu i le Togālaau a le Tupu, e oo atu lava i le Faasitepu lea e alu ifo mai i le Aai a Tavita.

16 Na sosoo ane iā te ia o Neemia le atalii o Asepuka, o le perenise o le ʻafa o le itumalo o Petesura, sa toe faaleleia le pā e oo atu i luma o Fanuatanu o Tavita, e oo atu i le vai na faia, e oo atu i le Fale o Ē e Malolosi.

17 Na sosoo ane iā te ia le ʻau sa Levī sa toe faaleleia le pā, o Rekuma le atalii o Pani; na pito ane iā te ia Hasapea, o le perenise o le ʻafa o le itumalo o Kaila, sa toe faaleleia le pā o lona itumalo. 18 Na sosoo ane iā te ia o latou uso sa toe faaleleia le pā, o Pavai le atalii o Henatati, o le perenise o le ʻafa o le itumalo o Kaila.

19 Na pito ane iā te ia o Eseri le atalii o Iesua, o le perenise o Mesepa sa toe faaleleia le isi vaega o le pā i luma o le mea e alu aʻe ai i le Fale o Auupega i le Tulimanu o le Pā.

20 Na sosoo ane iā te ia o Paruka le atalii o Sapai, sa galue ma le tinoū ma toe faaleleia le isi vaega o le pā, e amata mai i le Tulimanu e oo atu i le mea e ui atu ai i le fale o Eliasipa le ositaulaga sili.

21 Na sosoo ane iā te ia o Meremota le atalii o Uria le atalii o Hakosa, sa toe faaleleia le isi vaega o le pā, e amata mai i le mea e ui atu ai i le fale o Eliasipa, e oo atu lava i le isi pito o le fale o Eliasipa.

22 Na sosoo ane iā te ia le ʻauositaulaga, o tagata o le Itumalo o Ioritana, sa toe faaleleia le pā. 23 Na sosoo ane iā i latou Peniamina ma Hasupo, sa toe faaleleia le pā i luma o lo la fale. Na sosoo ane iā i latou o Asaraia le atalii o Maaseia le atalii o Anania, sa toe faaleleia le pā e latalata i lona fale. 24 Na sosoo ane iā te ia o Penui le atalii o Henatati, sa toe faaleleia le isi vaega o le pā, e amata mai i le fale o Asaraia e oo atu i le Poutū Lagolago, e oo atu foʻi i le tulimanu.

25 Na sosoo ane iā te ia o Palala le atalii o Usai, sa toe faaleleia le pā i luma o le Tulimanu ma le ʻolo e alu atu mai i le Fale o le Tupu, o le ʻolo i luga o le Lotoā o le Leoleo. Na sosoo ane iā te ia Petaia le atalii o Parose.

26 Na nonofo le ʻau Netini i Ofele; sa latou toe faaleleia le pā e oo atu i luma o le Faitotoʻa o le Vai i le itu i sasaʻe ma le ʻolo e maualuga atu.

27 Na sosoo ane iā i latou tagata Tikoa, sa toe faaleleia le isi vaega o le pā e amata mai i luma o le ʻolo sili e maualuga atu e oo atu i le pā o Ofele.

28 I luga aʻe o le Faitotoʻa o Solofanua, sa toe faaleleia ai e le ʻauositaulaga le pā, e taʻitoʻatasi i luma o lona lava fale.

29 Na sosoo ane iā i latou o Satoka le atalii o Imere, sa toe faaleleia le pā i luma o lona fale.

Na sosoo ane iā te ia o Semaia le atalii o Sekania, o le leoleo o le Faitotoʻa i Sasaʻe, sa toe faaleleia le pā.

30 Na sosoo ane iā te ia o Hanania le atalii o Selemia, ma Anuni, o le atalii lona ono lea o Salafa, sa toe faaleleia le isi vaega o le pā.

Na sosoo ane iā te ia o Mesulama le atalii o Perekia, sa toe faaleleia le pā i luma o lona potu tele.

31 Na sosoo ane iā te ia o Malakia, o se tufuga o le ʻau fai mea auro, sa toe faaleleia le pā e oo atu i le fale o le ʻau Netini ma le ʻaufaatauʻoa, i luma o le Faitotoʻa e Suʻesuʻe ai, ma oo atu ai i le potu pito i luga o le tulimanu.

32 Sa toe faaleleia e tufuga fai mea auro ma le ʻaufaatauʻoa le pā i le va o le potu pito i luga o le tulimanu, ma le Faitotoʻa o Mamoe.

Neemia  4 : 1 - 23

4 Ina ua faalogo Sanepalata ua matou toe fausia le pā, ona ita tele ai lea o ia ma ua lotoa lava, ua ia faaauau pea ona faifai mai i tagata o Iutaia. 2 Ona fai atu lea o ia i luma o ona uso ma le ʻautau a Samaria, ua faapea atu: “O ā ea mea ua faia e nei tagata Iutaia vaivai? Pe e latou te manatu ea e mafai ona latou faia o lenei galuega tele? Pe e latou te fai taulaga ea? Pe e uma ea i le aso e tasi? Pe e latou te toe faafoʻisia mai maa mai i faupuʻega otaota ua susunuina?”

3 Sa iai Tovia le Amoni faatasi ma ia, ua ia faapea mai: “Afai e alu aʻe se alope* i le mea o loo latou fausiaina, e na te soloia lava i lalo la latou pā maa.”

4 Lo matou Atua e, ia e faafofoga mai auā ua inosia i matou; ma ia e toe faafoʻi atu i luga o o latou ulu a latou faifaiga, ma ia avea i latou ma ē ua faoa a latou mea i le nuu e ave faapagota i ai. 5 Aua neʻi ufiufia la latou mea sesē ma la latou agasala i ou luma. Aua neʻi soloiesea, auā ua latou faatigā i ē o loo faia le pā.

6 Na matou fausia pea le pā, ua fesootaʻi le pā atoa e oo i le ʻafa o lona maualuga, ma ua loto pea i ai le nuu e faia le galuega.

7 Ae ina ua faalogo i ai Sanepalata, o Tovia, o tagata Arapi, o sa Amonī, ma tagata Asetota, o loo agaʻigaʻi pea i luma le toe faaleleia o pā o Ierusalema, auā ua amata ona puluti mea na pūpū, ona latou matuā feita ai lea. 8 Ona taupulepule faatasi lea o i latou uma ina ia ō mai e siitaua iā Ierusalema, ma faavevesi mai iā i matou. 9 Ae na matou tatalo i lo matou Atua ona o i latou, ma tofia se leoleo e leoleoina i matou mai iā i latou i le ao ma le pō.

10 Ona fai mai lea o Iuta: “Ua vaivai o ē e ave avega, ma ua matuā tele le otaota e tatau ona lafoaʻia; ua lē mafai ai ona matou fausia le pā.”

11 Ua faapea ane foʻi o matou fili: “E latou te lē iloa ma e latou te lē o vaaia foʻi, seʻia oo ina matou ō atu i totonu iā i latou, e matou te fasiotia lava i latou ma taofia le galuega.”

12 Pe a ō mai foʻi tagata Iutaia o ē na nonofo e lata ane iā i latou, e latou te faapea mai faasefulu iā i matou: “O itu uma lava e tou te toe foʻi mai ai iā i matou, e osofaʻia ai e fili outou.”

13 Ona ou tofia lea o tane e leoleo i tua o le pā i fanua maulalo ma taalaelae, ma ou tofia le nuu e tusa ma o latou aiga e leoleo ma a latou pelu, o a latou tao, ma a latou ʻaufana. 14 Ina ua ou iloaina lo latou fefefe, ona ou tulaʻi loa lea ma faapea atu i tamālii, o sui pule, ma le nuu uma: “Aua tou te fefefe ona o i latou. Ia outou manatuaina pea Ieova o le Atua sili ma mataʻutia; ma ia outou tau mo o outou uso, o outou atalii, o outou afafine, o a outou avā, ma o outou fale.”

15 Ina ua faalogo o matou fili ua matou iloaina, ua faalēaogā e le Atua moni a latou taupulega, ma ua matou toe foʻi uma lava i le pā, e taʻitasi i lana galuega, 16 ioe, na amata mai i lenā aso ona galulue ma le filigā le ʻafa o oʻu tauleleʻa i le galuega, a o le isi ʻafa o i latou sa uu a latou tao, o talipupuni, o ʻaufana, ma ofutau uʻamea; ma sa tutū perenise i tua o tagata Iutaia e lagolagoina i latou. 17 A o ē na faia le pā ma i latou na tauaveina le avega a ē e ave avega, na taʻitasi le tagata ma galue ma le filigā i le galuega i lona lima e tasi, a o le isi lima na uu ai le auupega. 18 Ua taʻitasi ē na faia le pā ma fusi lana pelu i lona puimanava a o faia le galuega; na iai foʻi lē e ilia le pū i oʻu tafatafa.

19 Ona ou fai atu lea i tamālii, o sui pule, ma le nuu uma: “O le galuega e matuā telē lava, ma ua salalau solo i tatou i luga o le pā e vavamamao le tasi mai i le isi. 20 O le mea e tou te faalogo ai i le leo o le pū, o i inā e tou te faapotopoto faatasi mai ai iā i matou. O le a tau lo tatou Atua mo i tatou.”

21 A o matou galulue ma le filigā i le galuega, ua uu e le isi ʻafa o i latou a latou tao, e amata mai i le tafa o ata seʻia oo ina aliali mai fetu. 22 Ona ou fai atu lea i le nuu i lenā taimi: “Ia taʻitasi le tagata ma nonofo i le pō ma lana auauna i totonu o Ierusalema, ia avea i latou ma leoleo mo i tatou i le pō, ae galulue i le ao.” 23 A o aʻu, o oʻu uso, o aʻu auauna, ma leoleo o ē na iai i oʻu tua, e leʻi aveesea o matou ofu, na taʻitasi le tagata ma uu lana auupega i lona lima taumatau.

^ Nee. 4:3 O le “alope” o se ituaiga o taʻifau. O le upu Peretania o le fox.


Neemia  5 : 1 - 19

5 Ona oo mai ai lea o le alaga tele mai tagata ma a latou avā, i o latou uso o tagata Iutaia. 2 Na iai ē na faapea mai: “Ua matou tuuina atu o matou atalii ma afafine e faamau ai a matou aitalafu, ina ia maua mai ai ni a matou saito e aai ai ma ola ai.” 3 Na iai ē na faapea mai: “Ua matou tuufaafaatau atu o matou fanua, o o matou togāvine, ma o matou fale, ina ia maua mai ai ni saito i le taimi o le oge.” 4 Na faapea mai foʻi nisi: “Na matou aitalafu mai ni tupe mo meaalofa i le tupu, ae e faamau i o matou fanua ma o matou togāvine. 5 O lenei, e tutusa o matou tino ma tino o o matou uso; e tutusa o matou atalii ma o latou atalii, a o lenei ua matou faia o matou atalii ma afafine ma pologa, e iai foʻi nisi o o matou afafine ua faapologaina; ma ua leai se mea e matou te mafaia, auā ua fai mo isi tagata o matou fanua ma togāvine.”

6 Ona ou matuā ita ai lea ina ua ou faalogo i la latou alaga ma ia upu. 7 Ona ou manatunatu lea i loʻu loto ma amata ona ou vaavaai masei i tamālii ma sui pule, ua ou faapea atu iā i latou: “Ua taʻitoʻatasi outou ma tāpā ni tupe faasili se tele mai i lona uso.”

Na ou fuafuaina foʻi e faia se fono tele ona o i latou. 8 Ona ou fai atu lea iā i latou: “Ua matou faatauina mai o tatou uso Iutaia na faatauina atu i isi atunuu, e tusa ai ma lo matou malosi; a o le taimi foʻi lenā ua outou faatauina atu ai o outou uso, pe e tatau ea la ona faatauina mai i latou iā i tatou?” Ua leai sa latou tala e fai atu, ma ua lē mautali lava. 9 Na ou fai atu foʻi: “E lē lelei le mea o loo outou faia. Pe e lē tatau ea ona outou savavali ma le mataʻu i lo tatou Atua, ona o faifaiga a nei atunuu, o o tatou fili ia? 10 O aʻu foʻi ma oʻu uso ma aʻu auauna, ua matou nonō atu tupe ma saito iā i latou. O lea, faamolemole seʻi tuu ia le nonō atu o mea ma ni pasene. 11 Faamolemole, inā toe faafoʻi atu ia i le asō o latou fanua, o o latou togāvine, o o latou togāolive, o o latou fale, ma le tasi vaeselau o le tupe, o saito, o uaina fou, ma suāuu, ua outou tāpā o ni pasene mai iā i latou.”

12 Ona latou faapea mai lea: “O le a matou toe faafoʻi atu, e matou te lē talosagaina foʻi ni mea mai iā i latou. E matou te faia lava e pei ona e fai mai ai.” Ona ou valaau lea o ositaulaga ma faatautō i latou e faia e tusa ai ma lenei upu. 13 Na ou lūlū foʻi le fatafata o loʻu ofu, ma faapea atu: “Ia faapea ona lūlūina e le Atua moni mai i lona fale ma ana mea ua maua, o tagata uma e latou te lē faia lenei upu; ia faapea foʻi ona lūlūina o ia, ia matuā leai ni ana mea.” Ona faapea mai lea o le faapotopotoga uma: “Amene!” Ona latou vivii atu lea iā Ieova. Ua faia foʻi e le nuu e tusa ma lenei upu.

14 E lē gata i lea: Talu mai le aso na ia tofia ai aʻu e fai ma o latou kovana i Iuta, e amata mai i le tausaga lona lua sefulu e oo i le tausaga lona tolu sefulu lua o le nofoaiga a Aretaseta le tupu, e sefulu lua tausaga, e matou te leʻi aai ma oʻu uso i meaʻai a le kovana. 15 A o kovana na muamua atu iā te aʻu, na latou faamamafa avega a tagata, ma na latou aumai pea mai iā i latou o sekeli siliva e fā sefulu mo meaʻai ma uaina. Na pule sauā foʻi a latou auauna i tagata. A o aʻu, ou te leʻi faia faapena ona o le mataʻu i le Atua.

16 I le ma lea, na ou fesoasoani i le galuega o lenei pā, ma e matou te leʻi maua foʻi se fanua; na faapotopoto faatasi foʻi aʻu auauna i inā mo le galuega. 17 Na aai foʻi i laʻu laulau o tagata Iutaia, o sui pule, o tagata e toʻaselau lima sefulu, ma ē na ō mai iā i matou mai i isi atunuu na siʻomia i matou. 18 O mea nei ua saunia i aso taʻitasi, o le povi poʻa e tasi, o mamoe e ono ua filifilia, o manulele ua saunia mo aʻu, ma le tele o so o se ituaiga o uaina na saunia e faatasi i aso e sefulu. Ou te leʻi tāpā foʻi meaʻai a le kovana, auā ua mamafa le galuega a lenei nuu. 19 Ona ou tatalo atu lea: “Loʻu Atua e, ia e manatu alofa mai iā te aʻu, ona o mea uma na ou faia mo lenei nuu.”

Neemia  6 : 1 - 19

6 Ina ua taʻu atu iā Sanepalata, o Tovia, o Gesemu le tagata Arapi, ma o matou fili uma e faapea, ua ou toe fausia le pā ma ua leai se pū o totoe (e ui e oo ane i lenā taimi ou te leʻi faatutūina faitotoʻa o le pā), 2 ona auina mai loa lea e Sanepalata ma Gesemu o se feʻau iā te aʻu, e faapea: “Inā sau ia, seʻi o tatou filifili se aso e feiloaʻi faatasi ai i se tasi o nuu o le vanu laugatasi o Ono.” Ae peitaʻi, ua latou faufau e fai se mea leaga iā te aʻu. 3 Ona ou aauina atu lea o avefeʻau iā i latou, ua faapea atu: “O loo oʻu faia se galuega tele, ma e lē mafai ona ou alu ifo. Aiseā e taofia ai le galuega ma ou alu ese e alu ifo ai iā te outou?” 4 Ae peitaʻi, e faafā ona la auina mai iā te aʻu o lenā lava feʻau, ma na ou tuuina atu iā i latou le tali lava e tasi.

5 Mulimuli ane, ua auina mai e Sanepalata lana auauna iā te aʻu ma le feʻau lava lea e tasi, ua faalima ai lea, ua i lona lima foʻi se tusi ua tatala. 6 O loo tusia ai: “Ua logotala atunuu i lenei mea, ma ua fai mai Gesemu o loo e taupulepule ma tagata Iutaia e fouvale. O le mea lenā ua e fausia ai le pā; ua pei foʻi oe o se tupu iā i latou, e tusa ai ma nei upu. 7 E iai foʻi perofeta ua e tofia ina ia talaʻiina atu oe iā Ierusalema atoa, e faapea, ‘Ua iai se tupu i Iuta!’ A o mea faapenei e taʻu atu lava i le tupu. O lenei, ia e sau seʻi o tatou talanoa faatasi.”

8 Ae peitaʻi, na ou auina atu iā te ia se feʻau e faapea: “O mea e pei ona e fai mai ai, e leai ni mea faapena o faia, ae o mea lava ua e fatu i lou lava loto.” 9 Auā ua latou taumafai uma e faafefe i matou, ua faapea ane: “E faavaivaia o latou lima i le galuega, ma lē māeʻa ai.” O lenei, le Atua e, ia e faamalosia oʻu lima.

10 Ona ou ulu atu lea i le fale o Semaia le atalii o Talaia, le atalii o Meatapala a o loka o ia. Na ia faapea mai: “Seʻi o ta filifilia se aso ta te feiloaʻi ai i le fale o le Atua moni i le malumalu, ma ta tapunia faitotoʻa o le malumalu; auā ua ō mai i latou e fasioti iā te oe, e latou te ō mai i le pō e fasioti iā te oe.” 11 Ae na ou faapea atu: “Pe e sola ea se tagata e pei o aʻu? O ai ea foʻi se tasi e pei o aʻu e mafai ona ulu atu i le malumalu ma ola ai? Ou te lē ulu atu lava!” 12 Ona ou suʻesuʻeina lea ma iloa ai, e leʻi auina mai o ia e le Atua, a ua ia tautala i lenei valoaga e faasagatau mai ai iā te aʻu, auā na totogi o ia e Tovia ma Sanepalata. 13 O le mea lea na totogi ai o ia ina ia ou fefe ai ma faia faapea, ma ou agasala ai lava ma avea ai o se mea e faaleagaina ai loʻu talaaga iā i latou, ina ia latou faalumaina ai aʻu.

14 Loʻu Atua e, ia e manatua Tovia ma Sanepalata, e tusa ai ma nei mea ua taʻitasi ona la faia, faapea foʻi ma Noataia le perofeta fafine, ma isi perofeta na taumafai pea e faafefe iā te aʻu.

15 Ona māeʻa lea o le pā i le aso lona lua sefulu lima o Elula, na fausia i aso e lima sefulu lua.

16 Ina ua faalogo o matou fili uma i lenei mea, ma vāai i ai atunuu uma na siʻomiaina i matou, ona latou matuā māsiasi ai lea, ma ua latou iloa e mai i lo matou Atua lenei mea, ona ua faaumaina lenei galuega. 17 I aso foʻi na, na auina atu ai e tamālii o Iuta le tele o a latou tusi iā Tovia, ma na latou mauaina foʻi tusi a Tovia. 18 Auā o le toʻatele i Iuta na tautō iā te ia, ona o ia o le tane a le afafine o Sekania le atalii o Araka; na faiavā foʻi Iokana lona atalii i le afafine o Mesulama le atalii o Perekia. 19 Na latou faamatala mai foʻi e lē aunoa i oʻu luma mea lelei e uiga iā te ia. Na latou faaoo atu pea aʻu upu iā te ia. Sa iai tusi na auina mai e Tovia e faafefe ai aʻu.

Neemia  7 : 1 - 73

7 Ina ua toe fausia le pā, ona ou faatutūina loa lea o faitotoʻa. Na tofia foʻi leoleo faitotoʻa ma tagata pepese, ma le ʻau sa Levī. 2 Na ou tofia foʻi Hanani loʻu uso ma Hanania le perenise o le Maota e pule i Ierusalema, auā o ia o se tagata maufaatuatuaina ma e mataʻu i le Atua moni e sili atu nai lo o le toʻatele o isi tagata. 3 Ona ou fai atu lea iā i laʻua: “E lē tatau ona tatalaina pā o Ierusalema seʻia vevela le lā; ma e tatau ona la tapunia faitotoʻa ma faamauina, a o la tutū ai i tafatafa. Ia tofia foʻi ni leoleo o tagata o Ierusalema, e taʻitasi le tagata ma lona leoleoga, ma e taʻitasi foʻi le tagata ma tū i luma o lona fale.” 4 O le aai e lautele ma telē, e toʻaitiiti foʻi tagata o loo iai, ma e leʻi fausia ni fale.

5 A ua tuuina mai e loʻu Atua i loʻu loto ina ia ou faapotopoto faatasi tamālii, o sui pule, ma le nuu, ina ia tusia o latou igoa i le tusi o gafa. Ona ou maua lea o le tusi o gafa o loo tusia ai i latou na ō aʻe muamua, ma ua tusia ai e faapea:

6 O tagata nei o le itumalo o ē na ō aʻe mai i le aveina faapagota o le nuu, o ē na ave faapagota e Nepukanesa le tupu o Papelonia ma o ē na toe foʻi mulimuli ane i Ierusalema ma Iuta, e taʻitasi ma alu i lona aai; 7 o ē na ō mai faatasi ma Serupapelu, o Iesua, o Neemia, o Asaraia, o Raamia, o Naamani, o Moretekai, o Pilesana, o Mesepara, o Pikevai, o Nekuma, ma Panaa.

O le faitau aofaʻi o tane o le nuu o Isaraelu: 8 O le fanauga a Parose, e toʻalua afe selau fitu sefulu lua; 9 o le fanauga a Sefatia, e toʻatolu selau fitu sefulu lua; 10 o le fanauga a Araka, e toʻaono selau lima sefulu lua; 11 o le fanauga a Pakamoapi, o le fanauga a Iesua ma Ioapo, e toʻalua afe valu selau sefulu valu; 12 o le fanauga a Elama, e toʻaafe lua selau lima sefulu fā; 13 o le fanauga a Satu, e toʻavalu selau fā sefulu lima; 14 o le fanauga a Sakai, e toʻafitu selau ono sefulu; 15 o le fanauga a Penui, e toʻaono selau fā sefulu valu; 16 o le fanauga a Pepai, e toʻaono selau lua sefulu valu; 17 o le fanauga a Asekata, e toʻalua afe tolu selau lua sefulu lua; 18 o le fanauga a Atonikama, e toʻaono selau ono sefulu fitu; 19 o le fanauga a Pikevai, e toʻalua afe ono sefulu fitu; 20 o le fanauga a Atini, e toʻaono selau lima sefulu lima; 21 o le fanauga a Atere o le aiga o Esekia, e toʻaiva sefulu valu; 22 o le fanauga a Hasumu, e toʻatolu selau lua sefulu valu; 23 o le fanauga a Pisai, e toʻatolu selau lua sefulu fā; 24 o le fanauga a Haripa, e toʻaselau sefulu lua; 25 o le fanauga a Kipeona, e toʻaiva sefulu lima; 26 o tagata o Peteleema ma Netopa, e toʻaselau valu sefulu valu; 27 o tagata o Anatota, e toʻaselau lua sefulu valu; 28 o tagata o Peteasemau, e toʻafā sefulu lua; 29 o tagata o Kiriata-iarima, o Kafira ma Perota, e toʻafitu selau fā sefulu tolu; 30 o tagata o Rama ma Kepa, e toʻaono selau lua sefulu tasi; 31 o tagata o Mekemasi, e toʻaselau lua sefulu lua; 32 o tagata o Peteli ma Ai, e toʻaselau lua sefulu tolu; 33 o tagata o le isi Nepo, e toʻalima sefulu lua; 34 o le fanauga a le isi Elama, e toʻaafe lua selau lima sefulu fā; 35 o le fanauga a Harima, e toʻatolu selau lua sefulu; 36 o le fanauga a Ieriko, e toʻatolu selau fā sefulu lima; 37 o le fanauga a Loto, o Hatito ma Ono, e toʻafitu selau lua sefulu tasi; 38 ma le fanauga a Senaa, e toʻatolu afe iva selau tolu sefulu.

39 O le ʻauositaulaga: O le fanauga a Ietaia o le aiga o Iesua, e toʻaiva selau fitu sefulu tolu; 40 o le fanauga a Imere, e toʻaafe lima sefulu lua; 41 o le fanauga a Pasura, e toʻaafe lua selau fā sefulu fitu; 42 ma le fanauga a Harima, e toʻaafe sefulu fitu.

43 O le ʻau sa Levī: O le fanauga a Iesua ma Katameeli, o le fanauga a Hotevia, e toʻafitu sefulu fā. 44 O tagata pepese, o le fanauga a Asafo, e toʻaselau fā sefulu valu. 45 O leoleo faitotoʻa, o le fanauga a Saluma, o le fanauga a Atere, o le fanauga a Talemoni, o le fanauga a Akupa, o le fanauga a Hatita, o le fanauga a Sopai, e toʻaselau tolu sefulu valu.

46 O le ʻau Netini: O le fanauga a Seka, o le fanauga a Hasufi, o le fanauga a Tapaota, 47 o le fanauga a Kirosa, o le fanauga a Seaa, o le fanauga a Patono, 48 o le fanauga a Lepana, o le fanauga a Hakepa, o le fanauga a Salemai, 49 o le fanauga a Hanana, o le fanauga a Kitele, o le fanauga a Gakara, 50 o le fanauga a Reaia, o le fanauga a Resina, o le fanauga a Nekota, 51 o le fanauga a Gasama, o le fanauga a Usa, o le fanauga a Pasea, 52 o le fanauga a Pesai, o le fanauga a Meunima, o le fanauga a Nefasemo, 53 o le fanauga a Pakepura, o le fanauga a Hakupa, o le fanauga a Harekuru, 54 o le fanauga a Paselita, o le fanauga a Mekita, o le fanauga a Haresa, 55 o le fanauga a Parekusa, o le fanauga a Sesera, o le fanauga a Timaka, 56 o le fanauga a Neseka, ma le fanauga a Hatifa.

57 O le fanauga a auauna a Solomona: O le fanauga a Sotai, o le fanauga a Soferete, o le fanauga a Feruta, 58 o le fanauga a Iaala, o le fanauga a Tarekono, o le fanauga a Kitele, 59 o le fanauga a Sefatia, o le fanauga a Hatili, o le fanauga a Pokerete-hasepaima, ma le fanauga a Amone. 60 O le ʻau Netini uma ma le fanauga a auauna a Solomona, e toʻatolu selau iva sefulu lua.

61 O i latou nei na ō aʻe mai i Tele-melaka, o Tele-aresa, o Kirova, o Atano, ma Imere, e leʻi mafai ona latou iloa aiga o o latou tamā ma o latou tupuaga, po o ni Isaraelu i latou: 62 o le fanauga a Talaia, o le fanauga a Tovia, ma le fanauga a Nekota, e toʻaono selau fā sefulu lua. 63 O le ʻauositaulaga: o le fanauga a Hapaia, o le fanauga a Hakosa, o le fanauga a Pasili, o lē na faiavā i se tasi o afafine o Pasili le tagata Kiliata, ma ua faaigoa ai i lo latou igoa. 64 O i latou nei na saʻiliʻili i la latou lesitala ina ia faamautinoa ai o latou gafa, ae latou te leʻi maua ai, o lea, ua manatu ai iā i latou ua leaga, ma faasāina ai mai i le faiva o le ositaulaga. 65 Ona fai atu lea o le Kovana* iā i latou, e lē mafai ona latou aai i mea e sili ona paia seʻia tulaʻi le ositaulaga ma le Urima ma le Tumema.

66 O le aofaʻiga atoa o le faapotopotoga uma e toʻafā sefulu lua afe tolu selau ono sefulu, 67 e ese mai i a latou tane pologa ma teine pologa, e toʻafitu afe tolu selau tolu sefulu fitu i latou; ae e toʻalua selau fā sefulu lima a latou tama pepese ma teine pepese. 68 O a latou solofanua e fitu selau tolu sefulu ono, o a latou miula e lua selau fā sefulu lima. 69 E fā selau tolu sefulu lima kamela. E ono afe fitu selau lua sefulu asini.

70 Sa iai nisi o ulu o aiga o o latou tamā na foaʻi atu ni mea i le galuega. Na foaʻi atu e le Kovana i oloa le afe tarakama auro, e lima sefulu ipu faaofuofu, ma ofu o ositaulaga e lima selau tolu sefulu. 71 Sa iai nisi o ulu o aiga o o latou tamā na foaʻi atu i oloa mo le galuega, le lua sefulu afe tarakama auro, ma le lua afe lua selau mina siliva. 72 O ē na totoe o le nuu, na latou foaʻi atu tarakama auro e lua sefulu afe, o mina siliva e lua afe, ma ofu o ositaulaga e ono sefulu fitu.

73 Ona nonofo lea o le ʻauositaulaga, o sa Levī, o leoleo faitotoʻa, o le ʻaupepese, o nisi o le nuu, o le ʻau Netini, ma Isaraelu uma i o latou aai. E oo ane i le masina lona fitu, ua nonofo le fanauga a Isaraelu i o latou aai.

^ Nee. 7:65 Po o “Tirasata” e tusa ai ma le taʻu faa-Peresia.


Neemia  8 : 1 - 18

8 Ua faapotopoto faatasi le nuu uma e pei o se tagata e toʻatasi i le nofoaga faitele, i luma o le Faitotoʻa o le Vai. Ona latou fai atu lea iā Esera le tusiupu, ina ia aumai le tusi o le tulafono a Mose lea na poloaʻi mai ai Ieova iā Isaraelu. 2 Ona aumaia lea e Esera le ositaulaga, o le tulafono i luma o le faapotopotoga o tane, o fafine, ma ē uma e atamamai e faalogo, i le aso muamua o le masina lona fitu. 3 Ua faaauau pea ona ia faitau leotele le tusi i le nofoaga faitele, i luma o le Faitotoʻa o le Vai, e amata mai i le tafa o ata seʻia tutonu le lā, i luma o tane, o fafine, ma isi o ē e atamamai; ua matuā faalogologo foʻi le nuu uma i le tusi o le tulafono. 4 Ua tū pea Esera le tusiupu i luga o le fata laau na latou faia mo lea sauniga; ma sa tutū ai i ona tafatafa i lona itu taumatau o Maatatia, o Sema, o Anaia, o Uria, o Hilikia, ma Maaseialima, a o lona itu tauagavale sa tutū ai Petaia, o Mesaelu, o Malakia, o Hasumu, o Hasepatana, o Sakaria, ma Mesulama.

5 Ona tatala lea e Esera o le tusi a o vaavaai atu le nuu uma, auā e maualuga atu le mea na tū ai o ia nai lo o le nuu uma; ma a o ia tatala le tusi, ona tutulaʻi lea o tagata uma. 6 Ona vivii lea o Esera iā Ieova le Atua moni, o Lē e sili, ma ua tali mai le nuu uma, “Amene! Amene!” ma sisii i luga o latou lima. Ona latou punonou lea ma ifo toʻele i luma o Ieova. 7 O Iesua, o Pani, o Serepeia, o Iaminu, o Akupa, o Sapetai, o Hotia, o Maaseia, o Kelita, o Asaraia, o Ieosapa, o Hanana, o Pelaia, ma le ʻau sa Levī, ua latou faamatala atu le tulafono i le nuu, a o laulaututū mai tagata. 8 Ua faaauau pea ona latou faitau leotele le tusi, mai i le tulafono a le Atua moni, ua faamatala atu le uiga; ma ua latou faamalamalama atu pea foʻi mea ua faitauina.

9 Ona fai atu lea o Neemia le Kovana, o Esera le ositaulaga ma o le tusiupu, ma le ʻau sa Levī o ē na aʻoaʻoina le nuu, ua faapea atu i tagata uma: “O le aso lenei e paia lava iā Ieova lo outou Atua. Aua tou te faanoanoa pe fetagisi.” Auā na fetagisi tagata uma a o latou faalogologo atu i upu o le tulafono. 10 Ua ia faapea atu iā i latou: “Inā o ia, ia aai i mea lololo ma inu i mea suamalie, ia auina atu meaʻai i lē e leai sana mea ua saunia; auā e paia lenei aso i lo tatou Alii, aua foʻi neʻi outou tigā auā o le olioli mai iā Ieova, o lo outou malosi lea.” 11 Ua faatonu atu foʻi e le ʻau sa Levī le nuu uma ina ia fifilemu, ua faapea atu: “Ia outou fifilemu! auā e paia lenei aso; aua foʻi neʻi outou tigā.” 12 Ona ō lea o le nuu uma e aai ma feinu, ma auina atu meaʻai, ma matuā olioli, auā ua latou malamalama i upu na faailoa atu iā i latou.

13 I le aso lona lua, na faapotopoto faatasi mai ai ulu o aiga o tamā o le nuu uma, o le ʻauositaulaga, ma le ʻau sa Levī, iā Esera le tusiupu, ina ia malamalama i upu o le tulafono. 14 Ona latou iloa ai lea, ua tusia i le tulafono na poloaʻi mai ai Ieova e ala iā Mose, ia nonofo le fanauga a Isaraelu i fale lauvao i le taimi o le tausamiga i le masina lona fitu, 15 ma ia latou folafola atu, ma ia alu atu se feʻau i o latou aai uma ma Ierusalema atoa, e faapea: “Inā ō ia i vaega maugā ma aumai lālā laau o olive, o lālā laau o le olive vao, o lālā o le atasi, o lālā laau o le pama, ma lālā laau e tele ai laulaau, e fai ai fale lauvao e tusa ma le mea ua tusia.”

16 Ona ō atu lea o le nuu ma ua latou aumaia ma faia fale lauvao mo i latou, e taʻitasi i luga o lona lava fale, o o latou lotoā, o lotoā o le fale o le Atua moni, o le nofoaga faitele o le Faitotoʻa o le Vai, ma le nofoaga faitele o le Faitotoʻa o Efaraima. 17 Ua faia fale lauvao e le faapotopotoga uma o i latou na toe foʻi mai i le aveina faapagota, ma nonofo ai i fale lauvao; auā e leʻi faia faapea e le fanauga a Isaraelu talu mai aso o Iosua le atalii o Nuno seʻia oo mai i lenā aso, ona matuā olioli tele ai lea. 18 Ua faitauina leotele foʻi le tusi o le tulafono a le Atua moni i lea aso ma lea aso, e mai i le aso muamua seʻia oo i le aso mulimuli; ma ua latou faia pea tausamiga mo aso e fitu, ae i le aso lona valu na faia ai se fonotaga paia, e tusa ma le tulafono.

9 I le aso lona lua sefulu fā o lea masina, na faapotopoto faatasi ai le fanauga a Isaraelu, ua anapopogi ma oofu i ʻie talatala, ma le eleele i luga iā i latou. 2 Ua vavaeeseina e le fanauga a Isaraelu i latou mai i tagata ese uma, ua tutū ma taʻutino atu a latou agasala ma mea sesē na faia e o latou tamā. 3 Ona latou tutulaʻi lea i le mea na latou iai, ma faitau leotele le tusi o le tulafono a Ieova lo latou Atua, i le vaega lona fā o le aso; ma ua latou taʻutino atu foʻi a latou agasala ma ifo atu iā Ieova lo latou Atua, i le isi vaega lona fā o le aso.

4 Ona tutū lea i luga o le pulelaa o le ʻau sa Levī, o Iesua, o Pani, o Katameeli, o Sepania, o Puni, o Serepeia, o Pani, ma Kanani, ua alalaga leotetele atu iā Ieova lo latou Atua. 5 Ona faapea atu lea o le ʻau sa Levī o Iesua, o Katameeli, o Pani, o Hasapenia, o Serepeia, o Hotia, o Sepania, ma Petakia: “Inā tutū ia i luga, ia vivii atu iā Ieova lo outou Atua mai i le vavau e oo i le faavavau. Ia latou vivii i lou suafa mamalu, lea ua faaeaina i faamanū ma viiga uma.

6 “Ua na o oe lava o Ieova; na e faia le lagi, e oo foʻi i le lagi o lagi ma a latou ʻau uma, o le lalolagi ma mea uma o iai, ma le sami ma mea uma o iai; ua e faaola i latou uma; ma ua ifo atu foʻi ʻau o le lagi iā te oe. 7 Ieova e, o oe o le Atua moni, o lē na filifilia Aperamo ma aumaia o ia mai i Uro i Kaletaia, ma faaigoa iā te ia o Aperaamo. 8 Ua e silafia le faamaoni o lona loto i ou luma; ma osia foʻi se feagaiga ma ia e foaʻi atu iā te ia le nuu o sa Kananā, o sa Hetī, o sa Amorī, o sa Perisē, o sa Iepusē, ma sa Kirekasē, ina ia foaʻi mai i lana fanau; na e faia foʻi au afioga auā o oe e amiotonu.

9 “Na e silafia le puapuaga o o matou augātamā i Aikupito, ma na e faafofoga foʻi i la latou alaga atu i le Sami Ulaula. 10 Ona e faia lea o faailoga ma vavega e faasagatau ai iā Farao ma ana auauna uma, ma tagata uma o lona atunuu, auā na e silafia lo latou faamaualuga iā i latou; ma na viia ai lou suafa e pei ona faia i le aso nei. 11 Na e vavaeina le sami i o latou luma, ma latou sopo atu i le ogatotonu o le sami i le eleele mātūtū; na e lafoina foʻi i mea loloto o ē na tuliloaina i latou, e pei ona lafo o se maa i le sami sousou. 12 Na e taʻitaʻiina i latou i le ao faaniutū i le ao, ma le afi faaniutū i le pō, e faamalamalama ai le ala mo i latou e savavali ai. 13 Na e afio ifo i le Mauga o Sinai ma e fetalai mai iā i latou i le lagi, ma e tuuina atu foʻi iā i latou o faamasinogatonu, o tulafono faamaoni, o tuutuuga ma poloaʻiga lelei. 14 Na e faailoa mai foʻi iā i latou lau sapati paia, o poloaʻiga, o tuutuuga, ma le tulafono na e poloaʻi mai ai iā i latou e ala iā Mose lau auauna. 15 Na e foaʻiina mai iā i latou o meaʻai mai i le lagi ona o lo latou fia aai, na e faatafe mai iā i latou o vai mai i le papa ona o lo latou fia feinu, na e fetalai mai foʻi iā i latou e ulu atu ma nonofo i le laueleele na sii ai lou aao i se tautoga e foaʻi mai iā i latou.

16 “Na faamaualuluga i latou ma o matou augātamā, ma faauamaaa foʻi, e latou te leʻi faalogo i au poloaʻiga. 17 Ua mumusu i latou e faalogo, ua latou lē manatuaina foʻi au galuega ofoofogia na e faia iā i latou, ae ua latou faauamaaa ma tofia se tasi e taʻitaʻia i latou ina ia toe foʻi atu ai i lo latou nofo pologa i Aikupito. A o oe, o le Atua e faamagalo sala, e alofa fua, e alofa mutimutivale, e telegese le toʻasā, ma e tele le alofa faamaoni, e te leʻi tuua lava i latou. 18 Ioe, ina ua latou faia se tupua uʻamea o se tamaʻi povi poʻa mo i latou ma faapea ane, ‘O lou Atua lea na taʻitaʻiina aʻe oe mai i Aikupito,’ ma ua faapea ona latou faia ai le tele o gaoioiga e matuā lē faaaloalo, 19 a o oe, o le tele o lou alofa mutimutivale na e lē tuua ai i latou i le toafa. E leʻi alu ese mai i o latou luga le ao faaniutū i le ao na taʻitaʻiina i latou i le ala, po o le afi faaniutū i le pō e faamalamalama ai i latou, i le ala na latou savavali ai. 20 Na e foaʻi mai lou agaga lelei ina ia latou faautauta ai, e te leʻi taofia foʻi lau manai mai i o latou gutu, ma na e foaʻi mai vai i lo latou fia feinu. 21 Na e saunia meaʻai mo i latou i le toafa mo tausaga e fā sefulu. E leai se mea na latou matitiva ai. E leʻi pala o latou ofu, ma e leʻi fulafula foʻi o latou vae.

22 “Na e tuuina atu foʻi iā i latou o malo ma nuu, ma vaevaeina i latou i lea laueleele ma lea laueleele; ona latou nonofo ai lea i le laueleele o Sekono, e oo lava i le laueleele o le tupu o Hesepona, ma le laueleele o Oko le tupu o Vasana. 23 Ua e faatoʻateleina foʻi a latou fanau e pei o fetu o le lagi. Ona e aumaia lea o i latou i le laueleele na e folafola mai i o latou augātamā, e ulu atu i ai ma fai ma o latou tofi. 24 Ua ō mai a latou fanau ma fai mo latou tofi le laueleele, ma ua e faatoʻilaloina foʻi i o latou luma o ē na nonofo i le laueleele, o tagata ia o Kanana, ma tuuina atu i latou i o latou lima, e oo lava i o latou tupu ma tagata o le nuu, na faia iā i latou e tusa ma le mea na latou mananaʻo i ai. 25 Ona latou ō atu lea ma faatoʻilalo aai malupuipuia, ma le laueleele lafulemu, ma nonofo ai i fale ua tumu i mea lelei uma, o vaieli ua elia, o togāvine, o togāolive, ma laau mo le tele o meaʻai, ua latou aai foʻi ma ua maoona ai, ua puputa ma ua matuā olioli i lou lelei tele.

26 “Ae peitaʻi, ua latou lē usiusitaʻi ma fouvale iā te oe, ma lafoaʻiina lau tulafono i o latou tua, ua latou fasiotia foʻi au perofeta, o ē na lapataʻia i latou ina ia toe foʻi mai iā te oe; ua latou faia foʻi le tele o gaoioiga lē faaaloalo. 27 Ona o lenei mea, ua e tuuina atu ai i latou i lima o o latou fili, o ē na faapuapuagatia iā i latou; ae na latou alalaga atu iā te oe i taimi o o latou puapuaga, ma na e faafofoga mai i ai mai i le lagi; ma e tusa ai foʻi ma le tele o lou alofa mutimutivale, ua e tuuina atu iā i latou o ē e faaola ina ia faasaoina i latou mai i lima o o latou fili.

28 “Ae ina ua mapu i latou, ona latou toe faia lea o mea leaga i ou luma, ona e tuuina atu lea o i latou i lima o o latou fili o ē e solia i latou. Ua latou toe foʻi atu ma valaau atu iā te oe mo se fesoasoani, ona e faafofoga mai lea mai i le lagi ma e laveaʻiina pea i latou, e tusa ma le tele o lou alofa mutimutivale. 29 E ui lava e te lapataʻia i latou ina ia toe foʻi mai i lau tulafono, a ua faamaualuluga ma lē faalogo i au poloaʻiga; ua latou agasala foʻi i iʻuga o au faamasinoga, afai e tausia e se tagata, e tatau ona ola ai o ia. A ua latou faataligatuli* pea, ma ua latou faauamaaa ma lē faalogo. 30 A ua e onosaʻi iā i latou mo le tele o tausaga ma lapataʻi pea i latou i lou agaga e ala i au perofeta, a ua latou lē faalogo. Mulimuli ane, ua e tuuina atu i latou i lima o tagata o nuu. 31 O le tele foʻi o lou alofa mutimutivale ua e lē faaumatia ai i latou pe tuulafoaʻia i latou; auā o oe o le Atua e alofa fua ma alofa mutimutivale.

32 “O lenei, lo matou Atua e, le Atua sili, e malosi ma mataʻutia, o lē e tausia le feagaiga ma le alofa faamaoni, aua neʻi e manatu ua itiiti puapuaga ua oo iā i matou, o o matou tupu, o o matou perenise, o o matou ositaulaga, o o matou perofeta, o o matou augātamā, ma lou nuu uma, e amata mai i aso o tupu o Asuria e oo mai i le aso nei. 33 Ua tonu lava oe e tusa ai o mea uma ua oo mai iā i matou, ua e gaoioi faamaoni foʻi, a o i matou o tagata ua faia mea leaga. 34 Ua lē faia foʻi lau tulafono e o matou tupu, o o matou perenise, o o matou ositaulaga, ma o matou augātamā, ua lē uaʻi atu foʻi i au poloaʻiga po o au faamanatuga na e lapataʻia ai i latou. 35 A o i latou, ua latou lē auauna iā te oe i o latou malo, ma le tele o mea lelei na e foaʻi mai iā i latou i le laueleele telē ma lelei na e foaʻiina mai iā i latou, e leʻi liliuese foʻi i latou mai i a latou amioga leaga. 36 Faauta! O i matou o pologa i le aso nei; ma o le laueleele foʻi na e foaʻiina mai i o matou augātamā e aai ai i ona fua ma mea lelei, faauta! ua matou pologa ai, 37 ua matuā tele fua o le laueleele mo tupu na e tuuina e pule iā i matou ona o a matou agasala, ua pule foʻi i latou i o matou tino ma a matou manu, e tusa ma mea e latou te mananaʻo ai, ma ua matou matuā puapuagatia lava.

38 “Ona o ia mea uma, ua matou osia ai se feagaiga moni, ua tusia ma ua faamaufaailogaina e o matou perenise, o o matou tagata sa Levī, ma o matou ositaulaga.”

^ Nee. 9:29 I le gagana Eperu, “ua faamaaa o latou tauʻau.”

10 O ē na faamaufaailogaina:

o Neemia le Kovana, le atalii o Hakalia,

O Setekaia, 2 o Seraia, o Asaraia, o Ieremia, 3 o Pasura, o Amaria, o Malakia, 4 o Hatusa, o Sepania, o Maluka, 5 o Harima, o Meremota, o Opetaia, 6 o Tanielu, o Ginetonu, o Paruka, 7 o Mesulama, o Avia, o Meamina, 8 o Maasia, o Pileta, ma Semaia, o i latou o ositaulaga.

9 E faapena foʻi le ʻau sa Levī: o Iesua le atalii o Asania, o Penui mai i atalii o Henatati, o Katameeli, 10 o o latou uso o Sepania, o Hotia, o Kelita, o Pelaia, o Hanana, 11 o Mika, o Reopa, o Hasapea, 12 o Sakuro, o Serepeia, o Sepania, 13 o Hotia, o Pani, ma Peninu.

14 O taʻitaʻi o le nuu: o Parose, o Pakamoapi, o Elama, o Satu, o Pani, 15 o Puni, o Asekata, o Pepai, 16 o Atonia, o Pikevai, o Atini, 17 o Atere, o Esekia, o Asure, 18 o Hotia, o Hasumu, o Pisai, 19 o Haripa, o Anatota, o Nepai, 20 o Magefiasa, o Mesulama, o Hesera, 21 o Mesesapelu, o Satoka, o Iatua, 22 o Peletia, o Hanana, o Anaia, 23 o Hosea, o Hanania, o Hasupo, 24 o Halokesu, o Peleka, o Sopeka, 25 o Rekuma, o Hasapena, o Maaseia, 26 o Akia, o Hanana, o Anana, 27 o Maluka, o Harima, ma Panaa.

28 A o i latou ua totoe o le nuu, o le ʻauositaulaga, o le ʻau sa Levī, o leoleo faitotoʻa, o tagata pepese, o le ʻau Netini, ma i latou uma na vavaeese mai i tagata o isi atunuu ina ia tausia le tulafono a le Atua moni, o a latou avā, o o latou atalii, o o latou afafine, ma i latou uma ua iloa ma malamalama i le tautoga, 29 ua latou pipii atu i o latou uso, o o latou alii sili, ma ua latou faia se tautoga* tāua e savavali i le tulafono a le Atua moni, na tuuina mai i le lima o Mose le auauna a le Atua moni, ma ia tausia, ma faia poloaʻiga uma a Ieova lo tatou Alii, o iʻuga o ana faamasinoga, ma ana tulafono; 30 e lē tuuina atu o matou afafine i tagata o le nuu, e matou te lē taliaina foʻi o latou afafine mo o matou atalii.

31 A o tagata o le nuu o ē o aumaia oloa ma ituaiga eseese o saito i le aso sapati e faatau atu, aua neʻi o tatou aumaia se mea mai iā i latou i le sapati po o le aso paia, ma ia tatou faamālōlō le laueleele i le tausaga lona fitu ma faamagalo aitalafu uma.

32 Na matou faia foʻi mo i matou o poloaʻiga, ua taʻitasi i matou ma avatu le tasi vaetolu o le sekeli i tausaga taʻitasi mo le auaunaga i le fale o lo tatou Atua, 33 o falaoa ua faaputuina, o taulaga o meaʻai ua faia e lē aunoa, o taulaga mū ua faia e lē aunoa i sapati, o masina faatoʻā vaaia, o tausamiga ua faatulagaina, o mea paia, o taulaga o agasala ina ia togisala ai Isaraelu, ma galuega uma o le fale o lo tatou Atua.

34 Ua matou faia foʻi le vili e tusa ai ma le aumaia o fafie e le ʻauositaulaga, o le ʻau sa Levī, ma le nuu i le fale o lo tatou Atua, i aiga o o matou augātamā i taimi ua atofaina i lea tausaga ma lea tausaga, ina ia faamū ai i luga o le fata faitaulaga a Ieova lo matou Atua, e tusa ma mea ua tusia i le tulafono; 35 ma ia aumaia foʻi i le fale o Ieova i lea tausaga ma lea tausaga, o uluaʻi fua ua pula o lo tatou laueleele, ma uluaʻi fua ua pula o fua uma o ituaiga uma o laau; 36 ma ulumatua a o tatou atalii ma uluaʻi tama o a tatou manu lalata, e tusa ai ma mea ua tusia i le tulafono, ma uluaʻi tama o a tatou lafu povi ma lafu mamoe, ina ia aumai i le fale o lo tatou Atua i ositaulaga o loo auauna i le fale o lo tatou Atua. 37 O uluaʻi fua foʻi o a tatou palugāfalaoa, ma a tatou foaʻi, ma fua o ituaiga o laau uma, o uaina fou ma suāuu, ia tatou aumaia i ositaulaga i potu ʻai o le fale o lo tatou Atua, faapea foʻi le sefuluaʻi mai i lo tatou laueleele e avatu i le ʻau sa Levī, auā o i latou le ʻau sa Levī, e taliaina le sefuluaʻi o o tatou aai uma o iai faatoʻaga.

38 O le ositaulaga foʻi, le atalii o Arona, ia iai faatasi o ia ma le ʻau sa Levī pe a maua e le ʻau sa Levī le sefuluaʻi o mea; ia ofoina atu e le ʻau sa Levī le sefuluaʻi o le sefuluaʻi o mea i le fale o lo tatou Atua, i potu ʻai o le fale e teu ai oloa. 39 Auā o potu ʻai e aumai ai e le fanauga a Isaraelu ma le fanauga a le ʻau sa Levī o a latou foaʻi o saito, o uaina fou, ma suāuu, o i inā o loo iai ipu o le malumalu, ma o loo auauna ai foʻi ositaulaga, o leoleo faitotoʻa, ma tagata pepese; e lē tatau foʻi ona tatou tuulafoaʻia le fale o lo tatou Atua.

^ Nee. 10:29 I le gagana Eperu, “ua faamalaiaina ma ua faia se tautoga.” O le “faamalaiaina,” o se tautoga lea e iʻu ina faamalaiaina ai, o le faasalaga lea pe a solia le tautoga.


Neemia  11 : 1 - 36

11 Ua nonofo perenise o le nuu i Ierusalema; a o ē na totoe o le nuu, ua latou faia le vili ina ia aumai se toʻatasi mai i le taʻitoʻasefulu uma e nofo i Ierusalema le aai paia, ae nonofo le toʻaiva i isi aai. 2 E lē gata i lea, ua faamanuia atu e le nuu tagata uma na tauofo e nonofo i Ierusalema.

3 O taʻitaʻi nei o le itumalo o ē na nonofo i Ierusalema; na taʻitoʻatasi le tagata ma nofo i aai o Iuta i lona tofi i o latou aai, o Isaraelu, o ositaulaga, o le ʻau sa Levī, o le ʻau Netini, ma le fanauga a auauna a Solomona.

4 Sa nonofo foʻi i Ierusalema nisi o le fanauga a Iuta ma nisi o le fanauga a Peniamina. E mai i le fanauga a Iuta, o Ataila le atalii o Usia, le atalii o Sakaria, le atalii o Amaria, le atalii o Sefatia, le atalii o Maalaele e mai i le fanauga a Faresa; 5 ma Maaseia le atalii o Paruka, le atalii o Kolokuse, le atalii o Hasaia, le atalii o Ataia, le atalii o Ioiaripa, le atalii o Sakaria e mai i le aiga o tagata Selaa. 6 O le fanauga uma a Faresa o ē na nonofo i Ierusalema, e toʻafā selau ono sefulu valu tagata agavaa.

7 O le fanauga nei a Peniamina: o Salu le atalii o Mesulama, le atalii o Ioeta, le atalii o Petaia, le atalii o Kulaia, le atalii o Maaseia, le atalii o Itielu, le atalii o Iesaia; 8 e sosoo ane iā te ia o Kapai ma Salai, e toʻaiva selau lua sefulu valu; 9 ma Ioelu le atalii o Sekari o le ovasia iā i latou, ma Iuta le atalii o Hasenua o le pule lona lua o le aai.

10 E mai i ositaulaga: o Ietaia le atalii o Ioiaripa, o Iakinu, 11 o Seraia le atalii o Hilikia, le atalii o Mesulama, le atalii o Satoka, le atalii o Meraiota, le atalii o Akitopo, o se taʻitaʻi o le fale o le Atua moni; 12 o o latou uso o ē e faia le galuega o le fale, e toʻavalu selau lua sefulu lua; ma Ataia le atalii o Ieroama, le atalii o Pelalia, le atalii o Amesi, le atalii o Sakaria, le atalii o Pasura, le atalii o Malakia, 13 ma ona uso o ulu o aiga o o latou tamā, e toʻalua selau fā sefulu lua, o Amasesai le atalii o Asareelu, le atalii o Aasai, le atalii o Meselemota, le atalii o Imere, 14 ma o latou uso o tagata totoa ma malolosi, e toʻaselau lua sefulu valu, na iai foʻi le ovasia e vaavaaia i latou, o Sapetielu le atalii o ē e sili.

15 E mai i le ʻau sa Levī: o Semaia le atalii o Hasupo, le atalii o Aserikama, le atalii o Hasapea, le atalii o Puni, 16 o Sapetai ma Ieosapa, o taʻitaʻi o le ʻau sa Levī, e pule i galuega i fafo o le fale o le Atua moni; 17 ma Matania le atalii o Mika, le atalii o Sapati, le atalii o Asafo, le fuataimi o viiga, sa faaneenee atu foʻi i le tatalo, ma Pakepuia sa lona lua i ona uso, ma Apeta le atalii o Samua, le atalii o Kalali, le atalii o Iutana. 18 O le aofaʻi o le ʻau sa Levī uma sa iai i le aai paia, e toʻalua selau valu sefulu fā.

19 O leoleo faitotoʻa o Akupa, o Talemoni, ma o la uso o ē na leoleo i faitotoʻa, e toʻaselau fitu sefulu lua.

20 O isi na totoe o Isaraelu, o le ʻauositaulaga ma le ʻau sa Levī, sa i isi aai uma o Iuta e taʻitasi i lona lava tofi. 21 Sa nonofo le ʻau Netini i Ofele; na pule foʻi Seka ma Gisepa i le ʻau Netini.

22 O le ovasia o le ʻau sa Levī i Ierusalema, o Usi le atalii o Pani, le atalii o Hasapea, le atalii o Matania, le atalii o Mika e mai i le fanauga a Asafo, o tagata pepese, e tusa ai ma le galuega o le fale o le Atua moni. 23 Auā sa iai se poloaʻiga a le tupu iā i latou, ma sa iai foʻi se sauniuniga ua faatulagaina mo meaʻai a tagata pepese, e tusa ai ma o latou manaʻoga i aso taʻitasi. 24 Sa iai foʻi Petakia le atalii o Mesesapelu, le atalii o Sera, le atalii o Iuta i tafatafa o le tupu i mataupu uma a le nuu.

25 E tusa ai ma nuu e nonofo ai i o latou fanua, sa iai nisi o le fanauga a Iuta sa nonofo i Kiriata-arapa ma ona tamaʻi aai, o Tipona ma ona tamaʻi aai, o Kapeseelu ma nuu e nonofo ai, 26 o Iesua, o Molata, o Petepaleta, 27 o Asara-suala, o Peresepa ma ona tamaʻi aai, 28 o Sekeleka, o Mekoni ma ona tamaʻi aai, 29 o Ainorimoni, o Soraa, o Iaremuta, 30 o Sanoa, o Atulame ma nuu e nonofo ai, o Lakisa ma ona fanua, ma Aseka ma ona tamaʻi aai. Ua latou nonofo foʻi e amata mai i Peresepa e oo atu i le vanu o Hinoma.

31 O le fanauga a Peniamina e amata mai i Kepa, o Mekemase, o Aia, o Peteli ma ona tamaʻi aai, 32 o Anatota, o Nove, o Anania, 33 o Hasora, o Rama, o Kitaima, 34 o Hatito, o Sepoima, o Nepalatu, 35 o Loto, ma Ono, o le vanu o tufuga. 36 O nisi o vasega o le ʻau sa Levī sa i Iuta, ua nonofo nei i Peniamina.

Neemia  12 : 1 - 47

12 O ositaulaga nei ma le ʻau sa Levī na ō aʻe faatasi ma Serupapelu le atalii o Salatielu ma Iesua: o Seraia, o Ieremia, o Esera, 2 o Amaria, o Maluka, o Hatusa, 3 o Sekania, o Rekuma, o Meremota, 4 o Ito, o Gineto, o Avia, 5 o Meamina, o Maatia, o Pileka, 6 o Semaia, ma Ioiaripa, o Ietaia, 7 o Salu, o Amoka, o Hilikia, ma Ietaia. O taʻitaʻi nei o ositaulaga ma o latou uso i aso o Iesua.

8 O le ʻau sa Levī o Iesua, o Penui, o Katameeli, o Serepeia, o Iuta, ma Matania, o ē na vaaia viiga o le faafetai, o ia ma ona uso. 9 O o latou uso o Pakepuia ma Uni, sa faafeagai ma i latou i tiute mo leoleoga. 10 Na fanaua e Iesua o Ioiakima, na fanaua e Ioiakima o Eliasipa, ma na fanaua e Eliasipa o Ioata. 11 Na fanaua e Ioata o Ionatana, ma na fanua e Ionatana o Iatua.

12 Na iai ositaulaga i aso o Ioiakima, o i latou o ulu o aiga o o latou tamā: e mai i le aiga o Seraia o Meraia; e mai i le aiga o Ieremia o Hanania; 13 e mai i le aiga o Esera o Mesulama; e mai i le aiga o Amaria o Iokana; 14 e mai i le aiga o Melika o Ionatana; e mai i le aiga o Sepania o Iosefa; 15 e mai i le aiga o Harima o Atena; e mai i le aiga o Meraiota o Helekia; 16 e mai i le aiga o Ito o Sakaria; e mai i le aiga o Ginetonu o Mesulama; 17 e mai i le aiga o Avia o Sekari; e mai i le aiga o Meneamina o ——;* e mai i le aiga o Moatia o Piletai; 18 e mai i le aiga o Pileka o Samua; e mai i le aiga o Semaia o Ionatana; 19 e mai i le aiga o Ioiaripa o Matenai; e mai i le aiga o Ietaia o Usi; 20 e mai i le aiga o Salai o Kalai; e mai i le aiga o Amoka o Epelu; 21 e mai i le aiga o Hilikia o Hasapea; ma e mai i le aiga o Ietaia o Netanielu.

22 O le ʻau sa Levī i aso o Eliasipa, o Ioata, o Iokana, ma Iatua, na tusia o latou igoa o ulu o aiga o o latou tamā, atoa foʻi ma ositaulaga, e oo ane i le malo o Tariu le Peresia.

23 Sa tusia i le tusi o talafaasolopito atalii o Levi o ni ulu o aiga o o latou tamā, seʻia oo i aso o Iokana le atalii o Eliasipa. 24 O taʻitaʻi o le ʻau sa Levī o Hasapea, o Serepeia, ma Iesua le atalii o Katameeli, ma o latou uso na faafeagai ma i latou ina ia ofoina atu viiga ma faafetai, e tusa ai ma le tulafono a Tavita le tagata o le Atua moni, o le ʻauleoleo i tafatafa o le isi ʻauleoleo. 25 O Matania, o Pakepuia, o Opetaia, o Mesulama, o Talemoni, ma Akupa, o ni leoleo faitotoʻa na leoleoina fale teuoloa i faitotoʻa. 26 Na iai i latou i aso o Ioiakima le atalii o Iesua, le atalii o Iosataka, faapea foʻi ma aso o Neemia le kovana, ma Esera le ositaulaga, o ia foʻi o le tusiupu.

27 Ina ua faia le faapaiaga o le pā o Ierusalema, na latou saʻilia ai le ʻau sa Levī ina ia aumaia i latou mai i o latou nuu uma e avatu i Ierusalema, ina ia faia ai le faapaiaga ma olioli ai i faafetai ma pesega, o sumepalo,* o meafaifaaili e iai uaua, ma kitara.* 28 Ona faapotopoto mai lea o le fanauga a tagata pepese mai i le Itumalo, e mai i Ierusalema uma, e mai i nuu e nonofo ai o tagata Netopa, 29 e mai i Petekilikala, ma e mai i fanua o Kepa ma Asemau, auā sa iai nuu e nonofo ai na faia e tagata pepese mo i latou i Ierusalema atoa. 30 Ona faamamāina lea e ositaulaga ma le ʻau sa Levī o i latou, ua faamamāina foʻi le nuu, o faitotoʻa, ma le pā.

31 Ona ou aveina aʻe lea o perenise o Iuta i luga o le pā. Na ou tofia foʻi ni ʻaufaipese toʻatele se lua e usuina viiga o le faafetai ma ni vaega e mulimuli atu iā i latou, ma o le tasi vaega sa savavali i le itu taumatau i luga o le pā, e agaʻi atu i le Faitotoʻa o Otaota. 32 Ona mulimuli atu lea i o latou tua o Hosaia, o le ʻafa o perenise o Iuta, 33 o Asaraia, o Esera, o Mesulama, 34 o Iuta, o Peniamina, o Semaia, ma Ieremia; 35 atoa foʻi ma atalii o ositaulaga faatasi ma pū, o Sakaria le atalii o Ionatana, le atalii o Semaia, le atalii o Matania, le atalii o Mekaio, le atalii o Sakuro, le atalii o Asafo, 36 o ona uso o Semaia ma Asareelu, o Melali, o Kilali, o Maai, o Netanielu ma Iuta, ma Hanani, faatasi ma meafaifaaili a Tavita le tagata o le Atua moni; ma Esera le tusiupu i o latou luma. 37 O le Faitotoʻa o le Vaipuna ma le ala na i o latou luma, na latou ō aʻe ai i le Faasitepu o le Aai a Tavita, i le aʻega o le pā e i luga aʻe o le Fale o Tavita e oo atu lava i le Faitotoʻa o le Vai i le itu i sasaʻe.

38 Na savavali foʻi i luma le isi ʻaufaipese e usuina viiga o faafetai, na ou mulimuli atu ai i tua, faapea foʻi ma le ʻafa o le nuu i luga o le pā, i luga o le ʻOlo o Ogaumu ma agaʻi atu i le Pā Lautele, 39 ma i luga o le Faitotoʻa o Efaraima, e oo atu i le Faitotoʻa o le Aai Tuai e agaʻi atu i le Faitotoʻa o Iʻa, ma le ʻOlo o Hananiali, ma le ʻOlo o Meaa e oo atu i le Faitotoʻa o Mamoe; ona latou tutū lea i le Faitotoʻa o Leoleo.

40 Ona tutū lea o ʻaufaipese e lua e usuina viiga o faafetai i le fale o le Atua moni, o aʻu foʻi ma le ʻafa o sui pule na faatasi ma aʻu, 41 ma ositaulaga o Eliakimo, o Maaseia, o Meneamina, o Mekaio, o Elioenai, o Sakaria, o Hanania, ua iai pū, 42 o Maaseia, o Semaia, o Eleasaro, o Usi, o Iokana, o Malakia, o Elama, ma Eseri. Ua pepese leotetele foʻi tagata pepese faatasi ma Isaraia le ovasia.

43 Ona latou faia lea o le tele o taulaga i lenā aso ma ua latou olioli, auā ua faapogaia e le Atua i latou ia olioli i se olioli tele. Ua olioli foʻi fafine ma tamaiti, ma ua lagonaina le olioli o Ierusalema mai i nofoaga mamao.

44 Ua tofia foʻi tagata i lenā aso e vaavaaia potu e teu ai oloa, o meaalofa, o uluaʻi fua ma sefuluaʻi, ina ia faapotopoto i ai mai i fanua o aai, o vaega e tusa ai ma le tulafono mo ositaulaga ma le ʻau sa Levī; auā ua olioli Iuta ona o ositaulaga ma le ʻau sa Levī na auai. 45 Ua latou tausia foʻi le auaunaga a lo latou Atua ma le auaunaga o le faamamāina, atoa foʻi ma tagata pepese ma leoleo faitotoʻa, e tusa ai ma le poloaʻiga a Tavita ma lona atalii o Solomona. 46 Auā talu mai aso anamua i taimi o Tavita ma Asafo, sa iai taʻitaʻi o tagata pepese, o le pese o viiga, ma faafetai i le Atua. 47 Na tuuina atu foʻi e Isaraelu uma i aso o Serupapelu ma aso o Neemia, o meaʻai a tagata pepese ma leoleo faitotoʻa e tusa ai ma manaʻoga o aso taʻitasi, ma ua faapaiaina mo le ʻau sa Levī, a ua faapaiaina e le ʻau sa Levī mo le fanauga a Arona.

^ Nee. 12:17 E foliga mai ua tuu ese e tusitusiga Eperu le igoa mai i inei.


^ Nee. 12:27 O le “sumepalo” o se meafaifaaili e lapotopoto, ma e tagitagi pe a faafetoʻai le tasi i le isi.


^ Nee. 12:27 O se meafaifaaili anamua e ese mai i le kitara i aso nei. O le upu Peretania, o le harp.


Neemia  13 : 1 - 31

13 I lenā aso, na faitau ai le tusi a Mose a o faalogologo mai le nuu; ma na maua o tusia ai i le tusi e faapea, e lē tatau i tagata Amoni ma tagata Moapi ona ō mai i le faapotopotoga a le Atua moni e faavavau, 2 auā latou te leʻi faafeiloaʻia le fanauga a Isaraelu i ni meaʻai ma ni vai, a ua latou totogia Palaamo e faamalaia iā i latou. Ae peitaʻi, na suia e lo tatou Atua le malaia i le manuia. 3 Ina ua latou faalogo i le tulafono, ona latou vavaeeseina loa lea mai i Isaraelu o ē uma lava na tupuga mai i tagata ese.

4 A o leʻi tupu lenei mea, sa aiga Eliasipa le ositaulaga o lē na pule i le potu ʻai o le fale o lo tatou Atua ma Tovia; 5 na ia faia mo ia se potu ʻai telē, lea sa masani ona latou tuu ai muamua le taulaga i meaʻai, o le lipano, o ipu, ma le sefuluaʻi o saito, o uaina fou ma suāuu, lea na poloaʻia e avatu i le ʻau sa Levī, o tagata pepese, ma leoleo faitotoʻa, ma meaalofa mo le ʻauositaulaga.

6 O le taimi atoa lenā ou te leʻi iai i Ierusalema, auā na ou alu atu i le tupu i le tausaga lona tolu sefulu lua o le nofoaiga a Aretaseta le tupu o Papelonia, ma mulimuli ane na ou talosaga i le tupu ina ia tuu mai aʻu ou te alu. 7 Ona ou sau lea i Ierusalema ma iloa ai le mea leaga na faia e Eliasipa ona o Tovia, i lona faia o se fale mo ia i le lotoā o le fale o le Atua moni. 8 Na matuā leaga lea mea iā te aʻu. Ona ou fetogi lea i fafo o le potu ʻai o meafale uma o le fale o Tovia. 9 Ina ua uma lenā, ona ou fai atu lea o le upu ma ua latou faamamāina potu ʻai; na ou toe tuu i ai ipu o le fale o le Atua moni, faatasi ai ma le taulaga i meaʻai ma le lipano.

10 Na ou iloa ai foʻi e leʻi aumaia i le ʻau sa Levī a latou meaʻai, ma ua taʻitasi le ʻau sa Levī ma tagata pepese na faia le galuega ma sosola i o latou fanua. 11 Ona ou finau atu lea i sui pule, ma faapea atu: “Aiseā ua tuulafoaʻia ai le fale o le Atua moni?” Ona ou faapotopoto faatasi lea o i latou, ma tofia i latou i o latou tofiga. 12 Ua aumaia foʻi e Iuta uma le sefuluaʻi o saito, o uaina fou, ma suāuu i fale teuoloa. 13 Ona ou tofia lea o Selemia le ositaulaga, o Satoka le tusiupu, ma Petaia le sa Levī e pule i fale teuoloa; na iai foʻi Hanana le atalii o Sakuro le atalii o Matania i la latou vaavaaiga, auā na manatu iā i latou o ni tagata faamaoni; ma na tuu atu iā i latou ina ia tufatufaina atu mea i o latou uso.

14 Loʻu Atua e, ia e manatua mai aʻu e tusa ai o lenei mea, aua foʻi neʻi e faagaloina aʻu gaoioiga alofa faamaoni, na ou faia i le fale o loʻu Atua ma i latou na leoleoina.

15 I na aso, na ou vaaia ai i Iuta o tagata na solia mea e soli ai vine i le sapati, ma aumaia fusi saito ma faaee i luga o asini, atoa foʻi ma uaina, o vine, o mati, ma ituaiga o avega eseese, ma ua latou aumaia i Ierusalema i le aso sapati; ona ou lapataʻia lea o i latou i le aso na latou faatauina atu ai meaʻai. 16 Sa nonofo foʻi tagata Turo i le aai, na latou aumaia iʻa ma ituaiga o oloa eseese ma faatau atu i le aso sapati i le fanauga a Iuta ma Ierusalema. 17 Ona ou finau atu lea i tamālii o Iuta ma faapea atu iā i latou: “O le ā lenei mea leaga ua outou faia, ua soli ai le aso sapati? 18 Pe e leʻi faapea foʻi ona faia e o outou augātamā, ma ua faapuapuagatia ai i tatou e lo tatou Atua, atoa foʻi ma lenei aai? A o lenei, ua outou faateleina le toʻasā aasa iā Isaraelu ona ua soli le sapati.”

19 Na oo loa ina pogisa faitotoʻa o Ierusalema a o leʻi oo i le sapati, ona ou fai atu loa lea o le upu, ma ua tapunia ai faitotoʻa. Ua ou fai atu foʻi e aua neʻi o latou tatalaina faitotoʻa seʻia mavae le sapati; ma na ou tofia nisi o aʻu auauna e tutū i faitotoʻa ina ia lē aumaia se avega i totonu i le aso sapati. 20 E faatasi pe e faalua ona momoe i le pō i fafo o Ierusalema o le ʻaufaatauʻoa, ma ē e faatau atu ituaiga o oloa eseese. 21 Ona ou lapataʻia lea o i latou ma fai atu iā i latou: “Aiseā ua outou momoe ai i le pō i luma o le pā? Afai tou te toe faia, ona ou puʻeina lea o outou.” Talu mai lenā taimi, ua latou lē toe ō mai i le sapati.

22 Ona ou fai atu lea i le ʻau sa Levī e tatau ona latou faamamāina e lē aunoa i latou ma ō mai i totonu, ma ia leoleo pea faitotoʻa ina ia faapaiaina ai le aso sapati. O lenei foʻi, loʻu Atua e, ia e manatua mai aʻu ma ia e alofa mai iā te aʻu, e tusa ma le tele o lou alofa faamaoni.

23 Na ou iloa foʻi i na aso le ʻau Iutaia ua faiavā i fafine Asetota, o Amoni, ma Moapi. 24 O le ʻafa o a latou fanau e tautatala i le gagana a tagata Asetota, ae e leai se tasi o i latou e iloa tautala i le gagana a Iutaia, a ua latou iloa le gagana a tagata ese. 25 Ona ou finau atu lea iā i latou ma fetuu iā i latou, na ou fasia foʻi nisi o o latou tagata, ma tafuti o latou lauulu, ma faatautō i latou i luma o le Atua, e faapea: “Aua neʻi avatua o outou afafine i o latou atalii, aua foʻi neʻi outou taliaina ni o latou afafine mo o outou atalii, po o outou. 26 Pe e leʻi agasala ea Solomona le tupu o Isaraelu ona o nei mea? E leai foʻi se tupu e pei o ia i le tele o malo; sa alofagia o ia e lona Atua, ma na tofia ai o ia e le Atua e fai ma tupu i Isaraelu uma. A ua agasala o ia ona o fafine ese. 27 Pe e faigatā ea ona matou talitonu ua outou faia lenei mea matuā leaga, ina ua outou lē faamaoni i lo tatou Atua e ala i lo outou faiavā i fafine ese?”

28 O se tasi o atalii o Ioata le atalii o Eliasipa le ositaulaga sili, sa faiavā i le afafine o Sanepalata le Horono. Ona ou tuliesea lea o ia mai iā te aʻu.

29 Loʻu Atua e, ia e manatuaina i latou ona o le faaleagaina o le faiva o ositaulaga, o le feagaiga o le faiva o ositaulaga, ma le ʻau sa Levī.

30 Ona ou faamamāina lea o i latou mai i taaʻiga ese uma, ma ou tofia i latou e faia tiute o ositaulaga ma le ʻau sa Levī, e taʻitasi ma lana galuega, 31 e oo lava i le aumaia o fafie i taimi atofaina faapea ma uluaʻi fua pula.

Loʻu Atua e, ia e manatu alofa mai iā te aʻu.

Eseta

Eseta  1 : 1 - 22


Eseta


1 I ona aso o Asueru, o Asueru lea na fai ma tupu e amata mai i Initia e oo atu i Aitiope, i itumalo e selau lua sefulu fitu, 2 o aso ia na nofo ai le Tupu o Asueru i le nofoālii o lona malo, sa i le maota i Susana, 3 i le tausaga lona tolu o lana nofoaiga, na ia faia ai se faigaʻai mo ona alii sili uma ma ana auauna, o le ʻautau a Peresia ma Metai, ma tamālii ma alii sili o itumalo sa i ona luma, 4 ina ia faaali atu ai le tamaoaiga o lona malo matagofie, ma le mamalu ma le matagofie o lona malualii mo aso e tele, i aso e selau valu sefulu. 5 Ina ua atoa na aso, ona faia lea e le tupu o se faigaʻai i aso e fitu mo tagata uma na i le maota i Susana, o ē e sili ma ē e faatauvaa, i le lotoā o le togālaau o le maota o le tupu. 6 Na faamauina ʻie lino ma ʻie lelei lanu moana i maea ua faia i ʻie lelei, ma fulufulu mamoe ua vali lanu mūmū violē i mama siliva ma poutū maamora, na iai foʻi moega auro ma siliva i luga o fola e faia i paata,* o maamora, o penina, ma maamora uliuli.

7 Na avatu ai foʻi le uaina e inu i ipu auro; ma sa ese le tasi ipu mai i le isi ipu, na matuā tele foʻi le uaina a le tupu e tusa ma mea na saunia e le tupu. 8 O le taimi lenā e leai se tasi na tauanauina i latou e inu e tusa ai ma le tulafono, auā o le fuafuaga lenā a le tupu mo tagata sili uma o lona aiga, e faia lava le mea e mananaʻo i ai tagata taʻitoʻatasi uma.

9 Na faia foʻi e le masiofo o Vasati se faigaʻai mo fafine sa i le fale o le tupu, o le fale lea o le Tupu o Asueru.

10 I le aso lona fitu, ina o fiafia le loto o le tupu i le uaina, ona ia fai atu lea iā Meumanu, o Piseta, o Harepono, o Pigeta, o Avageta, o Setara, ma Karekase, o tagata aloaʻia e toʻafitu sa auauna i luma o le Tupu o Asueru, 11 e aumai le masiofo o Vasati i luma o le tupu ma le ufiulu o le masiofo, ina ia faaali atu lona lalelei i tagata ma alii sili; auā e lalelei lava o ia. 12 A ua musu pea le Masiofo o Vasati e alu ane i le feʻau a le tupu na faaoo atu e tagata aloaʻia. Ona matuā tigā ai lea o le tupu, ma ua oso aʻe le ita tele i lona loto.

13 Ona fai atu lea o le tupu i tagata atamamai o ē na iloa tū o na aso, (auā o le auala lenei na iloa ai e i latou o ē e popoto i le tulafono ma faamasinoga le mataupu a le tupu, 14 o ē na aupito i latalata iā te ia, o Karesena, o Setaru, o Atematu, o Tasesa, o Merese, o Maresena, ma Memukana, o perenise e toʻafitu o Peresia ma Metai e ō mai e lē aunoa i luma o le tupu, ma o ē e aupito i sili o latou tulaga i le malo): 15 “O le ā se mea e ao ona fai i le Masiofo o Vasati e tusa ai ma le tulafono, ona o lona lē faia o le mea na fai atu ai le Tupu o Asueru e ala i tagata aloaʻia?”

16 Ona fai mai lea o Memukana i luma o le tupu ma alii sili: “E lē na o le tupu ua faia i ai e le masiofo o Vasati le mea sesē, a o alii sili uma ma tagata uma o loo i itumalo uma o le Tupu o Asueru. 17 Auā pe a oo atu le tala i avā uma e faatatau i le mea na faia e le masiofo, ona latou ʻinoʻino ai lea i a latou tane pe a latou taʻu ane, ‘Na poloaʻi atu le Tupu o Asueru ina ia aumai le masiofo o Vasati i ona luma, ae e leʻi alu ane o ia.’ 18 O le aso lenei, pe a faalogo i ai purinisese o Peresia ma Metai e faatatau i le mea na faia e le masiofo, o le a latou talanoa atu i alii sili uma a le tupu, ona tele ai lea o le ʻinoʻino ma le ita. 19 Ae afai e lelei i le tupu, ia tuuina atu e ia se poloaʻiga ma ia tusia i tulafono a Peresia ma Metai, ma ia aua neʻi toe soloia, e faapea, aua neʻi toe sau Vasati i luma o le Tupu o Asueru; ma ia filifilia e le tupu se isi masiofo e sui iā te ia, o se fafine e sili atu ona lelei nai lo o ia. 20 Ia oo atu foʻi i lona malo uma (o se malo e telē) le poloaʻiga a le tupu, ona āva ai lea o avā uma i a latou tane, o ē e sili ma ē e faatauvaa.”

21 Ua lelei lea mea i manatu o le tupu ma perenise, ona faia lea e le tupu e tusa ai ma upu a Memukana. 22 Ona ia auina atu lea o tusi i itumalo uma a le tupu, e tusa ma le tusilima a itumalo taʻitasi ma i le gagana a tagata taʻitoʻatasi uma, ina ia faaauau pea ona pule le tane i lona lava aiga ma ia tautala i le gagana a lona lava nuu.

^ Eseta 1:6 O se ituaiga o maa e matuā malō, e mūmū pāuli ma e togitogi i le lanu paʻepaʻe, e matuā tautele lava.


Eseta  2 : 1 - 23

2 Ua mavae nei mea ma ina ua teʻa le ita o le Tupu o Asueru, ona ia manatua lea o Vasati ma le mea na ia faia, ma le faasalaga na ia filifili e fai iā te ia. 2 Ona fai atu lea o auauna a le tupu e faapea: “Ia latou saʻili mai ni tamaʻitaʻi talavou, o ni taupou lalelei mo le tupu, 3 ma ia tofia e le tupu ni matai i itumalo uma o lona malo, ia latou faapotopoto faatasi mai tamaʻitaʻi talavou uma, o taupou lalelei i le maota i Susana, i le fale o fafine lea e vaavaaia e Hege le eunuka a le tupu, o le leoleo o fafine; ma ia fofō i latou. 4 O le tamaʻitaʻi talavou e fiafia i ai le finagalo o le tupu, o le a fai ma masiofo e sui iā Vasati.” Ua lelei lea mea i le manatu o le tupu, ma na ia faia faapea.

5 Sa iai se tasi tamāloa Iutaia i le maota i Susana, o lona igoa o Moretekai le atalii o Iairo, le atalii o Semi, le atalii o Kiso mai i le ituaiga o Peniamina, 6 o lē na aveina faapagota mai i Ierusalema ma le nuu na faapagotaina faatasi ma Iekonia le tupu o Iuta, lea na aveina faapagota e Nepukanesa le tupu o Papelonia. 7 Na tausi e ia Hatesa, o Eseta foʻi lea, o le afafine o le uso o lona tamā, auā e leai sona tamā po o sona tinā; o le tamaʻitaʻi talavou e lalelei lona tino ma e aulelei foʻi ona mata, na ave o ia e Moretekai e fai ma ona afafine ina ua feoti lona tamā ma lona tinā. 8 Ina ua faalogo i upu a le tupu ma lana tulafono, ma ina ua faapotopoto faatasi le toʻatele o tamaʻitaʻi talavou i le maota i Susana lea e vaavaaia e Hege, ona ave lea o Eseta i le fale o le tupu i le vaavaaiga a Hege le leoleo o fafine.

9 Ua lelei le tamaʻitaʻi talavou i lona manatu ma ua ia alofa faamaoni iā te ia, ona vave lea ona ia faatonu atu ia fofō o ia ma tuuina atu i ai o meaʻai faapitoa, ua tuuina atu foʻi iā te ia o tamaʻitaʻi talavou e toʻafitu ua filifilia mai i le fale o le tupu, ona ia ave lea o ia ma ona tamaʻitaʻi talavou i le nofoaga e sili ona lelei i le fale o fafine. 10 E leʻi faailoa atu e Eseta lona nuu po o lona aiga, auā na poloaʻi atu Moretekai iā te ia e aua neʻi ona faailoa atu. 11 O lea aso ma lea aso, na fesavaliaʻi ai Moretekai i luma o le lotoā o le fale o fafine, ina ia iloa po o ā mai Eseta, ma po o le ā foʻi se mea o faia iā te ia.

12 Ina ua oo i le taimi e ō atu ai tamaʻitaʻi talavou taʻitoʻatasi i le Tupu o Asueru, ina ua uma ona faia o lenā mea iā te ia e tusa ai ma le tulafono o fafine i masina e sefulu lua, auā na faasolosolo faataunuu faapena aso o le faasologa o a latou fofō, e ono masina e uu ai i le suāuu o le muro, e ono foʻi masina e uu ai i le suāuu pasama, faatasi ai ma fofō a fafine; 13 e tusa ai ma nei tulaga, e alu atu ai le tamaʻitaʻi talavou i le tupu. O mea uma e talosaga atu ai e tuuina atu iā te ia, e alu ma ia mai i le fale o fafine i le fale o le tupu. 14 Na alu atu o ia i le afiafi, ma na toe foʻi mai o ia i le taeao i le fale lona lua o fafine lea e vaavaaia e Sasekesa le eunuka a le tupu, o le leoleo o palake. E leʻi toe alu atu o ia i le tupu, seʻi vaganā ua fiafia le tupu iā te ia ma valaauina o ia i lona igoa.

15 Ina ua oo i le taimi o Eseta le afafine o Aviaila le uso o le tamā o Moretekai, o lē na aveina o ia e fai ma ona afafine, e alu atu ai o ia i le tupu, e na te leʻi talosagaina se mea, e na o mea na taʻua e Hege le eunuka a le tupu, o le leoleo o fafine, (i lea taimi atoa sa fiafia pea tagata uma iā Eseta o ē na vāai iā te ia). 16 Ona aveina lea o Eseta i le Tupu o Asueru i le fale o le tupu, i le masina lona sefulu, o le masina lea o Tapeta, i le tausaga lona fitu o lana nofoaiga. 17 Ua sili atu le alofa o le tupu iā Eseta nai lo o isi fafine uma, ma ua sili ona ia fiafia iā te ia ma alofa faamaoni i ai nai lo o isi taupou uma. Ona ia tuu lea o le ufiulu o le masiofo i lona ulu, ma fai o ia ma masiofo e sui ai Vasati. 18 Ona faia lea e le tupu o se faigaʻai tele mo ona alii sili uma ma ana auauna, o le faigaʻai mo Eseta; na ia tuuina atu foʻi le saʻolotoga i itumalo uma, ma na ia foaʻi atu pea meaalofa e tusa ma mea ua saunia e le tupu.

19 Ina ua faapotopotoina faalua taupou, na nofo Moretekai i le faitotoʻa o le tupu. 20 E leʻi faailoa atu e Eseta lona aiga ma lona nuu, e pei ona poloaʻi atu ai Moretekai iā te ia; ma na faia foʻi e Eseta mea na fai atu ai Moretekai, e pei ona ia faia a o ia tausia o ia.

21 I na aso a o nofo Moretekai i le faitotoʻa o le tupu, na feita ai Piketano ma Tirese, o tagata aloaʻia e toʻalua a le tupu, o leoleo faitotoʻa, ma taupulepule e faaoo o la lima i le Tupu o Asueru. 22 Ua iloa e Moretekai lenei mea, ona ia taʻuina atu loa lea i le masiofo o Eseta. Ona taʻu atu lea e Eseta i le tupu i le igoa o Moretekai. 23 Ua suʻesuʻeina lea mataupu ma iloa mulimuli ane ai, ona tasisi ai loa lea o i laʻua uma i se laau; ma na tusia lea mea i luma o le tupu i le tusi i mea na tutupu i na aso.

Eseta  3 : 1 - 15

3 Ua mavae nei mea, ona faasili lea e le Tupu o Asueru o Hamanu le atalii o Hametatu le Akako ma faaea iā te ia, ua faasili foʻi lona nofoa i lo o isi alii sili uma na faatasi ma ia. 2 O auauna uma foʻi a le tupu sa i le faitotoʻa o le tupu, ua latou punonou ma ifo atu iā Hamanu, auā na poloaʻi atu le tupu ia faia faapea iā te ia. A o Moretekai, e leʻi punou pe ifo o ia. 3 Ona fai atu lea o auauna a le tupu, o ē na iai i le faitotoʻa o le tupu iā Moretekai: “Aiseā ua e solia ai le poloaʻiga a le tupu?” 4 Ua talanoa atu i latou iā te ia i lea aso ma lea aso, ae e leʻi faalogo o ia iā i latou, ona latou taʻu atu lea iā Hamanu ina ia iloa ai pe e tumau faiga a Moretekai; auā na ia taʻu atu iā i latou o ia o le Iutaia.

5 Ua vaaia pea e Hamanu e lē o punou pe ifo atu Moretekai iā te ia, ona matuā ita ai lea o Hamanu. 6 Ae na ʻinoʻino o ia e faaoo atu lona lima tau lava o Moretekai, auā ua latou faailoa atu iā te ia le nuu o Moretekai; ona saʻili lea o Hamanu e faaumatia tagata uma o Iutaia, o le nuu lea o Moretekai, na iai i le malo uma o Asueru.

7 I le masina muamua, o le masina lea o Nisani, i le tausaga lona sefulu lua o le nofoaiga a le Tupu o Asueru, na faia ai le Puro, o le Vili lea, i luma o Hamanu i lea aso ma lea aso, e mai i lea masina i lea masina e oo i le masina lona sefulu lua, o le masina lea o Atara. 8 Ona fai atu lea o Hamanu i le Tupu o Asueru: “O loo iai le nuu e tasi ua taapeape ma vavaeese mai i tagata o itumalo uma o lou malo; e ese a latou tulafono mai i isi nuu uma, ua latou lē faia foʻi tulafono a le tupu, ma e lē talafeagai ona tuu ai pea i latou e le tupu. 9 Afai e lelei i le tupu, ia tusia se tusi e faaumatia ai i latou; ou te totogi atu foʻi taleni siliva e sefulu afe i lima o ē e faia le galuega ina ia avatu i mea e teu ai oloa a le tupu.”

10 Ona aveese lea e le tupu o lana mama faamaufaailoga mai i lona lima, ma tuu atu iā Hamanu le atalii o Hametatu le Akako, o lē e ita i tagata Iutaia. 11 Ona fai atu lea o le tupu iā Hamanu: “Ua tuuina atu siliva iā te oe atoa foʻi ma le nuu, ina ia e faia i ai le mea ua lelei iā te oe.” 12 Ona valaau lea o failautusi a le tupu i le masina muamua i le aso sefulu tolu o le masina, ma tusia tusi e tusa ma mea uma na poloaʻi atu ai Hamanu i faipule a le tupu ma kovana sa i itumalo eseese, ma alii sili o nuu eseese o itumalo taʻitasi, ina ia tusia tusi i a latou lava tusilima, ma gagana a nuu taʻitasi; ona tusia lea o tusi i le igoa o le Tupu o Asueru ma faamauina i le mama faamaufaailoga a le tupu.

13 Ona aauina atu lea o tusi i itumalo uma a le tupu e ala i avefeʻau, ina ia faaumatia, fasiotia, ma faafanoina tagata Iutaia uma, o tauleleʻa faapea ma toeaina, o ē e iti ma fafine, i le aso e tasi, o le aso lona sefulu tolu o le masina lona sefulu lua, o le masina lea o Atara, ma ia faoa a latou vete. 14 Na lomia foʻi kopi o tusi e fai ma tulafono i itumalo uma e tuuina atu i tagata uma, ina ia latou nofosauni mo lea aso. 15 Ona ō atu lea o avefeʻau ua matuā televavave lava ona o le upu a le tupu, ma ua tuuina atu foʻi le tulafono i le maota i Susana. Ua nonofo i lalo le tupu ma Hamanu e feinu; a ua atuatuvale le aai o Susana.

Eseta  4 : 1 - 17

4 Ua iloa e Moretekai mea uma ua faia; ona saeia ai lea e Moretekai o ona ofu, ua ofu i le ʻie talatala ma asu aʻe le lefulefu i ona luga, ua alu atu foʻi i totonu o le aai ma ua tagi leotele, ma ua tagi masūsū. 2 Mulimuli ane, ua oo atu o ia i luma o le faitotoʻa o le tupu, auā e leai se tasi e mafai ona ulu atu i le faitotoʻa o le tupu a o ofu i le ʻie talatala. 3 I itumalo eseese uma, i mea uma na oo atu i ai le upu a le tupu ma lana tulafono, sa faanoanoa tele ai tagata Iutaia, na anapopogi, fetagisi, ma tagiauē. Ua latou fofola ʻie talatala ma faasalalau atu le lefulefu, ma ua taooto ai i luga le toʻatele. 4 Ua ō atu auauna teine a Eseta ma ana eunuka ma taʻu atu iā te ia. Ona matuā tigā ai lea o le masiofo. Ua ia avatu foʻi ni ofu e ofu ai Moretekai, ma aveese lona ʻie talatala mai iā te ia. A ua lē taliaina e ia. 5 Ona valaau atu lea o Eseta iā Hatako, o se tasi o eunuka a le tupu, o lē na ia tofia e auauna iā Eseta, ona ia avatu lea o le poloaʻi iā te ia e faatatau iā Moretekai, ina ia iloa ai le uiga o lenei mea ma le mea ua tupu.

6 Ona alu atu lea o Hatako iā Moretekai i le nofoaga faitele o le aai, sa i luma o le faitotoʻa o le tupu. 7 Ona taʻu atu lea e Moretekai iā te ia o mea uma ua oo iā te ia, ma le aofaʻiga patino o le tupe na fai atu ai Hamanu e na te totogi atu i mea e teu ai oloa a le tupu, ina ia faaumatia ai tagata Iutaia. 8 Na ia aumaia foʻi iā te ia le kopi o le tusi o le tulafono, lea na avatu mai i Susana ina ia faaumatia i latou, e faaali atu iā Eseta ma taʻu atu iā te ia, ma poloaʻia o ia e alu atu i le tupu e ʻaiʻoi i ai ina ia alofagia o ia, ma talosaga atu i ona luma mo lona nuu.

9 Ona sau lea o Hatako ma taʻu mai iā Eseta o upu a Moretekai. 10 Ua fai atu Eseta iā Hatako, ma poloaʻi atu iā te ia e fai atu iā Moretekai: 11 “Ua iloa e auauna uma a le tupu ma tagata o itumalo a le tupu e faapea, o se tane po o se fafine e alu atu i le tupu i le lotoā i totonu ae e leʻi valaaulia o ia, e tasi lava lana tulafono o le fasiotia lea o ia; seʻi vaganā ai ua faaloaloa mai e le tupu lona tootoo auro iā te ia, ona faaolaina ai lea o ia. A o lenei, e leʻi valaaulia aʻu ou te alu atu i le tupu mo aso e tolu sefulu.”

12 Ona latou taʻu atu lea iā Moretekai o upu a Eseta. 13 Ua fai mai Moretekai e tali atu ai iā Eseta: “Aua neʻi e manatu i lou loto e na o oe e faasaoina mai i isi tagata Iutaia uma, ona ua e iai i le aiga o le tupu. 14 Auā afai e te lē tautala atu i lenei taimi, e maua mai lava le fesoasoani ma le faaolataga mo tagata Iutaia mai i se isi mea; a o oe ma le aiga o lou tamā, o le a faafanoina outou. O ai foʻi na iloa pe e lē o le mea lea na ala ai ona fai oe ma masiofo?”

15 Ona fai atu lea o Eseta e tali atu ai iā Moretekai: 16 “Inā alu ia ma faapotopoto tagata Iutaia uma o loo i Susana, ma anapopogi ona o aʻu, aua foʻi neʻi aai pe feinu mo aso e tolu, i le pō ma le ao. O aʻu foʻi ma aʻu auauna teine, e faapena ona matou anapopogi, ona ou alu atu ai lea i le tupu, o le mea e lē tusa ai ma le tulafono; ma afai ou te oti ai, ia oti ai pea.” 17 Ona alu atu ai lea o Moretekai ma faia e tusa ma mea uma na poloaʻi atu ai Eseta iā te ia.

Eseta  5 : 1 - 14

5 I le aso lona tolu, na ofu ai Eseta i ofu o le masiofo, ona alu atu lea o ia ma tū i le lotoā i totonu o le fale o le tupu e feagai ma le fale o le tupu, a o nofo le tupu i lona nofoālii i le fale o le tupu, e feagai ma le faitotoʻa o le fale. 2 Ina ua iloa mai e le tupu le masiofo o Eseta o tū atu i le lotoā, ona ia alofagia ai lea o ia, ua faaloaloa mai foʻi e le tupu le tootoo auro sa i lona lima iā Eseta. Ona faalatalata atu lea o Eseta ma paʻi atu i le tumutumu o le tootoo.

3 Ona fai mai lea o le tupu iā te ia: “Le masiofo e, Eseta, o le ā se mea e te manaʻo i ai, o le ā foʻi e te talosaga mai ai? E tuuina atu lava iā te oe, e oo lava i le ʻafa o le malo!” 4 Ona fai atu lea o Eseta: “Afai e lelei i le tupu, ia ō mai le tupu ma Hamanu i le asō i le taumafataga ou te faia mo ia.” 5 Ona fai mai lea o le tupu: “Ia outou fai atu iā Hamanu e vave gaoioi e tusa ma le upu a Eseta.” Mulimuli ane, ona ō lea o le tupu ma Hamanu i le taumafataga na faia e Eseta.

6 Ua fai mai le tupu iā Eseta a o faia le taumafataga o le uaina: “O le ā se mea e te ōle mai ai? E avatua lava iā te oe! O le ā foʻi e te talosaga mai ai? E faia lava iā te oe, e oo lava i le ʻafa o le malo!” 7 Ona tali atu lea o Eseta, ua faapea atu: “O laʻu ōlega ma laʻu talosaga, 8 Afai e fiafia le tupu iā te aʻu, afai foʻi e lelei i le tupu e talia laʻu ōlega ma faia le mea ou te talosaga atu ai, ia maliu mai le tupu ma Hamanu i le taumafataga ou te faia mo i laʻua a taeao, ma o a taeao foʻi ou te faia ai e tusa ma le upu a le tupu.”

9 Ona alu atu lea o Hamanu i lenā aso ma le olioli ma le lotofiafia; ae ina ua vaai atu Hamanu iā Moretekai i le faitotoʻa o le tupu, e leʻi tulaʻi o ia ma e leʻi gatete foʻi ona o ia, ona matuā ita ai loa lea o Hamanu iā Moretekai. 10 Ae peitaʻi, sa taofiofi pea e Hamanu lona ita ma alu atu i lona fale. Ona alu atu lea o lana feʻau, ma aumai ana uō ma Seresa lana avā; 11 ona faamatala atu lea e Hamanu iā i latou le tele o lona tamaoaiga, o lana fanau toʻatele, o mea uma ua faasili ai o ia e le tupu, ma le faaeaina o ia i alii sili ma auauna a le tupu.

12 Ua toe faapea atu Hamanu: “E lē gata i lea, e leai lava se tasi na valaaulia e Eseta i le taumafataga na ia saunia, e na o aʻu lava ma le tupu, ma o taeao foʻi ua ia toe valaaulia ai i maʻua ma le tupu. 13 Ae e leai lava se aogā o nei mea uma iā te aʻu, pe a ou vaai atu iā Moretekai le tagata Iutaia o nofo mai i le faitotoʻa o le tupu.” 14 Ona faapea mai lea o lana avā o Seresa ma ana uō uma iā te ia: “Ia latou faia se laau e lima sefulu kupita le maualuga. Pe a oo i le taeao, ia fai atu i le tupu ina ia o latou faatautau ai Moretekai. Ona oulua ō ai lea ma le tupu i le taumafataga ma le olioli.” Ua lelei lea mea iā Hamanu, ona ia faia ai lea o le laau.

Eseta  6 : 1 - 14

6 I lenā pō, e leʻi maua ai se moe a le tupu. Ona ia fai atu lea ia aumai le tusi o faamaumauga o mea na tutupu i na taimi. Ona faitauina ai lea i luma o le tupu. 2 Ua iloa o loo tusia ai le mea na taʻu atu e Moretekai e faatatau iā Piketano ma Tirese, o tagata aloaʻia e toʻalua a le tupu, o leoleo faitotoʻa, o ē na faufau e faaoo o la lima i le Tupu o Asueru. 3 Ona fai atu lea o le tupu: “Pe na faamamaluina ea ma tauia Moretekai i lenei mea? Ua faapea mai auauna a le tupu: “E leai se mea na faia iā te ia.”

4 Mulimuli ane, ona fai atu lea o le tupu: “O ai o loo i le lotoā?” A ua alu ane Hamanu i totonu o le lotoā i fafo o le fale o le tupu, e fai atu i le tupu ia faatautau Moretekai i le laau, ua uma ona ia saunia mo ia. 5 Ua fai mai auauna a le tupu iā te ia: “Silasila foʻi, o loo tū mai Hamanu i le lotoā.” Ona fai atu lea o le tupu: “Ia fai i ai e sau.”

6 Ina ua ulufale mai Hamanu, ona fai atu lea o le tupu iā te ia: “O le ā ea se mea e fai i le tagata ua loto le tupu e faamamaluina?” A ua faapea ifo Hamanu i lona loto: “Po o ai se isi o finagalo i ai le tupu e faamamaluina e sili atu i lo o aʻu?” 7 Ona fai mai lea o Hamanu i le tupu: “O le tagata ua finagalo i ai le tupu e faamamaluina, 8 ia latou aumaia le ofu o le tupu lea e ofu ai le tupu, o le solofanua lea e tiʻetiʻe ai le tupu, ma le ufiulu o le tupu i lona ulu. 9 Ia tuuina atu le ofu ma le solofanua ina ia vaaia e se tasi o alii sili a le tupu; ia latou faaofuina le tagata ua finagalo i ai le tupu e faamamaluina, ma ia o latou faatiʻetiʻe o ia i le solofanua i le nofoaga faitele o le aai, ia o latou alalaga atu foʻi i ona luma e faapea, ‘O le mea lenei e faia i le tagata ua finagalo i ai le tupu e faamamaluina.’” 10 Ona fai atu loa lea o le tupu iā Hamanu: “Ia faavave ona ave le ofu ma le solofanua, ma ia faia e pei ona e fai mai ai iā Moretekai le tagata Iutaia, o loo nofo i le faitotoʻa o le tupu. Aua neʻi iai se mea e lē faia o mea uma na e fai mai ai.”

11 Ona ave lea e Hamanu o le ofu ma le solofanua, ua faaofu ma faatiʻetiʻe ai Moretekai i le nofoaga faitele o le aai, ma alaga atu i ona luma: “O le mea lenei e faia i le tagata ua finagalo i ai le tupu e faamamaluina.” 12 Mulimuli ane, ona toe foʻi atu lea o Moretekai i le faitotoʻa o le tupu. A ua alu faavave Hamanu i lona fale, ua faanoanoa ma ua ufiufi lona ulu. 13 Ona alu atu lea o Hamanu ma faamatala atu i lana avā o Seresa ma ana uō uma o mea uma ua oo iā te ia. Ona fai mai lea o ona tagata atamamai ma Seresa lana avā iā te ia: “Afai e mai i le fanauga a Iutaia Moretekai, o lē ua amata ai ona e paʻū, e te lē manumalo lava iā te ia, ae e mautinoa lava o le a e paʻū i ona luma.”

14 A o latou talanoa faatasi ma ia, ae taunuu mai loa tagata aloaʻia a le tupu, ma avatu faavave Hamanu i le taumafataga na faia e Eseta.

Eseta  7 : 1 - 10

7 Ua ō atu le tupu ma Hamanu i le taumafataga faatasi ma le masiofo o Eseta. 2 Ona toe fai atu lea o le tupu iā Eseta i le aso lona lua o le taumafataga o le uaina: “Le masiofo e, Eseta, o le ā se mea e te ōle mai ai? E tuuina atu lava iā te oe. O le ā foʻi e te talosaga mai ai? E faia e oo lava i le ʻafa o le malo!” 3 A ua tali mai le masiofo o Eseta, ua faapea mai: “Le tupu e, afai ua e fiafia iā te aʻu, afai foʻi ua lelei i le tupu, ou te ōle atu ia faasaoina loʻu ola, ma ou te talosaga atu ia faasaoina loʻu nuu. 4 Auā ua faatauina atu i matou, o aʻu ma loʻu nuu ina ia faaumatia, fasiotia, ma faafanoina. O lenei, ana faatauina atu i matou o tane ma fafine e fai ma pologa, semanū ou te lē toe tautala atu. Ae e lē tatau ona oo lenei puapuaga, auā e oo ai foʻi se mea leaga i le tupu.”

5 Ona tautala atu lea o le Tupu o Asueru ma faapea atu i le masiofo o Eseta: “O ai o ia, ma po o fea le toa ua ia faia lenā mea?” 6 Ua fai mai Eseta: “O le tagata amioleaga lele o Hamanu, o ia o le fili ma o lē e ita mai.”

A ua matuā fefe Hamanu ona o le tupu ma le masiofo. 7 Ona tulaʻi lea o le tupu i lona ita tele a o faia le taumafataga o le uaina ma alu atu i le togālaau o le maota; a ua tulaʻi Hamanu e talosaga atu i le masiofo o Eseta ina ia faasao lona ola, auā ua ia iloa ua uma ona filifili le tupu i se mea leaga e fai iā te ia. 8 Ua toe foʻi mai le tupu mai i le togālaau o le maota i le fale o loo faia ai le taumafataga o le uaina; ua paʻū foʻi Hamanu i luga o le moega sa iai Eseta. Ona fai atu lea o le tupu: “Po o le a toso ea foʻi ma le masiofo i oʻu luma i loʻu fale?” Ina ua uma ona fai atu o upu a le tupu, ona latou ufiufi ai lea o mata o Hamanu. 9 Ona fai ane lea o Harepono, o se tasi o tagata aloaʻia a le tupu: “E iai foʻi le laau na faia e Hamanu mo Moretekai, o lē na fai atu le tala lelei e faatatau i le tupu, ma o loo tū i le fale o Hamanu, e lima sefulu kupita lona maualuga.” Ona fai atu lea o le tupu: “Ia outou faatautau o ia i luga o le laau.” 10 Ua latou faatautau foʻi Hamanu i le laau na ia saunia mo Moretekai; ona teʻa ai lea o le ita o le tupu.

Eseta  8 : 1 - 17

8 I lenā aso, na avatu ai e le Tupu o Asueru i le masiofo o Eseta le fale o Hamanu, o lē na ita i tagata Iutaia; ua sau foʻi Moretekai i luma o le tupu, auā na taʻu atu e Eseta i le tupu e la te aiga ma Moretekai. 2 Ona aveese lea e le tupu o lana mama faamaufaailoga na iā aveeseina mai iā Hamanu, ua tuuina atu iā Moretekai; ona tofia lea e Eseta o Moretekai e pule i le fale o Hamanu.

3 Ona toe fai atu foʻi lea o Eseta i luma o le tupu ma faapaʻū i ona luma, ua tagi ma ʻaiʻoi atu ia alofa ma soloia le mea leaga na faia e Hamanu le Akako, ma lana faufauga na ia faufau ai i tagata Iutaia. 4 Ua faaloaloa mai e le tupu le tootoo auro iā Eseta, ona tulaʻi lea o Eseta ma tū i luma o le tupu. 5 Ona fai atu lea o ia: “Afai e lelei i le tupu, afai foʻi e alofagia aʻu i ona luma, ma ua lelei lea mea i luma o le tupu, ma ua fiafia foʻi o ia iā te aʻu, ia tusia ina ia faalēaogāina tusi na tusia, o le faufauga a Hamanu le atalii o Hametatu le Akako, lea na ia tusia e faaumatia tagata Iutaia o loo i itumalo uma a le tupu. 6 Auā ou te mafaia faapefea ona vaai atu i le mala o le a oo i loʻu nuu, ma e faapefea foʻi ona ou vaai atu i le faaumatiaga o oʻu aiga?”

7 Ua fai mai le Tupu o Asueru i le masiofo o Eseta, ma Moretekai le tagata Iutaia: “Faauta! Ua ou tuuina atu le fale o Hamanu iā Eseta, ma ua latou faatautauina Hamanu i le laau, ona na faaoo lona lima i tagata Iutaia. 8 Ia oulua tusia foʻi se tusi ona o tagata Iutaia, e tusa ai ma le mea ua lelei i o oulua manatu i le igoa o le tupu, ma faamauina i le mama faamaufaailoga a le tupu; auā e lē mafai ona faalēaogāina se tusi ua tusia i le igoa o le tupu, ma faamauina i le mama faamaufaailoga a le tupu.”

9 Ua valaau atu foʻi i failautusi a le tupu i lenā taimi i le masina lona tolu, o le masina lea o Sevana, i le aso lona lua sefulu tolu o le masina; ma ua tusia ai e tusa ma mea uma na poloaʻi atu ai Moretekai i tagata Iutaia, o faipule, o kovana, ma alii sili o itumalo e amata mai i Initia e oo atu i Aitiope, e selau lua sefulu fitu itumalo, e avatu i itumalo taʻitasi i lana lava tusilima ma le gagana a ona lava tagata, ia avatu foʻi i tagata Iutaia i la latou lava tusilima ma la latou lava gagana.

10 Ona tusia lea e ia o tusi i le igoa o le Tupu o Asueru ma faamauina i le mama faamaufaailoga a le tupu, ma ua aauina atu nei tusi e ala i lima o avefeʻau o ē e tiʻetiʻe i solofanua, o solofanua televavave na faaaogā i le auaunaga a le tupu, o tama a solofanua fafine televavave, 11 na tuuina atu e le tupu le faatagaga i tagata Iutaia sa i aai eseese uma, ina ia faapotopoto i latou ma tau mo o latou ola, ina ia faaumatia, fasiotia, ma faafanoina ʻautau uma a le nuu ma le itumalo sa feitai iā i latou, o ē e iti ma fafine, ma ia faoa foʻi a latou vete, 12 i le aso e tasi i itumalo uma a le Tupu o Asueru, i le aso e sefulu tolu o le masina e sefulu lua, o le masina lea o Atara. 13 Ia avatu foʻi se kopi o le tusi e fai ma tulafono i itumalo eseese uma, ua lomia mo tagata uma ina ia nofosauni tagata Iutaia mo lea aso e tauimasui ai i o latou fili. 14 Ua ō atu avefeʻau o loo tiʻetiʻe i solofanua na faaaogā i le auaunaga a le tupu, ua televavave ma ō atu ma le saoasaoa i le upu a le tupu; ma tuuina atu le tulafono i le maota i Susana.

15 Ua alu atu foʻi Moretekai mai i luma o le tupu, ua ofu i ofu o le tupu, o le ʻie lanu moana ma le ʻie lino, faatasi ma le palealii auro tele, ma le ofu talaloa e faia i le ʻie lelei faapea le fulufulu mamoe ua vali lanu mūmū violē. Ona alalaga lea o le aai o Susana i le fiafia ma le olioli. 16 Auā ua oo le malamalama i tagata Iutaia i inā, ma ua olioli, ua fiafia, ma ua faamamaluina. 17 I mea uma lava na oo i ai le upu a le tupu ma lana tulafono, i itumalo eseese uma ma aai eseese uma, na olioli ma fiafia ai tagata ona o tagata Iutaia, na iai foʻi le faigaʻai ma le aso fiafia; o le toʻatele foʻi o tagata o le nuu ua fai i latou ma tagata Iutaia, auā ua latou matuā matataʻu i tagata Iutaia.

Eseta  9 : 1 - 32

9 I le masina lona sefulu lua, o le masina lea o Atara, i le aso lona sefulu tolu o le masina, ina o le a faataunuuina le upu a le tupu ma lana tulafono, o le aso lea na faatalitali ai fili o tagata Iutaia e faatoʻilaloina i latou, a ua liua lea mea i le faatoʻilaloina e tagata Iutaia o ē na ita iā i latou. 2 Ua faapotopoto tagata Iutaia i o latou aai i itumalo uma a le Tupu o Asueru, ina ia faaoo o latou lima iā i latou o loo saʻili e faia se mea leaga iā i latou, ma ua leai foʻi se tasi e tū mai i o latou luma, auā ua matuā matataʻu tagata uma iā i latou. 3 Na fesoasoani foʻi i tagata Iutaia ia alii sili uma o itumalo, o faipule, o kovana, ma ē e faia galuega a le tupu, auā ua matuā matataʻu i latou ona o Moretekai. 4 Auā ua sili Moretekai i le fale o le tupu, ma ua logo atu foʻi le tala i itumalo uma i lona taʻutaʻua, auā ua faateleina pea le malosi o lenei tagata o Moretekai.

5 Ua fasiotia e tagata Iutaia o latou fili uma i se fasi tele i le pelu, ua fasiotia ma faaumatia, ua latou faia foʻi i ē na ita iā i latou e tusa ma mea na latou loto i ai. 6 Ua fasiotia ma faaumatia e tagata Iutaia i le maota i Susana o tagata e toʻalima selau. 7 Ua latou fasiotia foʻi Paresaneta, o Tafono, o Asefata, 8 o Porata, o Ataria, o Aritatu, 9 o Paremaseta, o Arisai, o Aritai, ma Vaisato, 10 o atalii ia e toʻasefulu o Hamanu le atalii o Hametatu, o lē na ita i tagata Iutaia; a o mea na faoa e latou te leʻi fetagofi i ai.

11 I lenā aso, na avatu ai le aofaʻiga o i latou na fasiotia i le maota i Susana i luma o le tupu.

12 Ona fai atu lea o le tupu i le masiofo o Eseta: “Ua fasiotia e tagata Iutaia ma ua faaumatia i le maota i Susana o tagata e toʻalima selau, faapea atalii e toʻasefulu o Hamanu. Ae o le ā le mea ua latou faia i isi uma itumalo a le tupu? O le ā se mea e te ōle mai ai? E avatu lava iā te oe. O le ā foʻi se isi mea e te talosaga mai i ai? E faia lava.” 13 Ona fai mai lea o Eseta: “Afai e lelei i le tupu, ia tuu atu foʻi taeao i tagata Iutaia o loo i Susana, ina ia faia e tusa ai ma le tulafono o le aso lenei; ia faatautauina atalii e toʻasefulu o Hamanu i le laau.” 14 Ona fai atu lea o le tupu ia faapea ona faia. Ua tuuina atu foʻi le tulafono i Susana, ma ua faatautauina atalii e toʻasefulu o Hamanu.

15 Ua faapotopoto foʻi tagata Iutaia sa i Susana i le aso lona sefulu fā o le masina o Atara, ma ua latou fasiotia i Susana o tagata e toʻatolu selau; a o mea na faoa e latou te leʻi fetagofi i ai.

16 A o isi tagata Iutaia uma sa i itumalo a le tupu, ua faapotopoto i latou ma tau mo o latou ola, ua taui atu e i latou i o latou fili ma fasiotia i latou o ē na ita iā i latou, e toʻafitu sefulu lima afe; a o mea na faoa e latou te leʻi fetagofi i ai, 17 i le aso lona sefulu tolu o le masina o Atara; ona mapu ai lea i le aso lona sefulu fā o lea masina, ma ua fai ai lea aso ma aso o faigaʻai ma olioli ai.

18 A o tagata Iutaia sa i Susana, ua faapotopoto i latou i le aso lona sefulu tolu o lea masina, ma le aso lona sefulu fā, ma na mapu i le aso lona sefulu lima o lea masina, ua faia foʻi lea aso ma aso o faigaʻai ma olioli ai. 19 O le mea lea na faia ai e tagata Iutaia na nonofo i aai o itumalo e i fafo atu o le laumua, le aso lona sefulu fā o le masina o Atara ma aso e olioli ai, e fai ai faigaʻai, o se aso e fiafia ai, ma o se aso e fetufaaʻi ai meaalofa.

20 Ona tusia lea e Moretekai o nei mea, ma aauina atu tusi i tagata Iutaia uma sa i itumalo uma a le Tupu o Asueru, o ē e lata mai ma ē e mamao, 21 ina ia tuuina atu iā i latou le matafaioi e faia e lē aunoa i le aso lona sefulu fā o le masina o Atara, ma le aso lona sefulu lima o le masina lava lea i tausaga taʻitasi uma, 22 e tusa ma aso na mapu ai tagata Iutaia mai i o latou fili, ma le masina na suia ai lo latou faanoanoa i le olioli ma le faavauvau i se aso fiafia, ina ia faia na aso ma aso o faigaʻai ma le olioli, ia fetufaaʻi foʻi meaʻai ma meaalofa i tagata matitiva.

23 Ua talia e tagata Iutaia o mea na amata ona latou faia, ma mea na tusi atu ai Moretekai iā i latou. 24 Talu ai o Hamanu le atalii o Hametatu le Akako, o lē na ita i tagata Iutaia uma, na ia faufau faasaga i tagata Iutaia ina ia faaumatia i latou, na ia faia foʻi le Puro, o le Vili lea, ina ia faaatuatuvale ai ma faaumatia i latou. 25 Ae ina ua alu atu Eseta i luma o le tupu, ona poloaʻi mai lea o le tupu e ala i se tusi: “Ia toe foʻi atu i lona lava ulu lana faufauga leaga sa ia faufau ai faasaga i tagata Iutaia”; ma na latou faatautauina o ia ma ona atalii i le laau. 26 O le mea lea ua latou taʻua ai ia aso o le Purima, i le igoa o le Puro. E tusa ai foʻi ma upu uma o lenei tusi, e tusa ma mea na latou vaaia ma mea na oo iā i latou, 27 na tuuina atu ai ma talia e tagata Iutaia, o a latou fanau, ma ē uma na faatasi ma i latou, ia lē toe teʻa ese le matafaioi e faia e lē aunoa nei aso e lua e tusa ma le mea ua tusia e faatatau iā i latou, ma e tusa ai foʻi ma lo latou taimi ua tofia i ai i tausaga taʻitasi uma. 28 Ia manatua nei aso ma ia faia e tupulaga taʻitasi uma, i aiga taʻitasi, i itumalo taʻitasi, ma aai taʻitasi, ia lē toe teʻa ese foʻi nei aso o Purima mai i tagata Iutaia, aua foʻi neʻi mavae atu le faamanatuina o na aso e a latou fanau.

29 Ua tusi atu foʻi ma le pule uma le masiofo o Eseta le afafine o Aviaila, ma Moretekai le Iutaia, ina ia faamautinoa ai lenei tusi lona lua e faatatau i le Purima. 30 Ona ia aauina atu lea o tusi i tagata Iutaia uma o itumalo e selau lua sefulu fitu, o le malo o Asueru, i upu filemu ma moni, 31 ina ia faamautinoa nei aso o le Purima i o latou taimi ua atofaina, e pei ona tuuina atu e Moretekai le Iutaia ma le masiofo o Eseta iā i latou, e pei foʻi ona latou tuuina atu iā i latou lava ma a latou fanau, o mea e faatatau i anapogi ma lo latou alalaga atu mo se fesoasoani. 32 O upu a Eseta na faamautinoa ai nei mea e faatatau i le Purima, ma na tusia ai i se tusi.

Eseta  10 : 1 - 3

10 Ua tuuina atu e le Tupu o Asueru galuega mamafa i le nuu ma motu o le sami.

2 A o ana galuega tetele uma, o lona malosi, ma le tala moni i le silisili o Moretekai lea na faasili ai o ia e le tupu, po ua lē o tusia ea i le Tusi o mea na tutupu i taimi o tupu o Metai ma Peresia? 3 Auā o Moretekai le Iutaia na pito atu i le Tupu o Asueru, sa sili o ia i tagata Iutaia ma ua fiafia iā te ia le toʻatele o ona uso, sa galue mo le lelei o lona nuu ma tautala filemu atu i a latou fanau uma.

Iopu  1 : 1 - 22


Iopu


1 Sa i le nuu o Usa le tagata e igoa iā Iopu; e leʻi taʻuleagaina ma na amio saʻo lenā tagata, na mataʻu i le Atua ma ʻaloʻalo ese i mea leaga. 2 Na fanaua e ia o atalii e toʻafitu ma afafine e toʻatolu. 3 E fitu afe mamoe i lana lafu, ma kamela e tolu afe, ma povi poʻa taʻilua e lima selau, ma asini fafine e lima selau, faatasi ai ma auauna e toʻatele; ma na silisili lenā tagata i tagata uma i Sasaʻe.

4 Na feoaʻi ona atalii ma faia se tausamiga i o latou fale, e taʻitoʻatasi ma lona aso; ma na valaaulia ai o latou tuafāfine e toʻatolu e aai ma inu faatasi ma i latou. 5 Ina ua soo aso o tausamiga, ona auina atu lea e Iopu o se feʻau ma faatonuina lana fanau e faapaia i latou; ona ala lea o Iopu i le taeaopō ma faia taulaga mū mo i latou e tusa ma lo latou faitau aofaʻi; auā na faapea ifo Iopu, “atonu na agasala oʻu atalii ma latou faifai i le Atua i o latou loto.” Sa masani ona faia pea e Iopu lenā mea.

6 Ua oo i le aso e ō mai ai atalii o le Atua moni e tutū i luma o Ieova, ma na sau ai foʻi Satani faatasi ma i latou.

7 Ona fetalai atu lea o Ieova iā Satani: “O fea e te sau ai?” Ua tali mai Satani iā Ieova e faapea: “Ua ou sau na ou fealualuaʻi i le lalolagi ma fesavaliaʻi ai.” 8 Ona fetalai atu lea o Ieova iā Satani: “Po ua e mafaufau ea i laʻu auauna o Iopu, e leai se tasi e pei o ia i le lalolagi, o le tagata e lē taʻuleagaina ma amio saʻo, e mataʻu i le Atua ma ʻaloʻalo ese i mea leaga?” 9 Ona tali mai lea o Satani iā Ieova, ua faapea mai: “Po ua mataʻu fua ea Iopu i le Atua? 10 Po ua e lē siʻosiʻomia ea o ia i le pā, ma lona fale, atoa ma ana mea uma? Ua e faamanuia foʻi galuega a ona lima, ma ua faateleina ana manu i le laueleele. 11 Ae peitaʻi, ia aapa atu lou aao faamolemole, ma tago i mea uma ua iā te ia, pe e lē faifai ai o ia i ou lava luma.” 12 Ona fetalai atu lea o Ieova iā Satani: “Faauta! Ua i ou lima mea uma lava ua iā te ia. E na o lona ola e aua neʻi tago i ai lou lima!” Ona alu ese ai lea o Satani i luma o Ieova.

13 Ua oo i le aso na aai ma inu uaina ai ona atalii ma ona afafine i le fale o lo latou uso ulumatua. 14 Ona sau lea o se avefeʻau iā Iopu ua faapea mai iā te ia: “Na suatia e povi le fanua, na aai ai foʻi ma asini fafine i o latou tafatafa 15 ona ō mai ai lea o tagata Seepa ma osofaʻi ma ave i latou, na latou fasiotia foʻi auauna i pelu; ma e na o aʻu lava na ou sola ese mai, e taʻu mai iā te oe.”

16 A o tautala mai o ia, ae sau le tasi ua faapea mai: “Na paʻū ifo le afi a le Atua mai i le lagi ma susunu ai mamoe ma auauna, ma faaumatia ai i latou; ma e na o aʻu lava na ou sola ese mai, e taʻu mai iā te oe.”

17 A o tautala mai ia lenei, ae sau le isi ua faapea mai: “Na tofia e tagata Kaletaia ni ʻau se tolu ma osofaʻia kamela ma ave, na latou fasiotia foʻi auauna i pelu; ma e na o aʻu lava na ou sola ese mai, e taʻu mai iā te oe.”

18 A o tautala mai ia lenei, ae sau foʻi le isi ua faapea mai: “Na aai ma inu uaina ou atalii ma ou afafine i le fale o lo latou uso ulumatua. 19 Ae faauta! ua agi mai le matagi malosi mai i vaipanoa o le toafa, ma taia ai tulimanu e fā o le fale, ona paʻū ai lea i luga o lau fanau ma ua feoti ai. E na o aʻu lava na ou sola ese mai, e taʻu mai iā te oe.”

20 Ona tulaʻi lea o Iopu ma saei lona ofu, ua ʻoti lona lauulu ma faapaʻū faō i le eleele ma ifo 21 ma faapea atu:

“Na ou sau lē lavalavā mai i le manava o loʻu tinā,

Ou te toe foʻi lē lavalavā atu foʻi i ai.

Na foaʻiina mai e Ieova, ma ua aveeseina foʻi e Ieova.

Ia viia pea le suafa o Ieova.”

22 E leʻi agasala Iopu i nei mea uma pe taʻuleagaina foʻi le Atua i se mea.

Iopu  2 : 1 - 13

2 Mulimuli ane, ua oo i le aso e ō mai ai atalii o le Atua moni e tutū i luma o Ieova, na sau ai foʻi Satani faatasi ma i latou ina ia tū o ia i luma o Ieova.

2 Ona fetalai atu lea o Ieova iā Satani: “O fea e te sau ai?” Ua tali mai Satani iā Ieova e faapea: “Ua ou sau na ou fealualuaʻi i le lalolagi ma fesavaliaʻi ai.” 3 Ona fetalai atu lea o Ieova iā Satani: “Po ua e mafaufau ea i laʻu auauna o Iopu, e leai se tasi e pei o ia i le lalolagi, o le tagata e lē taʻuleagaina ma amio saʻo, e mataʻu i le Atua ma ʻaloʻalo ese i mea leaga? Ua taofimau o ia i lona faamaoni, e ui ina e faaoso aʻu e faaumatia fua o ia.” 4 Ona tali mai lea o Satani iā Ieova, ua faapea mai: “O le paʻu e sui ai le paʻu, o mea uma foʻi ua iai i le tagata e avatu e ia e sui ai lona ola. 5 Ae peitaʻi, ia aapa atu lou aao faamolemole, ma e tago atu i ona ivi ma lona tino, pe e lē faifai ai o ia i ou lava luma.”

6 Ona fetalai atu lea o Ieova iā Satani: “Ua i ou lima o ia! E na o lona ola e te faasaoina!” 7 Ona alu ese ai lea o Satani i luma o Ieova, ma ia taia Iopu i se maʻi papala leaga e amata mai i ona alofivae e oo i lona tumuaʻi. 8 Ona ia tago lea i se taʻegaipu omea ua valu ai o ia; ma nofo i le lefulefu.

9 Ona fai mai lea o lana avā iā te ia: “Pe e te taofimau pea ea i lou faamaoni? Inā faifai ia i le Atua ma e oti ai!” 10 Ona fai atu lea o ia iā te ia: “Ua e tautala mai foʻi oe faapei o se fafine valea. Po o le a ta talia ea na o mea lelei mai i le Atua, ae lē talia foʻi ma mea leaga?” E leʻi agasala Iopu i nei mea uma i ona laugutu.

11 Ua faalogo aumea e toʻatolu a Iopu i puapuaga uma ua oo iā te ia, ona ō mai ai lea mai i o latou nuu, o Elifasa le Timanu, o Pilitati le Sua, ma Sofara le Naama. Ua latou filifili faatasi e ō atu e faamaise ma faamāfanafana iā te ia. 12 Ina ua latou vāai mamao atu, latou te leʻi mātaulia o ia. Ona latou fetagisi leotetele lea, ua taʻitasi ma saei lona ofu, ma asu aʻe le lefulefu i luga o o latou ulu. 13 Na latou nonofo faatasi pea ma ia i le eleele mo ao e fitu ma pō e fitu, ma e leai foʻi se tasi na fai atu se upu iā te ia, auā na latou iloa lona matuā tigā tele.

Iopu  3 : 1 - 26

3 Ua mavae ia mea, ona tautala atu lea o Iopu ma fetuu i le aso na fanau mai ai. 2 Ona tali atu lea o Iopu, ua faapea atu:

 3 “Ia fano le aso na ou fanau mai ai,

Ia fano le pō na faapea ane ai se tasi, ‘Ua afuafua le tagata i le manava!’

 4 Ia faapouliuligia lea aso.

Aua neʻi silasila mai i ai le Atua mai i lugā,

Aua foʻi neʻi susulu atu i ai le malamalama.

 5 Ia toe faafoʻi mai e le pōuliuli ma le pogisa lea aso.

Ia faamalumalu i ona luga le ao.

Ia faamataʻu ane mea e pogisa ai le aso.

 6 Ia ufitia e le pōuliuli tele lenā pō;

Aua neʻi fiafia o ia faatasi ma aso o le tausaga;

Aua foʻi neʻi iai i le faitauina o masina.

 7 Faauta! Ia faagaogaoina lava lea pō;

Aua neʻi iai se alaga fiafia.

 8 Ia faamalaiaina lenā aso e ē ua fetuuina,

O ē ua sauni e fafagu le korokotaila.*

 9 Ia faapouliuligia fetu o lona tafa o ata;

Ia faatalitali foʻi i le malamalama ae e leai lava;

Aua foʻi neʻi vaai atu i le tafa mai o ata o le vaveao.

10 Auā na te leʻi punitia faitotoʻa o le manava o loʻu tinā,

Ma natia faafitauli mai i oʻu mata.

11 Aiseā na ou lē oti ai i le manava o loʻu tinā?

Aiseā na lē tō ai laʻu mānava ina ua ou sau mai i le manava?

12 Aiseā na talia ai aʻu e tulivae,

Aiseā foʻi na talia ai aʻu e susu ou te susu ai?

13 Auā po o penei ua ou taoto e aunoa ma le faalavelave mai o se tasi;

Semanū ua ou moe; ma ou mālōlō

14 Faatasi ma tupu ma ē e faufautua o le lalolagi,

O ē e faia nofoaga tuufua mo i latou,

15 Po o perenise o ē e iai auro,

O ē ua faatumu o latou fale i siliva;

16 Pe e pei o se fanau lē au ua natia, ua leai lava aʻu,

E pei o le fanau ua lē vāai i le malamalama.

17 O i inā ua teʻa ai le atuatuvale o ē e amioleaga,

Ma mālōlō ai o ē ua mou atu le malosi.

18 Ua toʻafilemu faatasi pagota;

Ua lē faalogoina foʻi le leo o lē e faamalosia i latou e galulue.

19 Ua faapea ona iai i inā o ē e faatauvaa ma ē e sili,

Ua faasaʻolotoina foʻi le pologa mai i lona matai.

20 Aiseā ua ia avatu ai le malamalama i lē e mafatia,

Ma le ola i ē ua matuā tigā o latou loto?

21 Aiseā ua lē oo mai ai le oti i ē ua faatalitali i ai,

E ui lava ina latou eli pea i ai e sili atu i lo o oloa ua natia?

22 O ē ua olioli ma fiafia,

Ua olioli auā ua latou maua se mea e tanu ai.

23 Aiseā ua ia avatu ai le malamalama i le tagata, o lē ua natia lona ala,

Ma ua taofia o ia e le Atua i se pā?

24 Auā ua muamua ona oo mai o loʻu ōi ae ou te leʻi ʻai,

Ua maligi mai foʻi loʻu faataiō e pei o vai;

25 Auā ua ou mataʻu i le mea mataʻutia, ua oo mai iā te aʻu;

Ua oo mai foʻi iā te aʻu le mea na ou fefe ai.

26 Na lofia aʻu i popolega ma faafitauli,

Ou te leʻi mapu lava, ae na oo mai pea le atuatuvale.”

^ Iopu 3:8 I le gagana Eperu, o le “Leviatana.”


Iopu  4 : 1 - 21

4 Ona tali mai lea o Elifasa le Timanu, ua faapea mai:

 2 “Pe a fai atu e se tasi se upu iā te oe, pe e te vaivai ai ea?

A o ai sē na te mafaia ona taofi o ana upu?

 3 Faauta! E toʻatele o ē na e aʻoaʻia,

Sa masani ona e faamalosia ai lima ua vaivai.

 4 O au upu na toe faatulaʻi ai lē ua tautevateva;

Ma faamalosia ai foʻi tulivae ua vaivai.

 5 A o lenei ua oo mai iā te oe ma ua e vaivai ai;

Ua papaʻi atu foʻi iā te oe, ma ua e atuatuvale ai.

 6 Po ua e mautinoa ea ona o lou migao i le Atua?

Po ua e faamoemoe ea ona o ou ala faamaoni?

 7 Ia manatua: Po ua fano ea lē ua amio mamā?

Po ua faaumatia ea lē ua amio saʻo?

 8 E tusa ai ma mea na ou vaaia, o i latou ua fafauina mea e tigā ai

Ma i latou e lūlūina mea leaga, o le a latou seleseleina mai lava.

 9 E fano i latou i le mānava a le Atua,

E oti foʻi i latou pe a sasao aʻe lona toʻasā.

10 E tagi le leona, ma e lagona foʻi le leo o le tamaʻi leona,

Ae e gauia nifo o leona taanoa.

11 Ua fano le leona auā ua lē maua sana meaʻai,

Ma ua faataapeapeina foʻi le toloaʻi a le leona.

12 Ua oo mai faalilolilo iā te aʻu se tala,

Ua lagona e oʻu taliga le fāfā tala,

13 I popolega ona o mea na vaaia i le pō,

Ina ua momoegase tagata.

14 Na oo mai iā te aʻu le fefe ma le gatete,

Ma na gatete ai oʻu ivi uma.

15 Na ui ane i oʻu luma se agaga;

Na mogea ai loʻu tino.

16 Na tū o ia,

Ae ou te leʻi iloa ona foliga mai;

Sa ataata mai se mea i oʻu luma;

Ona toʻafilemu ai lea, ma ou faalogo ai i se leo e faapea:

17 ‘Pe e sili ea le tonu o le tagata i lo o le Atua?

Pe e sili atu ea foʻi le mamā o le tagata i lo o Lē na Faia o ia?’

18 Faauta! E na te lē faatuatuaina ana auauna,

Ma e na te tuuaʻia ana avefeʻau i mea sesē.

19 E sili atu ai ona faia faapea i ē ua nonofo i fale omea,

Ua faavaeina i le eleele!

E vave ona tuʻimomomoina i latou e se tasi i lo o se lelefua.*

20 E tuʻimomomoina i latou mai i le taeao e oo i le afiafipō;

E fano foʻi i latou e faavavau e lē toe manatuaina e se tasi.

21 Pe e leʻi motusia ea manoa o o latou faleʻie?

E oti i latou ona o le leai o se atamai.

^ Iopu 4:19 O “lelefua” e maua i Isaraelu. O se iniseti e fā ona apaʻau e tai pei o se pepe, ma a o leʻi oo ina maua ona apaʻau, e na te ʻatiʻatia lavalava o tagata.


Iopu  5 : 1 - 27

5 “Inā valaau atu ia! Pe e iai se tasi e tali mai iā te oe?

Po o ai foʻi se tasi o le ʻaupaia e te liliu atu i ai?

 2 E fasiotia le tagata valea i mea e tigā ai,

E fasiotia foʻi lē ua maileiagofie i le matauʻa.

 3 Ua ou vaaia le tagata valea ua mauaa,

Ae e teʻi lava ua ou ʻinoʻino i le mea e mau ai.

 4 Ua mamao lava ona atalii mai i le faaolataga,

U  tuʻimomomoina foʻi i latou i le faitotoʻa o le pā e aunoa ma sē e laveaʻi.

 5 Ua ʻaina mea na ia seleseleina e lē ua fia ʻai;

Ua aveese e ia aano o manu mai i le mātau a lē e fasi manu,

Ua faoa foʻi e le mailei a latou oloa.

 6 Auā e lē tupu mai i le efuefu se mea e tigā ai,

E lē tupu aʻe foʻi mai i le eleele le malaia.

 7 Auā ua fanau mai le tagata mo faafitauli,

E faapei ona felelei aʻe i luga o aloiafi.

 8 A o aʻu, ou te ʻaiʻoi atu i le Atua,

Ou te tuuina atu foʻi i le Atua laʻu mataupu,

 9 O Lē ua faia mea tetele e lē masuʻesuʻeina,

O mea ofoofogia foʻi e lē mafaitaulia;

10 O Lē na te faatotō mai le timu i le laueleele,

Ma na te faasūsū le fanua i vai;

11 O Lē e tuuina i se mea maualuga o ē e faatauvaa,

Ina ia faaeaina ai i le faaolataga o ē e faanoanoa;

12 O Lē e faalēaogāina faufauga a ē e iai le utaga mamao,

Ina ia lē taulau galuega a o latou lima;

13 O Lē ua maua tagata atamamai i a latou lava togafiti,

Ina ia fenuminumiaʻi ai fautuaga a ē e faaʻoleʻole;

14 E oo iā i latou le pōuliuli e tusa lava pe ao,

E latou te tautagotago foʻi i le tutonu o le lā e peiseaʻī o loo pō;

15 O Lē e faaolaina le tagata i le pelu mai i o latou gutu,

O le tagata mativa foʻi mai i le lima o lē e malosi,

16 Ina ia iai le faamoemoe o lē e faatauvaa,

Ae punitia le gutu o lē e amiolētonu.

17 Faauta! E fiafia le tagata e aʻoaʻiina e le Atua;

Aua foʻi e te teena le aʻoaʻiga a Lē e ona le malosi uma lava!

18 Auā o ia lava e na te faatigāina, ae e fusia foʻi e ia le manuʻa;

E na te faamanuʻaina, ae e faamālōlōina foʻi e ona aao.

19 E na te laveaʻia oe mai i mala e ono,

Ae e lē oo iā te oe se mea e tigā ai i le mala lona fitu.

20 E na te laveaʻiina oe mai i le oti i le taimi o le oge,

Mai i le malosi foʻi o le pelu i le taimi o le taua.

21 E te lilo mai i le tā a le laulaufaiva e pei o le sasa,

E te lē fefe foʻi pe a faoa mea ua iā te oe.

22 E te ʻata pe a faoa mea ma oo mai le oge,

E te lē fefe foʻi i le manufeʻai o le eleele.

23 E fai la outou feagaiga ma maa o le fanua,

E te nofo filemu foʻi ma le manufeʻai o le vao.

24 E te iloa ai o le filemu o lou faleʻie lea,

E te asiasi foʻi i ou tuāfanua, ae e leai se mea e te mativa ai.

25 E te iloa ai lava le toʻatele o lau fanau,

E pei foʻi o ē e tupuga mai iā te oe o vao o le eleele.

26 E te alu i le tuugamau a o e malosi lava,

E faapei o fusi saito ua faaputuina i o latou tau.

27 Faauta! O le mea lenei ua matou iloiloina. E faapenei.

Ia faalogo, ma ia e iloatino lenei mea.”

Iopu  6 : 1 - 30

6 Ona tali atu lea o Iopu ua faapea atu:

 2 “E! pe ana fuatia uma oʻu tigā,

Ma latou fuaina i le fua faatautau mea leaga ua oo iā te aʻu.

 3 Auā ua sili atu lona mamafa i lo o oneone o le sami.

O le mea lenā ua soonafai ai aʻu upu.

 4 Auā ua ati mai iā te aʻu o aū fanafana a Lē e ona le malosi uma lava,

O le mea oona o iai e inumia e loʻu agaga;

Ua faasaga mai iā te aʻu mea mataʻutia mai i le Atua.

 5 Pe e tagi ea le solofanua tusitusi ona o le vao,

Po o le povi poʻa i lana meaʻai?

 6 Pe e ʻaina ea meaʻai e leai se tofo e aunoa ma le masima,

Pe e iai ea se tofo i le niu o le fuāmoa?

 7 E lē mafai lava ona ou tago i se mea o na mea.

Ua pei ia mea o ni meaʻai ua leaga.

 8 E! pe ana talia laʻu talosaga,

Ma foaʻi mai e le Atua le mea o oʻu faamoemoe i ai.

 9 Ae ia finagalo le Atua e tuʻimomomoina aʻu,

E na te aveese foʻi lona aao ma vavaeeseina aʻu!

10 Ae e avea pea lea ma faamāfanafanaga iā te aʻu;

Ma ou te matuā olioli i loʻu tigā tele,

Auā ou te leʻi natia afioga a Lē e Paia, e ui e lē alofa mutimutivale mai o ia.

11 O le ā ea loʻu malosi ou te saga faatalitali ai?

O le ā foʻi loʻu iʻuga e faaumiumi ai pea loʻu ola?

12 Pe e pei loʻu malosi o le malosi o maa?

Pe e pei foʻi loʻu tino o le ʻapamemea?

13 Po ona ua leai ea soʻu fesoasoani,

Ma po ua mou atu ea aʻu galuega lelei?

14 O se tasi e lē faaalia le alofa faamaoni i lona lava uso,

Ua tuua e ia le mataʻu i Lē e ona le malosi uma lava.

15 Ua faaʻoleʻole oʻu lava uso e pei o le ālia i le tau mālūlū,

E pei foʻi o alāvai o ālia e tafe ese atu pea.

16 Ua sua palapalā ona o le aisa,

Ua ufitia i latou i le kiona.

17 Ua leai ni vai i lona lava tau, ua mamate i latou;

Pe a vevela le tau ona mamate ai lea i le mea sa iai.

18 Ua liliuese o latou ala;

Ua latou ō atu foʻi i le mea e gaogao ma fano ai i latou.

19 Ua vaavaai atu le ʻaumalaga a Tema,

Ua faatalitali foʻi mo i latou le ʻaumalaga a Seepa.

20 Ua māsiasi i latou auā na latou faatuatua i ai;

Ua latou oo mai foʻi i le nofoaga ma ua latou faanoanoa ai.

21 Ua leai so outou aogā;

Ua outou iloa le mataʻu, ma ua outou fefefe ai.

22 Po ona ua ou fai atu ea, ‘Aumai se mea iā te aʻu,

Po o se meaalofa mai i a outou oloa e sui ai aʻu;

23 Ma laveaʻi aʻu mai i lima o le fili,

Ma togiolaina foʻi aʻu mai i lima o pule sauā’?

24 Inā aʻoaʻo mai ia iā te aʻu, ae o le a ou filemu;

Ia faamalamalama mai foʻi iā te aʻu le mea sesē ua ou faia.

25 E lē tigā upu e tonu!

Ae o le ā se aogā o a outou aʻoaʻiga?

26 Po ua outou faufau ina ia aʻoaʻia ai aʻu upu,

Ina ua tusa ma le matagi upu a lē ua leai sona faamoemoe?

27 Tou te faia lava le vili ma faatau atu ai lē e leai sona tamā,

Ma faafesuiaʻi ai la outou aumea ma se isi mea!

28 A o lenei, ia uaʻi mai iā te aʻu,

Ma vaai po ou te pepelo i o outou luma.

29 Ia outou foʻi mai, aua neʻi iai le amiolētonu,

Ia outou foʻi mai, o loo iai i inā laʻu amiotonu.

30 Pe e iai se upu e lē tonu i loʻu laulaufaiva,

Pe e lē iloa ea e loʻu gutu se mea leaga?

Iopu  7 : 1 - 21

7 “Pe e lē o iai ea se galuega mamafa mo le tagata i le lalolagi,

Ma po ua lē pei ea ona aso o aso o le tagata faigaluega?

 2 Ua matuā naunau o ia i le paolo e pei o se pologa,

Ua faatalitali foʻi o ia i lona totogi e pei o se tagata faigaluega.

 3 O loʻu tofi o masina lē aogā ia,

Ma o loʻu taui o pō e puapuagatia ai.

 4 Ina ua ou taoto, na ou faapea ifo, ‘O afea ou te tulaʻi ai?’

Ma ina ua leva le pō, na matuā lē maua foʻi saʻu mapu seʻia oo ina tafa mai ata o le taeao.

 5 Ua lilofia loʻu tino i ilo ma mea patupatu o le pefu;

Ua paʻupaʻua loʻu paʻu, ma ua tafe mai ai le sua.

 6 Ua sili atu le televavave o oʻu aso nai lo o le nila a lē e lalaga,

Ma ua oo ina uma e aunoa ma se faamoemoe.

 7 Ia manatua, o loʻu ola o le matagi lava lea;

E lē toe vaai foʻi oʻu mata i se mea lelei.

 8 E lē iloa mai aʻu e mata o lē e vaai mai iā te aʻu;

Ae e sisila mai ou fofoga iā te aʻu, a ua ou leai.

 9 Ua taape le ao ma ua mou atu;

E faapea foʻi lē e alu ifo i le Tuugamau* e lē toe alu aʻe ai.

10 E lē toe foʻi mai o ia i lona fale,

E lē toe iloa lava foʻi o ia i le mea sa iai.

11 A o aʻu, ou te lē taofia loʻu gutu.

Ou te tautala atu i le tigā o loʻu agaga;

Ou te popole foʻi i le tigā o loʻu loto!

12 Po o aʻu ea o se sami po o se meaola lapoʻa o le sami,

Ua e tofia ai se leoleo iā te aʻu?

13 Pe a ou faapea ane, ‘E faamāfanafana aʻu e loʻu moega,

E fesoasoani loʻu moega e faamāmā loʻu popole,’

14 Ua e faaatuatuvale foʻi aʻu i miti,

Ma ua e faafefe aʻu i faaaliga,

15 O lea, ua ou filifili ai ina ia ou mole,

Ia ou oti nai lo o oʻu ivi.

16 Ua ou teena lea mea; ou te lē fia ola i aso uma.

Tuu ai pea aʻu, auā ua faatauvaa oʻu aso.

17 Se ā ea le tagata ua e tausia ai o ia,

Ma ua e manatu mamafa mai ai iā te ia,

18 Ua e uaʻi mai ai iā te ia i taeao uma,

Ma e tofotofoina ai o ia i taimi uma?

19 Aiseā ua lē ʻalo ai ou fofoga mai iā te aʻu,

Pe tuu ai pea aʻu seʻia ou foloina oʻu fāua?

20 Afai ua ou agasala, o le ā se mea ou te faia iā te oe, o Lē e silasila mai i tagata?

Aiseā ua e fai ai aʻu ma au taulaʻiga, ma avea ai aʻu ma avega iā te oe?

21 Aiseā ua e lē faamagalo ai aʻu solitulafono

Ma faagalo ai oʻu sesē?

Auā ou te taoto i le efuefu;

E te saʻili mai foʻi iā te aʻu, ae ua ou leai.”

^ Iopu 7:9 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


Iopu  8 : 1 - 22

8 Ona tali mai lea o Pilitati le Sua, ua faapea mai:

 2 “O le ā le umi e te tautala mai ai i nei mea,

Ina ua pei upu a lou gutu o se matagi malosi?

 3 Pe e faapiʻoina ea e le Atua le faamasinoga,

Pe e faapiʻoina foʻi e Lē e ona le malosi uma lava le amiotonu?

 4 Afai e agasala lau fanau iā te ia,

Ua ia tuu atu i latou ia mafatia i le faasalaga ona o lo latou fouvale,

 5 Afai e te saʻili atu i le Atua,

Ma afai e te ʻaiʻoi atu i Lē e ona le malosi uma lava mo lona finagalo malie,

 6 Afai e te mamā ma amio saʻo,

O le a maleifua mai o ia mo oe

O le a ia toe faafoʻisia foʻi le mea e mau ai lau amiotonu.

 7 O se mea itiiti foʻi lou amataga,

A o lou iʻuga mulimuli ane e matuā tupu tele lava.

 8 Ioe, ia e talosaga atu faamolemole i le tupulaga na muamua atu,

Ma ia e uaʻi atu i mea na saʻilia e o latou tamā.

 9 E mai ananafi lava i tatou, ma e tatou te lē iloa se mea,

Talu ai ua pei o se ata lafoia o tatou aso i le lalolagi.

10 Po o le a latou lē aʻoaʻoina ea oe, ma taʻu mai iā te oe,

Ma po o le a latou lē fai mai ea ni upu mai i o latou loto?

11 Pe e tupu maualuga ea le kome ae leai se taufusi?

Pe e tupu tele ea le ū ae leai se vai?

12 A o lauolaola pea, e leʻi tauina,

E muamua mago i isi vao uma.

13 E faapea ala o i latou uma ua faagaloina le Atua,

E faaumatia foʻi le faamoemoe o sē ua fulitua i le Atua,

14 E vavaeeseina lona mautinoa,

O lona faatuatua foʻi o le fale lea o le apogaleveleve.

15 E faalagolago o ia i lona fale, ae e lē tū pea;

E taofimau e ia i ai, ae e lē tumau.

16 E matuā tupu olaola o ia i le lā,

E tātupu foʻi ona lālā i lona togālaau.

17 E feuiuiaʻi ona aa i totonu o le faaputuga maa,

E iloa atu foʻi e ia le fale e fai i maa.

18 Afai e faaumatia e se tasi o ia mai i lona nofoaga,

E faafitia lava e ia, i le faapea atu, ‘Ou te leʻi vaai lava iā te oe.’

19 Faauta! O le iʻuga lenā o lona ala;

Ae e tutupu mai isi mai i le eleele.

20 Faauta! E lē teena e le Atua so o se tasi e lē taʻuleagaina,

Pe na te taofia foʻi lima o ē e fai mea leaga,

21 Seʻia faatumuina e ia lou gutu i le ʻataʻata,

Ma ou laugutu i le alaga fiafia.

22 E faaofuina o ē e ita iā te oe i le māsiasi,

O le a leai foʻi le faleʻie o ē e amioleaga.”

Iopu  9 : 1 - 35

9 Ona tali atu lea o Iopu, ua faapea atu:

 2 “O le mea moni ua ou iloa lava e faapea.

Ae pe e mafai faapefea ona tonu se tagata i luma o le Atua?

 3 Pe afai e fiafia o ia e finau ma ia,

E lē mafai ona ia tali atu iā te ia i se fesili e tasi mai i fesili e afe.

 4 E atamai lona finagalo ma e malosi lona mana.

Po o ai se tasi e faaalia le lotomaaa iā te ia ae e lē afāina ai?

 5 Ua aveesea e ia mauga ina ia lē iloa e tagata,

Ua faatoʻilaloina e ia i latou i lona toʻasā.

 6 Ua lūlūina e ia le lalolagi mai i le mea sa iai,

Ina ia gatete ai ona poutū.

 7 Ua fetalai atu o ia i le lā ina ia aua neʻi susulu mai,

Ua punitia foʻi e ia le malamalama o fetu,

 8 Ua ia fofola le lagi e na o ia lava

Ma savali i luga o galu tetele o le sami;

 9 Ua ia faia foʻi faaputuga fetu o Asa, o faaputuga fetu o Kisila,

O faaputuga fetu o Kima, ma potu i totonu o le itu i Saute;

10 Ua ia faia mea tetele e lē masuʻesuʻeina,

Ma mea ofoofogia e lē mafaitaulia.

11 Faauta! Ua afio ane o ia i oʻu luma ae ou te leʻi vaaia o ia,

Ua afio atu lava o ia, ae ou te leʻi iloa o ia.

12 Faauta! Ua faoa e ia. Po o ai ea e mafai ona tetee atu iā te ia?

Po o ai foʻi e fai atu iā te ia, ‘O le ā lau mea ua fai?’

13 E lē toe liua e le Atua lona toʻasā;

E ifo atu foʻi iā te ia o fesoasoani a lē e faasauā.

14 E sili atu ai la pe afai ou te tali atu iā te ia!

Ou te filifilia ma le faaeteete aʻu upu e fai atu iā te ia,

15 Ae ou te lē tali atu iā te ia, e ui lava e saʻo aʻu.

Ou te ʻaiʻoi atu i lē o loo i le itu tetee o loʻu faamasinoga ina ia alofa mai.

16 Pe a ou valaau atu iā te ia, po o le ia tali mai iā te aʻu?

Ou te lē talitonu o le a ia faafofoga mai i loʻu leo;

17 O lē ua tuʻimomomoina aʻu i le afā

Ma faateleina oʻu manuʻa e aunoa ma se māfuaaga.

18 Na te lē faatagaina aʻu ou te toe mānava,

A ua ia faatumuina pea aʻu i mea oona.

19 E ui ina malosi se tasi, ae e sili atu ona malosi le Atua;

Afai foʻi e iai se faamasino malosi, e mafai ona ia amia aʻu!

20 Afai ou te saʻo, o le a taʻuleagaina aʻu e loʻu lava gutu;

Afai foʻi e lē taʻuleagaina aʻu, o le a ia taʻutino loʻu lē faamaoni.

21 Afai e lē taʻuleagaina aʻu, po ua ou lē iloa aʻu lava;

Ma ou ʻinoʻino i loʻu ola.

22 E tasi lava le mea. O le mea lea ua ou faapea atu ai,

‘Ua faaumatia e ia i laʻua, o lē ua lē taʻuleagaina, atoa foʻi ma lē ua amioleaga.’

23 Afai e oo faafuaseʻi mai le oti i se tafega malosi,

Ona aamu ai lea o ia i le atuatuvale o tagata e lē sala.

24 Ua tuuina mai le lalolagi i le lima o lē ua amioleaga;

Ua Ia ufitia foʻi foliga o ona faamasino.

Afai e lē o Ia, o ai ea la?

25 Ua sili atu ona televavave oʻu aso nai lo o se tagata tamoʻe;

Ua sosola ese i latou, e latou te lē iloa lava se mea lelei.

26 Ua latou ō atu pea e pei o ni vaa e faia i ū,

E pei o se aeto e fetifaaʻi solo mo se mea e ʻaina.

27 Afai ou te fai atu, ‘Seʻi oʻu faagaloina loʻu popole,

Seʻi oʻu tuu ese loʻu mata faanoanoa, ae faaalia le mata fiafia,’

28 Ua ou fefe i oʻu tigā uma;

Ou te lē iloaina o le a e lē taʻumamāina aʻu.

29 Ua ou amioleaga.

Aiseā ea ou te tautigā ai fua?

30 Afai ou te faamamāina aʻu lava i le vai o le kiona,

Ma ou fufuluina oʻu lima i le fasimoli,

31 Ona e lolō lea o aʻu i le lua,

Ma e ʻinoʻino mai lava oʻu ofu iā te aʻu.

32 Auā e lē o ia o se tagata e pei o aʻu ou te tali atu ai iā te ia,

Ina ia o ma ō faatasi ai i le faamasinoga.

33 E leai foʻi se tagata e faamasino i lo ma va,

E na te tuu mai lona lima iā i maʻua uma.

34 Ia aveese lona tootoo mai i oʻu luga,

Ia aua foʻi neʻi oʻu fefe i lona mataʻutia.

35 Ia ou tautala atu e aunoa ma le fefe iā te ia,

Auā ou te lē fefe e tautala atu iā te ia.

Iopu  10 : 1 - 22

10 “Ua ʻinoʻino lava loʻu loto i loʻu ola.

Ou te faailoa atu oʻu popolega iā te aʻu lava.

Ou te tautala atu foʻi i le tigā o loʻu loto!

 2 Ou te fai atu i le Atua, ‘Aua e te taʻuleagaina aʻu.

Ia e faailoa mai iā te aʻu, pe aiseā ua e finau mai ai iā te aʻu.

 3 Pe e lelei iā te oe ona e faia le mea sesē,

Ua e teena ai le fua o galuega fitā a ou aao,

Ma e taliaina ai fautuaga a ē e amioleaga?

 4 Pe e pei ou fofoga o mata o le tagata,

Po ua e silasila ea foʻi e pei o le vaai a le tagata?

 5 Po ua pei ou aso o aso o le tagata,

Po ua pei foʻi ou tausaga o aso o le tagata?

 6 Ua e taumafai ai e saʻili loʻu sesē,

Ma ua e saga saʻili ai pea i laʻu agasala?

 7 E ui lava ua e silafia ou te lē amioleaga,

E leai foʻi se tasi e laveaʻiina aʻu mai i lou aao?

 8 Ua saunia aʻu e ou lava aao ma ua faia ai aʻu

Ua faia atoa ai aʻu, ae o le a e faaumatia iā te aʻu.

 9 Ia manatua faamolemole, na e faia aʻu mai i le eleele

Ma e te toe faafoʻi atu aʻu i le efuefu.

10 Pe e te leʻi sasaaina atu ea aʻu e pei o le suāsusu

Ma faatoʻa aʻu e pei o le sisi?

11 Ua e faaofu aʻu i le paʻu ma le aano

Ua e tuufaatasia aʻu i ponaivi ma uaua.

12 Ua e foaʻiina mai le ola ma ua e alofa faamaoni mai foʻi iā te aʻu;

Ma o lau tausiga ua leoleoina ai loʻu agaga.

13 Ua e natia nei mea i lou finagalo.

Ua ou iloa lelei foʻi o loo iā te oe nei mea.

14 Afai ou te agasala ma e te silasila mai pea iā te aʻu

Ma e te lē taʻumamāina foʻi aʻu i loʻu sesē;

15 Afai ua ou sesē, oi talofa iā te aʻu!

Ae afai ou te saʻo, e lē ea i luga loʻu ulu,

Ua tumu aʻu i le māsiasi ma ua lofia i tigā.

16 Afai foʻi e faasiasia, e te saʻili iā te aʻu e pei o se tamaʻi leona,

Ma e te toe faia foʻi se mea e matuā ofoofogia ona o aʻu.

17 E te aumaia au molimau fou i oʻu luma,

E faateleina foʻi lou toʻasā iā te aʻu;

Ua oo mai iā te aʻu lea mea faigatā ma lea mea faigatā.

18 Aiseā ea na e aumaia ai aʻu mai i le manava?

Seʻi tō ia laʻu mānava, ina ia lē iloa mai ai aʻu e se tasi,

19 Po o penei ua pei aʻu o sē ua lē ola mai;

Ua aumaia aʻu mai i le manava i le tuugamau.’

20 Po ua lē itiiti ea oʻu aso? Ia tuu ai pea o ia,

Ia tuu o ia e liliuese ona fofoga mai iā te aʻu, seʻi oʻu mapu ane teisi

21 Ae ou te leʻi alu ese, ma ou te lē toe foʻi mai

I le nuu o le pōuliuli ma le pogisa tele,

22 I le nuu o le pogisa e pei o le pōuliuli, o le pogisa tele

Ma le lē maopoopo, lea e pei ai le malamalama o le pōuliuli.”

Iopu  11 : 1 - 20

11 Ona tali mai lea o Sofara le Naama, ua faapea mai:

 2 “Po o le a lē tali atu ea i le tele o upu,

Po o le a taʻutonuina ea lē e gugutu?

 3 Pe e faalologo ea tagata ona o au tala lē aogā,

Pe e te tauemu pea e aunoa ma se tasi e aʻoaʻia oe?

 4 Ua e faapea mai foʻi, ‘E mamā laʻu faatonuga,

Ma ua faamaonia foʻi loʻu matuā mamā i ou luma.’

 5 Ae pe ana seʻi tulei mai le Atua

Ma fetalai mai iā te oe!

 6 Ona ia taʻu mai lea iā te oe o mealilo o le atamai,

Auā e lasi aogā o le atamai.

Ma e iloa ai foʻi, o le a faagaloina e le Atua nisi o au mea sesē.

 7 Pe e mafai ona e iloa mea loloto a le Atua,

Pe e mafai foʻi ona e iloa le mea e gata mai ai le malosi o Lē e ona le malosi uma lava?

 8 E maualuga atu nai lo o le lagi. O le ā se mea e mafai ona e faia?

E loloto atu nai lo o le Tuugamau.* O le ā se mea e mafai ona e iloa?

 9 E umī atu nai lo o le fua o le lalolagi,

Ma e lautele atu nai lo o le sami.

10 Afai e afio atu o ia ma ia tuuina atu se tasi

Ma valaauina se faamasinoga, o ai ea na te mafai ona tetee atu iā te ia?

11 Auā ua silafia lelei e ia tagata faaʻoleʻole.

Afai e silasila o ia i se mea tigā, pe e lē uaʻi mai ea o ia i ai?

12 E mafai e le tagata valea ona mafaufau lelei

E pei ona mafai foʻi e se asini vao ona fanau mai e pei o se tagata.

13 Afai e te saunia lelei lou loto

Ma faaloloa atu ou lima iā te ia,

14 Afai foʻi o loo i lou lima se mea e tigā ai, inā ave mamao ese ia,

Aua foʻi neʻi ulu atu i ou faleʻie ni mea e lē tonu.

15 Ona ea ai lea i luga o ou mata e leai se mea e ponā ai

E faatumauina foʻi oe, ma e te lē fefe lava.

16 Auā e galo lava iā te oe le faafitauli;

E te manatuaina foʻi e pei o vai e tafe atu.

17 Ona sili atu lea ona malamalama o lou ola i lo o le tutonu o le lā;

E avea foʻi le pōuliuli e pei o le malamalama o le taeao.

18 E te faatuatua foʻi, auā o loo iai le faamoemoe;

E te vaavaai solo ma e taoto ma le saogalemu.

19 E te taoto faaloloa, ae e leai se tasi e faamataʻu atu iā te oe.

E faatoʻafilemu foʻi oe e tagata e toʻatele;

20 E faatauasoina mata o ē e amioleaga;

E faaumatia le mea e latou te sosola i ai,

O lo latou faamoemoe ua pei o se mānava ua mavae atu.”

^ Iopu 11:8 Tagaʻi i le Faaopoopoga e 6.


Iopu  12 : 1 - 25

12 Ona tali atu lea o Iopu, ua faapea atu:

 2 “E moni lava o outou o le nuu,

Ma e mavae atu le atamai faatasi ma outou!

 3 E iā te aʻu foʻi le loto e pei o outou.

Ou te lē faatauvaa iā te outou,

Ma po o ai ea e lē o iai ni mea faapenei?

 4 Ua avea aʻu ma lē e tauemu i ai lona uso a tagata,

O lē ua valaau atu i le Atua ia tali mai iā te ia.

Ua tauemua o lē ua amiotonu, e lē taʻuleagaina foʻi.

 5 O le manatu o lē e nofo fifilemu, e ʻinoʻino o ia i le faaumatiaga;

Ua saunia ia mo i latou e tautevateva o latou vae.

 6 E lē popole o ē e faomea o loo i faleʻie,

E saogalemu foʻi o ē e faaita i le Atua

E pei o lē ua ia aumaia se atua* i lona lima.

 7 Ae peitaʻi, seʻi fesili atu ia i manu lalata, ona latou faatonu mai lea o oe;

E faapea foʻi manufelelei o le lagi, ona latou taʻu mai lea iā te oe.

 8 Pe ia e tautala atu i le laueleele, ona ia faatonu mai lea o oe;

E faailoa mai foʻi e iʻa o le sami iā te oe.

 9 O ai na te lē iloa lelei nei mea uma

Na faia nei mea e le aao o Ieova,

10 Ua i lona aao le ola o tagata ola uma

Ma le mānava a tagata uma lava?

11 Pe e lē tofotofo ea e le taliga upu

E pei ona tofo e le gutu o meaʻai?

12 Po ua lē iai ea le atamai i ē ua toeaina

Ma le malamalama i ē ua faafualoa o latou aso?

13 O loo iā te ia le atamai ma le malosi;

O loo iā te ia foʻi le fautuaga ma le malamalama.

14 Faauta! Ua lepetia e ia i lalo, ina ia lē toe fausia;

Ua ia tapunia i tagata, ina ia lē toe tatalaina.

15 Faauta! Ua ia taofia vai, ona mate ai lea;

Ua ia aauina atu foʻi i latou, ma ua latou suia le lalolagi.

16 O loo iā te ia le malosi ma le atamai aogā;

O loo iā te ia foʻi lē e faia le mea sesē, ma lē e taʻitaʻisesēina isi;

17 Ua ia lē faaseevaeina vae o le ʻaufaufautua,

Ua ia faavaleaina foʻi faamasino.

18 Ua ia tatalaina noanoataga o tupu,

Ua ia fusia foʻi i se fusipaʻu o latou puimanava.

19 Ua ia tuu atu ositaulaga e savavali e leai ni seevae,

Ua ia lafotuina foʻi o ē ua nonofo mau i o latou nofoa;

20 Ua ia aveesea upu mai i ē e faamaoni,

Ma ua ia aveesea foʻi le mafaufau lelei o toeaina;

21 Ua ia faainosia tamālii,

Ua ia faavaivaia foʻi le fusi o ē e malolosi;

22 Ua ia faaalia mea loloto mai i le pōuliuli,

Ua ia faasusulu atu foʻi le malamalama i mea e matuā pogisa;

23 Ua ia faatoʻateleina nuu, ina ia ona faaumatia ai i latou;

Ua ia faalauteleina atu foʻi nuu, ina ia ona taʻitaʻiesea ai i latou;

24 Ua ia aveesea le loto o taʻitaʻi o tagata o le nuu,

Ina ia avea i latou ma ē e feoaʻi solo i mea tuufua e lē o iai se auala.

25 Ua latou tautagotago i le pōuliuli e lē o iai se malamalama,

Ina ia feoaʻi solo i latou e pei o se tagata ua onā.

^ Iopu 12:6 E faasino atu le upu “atua” i se tupua.


Iopu  13 : 1 - 28

13 “Faauta! Ua iloa e oʻu mata nei mea uma,

Ua lagona foʻi e oʻu taliga ma mafaufau i ai.

 2 O mea ua outou iloa, ua ou iloa lelei foʻi;

Ou te lē faatauvaa aʻu iā te outou.

 3 Ae peitaʻi aʻu, ou te fia tautala atu i Lē e ona le malosi uma lava,

Ou te fiafia foʻi e finau atu i le Atua.

 4 I le isi itu, o outou o tagata ua fatu fua tala pepelo;

O outou uma lava o fomaʻi lē aogā.

 5 Maʻimau pe ana outou fifilemu,

Ina ia atamamai ai outou!

 6 Faalogo mai ia faamolemole i laʻu finau atu,

Ia uaʻi mai foʻi i ʻaiʻoiga a oʻu laugutu.

 7 Pe e tou te tautatala ea ma le lē tonu mo le Atua,

Pe e tou te tautatala faaʻoleʻole foʻi mo ia?

 8 Pe e tou te faailoga tagata ea iā te ia,

Pe e tou te finau ea foʻi i le tulafono mo le Atua moni?

 9 Pe e lelei iā te outou ona ia suʻesuʻeina o outou?

Pe e tou te faaʻoleʻole iā te ia e pei ona faaʻoleʻole o se tasi i le tagata?

10 E na te aʻoaʻia lava outou

Pe afai e tou te faailoga tagata faalilolilo;

11 Pe e lē faamataʻuina ea outou i lona mamalu,

Ma ua outou matataʻu ai ona o ia?

12 O a outou upu faamanatu o faataoto o lefulefu ia;

O a outou talita o talita o ʻele ia.

13 Ia outou fifilemu i oʻu luma, ina ia ou tautala atu ai.

Ia oo mai iā te aʻu o so o se mea lava!

14 Aiseā ua ou ū ai loʻu aano i oʻu nifo

Ma tuu loʻu lava ola i loʻu lima?

15 E tusa lava pe na te fasiotia aʻu, po ou te lē faatalitali ea?

Ou te finau atu pea i ona luma ona o oʻu lava ala.

16 E avea foʻi o ia ma oʻu faaolataga,

Auā e leai sē e fulitua i le Atua e alu atu i ona luma.

17 Ia outou faalogologo lelei mai i aʻu upu,

Ma ia outou uaʻi mai foʻi i aʻu folafolaga.

18 Faauta! Faamolemole, ua ou faia le faamasinogatonu;

Ua ou iloa lelei, e saʻo aʻu.

19 O ai ea e finau mai iā te aʻu?

Auā afai ou te filemu, ona tō ai lea o laʻu mānava!

20 E na o le lua lava mea e aua neʻi e faia iā te aʻu;

O le mea lea, ou te lē natia ai aʻu i ou luma;

21 Ia e aveese mamao lou aao mai iā te aʻu,

Aua foʻi neʻi faamataʻuina aʻu i le mataʻu iā te oe.

22 Ia e valaau mai, ona ou tali atu ai lea;

Po ou te tautala atu foʻi, ona e tali mai lea iā te aʻu.

23 E fia ea ni oʻu sesē ma ni aʻu agasala?

Ia e faailoa mai iā te aʻu loʻu fouvale ma laʻu agasala.

24 Aiseā ua e natia ai ou fofoga

Ma manatu ai iā te aʻu e pei o sou fili?

25 Pe e te faateteina le laulaau ua lelea,

Pe e te tuliloaina pea tagutugutu o saito ua mamago?

26 Auā ua e tusia pea mea oona e faasaga iā te aʻu

Ma ua e faaoo mai foʻi iā te aʻu iʻuga o mea sesē o loʻu talavou.

27 Ua e taofia oʻu vae i faamau,

Ma e tulimataʻia oʻu ala uma;

Auā ua e faailogaina tuaoi o oʻu alofivae.

28 Ua pei o ia o se mea ua pala ua lē aogā;

E pei foʻi o se ofu ua ʻaina e le lelefua.*

^ Iopu 13:28 O “lelefua” e maua i Isaraelu. O se iniseti e fā ona apaʻau e tai pei o se pepe, ma a o leʻi oo ina maua ona apaʻau, e na te ʻatiʻatia lavalava o tagata.


Iopu  14 : 1 - 22

14 “O le tagata ua fanau mai i le fafine,

Ua puupuu ona aso ma ua tumu i le atuatuvale.

 2 E tupu aʻe o ia e pei o le fuga ma e salaeseina,

E sola ese foʻi o ia e pei o le ata lafoia, ma e lē toe iai lava.

 3 E moni, ua silasila mai ou fofoga i lenā tagata,

Ma ua e aumaia aʻu ia faamasinoina faatasi ma oe.

 4 O ai na te mafaia ona fanau mai se tagata mamā mai i se tagata e lē mamā?

E leai se tasi.

 5 Afai e puupuu le ola o se tagata,

Ua iā te oe la le aofaʻiga o ona masina;

Ua e poloaʻiina foʻi o ia ina ia lē sopo atu.

 6 Ia e silasila ese mai iā te ia ina ia mālōlō ai o ia,

Seʻia maua e ia le fiafia, e pei ona fiafia o le tagata faigaluega i lona aso.

 7 Auā e oo lava i le laau e iai lona faamoemoe.

Pe a tuu i lalo, ona toe tātupu mai lea,

Ma e tutupu mai pea ona tamaʻi lālā.

 8 Pe a afu ona aa i le eleele

Ma mate lona pogati i le efuefu,

 9 Ae i le susū o le vai, e toe tātupu mai ai

Ma e tupu mai ai lava se lālā e pei o se laau fou.

10 Ae e oti le tagata, ma taoto ua faatoʻilaloina;

Ua tō le mānava a le tagata, po o fea la o iai o ia?

11 E mou atu vai mai i le sami,

E alu ese foʻi le vai mai i le vaitafe ma ua mātūtū ai.

12 E taoto foʻi le tagata ma e lē toe tulaʻi.

E latou te lē toe feala mai seʻia mavae atu le lagi,

E lē toe fafagua foʻi i latou mai i la latou moe.

13 E! ia e natia aʻu i le Tuugamau,*

Ia e faaliloina ai aʻu seʻia toe liliu lou toʻasā,

Ma ia e atofaina mai se taimi mo aʻu ma manatua mai ai aʻu!

14 Pe a oti le tagata, pe e toe ola mai ea o ia?

Ou te faatali i aso uma o laʻu galuega mamafa,

Seʻia oo ina tuusaʻoloto aʻu.

15 E te valaau mai, ona ou tali atu ai lea iā te oe.

Auā ua e matuā naunau i le galuega a ou aao.

16 Auā ua e faitauina pea nei oʻu laasaga;

Ua e lē vaavaai foʻi i se isi mea, ae o laʻu agasala.

17 Ua e faamauina laʻu solitulafono i se taga,

Ma ua e faapipii i loʻu sesē.

18 Ae peitaʻi, o le mauga e paʻū, e mou ese atu,

E aveesea foʻi le papa mai i le mea sa iai.

19 E tafiesea e le vai e oo lava i maa;

O ona tafega e tafiesea ai le efuefu o le eleele.

Ua e faaumatia foʻi le faamoemoe o le tagata.

20 Ua e manumalo iā te ia e faavavau, ona alu ese ai lea o ia;

Ua e suia ona foliga, ona e auina ese atu ai lea o ia.

21 Ua faamamaluina ona atalii, ae e lē iloa e ia;

Ua faamaulaloina i latou, ae e leʻi manatu i ai o ia iā i latou.

22 E tigā pea lona tino a o ola o ia,

E faavauvau pea foʻi lona loto a o ola o ia.”

^ Iopu 14:13 Tagaʻi i le Faaopoopoga e 6.


Iopu  15 : 1 - 35

15 Ona tali mai lea o Elifasa le Timanu, ua faapea mai:

 2 “Pe e tali atu ea le tagata atamai ma le poto e lē aogā,

Pe e na te faatumuina ea lona manava i le matagi mai i sasaʻe?

 3 E lē aogā le aʻoaʻi atu tau o le upu,

Ma e lē aogā foʻi iā i latou upu.

 4 Ae peitaʻi, o oe lava ua mou atu ai le mataʻu i luma o le Atua,

Ma ua e faaitiitia le manatu mamafa i le Atua.

 5 Auā o lou sesē ua aʻoaʻoina ai lou gutu i le upu e tautala atu ai,

Ma ua e filifilia foʻi le laulaufaiva o ē e fai togafiti.

 6 Ua taʻusalaina oe e lou lava gutu, ae e lē o aʻu;

Ma ua tali foʻi ou laugutu iā te oe lava.

 7 Po o oe ea le tagata muamua na fanau mai,

Pe na e fanau mai ma le tigā a o leʻi faia mea maupuʻepuʻe?

 8 Pe e te faalogo i fetalaiga faalilolilo a le Atua,

Ma po ua e taofia ea le atamai mo oe lava?

 9 O le ā se mea ua e iloa e matou te lē o iloa?

O le ā foʻi se mea o e malamalama i ai e matou te lē o malamalama i ai?

10 O loo iā i matou le ulusinā ma lē ua toeaina,

O lē ua sili atu ona aso e ola ai nai lo o lou tamā.

11 Po ua lē lava ea upu faamāfanafana mo oe,

Po o upu filemu ua fai atu iā te oe?

12 Aiseā ua taʻitaʻieseina ai oe e lou loto,

Aiseā foʻi ua e foliga ita ai?

13 Auā ua e liliuina lou loto e tetee i le Atua,

Ma ua e faapogaia upu mai i lou gutu.

14 O ai ea le tagata e mamā ai o ia,

Po o ai ea foʻi se tasi e fanau mai i se fafine e tonu ai o ia?

15 Faauta! Ua lē faatuatua o ia i ona tagata paia,

Ma ua lē mamā foʻi le lagi i lana silafaga.

16 E matuā sili ai ona inosia ma piʻopiʻo se tasi,

O se tagata o loo inu i le amiolētonu e pei o le vai!

17 Ou te faailoa atu lea mea iā te oe. Ia faalogo mai iā te aʻu!

Auā ua ou vaai i lenei mea, o lea, seʻi oʻu faamatalaina atu,

18 O le mea na taʻu mai e ē atamamai

Ma e latou te leʻi natiaina mai i o latou tamā.

19 E na o i latou ua tuuina atu i ai le laueleele,

Ma e leai foʻi se tagata ese e ui ane i totonu o i latou.

20 Ua puapuagatia le tagata amioleaga i ona aso uma,

E oo foʻi i le aofaʻi o tausaga ua tuuina mo le tagata pule sauā.

21 Ua lagona e ia le leo o mea mataʻutia;

I le taimi foʻi e filemu ai, ua oo mai ai iā te ia o lē e faomea.

22 E lē talitonu o ia e toe foʻi mai nai i le pōuliuli,

Ma ua taofia o ia mo le pelu.

23 E fealuaʻi solo o ia e saʻili ni meaʻai, a o fea o iai?

Ua ia iloa lelei ua lata mai lava iā te ia le aso o le pōuliuli.

24 Ua atuatuvale pea o ia i puapuaga ma tigā;

Ua la faatoʻilaloina o ia e pei o se tupu ua sauni mo le osofaʻiga.

25 Auā ua faaloaloa atu e ia lona lima e tetee atu ai i le Atua,

Ua ia faaalia foʻi lona fiasili i Lē e ona le malosi uma lava;

26 Talu ai ua ia tetee atu iā te ia ma le faauamaaa,

Faatasi ai ma ona talita mafiafia;

27 Auā ua ufiufi lava e ia ona mata i lona gaʻo

Ua ia tuu foʻi gaʻo i lona sulugātiti,

28 Ua nofo o ia i aai o le a faaumatia;

I fale foʻi e lē o nonofo ai pea ni tagata,

O le a avea ma faaputuga maa.

29 E lē mauoloa o ia ma e lē faatuputeleina ana ʻoa,

E lē faasalalauina foʻi e ia i le lalolagi mea na latou maua.

30 E lē liliuese o ia mai i le pōuliuli;

E mago lona tātupu i le mumū o le afi,

E ʻaloese foʻi o ia i le mānava a Lona fofoga.

31 Aua neʻi faasesēina o ia i lona faatuatua i mea e lē aogā,

Auā e leai sona taui e maua mai ai;

32 E tauia o ia a o leʻi oo i lona aso.

E lē tupu olaola foʻi lona tātupu.

33 E lafoaʻi e ia ona fua pula e pei o le vine,

Ma salaeseina ona fuga e pei o le olive.

34 Auā e lē tupu olaola le faapotopotoga o tagata ua fulitua i le Atua,

Ma e susunuina foʻi i le afi faleʻie o faiga faatogafalea.

35 Ua afuafuaina le faalavelave ma ua fanau mai ai le mea e tigā,

Ua saunia foʻi e o latou manava le mea faaʻoleʻole.”

Iopu  16 : 1 - 22

16 Ona tali atu lea o Iopu, ua faapea atu:

 2 “Ua ou faalogo i le tele o mea faapenei.

O outou uma o tagata faamāfanafana faasoesa!

 3 Pe e iai ea se iʻuga i upu e lē aogā?

Aiseā foʻi ua tupu ai lou ita ua e tali mai ai faapena?

 4 E mafai foʻi ona ou tautala e pei ona outou faia.

Pe ana faapea e tou te iai i le tulaga lea ou te iai,

Po ou te tautala atu ea i ni upu maoaʻe iā te outou,

Ma po ou te lūlū atu ea loʻu ulu iā te outou?

 5 Ou te faamalosia outou i upu a loʻu gutu,

O faamāfanafanaga foʻi a oʻu laugutu e faaitiitia ai ou tigā—.

 6 Afai ou te tautala, e lē taofia ai loʻu tigā,

Ma afai foʻi ou te lē faia faapea, e faapefea ona aveesea ai loʻu tigā?

 7 A o lenei, ua ia faavaivaia aʻu;

Ua ia tuulafoaʻiina i latou uma o loo faatasi ma aʻu.

 8 Ua e taofia foʻi aʻu. Ua fai lea ma molimau,

O lea ua tulaʻi mai ai loʻu tino vale iā te aʻu. Ua molimau ai i oʻu luma.

 9 Ua saeia aʻu e lona toʻasā, ma ua ia ʻinoʻino mai foʻi iā te aʻu.

Ua gu mai ona nifo iā te aʻu.

Ua pulatoʻa ma le sauā mai foʻi loʻu fili ia te aʻu.

10 Ua faamamaga tele o latou gutu ina ia folo iā te aʻu,

Ua latou taia oʻu alafau i le faalumaina,

Ua latou faapotopoto faatasi i se aofaʻiga tele e faasagatau mai iā te aʻu.

11 Ua tuuina atu aʻu e le Atua i tauleleʻa,

Ma ua ia lafo atu foʻi aʻu i lima o ē e amioleaga.

12 Sa ou toʻafilemu, ae peitaʻi ua ia lūlūina aʻu;

Ua ia uʻu foʻi loʻu tuāua ma nutililii iā te aʻu,

Ua taulaʻi mai ana aū iā te aʻu.

13 Ua siʻomia aʻu e ona tagata fanafana aū;

Ua ia tui foʻi ua ati i oʻu fatugaʻo, ma e leai se alofa;

Ua ia sasaa i le eleele loʻu auona.

14 Ua ia gagauina aʻu i lona osofaʻi mai pea;

Ua ia momoʻe mai foʻi iā te aʻu e pei o se tagata malosi.

15 Ua ou suʻi faatasi le ʻie talatala i loʻu paʻu,

Ma ua ou lafoaʻi foʻi loʻu mamalu i le efuefu.

16 Ua mūmū oʻu foliga i le tagi,

Ua iai foʻi i oʻu laumata le pogisa tele.

17 E ui e lē o iai se faasauā i oʻu alofilima,

E mamā foʻi laʻu tatalo.

18 Le eleele e, aua neʻi ufiufia loʻu toto!

Aua foʻi neʻi mapu laʻu alaga!

19 O lenei foʻi, faauta! ua iai i le lagi o lē e molimau iā te aʻu,

Ua i mea maualuluga foʻi laʻu molimau.

20 Ua tautatala faasagatau aʻu aumea iā te aʻu;

Ua vaai atu oʻu mata i le Atua e aunoa ma se moe.

21 E faia le filifiliga i le va o le tagata ma le Atua,

E pei ona faia i le va o se atalii o le tagata ma lona uso.

22 Auā a mavae atu ni nai tausaga,

Ou te alu ese foʻi i le ala ou te lē toe foʻi mai ai.

Iopu  17 : 1 - 16

17 “Ua mou atu loʻu malosi, ua mavae atu oʻu aso;

Ua saunia le fanuatanu mo aʻu.

 2 Ua siʻomia aʻu e tagata faaʻamuʻamu,

Ma ua vaai pea oʻu mata i a latou amioga fouvale.

 3 Faamolemole, seʻi e faamautinoa loʻu saogalemu.

O ai ea la se tasi e ma te lūlū lima ina ia faia ai le tautoga?

 4 Auā ua e punitia o latou loto ina ia lē faautauta.

O le mea lea ua e lē faaeaina ai i latou.

 5 Ua ia fai atu i ana aumea ina ia ave ni a latou mea,

Ae ua fole mata o lana lava fanau.

 6 Ua ia faia aʻu ma upu faatusa a nuu,

Ma ua latou tuufeanu mai foʻi i oʻu mata.

 7 Ua puaoa oʻu mata ona o puapuaga

Ua pei foʻi oʻu itutino uma o se ata lafoia.

 8 Ua vaavaai ma le ofo tagata amio saʻo i lenei mea,

E oo foʻi i lē e lē sala, ua ita i le tagata ua fulitua i le Atua.

 9 E taofimau pea le tagata amiotonu i lona ala,

A o lē e mamā ona lima, e faateleina pea lona malosi.

10 Ae peitaʻi, ua toe amata foʻi ona outou finau mai. Inā ō mai ia faamolemole,

Auā ou te leʻi maua lava se tasi e atamai iā te outou.

11 Ua mavae atu oʻu aso, ma ua faalēaogāina aʻu fuafuaga,

O moomooga o loʻu loto.

12 Ua latou faia pea le pō ma ao:

‘Ua latalata mai le malamalama ona o le pōuliuli.’

13 Afai ou te faatalitali pea, ua fai le Tuugamau* ma oʻu fale;

Ma ou fofola loʻu moega i le pōuliuli.

14 Ou te valaau atu i le lua, ‘O oe o loʻu tamā!’

O le ilo foʻi, ‘O loʻu tinā ma loʻu tuafafine!’

15 O lea, o fea la o iai loʻu faamoemoe?

Po ua iloa e se tasi e iai soʻu faamoemoe?

16 E la te ō ifo i faamau faalava o le Tuugamau,

Pe a ma ō ifo faatasi uma i le efuefu.”

^ Iopu 17:13 Tagaʻi i le Faaopoopoga e 6.


Iopu  18 : 1 - 21

18 Ona tali mai lea o Pilitati le Sua, ua faapea mai:

 2 “O afea tou te faaiʻu ai a outou upu?

Ia outou malamalama, o le a matou tautatala atu mulimuli ane.

 3 Aiseā ua manatu ai iā i matou e pei o ni manu

Ma manatu ai e lē mamā i matou i o outou luma?

 4 Ua saeia e ia lona tino i lona ita.

Pe e tuulafoaʻia ea le lalolagi ona o oe,

Pe e aveesea foʻi le papa mai i le mea sa iai?

 5 E tineia le malamalama o ē e amioleaga

E lē susulu atu foʻi le mumū o lona afi.

 6 E pogisa le malamalama i lona faleʻie,

E tineia foʻi lana molī o loo iai.

 7 E faalavelavea ona laasaga malolosi.

O lana fautuaga foʻi e lafoaʻiina ai o ia.

 8 Auā o ona vae e alu ai o ia i le upega,

Ma e savali foʻi o ia i luga o le mea valavala.

 9 E puʻea o ia e le mailei i le mulivae;

E taofia pea lava o ia e le matāsele.

10 O loo natia le manoa mo ia i le eleele,

Ma le mailei mo ia i lona ala.

11 Ua fefe o ia i mea mataʻutia o loo siʻomia ai o ia,

Ma ua tulitataoina lava o ia.

12 Ua mou atu lona malosi ona o le fiaʻai,

Ua sauni mai foʻi le mala e faasetusetu iā te ia.

13 E ʻaina e ia vaega o lona paʻu;

E ʻaina foʻi ona lima ma vae e le ulumatua a le oti.

14 E liaʻieseina mai i lona faleʻie o mea sa ia faatuatuaina

E na te aumaia o ia i le tupu o mea mataʻutia.

15 E nofo i lona faleʻie se mea e lē o sana mea;

E faasalalau foʻi le teiō i le mea e mau ai o ia.

16 E mamago ona aa i lalo,

E magumagu foʻi ona lālā i luga.

17 E lē toe taʻua lava o ia i le lalolagi,

E lē iai foʻi lona igoa i le auala.

18 E latou te tulei o ia i fafo mai i le malamalama i le pōuliuli,

E latou te tuliesea foʻi o ia mai i le laueleele.

19 E leai sana fanau ma se fanau a lana fanau i lona nuu,

E leai foʻi sē e totoe mai i le mea e aumau ai o ia.

20 I ona aso, e vāai ai ma le ofo tagata i le itu i Sisifo,

E gatete foʻi tagata i le itu i Sasaʻe.

21 E na o fale o lē e fai mea sesē e tutupu ai nei mea,

O le nofoaga foʻi lea o lē e na te leʻi iloa le Atua.”

Iopu  19 : 1 - 29

19 Ona tali atu lea o Iopu, ua faapea atu:

 2 “O le ā ea le umi e tou te faatigā mai ai pea iā te aʻu

Ma tuʻimomomoina ai pea aʻu i a outou upu?

 3 Ua faasefulu nei ona outou aʻoaʻia aʻu;

E tou te lē o māsiasi ona o lo outou soonafai o aʻu.

 4 E moni ua ou faia le mea sesē,

E iā te aʻu lava laʻu mea sesē.

 5 Afai lava e moni ua outou faasausili mai iā te aʻu,

Ma ua outou faaalia e tatau ona faalumaina o aʻu,

 6 Ia outou iloa la, ua taʻitaʻisesēina aʻu e le Atua,

Ma ua siʻomia foʻi aʻu e lana upega tulimanu.

 7 Faauta! Ua ou alaga atu pea ona o le sauā, ae e leai se tali mai;

Ua ou alaga atu pea mo se fesoasoani, ae e leai se faamasinogatonu.

 8 Ua ia punitia loʻu ala i se pā maa, ma ua lē mafai ai ona ou sopoʻia atu;

Ua ia tuuina foʻi le pōuliuli i oʻu auala.

 9 Ua ia aveesea loʻu mamalu mai iā te aʻu,

Ua ia toese foʻi le pale mai i loʻu ulu.

10 Ua ia toso aʻu i lalo i itu uma, ma ou alu ese ai;

Ma ua ia liaʻieseina foʻi loʻu faamoemoe e pei o se laau.

11 Ua matuā toʻasā mai o ia iā te aʻu,

Ua manatu pea o ia iā te aʻu o lona fili.

12 Ua ō mai faatasi ana vaegaʻau ma tanu lo latou ala e faasagatau mai ai iā te aʻu,

Ua latou tolauapi faataamilo foʻi i loʻu faleʻie.

13 Ua ia ave mamao ese oʻu uso mai iā te aʻu,

O ē foʻi e latou te iloa aʻu, ua liliuese mai iā te aʻu.

14 Ua tuua aʻu e aʻu uō mamae,

Ua faagaloina foʻi aʻu e i latou e iloaina aʻu,

15 Atoa ma i latou o loo aumau o ni tagata ese i loʻu fale; o aʻu teine pologa foʻi ua latou manatu iā te aʻu o se tagata ese;

Ua pei aʻu o se tagata mai i se isi atunuu i la latou vaai.

16 Ua ou valaau atu i laʻu auauna, ae e leʻi tali mai o ia.

Ua ou ʻaiʻoi atu pea iā te ia i loʻu lava gutu ina ia alofagia aʻu.

17 Ua inosia laʻu mānava e laʻu avā,

Ma ua namu leaga foʻi aʻu i le fanau a loʻu tinā.

18 Ua teena aʻu e tauleleʻa;

Ua ou tulaʻi atu, a ua latou tautatala faasagatau mai iā te aʻu.

19 Ua ʻinoʻino mai iā te aʻu o aʻu uō mamae uma,

O i latou foʻi ua ou alofa i ai, ua tetee mai iā te aʻu.

20 Ua pipii oʻu ponaivi i loʻu paʻu ma loʻu aano,

Ua ou sao ma le paʻu o oʻu nifo.

21 O outou o aʻu aumea e, ia alolofa mai iā te aʻu, ia alolofa mai iā te aʻu,

Auā ua papaʻi mai le aao o le Atua iā te aʻu.

22 Aiseā ua outou faasauā mai ai pea iā te aʻu e pei ona faia e le Atua,

Ma ua outou lē maoona ai i loʻu tino?

23 E! ua fia tusia aʻu upu!

E! ua fia tusia lava i se tusi!

24 I le peni uʻamea ma le pulu uʻamea,

E vaneina ai i le papa e faavavau!

25 Ua ou iloa lelei foʻi o loo soifua lē e na te togiolaina aʻu,

Ma pe a mavae atu aʻu, e tulaʻi mai o ia mai i le efuefu.

26 Ina ua uma ona latou saeeseina loʻu paʻu, o le mea lenei o le a iai!

Ae peitaʻi, e ui ua mavae atu loʻu tino, ou te iloa atu le Atua,

27 O lē e mafai ona ou vaai lava aʻu i ai,

Ma o lē e mafai ona vaai i ai oʻu lava mata, ae e lē o se tagata ese.

Ua matuā mafatia lava aʻu i oʻu faalogona.

28 Auā e tou te faapea ane, ‘Aiseā e tatou te faasauā ai pea iā te ia?’

Ua lē aogā lava oʻu fatugaʻo i totonu iā te aʻu.

29 Ia outou fefefe ona o le pelu,

Auā e oo atu le pelu iā i latou o ē e fai mea sesē,

Ina ia outou iloa o loo iai lē e faamasino.”

Iopu  20 : 1 - 29

20 Ona tali mai lea o Sofara le Naama, ua faapea mai:

 2 “O le mea lea ua tali mai ai oʻu lava manatunatuga iā te aʻu,

Ua faia faapea ona o loʻu popole.

 3 Ua ou faalogo atu i apoapoaʻiga e faamāina ai aʻu;

O oʻu manatunatuga foʻi e aunoa ma le malamalama, ua tali mai iā te aʻu.

 4 Pe na e iloa ea lenei mea talu mai le amataga,

Talu ona tuu le tagata i luga o le lalolagi,

 5 E puupuu le alaga fiafia o tagata amioleaga

E lē umi foʻi le olioli o lē ua fulitua i le Atua?

 6 E ui ina oo lona faamaualuga i le lagi,

Ma papaʻi atu lona ulu i ao,

 7 Ae e faaumatia o ia e faavavau e pei o lona otaota;

E faapea ane foʻi i latou na vāai iā te ia, ‘O fea o iai o ia?’

 8 E lele ese o ia e pei o se miti, ma e latou te lē maua o ia;

E tuliesea foʻi o ia e pei o se faaaliga o le pō.

 9 O mata na vāai iā te ia e lē toe iloa o ia,

E lē toe iloa foʻi o ia i le mea sa iai.

10 E saʻili atu ona atalii ina ia faamalie i tagata faatauvaa,

E toe faafoʻi atu foʻi e ia i isi a latou mea tāua.

11 Ua tutumu ona ivi i le malosi o lona tauleʻaleʻa,

Ae e taooto faatasi ma ia i le efuefu.

12 Afai e suamalie le mea leaga i lona gutu,

Afai foʻi e na te faaliusuavaia i lona laulaufaiva,

13 Afai e alofa mutimutivale o ia i ai ma e lē tuua o ia,

Ma afai e na te taofia pea i lona gutu,

14 E liua lava ana meaʻai i lona manava;

E avea ma mea oona o asipi* i totonu iā te ia.

15 Ua ia foloina le oloa, a ua ia toe puaʻina mai;

Ma e aveesea e le Atua mai i lona manava.

16 E na te mitiia le mea oona o asipi;

E oti foʻi o ia i le laulaufaiva o le gata feʻai.

17 E lē vaai lava o ia i alāvai,

E tafe mai ai le meli ma le suāsusu.*

18 E na te toe avatu mea na ia maua, ma e na te lē foloina foʻi;

E pei o oloa mai i lana fefaatauaʻiga, ae e lē o faamalieina ai.

19 Auā ua tuʻimomomoina o ia, ua ia tuua o ē e faatauvaa;

Ua ia faoa le fale e na te leʻi fauina.

20 Auā e lē iloa lava e ia se filemu i totonu iā te ia;

E lē sao foʻi o ia ona o ʻoa ua iā te ia.

21 Ua leai lava se mea o totoe mo ia e faaumatia;

O le mea lea, e lē tumau ai lona manuia.

22 A o matuā tele lava ana mea, e oo iā te ia le popole;

E oo atu foʻi iā te ia le malosi uma o puapuaga.

23 Ina ia tumu lona manava,

E na te faaoo mai lona toʻasā aasa i ona luga

Ma faatotō ifo i ona luga e oo ina tumu ai lona gaʻau.

24 E sola ese o ia mai i le auupega uʻamea;

E tuia o ia i le aū fanafana ʻapamemea.

25 E ati le aū fanafana i lona tua,

E ati le auupega iila i lona auona;

E faasaga atu iā te ia mea mataʻutia.

26 E teua le pōuliuli uma mo ana oloa;

E ʻaina foʻi o ia e le afi e lē o tapiliina;

E matuā leaga ai lava lē o loo totoe i lona faleʻie.

27 E faaalia e le lagi lana mea sesē,

E tetee atu le lalolagi iā te ia.

28 E tafiesea lona fale e timuga tetele;

E liligi ifo foʻi mea i le aso o lona toʻasā.

29 O le taui lenei o le tagata amioleaga mai i le Atua,

O lona tofi lea ua tofia mai i le Atua.”

^ Iopu 20:14 O se ituaiga o gata uogo e maua i Asia ma Aferika.


^ Iopu 20:17 Po o le “pata.”


Iopu  21 : 1 - 34

21 Ona tali atu lea o Iopu, ua faapea atu:

 2 “Inā faalogologo lelei mai ia outou i laʻu upu,

Ma ia avea lenei mea ma faamāfanafanaga iā te outou.

 3 Ia faapalepale mai iā te aʻu, seʻi oʻu tautala atu;

Pe a uma ona ou tautala atu, ona taʻitasi lea o outou ma faifai mai.

 4 A o aʻu, po ua faailoa atu ea loʻu popolega i le tagata?

Pe aiseā foʻi ou te onosaʻi ai?

 5 Ia outou vāai mai iā te aʻu ma pulatoʻa mai,

Ma ia tuu o outou lima i o outou gutu.

 6 Pe ana fai ou te manatuaina, ou te atuatuvale ai foʻi,

Ma ua gatete ai loʻu tino.

 7 Aiseā ua ola mai ai pea o ē e amioleaga,

Ua oo ina matutua, ma ua sili foʻi ona tele a latou oloa?

 8 Ua matuā faatumauina a latou fanau faatasi ma i latou i o latou luma,

Ma ē e tupuga mai iā i latou a o latou vāai atu i ai.

 9 Ua saogalemu o latou fale, e leai se mataʻu ai,

E lē oo foʻi le faasalaga a le Atua iā i latou.

10 Ua feusuaʻi lana povi poʻa ma le povi fafine, ua tō ai ma e leʻi maʻimau ai le sua;

Ua fanau lana povi ma e leʻi fanau lē au.

11 E latou te aauina atu pea a latou tamaiti e pei o se lafu mamoe,

E taaalo foʻi a latou fanau tama.

12 Ua latou sii aʻe pea o latou leo faatasi ma topa ma kitara,

Ma olioli pea i le leo o le faaili.

13 Na ola fiafia i latou i mea lelei,

Ae na vave ona ō ifo i latou i le Tuugamau.*

14 Ua latou fai atu i le Atua moni, ‘Inā liliuese ia mai iā i matou!

E matou te lē fiafia e iloa ou ala.

15 O ai ea Lē e ona le malosi uma lava e matou te auauna ai iā te ia,

Ma o ā ni aogā e matou te maua pe a matou tatalo atu iā te ia?

16 Faauta! E lē o iai i lo latou malosi lo latou manuia.

E mamao lava ma aʻu o faufauga a ē e amioleaga.

17 Ua faafia ona tineia le molī o ē e amioleaga,

Ua faafia ona oo mai iā i latou o latou mala?

Ua faafia foʻi ona ia auina mai i lona toʻasā le faaumatiaga?

18 Po ua avea i latou e pei o vao mamago i le matagi,

Ma e pei foʻi o aputi o saito e lelea ese i le afā?

19 Ua faaputu e le Atua tigā o se tasi mo lana lava fanau;

E na te tauia o ia ina ia iloa ai e ia.

20 E vaai ona mata i lona malaia,

E inu foʻi o ia i le toʻasā tele o Lē e ona le malosi uma lava.

21 Auā o le ā se mea e fiafia i ai o ia i lona fale pe a mavae atu o ia,

Pe a vaeluaina le aofaʻi o ona masina?

22 Po o le a ia aʻoaʻo atu ea le poto i le Atua,

Ae o Ia lava lenā e faamasinoina o ē e maualuluga?

23 E oti o ia a o ia maua mea uma lava e na te manaʻomia,

A o toʻafilemu ma leai ni mea e popole ai;

24 Ina ua lapopoʻa ona ogāvae

Ma ua susū pea foʻi le aano o ona ivi.

25 E oti foʻi le tasi ma le lototigā

Ae e leʻi ʻai o ia i se mea lelei.

26 E latou te taooto faatasi i le efuefu

E liloia foʻi i laʻua i ilo.

27 Faauta! Ua ou iloa lelei lava o outou mafaufauga

Ma faufauga e tou te faasauā mai ai iā te aʻu.

28 Auā ua outou fai mai, ‘O fea le fale o le tamālii,

O fea foʻi le faleʻie, ma fale o ē e amioleaga?’

29 Pe e tou te leʻi fesili atu ea i ē e femalagaaʻi i auala?

Pe e tou te leʻi iloiloina ea foʻi ma le faaeteete a latou faailoga,

30 Pe e faasaoina le tagata amioleaga i le aso o le puapuaga,

Pe e laveaʻiina foʻi o ia i le aso o le maʻemaʻeā?

31 O ai na te faailoa atu iā te ia lona ala i ona luma?

O ai foʻi na te tauia o ia i le mea na ia faia?

32 A o ia, e ave o ia i le fanuatanu,

E iai foʻi le leoleo i le tuugamau.

33 E suamalie iā te ia eleele o le ālia,

E taaʻina e ia o tagata uma e mulimuli atu iā te ia,

E lē mafaitaulia foʻi i latou na muamua atu iā te ia.

34 Pagā le lē aogā o a outou taumafaiga e faamāfanafana mai iā te aʻu,

O a outou tali mai foʻi ua tumau pea le lē faamaoni!”

^ Iopu 21:13 Po o “Seoli.” Tagaʻi i le Faaopoopoga e 6.


Iopu  22 : 1 - 30

22 Ona tali mai lea o Elifasa le Timanu, ua faapea mai:

 2 “Pe e aogā ea le tagata i le Atua,

E pei ona aogā iā te ia o lē ua iai le tofā mamao?

 3 Pe e fiafia ea Lē e ona le malosi uma lava ina ua e amiotonu,

Pe e aogā foʻi iā te ia pe a lē taʻuleagaina lou ala?

 4 Pe e aʻoaʻia ea oe e ia ona o lou faaaloalo,

Pe e te lua ō atu ea ma ia i le faamasinoga?

 5 Po ua lē tele ea lou leaga,

Ma po o le a faamutaina ea au mea sesē?

 6 Auā ua e faoa fua mai i ou uso mea e faamau ai le tautoga,

Ma ua e avea foʻi ofu o tagata matitiva.

 7 Ua e lē avatua i lē ua vaivai se vai e inu ai,

Ua e taofia foʻi le meaʻai mai i lē o loo fia ʻai.

 8 O le tagata malosi e fai mo ia le laueleele,

E mau ai foʻi lē ua faamamaluina ona o le faaituʻau.

 9 Ua e aauina ese atu fafine ua oti a latou tane e aunoa ma ni mea,

Ua faavaivaia foʻi lima o tamaiti ua leai ni o latou tamā.

10 O le mea lea ua siʻomia ai oe i mailei manu,

Ua faaatuatuvaleina foʻi oe i le mataʻu faafuaseʻi.

11 Po o le pōuliuli ina ia e lē iloa ai se mea,

Ma ua lofia foʻi oe i vai e tele.

12 Po ua lē maualuga ea le Atua e pei o le lagi?

Ia vaai atu i fetu uma, ua maualuluga lava.

13 A ua e faapea mai: ‘O le ā moni lava e silafia e le Atua?

Pe e mafai ea ona ia faamasino e ati atu i le pogisa tele?

14 Ua punitia o ia i ao ua lē mafai ai ona ia silasila mai,

Ma ua fealuaʻi o ia i le lapotopoto o le lagi.’

15 Pe e te tumau pea i le ala o aso anamua

Na ui ai tagata e faia mea e tigā ai,

16 O tagata ia ua seʻiesea a o leʻi oo i o latou taimi,

O ē ua tafiesea lo latou faavae e pei o le vaitafe,

17 O ē ua fai atu i le Atua moni: ‘Inā liliuese ia mai iā i matou!

O le ā foʻi se mea e faia e Lē e ona le malosi uma lava faasaga iā i matou?’

18 Ua faatumuina e ia lava o latou fale i mea lelei;

Ua mamao ese foʻi mai iā te aʻu fautuaga a ē e amioleaga.

19 E vāai o ē e amiotonu ma e olioli ai,

E tauemu foʻi o lē ua lē sala iā i latou:

20 ‘E moni e fano o ē e tetee mai iā i tatou;

E ʻaina foʻi e le afi mea na totoe o i latou.’

21 Faamolemole, ia e faamasani iā te ia ma tausi le filemu;

Ona oo mai ai lea o mea lelei iā te oe.

22 Ia e talia le tulafono mai i lona fofoga,

Ma ia teu i lou loto ana afioga.

23 Afai e te toe foʻi atu i Lē e ona le malosi uma lava, e toe atiina aʻe oe;

Afai foʻi e te faamamaoina ese le amiolētonu mai i lou faleʻie,

24 Ma pe afai e te lafoaʻi le auro tautele i le efuefu

Ma le auro o Ofeira i le papa i le ālia,

25 Ona avea ai lea o Lē e ona le malosi uma lava e pei o se auro tautele iā te oe,

Ma siliva, ma mea e sili ona lelei iā te oe.

26 Ona e matuā fiafia ai lea i Lē e ona le malosi uma lava,

E tepa aʻe foʻi ou mata i le Atua.

27 E te ʻaiʻoi atu iā te ia ona faafofoga mai lea o ia iā te oe;

E faataunuuina foʻi au tautoga.

28 O le mea foʻi e te filifili e fai, e faatumauina lea mo oe;

E susulu mai le malamalama i ou ala.

29 E iai le faalumaina pe a e tautala ma le faasausili;

A o lē e faamaulaloina, e faaolaina e ia.

30 E laveaʻiina e ia le tagata e lē sala,

E laveaʻiina foʻi oe ona o le mamā o ou lima.”

Iopu  23 : 1 - 17

23 Ona tali atu lea o Iopu, ua faapea atu:

 2 “I le aso nei, o le mea ua ou popole ai ona o le fouvale;

Ma ua mamafa loʻu lima ona o loʻu ōi.

 3 E, ta fia iloa lelei po o fea ou te maua ai o ia!

Ou te alu atu ai lava i lona afioaga tumau.

 4 Ou te tuuina atu i ona luma ina ia iloiloina loʻu faamasinoga,

Ou te faateleina foʻi aʻu upu ou te finau atu ai;

 5 Ina ia ou iloa upu e tali mai ai o ia iā te aʻu,

Ma ou te manatunatu foʻi i le mea e fetalai mai ai o ia iā te aʻu.

 6 Pe e finau mai ea o ia iā te aʻu i le tele o lona malosi?

E leai! Ae e manatu mai lava o ia iā te aʻu.

 7 O i inā e faasaʻo ai e lē ua amio saʻo o mea ma ia,

Ona ou alu ai lea ma le saogalemu e faavavau i lē na te faamasinoina aʻu.

 8 Faauta! Ou te alu i sasaʻe, ae e lē o iai o ia i inā;

Ua ou toe foʻi mai, ae ou te leʻi iloa ai o ia;

 9 Ua ou alu i le itu tauagavale i le mea o loo ia galue ai, ae ou te leʻi vaai ai iā te ia;

E afe o ia i le itu taumatau, ae ou te leʻi vaai ai iā te ia.

10 Auā ua silafia lelei e ia le auala ou te ui ai.

Ina ua uma ona ia tofotofoina o aʻu, ona faamamāina ai lea o aʻu e pei o le auro.

11 Ua tumau oʻu vae i ona tulaga aao;

Ua ou tausisi pea i lona ala, ou te lē alu ese ai.

12 Ou te leʻi alu ese lava mai i poloaʻiga a ona laugutu.

Ua ou tausia foʻi upu a lona fofoga, e sili atu i mea na manaʻomia mai iā te aʻu.

13 E tasi le mea o loo i lona mafaufau, o ai ea se tasi e na te mafaia ona tetee atu iā te ia?

E iai foʻi le mea ua naunau i ai lona finagalo, ma e na te faia lava.

14 Auā e faataunuuina lava e ia o mea ua ia manaʻomia mai iā te aʻu,

Ma e tele mea faapea iā te ia.

15 O le mea lea ua ou atuatuvale ai ona o ia;

Ua ou manatunatu ma ua ou fefe iā te ia.

16 E moni lava ua faavaivaia e le Atua loʻu loto,

Ua faaatuatuvaleina foʻi aʻu e Lē e ona le malosi uma lava.

17 Auā ou te leʻi magagana ona ua pōuliuli,

Po ona ua ufitia oʻu mata i le pogisa.

Iopu  24 : 1 - 25

24 “Aiseā na lē atofa ai e Lē e ona le malosi uma lava se aso,

Ma ua lē vāai ai i latou na iloa o ia i ona aso?

 2 E iai i latou o ē ua faafoʻi i tua pine o tuaoi;

Ua latou faoa foʻi le lafu ina ia o latou leoleoina.

 3 Ua latou tutuliesea asini poʻa a tamaiti ua leai ni tamā;

Ua latou faoa foʻi le povi poʻa a le fafine ua oti lana tane e fai ma mea e faamau ai le aitalafu.

 4 Ua latou tuleiesea tagata matitiva mai i le ala;

Ma ua lalafi foʻi o ē ua mafatia o le lalolagi i lea lava taimi.

 5 Faauta! E pei o solofanua tusitusi o le toafa

Ua latou ō atu i a latou galuega e saʻili mo ni meaʻai.

Ua avatu foʻi e le fanua laugatasi o le toafa iā i latou taʻitoʻatasi, o meaʻai mo a latou tamaiti.

 6 Ua latou selesele meaʻai a manu i le fanua,

Ua latou faoa vave foʻi togāvine a lē e amioleaga.

 7 Ua lē lavalavā i latou, ma ua latou momoe i le pō e aunoa ma ni ofu,

E leai foʻi ni mea e latou te aafu ai i le mālūlū.

 8 Ua susū i latou i timuga mamafa o mauga,

Ua pipii atu i latou i le papa ona e leai se mea e malu ai.

 9 Ua latou faoesea le tama ua leai se tamā mai i le susu o lona tinā,

Ua latou ave foʻi mea a lē ua tigāina e faamau ai le aitalafu.

10 Ua lē lavalavā i latou, ma ua feoaʻi solo i latou e aunoa ma ni ofu,

Ma ona o le fia aai, ua latou ave ai fusi saito.

11 Ua latou galulue pea i le aoauli i le va o pā o le togāvine;

Ua latou soli foʻi i mea e soli ai vine, ae ua latou fia feinu pea.

12 Ua lagona atu pea lava i tua o le aai le feoi o tagata o le a feoti,

E alalaga atu foʻi mo se fesoasoani o ē ua manunuʻa tigāina;

A ua lē manatu mamafa i ai le Atua.

13 A o i latou, ua iai faatasi ma ē e fouvale i le malamalama;

E latou te leʻi iloa ona ala,

E leʻi nonofo foʻi i latou i ona auala.

14 E tulaʻi o lē e fasioti tagata i le ao,

E na te fasiotia lē ua mafatia ma lē ua mativa;

E avea pea o ia ma gaoi i le pō.

15 Ua tulimataʻi e mata o lē e mulilua le pogisa o le pō,

Ma faapea ane, ‘E leai se tasi e na te iloa mai aʻu!’

Ma ua ia ufiufi foʻi ona mata.

16 E na te osofaʻia fale i le pōuliuli;

E latou te lokaina i latou lava i totonu i le ao.

E latou te lē iloa le malamalama o le ao.

17 Ua tutusa iā i latou le taeao ma le pogisa tele,

Auā ua iloa e i latou mea mataʻutia e vave oo mai o le pogisa tele.

18 E vave ona tafea ese atu o ia i vai.

E faamalaiaina lo latou fanua i le lalolagi.

E lē toe asiasi atu foʻi o ia i le ala o togāvine.

19 O le lāmala ma le vevela, e mitiia ai vai o le kiona;

E faapea foʻi ona faia e le Tuugamau iā i latou ua agasala!

20 E faagaloina e le manava o ia, e mitiia lelei o ia e le ilo,

E lē toe manatuaina o ia.

E gau foʻi lē ua amiolētonu e pei o le laau.

21 E faifaimea o ia ma le fafine pā e lē fanau,

E faapea foʻi le fafine ua oti lana tane, e na te leʻi faia i ai se mea lelei.

22 E tosina ese e le Atua tagata malolosi i lona malosi;

E tulaʻi foʻi o ia ma e lē mautinoa i lona ola.

23 E tuuina atu e le Atua ina ia maufaatuatuaina o ia, ina ia tausia e ia o ia lava;

E silasila ona fofoga i o latou ala.

24 Ua faaeaina i latou mo sina taimi, ona leai lea o i latou,

Ua faamaulaloina i latou; ua vavaeeseina foʻi i latou e pei o isi tagata uma,

Ua salaeseina foʻi i latou e pei o le tumutumu o le ʻau saito.

25 I le taimi nei la, o ai e na te taʻupepeloina aʻu

Pe faalēaogāina laʻu upu?”

Iopu  25 : 1 - 6

25 Ona tali mai lea o Pilitati le Sua, ua faapea mai:

 2 “Ua iā te ia le pule ma e mataʻutia foʻi o ia;

Ua faatupu e ia le filemu i ana mea maualuluga.

 3 Pe e mafai ona faitauina ana vaegaʻau?

Ma o ai ea foʻi e lē susulu i ai lona malamalama?

 4 O lea, e faapefea ona tonu o le tagata i luma o le Atua,

E faapefea foʻi ona mamā o lē na fanau mai i se fafine?

 5 Faauta! O loo iai le masina, ae e lē o susulu mai;

Ua lē o mamā foʻi fetu i lana silafaga.

 6 E sili atu ai la ona faatauvaa o le tagata o lē e pei o le ilo,

Ma le atalii o le tagata o lē e pei o le anufe!”

Iopu  26 : 1 - 14

26 Ona tali atu lea o Iopu, ua faapea atu:

 2 “Maʻeu lava lou fesoasoani atu i lē ua leai se malosi!

Maʻeu foʻi lou faasaoina o le lima ua vaivai!

 3 Maʻeu lava lou fautuaina o lē ua leai se atamai,

Ma e faailoa mai le atamai i le toʻatele!

 4 Po o ai o fai i ai au upu,

Ma o ai foʻi na ia fai atu na upu iā te oe?

 5 Ua gatete pea i latou ua feoti

I lalo ifo o le sami ma mea uma o iai.

 6 Ua taatia fua mai le Tuugamau* i ona luma,

Ua lē ufiufia foʻi le nofoaga o le faaumatiaga.

 7 Ua ia fofola le itu i mātū i luga o le mea gaogao,

Ma tautau le lalolagi ae e leai se mea o tautau ai;

 8 Ua ia ofuofuina vai i ona ao,

Ina ia lē masae ao i o latou lalo ifo;

 9 Ua ia ufiufia lona nofoālii,

Ua ia fofola ai i luga lona ao.

10 Ua ia tusi se faataaliʻoliʻo i le fogātai,

I le tuaoi o le malamalama ma le pōuliuli.

11 Ua lūlūina poutū o le lagi,

Ua latou taufaiofo foʻi ona o lana aʻoaʻiga.

12 O lona mana ua ia fesouaʻiina ai le sami,

O lona malamalama foʻi na te nutililiia ai le meaola o le sami.

13 Ua ia faamatagofie le lagi i lona matagi,

Ua ia tutui i lona aao le gata e sosolo lemū.

14 Faauta! O ni vaega itiiti nei o ana galuega,

E itiiti foʻi mea ua tatou faalogo ai iā te ia!

Ae peitaʻi, o ai ea e mafai ona malamalama i lona faititili malosi?”

^ Iopu 26:6 Tagaʻi i le Faaopoopoga e 6.


Iopu  27 : 1 - 23

27 Ua toe fai atu e Iopu o ana upu, ua faapea atu:

 2 “O loo soifua le Atua, o lē ua ia aveesea loʻu faamasinoga,

O loo soifua foʻi Lē e ona le malosi uma lava, o lē ua ia faatigā mai iā te aʻu,

 3 A o iai i totonu iā te aʻu laʻu mānava,

Ma iai foʻi i oʻu pogaʻiisu le agaga o le Atua,

 4 E lē tautala oʻu laugutu i ni upu e lē tonu

E lē tautala faaʻoleʻole foʻi loʻu laulaufaiva!

 5 Ia mamao lava iā te aʻu ona ou taʻua outou e amiotonu!

Seʻia oo lava i loʻu oti, ou te lē aveesea loʻu faamaoni!

 6 Ou te taofimau i laʻu amio saʻo, ou te lē tuuesea lava;

E lē faifai mai foʻi loʻu loto iā te aʻu i oʻu aso uma.

 7 O lē ua fai ma oʻu fili, ia avea o ia e pei o se tagata amioleaga,

Ia avea foʻi o lē e tetee mai iā te aʻu, ma sē e fai mea sesē.

 8 Auā o le ā le faamoemoe o sē ua fulitua i le Atua, pe a fasiotia e ia o ia

Pe a aveesea e le Atua lona ola mai iā te ia?

 9 Pe e faafofoga ea le Atua i lana alaga

Pe a oo puapuaga iā te ia?

10 Pe e matuā fiafia ea o ia i Lē e ona le malosi uma lava?

Po o le a ia valaau atu ea i le Atua i taimi uma?

11 Ou te faatonu atu outou e ala i le aao o le Atua;

Ou te lē natia mai i Lē e ona le malosi uma lava.

12 Faauta! Ua vaaia e outou uma lava faaaliga;

Aiseā ea ua avea ai outou ma ē ua matuā vālea?

13 O le tofi lea o le tagata amioleaga mai i le Atua;

O le tofi foʻi o pule sauā e latou te mauaina mai i Lē e ona le malosi uma lava.

14 Afai e toʻatele ona atalii, e fai mo i latou le pelu;

E lē lava foʻi meaʻai a ē e tupuga mai iā te ia.

15 E tanumia o ē e sao mai iā te ia i le faamaʻi e oti ai,

E lē fetagisi foʻi o latou fafine ua oti a latou tane.

16 Afai e na te faaputuina le siliva e pei o le efuefu,

Ma ia saunia le ofu e faapei o le ʻele

17 E saunia e ia, ae e ofu ai o lē e amiotonu,

E fai foʻi le siliva ma tofi o lē ua lē sala.

18 Ua ia faia lona fale e pei o le lelefua,

E pei foʻi o le fale lauvao na faia e le tagata vāai.

19 E taoto le mauʻoa, ae e leai se mea e na te aoaoina mai;

E pupula aʻe ona mata, a ua leai se mea.

20 E lofia o ia i mea mataʻutia e oo faafuaseʻi mai e pei o vai;

E aveesea foʻi o ia i le pō e le afā.

21 E aveesea o ia e le matagi mai i sasaʻe, ona alu ese ai lea,

Ma e lelea ese ai o ia mai i le mea na nofo ai.

22 E agi atu iā te ia e aunoa ma se alofa;

E lē mafai lava ona ia sola ese mai ai i lona malosi.

23 E pati lima le tagata iā te ia

Ma e tuufaaili atu iā te ia mai i le mea o loo nofo ai.

Iopu  28 : 1 - 28

28 “Ioe, e iai le mea e maua ai le siliva

Ma le nofoaga mo le auro e latou te faamamāina ai;

 2 E maua le uʻamea mai i le efuefu

E maua foʻi le ʻapamemea mai i le maa.

 3 Ua ia faagataina le pōuliuli;

Ua saʻiliʻili foʻi o ia i itu uma

I maa i le pōuliuli ma le pogisa tele.

 4 Ua elia e ia se pū e mamao mai i le mea e aumau ai tagata ese,

I nofoaga ua faagaloina e vae;

Ua tāupe i maea nisi o tagata, ma ua tautau foʻi i latou.

 5 Ae e tupu mai meaʻai i le eleele;

A o ona lalo ifo, ua suatia e pei o le afi.

 6 O ona maa o nofoaga ia o le safaira,

E iai ona efuefu auro.

 7 O lona ala, e lē iloa e se manulele taufeʻai,

E lē iloa foʻi e mata o le aia uliuli lea mea.

 8 E lē solia e manufeʻai mataʻutia;

E lē savali ai foʻi i luga le tamaʻi leona.

 9 E tago atu lona lima i le papa alā;

E na te fulisia foʻi mauga mai i o latou faavae;

10 Ua ia faia alāvai e faatafe ai le vai i totonu o papa,

Ua vaaia foʻi e ona mata mea tāua uma.

11 Ua ia pupuni mea e tafe atu ai le vai,

Ua ia aumaia i le malamalama mea ua natia.

12 A o fea e maua ai le atamai?

Ma o fea foʻi le nofoaga o le malamalama?

13 E lē iloa lona tau e le tagata,

Ma e lē o maua foʻi i le nuu o ē e ola.

14 Ua faapea mai vai loloto,

‘E lē o iā te aʻu!’

Ua faapea mai foʻi le sami, ‘E lē o iā te aʻu!’

15 E lē mafai ona faafesuiaʻi ma le auro māoʻi,

E lē mafai ona faatauina i siliva.

16 E lē mafai ona faatauina i auro o Ofeira,

Faatasi ai ma le maa soama tautele ma le safaira.

17 E lē mafai ona faatusaina i le auro ma le tioata,

E lē mafai foʻi ona fesuiaʻi ma se ipu o le auro ua faamamāina.

18 E lē taʻua ʻamu ma le maa tioata,

Ae e sili atu ona tāua le atamai,* nai lo o le taga ua tumu i penina.

19 E lē mafai ona faatusaina i le topasi o Kuso;

E lē mafai foʻi ona faatauina i le auro ua faamamāina.

20 Ae o fea e sau ai le atamai?

Ma o fea foʻi le nofoaga o le malamalama?

21 Ua lilo lea mai i mata o tagata ola uma,

Ua natia foʻi mai i manufelelei o le lagi.

22 Ua faapea mai le faaumatiaga ma le oti,

‘Ua ma faalogo i le tala e faatatau i lea mea.’

23 O le Atua o Lē e malamalama i lona ala,

O ia foʻi e na te silafia le mea o iai,

24 Auā e silasila o ia i tuluʻiga o le lalolagi;

E silafia e ia mea i lalo o le lagi uma,

25 Ina ia tuuina atu le malosi i le matagi,

A o ia vaevaeina vai i se fua;

26 Ina ua ia faia se tulafono mo le timu,

Ma le ala mo le ao faititili,

27 Ona ia silafia ai lea o le atamai ma faamatala atu ai;

Ua ia saunia ma suʻesuʻe foʻi i ai.

28 Ua fetalai mai o ia i le tagata,

‘Faauta! O le mataʻu iā Ieova, o le atamai lea,

Ma o le liliuese mai i le leaga, o le malamalama lea.’”

^ Iopu 28:18 I le gagana Eperu, “e sili atu ona tāua le taga ua tumu i le atamai, nai lo o le taga ua tumu i penina.”


Iopu  29 : 1 - 25

29 Ua toe fai atu e Iopu ana upu, ua faapea atu:

 2 “E! pe ana ou iai i masina i aso ua mavae,

E pei o aso ina o leoleoina aʻu e le Atua;

 3 Ina ua ia faasusulu mai lona molī i luga o loʻu ulu,

Ma ou savali i le pōuliuli e ala i lona malamalama;

 4 E pei lava ona ou iai i aso o loʻu talavou,

A o avea le Atua ma aʻu uō māfana ma iai foʻi i loʻu faleʻie;

 5 A o ma faatasi ma Lē e ona le malosi uma lava i lenā taimi,

Ina o siʻosiʻomia aʻu e aʻu auauna uma!

 6 Ina ua ou fufuluina oʻu laasaga i le pata,

Ma ua tafe mai pea le suāuu mo aʻu i le papa;

 7 Ina ua ou alu atu i le faitotoʻa e latalata i le aai,

Ou te saunia foʻi loʻu nofoa i le nofoaga faitele!

 8 Na iloa mai aʻu e tama ma latou lalafi ai,

E oo foʻi i toeaina, na latou tutulaʻi ma laulaututū.

 9 Ua lē toe tautatala perenise,

Ua tuu foʻi o latou alofilima i o latou gutu.

10 Ua lē toe lagona leo o taʻitaʻi,

Ua pipii foʻi o latou laulaufaiva i o latou gutu.

11 Auā ua faalogo i ai taliga ma faaamuia mai iā te aʻu,

Ua vaai foʻi i ai mata ma ua fai lea ma molimau iā te aʻu.

12 Auā ou te laveaʻiina lē ua mafatia ua alaga mai mo se fesoasoani,

Faapea foʻi le tama ua leai sona tamā, ma so o se tasi ua leai sona fesoasoani.

13 E oo mai iā te aʻu le faamanuia a lē o le a fano,

Ou te faafiafia foʻi i le loto o le fafine ua oti lana tane.

14 Na ou ofu i le amiotonu, ma na ia faaofuina aʻu.

Sa pei foʻi laʻu faamasinoga o se ofu talaloa, ma se pulou ʻie.

15 Na fai aʻu ma mata o lē ua tauaso;

Ma vae o lē ua pipili.

16 Na fai aʻu ma tamā moni o ē e matitiva;

Ma na ou iloiloina foʻi le faamasinoga o lē ou te leʻi iloa.

17 Ou te gauia le ivi auvae o lē e fai mea sesē,

Ou te faoa foʻi mai i ona nifo le mea ua saeia.

18 Na ou faapea ane, ‘Ou te oti i loʻu faamoega,

Ma e faateleina oʻu aso e pei o le oneone.

19 Ua sosolo atu oʻu aa i le vai,

E toʻa foʻi le sau i oʻu lālā i le pō.

20 E fou pea loʻu mamalu iā te aʻu,

Ma ou te fana atu pea lava le ʻaufana o loo i loʻu lima.’

21 Ua latou faalogo mai iā te aʻu; ma latou faatalitali,

Ua latou faalologo foʻi mo saʻu fautuaga.

22 E leʻi toe tautatala mai i latou ina ua uma ona fai atu o aʻu upu,

Ua sinasina ifo foʻi aʻu upu i o latou luga.

23 Ua latou faatalitali mai iā te aʻu e pei ona faatalitali i le timu,

Ua faamamaga foʻi o latou gutu mo le timu i le tau e totogo ai mea.

24 Ou te ʻataʻata atu iā i latou, ae e latou te lē talitonu ai

Ua latou lē tineia foʻi le malamalama o oʻu mata.

25 Ua ou filifilia le ala mo i latou, ma ou nofo o sē e sili iā i latou;

Sa ou nofo foʻi e pei o se tupu i totonu o ana vaegaʻau,

E pei o lē e na te faamāfanafanaina o ē e faanoanoa.

Iopu  30 : 1 - 31

30 “Ua toē mai i latou iā te aʻu,

O ē e lāiti ifo iā te aʻu,

O ē ou te lē manaʻo e tuufaatasi o latou tamā

Ma taʻifau o loo leoleoina laʻu lafu mamoe.

 2 E oo lava i le malosi o o latou lima, o le ā le aogā iā te aʻu?

Ua fano foʻi le malosi sa iā i latou.

 3 Ua vaivai i latou ona o le matitiva ma le fia aai,

Ua latou ʻatiina le nuu naumati,

A o ananafi, na iai le afā ma le faatafunaga.

 4 Na latou tau mai lau o le laau masima i tafatafa o vao,

Na fai foʻi le aa o le ratami ma a latou meaʻai.

 5 Ua tuliesea i latou mai i le nuu;

Ua tulia ma feʻei atu tagata iā i latou e pei o loo tuli i se gaoi.

 6 Ina ia nonofo i latou i le malifa o vanu,

I lua o le eleele ma papa.

 7 E alalaga i latou mai i le vao;

E faaputuputu faatasi i latou i lalo o laau tuitui.

 8 O le fanau a lē ua valea, o le fanau foʻi a lē ua leai se igoa,

Ua tuliesea i latou mai i le nuu.

 9 A o lenei ua avea aʻu ma matua o la latou pese,

Ua fai foʻi aʻu ma autū o a latou tauemuga.

10 Ua latou ʻinoʻino mai iā te aʻu, ua latou taumamao foʻi ma aʻu;

E leʻi taofia lo latou feanu mai i oʻu mata.

11 Auā ua ia tatalaina le manoa o laʻu ʻaufana ma faamaulaloina aʻu,

Ma ua latou lafoaʻia foʻi le faagutu ona o aʻu.

12 Ua tulaʻi mai tama leaga i loʻu itu taumatau;

Ua latou tuu foʻi aʻu ou te alu,

Ae peitaʻi, ua latou tanu se mea maupuʻepuʻe ia malaia ai aʻu.

13 Ua latou lepeti i lalo oʻu ala;

Ua na ona latou faaopoopo mai ai o faigatā iā te aʻu,

Ae e leai se tasi e fesoasoani iā i latou.

14 Ua latou ō mai i se avanoa lautelē;

Ua latou faanatinati atu pea lava e pei o se afā.

15 Ua oo faafuaseʻi mai iā te aʻu mea mataʻutia;

Ua tulia foʻi loʻu mamalu e pei o le matagi,

Ua mavae atu loʻu faaolataga e pei o se ao.

16 O lenei, ua sasaa atu loʻu loto i totonu iā te aʻu;

Ua oo mai aso o puapuaga iā te aʻu.

17 I le pō, e matuā tigā tele ai oʻu ivi ma toetoe a toʻulu ese ai,

O le maʻatiʻati mai foʻi o tigā, ua lē mafai ai ona ou mālōlō.

18 Ona o le malosi tele o loʻu maʻi, ua suia ai foliga o loʻu ofu;

Ua fusia ai aʻu e pei o le kola o loʻu ofu talaloa.

19 Ua ia ave ifo aʻu i le eleele,

Ona ou faaali atu lea o aʻu e pei o le efuefu ma le lefulefu.

20 Na ou alaga atu iā te oe mo se fesoasoani, ae e te leʻi tali mai iā te aʻu;

Na ou tū foʻi, ina ia e uaʻi mai ai iā te aʻu.

21 Ua e liua oe ma e agaleaga mai ai iā te aʻu;

Ua e taia aʻu i lou aao malosi ona o lou ʻinoʻino mai iā te aʻu.

22 Ua e siitia aʻu i le matagi, ma ua ou tiʻetiʻe ai;

Ona e faaumatia lea o aʻu i se matagi malosi.

23 Auā ua ou iloa lelei, e te toe faafoʻi mai iā te aʻu mai i le oti,

Ma le faleʻie o le feiloaʻiga o tagata ola uma.

24 Ae peitaʻi, e leai se tasi ua aapa atu lona lima i se faaputuga o mea ua faatafunaina,

I le taimi foʻi o ona mala, e leai se tasi e alaga atu i se fesoasoani e tusa ai o na mea.

25 E moni lava na ou tagi ona o le tagata ua puapuagatia;

Na ōi foʻi loʻu loto ona o le tagata mativa.

26 E ui sa ou faatalitali i le lelei, ae peitaʻi, ua oo mai le leaga;

Na ou faatalitali atu pea i le malamalama, ae peitaʻi, ua oo mai le pogisa.

27 Ua fegoloaʻi loʻu manava,* ma ua lē mapu;

Ua feagai foʻi aʻu ma aso o le puapuaga.

28 Na ou fesavaliaʻi solo ma le faanoanoa ina ua lē susulu mai le lā;

Na ou tulaʻi foʻi i le faapotopotoga, ma ou tagi pea mo se fesoasoani.

29 Na avea aʻu ma uso o taʻifau o le vao,

Ma aumea a tama fafine a le iaena.*

30 Ua uliuli loʻu paʻu ma ua mafoʻe ese,

Ua mū foʻi oʻu ivi i le vevela.

31 Ua avea laʻu kitara* ma faanoanoaga,

O laʻu faaili foʻi ua pei o leo o ē o loo fetagisi.

^ Iopu 30:27 I le gagana Eperu, “ua pupuna oʻu gaʻau.”


^ Iopu 30:29 O se manu e umi lona ua, e iai ona apaʻau ae e lē lele. O le upu Peretania o le ostrich.


^ Iopu 30:31 O se meafaifaaili anamua e ese mai i le kitara i aso nei. O le upu Peretania, o le harp.


Iopu  31 : 1 - 40

31 “Ua ou osia le feagaiga ma oʻu mata.

E faapefea la ona ou manaʻonaʻo i se taupou?

 2 O le ā se mea mo aʻu mai i le Atua o loo i lugā,

Po o se tofi foʻi mai i Lē e ona le malosi uma lava o loo i mea maualuluga?

 3 Pe e lē o iai ea se malaia i lē e fai mea sesē,

Ma puapuaga i ē e faia mea e tigā ai?

 4 Po ua lē silafia ea e ia oʻu ala

Ma faitaulia oʻu laasaga uma?

 5 Pe afai ua ou savali faatasi ma tagata e lē faamaoni,

Ma televave oʻu vae e faia mea faaʻoleʻole,

 6 E na te fuaina aʻu i le fua saʻo

Ma o le a silafia foʻi e le Atua loʻu faamaoni.

 7 Pe afai ua sesē oʻu laasaga mai i le ala,

Po ua tosina atu loʻu loto i le vaai a oʻu mata,

Po ua pipii mai se mea leaga i oʻu alofilima,

 8 Ia ou lūlūina fatu, a ia ʻaina e se tasi,

Ma ia liaʻiina foʻi o ē e tupuga mai iā te aʻu.

 9 Pe afai ua tosina loʻu loto i se fafine,

Ma ou taoto i le faitotoʻa e lamalama i laʻu uō,

10 Ia olo e laʻu avā saito mo se tasi tamāloa,

Ia tootutuli foʻi isi tamāloloa i ona luga.

11 Auā o le amio matagā lenā mea,

O le mea sesē lenā sa tatau ona iloiloina e faamasino.

12 Auā o le afi lava lenā e susunuina ai i le faaumatiaga,

E faatamaʻia ai aʻu mea uma lava.

13 Afai sa masani ona ou teena le faamasinoga o laʻu tane pologa,

Po o laʻu teine pologa i ni mea na latou molia ai aʻu i le tulafono,

14 O le ā la se mea ou te faia pe a tulaʻi mai le Atua?

Pe a valaau mai foʻi iā te aʻu mo se faamatalaga, o le ā laʻu tali e fai atu iā te ia?

15 Pe e leʻi faia ea o ia e Lē na faia aʻu i le manava,

Ma pe e lē toʻatasi ea Lē na saunia i tatou i le manava?

16 Afai sa masani ona ou taofia se mea e fiafia i ai o ē e faatauvaa,

Ma ua fole foʻi mata o le fafine ua oti lana tane talu aʻu,

17 Pe na masani foʻi ona ou ʻai na o aʻu i laʻu meaʻai,

Ae e leʻi ʻai ai le tama ua leai sona tamā

18 (Auā talu mai loʻu talavou, na ma ola faatasi aʻe e pei o se tamā,

Ma na ou taʻitaʻi pea o ia mai i le manava o loʻu tinā);

19 Pe afai sa masani ona ou vaai i le fano o se tasi ina ua leai sona ofu,

Po o le tagata mativa ua leai sona lavalava;

20 Afai e leʻi faamanuia mai iā te aʻu lona sulugātiti,

Pe e leʻi māfanafana o ia i fulufulu mamoe o aʻu tamaʻi mamoe poʻa;

21 Pe afai na lialiaʻi atu loʻu lima e faamataʻu i le tama ua leai se tamā,

Ma ina ua ou iloa mea e manaʻomia e loʻu fesoasoani o loo i le faitotoʻa,

22 Ia paʻū ese loʻu ivi tauʻau mai i lona tauʻau,

Ia gauiesea foʻi loʻu lima mai i lona ponaivi i luga.

23 Auā ua ou mataʻu ona o le faaumatiaga mai i le Atua,

Ua lē mafai foʻi ona ou tatalia ona o lona mamalu.

24 Afai ou te faia auro ma mea ou te faalagolago i ai,

Po ou te fai atu foʻi i auro, ‘O oe o loʻu faatuatuaga!’

25 Afai sa masani ona ou olioli ona o mea e tele ua iā te aʻu,

Ma ua maua e oʻu lima le tele o mea;

26 Afai sa masani ona ou vaaia le malamalama pe a pupula mai,

Po o le masina matagofie foʻi o loo alu ane,

27 Ma ua ʻolegia faalilolilo loʻu loto

Ma ua ou sogi i loʻu lima,

28 O le mea sesē foʻi lenā sa tatau ona iloiloina e faamasino,

Auā ua ou faafitia le Atua moni i lugā.

29 Afai sa masani ona ou olioli i le faaumatiaga o se tasi na matuā ita iā te aʻu,

Pe na ou fiafia ona ua oo se mea leaga iā te ia

30 Ou te leʻi faatagaina loʻu gutu e agasala ai

I le talosaga atu mo se tautoga e faasaga iā te ia.

31 Afai e leʻi faapea ane tagata o loʻu faleʻie,

‘O ai e mafai ona faailoa mai se tasi e leʻi faamalieina i ana meaʻai?’

32 E leai se tagata ese e nofo i fafo i le pō;

Ou te tatalaina pea oʻu faitotoʻa iā i latou i luga o le ala.

33 Afai ou te ufiufi i aʻu solitulafono e pei o le tagata

I le natia o aʻu mea sesē i le taga o loʻu ofutino

34 Talu ai ua ou mafatia i le fefe i ni tagata e toʻatele,

Po o le faamataʻu foʻi o aʻu i le ʻinoʻino mai o aiga

Ou te filemu pea, ou te lē alu atu i le faitotoʻa.

35 E! pe ana faalogo mai se tasi iā te aʻu,

Po ua tali mai Lē e ona le malosi uma lava iā te aʻu e tusa ma loʻu faailoga!

Pe e tusa ma mea ua tusia i faamaumauga a lē o loo ma faamasino!

36 Ou te tauaveina lava i luga o loʻu tauʻau;

Ou te fusia ai foʻi aʻu e pei o se pale matagofie.

37 Ou te faailoa atu iā te ia oʻu laasaga;

Ou te faalatalata atu iā te ia e pei o se taʻitaʻi.

38 Afai e alaga mai loʻu laueleele mo se fesoasoani ona o aʻu;

E fetagisi faatasi foʻi ona atu puʻe;

39 Pe afai na ou ʻaina ona fua ae e lē faatauina,

Ma ua ou faapogaia le mapuitigā o ē e pule ai,

40 Ia tupu mai le vao tuitui nai lo o le saito,

Ma le vao manogi leaga nai lo o le karite.”

Ona faaiʻu ai lea o upu a Iopu.

Iopu  32 : 1 - 22

32 Ona lē toe tali mai lea o ia tagata e toʻatolu iā Iopu, auā ua amiotonu o ia i lona lava manatu. 2 A ua matuā ita lava Eliu le atalii o Parakelu le tagata Pusa mai i le aiga o Rama. Ua matuā ita lava o ia iā Iopu ona o lona taʻuamiotonuina o ia lava nai lo o le Atua. 3 Ua ita tele foʻi o ia i ana aumea e toʻatolu ona ua latou lē maua se tali e tali atu ai, a ua latou taʻuleagaina le Atua. 4 Ua faatalitali Eliu e tautala atu iā Iopu, auā e matutua atu i latou i lo o ia. 5 Ua oo ina iloa e Eliu ua lē mautali ia tagata e toʻatolu, ona matuā ita tele ai lea o ia. 6 Ona tali mai lea o Eliu le atalii o Parakelu le tagata Pusa, ua faapea mai:

“Ou te laʻitiiti

A o outou, o toeaina outou.

O le māfuaaga lea na ou mataʻu ma fefe ai

E faailoa atu iā te outou mea ua ou iloa.

 7 Na ou fai atu, ‘E tautala mai lava aso,

Ma o le tele foʻi o tausaga e faailoa mai ai le atamai.’

 8 E moni, o le agaga i totonu o le tagata

Ma o le mānava a Lē e ona le malosi uma lava, e latou te malamalama ai.

 9 E lē na o i latou ua tele tausaga ua atamamai,

Po o i latou ua toeaina e malamalama i le faamasinoga.

10 Ona ou fai atu lea, ‘Inā faalogo mai ia iā te aʻu.

Ou te faailoa atu mea ua ou iloaina.’

11 Faauta! na ou faatalitali mo sa outou tali,

Na ou faalogologo atu pea i o outou manatu,

Seʻia outou maua ni upu e tali mai ai.

12 Na ou uaʻi atu pea iā te outou,

A ua leai se tasi e aʻoaʻia Iopu

E leai foʻi se tasi o outou na tali atu i ana upu,

13 Ina neʻi outou faapea ane, ‘Ua matou maua le atamai;

O le Atua na aʻoaʻia o ia, ae e lē o se tagata.’

14 E na te leʻi fai mai ni upu e tetee mai ai iā te aʻu,

Ou te lē tali atu iā te ia i a outou upu.

15 Ua matataʻu i latou, ma ua lē toe tali mai;

Ua sosola ese upu mai i o latou gutu.

16 Na ou faatalitali, auā ua lē toe tautatala mai i latou;

Ua tutū pea i latou, ua lē toe tali mai.

17 O aʻu lava ou te tali atu ai;

Ou te faailoa atu e aʻu lava mea ua ou iloa;

18 Ua tumu aʻu i upu;

Ua uunaʻi mai iā te aʻu le agaga o loo i totonu iā te aʻu.

19 Faauta! Ua pei loʻu manava o se uaina ua leai se ala ʻea;

E pei o fagupaʻu fou ua tau pāpā.

20 Seʻi oʻu tautala atu ina ia ou mapu ai.

E tautala atu oʻu laugutu ina ia fai atu se tali.

21 Seʻi aua lava neʻi oʻu faailogaina se tagata;

Ma aua neʻi oʻu faaee atu se igoa tāua i se tagata;

22 Auā ou te lē iloa pe faapefea ona faaee atu se igoa tāua;

E vave ona aveesea o aʻu e Lē na faia aʻu.

Iopu  33 : 1 - 33

33 “O lenei Iopu e, seʻi e faafofoga mai i aʻu upu,

Ma ia uaʻi mai ou taliga i aʻu tautalaga uma.

 2 Faauta, faamolemole! E tatau ona ou tautala atu;

E tatau ona tautala atu loʻu gutu.

 3 Ou te tautala atu i le faamaoni o loʻu loto,

E tautala foʻi ma le faamaoni oʻu laugutu i le poto.

 4 Na faia aʻu e le agaga o le Atua,

O le mānava foʻi a Lē e ona le malosi uma lava na ou ola ai.

 5 Afai e te mafaia, ia e tali mai iā te aʻu,

Ia e fai mai ni upu i oʻu luma; ia e sauni.

 6 Faauta! ua pei aʻu o oe i le silafaga a le Atua moni;

Na faia foʻi aʻu i le efuefu.

 7 Faauta! e leai se mea mataʻutia o iā te aʻu e te fefe ai,

E lē mamafa foʻi aʻu upu i luga iā te oe.

 8 A ua e saunoa mai a o oʻu faalogo,

Ua ou faalogo atu pea i le leo o au saunoaga,

 9 ‘Ou te amio mamā e aunoa ma ni solitulafono;

E mamā aʻu, e leai saʻu mea sesē.

10 Faauta! Ua maua e ia mea e tetee mai ai iā te aʻu,

Ua manatu o ia o aʻu o lona fili.

11 Ua ia taofia oʻu vae i faamau,

Ua ia tulimataʻia foʻi oʻu ala uma.’

12 Faauta! E lē saʻo oe i lenei mea, ou te tali atu iā te oe;

Auā e sili atu le Atua i le tagata.

13 Aiseā ua e finau atu ai i le Atua?

Po ona ua lē tali mai ea o ia i au upu uma lava?

14 Auā e faatasi ona fetalai le Atua,

Ua faalua foʻi, ae e lē uaʻi atu i ai se tasi

15 I se miti po o se faaaliga i le pō,

Pe a momoegase tagata,

A o momoe i luga o le moega.

16 O le taimi lea ua ia tatala ai taliga o tagata,

Ma ua ia faamauina lana apoapoaʻiga iā i latou,

17 Ina ia liliuese ai le tagata mai i lana gaoioiga,

Ma ia faalilo ai e ia le faamaualuga mai i le tagata.

18 Ua ia taofiofi iā te ia ina neʻi oo i le lua

Ma lona ola ina neʻi faaumatia e se auupega.

19 Ua ia aʻoaʻia o ia i tigā i luga o lona moega,

Ma ua faaauau pea ona tigā ona ponaivi.

20 Ua avea meaʻai ma mea inosia i lona olaga,

Ua lē naunau foʻi o ia i ana meaʻai.

21 Ua mou atu lona tino ua lē toe iloa atu,

Ma ua aliali mai ona ponaivi sa lē iloa.

22 Ua latalata o ia i le lua,

Ma lona ola foʻi iā i latou e fasiotia.

23 Afai e iai se avefeʻau mo ia,

O se fofoga fetalai mai i le toʻaafe,

E taʻu atu i le tagata le mea ua tonu mo ia,

24 Ona alofa lea o ia iā te ia ma faapea atu,

‘Ia laveaʻi iā te ia ina neʻi alu ifo i le lua!

Ua ou maua le togiola!

25 Ia faafouina lona tino e sili nai lo o le talavou;

Ia toe foʻi o ia i aso o le malaulau o lona talavou.’

26 E ʻaiʻoi atu o ia i le Atua ina ia fiafia mai o ia iā te ia,

E na te iloa atu ona fofoga ma le alaga o le olioli,

E na te toe faafoʻisia mai foʻi Lana amiotonu i le tagata.

27 E pese atu o ia i tagata ma faapea atu,

‘Ua ou agasala; ua ou faapiʻoina le mea ua tonu,

E lē o le mea lenā sa tatau ona ou faia.

28 Ua ia laveaʻiina loʻu ola ia lē alu atu i le lua,

Ou te iloa atu foʻi le malamalama.’

29 Faauta! O nei mea uma ua faia e le Atua,

E faalua, e faatolu i le tagata,

30 Ina ia toe faafoʻi mai o ia mai i le lua,

Ina ia faamalamalamaina o ia i le malamalama o ē e ola.

31 Iopu e, inā uaʻi mai ia! Inā faalogo mai ia iā te aʻu!

Ia e filemu, ona ou tautala atu ai pea lea.

32 Pe afai e iai ni upu e fai mai, ia tali mai iā te aʻu;

Inā tautala ia, auā ua ou fiafia i lau amiotonu.

33 Ae afai e leai, ia e faalogo mai iā te aʻu;

Inā filemu ia, ona ou aʻoaʻoina lea o oe i le atamai.”

Iopu  34 : 1 - 37

34 Ua faaauau ona tali mai Eliu, ua faapea mai:

 2 “Inā faalogo mai ia i aʻu upu, o outou o ē e atamamai;

O outou foʻi o ē e iloa mea, inā faalogo mai ia iā te aʻu.

 3 Auā e tofotofo e le taliga o upu,

E pei ona tofo e le gutu o meaʻai.

 4 Seʻi o tatou filifili ia e i tatou lava le faamasinogatonu;

Ma iloa ai e i tatou lava le mea lelei.

 5 Auā ua faapea mai Iopu, ‘E saʻo lava aʻu,

A ua liliuese e le Atua loʻu faamasinogatonu.

 6 Po ou te pepelo atu ea e tusa ai ma loʻu faamasinoga?

E leai se togafiti o loʻu manuʻa tugā, e ui e leai saʻu solitulafono.’

 7 O ai se tagata e pei o Iopu,

O lē ua inu i tauemuga e pei o se vai?

 8 Ua faauō lava o ia i ē e faia mea e tigā ai

Ma savavali ma tagata amioleaga.

 9 Auā ua fai mai o ia, ‘E lē aogā le tagata

Pe a fiafia o ia i le Atua.’

10 O le mea lea, inā faalogo mai ia iā te aʻu o outou o tagata mafaufau.

E mamao lava i le Atua moni ona faia o se mea leaga,

Ma Lē e ona le malosi uma lava ona faia o se mea e lē tonu!

11 Auā e na te tauia le tagata e tusa ma lana gaoioiga,

E na te tauia foʻi le tagata e tusa ma lona ala.

12 Ioe, e moni lava e lē faia e le Atua se mea leaga,

E lē faapiʻoina foʻi e Lē e ona le malosi uma lava le faamasinoga.

13 O ai na tuuina atu iā te ia le pule i le lalolagi,

O ai na tofia atu iā te ia le laueleele uma lava?

14 Afai e uaʻi mai lona finagalo i se tasi,

Pe afai e na te toe faafoʻisia mai le agaga ma le mānava o lenā tagata iā te ia,

15 O le a feoti ma mamate meaola uma,

E toe foʻi atu foʻi le tagata i le efuefu.

16 O lea, afai ua e malamalama, inā faalogo mai ia i lenei mea;

Ia faalogo mai ia i aʻu upu.

17 E pule ea se tasi e ʻinoʻino i le faamasinogatonu,

Ma afai e amiotonu se tasi e malosi, pe e te taʻuleagaina o ia?

18 Pe e fai atu ea se tasi i se tupu, ‘E leai sou aogā’?

Ma i tamālii foʻi, ‘O outou o ē e amioleaga’?

19 E iai Lē e na te lē faailogaina perenise

Ma e lē sili atu lona manatu mamafa i le tamālii nai lo o le tagata faatauvaa,

Auā o i latou uma lava o galuega a ona aao.

20 E feoti i latou i se taimi faafuaseʻi, e oo lava i le vaeluapō;

E gatete tagata ma mavae atu,

E ō ese foʻi o ē e malolosi ae e lē o se lima e avea ai.

21 Auā o loo silasila ona fofoga i ala o le tagata,

E silafia foʻi e ia ona ala uma.

22 E leai se pogisa po o se pōuliuli tele

Mo i latou e faia mea e tigā ai ina ia lilo ai i latou i inā.

23 Auā e leʻi atofaina e ia se taimi mo le tagata

E alu atu ai i luma o le Atua ina ia faamasinoina ai.

24 E na te gauia o ē e malolosi e aunoa ma se iloiloga,

E na te faatulaʻi foʻi isi nai lo o i latou.

25 O le mea lea, ua silafia ai e ia a latou galuega,

Ma e na te faatoʻilaloina i latou i le pō, ona tuʻimomomoina ai lea o i latou.

26 Ua ia taia i latou o ē e amioleaga

I le mea e vaavaai ane ai tagata;

27 Talu ai ua latou liliuese mai i le mulimuli atu iā te ia,

Ua latou lē manatunatu foʻi i ona ala,

28 Ina ia faaoo atu iā te ia le alaga a lē e faatauvaa;

Ua ia faafofoga ai i le alaga a ē ua puapuagatia.

29 O ai la e na te mafaia ona taʻusalaina o ia, ina ua ia faapogaia le filemu?

Ma ina ua natia ona fofoga, o ai e na te mafaia ona vaai atu iā te ia,

Pe e faia i se nuu pe e faia foʻi i se tagata, o le mea lava e tasi?

30 Ina ia lē pule se tagata ua fulitua i le Atua,

Ma ia leai se mea e maileia ai le nuu.

31 Auā pe e fai atu ea se tasi i le Atua,

‘Ua ou puapuagatia e ui ou te lē amio faapiʻopiʻo;

32 E ui ou te lē iloa se mea, ia e aʻoaʻo mai iā te aʻu;

Afai ua ou faia so o mea e lē tonu,

Ou te lē toe faia lava’?

33 Pe e tauia ea e ia lea mea e tusa ma lou manatu, auā ua e teena le faamasinoga,

Auā o oe na e filifilia, ae e lē o aʻu?

Ua e tautala foʻi i mea ua e iloa.

34 E fai mai foʻi iā te aʻu tagata mafaufau

E oo lava i le tagata atamai o lē e faalogo mai iā te aʻu,

35 ‘Ua tautala Iopu ma le lē iloa,

Ua faia ana upu e aunoa ma le tofā mamao.’

36 Loʻu tamā e, ia tofotofoina Iopu i le mea e gata mai ai

Ona o ana tali atu i tagata faatigā.

37 Auā ua ia faaopoopoina le fouvale i lana agasala;

Ua pati ona lima a o iai ma i tatou, ma ua faateleina foʻi ana upu e tetee atu ai i le Atua moni!”

Iopu  35 : 1 - 16

35 Ua faaauau ona tali mai Eliu, ua faapea mai:

 2 “Po o le mea ea lenei ua e manatu i ai o le faamasinogatonu?

Ua e fai mai, ‘E sili atu laʻu amiotonu nai lo o le Atua.’

 3 Auā ua e fai mai, ‘O le ā le aogā iā te oe?

O le ā foʻi le aogā iā te aʻu nai lo o loʻu agasala ai?’

 4 Ou te tali atu iā te oe.

Ma au uō o loo faatasi ma oe.

 5 Ia e tepa aʻe i le lagi ma vaai,

Ia iloa atu ao, ua maualuluga atu nai lo o oe.

 6 Afai ua e agasala, o le ā se mea ua e faia faasaga iā te ia?

Afai foʻi ua faateleina au fouvalega, o le ā se mea ua e faia iā te ia?

 7 Afai e saʻo lava oe, o le ā se mea e te avatu iā te ia,

Po o le ā foʻi se mea e maua e ia mai i lou lima?

 8 O lau amioleaga e ono faamanuʻalia ai se tagata e pei o oe,

Ma o lau amiotonu foʻi e ono fesoasoani i se atalii o le tagata.

 9 Ua latou valaau atu pea mo se fesoasoani ona o le tele o sauāga;

Ua latou alalaga atu pea mo se fesoasoani ona o lima o ē e sili.

10 Ae e leai se tasi ua faapea mai, ‘O fea o iai le Atua o Lē e Sili na faia aʻu,

O Lē e tuuina mai pesega i le pō?’

11 O ia o Lē o loo aʻoaʻoina i tatou e sili atu i lo o manu o le laueleele,

Ua ia faia i tatou ia atamamai e sili atu i lo o manufelelei o le lagi.

12 Ua latou alalaga atu pea, ae e leʻi tali mai o ia,

Ona o le faamaualuluga o ē e leaga.

13 Ae e lē faafofoga le Atua i mea e lē moni,

E lē silasila foʻi i ai Lē e ona le malosi uma lava.

14 E sili atu ai pe a e faapea mai e te leʻi vaai iā te ia!

Ua i ona luma le faamasinoga, e tatau la ona e faatalitali ma le naunau iā te ia.

15 A o lenei, ua lē oo mai le faasalaga ona o lona toʻasā,

Ua lē silafia foʻi e ia le matuā leai o se faautauta.

16 Ua tautala mai fua Iopu;

Ua faateleina foʻi ana upu i lona lē iloa.”

Iopu  36 : 1 - 33

36 Ua faapea atili mai Eliu:

 2 “Seʻi e onosaʻi laʻitiiti mai lava iā te aʻu, ona ou faailoa atu ai lea iā te oe

E iai pea upu e fai atu mo le Atua.

 3 Ou te aumaia loʻu poto mai i le mea mamao,

Ou te taʻutaʻu atu foʻi le amiotonu o Lē na faia aʻu.

 4 O le mea moni, e lē pepelo aʻu upu;

O loo faatasi foʻi ma oe o Lē e atoatoa lona poto.

 5 Faauta! e malosi le Atua ma e na te lē teena se tagata;

Ua silisili o ia i le malosi o lona finagalo;

 6 E na te lē faaolaina so o se tasi e amioleaga,

Ae e na te tuuina mai le faamasinogatonu mo ē ua puapuagatia.

 7 E lē aveesea foʻi ona fofoga mai i so o se tasi e amiotonu;

E oo lava i tupu i o latou nofoālii,

E na te faatumauina i latou e faavavau, ma e faaeaina foʻi i latou.

 8 Afai e saisaitia i latou i mea e faamau ai vae,

Ona puʻea lea o i latou i maea o puapuaga.

 9 E na te taʻu atu iā i latou le auala e latou te gaoioi ai

Ma a latou solitulafono, ona o lo latou faamaualuluga tele.

10 E na te faaoo mai apoapoaʻiga i o latou taliga,

E na te fai atu foʻi e tatau ona latou liliuese mai i mea e tigā ai.

11 Afai latou te usiusitaʻi ma auauna iā te ia,

Ona iʻu lelei lea o o latou aso

Ma e iʻu foʻi o latou tausaga i le fiafia.

12 Ae afai latou te lē usiusitaʻi, e feoti i latou i le auupega,

E tō foʻi a latou mānava ae e latou te lē iloa se mea.

13 O ē ua fulitua i le Atua i o latou loto, ua latou faatupuina le toʻasā.

E lē tatau ona latou alalaga atu mo se fesoasoani auā ua ia saisaitia i latou.

14 E oti i latou a o talavou lava,

Ma e iʻu o latou ola faatasi ma tamāloloa talitane i le malumalu.

15 E na te faasaoina lē ua puapuagatia i lona tigā,

E na te faapogaia foʻi i latou e faalogo a o sauāina.

16 E na te faaliliueseina oe mai i le nofoaga o puapuaga!

O le a suia ai le mea vaiti i le mea vatele,

O faamāfanafanaga mai i lau laoai e tumu i mea lololo.

17 E te vaai lava i le tele o faasalaga o faamasinoga o ē e amioleaga;

E manumalo lava faasalaga o faamasinoga ma le faamasinogatonu.

18 Ia e faaeteete ina neʻi faaosoosoina oe e patipati ma le aamu ona o lou ita tele,

Aua foʻi neʻi taʻitaʻisesēina oe e se togiola tele.

19 Po ua aogā ea lou alaga mo se fesoasoani? E leai, e oo lava i puapuaga

E faapena foʻi au taumafaiga malolosi uma.

20 Aua e te naunau tele i le pō,

Auā o le pō e toe foʻi atu ai tagata mai i mea na latou iai.

21 Ia e leoleo iā te oe ina neʻi e liliu atu i le mea e tigā ai,

Auā ua e filifilia lenei mea nai lo o mea tigā.

22 Faauta! Ua faasilisilia le Atua i lona mana;

O ai ea sē e aʻoaʻo e pei o ia?

23 O ai ua ia tuuaʻia o ia i lona ala,

Ma o ai foʻi ua faapea atu, ‘Ua e faia le amiolētonu’?

24 Ia manatua, ia e faasilisilia lana galuega

Lea na pepese ai tagata.

25 Ua pulatoʻa i ai tagata uma lava;

Ua vāai mamao atu pea i ai tagata.

26 Faauta! E sili atu ona maualuga le Atua i lo o le mea ua mafai ona tatou iloa;

E lē masuʻesuʻeina foʻi le aofaʻiga o ona tausaga.

27 Auā ua ia ave aʻe matāua o vai;

Ua avea ma timu ma puao,

28 Ua mauluulu mai ao,

Ua matuā totō mai i luga o tagata.

29 O ai ea e mafai ona malamalama i faaputuga o ao,

Ma le taalili mai i lona faleʻie?

30 Faauta! Ua ia fofola atu lona malamalama,

Ua ia ufitia ai foʻi le ilititai.

31 O mea ia ua ia finau ai mo tagata;

Ua ia foaʻi mai le anoanoaʻi o meaʻai.

32 Ua ia ufitia uila i ona aao,

Ma tuu ai se poloaʻiga e faasaga i lē e fasi tagata.

33 O lona taalili ua taʻu mai ai e uiga iā te ia,

O le lafumanu foʻi ua taʻu mai ai e faatatau i lē o loo alu aʻe.

Iopu  37 : 1 - 24

37 “Ua matuā gatete lava loʻu loto i lenei mea,

Ma ua tātā vale foʻi mai i totonu.

 2 Inā outou faalogologo lelei atu ia i le taalili o lona siʻufofoga,

Ma le gogolo mai i lona fofoga.

 3 Ua ia auina atu i lalo o le lagi atoa,

Ma ua oo atu foʻi lona uila i tuluʻiga uma o le lalolagi.

 4 Ua mavae lea, ona taalili mai lea o se leo;

Ua taalili mai le faititili o lona siʻufofoga sili,

Ma e na te lē taofia na mea pe a lagonaina lona siʻufofoga.

 5 Ua taalili le siʻufofoga o le Atua e pei o se faititili i se auala matagofie,

Ua faia ai mea tetele tatou te lē iloa.

 6 Auā ua ia fetalai atu i le kiona, ‘Inā totō ifo ia i le eleele,’

Ma le maligi ifo o timuga, e oo foʻi i le maligi ifo o ona timuga malolosi.

 7 Ua ia taofia galuega a tagata uma

Ina ia iloa e tagata uma lana galuega.

 8 Ua alu atu le manufeʻai i le mea o loo lalafi ai,

Ua nofo ai i mea e lalafi ai.

 9 E sau le matagi malosi mai i le potu i totonu

E aumaia foʻi e matagi mai i mātū le mālūlū.

10 O le mānava a le Atua ua aumaia ai le aisa

Ma o le lautele o le vai ua toʻa ai le aisa.

11 Ioe, ua ia faamamafa le ao i le susū,

Ua faataapeape foʻi e lona malamalama le ao,

12 Ua ia feliuaʻi i latou ina ia faatinoina a latou galuega

I mea uma e poloaʻi ai o ia iā i latou i luga o le fogāeleele.

13 E na te faaaogāina le ao e faaoo mai ai aʻoaʻiga

E faasūsū ai lona laueleele, pe faaalia ai lona alofa faamaoni.

14 Iopu e, ia e faalogo mai ia i lenei mea;

Inā e tu pea ia ma uaʻi atu i galuega ofoofogia a le Atua.

15 Pe e te iloa le taimi na tofia ai e le Atua galuega iā i latou,

Ma le taimi foʻi na ia faasusulu atu ai le malamalama o lona ao?

16 Pe e te iloa ea le auala e opeopea ai le ao,

O galuega ofoofogia a Lē e atoatoa lona poto?

17 E faapefea ona vevela ou ofu

A o toʻafilemu le lalolagi e amata mai i saute?

18 Pe e mafai ona oulua fofola faatasi ea ma ia le lagi

E pei o loo sasa se faata ʻapamemea malō?

19 Ia faailoa mai iā i matou ni upu e fai atu iā te ia;

Ua lē mafai ona matou saunia ni upu ona o le pōuliuli.

20 Pe e taʻuina atu ea iā te ia ua ou tautala?

Po ua fai mai se tagata e faamatala atu lava?

21 A o lenei, e latou te lē vāai lava i le malamalama;

O loo pupula i le lagi,

Pe a agi ane se matagi ma faamamāina i latou.

22 E sau le pupula faaauro mai i le itu i mātū.

E mataʻutia foʻi le mamalu o le Atua.

23 A o Lē e ona le malosi uma lava, e tatou te lē mafai ona iloa o ia;

E silisili lona mana,

E lē manatu faatauvaa foʻi o ia i le faamasinogatonu ma le tele o le amiotonu.

24 O le mea lea, ia matataʻu ai tagata iā te ia.

E lē manatu mai o ia i tagata o ē ua atamamai i o latou lava loto.”

Iopu  38 : 1 - 41

38 Ona tali mai lea o Ieova iā Iopu mai i le matagi malosi, ua faapea mai:

 2 “O ai lenei ua ia faafenumiaʻia le fautuaga

I upu e lē o iai le poto?

 3 Inā fusi ia o lou sulugātiti e pei o se tagata malosi,

Ma seʻi oʻu fesili atu iā te oe, ona e faailoa mai lea iā te aʻu.

 4 O fea na e iai a o ou faavaeina le lalolagi?

Inā taʻu mai ia iā te aʻu, pe afai ua e malamalama.

 5 O ai ea na ia fuaina pe afai ua e iloa,

Po o ai foʻi na ia faataatia ai i luga le fua?

 6 Ua tuuina ea lona faavae i luga o le ā,

Po o ai ea na faataatiaina lona maa tulimanu?

 7 Ina o alalaga faatasi ma le olioli fetu o le taeao,

Ma alalaga i viiga atalii uma o le Atua?

 8 Ma o ai foʻi na ia pupuni le sami i faitotoʻa,

Ua pā atu e pei ua sau mai i le manava;

 9 Ina ua ou tuu le ao e fai ma ona ofu

Ma le pōuliuli tele e fai ma ona pulupulu,

10 Ua ou tuu ai i luga laʻu tulafono

Ma tuu ai foʻi le faamaufaalava ma faitotoʻa;

11 Ona ou faapea atu lea, ‘O le mamao lenei e te oo i ai, e gata ai i inei;

O i inei e gata ai ou galu maualuluga’?

12 Pe na e poloaʻi atu i le taeao talu mai ou aso?

Pe na e faapogaia le tafa o ata ina ia iloa lona nofoaga,

13 Ina ia taofia tuluʻiga o le lalolagi,

Ina ia lūlūina ese mai ai o ē e amioleaga?

14 Ua ia liua o ia lava e pei o le omea i le faamaufaailoga,

Ma ua tutū mai ai mea e pei o ni ofu.

15 Ua taofia lo latou malamalama mai i ē e amioleaga,

Ua gau foʻi lo latou lima maualuga.

16 Po ua e oo ea i mea e puna mai ai le suāsami,

Po ua e fealuaʻi foʻi e saʻili i mea loloto?

17 Po ua faailoa atu ea iā te oe faitotoʻa o le oti?

Pe e mafai ea ona e iloa atu faitotoʻa o le pogisa tele?

18 Po ua e mafaufau lelei ea i mea lautele o le lalolagi?

Inā taʻu mai ia pe afai ua e iloa na mea uma.

19 O lenei, o fea le ala e nofo ai le malamalama?

O lenei foʻi, o fea le nofoaga o le pōuliuli,

20 Ina ia e momoli atu i lona tuaoi

Ma e tatau foʻi ona e malamalama i le ala i lona fale?

21 Po ua e iloa ea talu ai o le taimi lenā ua e fanau ai,

Ma ona ua tele ou aso?

22 Po ua e ulu atu ea i fale e teu ai le kiona,

Po ua e vaai ea foʻi i fale e teu ai le uatoʻa,

23 O mea ia na ou taofia mo le taimi o puapuaga,

Mo le aso e tau ai le taua?  

24 O fea nei o iai le ala e tufatufa atu ai e le malamalama o ia lava,

Ma salalau atu ai le matagi mai i sasaʻe i luga o le fogāeleele?

25 O ai ua na vaevaeina le alāvai mo lologa

Ma le ala mo le ao faititili,

26 Ina ia timu mai i luga o le laueleele e lē o iai se tagata,

I luga o le toafa e lē o iai se tagata,

27 Ina ia faamalie nofoaga ua taia e le afā ma ua faatafunaina

Ma faatutupuina le mutia?

28 Pe e iai se tamā o le timu,

Po o ai foʻi na fanaua le sau?

29 O le manava o ai na fanauina le aisa,

O ai foʻi na fanaua le sautoʻa mai i le lagi?

30 Ua natia vai i lalo e pei ona natia i se maa,

Ma ua toʻa luga o vai loloto.

31 Pe e mafai ona e nonoa mau noataga o faaputuga o fetu o Kima,

Pe e mafai foʻi ona e tatalaina manoa o faaputuga o fetu o Kisila?

32 Pe e mafai ea ona e faaooina mai faaputuga o fetu o Masarota i lona taimi atofaina?

Pe e mafai ea ona e taʻitaʻiina faaputuga o fetu o Asa faatasi ma lana fanau?

33 Po ua e iloa tulafono o le lagi,

Pe e mafai ona e tuuina atu lana pule i le lalolagi?

34 Pe e mafai ona e sii aʻe lou leo e oo atu i le ao,

Ina ia ufitia ai oe e vai e tele?

35 Pe e mafai ona e aauina atu uila ina ia latou ō ai

Ma latou faapea mai iā te oe, ‘O i matou nei!’?

36 O ai na tuuina le atamai i faaputuga o ao,

Po o ai foʻi na avatua le malamalama i mea e tutupu i le lagi?

37 O ai moni lava e na te mafai ona faitauina ao i lona atamai,

Po o ai foʻi e na te mafai ona liligi ifo faguvai o le lagi,

38 Ua sasaa ifo le efuefu e pei o se ʻapamemea,

Ua pipii foʻi faatasi faaputuga eleele?

39 Pe e mafai ona e saʻilia ni meaʻai mo le leona

Ma pe e mafai ona e faamalieina le matuā fia aai o tamaʻi leona,

40 Pe a latou faapupuna i mea e lalafi ai,

Pe e taooto pea ma faatalitali e osofaʻi?

41 Po o ai ea e saunia meaʻai a oreva

Pe a fetagisi atu lana toloaʻi i le Atua mo se fesoasoani,

A o latou feoaʻi solo ona ua leai ni meaʻai?

Iopu  39 : 1 - 30

39 “Po ua e iloa ea le taimi atofaina e fananau ai ʻoti o le mauga o loo i papa?

Po o e mātauina pe a fananau mai ʻaila ma le tigā?

 2 Pe e te faitauina ea masina e faataunuu ai,

Po ua e iloa ea le taimi atofaina latou te fananau ai?

 3 E latou te tootutuli pe a fananau a latou tama,

E latou te faateʻaina foʻi o latou tigā.

 4 E oo ina malolosi a latou tama, ma tutupu tele i le fanua;

E latou te ō, e lē toe foʻi mai iā i latou.

 5 O ai na faasaʻolotoina le solofanua tusitusi,

Ma o ai na tatalaina noataga o le asini o le vao,

 6 O lē na ou tofia le fanua laugatasi o le toafa e fai ma ona fale

Ma le nuu oona e fai ma mea e tataa ai?

 7 E ʻataʻata o ia i le vevesi o le taulaga;

E lē lagona foʻi e ia le leo o le tagata taufaamataʻu.

 8 E fealuaʻi solo o ia i mauga mo ni ana meaʻai

E na te saʻilia foʻi ituaiga o laau lanu meamata uma.

 9 Pe e fia auauna ea iā te oe le povi poʻa o le vao,

Pe e moe ea o ia i le pō i lou fale povi?

10 Pe e te nonoa mau ea se povi poʻa o le vao i se maea i le fanua,

Pe e mulimuli ea iā te oe a o ia faamalūina fanua laugatasi?

11 Pe e te faatuatuaina o ia ona o le tele o lona malosi,

Ma pe e te tuu atu lau galuega mamafa iā te ia?

12 Pe e te faalagolago i ai e na te aumaia mea na e seleseleina

Ma e na te faaputuina foʻi saito i mea e soli ai saito?

13 Po ua apatā fiafia ea apaʻau o le iaena* fafine,

Pe e iai ea ni ona apaʻau ma fulufulu o le kasita?

14 E na te tuuina ona fua i le eleele

Ma ua ia faamāfanafanaina ai i le efuefu,

15 E galo iā te ia e ono solia e tagata

E ono solia foʻi e manufeʻai o le vao.

16 E na te soonafai ana tama, e peiseaʻī e lē o ni ana tama,

E lē aogā foʻi lona tautigā, auā e leai se mea e fefe ai o ia.

17 Auā na faia o ia e le Atua ia galo le atamai,

E na te leʻi avatua foʻi i ai sina malamalama.

18 Pe a apatā aʻe i luga ona apaʻau,

E ʻataʻata o ia i le solofanua ma lē o loo tiʻetiʻe ai.

19 Pe e mafai ona e avatua i le solofanua le malosi?

Pe e mafai ona e ufiufia lona ua i fulufulu e lelelelea?

20 Pe e mafai ea ona e faatuuoso o ia e pei o le sē akerise?

O le mataʻutia o lona fogifogi e fefe ai.

21 Ua eli e ona vae le fanua ma oso atu ma le malosi;

Ua alu atu o ia e faafetaiaʻi le auupega.

22 E ʻataʻata o ia i le fefe, e lē mataʻu foʻi o ia;

E lē liliuese o ia i le pelu.

23 E tete le taga e tuu ai aū pe a papaʻi i lona itu,

Faapea le tao ma le pelu.

24 O le patapatatū ma le fiafia ua ia folo ai le eleele,

E lē talitonu o ia i le leo o le pū.

25 Pe a ili loa le pū, ua ia faapea ane, A!

Ma ua sosogi e ia le taua mai i le mea mamao,

O le feʻei o alii ma le alaga o le taua.

26 Po o lou malamalama ea ua ala ai ona lele maualuga le nesa,

Ma faaloloa atu ona apaʻau i le matagi mai i saute?

27 Po o lau faatonuga ea e lele ai i luga le aeto

Ma fausia lona faamoega i le mea maualuga,

28 E nofo o ia i le papa ma moe ai i le pō,

I luga o le tumutumu o le papa ma le nofoaga e faigatā ona sao i ai se tasi?

29 E saʻili e ia ni meaʻai mai i inā;

E vaavaai atu pea foʻi ona mata i le mea mamao.

30 E feinu lana toloaʻi i le toto;

O le mea foʻi o iai ē ua fasiotia, e iai lava o ia.”

^ Iopu 39:13 O se manu e umī lona ua, e iai ona apaʻau ae e lē lele. O le upu Peretania o le ostrich.


Iopu  40 : 1 - 24

40 Ona tali mai lea o Ieova iā Iopu, ua faapea mai:

 2 “Pe e tatau ea i le tagata ona vaavaai masei i Lē e ona le malosi uma lava, ma finau atu iā te ia?

 Ia tali mai i ai o lē e na te aʻoaʻia le Atua.”

3 Ona tali atu lea o Iopu iā Ieova, ua faapea atu:

 4 “Faauta! Ua faatauvaa lava aʻu.

O le ā ea se mea ou te tali atu ai iā te oe?

Ua tuu aʻe foʻi loʻu lima i loʻu gutu.

 5 Ua faatasi ona ou tautala atu, ma ou te lē toe tali atu;

Ua faalua foʻi, ma ou te lē faaopoopo i ai se upu.”

6 Ona tali mai lea o Ieova iā Iopu i le matagi malosi, ua faapea mai:

 7 “Inā fusi ia lou sulugātiti, e pei o se tagata malosi;

Ou te fesili atu iā te oe, ma ia e faailoa mai iā te aʻu.

 8 Pe e te faalēaogāina moni lava laʻu faamasinogatonu?

Pe e te taʻuleagaina ea foʻi aʻu ina ia taʻutonuina ai oe?

 9 Pe e iai sou lima e pei o le aao o le Atua moni,

Ma sou leo e pei o lona leo, e taalili e pei o le faititili?

10 Inā teuteu ia oe i le malosi ma le malualii;

Ma ia e ofu i le mamalu ma le matagofie.

11 Inā sasaa atu ia le tele o lou ita,

Ma iloa ai o ē uma e faamaualuluga ma faamaulaloina o ia.

12 Inā vaai atu ia i ē uma e faamaualuluga, ma ia faamaulaloina o ia,

Ma ia solia o ē e amioleaga i mea o loo latou iai.

13 Ia natia faatasi i latou i le efuefu,

Ia noatia foʻi i latou i le mea lilo,

14 O aʻu, o aʻu lava ou te faamālō atu iā te oe,

Auā ua mafai e lou lima taumatau ona faaolaina oe.

15 O lea, o le puaa sami* lenei na ou faia, faapea foʻi ma oe.

E ʻai o ia i le mutia e pei o le povi poʻa.

16 O lenei, o loo i ona suilapalapa lona mana,

O loo i maso foʻi o lona manava lona malosi tele.

17 E loloʻu ifo e ia lona siʻusiʻu e pei o le arasi;

E felavasaʻi foʻi uaua o ona ogāvae.

18 O ona ponaivi, o faagaʻau ʻapamemea ia;

O ona ponaivi malolosi foʻi e pei o tootoo uʻamea.

19 O le amataga lea o ala o le Atua;

O Lē na faia o ia ua ia tuu atu i ai lana pelu.

20 Auā e fua mai e mauga o latou fua mo ia,

E taaalo ai foʻi i inā manufeʻai uma o le fanua.

21 E taoto o ia i lalo o laau tuitui,

I nofoaga lilo i lalo o ū ma le taufusi.

22 E malu o ia i le paolo o laau tuitui;

E siʻomia foʻi e laau o garava o le ālia.

23 Afai e tafe malosi le vaitafe, e lē sola o ia ona o le popole.

E mautinoa lava e ia, e ui ina pā mai le vai o Ioritana iā te ia.

24 Pe e iai se tasi e na te mafai ona puʻe o ia a o vaai mai?

Pe e mafai foʻi e se tasi ona tui i lona isu i ni mailei?

^ Iopu 40:15 Po o le “pemota.”


Iopu  41 : 1 - 34

41 “Pe e mafai ona e toso ese le korokotaila* i se mātau,

Pe e mafai foʻi ona e taofia lona laulaufaiva i se maea?

 2 Pe e mafai ona e tuu se maea e fai mai i le vao i ona pogaʻiisu,

Pe e mafai foʻi ona e tui lona auvae i se laau tuitui?

 3 Pe e faatele ea ona ʻaiʻoi atu o ia iā te oe,

Pe e tautala atu iā te oe i upu mālū?

 4 Pe e lua te osia ea se feagaiga ma ia,

Ina ia avea ai o ia ma pologa i aso uma lava?

 5 Pe e te lua taaalo ma ia e pei ona taaalo ma se manulele,

Pe e te nonoa o ia e faafiafia ai lau fanau teine lāiti?

 6 Pe e faia ai e tagata ni fefaatauaʻiga?

Pe e latou te vaevaeina ea i ē e faia fefaatauaʻiga?

 7 Pe e te faatumuina lona paʻu i mea maamaʻai,

Po o lona ulu i tao e velo ai iʻa?

 8 Ia tuu ai i luga lou lima.

Ia manatua le taua. Aua le toe faia.

 9 Faauta! E mautinoa lava le lē taulau o se tasi e faamoemoe e na te puʻea o ia.

E paʻū foʻi se tasi pe a vaai atu iā te ia.

10 E leai se tasi e fia toa e na te faateʻi iā te ia.

Ma o ai foʻi se tasi e mafai ona tū mai i oʻu luma?

11 O ai na ia muaʻi tuuina mai se mea iā te aʻu, ina ia ou tauia ai o ia?

O mea uma o i lalo o le lagi, o aʻu ia.

12 Ou te lē filemu e uiga i ona vaega

Po o lona malosi foʻi ma le matagofie o lona tino.

13 O ai e na te susuʻeina lona ofu tele?

O ai foʻi e mafai ona ulu atu i lona gutu?

14 O ai e na te tatalaina le faitotoʻa o lona gutu?

E mataʻutia ona nifo.

15 O atu una, o lona faasausili lea,

Ua tapunia e pei o se faamaufaailoga ua faamauina.

16 E putuputu le tasi i le isi,

E oo lava i le ʻea e lē mafai ona sao i ai.

17 Ua pipii faatasi le tasi i le isi;

Ua taofimau e le tasi le isi ma e lē mafai ona tuueseese.

18 E emo mai le malamalama pe a mafatua,

O ona mata foʻi e pei o le susulu mai o le tafa o ata.

19 E emo mai i lona gutu le uila,

E alu atu foʻi aloiafi mai i lona gutu.

20 E alu atu le asu mai i ona pogaʻiisu,

E pei o se ogaumu ua mū i vao.

21 O lana mānava e mū ai malala,

E alu atu foʻi le afi mai i lona gutu.

22 E i lona ua le malosi,

E matataʻu foʻi i latou o loo i ona luma.

23 E malō le paʻu i lalo o lona manava;

E pei o se uʻamea, e lē mafai ona aveesea.

24 O lona fatu e malō e pei o le maa,

Ioe, e malō e pei o le maa pito i lalo e olo ai saito.

25 Pe a tulaʻi o ia e fefe ai le tagata malosi;

Ona o le atuatuvale ua lē mautonu ai i latou.

26 E lē mafai ona faatoʻilaloina o ia e le pelu,

E faapena foʻi le tao, o le tamaʻi aū, ma le aū.

27 E manatu o ia i le uʻamea e na o se vao mago,

O le ʻapamemea foʻi e na o se laau pala.

28 E lē tuliesea o ia e le aū;

Ua suia foʻi maatā e avea e na o ni tagutugutu o saito.

29 E manatu o ia i le uatogi* e na o ni tagutugutu o saito,

E ʻataʻata o ia i le tete o le tao.

30 O lona pito i lalo e pei o taʻega omea maamaʻai;

E faaloloa atu o ia e pei o se mea e soli ai saito i luga o le palapala.

31 E na te faapupuna le mea loloto e pei o se ulo;

Ma avea ai le sami e pei o se ulo o loo iai le suāuu.

32 Ua ia faamalamalamaina le ala i ona tua;

E manatu ai se tasi ua ulusinā le vai loloto.

33 E leai se mea e pei o ia i luga o le eleele,

Na faia o ia ina ia lē mataʻu.

34 E na te vaai i mea maualuluga uma.

O ia foʻi o le tupu o manufeʻai mataʻutia uma lava.”

^ Iopu 41:1 I le gagana Eperu, o le “Leviatana.”


^ Iopu 41:29 O le “uatogi” e pei ona taʻua i inei, e faasino atu i se laupapa po o se laau mafiafia na faaaogā o se auupega.


Iopu  42 : 1 - 17

42 Ona tali atu lea o Iopu iā Ieova, ua faapea atu:

 2 “Ua ou iloa e mafai ona e faia mea uma lava,

E lē mafai foʻi ona vaoia se mea e te finagalo i ai.

 3 ‘O ai lenei ua ia faafenumiaʻia le fautuaga e aunoa ma le poto?’

O lea la, sa ou tautala ae ou te leʻi malamalama

Ua ofoofogia tele mea, ua ou lē iloa ai.

 4 ‘Faamolemole, ia faafofoga mai seʻi oʻu tautala atu.

Ou te fesili atu iā te oe, ona e faailoa mai lea iā te aʻu.’

 5 Ua faalogo oʻu taliga e uiga iā te oe,

A o lenei ua vaai atu oʻu mata iā te oe.

 6 O le mea lea ou te toe faafoʻi mai ai aʻu upu,

Ma ua ou salamō i le efuefu ma le lefulefu.”

7 Ina ua uma ona fetalai mai Ieova iā Iopu i nei upu, ona faapea ane lea o Ieova iā Elifasa le Timanu:

“Ua ou matuā ita lava iā te oe ma au aumea e toʻalua, auā ua outou lē tautatala ma le faamaoni e uiga iā te aʻu, e pei o laʻu auauna o Iopu. 8 O lenei, ia outou ave ni povi poʻa se fitu ma ni mamoe poʻa se fitu, ma ō atu i laʻu auauna o Iopu, ma ia outou fai ai se taulaga mū mo outou; ia tatalo foʻi laʻu auauna o Iopu mo outou. E na o ia lava ou te talia ina neʻi oʻu faalumaina outou ona o lo outou vālea, auā ua outou lē tautatala ma le faamaoni e uiga iā te aʻu, e pei o laʻu auauna o Iopu.”

9 Ona ō ane lea o Elifasa le Timanu, o Pilitati le Sua, ma Sofara le Naama, ma faia e pei ona fetalai mai ai o Ieova iā i latou; ma ua talia foʻi e Ieova le tatalo a Iopu.

10 Ona faaiʻu lea e Ieova o puapuaga o Iopu ina ua tatalo Iopu mo ana aumea, ma ua faaopoopo e Ieova o mea uma sa iā Iopu, ua faaluaina foʻi. 11 Ua ō mai iā te ia ona uso uma, ma ona tuafāfine, ma i latou uma na iloa muamua o ia, ua latou aai faatasi ma ia i lona fale, ua faamatalaloto iā te ia, ma faamāfanafana iā te ia ona o puapuaga uma na faataga e Ieova e oo iā te ia; ua taʻitasi foʻi i latou ma aumai iā te ia le tupe e tasi ma le mama auro e tasi.

12 A ua faamanuia e Ieova le iʻuga o Iopu e sili atu i lo o lona amataga, ua iā te ia o mamoe e sefulu fā afe, o kamela e ono afe, o povi taʻilua e afe, ma asini fafine e afe. 13 Na fanaua foʻi e ia o atalii e toʻafitu ma afafine e toʻatolu. 14 Ua ia faaigoa foʻi le teine matua iā Iemaima, o le igoa o le lona lua o Kesia, ma o le igoa o le lona tolu o Kerenapuka. 15 E leai foʻi ni fafine sa i le nuu atoa e lalelei e pei o afafine o Iopu, na avatu e lo latou tamā iā i latou se tofi faatasi ma o latou tuagane.

16 Ina ua mavae lenei mea, na faaauau ona soifua Iopu mo tausaga e selau fā sefulu, na vaai foʻi o ia i lana fanau ma le fanau a lana fanau, e fā tupulaga. 17 Ona iʻu ai lea ina maliu o Iopu ina ua toeaina lava, e tele foʻi tausaga na soifua ai o ia.

Salamo  1 : 1 - 6


Salamo


O LE TUSI MUAMUA

(Salamo 1 – 41)

1 E fiafia le tagata e lē savali i fautuaga a ē e amioleaga,
E lē tū o ia i le ala o ē e agasala,
E lē nofo foʻi i le nofoa o ē e tauemu.

 2 Ae e naunau o ia i le tulafono a Ieova,
E faitau lē leoa o ia i lana tulafono i le ao ma le pō.

 3 E avea o ia e pei lava o se laau ua totō i tafatafa o vaitafe,
E fua mai ona fua i ona lava tau
E lē mamae foʻi ona lau,
Ae e taulau manuia mea uma e na te faia.

 4 E lē faapena o ē e amioleaga,
Ae peitaʻi, e pei i latou o aputi o saito ua lelea i le matagi.

 5 O le mea lea e lē tutū ai o ē e amioleaga i le faamasinoga,
E lē tutū foʻi o ē e agasala i le faapotopotoga o ē e amiotonu.

 6 Auā ua silafia e Ieova le ala o ē e amiotonu,
Ae e faaumatia lava le ala o ē e amioleaga.

Salamo  2 : 1 - 12

2 Aiseā ua vevesi ai atunuu,
Ma saga mafaufau ai nuu i mea e lē aogā?

 2 Ua tutū faatasi tupu o le lalolagi,
Ma ua taupulepule faatasi alii sili,
E faasagatau iā Ieova ma lē na ia faauuina,

 3 Ua faapea ane: “Seʻi o tatou motusi ese ia a laʻua noataga
Ma lafoaʻi ese a laʻua maea mai iā i tatou!”

 4 E soisoi Lē o loo afio i le lagi;
E tauemu foʻi Ieova iā i latou.

 5 E fetalai atu o ia iā i latou i lona toʻasā,
O lona toʻatamaʻi tele foʻi e na te faaatuatuvaleina ai i latou,

 6 Ua fetalai ane: “O aʻu lava ua ou tofia laʻu tupu,
I luga o Siona loʻu mauga paia.”

 7 Seʻi oʻu faamatala atu le poloaʻiga a Ieova;
Ua ia fetalai mai iā te aʻu: “O oe o loʻu atalii;
Ua avea aʻu i le aso nei ma ou tamā.

 8 Ia e ōle mai iā te aʻu, ina ia ou avatu nuu ese e fai ma ou tofi,
Ma tuluʻiga o le lalolagi e fai mo oe.

 9 E te taia i latou i le tootoo uʻamea,
E te nutililiia foʻi i latou e pei o le ipu a le fai ipu omea.”

10 O outou tupu e, ia iā te outou le tofā mamao;
O outou faamasino o le lalolagi, ia aʻoaʻia outou.

11 Ia auauna iā Ieova ma le mataʻu,
Ma ia olioli ma le gatete.

12 Inā sogi atu ia i le atalii, ina neʻi toʻasā mai le Atua,
Ma ina neʻi faaumatia outou i le ala,
Auā e faafuaseʻi ona sasao aʻe lona toʻasā.
E fiafia foʻi i latou uma o ē e sulufaʻi atu iā te ia.

Salamo  3 : 1 - 8

O le pese a Tavita ina o sola ese mai i lona atalii o Apisaloma.

3 Ieova e, aiseā ua toʻatele ai o ē e ita mai iā te aʻu?
Aiseā ea ua toʻatele ai o ē e faasagatau mai iā te aʻu?

 2 E toʻatele o ē ua faapea ane e uiga iā te aʻu:
“E lē faaolaina lava o ia e le Atua.” Selā.*

 3 A o oe Ieova e, e fai oe ma oʻu talita,
O loʻu mamalu ma o Lē e faaeaina i luga loʻu ulu.

 4 Ou te valaau leotele atu iā Ieova,
Ona tali mai lea o ia iā te aʻu mai i lona mauga paia. Selā.

 5 A o aʻu, ou te taoto ma ou moe;
Ou te ala mai lava, auā e lagolago mai pea Ieova iā te aʻu.

 6 Ou te lē fefe i le faitau sefulu afe o tagata,
O ē ua siʻosiʻo mai e faasagatau mai iā te aʻu.

 7 Ieova e, inā e tulaʻi ia! Loʻu Atua e, ia e faaola mai iā te aʻu!
E te taia auvae o oʻu fili uma.
E te gauia foʻi nifo o ē e amioleaga.

 8 E iā Ieova le faaolataga.
Ua e faamanuia i ou tagata. Selā.

^ Sala. 3:2 O se upu Eperu e faaaogāina i musika, ae e lē o mautinoa le uiga. Tagaʻi i le Faaopoopoga e 13.


Salamo  4 : 1 - 8

I le faatonu o le ʻaufaimusika o meafaifaaili e iai uaua. O le pese a Tavita.

4 Loʻu Atua amiotonu e, ia e tali mai iā te aʻu pe a ou valaau atu.
Ia e laveaʻi mai iā te aʻu i oʻu puapuaga.
Ia e agalelei mai ma faafofoga i laʻu tatalo.

 2 O outou le fanau a tagata, tou te faalumaina ea loʻu mamalu seʻia afea,
A o outou fiafia pea i mea e lē aogā,
A o outou saʻili pea foʻi i mea pepelo? Selā.

 3 Ia outou iloa e faamamaluina lava e Ieova o lē e faamaoni iā te ia;
E faafofoga mai foʻi Ieova pe a ou valaau atu iā te ia.

 4 Pe a outou atuatuvale, aua neʻi agasala ai.
Ia outou fai ifo i o outou loto i luga o o outou moega, ma ia fifilemu. Selā.

 5 Ia fai taulaga i taulaga o le amiotonu,
Ma ia outou faatuatua iā Ieova.

 6 E toʻatele ua faapea ane: “O ai e na te faailoa mai iā i matou mea lelei?”
Ieova e, ia faasaga mai iā i matou le malamalama o ou fofoga.

 7 E tele lava le fiafia ua e tuuina i loʻu loto,
E sili atu i le taimi na tele ai a latou saito ma uaina fou.

 8 Ou te taoto ma ou moe ma le filemu,
Auā e na o oe Ieova e, ou te nofo ai ma le saogalemu.

Salamo  5 : 1 - 12

I le faatonu o le ʻaufaimusika a Neilota.* O le pese a Tavita.

5 Ieova e, ia e faafofoga mai i aʻu upu;
Ia e silafia mai loʻu ōi.

 2 Ia e uaʻi mai i laʻu alaga atu mo se fesoasoani,
Auā ou te tatalo atu iā te oe loʻu Tupu e, ma loʻu Atua.

 3 Ieova e, e te faafofoga mai i loʻu leo i le taeao;
Ou te valaau atu iā te oe i le taeao ma ou faatalitali atu iā te oe.

 4 Auā e lē o oe o se Atua e fiafia i le amioleaga;
E leai foʻi sē e leaga e nofo faatasi ma oe i so o se taimi.

 5 E lē tutū i ou luma o ē e mitamitavale.
Ua e ʻinoʻino foʻi iā i latou uma e faia mea e tigā ai;

 6 E te faaumatia o ē e tala pepelo.
E inosia e Ieova le tagata e faamasaatoto ma taufaasesē.

 7 A o aʻu nei, o le tele o lou alofa faamaoni
Ou te alu atu ai i lou fale,
Ou te ifo foʻi i lou malumalu paia ona o loʻu mataʻu iā te oe.

 8 Ieova e, ia e taʻitaʻi aʻu i lau amiotonu ona o oʻu fili;
Ia e faalaulelei lou ala i oʻu luma.

 9 Auā e leai se upu maufaatuatuaina i o latou gutu;
E tumu o latou loto i mea leaga.
O o latou faaʻī o se tuugamau ua faamaga;
Ua faaʻoleʻole i latou i o latou laulaufaiva.

10 E faasalaina e le Atua i latou;
E paʻuʻū i latou i a latou lava taupulepulega.
E faataapeapeina i latou ona o le tele o a latou soligatulafono,
Auā ua latou fouvale iā te oe.

11 Ae e olioli i latou uma o ē e sulufaʻi atu iā te oe;
Latou te alalaga foʻi ma le fiafia i aso uma lava.
E te puipuia i latou,
E olioli foʻi iā te oe o ē e alolofa i lou suafa.

12 O oe Ieova e, e te faamanuia i so o se tagata amiotonu,
O lou finagalo malie e te siʻosiʻomia ai i latou e pei o se talita tele.

^ Sala. 5:1 O se upu Eperu e lē o mailoa lona uiga. Atonu o le igoa o se meafaifaaili po o se fatuga.


Salamo  6 : 1 - 10

I le faatonu o le ʻaufaimusika o meafaifaaili e iai uaua o le nota maulalo. O le pese a Tavita.

6 Ieova e, aua e te aʻoaʻi mai iā te aʻu i lou toʻasā,
Aua e te faasaʻo mai iā te aʻu i lou toʻatamaʻi.

 2 Ieova e, ia e alofa mai auā ua ou vaivai.
Ieova e, ia e faamālōlōina aʻu auā ua ōia oʻu ponaivi.

 3 Ioe, ua matuā popole lava loʻu loto;
A o oe Ieova e, o le ā ea le umi?

 4 Ieova e, ia e toe foʻi mai, ia e laveaʻi mai iā te aʻu;
Ia e faaola mai iā te aʻu ona o lou alofa faamaoni.

 5 Auā ua lē taʻua oe i le oti;
O ai ea e faaneenee atu iā te oe i le Tuugamau?*

 6 Ua ou vaivai ona o loʻu ōi;
Ua lofia loʻu moega i le pō atoa;
Ua pei o se vai le mea ou te moe ai i oʻu loimata.

 7 Ua vaivai oʻu mata ona o loʻu tigā,
Ua mata matua foʻi ona o ē uma ua sauā mai iā te aʻu.

 8 Ō ese ia mai iā te aʻu o outou uma o ē e faia mea e tigā ai,
Auā e faafofoga mai lava Ieova i le leo o laʻu tagi.

 9 E faafofoga mai lava Ieova i laʻu talosaga atu mo lona finagalo malie;
E talia foʻi e Ieova laʻu tatalo.

10 E matuā māsiasi ma atuatuvale oʻu fili uma;
E toe foʻi i latou, e faafuaseʻi lava ona māsiasi i latou.

^ Sala. 6:5 Po o “Seoli,” e mai le upu Eperu sheohlʹ. Tagaʻi i le Faaopoopoga e 6.


Salamo  7 : 1 - 17

O le pese faanoanoa a Tavita na ia pese atu ai iā Ieova, e tusa ai ma upu a Kuso le Peniamina.

7 Ieova e loʻu Atua, ua ou sulufaʻi atu iā te oe.
Ia e faaolaina aʻu mai i ē uma e faasauā iā te aʻu, ma ia e laveaʻi mai iā te aʻu,

 2 Ina neʻi saeia aʻu e se isi e pei ona faia e se leona,
Ma puʻea ai aʻu pe a leai sē e laveaʻi mai.

 3 Ieova e loʻu Atua, afai ua ou faia lenei mea,
Afai foʻi ua faia e oʻu lima se mea e lē tonu,

 4 Afai ua ou toe taui atu le leaga i lē na agalelei mai iā te aʻu,
Afai foʻi ua ou faoa mea a ē e ita mai iā te aʻu ae e leʻi taulau,

 5 Ia tuliloaina aʻu e se fili
Ia maua foʻi aʻu e ia ma solia aʻu* i le eleele
Ma ia tuu loʻu mamalu i le efuefu. Selā.

 6 Ieova e, inā e tulaʻi ia mai i lou toʻasā;
Ia faasilisilia oe ona o le ita o ē e faasauā mai iā te aʻu,
Ma ia e maleifua mai, auā ua e tuuina mai le poloaʻiga ina ia faia le faamasinoga.

 7 Ia siʻosiʻomia oe e le faapotopotoga o atunuu,
Ma ia e foʻi mai i o latou luga i le mea maualuga.

 8 E faamasinoina e Ieova nuu.
Ieova e, ia e faamasino mai iā te aʻu e tusa ma laʻu amiotonu
Ma e tusa foʻi ma loʻu faamaoni.

 9 Faamolemole, ia e faaiʻuina le leaga o ē e amioleaga,
Ia e faatumauina lē e amiotonu;
Ma ia suʻesuʻe e le Atua amiotonu loto ma manatu.*

10 O loo i le Atua loʻu talita, o Lē e faaola i ē e saʻo o latou loto.

11 O le Atua o le Faamasino amiotonu,
E taʻusalaina foʻi e le Atua o ē e amioleaga i aso uma.

12 Afai e lē toe foʻi mai se tasi, e faamaʻai e Ia lana pelu,
E loloʻu foʻi e ia lana ʻaufana, ma e nofosauni o ia e fana.

13 E na te saunia foʻi mo ia auupega e oti ai;
E na te faia foʻi ana aū ia mumū.

14 Faauta! Ua iai lē ua maʻitō i le mea e tigā ai,
Ua afuafua e ia le faafitauli ma e fanaua mai lava e ia le pepelo.

15 Ua faia e ia le lua, ma ua ia eli i ai;
Ae e paʻū o ia i le lua na ia faia.

16 E toe paʻū lava i lona ulu lona faafitauli,
E paʻū foʻi i luga o lona tumuaʻi lona sauā.

17 Ou te faaneenee atu iā Ieova e tusa ma lana amiotonu,
Ou te pese atu foʻi i le suafa o Ieova o Lē e Silisili Ese.

^ Sala. 7:5 I le gagana Eperu, “ma solia loʻu ola.”


^ Sala. 7:9 I le gagana Eperu, “o fatugaʻo.”


Salamo  8 : 1 - 9

I le faatonu o le ʻaufaimusika o le Kata. O le pese a Tavita.

8 Ieova e lo matou Alii, maʻeu lava le silisili o lou suafa i le lalolagi uma,
Ua taʻutaʻua foʻi lou mamalu e sili i luga o le lagi!

 2 Ua e faaalia lou malosi e ala mai i gutu o tamaiti ma pepe,
Ona o ē e ita mai iā te oe,
Ina ia taofia le fili ma lē e tauimasui.

 3 Ina ua ou vaai atu i lou lagi, o galuega a ou tamatamaʻilima,
O le masina ma fetu na e saunia,

 4 O ai ea le tagata faatauvaa ua e manatu mai i ai,
Ma le atalii o le tagata ua e tausia ai o ia?

 5 Ua e faamaulaloina teisi o ia i lo o ē e pei o ni atua,
Ma ua e faapaleina foʻi o ia i le mamalu ma le matagofie.

 6 Ua e faia o ia ma pule i galuega a ou aao;
Ua e tuu mea uma i lalo o ona vae:

 7 O mamoe ma ʻoti ma povi poʻa uma lava,
O manu vaefā foʻi o le fanua,

 8 O manufelelei o le lagi ma iʻa o le sami,
Ma so o se mea foʻi e fealuaʻi i le sami.

 9 Ieova e lo matou Alii, maʻeu le silisili o lou suafa i le lalolagi uma lava!

Salamo  9 : 1 - 20

I le faatonu o le ʻaufaimusika o le Mutu-lapeni.* O le pese a Tavita.

א [Alefa]

9 Ieova e, ou te faaneenee atu iā te oe ma loʻu lotoatoa;
Ou te faalauiloa atu foʻi au galuega ofoofogia uma.

 2 Ou te olioli ma ou fiafia iā te oe,
Le Silisili Ese e, ou te usuina viiga i lou suafa.

ב [Peta]

 3 Ina ua toe foʻi oʻu fili,
E tautevateva i latou ma fano ai i ou luma.

 4 Auā ua e faia loʻu faamasinoga ma laʻu finauga;
Ua e tiʻetiʻe i le nofoālii e faamasinotonu ai.

ג [Gimela]

 5 Ua e aʻoaʻia nuu, ma ua e faaumatia lē e amioleaga.
Ua e soloiesea foʻi o latou igoa i aso uma lava, e oo lava i le faavavau.

 6 O oe le fili e, ua faaumatia e faavavau ou faatafunaga,
Ma aai na e liaʻieseina.
E lē toe taʻutaʻua lava i latou.

ה [He]

 7 A o Ieova, e afio o ia i lona nofoālii e faavavau,
E matuā faatumauina lona nofoālii mo le faamasinoga.

 8 E na te faamasinoina le lalolagi i le amiotonu;
E na te faamasinoina ma le tonu finauga a atunuu eseese.

ו [Vau]

 9 E avea Ieova ma mauga e sulufaʻi i ai so o se tasi ua nutimomoia,
O le mauga e sulufaʻi i ai i taimi o puapuaga.

10 E faatuatua iā te oe o ē e iloa lou suafa,
Ieova e, e te lē tuua lava o ē o loo saʻili iā te oe.

ז [Saina]

11 O outou le nuu e, ia outou faia pesega iā Ieova o lē o loo afio i Siona;
Ia taʻu atu i tagata ana galuega.

12 E na te manatuaina pea i latou a o ia saʻilia o ē e faamasaatoto;
E lē faagaloina lava e ia le alaga a ē ua puapuagatia.

ח [Heta]

13 Ieova e, ia e agalelei mai iā te aʻu; ia e silasila mai foʻi i loʻu tigā ona o i latou o ē e ita mai iā te aʻu,
O oe lava ua e ave aʻe iā te aʻu mai i faitotoʻa o le oti,

14 Ina ia ou faalauiloaina atu au galuega e viia ai
I faitotoʻa o le tama fafine a Siona,
Ina ia ou olioli ai i lau faaolataga.

ט [Teta]

15 Ua gogoto ifo nuu i le lua na latou faia;
Ua puʻea foʻi o latou vae i le upega na latou natia.

16 Ua iloa Ieova i le faamasinoga ua ia faia.
Ua maileia lē e amioleaga i galuega a ona lava lima.
Ikaiona.* Selā.

י [Iota]

17 E toe foʻi tagata amioleaga i le Tuugamau,*
E oo lava i nuu uma ua faagaloina le Atua.

18 Auā e lē faagaloina pea o lē e mativa,
E lē fano foʻi e faavavau le faamoemoe o ē e agamalu.

כ [Kafa]

19 Ieova e, inā e tulaʻi ia! Aua neʻi manumalo tagata.
Ia faamasinoina foʻi nuu i ou luma.

20 Ieova e, ia e faamatataʻu iā i latou,
Ina ia iloa ai e nuu o tagata faatauvaa lava i latou. Selā.

^ Sala. 9:1 O se faaupuga Eperu e lē iloa le uiga, ae ua faaliliuina e nisi e “faatatau i le oti o se atalii.”


^ Sala. 9:16 O se faaupuga faapitoa tau musika e lē o mautinoa lona uiga.


^ Sala. 9:17 Tagaʻi i le Faaopoopoga e 6.


Salamo  10 : 1 - 18

ל [Lameta]

10 Ieova e, aiseā ea ua e tūtū mamao ai?
Aiseā ua e lafi ai i taimi o o matou puapuaga?

 2 Ona o lona faasausili, ua matuā tulituliloa ai e le tagata amioleaga o lē ua puapuagatia;
Ua maileia i latou i togafiti ua latou mafaufau i ai.

 3 Auā ua vivii e le tagata amioleaga o ia lava i ona tuʻinanauga manatu faapito,
Ma ua faamanuia foʻi e lē ua mauaina polofiti mai i faiga lē tonu o ia lava;

נ [Nuna]
Ua lē faaaloalo o ia iā Ieova.

 4 O le faafefeteina o le tagata amioleaga, ua lē saʻili ai o ia i le Atua;
O ona manatu uma lava e faapea: “E leai se Atua.”

 5 E taulau manuia pea ona ala i taimi uma.
O iʻuga o au faamasinoga e matuā lē malamalama ai o ia;
E ʻataʻata faatauemu foʻi o ia iā i latou uma o ē e ita iā te ia.

 6 Ua faapea ifo o ia i lona loto: “Ou te lē tautevateva lava;
Auā e lē oo mai se mala iā te aʻu i lea tupulaga ma lea tupulaga.”

פ [Pe]

 7 Ua tumu foʻi lona gutu i le fetuu, o tala taufaasesē, ma le sauā.
Ua tautala foʻi lona laulaufaiva i mea e tutupu ai faalavelave ma mea e tigā ai.

 8 E nofo o ia i le mea e lalafi ai e latalata i nuu;
E na te fasiotia lē ua lē sala i nofoaga lilo.

ע [Oina]
E vaavaai foʻi ona mata mo se tasi ua lē mafesoasoania.

 9 E faatalitali pea o ia i le nofoaga lilo e pei o se leona i le mea e lafi ai.
E faatalitali pea o ia ina ia aveese faamalosi lē ua tigāina.
E na te ave faamalosi lē ua tigāina ina ua maua o ia i lana upega.

10 Ua tuʻimomomoina o ia ma ua punou ifo,
Ma ua paʻuʻū atu i ona lima malolosi le motu o tagata o ē ua mafatia.

11 Ua faapea ifo o ia i lona loto: “Ua faagaloina e le Atua.
Ua natia e ia ona fofoga.
E lē taitai silasila i ai o ia.”

ק [Kofa]

12 Ieova e, inā e tulaʻi ia! Le Atua e, inā sii aʻe ia lou aao.
Aua neʻi faagaloina o ē ua mafatia.

13 Aiseā ua lē faaaloalo ai le tagata amioleaga i le Atua?
Ua faapea ifo o ia i lona loto: “E te lē faamasinoina lava aʻu.”

ר [Resa]

14 Auā o oe lava ua e silafia faalavelave ma tigā.
Ua e silasila pea i ai ina ia e tauaaoina nei mea.
Ua tuuina atu e lē ua lē mafesoasoania, o le tama lea ua leai se tamā o ia lava iā te oe.
O oe lava ua avea ma ona fesoasoani.

ש [Sini]

15 Ia e gagau le lima o le tagata amioleaga ma le tagata agasala.
Ia e suʻesuʻe i lana amioleaga seʻia e lē toe mauaina se mea.

16 O Ieova o le Tupu e faavavau, faavavau lava.
E fano foʻi nuu mai i lona laueleele.

ת [Tau]

17 Ieova e, e te faafofoga lava i tatalo a ē e agamalu.
Ma e te saunia foʻi o latou loto.
E te faafofoga mai foʻi iā i latou,

18 Ina ia faamasinoina le tama e leai se tamā ma lē ua tuʻimomomoina,
Ina ia lē toe faamataʻu ane se tagata na faia mai i le eleele.

Salamo  11 : 1 - 7

I le faatonu o le ʻaufaimusika. O le salamo a Tavita.

11 Ou te sulufaʻi atu iā Ieova.
E faapefea ona outou fai mai iā te aʻu:
“Inā sola ia e pei o se manulele i lou mauga!

 2 Faauta! ua loloʻu e ē amioleaga le ʻaufana,
Ua latou saunia foʻi a latou aū i le ʻaufana,
Ina ia fana atu i le mea pogisa i ē ua saʻo o latou loto.

 3 Ina ua lepeti i lalo faavae o le faamasinogatonu,
O le ā se mea e fai e lē ua amiotonu?”

 4 O Ieova o loo i lona malumalu paia.
O Ieova o loo i le lagi lona nofoālii.
E silasila mai ona fofoga, e suʻesuʻe e ona fofoga le fanau a tagata.

 5 E suʻesuʻe e Ieova o lē e amiotonu atoa ma lē e amioleaga,
E inosia lava e Ia le tagata e fiafia i le faasauā.

 6 E na te faatotō ifo i luga o ē e amioleaga o mailei, o le afi, ma le teiō
Ma le matagi malosi, o le tofi lea o la latou ipu.

 7 Auā e amiotonu Ieova; ma e fiafia o ia i gaoioiga amiotonu.
O ē e amio saʻo e latou te vāai atu i ona fofoga.

Salamo  12 : 1 - 8

I le faatonu o le ʻaufaimusika o le nota maulalo. O le pese a Tavita.

12 Ieova e, ia e faaola mai iā te aʻu, auā ua uma tagata faamaoni;
Auā ua mou atu tagata faamaoni mai i le fanau a tagata.

 2 Ua latou tautatala pea o le tasi i le isi i mea e lē moni;
Ua latou tautatala pea foʻi ma laugutu molemole ma le faalotolotolua.

 3 E vavaeese e Ieova laugutu molemole uma,
Ma laulaufaiva e tautatala i mea faasausili,

 4 O ē ua faapea mai: “O o tatou laulaufaiva e tatou te mālō ai.
O loo iā i tatou o tatou laugutu. O ai sē e pule mai iā i tatou?”

 5 “Ona o le faileagaina o ē ua mafatia, ma ona o le mapuitigā foʻi o ē ua matitiva,
O le a ou tulaʻi ai nei,” ua fetalai mai ai Ieova.
“Ou te tuu o ia i le mea e saogalemu ai mai i so o se tasi e ʻataʻata faatauemu iā te ia.”

 6 O afioga a Ieova o afioga e mamā ia,
E pei o le siliva ua faamamāina i le ogaumu i le eleele, e faafitu ona faamamāina.

 7 O oe Ieova e, e te leoleoina i latou;
E te faasaoina tagata taʻitoʻatasi mai i lenei tupulaga e oo i le faavavau.

 8 Ua feoaʻi solo tagata amioleaga,
Auā ua faasilisili e le fanau a tagata le amioleaga.

Salamo  13 : 1 - 6

I le faatonu o le ʻaufaimusika. O le pese a Tavita.

13 Ieova e, o le ā le umi e te faagaloina ai aʻu? Pe e faavavau ea?
O le ā le umi e te natia ai ou fofoga mai iā te aʻu?

 2 O le ā le umi ou te tetee ai iā te aʻu,
E faanoanoa ai loʻu loto i le aso atoa?
O le ā le umi e faamaualugaina ai loʻu fili e sili iā te aʻu?

 3 Ia e silasila mai iā te aʻu; Ieova e, loʻu Atua, ia e tali mai iā te aʻu.
Ia e faamalamalamaina oʻu mata, ina neʻi oʻu moe i le oti,

 4 Ina ia lē faapea mai ai loʻu fili: “Ua ou manumalo iā te ia!”
Ina ia lē olioli ai foʻi o ē e ita mai iā te aʻu, ona ua ou tautevateva.

 5 A o aʻu nei, ou te faatuatua atu i lou alofa faamaoni;
Ia olioli foʻi loʻu loto i lau faaolataga.

 6 Ou te pese atu iā Ieova, auā ua ia agalelei mai iā te aʻu.

Salamo  14 : 1 - 7

I le faatonu o le ʻaufaimusika. O le salamo a Tavita.

14 Ua faapea ifo le tagata valea i lona loto:
“E leai se Ieova.”
Ua latou faia amioga leaga, ua latou faia foʻi amioga inosia i a latou feutagaʻiga ma isi.
E leai se tasi ua faia se mea lelei.

 2 A o Ieova, ua ia silasila ifo mai i le lagi i luga o le fanau a tagata,
Ina ia silafia ai pe e iai se tasi e iai le tofā mamao, o sē e saʻili iā Ieova.

 3 Ua liliuese i latou uma, ua tutusa uma lo latou faapiʻopiʻo;
E leai se tasi o faia mea lelei,
E leai lava ma se tasi.

 4 Po ua lē iloa ea e i latou o ē e faia mea e tigā ai,
Ua latou ʻaina loʻu nuu e pei ona ʻaina o meaʻai?
Ua latou lē valaau atu foʻi iā Ieova.

 5 Ua matuā fefefe ai i latou,
Auā o loo faatasi Ieova i le tupulaga o ē e amiotonu.

 6 Ua outou faalumaina le taupulepulega a lē ua mafatia,
Auā o Ieova o lona sulufaʻiga lea.

 7 E! pe ana mai i Siona le faaolataga o Isaraelu.
Pe a toe faafoʻisia e Ieova i latou na aveina faapagota o lona nuu,
Inā olioli ia Iakopo, ma ia olioli foʻi Isaraelu.

Salamo  15 : 1 - 5

O le pese a Tavita.

15 Ieova e, o ai e fai ma mālō i lou faleʻie?
O ai foʻi e nofo i lou mauga paia?

 2 O le tagata e savali ma le lē taʻuleagaina, ma fai le amiotonu
E tautala foʻi o ia ma le faamaoni i lona loto.

 3 E leʻi tautala lona laulaufaiva i upu taufaaleaga.
E na te leʻi faia se mea leaga i lana uō,
E leʻi faia foʻi e ia se mea e faalumaina ai lana uō mamae.

 4 E teena e ia i latou ua inosia,
Ae e na te faamamaluina i latou o ē e matataʻu iā Ieova.
Afai e tautō o ia i se mea e tigā ai, e lē toe suia e ia.

 5 E leʻi avatua ana tupe e maua ai ni tupe faasili,
E na te leʻi talia foʻi faiga faatogafalea ina ia tuuaʻia ai le tagata ua lē sala.
O lē e na te faia nei mea uma, e lē tautevateva lava o ia.

Salamo  16 : 1 - 11

O le salamo* a Tavita.

16 Le Atua e, ia e leoleo mai iā te aʻu, auā ua ou sulufaʻi atu iā te oe.

 2 Ua ou faapea atu iā Ieova: “O oe lava o Ieova; e lē aogā iā te oe loʻu lelei,

 3 Ae e aogā i le ʻaupaia o loo i le lalolagi.
O i latou na o alii sili, ou te matuā fiafia lava iā i latou.”

 4 Ua matuā tele lava mea tigā e oo iā i latou e televavave e mulimuli atu i se isi atua.
Ou te lē ofoina atu taulaga i meainu o le toto,
Ou te lē taʻutaʻua atu foʻi o latou igoa i oʻu laugutu.

 5 O Ieova o loʻu tofi ma o laʻu ipu.
Ua e taofimau foʻi i loʻu tofi.

 6 O le mea ua e fuaina mai e fai ma oʻu tofi, e matagofie lea.
Ma ua ou fiafia lava i loʻu tofi.

 7 Ou te vivii atu iā Ieova o lē na fautuaina aʻu.
Ma i le pō e faasaʻoina ai aʻu e oʻu manatunatuga loloto.*

 8 Ua ou tuu Ieova i oʻu luma e lē aunoa.
Ou te lē tautevateva foʻi auā o loo iai o ia i loʻu itu taumatau.

 9 O le mea lea e olioli ai loʻu loto, ma ou te olioli foʻi i loʻu mamalu.
Ou te nofo lava ma le saogalemu.

10 Auā e te lē tuua aʻu i le Tuugamau.*
E te lē tuua lē ua faamaoni iā te oe ia oo i le lua.

11 E te faailoa mai iā te aʻu le ala i le ola.
O loo i ou luma foʻi le olioli e malie ai;
O loo i lou itu taumatau le olioli e oo i le faavavau.

^ Sala. 16:1 I le gagana Eperu, o le mikh·tamʹ. Atonu o lona uiga o “upu tomua.”


^ Sala. 16:7 I le gagana Eperu, o “oʻu fatugaʻo.”


^ Sala. 16:10 Tagaʻi i le Faaopoopoga e 6.


Salamo  17 : 1 - 15

O le tatalo a Tavita.

17 Ieova e, ia e faafofoga mai i le mea ua tonu; ia e uaʻi mai foʻi i laʻu ʻaiʻoi atu;
Ia e faafofoga mai i laʻu tatalo e lē faia i laugutu faaʻoleʻole.

 2 Ia oo mai loʻu faamasinoga mai i ou luma;
Ia silasila foʻi ou fofoga i le mea ua tonu.

 3 Ua e suʻesuʻeina loʻu loto, ua e asiasi mai i le pō,
Ua e faamamāina aʻu; ma maua ai ou te leʻi faufau e fai se mea leaga.
E lē tautala foʻi loʻu gutu i mea leaga.

 4 A o galuega a tagata,
Na ou leoleoina aʻu ina neʻi oʻu ui i ala o le tagata faomea ona o le afioga mai i lou fofoga.

 5 Ia savali oʻu vae i ou ala,
E lē tautevateva lava oʻu vae.

 6 Le Atua e, ou te valaau atu iā te oe, auā e te tali mai iā te aʻu.
Ia e liuliualo mai iā te aʻu. Ia e faafofoga mai foʻi i aʻu upu.

 7 Le Faaola e, o ē e sulufaʻi atu iā te oe, ia e faia ia matagofie au galuega o le alofa faamaoni
Mai i tagata e tetee i lou aao taumatau.

 8 Ia e tausia aʻu e pei o le tamatamaʻimata,
Ia e natia foʻi aʻu i le paolo o ou apaʻau,

 9 Ona o tagata amioleaga o ē na osofaʻia aʻu.
Ua siʻosiʻomia pea aʻu e fili o ē e feita mai iā te aʻu.

10 Ua mafiafia o latou loto;
Ua tautatala foʻi o latou gutu i upu faasausili;

11 Ua latou siʻosiʻomia i matou a o matou savavali;
Ua vaavaai o latou mata, ua punonou ifo i le eleele.

12 E pei o ia o se leona o loo faanaunau e saeia se manu
Ma se tamaʻi leona o loo nofo i nofoaga lilo.

13 Ieova e, inā tulaʻi ia; ia e faafetaiaʻi iā te ia;
Ia e lafo iā te ia i lalo; ia e faasaoina i lau pelu loʻu ola mai i le tagata amioleaga,

14 Ieova e, ia e faasaoina aʻu i lou aao mai i tagata,
Mai i tagata o lenei faiga o mea a le lalolagi, o ē ua iai so latou tofi i lenei olaga,
Ma o ē ua e faatumuina o latou manava i oloa ua natia,
O ē foʻi ua faamalieina i atalii
Ma o ē ua faaputu mea na latou faatotoe mo a latou fanau.

15 A o aʻu, ou te vaavaai atu i ou fofoga i le amiotonu;
E faamalieina foʻi aʻu pe a ou ala aʻe ma vaai atu iā te oe.

Salamo  18 : 1 - 50

I le faatonu o le ʻaufaimusika. O le auauna a Ieova, o Tavita, o lē na fai atu iā Ieova i upu o lenei pese, i le aso na laveaʻiina ai o ia e Ieova mai i lima o ona fili uma ma le lima o Saulo. Ua ia faapea atu:

18 Ieova e, loʻu malosi, ou te alofa lava iā te oe.

 2 O Ieova o loʻu papa, o loʻu ʻolo malosi, ma o Lē e saunia se mea ou te sao ai.
O loʻu Atua o loʻu papa lea. Ou te sulufaʻi atu iā te ia,
O loʻu talita ma le nifo o loʻu faaolataga, o loʻu ʻolo e saogalemu ai.

 3 Ou te valaau atu iā Ieova, o Lē e ao ona viia,
E faaolaina foʻi aʻu mai i oʻu fili.

 4 Ua siʻosiʻomia aʻu e maea o le oti,
Ua ou atuatuvale foʻi i tafega malolosi a tagata lē aogā.

 5 Ua siʻomia aʻu e maea o le Tuugamau;*
Ua faafetaiaʻia aʻu e mailei o le oti.

 6 Ona ou valaau atu lea iā Ieova i loʻu puapuaga,
Na ou valaau atu pea i loʻu Atua mo se fesoasoani.
Na faafofoga mai o ia i loʻu leo mai i lona malumalu,
Na faafofoga mai foʻi o ia i laʻu alaga i ona luma mo se fesoasoani.

 7 Na lūlūina ma gatete le lalolagi,
Na maluelue faavae o mauga,
Na lūlūina pea ona o lona toʻasā.

 8 Na alu aʻe le asu i ona pogaʻiisu, na faaumatia mea e le afi mai i lona fofoga;
Na mumū aʻe mai iā te ia o malala ola.

 9 Na ia loloʻu ifo i lalo le lagi ma ua alu ifo;
Ua i lalo foʻi o ona vae le ao mafiafia.

10 Na tiʻetiʻe mai o ia i luga o se kerupi o loo lele mai;
Na lele faavave mai o ia i luga o apaʻau o se agelu.*

11 Na faia e ia le pōuliuli ma ona nofoaga lilo,
E siʻomia ai o ia e pei o se fale e api ai,
O vai pōuliuli ma ao mafiafia.

12 O le malamalama foʻi i ona luma ua gasolo mai ai ona ao,
O le uatoʻa ma malala ola o le afi.

13 Na faapā e Ieova le faititili i le lagi,
Na tulei mai foʻi e le Silisili Ese lona siʻufofoga,
O le uatoʻa ma malala ola o le afi.

14 Na ia fana mai pea o ana aū ina ia faataapeape ai i latou;
Na ia faaemo mai uila ina ia faafenuminumiaʻi ai i latou.

15 Ua aliali mai foʻi le ilitivai,
Ua faaalia foʻi faavae o le laueleele,
Ieova e, ona o lau aʻoaʻiga mai i le mānava o ou pogaʻiisu.

16 Na ia faaloaloa lona aao mai i le mea maualuga, na ia ave iā te aʻu,
Na ia ave aʻe iā te aʻu mai i vai e tele.

17 Na ia laveaʻiina aʻu mai i loʻu fili malosi,
Ma ē e feita iā te aʻu; auā e sili atu lo latou malolosi iā te aʻu.

18 Na latou faafetaiaʻia pea aʻu i le aso o loʻu malaia,
A o Ieova na lagolago mai iā te aʻu.

19 Na ia aumaia aʻu ma tuu i se mea lautele;
Na ia faasaoina aʻu auā ua ia fiafia iā te aʻu.

20 Ua tauia aʻu e Ieova e tusa ma laʻu amiotonu;
E na te taui mai foʻi iā te aʻu e tusa ma oʻu lima mamā.

21 Auā ua ou tausia ala o Ieova,
Ou te leʻi faia foʻi se mea leaga i loʻu alu ese mai i loʻu Atua.

22 Auā ua i oʻu luma ana faamasinoga uma;
Ou te lē faateʻa ese foʻi mai iā te aʻu ana tulafono.

23 E lē ponā laʻu amio iā te ia,
Ou te lē faia foʻi se mea sesē.

24 Ia taui mai e Ieova iā te aʻu e tusa ma laʻu amiotonu,
E tusa foʻi ma oʻu lima mamā i lana silafaga.

25 E te faamaoni i le tagata faamaoni;
E lē ponā au feutagaʻiga ma le tagata e lē ponā;

26 E te amio mamā i le tagata e amio mamā;
E te faapiʻopiʻo foʻi oe i lē ua faapiʻopiʻo;

27 Auā e te faaolaina tagata ua mafatia;
A o ē e faamaualuluga e te faamaulaloina.

28 Auā o oe, Ieova e, e te tutuina loʻu molī;
E faamalamalamaina lava e loʻu Atua loʻu pōuliuli.

29 O lau fesoasoani ua mafai ai ona ou tetee i le ʻau e faoa mea;
O loʻu Atua foʻi ua mafai ai ona ou aʻea le pā.

30 O le Atua moni e atoatoa ona lelei lona ala;
Ua faamamāina le afioga a Ieova.
O le talita o ia i ē uma e sulufaʻi atu iā te ia.

31 Auā o ai se Atua e ese mai iā Ieova?
O ai foʻi se papa, ua na o lo tatou Atua?

32 O le Atua moni o Ia e na te fusia aʻu i le malosi,
E na te faia foʻi loʻu ala ia atoatoa ona lelei,

33 Ua faia oʻu vae e pei o vae o ʻaila;
Ua ia faatūina pea aʻu i mea maualuluga ou te lē gafatia.

34 Ua ia aʻoaʻo oʻu lima mo le taua,
Ua loloʻu foʻi e oʻu lima se ʻaufana ʻapamemea.

35 E te tuuina mai iā te aʻu o lou talita o le faaolataga,
O lou lima taumatau foʻi e tausia ai aʻu,
Ma o lou agamalu* ua faasilisiliina ai aʻu.

36 E te matuā faalautele le mea ou te savali ai,
E lē tetete foʻi oʻu tapuvae.

37 Ou te tuliloa i oʻu fili ina ia ou maua ai i latou;
Ma ou te lē foʻi mai seʻia faaumatia i latou.

38 Ou te nutililii i latou ina ia lē mafai ona toe tutū i luga;
Latou te paʻuʻū foʻi i lalo o oʻu vae.

39 E te fusia aʻu i le malosi tele mo le taua;
E te faia foʻi i latou e faasagatau mai iā te aʻu ia paʻuʻū i lalo.

40 A o oʻu fili, e te tuuina mai iā te aʻu tua o o latou ua;
Ou te faafilemu foʻi o ē e matuā ita mai iā te aʻu.

41 Latou te alalaga mo se fesoasoani, ae e leai se faaola,
E alalaga atu iā Ieova, ae e lē tali mai o ia iā i latou.

42 Ou te tuʻininiia i latou e pei o le pefu i le matagi;
Ou te sasaaina atu i latou e pei o le palapala o auala.

43 E te saunia mo aʻu se mea ou te sola i ai mai i le nuu vaavaai masei.
E te tofia aʻu ia avea ma ulu o atunuu;
E auauna mai foʻi iā te aʻu se nuu ou te leʻi iloaina.

44 E usiusitaʻi i latou iā te aʻu ona o le tala ua faalogo i ai;
E ō mai ma le gatete tagata ese iā te aʻu.

45 E mou atu foʻi tagata ese,
E latou te ō mai ma le gatete mai i mea e puipuia ai i latou.

46 O loo soifua Ieova, ia viia loʻu Papa;
Ia faaeaina foʻi le Atua o loʻu faaolataga.

47 O le Atua moni o Lē e tauimasui mo aʻu;
O ia foʻi e na te faatoʻilaloina tagata iā te aʻu.

48 E na te faasaoina aʻu mai i oʻu fili ua feita mai;
E te faaeaina aʻu iā i latou e faasagatau mai iā te aʻu;
E te laveaʻiina foʻi aʻu mai i le tagata faasauā.

49 Ieova e, o le mea lea ou te faaneenee atu ai iā te oe i luma o atunuu,
Ou te faia foʻi pesega i lou suafa.

50 Ua ia faia galuega tetele o le faaolataga mo lona tupu
E alofa faamaoni foʻi i lē ua ia faauuina,
Iā Tavita ma lana fanau i aso uma lava.

^ Sala. 18:5 Tagaʻi i le Faaopoopoga e 6.


^ Sala. 18:10 Po o “apaʻau o le matagi.”


^ Sala. 18:35 I le gagana Eperu, “o lou faamaulalo.”


Salamo  19 : 1 - 14

I le faatonu o le ʻaufaimusika. O le pese a Tavita.

19 Ua faalauiloa mai e le lagi le mamalu o le Atua;
Ma o loo taʻu atu foʻi e le vanimonimo galuega a ona aao.

 2 O lea aso ma lea aso e mapuna mai ai upu,
O lea pō ma lea pō o loo faailoa mai ai le poto.

 3 E leai se tala, ma e leai ni upu;
Ua lē lagona foʻi o latou leo.

 4 Ua faataatia atu la latou fua i le lalolagi uma,
Ua oo atu foʻi a latou upu i tuluʻiga o le laueleele.
Ua ia faatūina ai foʻi i inā se faleʻie mo le lā,

 5 E pei o se alii faaipoipo o sau mai i lona potumoe;
E fiafia o ia e pei o se tagata malosi e tamoʻe i le ala.

 6 O lona alu atu e mai i le tasi tuluʻiga o le lagi,
E muta mai lona faataamilosaga i le tasi o ona tuluʻiga;
Ma e leai foʻi se mea e natia mai i lona vevela.

 7 E lelei atoatoa le tulafono a Ieova, e faafoʻisia ai le ola.
E maufaatuatuaina le faamanatuga a Ieova, e atamai ai le tagata e leai se poto masani.

 8 E tonu faatonuga mai iā Ieova, e olioli ai le loto;
E mamā le poloaʻiga a Ieova, e malamalama ai mata.

 9 E mamā le mataʻu iā Ieova, e tumau e faavavau.
E saʻo iʻuga o faamasinoga a Ieova; e amiotonu uma lava.

10 E sili atu ona naunau i ai nai lo o le auro, ioe, nai lo o auro e tele ua faamamāina;
E sili atu ona suamalie nai lo o le meli, o le meli ua sisina ifo mai i faamoega lagomeli.

11 Ma ua lapataʻia ai lau auauna;
E tele foʻi le taui pe a tausi i ai.

12 O ai ea na te iloa ni ona sesē?
Ia e taʻumamāina aʻu mai i agasala lilo.

13 Ia e taofia foʻi lau auauna mai i gaoioiga faamaualuga;
Aua neʻi tuuina i latou e pule mai iā te aʻu.
Ona atoatoa ai lea o aʻu,
Ma lē taʻusalaina ai aʻu mai i le tele o solitulafono.

14 Ia mālie iā te oe upu a loʻu gutu ma manatunatuga o loʻu loto
Ieova e, loʻu Papa ma Lē e togiolaina aʻu.

Salamo  20 : 1 - 9

I le faatonu o le ʻaufaimusika. O le pese a Tavita.

20 Tau ina ia tali mai Ieova iā te oe i le aso o le puapuaga.
Tau ina ia puipuia foʻi oe i le suafa o le Atua o Iakopo.

 2 Tau ina ia auina mai e ia lou fesoasoani mai i le mea paia,
Ma tausia oe mai i Siona.

 3 Tau ina ia manatua e ia au taulaga uma,
Ma tau ina ia talia foʻi e ia le gaʻo o lau taulaga mū. Selā.

 4 Tau ina ia foaʻi mai e ia iā te oe e tusa ma mea o naunau i ai lou loto,
Ma tau ina ia faataunuuina e ia au fuafuaga uma.

 5 Matou te alalaga ma le olioli ona o lau faaolataga,
E sii aʻe foʻi a matou tagāvai i le suafa o lo matou Atua.
Tau ina ia faataunuuina e Ieova o au talosaga uma.

 6 O lenei, ua ou iloa e faaolaina lava e Ieova o lē ua ia faauuina.
E tali mai o ia iā te ia mai i lona lagi paia
I galuega mamana e faaolaina ai a lona aao taumatau.

 7 E taʻutaʻu atu e nisi o kariota, ma e taʻutaʻu atu e isi o solofanua,
A o i tatou, e tatou te taʻutaʻu atu le suafa o Ieova lo tatou Atua.

 8 Ua faatoʻilaloina ma ua paʻuʻū i latou;
A o i tatou, ua tatou tutū i luga, ina ia toe faafoʻisia ai i tatou.

 9 Ieova e, ia e faaolaina le tupu!
E tali mai o ia iā i matou i le aso e matou te valaau atu ai.

Salamo  21 : 1 - 13

I le faatonu o le ʻaufaimusika. O le pese a Tavita.

21 Ieova e, ua olioli le tupu i lou malosi;
E matuā olioli pea o ia i lau faaolataga!

 2 Ua e foaʻiina iā te ia o mea e naunau i ai lona loto,
E te leʻi taofia foʻi mea na ōle atu ai ona laugutu. Selā.

 3 Auā ua e finagalo e faamanuia o ia i mea lelei,
Ma faaee i lona ulu le pale o auro ua faamamāina.

 4 Ua ia talosaga atu iā te oe ia faaumiumi lona ola. Ma ua e foaʻiina mai iā te ia,
Le tele o aso e oo lava i le faavavau.

 5 Ua tele lona mamalu i lau faaolataga.
Ua e faaee i ona luga le malualii ma le matagofie.

 6 Ua e tuuina iā te ia le manuia e oo i le faavavau;
Ua e faafiafia foʻi iā te ia i le olioli o loo i ou luma.

 7 Auā o loo faatuatua le tupu iā Ieova,
E oo lava i le alofa faamaoni o Lē e Silisili Ese. E lē tautevateva foʻi o ia.

 8 E maua e lou aao ou fili uma;
E maua foʻi e lou aao taumatau i latou o ē e ita iā te oe.

 9 E te faia i latou e pei o se ogaumu aasa i le taimi ua atofaina e te faaali mai ai.
E faaumatia e Ieova i latou i lona toʻasā, ma e fano foʻi i latou i le afi.

10 E te faaumatia a latou fanau mai i le lalolagi,
Ma ē e tupuga mai iā i latou mai i le fanau a tagata.

11 Auā ua latou taumafai e faia mea leaga iā te oe;
Ua latou mafaufau foʻi i mea e lē mafai ona latou faataunuuina.

12 Auā e te faia i latou ia fulitua ma sosola ai
I au ʻaufana ua e saunia faasaga iā i latou.

13 Ieova e, ia faasilisiliina oe i lou malosi.
E matou te pepese ma fai pesega i lou malosi.

Salamo  22 : 1 - 31

I le faatonu o le ʻaufaimusika o le ʻAila o le Vaveao. O le pese a Tavita.

22 Loʻu Atua e, loʻu Atua e, aiseā ua e tuua ai aʻu?
Aiseā ua e taumamao ai mai i le faaolaina o aʻu,
Mai i upu o laʻu faataiō atu?

 2 Loʻu Atua e, ou te valaau atu pea iā te oe i le ao, ae e te lē tali mai;
Atoa foʻi ma le pō, ua ou lē mapu lava.

 3 A o oe e paia,
Ua e tiʻetiʻe i viiga a Isaraelu.

 4 Ua faatuatua iā te oe o matou tamā;
Ua faatuatua i latou, ma ua e saunia pea se mea e sao ai i latou.

 5 Ua latou alalaga atu iā te oe, ma ua latou saogalemu ai;
Ua latou faatuatua iā te oe, ma e latou te leʻi māsiasi ai foʻi.

 6 Ua na o aʻu o se ilo, ae e lē o se tagata,
Ua avea o se luma i tagata, ma ua inosia foʻi e le nuu.

 7 A o i latou uma o vāai mai iā te aʻu, ua latou tauemu mai iā te aʻu;
Ua faamamaga pea o latou gutu, ma lialiaʻi pea o latou ulu:

 8 “Ua ia tuuina atu o ia iā Ieova. Ia saunia e Ia se mea e sao ai o ia!
Ia laveaʻiina e ia o ia, auā ua fiafia o ia iā te ia!”

 9 Auā o Oe na e aumaia aʻu mai i le manava,
O Lē na ou saogalemu ai a o oʻu susu i loʻu tinā.

10 Na tuuina atu aʻu iā te oe mai i le manava;
O oe lava o loʻu Atua talu ina ou iai i le manava o loʻu tinā.

11 Aua e te taumamao ese mai iā te aʻu, auā ua latalata mai le puapuaga,
Auā e leai lava se isi e fesoasoani mai.

12 Ua siʻosiʻomia aʻu e le tele o tamaʻi povi poʻa;
Ua vagavagaia aʻu e ē e malolosi o Vasana.

13 Ua faamamaga mai o latou gutu iā te aʻu,
E pei o se leona ua saeia se manu ma ua tagi leotele.

14 Ua sasaa atu aʻu e pei o le vai,
Ma ua taapeape oʻu ivi uma.
Ua pei loʻu loto o se gaʻo;*
Ua matuā liusuavai i totonu o oʻu totoga.

15 Ua leai soʻu malosi, ua pei o se taʻegaipu omea,
Ma ua pipii aʻe loʻu laulaufaiva i oʻu tainifo;
Ua e tuu foʻi aʻu i le efuefu o le oti.

16 Auā ua siʻosiʻomia aʻu e taʻifau;
Ua siʻomia foʻi aʻu e le faapotopotoga o ē e fai mea leaga.
Ua latou osofaʻia oʻu lima ma oʻu vae e pei o se leona.

17 Ou te mafaia ona faitau oʻu ivi uma.
Ua latou vaavaai mai, ma pulatoʻa mai iā te aʻu.

18 Ua latou tufatufa oʻu ofu iā i latou,
Ma ua latou fai le vili i loʻu ofu.

19 A o oe Ieova e, aua e te taumamao ma aʻu.
O oe o loʻu malosi, ia vave ona e fesoasoani mai iā te aʻu.

20 Ia e laveaʻi iā te aʻu mai i le pelu,
Ua na o aʻu lava e toʻatasi mai i le lima o le taʻifau;

21 Ia faaola mai iā te aʻu mai i le gutu o le leona,
Ia e tali mai iā te aʻu, ma faaola mai iā te aʻu mai i nifo o povi poʻa o le vao.

22 Ou te taʻutaʻu atu lou suafa i oʻu uso;
Ou te vivii atu iā te oe i totonu o le faapotopotoga.

23 Ia vivii atu iā te ia, o outou o ē e matataʻu iā Ieova!
O outou uma le fanau a Iakopo, ia outou faamamaluina o ia!
Ia fefefe iā te ia, o outou uma le fanau a Isaraelu.

24 Auā e lē inosia e ia
E lē ʻinoʻino foʻi i le tigā o lē ua puapuagatia;
E na te lē natia ona fofoga mai iā te ia,
Ma e faafofoga mai foʻi o ia pe a ia tagi atu iā te ia mo se fesoasoani.

25 Ou te vivii atu iā te oe i totonu o le faapotopotoga tele;
Ou te avatua foʻi mea na ou tautō ai i luma o i latou e matataʻu iā te ia.

26 E aai ma faamalieina o ē e agamalu;
E vivii atu foʻi iā Ieova o i latou e saʻili atu iā te ia.
Tau ina ia tumau pea e faavavau o outou loto.*

27 E manatua e tuluʻiga uma o le lalolagi ma toe foʻi atu iā Ieova.
E ifo foʻi i ou luma aiga uma o atunuu.

28 Auā o Ieova o le Tupu,
Ma o loo ia pulea foʻi atunuu.

29 E aai i latou uma o ē e puputa o le lalolagi ma latou ifo;
E punonou i ona luma o i latou uma o ē ō ifo i le efuefu,
E leai foʻi se tasi e na te faasaoina lona lava ola.

30 E auauna iā te ia le fanau;
E folafola atu foʻi i tupulaga e faatatau iā Ieova.

31 E latou te ō mai ma taʻu mai lana amiotonu
I tagata o le a fananau mai e faapea ua faia e ia o lenei mea.

^ Sala. 22:14 O le gaʻo lea e maua mai i lagomeli.


^ Sala. 22:26 Pe, “Ia tātā pea o outou fatu seʻia oo i le faavavau.”


Salamo  23 : 1 - 6

O le pese a Tavita.

23 O Ieova o loʻu Leoleo Mamoe o ia.
E leai se mea ou te mativa ai.

 2 E na te ave aʻu i laufanua lauolaola ou te taoto ai;
E na te taʻitaʻi foʻi iā te aʻu i tafatafa o mea e mālōlō ai e iai vai.

 3 E na te faafouina aʻu.
E na te taʻitaʻi aʻu i ala o le amiotonu ona o lona suafa.

 4 E ui lava ina ou savali i le vanu e matuā pogisa,
Ou te lē fefe lava i se mea leaga,
Auā o oe e ta te faatasi ma aʻu;
O lau laau ma lou tootoo e faamāfanafanaina ai aʻu.

 5 Ua e laulau mai meaʻai i le laoai mo aʻu i luma o ē e ita mai iā te aʻu.
Ua e uu loʻu ulu i le suāuu;
Ua taumasuasua foʻi laʻu ipu.

 6 E moni, e mulimuli mai iā te aʻu le agalelei ma le alofa faamaoni i aso uma o loʻu ola;
Ou te nofo foʻi i le fale o Ieova i aso e tele lava.

Salamo  24 : 1 - 10

O le pese a Tavita.

24 O Ieova e ana le lalolagi ma mea ua tumu ai,
O le laueleele ma i latou o loo nonofo ai.

 2 Auā o ia lava na matuā faavaeina ai i luga o le sami,
O ia foʻi na matuā faatumauina ai i luga o vaitafe.

 3 O ai ea e alu aʻe i le mauga o Ieova,
Ma o ai e tulaʻi atu i lona afioaga paia?

 4 O so o se tasi e mamā ona lima ma e mamā foʻi lona loto,
O lē ua lē ʻinoʻino i Loʻu ola,
E lē tautō faaʻoleʻole foʻi.

 5 E maua e ia le faamanuiaga mai iā Ieova
Ma le amiotonu mai i le Atua o lona faaolataga.

 6 O le tupulaga lenei o i latou o ē e saʻili atu iā te ia,
O i latou o ē e saʻili atu iā te oe, le Atua e o Iakopo. Selā.

 7 “Inā ea ia i luga o outou ulu, outou o faitotoʻa e,
Ma ia faaeaina outou, o outou o faitotoʻa e tumau e faavavau,
Ina ia ulufale atu ai le Tupu mamalu!”

 8 “O ai la lenei Tupu mamalu?”
“O Ieova e malosi ma mamana,
O Ieova o lē e malosi i le taua.”

 9 “Inā ea ia i luga o outou ulu, outou o faitotoʻa e;
Ioe, ia faaeaina i latou, o outou o faitotoʻa e tumau e faavavau,
Ina ia ulufale atu ai le Tupu mamalu!”

10 “O ai ea la o ia, o lenei Tupu mamalu?”
“O Ieova o ʻau—o ia o le Tupu mamalu.” Selā.

Salamo  25 : 1 - 22

O le salamo a Tavita.

א [Alefa]

25 Ieova e, ou te tuuina atu loʻu ola iā te oe.
ב [Peta]

 2 Loʻu Atua e, ou te faatuatua atu iā te oe;
Aua neʻi oʻu māsiasi.
Aua foʻi neʻi olioli oʻu fili ona o aʻu.

ג [Gimela]

 3 E lē māsiasi foʻi i latou o ē e faamoemoe iā te oe.
Ae e māsiasi ma lē taulau i latou o ē e faaʻoleʻole.

ד [Taleta]

 4 Ieova e, ia e faailoa mai iā te aʻu ou ala;
Ia e aʻoaʻo mai aʻu i ou ala.

ה [He]

 5 Ia faia aʻu ina ia ou savali i lau upu moni ma aʻoaʻo mai iā te aʻu,
Auā o oe o le Atua o loʻu faaolataga.

ו [Vau]
Ou te faamoemoe atu iā te oe i le aso atoa.

ז [Saina]

 6 Ieova e, ia e manatua lou alofa mutimutivale ma lou alofa faamaoni,
Auā e mai i le vavau.

ח [Heta]

 7 Ieova e, aua e te manatua aʻu agasala ma aʻu solitulafono a o ou talavou.
Ia e manatua mai aʻu e tusa ma lou alofa faamaoni,
E tusa foʻi ma lou agalelei.

ט [Teta]

 8 E lelei ma amio saʻo Ieova.
O le mea lea ua ia faatonuina ai o ē e agasala i le ala saʻo.

י [Iota]

 9 E taʻitaʻi e ia o ē e agamalu i iʻuga o ana faamasinoga,
E aʻoaʻo foʻi e ia o ē e agamalu i lona ala.

כ [Kafa]

10 E alofa faamaoni ma moni ala uma o Ieova
Iā i latou o ē e tausi i lana feagaiga ma ana faamanatuga.

ל [Lameta]

11 Ieova e, ona o lou suafa,
Ia e faamagalo mai ai oʻu sesē auā ua matuā tele lava.

מ [Mema]

12 O ai ea la le tagata e mataʻu iā Ieova?
E na te faatonuina o ia i le ala e filifilia e ia.

נ [Nuna]

13 E nofo o ia i mea lelei,
E fai foʻi le lalolagi ma tofi o lana fanau.

ס [Sameka]

14 E vavalalata iā Ieova i latou o ē e matataʻu iā te ia,
E na te faailoa atu foʻi lana feagaiga iā i latou.

ע [Oina]

15 E faasaga aʻe pea oʻu mata iā Ieova,
Auā ua ia aveesea oʻu vae mai i le upega.

פ [Pe]

16 Ia liliu mai ou fofoga iā te aʻu ma ia e finagalo malie mai;
Auā ua na o aʻu lava ma ua ou puapuagatia.

צ [Sati]

17 Ua tele lava mafatiaga o loʻu loto;
Ia e aveeseina aʻu mai i mea ou te tigā ai.

ר [Resa]

18 Ia e silasila mai i loʻu tigā ma loʻu faafitauli,
Ma ia e faamagalo mai i aʻu agasala uma.

19 Tagaʻi foʻi i le toʻatele o oʻu fili,
Ua latou ʻinoʻino mai iā te aʻu i le ʻinoʻino faasauā.

ש [Sini]

20 Ia e leoleo iā te aʻu ma laveaʻi iā te aʻu.
Ia aua neʻi oʻu māsiasi, auā ua ou sulufaʻi atu iā te oe.

ת [Tau]

21 Ia leoleo mai aʻu e le faamaoni ma le amio saʻo,
Auā ua ou faamoemoe atu iā te oe.

22 Le Atua e, ia e laveaʻi iā Isaraelu mai i ona mafatiaga uma.

Salamo  26 : 1 - 12

O le salamo a Tavita.

26 Ieova e, ia e faamasino mai iā te aʻu auā ua ou savali e tusa ma loʻu faamaoni,
Ma ou te faatuatua iā Ieova ina ia ou lē tautevateva ai.

 2 Ieova e, ia e suʻesuʻeina aʻu ma ia e tofotofo iā te aʻu;
Ia e faamamāina foʻi oʻu manatunatuga loloto* ma loʻu loto.

 3 Auā ua i oʻu luma lou alofa faamaoni,
Ma ua ou savali i lau upu moni.

 4 Ou te leʻi nofo faatasi ma tagata pepelo;
Ou te leʻi alu faatasi ma tagata taufaaʻoleʻole.

 5 Ua ou ʻinoʻino i le faapotopotoga o ē e fai mea leaga,
Ou te leʻi nofo faatasi foʻi ma tagata amioleaga.

 6 Ou te fafano oʻu lima ina ia iloa ai ua ou lē sala,
Ieova e, ou te savali faataamilo foʻi i lou fata faitaulaga,

 7 Ina ia lagona ai le leo o aʻu faafetai,
Ma faalauiloa atu ai au galuega ofoofogia uma.

 8 Ieova e, ou te fiafia i le fale o loo e afio ai
Ma le mea o loo iai lou mamalu.

 9 Aua e te faaumatia faatasi aʻu ma tagata agasala,
Po o loʻu ola faatasi ma tagata ua nofosala i le toto,

10 O ē o loo faia amioga matagā,
Ma o ē foʻi o loo faia i o latou lima taumatau faiga faatogafalea.

11 A o aʻu, ou te savali i loʻu faamaoni.
Ia e laveaʻi iā te aʻu ma ia e finagalo malie mai iā te aʻu.

12 E tutū lava oʻu vae i le mea laugatasi;
Ou te vivii atu foʻi iā Ieova i totonu o faapotopotoga.

^ Sala. 26:2 I le gagana Eperu, o “oʻu fatugaʻo.”


Salamo  27 : 1 - 14

O le salamo a Tavita.

27 O Ieova o loʻu malamalama ma loʻu faaolataga.
O ai ea ou te mataʻu i ai?
O Ieova o le malosi ia o loʻu ola.
O ai ea ou te fefe i ai?

 2 Ina ua faasagatau mai iā te aʻu o ē e fai mea leaga ina ia ʻaina aʻu,
Na avea i latou ma oʻu fili ma ē e tetee mai iā te aʻu,
Na latou tautevateva foʻi ma paʻuʻū ai.

 3 E ui ina tolauapi se ʻau e faasagatau mai iā te aʻu,
Ae e lē fefe ai loʻu loto.
E ui ina faasagatau mai iā te aʻu i se taua,
Ae ou te faatuatua pea iā te ia.

 4 E tasi lava le mea ua ou talosaga atu ai iā Ieova
O le mea lea o loo oʻu naunau i ai,
Ina ia ou nofo i le fale o Ieova i aso uma o loʻu ola,
E iloa ai le matagofie o Ieova
Ma ia ou vaai atu ai ma le fiafia i lona malumalu.

 5 Auā e na te faalafi iā te aʻu i lona paolo i le aso o le puapuaga;
E na te natia aʻu i le mea lilo o lona faleʻie;
E na te tuu foʻi aʻu i le papa maualuga.

 6 O lenei ua faaeaina loʻu ulu i luga o oʻu fili uma o loo siʻomiaina aʻu;
Ma ou te faia taulaga o le alaga olioli i lona faleʻie;
Ou te pese foʻi ma ou faia pesega iā Ieova.

 7 Ieova e, ia e faafofoga mai i loʻu leo pe a ou valaau atu,
Ma ia e finagalo malie mai ma tali mai iā te aʻu.

 8 Ua fai ifo loʻu loto e faatatau iā te oe: “O outou le nuu e, ia outou saʻili mai iā te aʻu.”
Ieova e, ou te saʻili atu lava iā te oe.

 9 Aua e te natia ou fofoga mai iā te aʻu.
Aua e te auina ese atu lau auauna i lou toʻasā.
Ia fai oe ma oʻu fesoasoani.
Loʻu Atua e, o le faaolataga, aua e te tuulafoaʻiina aʻu ma aua e te tuua aʻu.

10 E tusa pe tuua aʻu e loʻu lava tamā ma loʻu lava tinā,
Ae e talia lava aʻu e Ieova.

11 Ieova e, ia e faatonu mai aʻu i lou ala,
Ma taʻitaʻi iā te aʻu i le ala o le amio saʻo ona o oʻu fili.

12 Aua neʻi tuuina atu aʻu i le manaʻo o ē e ita mai iā te aʻu;
Auā ua tulaʻi mai iā te aʻu o ē e molimau pepelo,
Ma lē ua tautala faasauā.

13 Pe ana ou lē faatuatua i le vaai atu i le lelei o Ieova i le nuu o tagata ola, semanū ua leai soʻu faamoemoe!

14 Ia faamoemoe atu iā Ieova; ia lototele ma ia faamalosia lou loto.
Ioe, ia faamoemoe atu iā Ieova.

Salamo  28 : 1 - 9

O le salamo a Tavita.

28 Ieova e, ou te valaau atu pea iā te oe.
Loʻu Papa e, aua neʻi e lē faafofoga mai iā te aʻu,
Ina neʻi e lē tali mai iā te aʻu
Ona pei lea o aʻu o i latou ua ō ifo i le lua.

 2 Ia e faafofoga mai i le leo o aʻu ʻaiʻoiga pe a ou tagi atu mo se fesoasoani,
Pe a sisii aʻe foʻi oʻu lima i le potu pito i totonu o lou afioaga paia.

 3 Aua neʻi e tosina aʻu faatasi ma tagata amioleaga ma ē e faia mea e tigā ai,
O i latou ia o ē e tautatala i le filemu i a latou aumea, ae o loo leaga o latou loto.

 4 Ia e avatu iā i latou e tusa ma a latou mea na fai
E tusa foʻi ma le leaga o a latou gaoioiga.
Ia e avatu iā i latou e tusa ma galuega a o latou lima.
Ia taui atu iā i latou a latou mea na faia.

 5 Auā e latou te lē manatu mamafa i mea ua faia e Ieova,
Po o galuega foʻi a ona aao.
E na te lepetia i latou, e lē toe atiina aʻe.

 6 Ia vivii atu iā Ieova, auā ua ia faafofoga mai i le leo o aʻu ʻaiʻoiga.

 7 O Ieova o loʻu malosi ma loʻu talita.
Ua faatuatua iā te ia loʻu loto,
Ma ua fesoasoani mai iā te aʻu, o le mea lea ua olioli ai loʻu loto,
Ou te faaneenee atu foʻi iā te ia i laʻu pese.

 8 O Ieova o le malosi ia o lona nuu,
Ma o ia foʻi o le ʻolo malosi o le faaolataga tele i lē ua ia faauuina.

 9 Ia e faaola i lou nuu, ma faamanuia i lou tofi;
Ia e leoleo iā i latou ma tauave i latou i aso uma lava.

Salamo  29 : 1 - 11

O le pese a Tavita.

29 O outou o atalii o ē e malolosi, ia tuuina atu ia iā Ieova,
Ia tuuina atu iā Ieova le mamalu ma le malosi.

 2 Ia tuuina atu iā Ieova le mamalu o lona suafa.
Ia ifo atu foʻi iā Ieova i ofu paia.

 3 Ua i luga aʻe o vai le siʻufofoga o Ieova;
Ua taalili mai le siʻufofoga o le Atua mamalu e pei o se faititili.
O loo i luga aʻe o vai e tele Ieova.

 4 E malosi le siʻufofoga o Ieova.
E mālie foʻi le siʻufofoga o Ieova.

 5 O le siʻufofoga o Ieova ua gauia ai arasi;
Ioe, ua gauia ninii e Ieova arasi o Lepanona,

 6 Ua ia faia i latou ia taufai osooso e pei o se tamaʻi povi,
E taufai osooso foʻi Lepanona ma Siriona e pei o le fanau a povi poʻa taanoa.

 7 O le siʻufofoga o Ieova e vaevae ai le mumū o le afi;

 8 O le siʻufofoga o Ieova e tetemū ai le toafa,
Ua magumagu foʻi le toafa o Katesa ona o Ieova.

 9 O le siʻufofoga o Ieova ua fananau ai ʻaila
Ua valevalenoa ai foʻi le vaomatua.
Ma i lona malumalu, ua taʻitoʻatasi ma faapea mai: “Ia faamamaluina le Atua!”

10 Ua afio Ieova i luga o le lolo;
Ma ua afio foʻi Ieova o le tupu e faavavau.

11 E aumaia lava e Ieova le malosi i lona nuu.
E faamanuia foʻi e Ieova lona nuu i le filemu.

Salamo  30 : 1 - 12

O le pese o le faapaiaina o le fale. O le salamo a Tavita.

30 Ieova e, ou te faasilisiliina lava oe, auā ua e faaeaina aʻu
Ma ua e lē tuuina foʻi oʻu fili e olioli ona o aʻu.

 2 Ieova e, loʻu Atua, na ou alaga atu iā te oe mo se fesoasoani, ma na e faamālōlō iā te aʻu.

 3 Ieova e, ua e aveina aʻe aʻu mai i le Tuugamau;*
Ua e faaolaina aʻu ina ia ou lē alu ifo i le lua.

 4 O outou o ona tagata faamaoni, inā fai ia pesega iā Ieova,
Ia avatu le faafetai i lana faamanatuga paia;

 5 Auā e puupuu lava le taimi e toʻasā ai o ia,
Ae e finagalo malie mai o ia mo le olaga atoa.
I le pō e tagi ai, ae i le taeao e alaga fiafia ai.

 6 A o aʻu, na ou faapea ifo ma le toʻafilemu:
“Ou te lē tautevateva lava.”

 7 Ieova e, o lou finagalo malie mai iā te aʻu, ua e faatumauina ai loʻu mauga i le malosi.
Ua e natia ou fofoga; ma ua ou atuatuvale ai.

 8 Ieova e, ou te valaau atu pea iā te oe;
Ma ou te ʻaiʻoi atu pea iā Ieova ina ia alofa mai.

 9 O le ā le aogā o loʻu toto pe a ou alu ifo i le lua?
Pe e faaneenee atu iā te oe le efuefu? Pe e na te taʻutaʻu atu lou faamaoni?

10 Ieova e, inā faafofoga mai ia ma ia e alofa mai iā te aʻu.
Ieova e, ia fai oe ma oʻu fesoasoani.

11 Ua e suia loʻu faanoanoa i le siva;
Ua e tatalaina loʻu ʻie talatala, ma ua e fusia aʻu i le olioli.

12 Ina ia fai ai e loʻu mamalu pesega iā te oe ma lē mapu ai.
Ieova e, loʻu Atua, ou te faaneenee atu iā te oe i aso uma.

^ Sala. 30:3 Tagaʻi i le Faaopoopoga e 6.


Salamo  31 : 1 - 24

I le faatonu o le ʻaufaimusika. O le pese a Tavita.

31 Ieova e, ou te sulufaʻi atu iā te oe.
Tau ina ia aua neʻi oʻu māsiasi.
Ia e saunia se mea ou te sao ai i lau amiotonu.

 2 Ia e liuliualo mai ou fofoga iā te aʻu.
Ia vave ona e laveaʻi mai iā te aʻu.
Ia fai oe ma oʻu papa malosi,
O se ʻolo malosi e faaolaina ai aʻu.

 3 Auā o oe o loʻu papa ma loʻu ʻolo malosi;
Ona o lou suafa, ua e taʻitaʻia ma faatonuina ai aʻu.

 4 E te aveese aʻu mai i le upega na latou natia mo aʻu,
Auā o oe o loʻu malosi.

 5 Ou te tuuina atu loʻu agaga i lou aao.
Ieova e, le Atua faamaoni, ua e togiolaina aʻu.

 6 Ou te ʻinoʻino iā i latou o ē e tapuaʻi i tupua e lē aogā;
A o aʻu, ou te faatuatua iā Ieova.

 7 Ou te fiafia ma olioli i lou alofa faamaoni,
Ona ua e silasila mai i loʻu puapuaga;
Ua e silafia foʻi oʻu mafatiaga,

 8 Ma ua e lē tuuina atu aʻu i le lima o le fili.
Ua e faatūina foʻi oʻu vae i se mea lautele.

 9 Ieova e, ia e alofa mai iā te aʻu, auā ua ou matuā puapuagatia lava.
Ua vaivai oʻu mata ona o mea e tigā ai, faapea foʻi loʻu tino ma loʻu manava.

10 Auā ua uma loʻu ola ona o faanoanoaga,
Ma ua iʻu foʻi oʻu tausaga i oʻu tigā.
Ua tauau ina uma loʻu malosi ona o oʻu sesē,
Ma ua vaivai ai foʻi oʻu ivi.

11 Ua avea aʻu ma tauemuga i manatu o i latou uma o ē e ita mai iā te aʻu,
Ae e sili lava oʻu tuaoi,
Ua matataʻu foʻi iā te aʻu o ē sa matou masani.
Pe a vāai mai iā te aʻu i fafo, ona latou sosola lea mai iā te aʻu.

12 Ua faagaloina aʻu e pei o se tasi ua oti ma e lē o manatua e isi;
Ua pei foʻi aʻu o se ipu ua nutililiia;

13 Auā ua ou faalogo i tala leaga a le toʻatele,
Ua siʻosiʻomia aʻu e le mataʻu.
Ina ua latou taupulepule faatasi faasaga iā te aʻu,
Ua latou faufau foʻi ina ia aveesea loʻu ola.

14 A o aʻu nei Ieova e, ou te faatuatua iā te oe.
Ua ou faapea atu: “O oe o loʻu Atua.”

15 Ua i ou aao loʻu ola.
Ia e laveaʻi iā te aʻu mai i lima o oʻu fili, ma i latou o loo tulituliloa iā te aʻu.

16 Ia faamalamalama mai ou fofoga i luga o lau auauna.
Ia e faaolaina foʻi aʻu i lou alofa faamaoni.

17 Ieova e, tau ina ia aua neʻi oʻu māsiasi, auā ua ou valaau atu iā te oe.
Tau ina ia māsiasi o ē e amioleaga;
Tau ina ia punitia foʻi o latou gutu i le Tuugamau.*

18 Tau ina ia lē magagana laugutu pepelo,
O loo tautatala ma le matuā faasausili ma le ʻinoʻino i lē e amiotonu.

19 Maʻeu lava le tele o lou lelei ua e teuina mo i latou e matataʻu iā te oe!
Ua e faaalia foʻi iā i latou e sulufaʻi atu iā te oe,
I luma o le fanau a tagata.

20 E te natia i latou i lou afioaga lilo
Mai i le aufaatasiga o tagata.
E te faalalafi foʻi i latou i lou faleʻie mai i finauga a laulaufaiva.

21 Ia viia Ieova,
Auā ua ia faaalia iā te aʻu lona alofa faamaoni uigaese i le aai ua puapuagatia.

22 A o aʻu, ua ou faapea atu ina ua ou popolevale:
“E soloiesea nei lava aʻu mai i ou luma.”
A ua e faafofoga mai i le leo o aʻu ʻaiʻoiga, ina ua ou tagi atu iā te oe mo se fesoasoani.

23 O outou uma o ona tagata faamaoni, ia outou alolofa atu iā Ieova.
O loo leoleo foʻi e Ieova o ē e faamaoni,
Ae e matuā taui atu e ia i ē e faamaualuluga.

24 Ia outou lototetele ma tau ina ia malolosi o outou loto,
O outou uma o ē o loo faatalitali iā Ieova.

^ Sala. 31:17 Tagaʻi i le Faaopoopoga e 6.


Salamo  32 : 1 - 11

O le salamo a Tavita. O le Masekila.*

32 E fiafia le tagata ua faamagaloina lana solitulafono, o lē ua ufitia lana agasala.

 2 E fiafia foʻi le tagata e lē taʻusesēina e Ieova,
Ma e lē faaʻoleʻole lona loto.

 3 Pe a ou lē taʻu atu aʻu agasala, ona tigā ai lea o oʻu ivi ona o loʻu ōi i le aso atoa.

 4 Auā ua mamafa lou aao i oʻu luga i le pō ma le ao.
Ua liusuavai foʻi loʻu malosi e pei o le vai i le vevela o le tau māfanafana. Selā.

 5 Ona ou taʻutino atu lea iā te oe o laʻu agasala, ou te leʻi ufitia foʻi loʻu sesē.
Na ou faapea ifo: “Ou te taʻutino atu aʻu solitulafono iā Ieova.”
Ma ua e faamagaloina le leaga o aʻu agasala. Selā.

 6 O le mea lea e tatalo atu ai iā te oe tagata faamaoni uma
Manū o maua oe i lea taimi.
E lē oo foʻi iā te ia tafega o vai e tele.

 7 Ua fai oe ma mea ou te lafi ai; e te leoleo iā te aʻu mai i mafatiaga.
E te siʻosiʻomia aʻu i le alaga fiafia ona ua e saunia se mea ou te sao ai. Selā.

 8 “Ou te foaʻi atu iā te oe le tofā mamao, ma faatonu oe i le ala e ao ona e savali ai.
Ou te fautua atu foʻi ma ou vaai iā te oe.

 9 Aua neʻi avea outou e pei o se solofanua po o se asini* e lē malamalama,
O lona malosi e mafai ona taofiofia i se faagutu po o se taofi
A o leʻi faalatalata mai i latou iā te oe.”

10 E tele tigā e oo i lē e amioleaga;
A o lē e faatuatua iā Ieova, e siʻosiʻomia o ia e le alofa faamaoni.

11 Inā olioli ia iā Ieova, ma fiafia, outou o ē e amiotonu;
Ma ia alalaga fiafia, outou uma o ē e saʻo o latou loto.

^ Sala. 32:1 O le uiga o lenei upu Eperu o le “solo o manatunatuga loloto o se tasi.”


^ Sala. 32:9 Po o le “miula” lea e maua mai i le upu Eperu e faasino atu i le tama a le asini poʻa ma le solofanua fafine.


Salamo  33 : 1 - 22

33 Ia alalaga fiafia outou o ē e amiotonu ona o Ieova.
E ono ma tatau foʻi i ē e amio saʻo ona avatu le viiga.

 2 Ia avatu le faafetai iā Ieova i le kitara;*
Ia fai foʻi pesega iā te ia i le meafaifaaili e sefulu uaua.

 3 Ia usu atu iā te ia se pese fou;
Ia outou faia le mea e sili ona lelei i le tāina o uaua faatasi ma le alaga fiafia.

 4 Auā e saʻo le afioga a Ieova,
Ma ua faia foʻi ana galuega uma i le faamaoni.

 5 E fiafia o ia i le amiotonu ma le faamasinogatonu.
Ua tumu foʻi le lalolagi i le alofa faamaoni o Ieova.

 6 Na faia le lagi i le afioga a Ieova,
Na faia foʻi a latou ʻau uma i le mānava a lona fofoga.

 7 Ua ia faapotopotoina suāsami e pei o se mea maupuʻepuʻe,
Ua tuu foʻi i fale teuoloa o galu maualuluga.

 8 Ia matataʻu iā Ieova i latou uma o loo i le lalolagi.
Ia fefefe foʻi i latou uma o loo nonofo i le laueleele.

 9 Auā ua fetalai o ia, ma ua faapea ona taunuu;
Ua poloaʻi mai foʻi o ia, ona faapea lea ona iai.

10 Ua faalēaogāina e Ieova o taupulepulega a nuu;
Ua faafenumiaʻi foʻi e ia o manatu o tagata.

11 E tumau le pule a Ieova e oo i le faavavau;
E tumau foʻi manatunatuga o lona finagalo mai i lea tupulaga i lea tupulaga.

12 E fiafia le nuu e fai Ieova ma o latou Atua,
O le nuu ua ia filifilia e fai ma ona tofi.

13 Ua silasila ifo Ieova mai i le lagi,
Ma ua ia silafia ai le fanau uma a tagata.

14 Mai i le afioaga tumau o loo ia afio ai
Ua ia silasila ifo ai iā i latou uma o loo nonofo i le lalolagi.

15 Ua ia faia loto o i latou uma lava;
Ua ia manatunatu foʻi i a latou galuega uma.

16 E lē faaolaina se tupu i le tele o ʻautau;
E lē laveaʻiina foʻi se tagata malosi i le tele o lona malosi.

17 E lē aogā le solofanua mo le faaolataga,
E lē mafai foʻi ona ia laveaʻiina se tasi i le tele o lona malosi.

18 Faauta! O fofoga o Ieova e faasaga iā i latou e matataʻu iā te ia,
Iā i latou foʻi o loo faatalitali i lona alofa faamaoni,

19 Ina ia laveaʻi i latou mai i le oti,
Ma ia faaolaina i latou i le oge.

20 O loo matou faatalitali atu iā Ieova.
O ia o lo matou fesoasoani ma lo matou talita.

21 Auā ua olioli o matou loto iā te ia;
Ua matou faatuatua foʻi i lona suafa paia.

22 Ieova e, ia oo mai iā i matou lou alofa faamaoni,
Auā o loo matou faatalitali atu pea iā te oe.

^ Sala. 33:2 O se meafaifaaili anamua e ese mai i le kitara i aso nei. O le upu Peretania, o le harp.


Salamo  34 : 1 - 22

O le salamo a Tavita i le taimi na faatagā valea ai o ia i luma o Apimeleka, ona ia tuliese ai lea o ia ma ia alu ese ai.

א [Alefa]

34 Ou te vivii atu iā Ieova i taimi uma;
E lē aunoa foʻi ona viiga i loʻu gutu.

ב [Peta]

 2 E mitamita loʻu loto iā Ieova;
E faalogo ai o ē e agamalu ma olioli ai i latou.

ג [Gimela]

 3 O outou le nuu e, ia outou faasilisilia Ieova faatasi ma aʻu,
Ma seʻi o tatou faaeaina faatasi lona suafa.

ד [Taleta]

 4 Na ou fesili atu iā Ieova, ona tali mai lea o ia iā te aʻu,
Na ia laveaʻiina foʻi aʻu mai i mea uma na ou fefe ai.

ה [He]

 5 Na latou vāai atu iā te ia ma na latou fiafia ai,
Ma e lē mafai foʻi ona māsiasi o latou mata.

ז [Saina]

 6 Na valaau atu lē ua tigāina, ona faafofogaina lea e Ieova.
Na Ia faaolaina foʻi o ia mai i ona mafatiaga uma.

ח [Heta]

 7 E tolauapi le agelu a Ieova e siʻosiʻomia ai i latou o ē e matataʻu iā te ia,
Ma e na te laveaʻiina foʻi i latou.

ט [Teta]

 8 O outou le nuu e, inā outou tofotofo ia ma iloa ai e lelei Ieova;
E fiafia foʻi le tagata e sulufaʻi atu iā te ia.

י [Iota]

 9 Ia matataʻu iā Ieova, outou o ona tagata paia,
Auā e leai ni mea e matitiva ai i latou e matataʻu iā te ia.

כ [Kafa]

10 Ua leai ni meaʻai a tamaʻi leona taanoa ma ua fia aai i latou;
A o i latou e saʻili iā Ieova, e leai se mea lelei e matitiva ai i latou.

ל [Lameta]

11 Le fanau e, inā ō mai ia ma faalogo mai iā te aʻu;
Ou te aʻoaʻo atu iā te outou ina ia matataʻu iā Ieova.

מ [Mema]

12 O ai ea le tagata e fiafia i le ola,
Ma ua naunau ia tele ona aso ina ia iloa ai mea lelei?

נ [Nuna]

13 Ia leoleo lou laulaufaiva mai i mea leaga,
Ma ou laugutu mai i le tautala i mea taufaasesē.

ס [Sameka]

14 Ia liliuese mai i mea leaga ma fai mea lelei;
Ia saʻili e maua le filemu ma tausisi i ai.

ע [Oina]

15 O loo silasila mai fofoga o Ieova i ē e amiotonu,
Ma e faafofoga mai foʻi ona taliga i la latou alaga atu mo se fesoasoani.

פ [Pe]

16 E faasagatau atu fofoga o Ieova i ē o faia mea leaga,
Ina ia lē toe taʻua i latou i le lalolagi.

צ [Sati]

17 Ua latou alalaga atu ma ua faafofogaina e Ieova,
Ua ia laveaʻiina foʻi i latou mai i o latou mafatiaga uma.

ק [Kofa]

18 E latalata mai Ieova iā i latou o ē e loto momomo;
Ma e faaola e ia i latou o ē ua loto nutimomoia.

ר [Resa]

19 E tele puapuaga o le tagata amiotonu,
Ae e laveaʻiina e Ieova o ia mai i na mea uma.

ש [Sini]

20 E leoleo e ia o ona ivi uma;
E leai lava se ivi e tasi ua gau.

ת [Tau]

21 E fasiotia i le mala lē ua amioleaga;
E taʻusalaina foʻi o ē ua ʻinoʻino i lē e amiotonu.

22 E laveaʻiina e Ieova ana auauna;
E lē taʻusalaina foʻi i latou uma o ē e sulufaʻi atu iā te ia.

Salamo  35 : 1 - 28

O le salamo a Tavita.

35 Ieova e, ia e finau mo aʻu e faasaga i ē o loo tetee mai iā te aʻu;
Ia e tau foʻi ma i latou o ē e faasagatau mai iā te aʻu.

 2 Ia e tago i le talita ma le talipupuni tele,
Ma ia e tulaʻi e fesoasoani mai iā te aʻu,

 3 Ia sii aʻe le tao ma le toʻi mo le taua, e faafetaiaʻi ai i latou o loo tuliloa mai iā te aʻu.
Ia e fetalai mai foʻi iā te aʻu: “O aʻu o lou faaolataga.”

 4 Tau ina ia māsiasi ma ia faalumaina i latou o loo saʻili e fasioti iā te aʻu.
Tau ina ia toe foʻi i tua, ma ia faamāina i latou o loo faufau e faia se mea leaga iā te aʻu.

 5 Tau ina ia avea i latou e pei o aputi o saito ua lelea i le matagi,
Ma ia tuliesea i latou e le agelu a Ieova.

 6 Ia pōuliuli lo latou ala ma ia maseesee,
Ia tuliloa foʻi i latou e le agelu a Ieova.

 7 Auā ua latou natia fua mo aʻu se upega i le lua;
Ua latou elia fua le lua mo aʻu.

 8 Ia fano i latou e aunoa ma lo latou iloa,
Ma ia puʻea i latou e le upega na latou natia;
Ia paʻuʻū i ai i latou ma fano ai.

 9 A ia ou olioli iā Ieova;
Ia fiafia i lana faaolataga.

10 Ia fai atu oʻu ivi uma lava:
“Ieova e, o ai ea se tasi e pei o oe,
I le laveaʻiina o lē ua puapuagatia mai i lē ua sili atu ona malosi i lo o ia,
Ma le laveaʻiina foʻi o lē ua puapuagatia ma lē ua mativa mai i lē ua faoa ana mea?”

11 Ua tulaʻi mai molimau faasauā;
Ua latou fesili mai i mea ou te lē iloa.

12 Ua latou taui mai iā te aʻu le leaga mo le lelei,
Ua ou faavauvau ai.

13 A o aʻu nei, sa ou ofu i le ʻie talatala ina ua latou mamaʻi,
Na ou faatigāina aʻu i le anapogi,
Ma na toe foʻi mai laʻu tatalo i loʻu fatafata.

14 Ua ou matuā popole lava i laʻu uō ma loʻu uso,
O le mea lea, ua ou fesavaliaʻi ai e pei o se tasi ua faanoanoa ona o lona tinā.
Ua ou faanoanoa ma ou ifo toʻele ai.

15 Ae peitaʻi, ua latou olioli ma faapotopoto faatasi ina ua ou setusetu;
Ua latou faapotopoto faatasi e faasagatau mai iā te aʻu,
E fasia aʻu ae ou te lē o iloaina;
Ua latou saeia foʻi aʻu ma e leʻi mapu i latou.

16 Ua atigū mai o latou nifo iā te aʻu mo sina meaʻai itiiti,
Faatasi ma tagata faatauemu ua fulitua i le Atua.

17 Ieova e, o le ā ea le umi e te silasila pea i ai?
Ia e laveaʻiina aʻu mai i a latou faatafunaga,
E na o aʻu lava e toʻatasi mai i tamaʻi leona taanoa.

18 Ou te faaneenee atu iā te oe i totonu o le faapotopotoga tele;
Ou te vivii atu iā te oe faatasi ma le nuu toʻatele.

19 Tau ina ia aua neʻi olioli o ē ua ʻinoʻino fua mai iā te aʻu;
Aua foʻi neʻi faaʻiviʻivi mata o i latou o ē ua ʻinoʻino mai fua iā te aʻu.

20 Auā latou te lē o tautatala i le filemu;
Ae e faasaga i ē o loo toʻafilemu o le lalolagi
Ua latou faufau pea upu faaʻoleʻole.

21 Ua faamamaga mai foʻi o latou gutu iā te aʻu.
Ua latou faapea mai: “Uē! Uē! ua matou vāai i ai.”

22 Ieova e, ua e silasila i ai. Aua neʻi e lē tali mai.
Ieova e, aua e te taumamao mai iā te aʻu.

23 Inā tulaʻi ia ma maleifua mai i loʻu faamasinoga,
Ieova e, loʻu Atua, ia e tauaaoina laʻu finauga.

24 Ieova e, loʻu Atua, ia e faamasinoina aʻu e tusa ma lau amiotonu,
Ma ia aua neʻi o latou olioli ona o aʻu.

25 Aua neʻi o latou faapea ifo i o latou loto: “Uē, i tatou nei!”
Tau ina ia aua neʻi o latou faapea ifo foʻi: “Ua tatou foloina o ia.”

26 Ia māsiasi i latou ma ia faamāina faatasi
O ē o loo olioli i loʻu malaia.
Ia oofu i le māsiasi ma le faalumaina i latou o loo tautatala faamaualuluga faasaga iā te aʻu.

27 Ia alalaga fiafia ma olioli i latou o loo fiafia i laʻu amiotonu,
Ia fai ane pea i latou:
“Ia faasilisilia Ieova, o lē e fiafia i le filemu o lana auauna.”

28 Ia taʻutaʻu lemū atu e loʻu laulaufaiva lau amiotonu,
Ma vivii atu iā te oe i le aso atoa.

Salamo  36 : 1 - 12

I le faatonu o le ʻaufaimusika. A le auauna a Ieova o Tavita.

36 O le taʻua o le solitulafono i lē ua amioleaga, o loo i lona loto lea;
Ua leai sona mataʻu i le Atua.

 2 Auā o loo faaʻoleʻole o ia iā te ia lava
Ina ia iloa lana mea sesē ina ia ʻinoʻino ai.

 3 O upu a lona gutu e tigā ma taufaasesē;
Ua leai sona tofā mamao e faia ai le mea lelei.

 4 Ua ia faufau pea i mea e tigā ai i luga o lona moega,
Ua tū o ia i se ala e lē lelei.
Ua lē teena foʻi e ia le mea leaga.

 5 Ieova e, o loo i le lagi lou alofa faamaoni;
Ua oo i ao lou faamaoni.

 6 O lau amiotonu ua pei o mauga o le Atua;
O iʻuga o au faamasinoga o vai loloto ia.
Ieova e, ua e faaolaina le tagata atoa ma manu.

 7 Le Atua e, maʻeu lava le tāua o lou alofa faamaoni!
Ua sulufaʻi atu le fanau a tagata i le paolo o ou apaʻau.

 8 Ua latou feinu ma malilie i mea lololo o loo i lou fale;
Ua e faainu foʻi i latou i vaitafe o au mea faafiafia.

 9 Auā o loo iā te oe le puna o le ola;
O le malamalama foʻi mai iā te oe, ua matou iloa ai le malamalama.

10 Ia e alofa faamaoni pea i ē o loo iloa oe,
Ma ia e amiotonu foʻi iā i latou e saʻo o latou loto.

11 Aua neʻi solia aʻu e vae o lē e faasausili;
Aua foʻi neʻi tuliesea aʻu e lima o tagata amioleaga.

12 O i inā ua paʻuʻū ai o ē e faia mea e tigā ai;
Ua tuleia i lalo i latou ma ua lē mafai ona toe tutū i luga.

Salamo  37 : 1 - 40

O le salamo a Tavita.

א [Alefa]

37 Aua e te ita ona o ē e fai mea leaga.
Aua foʻi e te matauʻa ona o i latou e faia mea e lē tonu.

 2 Auā e pei i latou o le mutia e vave magumagu,
E mou atu foʻi i latou e pei o le vao muʻa lauolaola.

ב [Peta]

 3 Ia e faatuatua iā Ieova ma faia mea lelei;
Ia e nofo foʻi i le laueleele ma ia faamaoni i au mea e fai.

 4 Ia e matuā fiafia foʻi iā Ieova,
Ona foaʻi mai lea e ia o mea e manaʻo i ai lou loto.

ג [Gimela]

 5 Ia e tuuina atu iā Ieova lou ala,
Ma faalagolago atu iā te ia, ona gaoioi lea o ia.

 6 E faaalia lava e ia lau amiotonu e pei o le malamalama,
O lau faamasinogatonu foʻi e pei o le tutonu o le lā.

ד [Taleta]

 7 Ia filemu pea i luma o Ieova
Ma ia matuā faatalitali atu iā te ia.
Aua neʻi e ita i so o se tasi o loo taulau manuia lona ala,
Faapea foʻi ma le tagata o loo faia faufauga leaga.

ה [He]

 8 Inā tuu ia le ita ma soia le lotoa;
Aua e te ita! E na o le oo ai ina e faia o se mea leaga!

 9 Auā e faaumatia o ē e fai mea leaga,
A o ē e faamoemoe iā Ieova, o i latou ia e fai mo i latou le lalolagi.

ו [Vau]

10 Ua toeitiiti lava ona lē toe iai lea o le tagata amioleaga;
E te mafaufau foʻi i le mea sa iai o ia, a ua leai lava.

11 A o ē e agamalu, e fai mo i latou le lalolagi,
E matuā faafiafiaina foʻi i latou ona o le tele o le filemu.

ז [Saina]

12 Ua taupulepule le tagata amioleaga faasaga i lē e amiotonu,
Ua atigū atu foʻi ona nifo iā te ia.

13 E soisoi Ieova iā te ia,
Auā ua silafia lava e ia e oo mai le aso e faaumatia ai o ia.

ח [Heta]

14 Ua seʻi aʻe e tagata amioleaga le pelu ma loloʻu la latou ʻaufana,
Ina ia osofaʻia ai o lē ua tigā ma lē ua mativa,
Ma fasiotia ai i latou e saʻo o latou ala.

15 E ati a latou lava pelu i o latou fatu,
E gauia foʻi a latou lava ʻaufana.

ט [Teta]

16 E sili atu si mea itiiti a lē e amiotonu
Nai lo o mea e tele a le toʻatele o ē e amioleaga.

17 Auā e gauia lima o tagata amioleaga,
Ae e lagolagoina e Ieova o ē e amiotonu.

י [Iota]

18 Ua silafia e Ieova aso o ē ua lē ponā,
E faaauau foʻi ona iai lo latou tofi i aso uma lava.

19 E lē māsiasi i latou i le taimi o puapuaga,
E maoona foʻi i latou i aso o le oge.

כ [Kafa]

20 Auā e fano tagata amioleaga,
Ma e pei fili o Ieova o le matagofie o laufanua lafulemu;
E mavae atu i latou. E mavae atu i latou i le asu.

ל [Lameta]

21 E aitalafu e le tagata amioleaga mea, ae e lē toe totogiina atu,
Ae e alofa le tagata amiotonu ma foaʻi atu meaalofa.

22 Auā o i latou e na te faamanuiaina, e fai mo i latou le laueleele,
A o ē e na te fetuuina e faaumatia i latou.

מ [Mema]

23 E faatumauina lava e Ieova laasaga o le tagata,
Ma e fiafia o Ia i lona ala.

24 Afai e paʻū o ia, e lē lafotuina i lalo,
Auā e taofia e Ieova lona lima.

נ [Nuna]

25 Sa ou talavou, a o lenei ua ou toeaina,
Ae ou te leʻi iloa lava se tagata amiotonu ua tuulafoaʻiina,
Po o ana fanau o ʻaisi mo ni meaʻai.

26 E alofa o ia i aso uma ma ua nonō atu ana mea,
Ma o le a maua e lana fanau le faamanuiaga.

ס [Sameka]

27 Ia liliuese mai i mea leaga ae fai mea lelei,
Ona e nofo ai lea i le laueleele i aso uma lava.

28 Auā e fiafia Ieova i le faamasinogatonu,
E na te lē tuua foʻi o ē e faamaoni iā te ia.

ע [Oina]
E leoleoina i latou i aso uma lava;
A o fanau a ē e amioleaga, e aveesea lava i latou.

29 E fai lava le lalolagi mo ē e amiotonu,
E nonofo ai pea i latou e oo i le faavavau.

פ [Pe]

30 O le gutu o le tagata amiotonu e tautala lemū i le atamai,
O lona laulaufaiva foʻi e tautala i mea e tonu.

31 Ua iai i lona loto le tulafono a lona Atua;
E lē tautevateva foʻi lana savali.

צ [Taseta]

32 O loo mataʻituina e le tagata amioleaga le tagata amiotonu
Ma o loo saʻili e fasioti o ia.

33 Ae e lē tuuina atu e Ieova o ia i le lima o lenā tagata,
E na te lē taʻuleagaina foʻi o ia pe a faamasinoina.

ק [Kofa]

34 Ia faamoemoe iā Ieova ma tausi i lona ala,
Ona ia faaeaina lea o oe ina ia fai ma ou tofi le laueleele.
E te vaai atu foʻi i le faaumatiaga o tagata amioleaga.

ר [Resa]

35 Ua ou vaai atu i le pule sauā a lē e amioleaga
Ma ua faalautele atu o ia lava e pei o se laau lauolaola i lona lava laueleele.

36 Ua mou atu o ia, ma ua leai o ia;
Na ou saʻili pea iā te ia, a ua lē maua o ia.

ש [Sini]

37 Ia vaavaai i lē ua lē taʻuleagaina ma ia tulimataʻi pea lē ua amio saʻo,
Auā o le a filemu le lumanaʻi o lenā tagata.

38 E faaumatia faatasi o ē e solitulafono;
E leai foʻi se lumanaʻi o tagata amioleaga.

ת [Tau]

39 A o le faaolataga o ē e amiotonu, e mai iā Ieova lea;
O ia o lo latou malosi i taimi o mafatiaga.

40 E fesoasoani Ieova iā i latou, e na te saunia foʻi se mea e sao ai i latou.
E na te saunia se mea e sao ai i latou mai i tagata amioleaga ma faaolaina i latou,
Auā ua latou sulufaʻi atu iā te ia.

Salamo  38 : 1 - 22

O le pese a Tavita e faamanatu ai.

38 Ieova e, aua e te aʻoaʻi mai iā te aʻu i lou toʻatamaʻi,
Aua foʻi e te faatonu mai iā te aʻu i lou toʻasā.

 2 Auā ua matuā ati au aū i totonu iā te aʻu,
Ua mamafa foʻi lou aao i luga iā te aʻu.

 3 E leai se itu o loʻu tino ua sao ona o lau aʻoaʻiga.
E leai foʻi se filemu i oʻu ivi ona o laʻu agasala.

 4 Auā ua oo i luga aʻe o loʻu ulu oʻu sesē;
Ua mamafa tele mo aʻu e pei o se avega mamafa.

 5 Ua manogi leaga oʻu manuʻa ma ua aloua,
Ona o loʻu valea.

 6 Ua ou lē mautonu, ma ua ou matuā ifo toʻele;
Ua ou fesavaliaʻi solo ma le faanoanoa i le aso atoa.

 7 Auā ua mū loʻu manava,
Ma e leai foʻi se itu o loʻu tino ua sao.

 8 Ua gase loʻu tino ma ua matuā nutimomomo;
Ua ou faataiō ona o le ōi o loʻu loto.

 9 Ieova e, ua i ou luma oʻu faanaunauga uma,
Ma e lē o lilo foʻi iā te oe loʻu ōi.

10 Ua matuā tātā vale loʻu fatu, ma ua mou atu loʻu malosi,
O le malamalama foʻi o oʻu mata, ua lē iā te aʻu lea.

11 A o ē ou te alofa i ai ma aʻu aumea, ua tutū mamao ese i latou mai i loʻu mala,
Ma o ē foʻi e matou te masani lelei, ua tutū mamao ese i latou.

12 A ua faia ni mailei e i latou o ē e saʻili e fasioti iā te aʻu,
Ma ua tautatala foʻi faasaga iā te aʻu i latou ua taumafai e faaleaga iā te aʻu,
Ua latou tautatala pea i upu taufaasesē i le aso atoa.

13 A ua pei aʻu o se tagata tutuli, ua ou lē faalogo;
Ua pei foʻi aʻu o se tagata gūgū, ua lē tautala loʻu gutu.

14 Ua pei aʻu o se tagata e leʻi lagona,
Ma e leʻi finau atu foʻi loʻu gutu i ni upu.

15 Auā ou te faatalitali atu iā te oe Ieova e;
Ieova e, loʻu Atua, e te tali mai lava.

16 Auā na ou faapea ifo: “Ina neʻi latou olioli iā te aʻu;
Pe a tautevateva loʻu vae, ona latou tautatala lea i upu faasausili e faasagatau mai iā te aʻu.”

17 Na toeitiiti lava a ou paʻū,
Ma sa iai pea i oʻu luma loʻu tigā.

18 Auā na ou taʻu atu loʻu sesē;
Ona ou fāʻatu ai lea i laʻu agasala.

19 Ua malolosi oʻu fili o loo feola,
E toʻatele foʻi o ē ua feita fua mai iā te aʻu.

20 Ua latou taui mai iā te aʻu le leaga i le lelei;
Ua latou tetee mai pea iā te aʻu e taui mai ona o loʻu faia o le mea lelei.

21 Ieova e, aua e te tuua aʻu.
Loʻu Atua e, aua e te taumamao mai iā te aʻu.

22 Ia e fesoasoani vave mai iā te aʻu,
Ieova e, loʻu faaolataga.

Salamo  39 : 1 - 13

I le faatonu o le ʻaufaimusika o le Iutana.
O le pese a Tavita.

39 Na ou faapea ifo: “Ou te leoleo i oʻu ala
Ina neʻi oʻu agasala i loʻu laulaufaiva.
Ou te tuu i ai se fusi* e taofi ai loʻu gutu,
A o iai lē e amioleaga i oʻu luma.

 2 Na ou lē magagana ma filemu;
Na ou lē tautala i le mea lelei,
Ma na ou taofiofia loʻu tigā.

 3 Ua vevela loʻu loto i totonu iā te aʻu;
Ua mū pea le afi ona o loʻu ōi.
Ma ua ou tautala atu:

 4 “Ieova e, ia e faailoa mai iā te aʻu loʻu iʻuga,
Ma po o le ā foʻi le fua o oʻu aso,
Ina ia ou iloa ai pe e puupuu loʻu ola.

 5 Faauta! Ua e faaitiitia oʻu aso;
O le umi foʻi o loʻu ola ua peiseaʻī o se meanoa i ou luma.
E moni, o tagata uma e ui lava ina tutū mausalī, ae e matuā faatauvaa lava i latou. Selā.

 6 E moni, ua fesavaliaʻi solo le tagata e pei o se ata lafoia.
E moni, e iʻuvale a latou taumafaiga.
E faaputuina mea e le tasi, ae e lē iloa po o ai e na te faapotopotoina.

 7 O lenei, Ieova e, o le ā se mea ou te faamoemoe i ai?
Ou te faatalitali atu iā te oe.

 8 Ia e laveaʻi iā te aʻu mai i aʻu solitulafono uma.
Aua neʻi e faia aʻu ma tauemuga a le tagata valea.

 9 Ua ou lē magagana; ma ua lē matala foʻi loʻu gutu,
Auā o oe lava ua e gaoioi.

10 Ia e aveesea le mala na e faaoo mai iā te aʻu.
Ua faaumatia aʻu nei i le sasa mai o lou aao.

11 Ua e aʻoaʻi le tagata ona o lona sesē,
Ua e faaumatia foʻi ana mea mananaia e pei ona faia e se lelefua.*
E moni e matuā faatauvaa lava tagata uma. Selā.

12 Ieova e, ia e faafofoga mai i laʻu tatalo,
Ia e faafofoga mai foʻi i laʻu alaga atu mo se fesoasoani.
Aua neʻi e lē amanaʻia oʻu loimata.
Auā o aʻu o se tagata ese i ou luma,
O aʻu o se tagata aumau e tutusa ma oʻu augātamā uma.

13 Aua e te silasila mai iā te aʻu, ina ia ou toe fiafia ai
Manū ou te leʻi alu ese, ma ou leai ai.”

^ Sala. 39:1 I le gagana Eperu, “ou te tuu i ai se faagutu.”


^ Sala. 39:11 O “lelefua” e maua i Isaraelu. O se iniseti e fā ona apaʻau e tai pei o se pepe, ma a o leʻi oo ina maua ona apaʻau, e na te ʻatiʻatia lavalava o tagata.


Salamo  40 : 1 - 17

I le faatonu o le ʻaufaimusika. O le pese a Tavita.

40 Ou te matuā faamoemoe atu iā Ieova,
Ona liliu mai lea o ona taliga iā te aʻu, ma faafofoga mai i laʻu alaga atu mo se fesoasoani.

 2 Ua ia ave aʻe foʻi aʻu mai i le gogolo o le lua,
Ma le mea e matuā palapalā.
Ona ia faatūina lea o aʻu i luga o le papa;
Ma matuā faatumauina e ia oʻu laasaga.

 3 Ona ia tuu mai lea i loʻu gutu o se pese fou,
E viivii atu ai i lo tatou Atua.
E vāai i ai le toʻatele ona matataʻu ai lea,
Ma latou faatuatua ai iā Ieova.

 4 E fiafia le tagata ua fai Ieova ma ona faatuatuaga
Ma e lē liliu atu ona mata i tagata fouvale,
Ma i latou ua liliu atu i ala pepelo.

 5 E tele lava mea ua e faia,
Ieova e, loʻu Atua, e oo lava i au galuega ofoofogia ma ou manatunatuga iā i matou;
E leai se isi e faatusaina iā te oe.
O mea ia na ou fia taʻu atu ma tautala i ai,
A ua matuā tele lava, ua lē mafaitaulia.

 6 O taulaga ma mea na ofoina atu ua ē lē fiafia i ai;
Ua e faia mo aʻu taliga e faalogo ai.
E te leʻi talosaga mai foʻi i se taulaga mū ma se taulaga o agasala.

 7 O lenei, ua ou faapea ifo: “Vaai, ua ou sau,
Ua tusia e uiga iā te aʻu i tusi tāʻai.

 8 Loʻu Atua e, ou te fiafia e fai lou finagalo,
Ua i totonu foʻi iā te aʻu lau tulafono.

 9 Ua ou taʻu atu le tala lelei o le amiotonu i totonu o le faapotopotoga tele.
Faauta! Ua ou lē taofia foʻi oʻu laugutu.
Ieova e, ua e silafia lelei lava.

10 Ou te leʻi natia i loʻu loto lau amiotonu.
Na ou faalauiloa atu lou faamaoni ma lau faaolataga.
Ou te leʻi nanāina foʻi lou alofa faamaoni ma lau upu moni i totonu o le faapotopotoga tele.

11 A o oe Ieova e, aua e te taofia lou alofa mutimutivale mai iā te aʻu.
Ia leoleoina pea aʻu e lou alofa faamaoni ma lau upu moni.

12 Auā ua siʻosiʻomia aʻu e puapuaga seʻia lē mafai ona faitaulia i latou.
Ua maua aʻu e le tele o aʻu mea sesē ma ua lē mafai ai ona ou vaai;
Ua sili atu le tele nai lo o oʻu lauulu,
Ma ua ou lotovaivai ai.

13 Ieova e, ia e finagalo malie e laveaʻi mai iā te aʻu.
Ieova e, ia vave ona e fesoasoani mai iā te aʻu.

14 Tau ina ia māsiasi ma faamāina faatasi i latou uma
O ē o loo saʻili ina ia fasiotia aʻu.
Tau ina ia toe foʻi i latou ma ia faalumaina o ē o loo fiafia i loʻu malaia.

15 Ia taufaiofo i latou ona o lo latou māsiasi
O ē ua faapea mai iā te aʻu: “Uē! Uē!”

16 Ia latou fiafia ma olioli iā te oe,
O ē uma o loo saʻili iā te oe.
Ia lē aunoa ona latou faapea ane: “Ia faasilisilia Ieova,”
O ē o loo naunau i le faaolataga mai iā te oe.

17 A ua ou puapuagatia ma mativa.
E manatu mai foʻi Ieova iā te aʻu.
O oe o loʻu fesoasoani ma o Lē e na te saunia se mea ou te sao ai.
Loʻu Atua e, aua lava e te faatuai mai.

Salamo  41 : 1 - 13

I le faatonu o le ʻaufaimusika. O le pese a Tavita.

41 E fiafia o lē e gaoioi ma le magafagafa i lē ua faatauvaa;
Auā e saunia e Ieova se mea e sao ai o ia i le aso o le puapuaga.

 2 E leoleoina o ia e Ieova ma faaola iā te ia.
E taʻua o ia o lē e fiafia i le lalolagi;
Ma e lē mafai lava ona e tuuina atu o ia i ona fili.

 3 E tausia o ia e Ieova i luga o le moega i lona maʻi;
E te suia foʻi lona moega uma lava a o maʻi o ia.

 4 A o aʻu nei, ou te faapea atu: “Ieova e, ia e alofa mai iā te aʻu.
Ia e faamālōlōina aʻu, auā ua ou agasala iā te oe.”

 5 A ua fai e oʻu fili tala leaga e faatatau iā te aʻu:
“O afea e oti ai o ia ma mou atu ai lona igoa?”

 6 Ma afai e sau se tasi e vaai aʻu, e tautala mai o ia i mea pepelo o loo i lona loto;
E vaavaai o ia i se mea e faatigā ai aʻu;
E alu atu o ia i fafo; ona tautala ai lea e faatatau i ai.

 7 Ua femusuaʻi faatasi i latou uma o ē e ita mai iā te aʻu;
Ua latou faufau pea se mea leaga faasaga iā te aʻu:

 8 “Ua oo se mea leaga* iā te ia;
O lenei ua taoto o ia, e lē toe tulaʻi lava.”

 9 O le tagata foʻi na ma uō, o lē na ou faatuatua i ai,
O lē na ʻai i aʻu meaʻai, ua ia aa mai iā te aʻu i lona mulivae.

10 A o oe Ieova e, ia e alofa mai ma faatulaʻi iā te aʻu,
Ina ia ou toe taui atu ai iā i latou.

11 O le mea lenei ou te iloa ai ua e fiafia mai iā te aʻu,
Auā ua lē alaga fiafia loʻu fili ona o aʻu.

12 Auā ua e taofia aʻu ona o loʻu faamaoni,
Ma e te faatūina aʻu i ou luma i aso uma lava.

13 Ia viia Ieova le Atua o Isaraelu
I aso uma lava e oo i le faavavau.
Amene ma Amene.

^ Sala. 41:8 I le gagana Eperu, “ua sasaa atu iā te ia se mea e lē aogā.”


Salamo  42 : 1 - 11

O LE TUSI LONA LUA

(Salamo 42 – 72)

I le faatonu o le ʻaufaimusika. O le Masekila* mo le fanauga a Koru.

42 E pei ona naunau o le ʻaila i vaitafe,
Ua faapea ona naunau o loʻu loto iā te oe, le Atua e.

 2 Ua fia inu loʻu loto i le Atua, o le Atua soifua.
O afea ea ou te alu atu ai ma faaali atu i luma o le Atua?

 3 Ua avea oʻu loimata ma aʻu meaʻai i le ao ma le pō,
Ma ua latou faapea mai iā te aʻu i le aso atoa: “O fea o iai lou Atua?”

 4 Ou te manatuaina nei mea, ma ou te tauivi pea ma nei faalogona o loo i totonu iā te aʻu.
Auā e masani ona matou savavali faatasi ma tagata e toʻatele,
E masani foʻi ona ou savali lemū i o latou luma i le fale o le Atua,
Ma le leo o le alaga fiafia ma le faafetai,
O le motu o tagata o loo faia se tausamiga.

 5 Loʻu loto e, aiseā ua e atuatuvale ai,
Ma aiseā foʻi ua e lē toʻafilemu ai i totonu iā te aʻu?
Inā faatalitali ia i le Atua,
Auā ou te faaneenee atu pea iā te ia o lē e sili e na te faaolaina aʻu.

 6 Loʻu Atua e, ua atuatuvale loʻu loto i totonu iā te aʻu.
O le mea lenā ua ou manatua ai oe,
E mai i le laueleele o Ioritana ma tumutumu o Heremoni,
E mai i le tamaʻi mauga.

 7 E alaga atu lea vai loloto i lea vai loloto
E ala i le leo o ou afu.
O ou galu fafati uma ma ou peau malolosi
Ua fefatiaʻi i oʻu luga.

 8 E poloaʻia e Ieova lona alofa faamaoni i le ao,
E iā te aʻu foʻi lana pese i le pō;
E ofo atu le tatalo i le Atua o loʻu ola.

 9 Ou te faapea atu i le Atua o loʻu papa:
“Aiseā ua e faagaloina ai aʻu?
Aiseā ua ou savali ai ma le faanoanoa ona o sauāga mai i le fili?”

10 O le matuā faifai mai o i latou o ē e ita mai iā te aʻu, ua pei ai ua tuʻimomomo oʻu ivi,
A o latou faapea mai iā te aʻu i le aso atoa: “O fea o iai lou Atua?”

11 Loʻu loto e, aiseā ua e atuatuvale ai,
Ma aiseā foʻi ua e lē toʻafilemu ai i totonu iā te aʻu?
Inā faatalitali ia i le Atua,
Auā ou te faaneenee atu pea iā te ia o lē e sili e na te faaolaina aʻu ma o loʻu Atua.

^ Sala. 42:1 O le uiga o lenei upu Eperu o le “solo o manatunatuga loloto o se tasi.”


Salamo  43 : 1 - 5

43 Le Atua e, ia e faamasino mai iā te aʻu,
Ma ia e faia loʻu faamasinoga faasaga i le nuu lē faamaoni.
Ia e saunia foʻi se mea ou te sao ai mai i le tagata taufaasesē ma le lē amiotonu.

 2 Auā o oe, o le Atua o loʻu malosi.
Aiseā ua e lafoaʻia ai aʻu?
Aiseā foʻi ua ou savali ai ma le faanoanoa ona o omiga mai i loʻu fili?

 3 Ia e aauina atu lou malamalama ma lau upu moni.
Tau ina ia la taʻitaʻiina aʻu.
Tau ina ia la avatu foʻi aʻu i lou mauga paia ma lou faleʻie paia sili.

 4 Ou te alu atu i le fata faitaulaga o le Atua,
Ou te vivii atu ma le olioli i loʻu Atua.
Le Atua e, loʻu Atua, ou te faaneenee atu foʻi iā te oe i le kitara.*

 5 Loʻu loto e, aiseā ua e atuatuvale ai,
Ma aiseā foʻi ua e lē toʻafilemu ai i totonu iā te aʻu?
Inā faatalitali ia i le Atua,
Auā ou te faaneenee atu iā te ia o lē e sili e na te faaolaina aʻu ma o loʻu Atua.

^ Sala. 43:4 O se meafaifaaili anamua e ese mai i le kitara i aso nei. O le upu Peretania, o le harp.


Salamo  44 : 1 - 26

I le faatonu o le ʻaufaimusika. O le fanauga a Koru. O le Masekila.*

44 Le Atua e, ua faalogo o matou taliga,
Ua faamatalatala mai e o matou augātamā iā i matou
O galuega na e faia i o latou aso,
I aso anamua.

 2 Ua tuliesea e lou aao o nuu ese,
A ua e totōina lou nuu.
Ua e faatoʻilaloina foʻi nuu ma aauina ese atu i latou.

 3 Auā e lē o la latou pelu na fai ai le laueleele ma o latou tofi,
E lē o o latou lima foʻi na latou maua ai le faaolataga.
A o lou aao taumatau, ma lau fesoasoani, ma le malamalama o ou fofoga,
Auā na e fiafia iā i latou.

 4 Le Atua e, o oe lava o loʻu Tupu.
Ia e poloaʻiina le faaolataga tele mo Iakopo.

 5 O lau fesoasoani e matou te tulei ai o matou fili;
O lou suafa foʻi e matou te solia ai i latou e fouvale mai iā i matou.

 6 Auā e leʻi tuu loʻu faatuatuaga i laʻu ʻaufana
E lē o laʻu pelu foʻi na faaolaina ai aʻu.

 7 Auā na e faaolaina i matou mai i o matou fili,
Na e faamāsiasi foʻi iā i latou na matuā ita mai iā i matou.

 8 E matou te ofoina atu le viiga i le Atua i le aso atoa,
E matou te faaneenee atu foʻi i lou suafa i aso uma lava. Selā.

 9 A o lenei ua e lafoaʻia ma faalumaina pea i matou,
Ma ua e lē faatasi foʻi ma a matou ʻautau.

10 Ua e faia pea i matou ina ia solomuli mai i o matou fili,
O i latou foʻi o ē e matuā ita mai iā i matou ua latou faoa mea mo i latou lava.

11 Ua e tuulafoaʻia i matou e pei o ni mamoe o le a ʻaina,
Ua e faataapeapeina foʻi i matou i nuu.

12 Ua e faatauina atu lou nuu ae e leai se tau,
Ma e leʻi maua foʻi se tupe faasili i lona tau.

13 Ua e faia i matou ma luma i o matou tuaoi,
O se mea e tauemu ma faifai mai ai i latou uma o loo siʻomia i matou.

14 Ua e faia i matou ma upu faatusa i nuu,
E lūlū mai ai ulu o nuu.

15 Ua i oʻu luma i le aso atoa le faamāina o aʻu,
Ua ufitia foʻi aʻu i le mea e māsiasi ai oʻu mata,

16 Ona o le leo o lē e faifai ma tautala mai i upuleaga,
Ona o le fili ma lē e faia lona tauimasui.

17 O mea uma nei ua oo iā i matou, ae e matou te lē o faagaloina oe,
E matou te leʻi pepelo foʻi i lau feagaiga.

18 E leʻi liliuese o matou loto ona o le lē faamaoni,
E leʻi liliuese foʻi o matou vae mai i lou ala.

19 Ua e tuʻimomomoina i matou i le mea e nonofo ai taʻifau o le vao,
Ua e ufitia foʻi i matou i le pogisa tele.

20 Afai ua galo iā i matou le suafa o lo matou Atua,
Po ua faaloaloa atu o matou lima i se atua ese,

21 Pe e lē suʻesuʻeina ea e le Atua lenei mea?
Auā e na te silafia mea lilo i le loto.

22 Ua fasiotia i matou i le aso atoa ona o oe;
Ua faitaulia foʻi i matou e pei o mamoe o le a fasia.

23 Inā tulaʻi ia. Ieova e, aiseā ua e saga tofā ai pea?
Inā alafaʻi mai ia. Aua e te lafoaʻia i matou e faavavau.

24 Aiseā ua e natia ai pea ou fofoga?
Aiseā ua e faagaloina ai lo matou tigā ma le sauāina o i matou?

25 Auā ua matou ifo toʻele i le efuefu;
Ua pipii foʻi o matou manava i le eleele.

26 Inā tulaʻi ia e fesoasoani mai iā i matou
Ma ia e laveaʻi i matou ona o lou alofa faamaoni.

^ Sala. 44:1 O le uiga o lenei upu Eperu o le “solo o manatunatuga loloto o se tasi.”


Salamo  45 : 1 - 17

I le faatonu o le ʻaufaimusika i Lili. O le fanauga a Koru. O le Masekila. O le pese a fafine pele.

45 Ua puna mai i loʻu loto mea lelei.
Ua ou faapea ifo: “O aʻu galuega e faatatau i se tupu.”
Ia avea loʻu laulaufaiva ma peni a le tusiupu tomai.

 2 Ua sili atu lou aulelei nai lo o le fanau a tagata.
Ua masaa ifo i ou laugutu upu alofa.
O le mea lea ua faamanuia ai le Atua iā te oe i aso uma lava.

 3 O oe na le tagata malosi, inā fusi ia o lau pelu i lou ogāvae,
Faatasi ma lou mamalu ma lou matagofie.

 4 O lou matagofie e te alu atu ai ma le manuia;
Inā tiʻetiʻe ia i le ala o le upu moni ma le lotomaulalo ma le amiotonu,
E faatonu foʻi oe e lou aao taumatau i mea mataʻutia.

 5 E maamaʻai au aū fanafana, e paʻuʻū ai tagata iā te oe;
E tuia ai loto o fili o le tupu.

 6 O le Atua o lou nofoālii lea i aso uma lava, e oo i le faavavau;
O le tootoo o lou malo, o le tootoo o le amiotonu lea.

 7 Ua e fiafia i le amiotonu a ua e ʻinoʻino i le amioleaga.
O le mea lea ua faauu ai oe e le Atua, o lou lava Atua i le suāuu o le olioli e sili atu i lo o isi tupu.*

 8 O ou laʻei uma lava ua manogi e pei o le muro, o le aloe,* ma le kesia;*
Ua faafiafiaina foʻi oe i meafaifaaili e iai uaua mai i le maota matagofie ua teuteuina i nifo elefane.

 9 O loo iai afafine o tupu i ou fafine faapelepeleina.
O loo tū foʻi le masiofo i lou itu taumatau ua ofu i le auro o Ofeira.

10 Loʻu afafine e, inā faalogo mai ia ma vaai ma uaʻi mai ou taliga;
Ma ia faagalo lou nuu ma le aiga o lou tamā.

11 Ona naunau ai lea o le tupu i lou lalelei,
Auā o ia o lou alii,
O lea, ia e ifo atu iā te ia.

12 O loo iai foʻi le tama fafine a Turo ma se meaalofa—
E saʻilia e ē mauʻoa o lou nuu lou finagalo malie.

13 Ua faamamaluina le afafine o le tupu i totonu o le fale;
Ua teuteuina lona ofu i auro.

14 E tuuina atu o ia i le tupu i ofu ua lalagaina lelei.
E tuuina atu foʻi iā te oe o taupou o loo mulimuli atu iā te ia, o ana aumea ia.

15 E tuuina atu i latou ma le fiafia ma le olioli;
E latou te ulu atu foʻi i le maota o le tupu.

16 O le mea foʻi na iai ou augātamā o le a suia e ou atalii,
O ē o le a e tofiaina e fai ma perenise i le lalolagi atoa.

17 Ou te taʻutaʻu atu lou suafa i augātupulaga uma o loo fāi mai.
O le mea lea e faaneenee atu ai tagata iā te oe i aso uma e oo i le faavavau.

^ Sala. 45:7 Po o “isi tupu i le gafa o Tavita.”


^ Sala. 45:8 O se laau e iai lona sua manogi ma le suāuu na fai ma faamanogi i taimi o le Tusi Paia. E ese mai le aloe lea o loo taatele i aso nei.


^ Sala. 45:8 O le laau o le “kinamoni.”


Salamo  46 : 1 - 11

I le faatonu o le ʻaufaimusika. O le pese a le fanauga a Koru na usuina e Teine.

46 O le Atua o lo tatou malu ma lo tatou malosi,
O ia o le fesoasoani sili i taimi o puapuaga.

 2 O le mea lea e tatou te lē fefefe ai, e ui ina suia le lalolagi
Ma maluelue mauga ma solofa ifo i totonu o le sami tele;

 3 E ui ina sousou ma piapiā ona suāsami,
E ui foʻi ina lūlūina mauga i lona vāvāō. Selā.

 4 E iai ma se vaitafe, o ona magāvai e faafiafia ai tagata o le aai o le Atua,
O le faleʻie matagofie e silisili ona paia o Lē e Silisili Ese.

 5 O loo iai le Atua i totonu o le aai; e lē maluelue foʻi.
E fesoasoani i ai le Atua i le malama aʻe o le taeao.

 6 Ua vāvāō nuu ma ua fememeaʻi malo;
Ua tulei mai lona siʻufofoga, ma ua liusuavai ai le lalolagi.

 7 Ua faatasi Ieova o ʻau ma i tatou;
O le Atua o Iakopo, o lo tatou ʻolo e saogalemu ai. Selā.

 8 O outou le nuu e, inā ō mai ia e vaavaai i galuega a Ieova,
Ua faia e ia o mea ofoofogia i le lalolagi.

 9 Ua ia faaiʻuina taua i tuluʻiga o le lalolagi.
Ua ia gauia foʻi le ʻaufana ma vaevaeina le tao;
Ma ua ia susunuina i le afi o taavale toso.

10 “O outou le nuu e, inā gauaʻi mai ia ma ia iloa o aʻu o le Atua.
E faaeaina aʻu i nuu,
E faaeaina foʻi aʻu i le lalolagi.”

11 Ua faatasi Ieova o ʻau ma i tatou;
O le Atua o Iakopo, o lo tatou ʻolo e saogalemu ai. Selā.

Salamo  47 : 1 - 9

I le faatonu o le ʻaufaimusika. O le fanauga a Koru. O le pese.

47 O outou nuu e, inā patipati ia o outou lima.
Ia alalaga atu i le manumalo i le Atua ma le alaga fiafia.

 2 Auā e mataʻutia Ieova o Lē e Silisili Ese,
O le Tupu sili i le lalolagi atoa.

 3 E na te faatoʻilaloina tagata iā i tatou
Ma nuu i lalo o o tatou vae.

 4 E na te filifilia le tofi mo i tatou,
O le mea e mitamita ai Iakopo, o lē ua ia alofa i ai. Selā.

 5 Ua afio aʻe le Atua ma le alaga fiafia,
Ua afio aʻe Ieova ma le leo o le pū.

 6 Inā pepese atu ia i le Atua, inā pepese atu ia.
Inā pepese atu ia i lo tatou Tupu, inā pepese atu ia.

 7 Auā o le Atua o le Tupu o le lalolagi atoa;
Inā pepese atu ia, ma ia gaoioi ma le faautauta.

 8 Ua fai le Atua ma tupu i atunuu uma.
Ua afio foʻi le Atua i luga o lona nofoālii paia.

 9 Ua faapotopoto faatasi tamālii o nuu,
Faatasi ma tagata o le Atua o Aperaamo.
Auā o le Atua e ona talita o le lalolagi.
E matuā maualuga lava o ia.

Salamo  48 : 1 - 14

O le Salamo. O le pese a le fanauga a Koru.

48 E sili lava Ieova ma e tatau ona matuā viia o ia
I le aai a lo tatou Atua, i lona mauga paia.

 2 E matagofie le maualuga, o le fiafiaga o le lalolagi uma,
O le Mauga o Siona i itu mamao o le itu i mātū,
O le taulaga o le Tupu Sili.

 3 O ona ʻolo e nonofo ai, e iloa ai lava le Atua o le ʻolo e saogalemu ai.

 4 Faauta! ua filifili tupu e feiloaʻi,
Ua latou ō atu faatasi foʻi.

 5 Ua latou vāai; ma ua latou taufaiofo ai.
Ua latou atuatuvale foʻi ma ua taufetuli ma le popole.

 6 Ua latou gatete ai i inā,
Ma ua maua ai i tigā e pei o se fafine o le a fanau.

 7 Ua e lepetia vaa o Tasesa i le matagi mai i sasaʻe.

 8 E pei lava ona tatou faalogo i ai, e faapea foʻi ona tatou vāai i ai
I le aai o Ieova o ʻau, i le aai a lo tatou Atua.
E matuā faatumauina ai e le Atua e oo i le faavavau. Selā.

 9 Le Atua e, ua matou mafaufau i lou alofa faamaoni
I totonu o lou malumalu.

10 Le Atua e, e pei o lou suafa, e faapea foʻi ona oo atu lou viiga
I tuluʻiga o le lalolagi.
Ua tumu foʻi lou aao taumatau i le amiotonu.

11 Inā olioli ia le Mauga o Siona,
Inā olioli ia tamaʻi aai o Iuta, ona o iʻuga o au faamasinoga.

12 Inā faataamilo ia outou i Siona, ma ia soo ai,
Inā faitau foʻi ia ona ʻolo.

13 Ia mafaufau lelei i ona pā puipui.
Ia iloilo ona ʻolo e nonofo ai,
Ina ia mafai ona outou faamatalatala atu i tupulaga o loo fāi mai.

14 Auā o lenei Atua o lo tatou Atua i aso uma lava e oo i le faavavau.
E na te taʻitaʻiina i tatou seʻia oo lava i le oti.

Salamo  49 : 1 - 20

I le faatonu o le ʻaufaimusika. O le fanauga a Koru. O le pese.

49 O outou nuu e, inā faalogo mai ia outou uma.
Inā faalogo mai ia outou uma o ē o loo nonofo i le lalolagi,

 2 O outou o le fanau a tagata ma outou atalii o tagata,
O oe le tagata mauʻoa ma oe le tagata mativa.

 3 Ou te tautala atu lava i le atamai,
Ma o manatunatuga loloto o loʻu loto o le malamalama lea.

 4 E uaʻi atu oʻu taliga i le tala faatusa;
Ou te faamatala atu foʻi laʻu tupua a o tāina le kitara.

 5 Aiseā ou te fefe ai i aso leaga,
Ina ua siʻomia aʻu i mea sesē a oʻu fili?

 6 O ē e faatuatua i lo latou tamaoaiga,
Ma mitamitavale pea i le tele o a latou ʻoa,

 7 E leai se tasi o i latou e mafai ona laveaʻi i lona uso,
E lē mafai foʻi ona avatu i le Atua se togiola mo ia;

 8 (E matuā telē le tau o le togiola o o latou ola
Ua lē mafaia lava e oo i le faavavau)

 9 Ina ia ola pea o ia e faavavau ma lē vaai ai i le tuugamau.

10 Auā ua ia iloa, e oo foʻi le oti i le tagata atamai,
E fano foʻi le tagata valea ma le tagata e lē fetuutuunaʻi,
Ma e latou te tuua lo latou tamaoaiga e fai mo isi.

11 O moomooga o o latou loto ia tumau pea o latou fale i aso uma lava,
O o latou faleʻie foʻi e mai i lea tupulaga i lea tupulaga.
Ua latou faaigoa o latou fanua i o latou igoa.

12 E ui lava ina mamalu le tagata, ae e lē tumau o ia;
E faatusaina o ia i manu ua faaumatia.

13 O le ala lenei o i latou o ē e vālea,
Ma i latou e mulimuli iā i latou o ē e fiafia i a latou upu faasausili. Selā.

14 E pei i latou o mamoe ua tofia i le Tuugamau;*
E leoleoina i latou e le oti;
Ma e pulea i latou e ē amio saʻo i le taeao,
E mou atu foʻi o latou tino;
E fai mo i latou taʻitoʻatasi le Tuugamau nai lo o se mea maualuga.

15 Ae peitaʻi, e laveaʻiina e le Atua loʻu ola mai i le lima o le Tuugamau,
Auā e na te taliaina aʻu. Selā.

16 Aua e te fefe pe a maua e se tagata ni ʻoa,
Auā ua faateleina le mamalu o lona aiga,

17 Auā pe a oti o ia, e leai ma se mea e mafai ona ia aveina;
E lē alu ifo foʻi lona mamalu faatasi ma ia.

18 Auā na ia viiviia o ia lava a o ola o ia;
(E faaneenee atu foʻi tagata iā te oe ona ua e taulau manuia)

19 E alu atu o ia e faatasi ma ona augātamā.
E latou te lē toe vāai foʻi i le malamalama.

20 E ui lava ina mamalu le tagata, ae e lē malamalama o ia;
E faatusaina o ia i manu ua faaumatia.

^ Sala. 49:14 Tagaʻi i le Faaopoopoga e 6.


Salamo  50 : 1 - 23

O le pese a Asafo.

50 Ua fetalai mai o Lē e Malosi, o Ieova le Atua,
Ma ua ia valaau mai i le lalolagi,
Mai i le oso aʻe o le lā seʻia goto ifo.

 2 Ua pupula mai le Atua mai i Siona, lea e atoatoa lona matagofie.

 3 E afio mai lo tatou Atua ma e na te lē taofia lona siʻufofoga.
Ua iai le afi i ona luma,
Ma ua siʻosiʻomia foʻi o ia e le afā malosi.

 4 Ua valaau atu o ia i le lagi i lugā ma le lalolagi,
Ina ia faaoo mai le faamasinoga i ona tagata:

 5 “Inā faapotopoto mai ia iā te aʻu o oʻu tagata faamaoni,
O i latou ua osia laʻu feagaiga e faavae i le taulaga.”

 6 Ua taʻutaʻu atu foʻi e le lagi lana amiotonu,
Auā o le Atua o le Faamasino. Selā.

 7 “Loʻu nuu e, inā faalogo mai ia, ma o le a ou tautala atu,
Isaraelu e, ou te molimau foʻi faasaga iā te oe.
O aʻu o le Atua, o lou Atua.

 8 E lē ona o au taulaga ua ou aʻoaʻia ai oe,
Po o au taulaga mū foʻi ua iai i oʻu luma e lē aunoa.

 9 Ou te lē aveesea mai i lou fale se povi poʻa,
E lē aveesea foʻi mai i ou lotoā ni ʻoti poʻa.

10 Auā o aʻu e ana manu tataa uma o le vaomatua,
Ma manu i luga o mauga e afe.

11 Ou te iloa lelei manufelelei uma o mauga,
Ma ua iā te aʻu foʻi le tele o manu o le fanua.

12 Pe ana ou fia ʻai, ou te lē taʻu atu iā te oe;
Auā o aʻu e ana le laueleele ma mea ua tumu ai.

13 Po ou te ʻaina ea le aano o povi poʻa malolosi,
Po ou te inu ea foʻi i le toto o ʻoti poʻa?

14 Ia e ofoina atu le faafetai e fai ma au taulaga i le Atua,
Ma ia e totogi atu au tautoga i Lē e Silisili Ese;

15 Ia e valaau mai iā te aʻu i le aso o le puapuaga.
Ou te laveaʻiina oe, ma e te faamamaluina foʻi aʻu.”

16 Ae e faapea ane le Atua i lē e amioleaga:
“O ai na tuuina atu iā te oe le aiā e te faamatala ai aʻu tulafono,
Ma tautala ai lou gutu i laʻu feagaiga?

17 O oe foʻi ua e ʻinoʻino i le aʻoaʻiga,
Ma ua e lafoaʻiina pea aʻu upu i ou tua.

18 O taimi uma e te vaai ai i se gaoi, e te fiafia lava iā te ia;
Sa e faifaimea faatasi foʻi ma tagata mulilulua.

19 Ua e lafo mai upuleaga mai i lou gutu,
Ma ua pipii pea lou laulaufaiva i le taufaasesē.

20 Ua e nofo ma e tautala faasaga i lou lava uso,
Ua e faia foʻi tala taufaaleaga e faatatau i le tama a lou tinā.

21 Na e faia nei mea, ae ou te leʻi pisa.
Na e mafaufau faapea o le a ou pei o oe.
O le a ou aʻoaʻi iā te oe, ma ou faasaʻo mea i ou luma.

22 O outou o ē ua faagaloina le Atua, ia outou malamalama i lenei mea faamolemole,
Ina neʻi oʻu saeia outou e aunoa ma se tasi e laveaʻiina outou.

23 O lē e ofoina mai iā te aʻu le faafetai e fai ma ana taulaga, o ia lea e na te faamamaluina aʻu;
Ma o lē foʻi e tausia pea lou ala,
Ou te faailoa atu iā te ia le faaolataga mai i le Atua.”

Salamo  51 : 1 - 19

I le faatonu o le ʻaufaimusika. O le pese a Tavita. Ina ua sau le perofeta o Natano iā te ia, ina ua uma ona la momoe ma Patesepa.

51 Le Atua e, ia e manatu mai iā te aʻu e tusa ma lou alofa faamaoni.
Ia e tafiesea aʻu solitulafono e tusa ma le tele o lou alofa mutimutivale.

 2 Ia e matuā faamamā iā te aʻu mai i laʻu mea sesē,
Ma faamamā foʻi iā te aʻu mai i laʻu agasala.

 3 Auā ua ou iloa aʻu solitulafono,
Ma ua iai pea i oʻu luma laʻu agasala.

 4 Ua ou agasala iā te oe, ua na o oe lava,
Ua ou faia le mea leaga i lau silafaga,
Ina ia iloa lou amiotonu pe a e fetalai mai,
Ina ia sao foʻi oe pe a e faamasino.

 5 Faauta! Na fanaua aʻu i le amioleaga ma le tigā,
Na afuafua foʻi aʻu i le manava o loʻu tinā i le agasala.

 6 Faauta! Ua e fiafia i le faamaoni o le loto;
Ma ia e faailoa mai i loʻu tagata lilo le atamai.

 7 Ia e faamamā iā te aʻu mai i le agasala i le isopo, ina ia ou mamā ai;
Ia e faamamā foʻi iā te aʻu, ina ia ou paʻepaʻe ai e sili i le kiona.

 8 Ia e faafaalogo aʻu i le leo o le olioli ma le fiafia,
Ina ia fiafia ai ivi na e nutililiia.

 9 Ia natia ou fofoga mai i aʻu agasala,
Ma ia soloiesea aʻu mea sesē uma.

10 Le Atua e, ia e faia se lotomamā mo aʻu,
Ma ia e tuu foʻi i totonu iā te aʻu se agaga fou, o se agaga e tumau.

11 Aua e te lafoaʻiina aʻu mai i ou luma;
Aua foʻi neʻi e aveesea lou agaga paia mai iā te aʻu.

12 Ia e toe faafoʻisia mai iā te aʻu le olioli o le faaolataga mai iā te oe,
Tau ina ia e lagolagoina aʻu i le agaga usiusitaʻi.

13 Ou te aʻoaʻo atu ou ala i tagata solitulafono,
Ina ia toe liliu atu iā te oe tagata agasala.

14 Le Atua e, o le Atua o loʻu faaolataga, ia e laveaʻi iā te aʻu mai i le nofosala i le toto,
Ina ia fiafia ai loʻu laulaufaiva e taʻu atu e uiga i lou amiotonu.

15 Ieova e, ia e faamātala oʻu laugutu,
Ina ia taʻutaʻu atu e loʻu gutu lou viiga.

16 Auā e te lē fiafia i le taulaga, ana e fiafia i ai semanū ou te ofoina atu;
E te lē fiafia foʻi i le taulaga mū.

17 O le loto momomo ua faia ai taulaga i le Atua;
Le Atua e, e te lē inosia le loto momomo ma le nutimomoia.

18 Ia e feutagaʻi lelei ma Siona i lou finagalo malie;
Tau ina ia e atiina pā o Ierusalema.

19 Ona e fiafia ai lea i taulaga o le amiotonu,
Ma le taulaga mū ma le taulaga atoa;
Ona ofoina lea o povi poʻa i luga o lou fata faitaulaga.

Salamo  52 : 1 - 9

I le faatonu o le ʻaufaimusika. O le Masekila.* O le salamo a Tavita ina ua alu Toeka le Etoma ma taʻu iā Saulo, na alu atu Tavita i le fale o Aimeleka.

52 O oe na le tagata malosi, aiseā e te mitamita ai i mea leaga?
E alofa faamaoni le Atua i le aso atoa.

 2 Ua fafau e lou laulaufaiva mea leaga, ua maʻai e pei o se tafi,
Ua galue taufaaʻoleʻole foʻi.

 3 Ua sili atu lou fiafia i le mea leaga nai lo o le mea lelei,
Ma le pepelo nai lo o upu faamaoni. Selā.

 4 Le laulaufaiva taufaaʻoleʻole e,
Ua e fiafia i upu uma e faaleagaina ai.

 5 E faaumatia oe e faavavau e le Atua;
E na te aveeseina oe ma liaʻieseina oe mai i lou faleʻie,
E na te liaʻieseina foʻi oe mai i le laueleele o ē o loo ola. Selā.

 6 E vāai i ai o ē e amiotonu ma fefefe ai,
E featai foʻi i latou ona o ia.

 7 O le tagata lenā e na te lē faia le Atua ma ona malosi,
Ae e faatuatua i le tele o ana ʻoa,
E faalagolago o ia i puapuaga e na te faatupuina.

 8 Ae e avea aʻu e pei o le olive lauolaola i le fale o le Atua;
Ou te faatuatua atu foʻi i le alofa faamaoni o le Atua i aso uma lava, e oo i le faavavau.

 9 Ou te faaneenee atu iā te oe i aso uma lava, ona ua e gaoioi;
Ou te faamoemoe foʻi i lou suafa, auā e lelei lea i luma o ē e faamaoni iā te oe.

^ Sala. 52:1 O le uiga o lenei upu Eperu o le “solo o manatunatuga loloto o se tasi.”


Salamo  53 : 1 - 6

I le faatonu o le ʻaufaimusika o le Maalata. O le Masekila.* O le salamo a Tavita.

53 Ua faapea ifo le tagata valea i lona loto:
“E leai se Ieova.”
Ua latou faia amioga leaga, ma faia foʻi amioga inosia i le amiolētonu;
E leai se tasi ua faia se mea lelei.

 2 A o le Atua, ua ia silasila ifo mai i le lagi i luga o le fanau a tagata,
Ina ia silafia ai pe e iai se tasi e iai le tofā mamao, o sē e saʻili iā Ieova.

 3 Ua latou fulitua uma lava, ma ua tutusa uma lo latou faapiʻopiʻo;
E leai se tasi o faia mea lelei,
E leai lava ma se tasi.

 4 Po ua lē iloa ea e i latou o ē e faia mea e tigā ai,
Ua latou ʻaina loʻu nuu e pei ona ʻaina o meaʻai?
Ua latou lē valaau atu foʻi iā Ieova.

 5 Ua matuā fefefe ai i latou,
I le mea sa leai se mea e fefe ai;
Auā e faataapeape lava e le Atua ponaivi o i latou e osofaʻia oe.
E te faamāina lava i latou, auā ua teena e Ieova i latou.

 6 E! pe ana mai i Siona le faaolataga tele o Isaraelu.
Pe a toe faafoʻisia e Ieova i latou na aveina faapagota o lona nuu,
Inā olioli ia Iakopo, ma ia olioli foʻi Isaraelu.

^ Sala. 53:1 O le uiga o lenei upu Eperu o le “solo o manatunatuga loloto o se tasi.”


Salamo  54 : 1 - 7

I le faatonu o le ʻaufaimusika o meafaifaaili e iai uaua. O le Masekila.* O le salamo a Tavita. Ina ua ō atu tagata Sifi ma faapea atu iā Saulo: “Pe e lē o lafi ea Tavita iā i matou?”

54 Le Atua e, ia e faaolaina aʻu ona o lou suafa,
Ia e finau mo aʻu i lou malosi.

 2 Le Atua e, ia e faafofoga mai i laʻu tatalo;
Ia e faafofoga mai foʻi i upu a loʻu gutu.

 3 Auā e iai tagata ese ua faasagatau mai iā te aʻu,
Ma pule sauā o ē e saʻili e fasioti iā te aʻu.
Ua latou lē amanaʻia le Atua. Selā.

 4 Faauta! o le Atua o loʻu fesoasoani lea;
O loo faatasi foʻi Ieova ma i latou o loo lagolagoina aʻu.

 5 E na te toe taui atu mea leaga i oʻu fili;
Ia faaumatia i latou i lou faamaoni.

 6 Ou te ofoina atu le taulaga iā te oe ma le lotomalie.
Ieova e, ou te faaneenee atu foʻi i lou suafa, auā e lelei lea.

 7 Auā ua ia laveaʻiina aʻu mai i puapuaga uma,
Ua vaai foʻi oʻu mata i oʻu fili.

^ Sala. 54:1 O le uiga o lenei upu Eperu o le “solo o manatunatuga loloto o se tasi.”


Salamo  55 : 1 - 23

I le faatonu o le ʻaufaimusika o meafaifaaili e iai uaua. O le Masekila.* O le salamo a Tavita.

55 Le Atua e, ia e faafofoga mai i laʻu tatalo;
Aua foʻi e te lē amanaʻia laʻu talosaga atu mo lou finagalo malie.

 2 Ia e faafofoga mai ma tali mai iā te aʻu.
Ua ou fememeaʻi i loʻu popole,
Ma ua na o loʻu atugalu ai lava,

 3 E tusa ai ma leo o le fili, ona o omiga a lē e amioleaga.
Auā ua latou faaoo mai pea iā te aʻu o mea e tigā ai,
Ma ua latou ʻinoʻino pea iā te aʻu ona o lo latou ita.

 4 Ua matuā tigā lava loʻu loto i totonu iā te aʻu,
Ma ua oo mai foʻi iā te aʻu le fefe i le oti.

 5 Ua oo mai iā te aʻu le mataʻu ma le gatete,
Ma ua ou matuā gatete lava.

 6 Ua ou faapea ifo: “E! pe ana iai ni oʻu apaʻau e pei o le lupe.
Ou te lele ese ai ma ou nofo i se isi mea.

 7 Faauta! Ou te sola mamao ese ai;
Ou te nofo ai foʻi i le toafa.—Selā—

 8 Ou te faatopetope atu i le mea ou te sao ai
Mai i le matagi malosi ma le afā.”

 9 Ieova e, ia e faafenumiaʻi la latou gagana,
Auā ua ou vaaia faiga sauā ma femisaʻiga i le aai.

10 Ua latou savavali faataamilo i le pā i le ao ma le pō;
Ua i totonu iā te ia mea e tigā ai ma faafitauli.

11 Ua iai foʻi i totonu iā te ia o mea faigatā;
Ma ua lē ō ese mai i lona nofoaga faitele o sauāga ma faiga taufaasesē.

12 Auā e lē o se fili na faalumaina aʻu;
E semanū e mafai ona ou faapalepale i ai,
E lē o se tagata e matuā ita iā te aʻu na tautala faasausili e faasaga iā te aʻu;
E semanū e mafai ona ou lafi mai iā te ia.

13 A o oe lava, o le tagata e ma te tutusa lelei,
O lē ou te iloaina ma ou te masani ai,

14 Auā na masani ona māfana la ta mafutaga;
Na masani foʻi ona ta savavali faatasi ma tagata e toʻatele i le fale o le Atua.

15 Ia i luga iā i latou le faatafunaga!
Ia latou ō ifo foʻi i le Tuugamau* a o feola;
Auā i le taimi na latou aumau ai o ni tagata ese, na iai pea mea leaga iā i latou.
16 A o aʻu, ou te valaau atu i le Atua;
Ma e faaolaina lava aʻu e Ieova.

17 I le afiafi, i le taeao, ma le aoauli, ou te faaalia ai loʻu popole ma loʻu ōi,
Ma e faafofoga mai o ia i loʻu leo.

18 E na te laveaʻiina ma faatoʻafilemu aʻu mai i le taua ua sii mai iā te aʻu,
Auā ua matuā toʻatele i latou ua faasagatau mai iā te aʻu.

19 E faafofoga mai le Atua ma tali mai iā i latou,
E oo lava i Lē o loo afio i le nofoālii talu mai anamua—Selā—
O i latou e lē o faia ni suiga
Ma o ē e lē o matataʻu i le Atua.

20 Ua faaoo atu ona lima i ē o loo nonofo filemu ma ia;
Ua ia faalēaogāina lana feagaiga.

21 E sili atu ona molemole upu a lona gutu nai lo o le pata,
Ae peitaʻi ua manaʻo lona loto e tau.
E sili atu foʻi ona mālū ana upu nai lo o le suāuu,
Ae peitaʻi ua pei o ni pelu maʻai.

22 Ia tuuina atu iā Ieova ou popolega uma,*
O ia lava e na te tausia oe.
E na te lē tuua lava le tagata amiotonu ia tautevateva.

23 Ae peitaʻi le Atua e, o oe lava e te ave ifo i latou i le lua e sili ona maulalo.
A o tagata ua nofosala i le toto ma ē e taufaaʻoleʻole, e feoti i latou a o leʻi taitai o latou olaga.
A o aʻu, ou te faatuatua atu iā te oe.

^ Sala. 55:1 O le uiga o lenei upu Eperu o le “solo o manatunatuga loloto o se tasi.”


^ Sala. 55:15 Tagaʻi i le Faaopoopoga e 6.


^ Sala. 55:22 I le gagana Eperu, “Ia lafo atu iā Ieova lau avega.”


Salamo  56 : 1 - 13

I le faatonu o le ʻaufaimusika o le Lupe Filemu i ē e mamao. O le salamo a Tavita. O le Mikitamu. Ina ua puʻea o ia e tagata Filisitia i Kata.

56 Le Atua e, ia e manatu mai iā te aʻu, auā ua fia maua aʻu e le tagata.
Ua ia faasauā mai pea i le siitaua mai iā te aʻu i le aso atoa.

 2 Ua fia maua lava aʻu e oʻu fili i le aso atoa,
Auā e toʻatele ua siitaua mai iā te aʻu ma le faamaualuluga.

 3 O le aso lava ou te fefe ai, ou te faatuatua atu iā te oe.

 4 O le autasi ma le Atua, o le mea lea ou te vivii atu ai i lana afioga.
Ua tuu loʻu faatuatuaga i le Atua; ou te lē fefe lava.
O le ā se mea e faia e se tagata iā te aʻu?

 5 Ua latou faatigā mai pea i aʻu mea e fai i le aso atoa;
Ua latou manatunatu leaga uma foʻi iā te aʻu.

 6 Ua latou osofaʻia aʻu, ona lalafi ai lea,
Ua latou mataʻituina pea oʻu laasaga,
A o latou lamalama ia ou oti.

 7 Ia teena i latou ona o o latou faanaunauga leaga.
Le Atua e, ia e faatoʻilalo tagata i lou toʻasā.

 8 Ua e faamaumauina le taimi na ou fesolasolataʻi ai.
Ia e utuina oʻu loimata i lau fagupaʻu.*
Pe e lē o iai ea i lau tusi?

 9 I lea taimi e toe foʻi ai oʻu fili i le aso ou te valaau atu ai iā te oe;
Ua ou iloa lelei ai ua faatasi le Atua ma aʻu.

10 O le autasi ma le Atua, o le mea lea ou te vivii atu ai i lana afioga
O le autasi ma Ieova, o le mea lea ou te vivii atu ai i lana afioga.

11 Ua ou faatuatua atu i le Atua. Ou te lē fefe lava.
O le ā ea se mea e mafai ona faia e le tagata iā te aʻu?

12 Le Atua e, e tatau ona ou faataunuu mea na ou tautō ai iā te oe.
Ou te avatu foʻi taulaga o le faafetai iā te oe.

13 Auā ua e laveaʻiina aʻu mai i le oti
Pe e te leʻi laveaʻiina ea foʻi oʻu vae ina neʻi tautevateva?
Ina ia ou savali ai i luma o le Atua i le malamalama o ē e ola.

^ Sala. 56:8 O lenei fagupaʻu na fai mai i paʻu o manu.


Salamo  57 : 1 - 11

I le faatonu o le ʻaufaimusika. “Aua e te tuuina atu aʻu ina ia fano.” O le salamo a Tavita. O le Mikitamu. Ina ua sola atu o ia i le ana ona o Saulo.

57 Le Atua e, ia e alofa mai iā te aʻu, ia e alofa mai iā te aʻu,
Auā o oe ou te sulufaʻi atu i ai;
Ma o le paolo foʻi o ou apaʻau ou te sulufaʻi atu i ai, seʻia mavae ese atu o mea tigā.

 2 Ou te valaau atu i le Atua o Lē e Silisili Ese, i le Atua moni o lē na faaiʻuina mea tigā ona o aʻu.

 3 E auina mai e ia le fesoasoani mai i le lagi ma faaolaina aʻu.
E na te faafenuminumiaʻi foʻi lē o loo fia mauaina aʻu. Selā.
E auina mai e le Atua lona alofa faamaoni ma lona faamaoni.

 4 Ua ou iai i le ogatotonu o leona;
Ua ou taoto faatasi ma le fanau a tagata o ē e saʻili ina ia faaumatia nisi,
O o latou nifo o tao ma aū fanafana ia,
Ma o o latou laulaufaiva foʻi o le pelu maʻai lea.

 5 Le Atua e, ia faaeaina oe e sili aʻe i le lagi;
Ia i luga aʻe foʻi i le lalolagi uma lou mamalu.

 6 Ua latou saunia se upega i le mea ou te savali ai;
Ma ua ou mafatia ai.
Ua latou eli se lua i oʻu luma ina ia ou paʻū ai;
A ua paʻuʻū ai i latou i totonu. Selā.

 7 Le Atua e, ua mausalī loʻu loto.
Ua mausalī loʻu loto.
Ou te pese atu ma faia pesega.

 8 Loʻu mamalu e, inā ala mai ia;
Inā ala mai ia, le meafaifaaili e, e iai uaua; o oe foʻi le kitara e.*
Ou te alafaʻi mai i le tafa o ata.

 9 Ieova e, ou te faaneenee atu iā te oe i luma o tagata;
Ou te faia foʻi pesega iā te oe i luma o nuu.

10 Auā ua tele lou alofa faamaoni ua oo atu i le lagi,
Ua oo atu foʻi lou faamaoni i ao.

11 Le Atua e, ia faaeaina oe e sili aʻe i le lagi;
Ia i luga aʻe foʻi o le lalolagi uma lou mamalu.

^ Sala. 57:8 O se meafaifaaili anamua e ese mai i le kitara i aso nei. O le upu Peretania o le harp.


Salamo  58 : 1 - 11

I le faatonu o le ʻaufaimusika. “Aua e te tuuina atu aʻu ina ia fano.” O le salamo a Tavita. O le Mikitamu.

58 E faapefea ona outou tautatala e uiga i le amiotonu pe afai tou te fifilemu?
O outou le fanau a tagata, pe e mafai ea ona outou faamasino ma le tonu?

 2 Nai lo o lea, ua outou faia mea e lē tonu i o outou loto i le lalolagi,
Ma ua saunia le ala mo faiga sauā a o outou lima!

 3 Ua faapiʻopiʻo o ē e amioleaga talu ina fananau mai;
Ua latou feoaʻi solo talu mai lava ona iai i le manava;
Ua latou tautatala foʻi i mea pepelo.

 4 O a latou mea oona ua pei o le mea oona a le gata,
Ua tutuli e pei o le asipi* ua punitia ona taliga,

 5 E lē faalogo o ia i le leo o ē e atamamai e faaōleōle gata,
E ui ina atamai lē o loo faaōleōle i faalauatau.

 6 Le Atua e, ia e gauia o latou nifo mai i o latou gutu.
Ieova e, ia e gagauina foʻi auvae o tamaʻi leona taanoa.

 7 Tau ina ia liusuavai i latou ia pei o le vai o loo tafe;
Tau ina ia loloʻu e ia le ʻaufana mo ana aū a o paʻuʻū i latou.

 8 E savali o ia e pei o le sisi ua liusuavai;
E latou te lē iloa foʻi le lā e pei o se fafine ua fanau lē au.

 9 A o leʻi lagona e a outou ulo le mumū o laau tuitui,
E aveesea e ia o laau lauolaola lanu meamata faapea ma laau ua mū, e pei ona aveesea i se matagi malosi.

10 E olioli o lē e amiotonu ona ua ia iloa atu le tauimasui.
E mulumulu foʻi ona vae i le toto o lē e amioleaga.

11 E faapea ane tagata: “E moni lava e iai le taui mo lē e amiotonu.
E moni foʻi e iai le Atua e na te faamasinoina le lalolagi.”

^ Sala. 58:4 O se ituaiga o gata uogo e maua i Asia ma Aferika.


Salamo  59 : 1 - 17

I le faatonu o le ʻaufaimusika. “Aua e te tuuina atu aʻu ia fano.” O le salamo a Tavita. O le Mikitamu. Ina ua auina atu e Saulo nisi, ua latou mataʻitu pea le fale ina ia fasiotia o ia.

59 Loʻu Atua e, ia e laveaʻi iā te aʻu mai i oʻu fili;
Ia e puipuia foʻi aʻu mai iā i latou e faasagatau mai iā te aʻu.

 2 Ia e laveaʻi iā te aʻu mai i ē e faia mea e tigā ai,
Ma ia e faaola foʻi iā te aʻu mai i tagata ua nofosala i le toto.

 3 Faauta! ua latou lamalama e fasioti iā te aʻu;
Ua osofaʻi mai foʻi aʻu e ē malolosi,
Ieova e, auā ou te leʻi fouvale pe na ou agasala foʻi.

 4 E ui lava e leai saʻu mea sesē, a ua latou taufetuli mai ma sauniuni.
Inā maleifua mai ia i laʻu valaau atu ma silasila i ai.

 5 O oe foʻi, Ieova e, le Atua o ʻau, o le Atua o Isaraelu.
Inā maleifua mai ia ma liuliualo mai i nuu uma.
Aua foʻi e te alofa atu i so o se tagata faalata e na te faia mea e tigā ai. Selā.

 6 E foʻi mai pea i latou i le afiafi;
E ōu mai pea i latou e pei o se taʻifau ma faataamilo i le aai atoa.

 7 Faauta! ua luai mai i o latou gutu o upuleaga;
Ua iai foʻi pelu i o latou laugutu,
Auā o ai ea sē e faalogo ane i ai?

 8 A o oe Ieova e, e te soisoi iā i latou;
E te tauemu foʻi i atunuu uma lava.

 9 Loʻu Malosi e, ou te vaavaai atu pea iā te oe;
Auā o le Atua o loʻu ʻolo lea e saogalemu ai.

10 E i oʻu luma le Atua o lē e alofa faamaoni iā te aʻu;
E faia foʻi aʻu e le Atua ina ia ou vaavaai ifo i oʻu fili.

11 Aua neʻi e fasiotia i latou ina neʻi faagaloina e loʻu nuu.
Ia e faafeoaʻi solo i latou e ala i lou malosi,
Ma ia e faatoʻilaloina i latou, Ieova e, lo matou talita,

12 Ona o le agasala a o latou gutu ma upu a o latou laugutu;
Ia maua foʻi i latou i lo latou faamaualuluga,
Ona o fetuu ma upu taufaasesē ua latou faia pea.

13 Ia e faaumatia i latou i le toʻasā;
Ia e faaumatia i latou ina ia lē toe iai;
Ma ia o latou iloa ai o loo pule le Atua iā Iakopo e oo lava i tuluʻiga o le lalolagi. Selā.

14 Ia toe foʻi mai i latou i le afiafi;
Ma ia ōu i latou e pei o se taʻifau ma faataamilo i le aai atoa.

15 Ia feoaʻi solo i latou e saʻili ni mea e aai ai;
Ia aua foʻi neʻi maoona i latou pe nonofo ai i le pō.

16 A o aʻu, ou te pese atu i lou malosi,
I le taeao, ou te taʻutaʻu atu ai ma le olioli e uiga i lou alofa faamaoni.
Auā ua fai oe ma ʻolo ou te saogalemu ai
Ua avea foʻi ma mea ou te sola i ai i le aso o loʻu puapuaga.

17 Loʻu Malosi e, ou te fai pesega iā te oe,
Auā o le Atua o loʻu ʻolo lea e saogalemu ai, o le Atua e alofa faamaoni mai iā te aʻu.

Salamo  60 : 1 - 12

I le faatonu o le ʻaufaimusika i Lili e Faamanatu ai. O le Mikitamu. O le salamo a Tavita. E aʻoaʻo atu ai. Ina ua tau o ia ma ʻau a Arama-naalaima ma Arama-Sopa, ina ua toe foʻi mai Ioapo ma fasiotia tagata Etoma e toʻasefulu lua afe i le Vanu Masima.

60 Le Atua e, na e lafoaʻiina i matou, na e lepetia i matou,
Na e toʻatamaʻi iā i matou. A ia e toe faafoʻisia i matou.

 2 Ua e lūlūina le laueleele, ua e faamavaevaeina foʻi.
Ia e faaleleia mea ua mavetevete, auā ua maluelue.

 3 Ua e faavaai lou nuu i puapuaga.
Ua e faainu foʻi i matou i uaina e tautevateva ai.

 4 Ua e tuuina mai se faailoga i ē e matataʻu iā te oe
Ina ia sosola ma ʻaloʻalo solo ona o le ʻaufana. Selā.

 5 Ina ia laveaʻiina ai o ē e pele iā te oe,
Ia e faaola mai i lou aao taumatau ma ia e tali mai iā i matou.

 6 Ua fetalai mai le Atua i lona uiga paia:
“Ou te fiafia lava aʻu, ou te tuuina atu Sekema e fai ma tofi;
Ma ou te fuaina atu foʻi le fanua laugatasi o Sukota.

 7 O aʻu e ona Kiliata, ma o aʻu e ona Manase,
O Efaraima foʻi o le malosi o loʻu taʻitaʻi;
O Iuta o le tootoo lea o loʻu alii.

 8 O Moapi o le tanoa lea e fufulu ai oʻu lima ma oʻu vae.
Ou te lafoina atu oʻu seevae iā Etoma.
Ou te alaga atu i le manumalo iā Filisitia.

 9 O ai e na te avatua aʻu i le aai o loo siʻosiʻomia?
O ai foʻi e na te taʻitaʻi atu aʻu e oo lava i Etoma?

10 Le Atua e, pe e lē o oe ea, o lē na lafoaʻiina i matou
Ma ua e lē afio atu le Atua e, faatasi ma a matou ʻautau?

11 Ia e fesoasoani mai i lo matou puapuaga,
Auā e lē aogā le faaolataga mai i tagata.

12 O le Atua e matou te maua ai le malosi,
Ma o ia lava e na te solia i lalo o matou fili.

Salamo  61 : 1 - 8

I le faatonu o le ʻaufaimusika o meafaifaaili e iai uaua. O le salamo a Tavita.

61 Le Atua e, ia e faafofoga mai i laʻu ʻaiʻoi atu.
Ia e liuliualo mai i laʻu tatalo.

 2 Ua vaivai loʻu loto ma ou te tagi atu iā te oe mai i tuluʻiga o le lalolagi.
Ia e taʻitaʻi iā te aʻu i se papa e sili atu ona maualuga nai lo o aʻu.

 3 Auā ua fai oe ma oʻu sulufaʻiga,
O le ʻolo malosi i luma o loʻu fili.

 4 E avea aʻu ma mālō i lou faleʻie i aso uma lava;
Ou te sulufaʻi atu e lafi i le paolo o ou apaʻau. Selā.

 5 Auā o oe lava le Atua e, ua e faafofoga mai i aʻu tautoga.
Ua e tuuina mai foʻi iā te aʻu le tofi o i latou e matataʻu i lou suafa.

 6 E te faaopoopoina aso i aso o le tupu;
O ona tausaga foʻi e pei o lea tupulaga ma lea tupulaga.

 7 E nofo o ia i luma o le Atua i aso uma lava;
Ia e tuuina atu iā te ia le alofa faamaoni ma le upu moni, ina ia leoleomalu ai o ia.

 8 Ou te faia pesega i lou suafa e faavavau,
Ina ia ou totogi ai aʻu tautoga i lea aso ma lea aso.

Salamo  62 : 1 - 12

I le faatonu o le ʻaufaimusika o le Iutana. O le pese a Tavita.

62 E moni lava, ou te faatalitali ma le fifilemu i le Atua.
Auā e mai iā te ia loʻu faaolataga.

 2 E moni lava, o ia o loʻu papa, o loʻu faaolataga, ma loʻu ʻolo e saogalemu ai;
Ou te lē matuā tautevateva lava.

 3 O le ā ea le umi e te osofaʻia ai le tagata o loo e saʻili e fasioti?
O outou uma ua peiseaʻī o se pā, o se pā maa ua toeitiiti solofa i lalo.

 4 E moni lava, e latou te avatu le fautuaga ina ia maileia ai se tasi mai i lona mamalu;
E latou te fiafia i le tala pepelo.
E latou te faamanuia atu i o latou gutu, a o totonu o o latou loto ua latou fetuu atu ai i isi. Selā.

 5 E moni lava, ou te faatali atu i le Atua ma le fifilemu,
Auā e mai iā te ia loʻu faamoemoe.

 6 E moni lava, o ia o loʻu papa, o loʻu faaolataga, ma loʻu ʻolo e saogalemu ai;
Ou te lē tautevateva lava.

 7 E mai i le Atua loʻu faaolataga ma loʻu mamalu.
O le Atua o loʻu papa malosi, ma o loʻu sulufaʻiga.

 8 Le nuu e, ia faatuatua atu iā te ia i taimi uma.
Ia outou sasaa atu iā te ia mea o loo i o outou loto.
O le Atua o lo tatou sulufaʻiga. Selā.

 9 E moni lava, o le fanau a tagata ua na o se savili,
O le fanau a tagata e pepelo.
Pe a fuatia i latou i le fua, e sili atu lo latou māmā nai lo o le savili.

10 Aua tou te faatuatua i mea ua ave faagaoi,
Aua foʻi le mitamita i mea ua faoa.
Ina neʻi faateleina a outou oloa, aua foʻi neʻi faatuatua o outou loto i na mea.

11 E faatasi ona fetalai mai le Atua, ae e faalua ona ou faalogo ai i lenei mea,
O le Atua e ona le malosi.

12 O oe foʻi Ieova e, e ona le alofa faamaoni,
Auā o oe lava e te toe taui mai i tagata taʻitoʻatasi e tusa ma lana galuega.

Salamo  63 : 1 - 11

O le pese a Tavita, a o iai i le toafa o Iuta.

63 Le Atua e, o oe lava o loʻu Atua, ou te saʻili atu pea iā te oe.
Ua ou matuā naunau* iā te oe.
Ua vaivai loʻu tino ona o le naunau tele iā te oe
I le nuu naumati ma matelāina ai i le leai o se vai.

 2 O le mea lea, ua ou iloa ai oe i le mea paia,
Ua ou vaai ai i lou malosi ma lou mamalu.

 3 Auā o lou alofa faamaoni e sili lea i le ola,
E faamanū atu foʻi oʻu laugutu iā te oe.

 4 O le mea lea ou te vivii atu ai iā te oe i loʻu olaga atoa;
E sisii atu foʻi oʻu lima i lou suafa.

 5 Ua faamalieina aʻu i le mea e sili ona lelei ma mea lololo,
O laugutu o le alaga fiafia e ofoina atu ai e loʻu gutu le viiga.

 6 Ina ua ou manatua oe i loʻu moega,
Ou te mafaufau loloto foʻi iā te oe i leoleoga o le pō.

 7 Auā o oe o loʻu fesoasoani,
Ou te alaga atu ma le fiafia i le paolo o ou apaʻau.

 8 Ua ou mulimulituʻi atu iā te oe;
Ua e taofimau foʻi iā te aʻu i lou aao taumatau.

 9 A o i latou o loo saʻili pea e faaumatia loʻu ola,
E latou te ō ifo lava i vaega pito i maulalo o le lalolagi.

10 E tuuina atu i latou i le malosi o le pelu;
E avea foʻi i latou ma meaʻai ma alope.

11 Ma e fiafia le tupu i le Atua.
E mitamita foʻi tagata uma e tautō iā te ia,
Auā o le a punitia gutu o i latou e tala pepelo.

^ Sala. 63:1 Po ua “ou galala iā te oe.”


Salamo  64 : 1 - 10

I le faatonu o le ʻaufaimusika. O le pese a Tavita.

64 Le Atua e, ia e faafofoga mai i loʻu leo a o faailoa atu mea ua ou popole ai.
Ia e leoleomalu i loʻu ola mai i mea mataʻutia a le fili.

 2 Ia e natia aʻu mai i talanoaga faalilolilo a ē e amioleaga,
Ma le vevesi o ē e faia mea e tigā ai,

 3 O ē ua faamaʻai o latou laulaufaiva e pei o se pelu,
O ē foʻi ua taʻi a latou ū, o upu oona,

 4 E fana atu mai i mea lilo i se tasi e lē taʻuleagaina.
Ua faafuaseʻi ona latou fana atu iā te ia ma e lē fefefe.

 5 Ua latou maumauaʻi e tautatala i upuleaga;
Ua latou faia foʻi faamatalaga ina ia natia mailei.
Ua latou faapea ifo: “O ai e na te iloaina?”

 6 Ua latou saʻilia pea mea e lē tonu;
Ua latou natia se togafiti ua fuafuaina lelei,
Ma o manatu foʻi o tagata taʻitoʻatasi, e oo lava i lona loto ua suʻegatā lava.

 7 Ae e faafuaseʻi ona fana atu e le Atua se ū iā i latou.
Ma iʻu ai ina manunuʻa i latou,

 8 E latou te faia foʻi mea e tautevateva ai le isi.
Ma o a latou upu e lavevea ai i latou lava.
E lūlū foʻi ulu o i latou uma e vaavaai atu iā i latou,

 9 E fefefe tagata uma;
E latou te taʻu atu foʻi le mea ua faia e le Atua,
Ma e latou te malamalama i lana galuega.

10 E olioli lē e amiotonu iā Ieova, ma e sulufaʻi atu lava iā te ia;
E mitamita foʻi o ē uma e saʻo o latou loto.

Salamo  65 : 1 - 13

I le faatonu o le ʻaufaimusika. O le salamo a Tavita. O le pese.

65 Le Atua e, e iā te oe le viiga ma le faalologo i Siona;
E totogi atu foʻi iā te oe le tautoga.

 2 Le Faafofoga tatalo e, e ō atu iā te oe tagata uma lava.

 3 Ua sili atu ona malosi o mea sesē nai lo o aʻu.
Ae e te ufiufia lava a matou solitulafono.

 4 E fiafia lē ua e filifilia ma faalatalata atu,
Ina ia nofo o ia i ou lotoā.
E matou te malilie foʻi i mea lelei i lou fale,
I lou malumalu paia.

 5 E te tali mai iā i matou i mea mataʻutia e faia i le amiotonu,
Le Atua e, o lo matou faaolataga,
O le Faatuatuaga oe o tuaoi uma o le lalolagi ma ē o mamao i le sami.

 6 Ua ia matuā faatumauina mauga i lona mana;
Ua fusia foʻi o ia i le malosi.

 7 Ua ia faafilemuina le taalili o le sami,
O le taalili o ona galu ma le vevesi o nuu.

 8 E fefefe foʻi ē o nonofo i mea e sili ona mamao i au faailoga;
E te faia foʻi ia alalaga fiafia mea e aliali mai i le taeao ma le afiafi.

 9 Ua e liuliualo mai i le laueleele, ina ia e foaʻiina mai i ai mea e tele lava;
Ua e matuā faaʻoaina foʻi.
Ua tumu le vaitafe mai i le Atua i vai.
Ua e saunia a latou saito,
Auā ua faapea lava ona e saunia le laueleele.

10 Ua e faasusū ona alāvai ma faagatasia ona mea maupuʻepuʻe;
Ua e faamalūina le laueleele i timuga tetele; ua e faamanuia foʻi i laau iti e tutupu ai.

11 Ua e faapaleina le tausaga i lou lelei,
O ou ala foʻi e tafe mai ai mea lololo.

12 Ua tafe mai pea mea lololo mai i fanua e aai ai lafumanu o le toafa,
Ua fusia foʻi aʻega i le olioli.

13 Ua ufitia laufanua e tataa ai manu i lafu mamoe,
Ua ufitia foʻi fanua laugatasi i le saito.
Ua latou alalaga i le manumalo, ma ua pepese i latou.

Salamo  66 : 1 - 20

I le faatonu o le ʻaufaimusika. O le pese, o le salamo.

66 Inā alalaga ia i le Atua i le manumalo, o outou o nuu uma o le lalolagi.

 2 Inā fai ia pesega i le mamalu o lona suafa.
Ia avatu foʻi iā te ia le viiga mamalu.

 3 Ia outou fai atu i le Atua: “Maʻeu lava le mataʻutia o au galuega!
Ona o le tele o lou malosi, e ō mai ai ma le gatete ou fili iā te oe.

 4 E ifo atu foʻi tagata uma o le lalolagi iā te oe,
Ma e latou te fai pesega iā te oe, e fai pesega foʻi i lou suafa.” Selā.

 5 O outou le nuu e, inā ō mai ia ma vaavaai i galuega a le Atua.
E mataʻutia lava mea na ia faia mo le fanau a tagata.

 6 Na ia liua le sami i le laueleele mātūtū;
Na latou sopoʻia foʻi le vaitafe i o latou vae.
Na tatou olioli ai iā te ia i inā.

 7 O lona lava malosi e pule ai o ia e faavavau.
E mataʻitu foʻi e ona fofoga atunuu.
A o ē e faauamaaa, aua neʻi faamaualuluga i latou lava. Selā.

 8 O outou nuu e, ia vivii atu i lo tatou Atua,
Ma ia lagona mai foʻi e ia le leo o viiga.

 9 Ua faasaoina e ia o matou ola,
Ma ua lē tuua e ia o matou vae ia tautevateva.

10 Auā ua e suʻesuʻeina i matou, le Atua e;
Ua e faamamāina i matou e pei ona faamamāina o siliva.

11 Ua e aumaia i matou i le upega a ē e tulimanu;
Ua e tuuina mai avega mamafa iā i matou.*

12 Ua e faatiʻetiʻe le tagata i luga o o matou ulu;
Na matou ui mai i le afi ma le vai,
A ua e aumaia i matou i le mapusaga.

13 Ou te alu atu i lou fale ma taulaga mū atoatoa;
Ou te totogi atu foʻi iā te oe aʻu tautoga

14 O le mea lea ua faapea atu ai oʻu laugutu
Ma tautala atu loʻu gutu ina ua ou puapuagatia.

15 Ou te ofoina atu iā te oe o taulaga mū atoatoa o manu pepeti,
Ma faamūina le taulaga o mamoe poʻa.
Ou te ofoina atu foʻi se povi poʻa faatasi ma ʻoti poʻa. Selā.

16 O outou uma o ē e matataʻu i le Atua, inā ō mai ia ma faalogo mai
Ona ou faamatala atu lea o mea na ia faia mo aʻu.

17 Na ou valaau atu iā te ia i loʻu gutu,
Ma na vivii atu foʻi loʻu laulaufaiva iā te ia.

18 Afai ua manatunatu loʻu loto i se mea e tigā ai,
E lē faafofoga mai Ieova iā te aʻu.

19 E moni lava ua faafofoga mai le Atua;
Ua liuliualo mai foʻi o ia i le leo o laʻu tatalo.

20 Ia viia le Atua, auā e na te leʻi liliueseina laʻu tatalo,
Po o lona alofa faamaoni iā te aʻu.

^ Sala. 66:11 I le gagana Eperu, “Ua e tuuina mai avega mamafa i o matou suilapalapa.”


Salamo  67 : 1 - 7

I le faatonu o le ʻaufaimusika o meafaifaaili e iai uaua. O le salamo, o le pese.

67 E faaalia e le Atua lona alofa iā i tatou ma faamanuia mai i tatou;
E faasusulu mai e ia ona fofoga iā i tatou. Selā

 2 Ina ia iloa ou ala i le lalolagi,
Ma lau faaolataga i atunuu uma lava.

 3 Le Atua e, ia faaneenee atu nuu iā te oe;
Ia faaneenee atu nuu uma lava iā te oe.

 4 Ia olioli nuu ma alalaga fiafia,
Auā e te faamasinoina ma le tonu tagata;
E te taʻitaʻiina foʻi nuu uma i le lalolagi. Selā.

 5 Le Atua e, ia faaneenee atu nuu iā te oe;
Ia faaneenee atu nuu uma lava iā te oe.

 6 E fua mai lava e le laueleele ona fua;
E faamanuia foʻi i matou e le Atua, o lo matou Atua.

 7 E faamanuia i matou e le Atua,
Ma e matataʻu iā te ia tuluʻiga uma o le lalolagi.

Salamo  68 : 1 - 35

I le faatonu o le ʻaufaimusika. O le pese a Tavita. O le salamo.

68 Ia tulaʻi mai le Atua, ma ia faataapeapeina ona fili,
Ia sosola foʻi ona o ia, o ē e matuā ʻinoʻino iā te ia.

 2 E pei ona lelea ese o le asu, ia faapea ona e tuliesea i latou;
E pei foʻi ona liusuavai o le gaʻo* ona o le afi,
Ia faapea foʻi ona fano o ē e amioleaga i luma o le Atua.

 3 A ia olioli o ē e amiotonu,
Ia matuā fiafia i latou i luma o le Atua,
Ma ia faaeaina i latou i le olioli.

 4 Ia outou pepese atu i le Atua, ia fai pesega i lona suafa;
Inā usu ia se pese i Lē o loo tiʻetiʻe atu i fanua laugatasi o le toafa
O Ioa, o lona suafa lea; ma ia olioli i ona luma;

 5 O ia o le tamā o tamaiti e leai ni tamā, ma o le faamasino foʻi o fafine ua oti a latou tane
O le Atua i lona afioaga paia.

 6 Ua faia e le Atua se fale e nonofo ai i latou ua tuua toʻatasi;
Ua aumaia e ia o pagota ma faatamaoaigaina i latou.
Ae peitaʻi, o ē ua faauamaaa, e nonofo i latou i le nuu naumati.

 7 Le Atua e, ina ua e muamua atu i luma o lou nuu,
Ina ua e afio atu foʻi i le toafa—Selā—

 8 Ona gatete ai lea o le lalolagi,
Ma ua sinasina ifo le lagi e pei o le vai ona o le Atua;
Ua gatete foʻi Sinai ona o le Atua, o le Atua o Isaraelu.

 9 Le Atua e, ua e faatotō ifo timuga tetele;
Ma e ui ina vaivai lou tofi, a o oe na e toe faamalosia.

10 Ua latou nonofo i ou faleʻie;
Le Atua e, o lou lelei ua e saunia ai mea mo lē ua mafatia.

11 Ua tulei mai le afioga a Ieova;
O fafine e folafolaina atu le tala lelei, o le ʻautau e toʻatele i latou.

12 E oo lava i tupu o ʻautau ua sosola, ua sosola i latou.
A o le fafine o lē e nofo i le fale, e maua e ia o mea mai i le vete.

13 E ui ina outou taooto pea i le va o faaputuga o mea ua faatafunaina,
Ae e iai se lupe ua ufitia ona apaʻau i le siliva
Ma ona fulu i le auro e samasama meamata.

14 Ina ua faataapeapeina tupu i inā e Lē e ona le malosi uma lava,
Ona toʻulu ai lea o le kiona i Salemone.

15 O le vaega maugā o Vasana, o le mauga lea o le Atua;
O le vaega maugā o Vasana, o le mauga lea e iai ona tumutumu.

16 O outou mauga e, e iai tumutumu, aiseā ea ua outou vaavaai atu ai pea ma le matauʻa
I le mauga ua finagalo le Atua e afio ai?
E afio ai Ieova i inā e faavavau.

17 E faitau sefulu afe kariota a le Atua, ma e faitau afe foʻi.
Ua afio mai Ieova mai i Sinai i le mea paia.

18 Ua e afio aʻe i lugā;
Ua e aveina ai pagota;
Ua e foaʻi mai meaalofa i tagata,
E oo lava i ē e faauamaaa, ina ia e nofo faatasi ma i latou, Ioa e, le Atua.

19 Ia viia Ieova, o lē e tauaveina la tatou avega i aso taʻitasi,
O le Atua moni o lo tatou faaolataga. Selā.

20 O le Atua moni, o le Atua e na te faaolaina i tatou;
Ma o Ieova le Alii Pule Silisili Ese, o ia e faasaoina le tagata mai i le oti.*

21 E moni o le Atua lava e na te tuʻimomomoina ulu o ona fili,
O le tumuaʻi lauulua o le ulu o lē ua nofosala.

22 Ua fetalai mai Ieova: “Ou te toe aumaia i latou mai i Vasana,
Ou te toe aumaia foʻi i latou mai i mea loloto o le sami,

23 Ina ia e fufuluina ou vae i le toto,
Ma etoeto ai e laulaufaiva o au taʻifau le toto o fili.”

24 Le Atua e, ua latou vāai i au solo o le manumalo,
O solo o le manumalo a loʻu Atua, ma loʻu Tupu i lona afioaga paia.

25 Na muamua atu i luma o ē e pepese, na mulimuli atu iā i latou o ē e tāina meafaifaaili e iai uaua;
Sa i le va foʻi o teine na lūlūina topa.

26 Ia vivii atu i le Atua i faapotopotoga o tagata e toʻatele,
Ia vivii atu iā Ieova o outou o ē e mai i le Puna o Isaraelu.

27 O loo iai le uii o Peniamina* ua pule iā i latou,
O perenise o Iuta faatasi ma o latou motu o tagata e toʻatele o loo alalaga,
Atoa ma perenise o Sepulona, ma perenise o Nafatali.

28 Ua poloaʻi mai lou Atua o le a tuuina atu iā te oe le malosi.
Le Atua e, inā faailoa mai ia lou malosi, e pei ona e faia mo i matou.

29 Ona o lou malumalu i Ierusalema,
E avatu ai e tupu meaalofa iā te oe.

30 Inā aʻoaʻi ia le manufeʻai o loo i lalo o ū, atoa ma le lafu o povi poʻa,
Faatasi ma tamaʻi povi a le nuu, o loo taʻitasi ma soli i siliva.
Ua ia faataapeapeina le nuu e naunau i taua.

31 E aumaia mea e fai i ʻapamemea mai i Aikupito;
E vave foʻi ona faaloaloa atu e Kuso ona lima e avatu ai meaalofa i le Atua.

32 O outou o malo o le lalolagi, inā pepese atu ia i le Atua,
Ia outou fai pesega iā Ieova—Selā—

33 I Lē o loo tiʻetiʻe i le lagi o lagi mai anamuā.
Faauta! Ua tulei mai lona siʻufofoga, o le siʻufofoga malosi.

34 Ia outou taʻutaʻu atu e malosi le Atua.
E oo atu lana pule i Isaraelu, ma o loo i ao foʻi lona malosi.

35 E mataʻutia le Atua a o afio mai i lona afioaga paia.
O ia o le Atua o Isaraelu, ma ua ia tuuina mai le mana ma le malosi i lona nuu.
Ia viia le Atua.

^ Sala. 68:2 O le gaʻo lea e maua mai i lagomeli.


^ Sala. 68:20 E mafai foʻi ona uiga e faapea, “o ia e na te toe faatūina le tagata mai le oti.”


^ Sala. 68:27 Po o le “ituaiga toʻaitiiti o Peniamina.”


Salamo  69 : 1 - 36

I le faatonu o le ʻaufaimusika i Lili. O le salamo a Tavita.

69 Le Atua e, ia e faaola mai iā te aʻu, ona ua toeitiiti lava a ou malemo i le vai.

 2 Ua ou magoto ifo i le palapala loloto, e leai se mea ou te tū ai.
Ua ou oo atu i vai loloto,
Ma ua ou tafea ai i le vaitafe.

 3 Ua ou vaivai i loʻu valaau atu;
Ua tigā loʻu faaʻī.
Ua nenefu laʻu vaai a o oʻu faatalitali atu i loʻu Atua.

 4 Ua sili atu ona toʻatele i latou ua ʻinoʻino mai fua iā te aʻu, nai lo o lauulu o loʻu ulu.
Ua matuā toʻatele i latou ua mananaʻo ia ou oti, ua ita mai fua iā te aʻu.
O mea foʻi ou te leʻi faoa na ou toe avatu iā i latou.

 5 Le Atua e, o oe lava ua e silafia loʻu valea,
E leʻi lilo foʻi iā te oe loʻu nofosala.

 6 Tau ina ia aua neʻi māsiasi i latou o faamoemoe atu iā te oe ona o aʻu,
Ieova o ʻau e, le Alii Pule Silisili Ese,
Tau ina ia aua foʻi neʻi faamāina i latou o saʻili atu iā te oe ona o aʻu,
Le Atua o Isaraelu e.

 7 Auā ua faalumaina aʻu ona o oe,
Ua ufitia oʻu mata i le māsiasi.

 8 Ua avea aʻu ma tagata ese i oʻu uso,
Ma o se tagata ese foʻi i le fanau a loʻu tinā.

 9 Auā ua ʻaina lava aʻu i le maelega i lou fale,
Ma ua oo mai iā te aʻu taufaifaiga a ē ua faifai atu iā te oe.

10 Ua ou tagi foʻi a o oʻu anapogi,
Ae ua fai lea ma luma iā te aʻu.

11 Ina ua ou ofu i le ʻie talatala,
Ona fai lea o aʻu ma upu faatusa iā i latou.

12 Ua fai upu mai iā te aʻu i latou o loo nonofo i le faitotoʻa,
Ma ua avea aʻu ma taulaʻiga o pese a ē e inu i le ʻava malosi.

13 A o aʻu na ou tatalo atu iā te oe Ieova e,
I le taimi e te talia mai ai, le Atua e.
Ona o le tele o lou alofa faamaoni, ia e tali mai ai iā te aʻu e iloa ai o oe o le faaola moni.

14 Ia e laveaʻi iā te aʻu mai i le palapala, ina ia aua ai neʻi oʻu magoto ifo.
Tau ina ia e laveaʻi iā te aʻu mai i ē e ita mai iā te aʻu, atoa foʻi ma vai loloto.

15 Aua neʻi oʻu tafea i le tatafe o vaitafe,
Aua foʻi neʻi foloina aʻu e mea loloto,
Pe punitia le gutu o le vaieli i oʻu luga.

16 Ieova e, ia e tali mai iā te aʻu, auā e lelei lou alofa faamaoni.
Ia e liuliualo mai iā te aʻu e tusa ma le tele o lou alofa mutimutivale,

17 Aua foʻi neʻi natia ou fofoga mai i lau auauna.
Ia e tali vave mai iā te aʻu, auā ua ou puapuagatia lava.

18 Ia e faalatalata mai iā te aʻu ma e faaola mai;
Ia e laveaʻi mai iā te aʻu ona o oʻu fili.

19 Ua e silafia lava le faalumaina o aʻu, o loʻu māsiasi, ma le faamāina o aʻu.
Ua i ou luma i latou uma o ē e ita mai iā te aʻu.

20 Ua tuia loʻu loto i le faalumaina, ma ua leai se fofō o le manuʻa.
Sa ou faamoemoe pea i se tasi e alofa mai, ae e leai se tasi;
Ma ni ē e faamāfanafana mai, ae ou te leʻi mauaina se tasi.

21 A o meaʻai, ua latou aumaia iā te aʻu se laau oona,
Ma ua ou fia inu, ona latou taumafai lea e faainu aʻu i le vineta.

22 O la latou laoai i o latou luma, ia avea lea ma matāsele,
O lo latou tamaoaiga foʻi, ia fai ma mailei.

23 Ia faapogisaina o latou mata ina ia lē mafai ai ona vāai;
Ma ia gatete pea o latou sulugatiti.

24 Ia sasaa atu i o latou luga au faasalaga,
Ma ia maua i latou i lou toʻasā aasa.

25 Ia faatafunaina lo latou togālauapi o loo siʻomia i le pā;
Aua foʻi neʻi toe nofo se tasi i o latou faleʻie.

26 Auā ua latou tuliloa i lē na e fasia,
Ua faaauau pea ona latou talanoa i tigā o i latou na e tuia.

27 Ia faaopoopo atu le mea sesē i o latou sesē,
Ma aua neʻi oo i latou i lau amiotonu.

28 Ia soloiesea i latou mai i le tusi o ē e ola,
Aua foʻi neʻi tusia i latou faatasi ma ē e amiotonu.

29 A ua ou mafatia ma tigā.
Le Atua e, ia puipuia aʻu i lau faaolataga.

30 Ou te vivii atu i le suafa o le Atua i le pese,
Ou te faasilisilia foʻi o ia i le faafetai.

31 E sili atu ona fiafia Ieova i lenei mea, nai lo o le povi poʻa,
Nai lo o le tamaʻi povi poʻa e iai ona seu, e magalua ona atigivae.

32 E iloa lava e ē agamalu, ma latou olioli ai.
O outou foʻi o loo saʻili i le Atua, ia faamalosia pea o outou loto.

33 Auā e faafofoga mai Ieova i ē e matitiva,
E na te lē inosia foʻi ana lava pagota.

34 Ia vivii atu iā te ia le lagi ma le lalolagi,
O le sami atoa ma mea uma o loo feoaʻi ai.

35 Auā e faaolaina e le Atua o Siona
Ma fausia aai o Iuta;
E latou te nonofo ai lava i inā ma fai mo i latou.

36 E fai lea ma tofi o fanau a ana auauna,
E nonofo ai foʻi i latou o ē e alolofa i lona suafa.

Salamo  70 : 1 - 5

I le faatonu o le ʻaufaimusika. O le salamo a Tavita e faamanatu ai.

70 Le Atua e, ia e laveaʻi mai iā te aʻu,
Ieova e, ia vave ona e fesoasoani mai iā te aʻu.

 2 Tau ina ia māsiasi ma faamāina o ē o loo saʻili e fasiotia aʻu.
Tau ina ia toe foʻi i latou ma ia faalumaina o ē o loo fiafia i loʻu malaia.

 3 Tau ina ia toe foʻi i latou ona o lo latou māsiasi, o ē ua faapea mai: “Uē, uē!”

 4 Tau ina ia latou fiafia ma olioli iā te oe, o ē uma o loo saʻili iā te oe,
Tau ina ia latou faapea ane e lē aunoa: “Ia faasilisilia le Atua!”—o ē o loo naunau i lau faaolataga.

 5 A ua ou puapuagatia ma mativa.
Le Atua e, ia vave ona e gaoioi mai mo aʻu.
O oe o loʻu fesoasoani ma o Lē e na te saunia se mea ou te sao ai.
Ieova e, aua e te faatuai mai.

Salamo  71 : 1 - 24

71 Ieova e, ou te sulufaʻi atu iā te oe.
Tau ina ia aua neʻi faamāina aʻu.

 2 Ia e laveaʻi mai iā te aʻu i lau amiotonu, ma ia e saunia se mea ou te sao ai.
Ia e faafofoga mai iā te aʻu ma faaolaina aʻu.

 3 Ia avea oe ma oʻu papa malosi ou te alu atu i ai e lē aunoa.
Ia e poloaʻi ina ia faaolaina aʻu,
Auā o oe o loʻu papa ma loʻu ʻolo malosi.

 4 Loʻu Atua e, ia e saunia se mea ou te sao ai mai i le lima o lē e amioleaga,
Mai i le lima o lē e fai mea lē tonu ma faasauā.

 5 Auā o oe o loʻu faamoemoega, Ieova e, le Alii Pule Silisili Ese, o loʻu faatuatuaga talu mai loʻu talavou.

 6 Na ou faalagolago atu iā te oe ina ua ou fanau mai i le manava;
O oe na e aumaia aʻu mai i le manava o loʻu tinā.
Ou te vivii atu e lē aunoa iā te oe.

 7 Ua avea aʻu e pei o se vavega i le toʻatele o tagata;
A o oe o loʻu sulufaʻiga malosi.

 8 Ua tumu loʻu gutu i ou viiga,
Ma lou matagofie i le aso atoa.

 9 Aua e te lafoaʻiina aʻu ina ua ou toeaina;
Aua e te tuua aʻu ina ua mou atu loʻu malosi.

10 Auā ua faapea ane oʻu fili e uiga iā te aʻu,
Ma o ē o loo taulamalama iā te aʻu, ua latou taupulepule faatasi,

11 Ua faapea ane: “Ua tuua o ia e le Atua.
Inā tuliloa ia ma puʻe iā te ia, auā e leai sē e na te laveaʻia o ia.”

12 Le Atua e, aua e te faamamao ese ma aʻu.
Loʻu Atua e, ia vave ona e fesoasoani mai iā te aʻu.

13 Tau ina ia māsiasi o ē o loo tetee mai iā te aʻu, ma ia faaumatia i latou.
Tau ina ia matuā faalumaina o ē o loo saʻili ina ia ou leaga, ma ia faamāina i latou.

14 A o aʻu, ou te faatalitali atu e lē aunoa iā te oe,
Ma ou faaopoopo atu i ou viiga uma lava.

15 E taʻutaʻu atu e loʻu gutu lau amiotonu,
Ma lau faaolataga foʻi i le aso atoa,
Auā ua ou lē iloa lo latou aofaʻiga.

16 Ou te alu atu i lou malosi sili, Ieova e, le Alii Pule Silisili Ese;
Ou te taʻu atu lau amiotonu, e na o oe lava.

17 Le Atua e, na e aʻoaʻo mai iā te aʻu talu mai loʻu talavou,
Ma e oo mai nei lava, ou te taʻutaʻu atu pea au galuega ofoofogia.

18 Le Atua e, aua lava e te tuua aʻu, e oo lava ina ou toeaina ma ulusinā,
Seʻia ou taʻu atu e uiga i lou aao malosi i le tupulaga o loo fāi mai,
Iā i latou uma o loo fāi mai, e uiga i lou malosi.

19 Le Atua e, ua silisili lava lau amiotonu;
Ua e faia foʻi mea tetele,
Le Atua e, o ai ea se tasi e pei o oe?

20 Auā ua e faavaai aʻu i le tele o puapuaga ma mala,
Tau ina ia e toe faaola mai iā te aʻu;
Tau ina ia e ave aʻe iā te aʻu mai i vai loloto o le lalolagi.

21 Tau ina ia e faateleina loʻu mamalu,
Ma tau ina ia e siʻosiʻomia ma faamāfanafana mai iā te aʻu.

22 Ou te faaneenee atu foʻi iā te oe i le meafaifaaili e iai uaua,
E tusa ai ma lou faamaoni, loʻu Atua e.
Ou te fai pesega iā te oe i le kitara,* Lē e Paia o Isaraelu e.

23 E alaga fiafia oʻu laugutu pe a ou fia fai pesega iā te oe,
Atoa foʻi ma loʻu ola lea ua e laveaʻiina.

24 E taʻutaʻu lemū foʻi e loʻu laulaufaiva lau amiotonu i le aso atoa,
Auā ua māsiasi i latou, auā ua mamā i latou o ē e saʻili ia oo se mea leaga iā te aʻu.

^ Sala. 71:22 O se meafaifaaili anamua e ese mai i le kitara i aso nei. O le upu Peretania o le harp.


Salamo  72 : 1 - 20

E faatatau iā Solomona.

72 Le Atua e, ia e tuuina atu iʻuga o au faamasinoga i le tupu,
Ma lau amiotonu i le alo o le tupu.

 2 Tau ina ia faamasino e ia lou nuu i le amiotonu
Ma ia faamasino foʻi ma le tonu ou tagata ua mafatia.

 3 Ia avatu e mauga le filemu i tagata,
Ia faapea foʻi aʻega ona o le amiotonu.

 4 Ia faamasino e ia o ē ua mafatia o le nuu,
Ia faaolaina e ia le fanau a lē ua mativa,
Ma ia tuʻimomomoina foʻi e ia o lē ua taufaasesē.

 5 E matataʻu i latou iā te oe a o tumau pea le lā,
E faapea foʻi i lea tupulaga ma lea tupulaga a o iai le masina.

 6 E afio ifo o ia e pei o le timu i le mutia ua salaina,
E pei foʻi o timuga tetele ua susū ai le laueleele.

 7 O lana nofoaiga, e tupu olaola ai lē e amiotonu,
E tele foʻi le filemu seʻia leai se masina.

 8 E pule o ia i ona tagatānuu mai i le tasi sami e oo i le isi sami
E mai i le Vaitafe foʻi e oo atu i tuluʻiga o le lalolagi.

 9 E ifo atu i ona luma o tagata o loo nonofo i nuu naumati,
E eto foʻi e ona fili le pefu.

10 O tupu o Tasesa ma motu
E latou te ave ane meaalofa.
O tupu o Seepa ma Sepa
E latou te ave ane foʻi meaalofa.

11 E ifo atu tupu uma lava iā te ia;
E auauna foʻi atunuu uma iā te ia.

12 Auā e laveaʻi e ia le tagata mativa o loo tagi mai mo se fesoasoani,
Atoa foʻi ma lē ua mafatia ma lē ua leai sona fesoasoani.

13 E tigā alofa o ia i lē ua faatauvaa ma lē ua mativa,
E faaola foʻi e ia o ē ua matitiva.

14 E laveaʻiina e ia i latou mai i le pule sauā ma faiga sauā,
E tautele foʻi lo latou toto i lana silafaga.

15 Ia soifua pea o ia, ia avatu foʻi iā te ia nisi o auro mai i Seepa.
Ia tatalo e lē aunoa ona o ia;
Ia viia o ia i le aso atoa.

16 O le a tele saito i le laueleele;
O le a fau ma soloi i tumutumu o mauga.
O le a fua tele mai e pei o Lepanona,
O i latou foʻi e mai i le aai, o le a fuga mai e pei o le vao o le laueleele.

17 Ia tumau e faavavau lona suafa;
Ia faaauau ona iai lona suafa a o tumau pea le lā,
Ia faamanuia i latou e i latou ona o ia;
Ia faaamuia foʻi atunuu uma iā te ia.

18 Ia viia Ieova le Atua, o le Atua o Isaraelu,
E na o ia lava ua faia galuega ofoofogia.

19 Ia viia lona suafa mamalu i aso uma lava,
Ia tumu foʻi le lalolagi atoa i lona mamalu.
Amene ma Amene.

20 Ua faaiʻuina tatalo a Tavita, le atalii o Iese.

Salamo  73 : 1 - 28

O LE TUSI LONA TOLU

(Salamo 73 – 89)

O le pese a Asafo.

73 E moni lava e lelei le Atua iā Isaraelu, i ē e mamā o latou loto.

 2 A o aʻu, na toetoe ina a liliuese oʻu vae,
Na toetoe foʻi ina a see oʻu vae.

 3 Auā na ou matauʻa i ē e mitamitavale,
Ina ua ou iloa atu le filemu o tagata amioleaga.

 4 Auā e leai ni o latou puapuaga e oo ai i le oti;
Ma ua puputa foʻi o latou manava.

 5 E lē oo iā i latou faafitauli o tagata,
Ma e lē aafia foʻi i latou i mala e pei o isi tagata.

 6 O le mea lea ua fai ai ma o latou asoa le faasausili;
Ua fai foʻi ma o latou ofu le faasauā.

 7 Ua lululu o latou mata ona o le puputa;
Ua sili atu mea ua latou maua nai lo o mea ua manatu i ai o latou loto.

 8 Ua latou faatauemu ma tautatala e uiga i mea leaga;
Ua latou tautatala faamaualuga foʻi e uiga i mea e ave faagaoi.

 9 Ua oo atu i le lagi upu faatauemu a o latou gutu,
Ma ua feoaʻi foʻi o latou laulaufaiva i le lalolagi.

10 O le mea lea ua ia toe faafoʻi mai ai ona tagata i inei,
Ma ua sasaa atu foʻi vai e tele ina ia o latou feinu ai.

11 Ua latou faapea ane: “E faapefea ona silafia mai e le Atua?
Pe e silafia ea e le Silisili Ese?”

12 Faauta! O tagata amioleaga nei, o ē ua toʻafilemu i aso uma lava.
Ua faateleina foʻi a latou oloa.

13 E moni lava ua ou faamamā fua i loʻu loto
Ma ua ou fufulu oʻu lima e faailoa atu ai ou te mamā.

14 Ua taia aʻu i mala i le aso atoa,
Ma ua faasaʻoina foʻi aʻu i taeao uma.

15 Afai ou te faapea atu: “Ou te faamatala atu se tala faapena,”
Faauta! ona ou faaʻoleʻole lea
I le tupulaga o lau fanau.

16 Na ou manatunatu pea ina ia ou iloa ai lenei mea;
Sa avea o se mea ou te atuatuvale ai,

17 Seʻia ou alu atu i le afioaga paia o le Atua.
I loʻu fia iloa o lo latou lumanaʻi.

18 E moni lava, ua e tuuina atu i latou i le mea maseesee.
Ua e faia foʻi i latou ina ia paʻuʻū i le fanoga.

19 E! Ua avea i latou ma mea e ofo ai i se taimi puupuu.
Ua oo i latou i lo latou iʻuga, ua faaumatia foʻi i latou e ala i mala faafuaseʻi!

20 Ieova e, ua pei o le miti ina ua alafaʻi mai,
Pe a e maleifua mai, e te ʻinoʻino foʻi i lo latou faatusa.

21 Auā na matuā tigā loʻu loto
Ma na matuā tigā ai oʻu faalogona,*

22 Ua leai soʻu mafaufau, ou te leʻi iloaina foʻi;
Na avea aʻu ua na o se manu i lau silafaga.

23 Ae ou te faatasi pea ma oe e lē aunoa;
Ua e taofia loʻu lima taumatau.

24 E te taʻitaʻia aʻu i lau fautuaga,
Mulimuli ane, e te ave aʻu i lou mamalu.

25 O ai ea se tasi ua iā te aʻu i le lagi?
E leai foʻi se tasi ou te fiafia i ai i le lalolagi ua na o oe.

26 Ua vaivai loʻu tino ma loʻu loto.
O le Atua o le papa o loʻu loto ma loʻu tofi i aso uma lava.

27 Faauta foʻi! e fano i latou e taumamao mai iā te oe.
E te faaumatia lava i latou uma o ē e amio lē mamā ua tuua oe.

28 A o aʻu nei, ou te faalatalata atu i le Atua ou te lelei ai.
Ou te sulufaʻi atu i le Alii Pule Silisili Ese o Ieova,
Ina ia folafola atu au galuega uma lava.

^ Sala. 73:21 I le gagana Eperu, o “oʻu fatugaʻo.”


Salamo  74 : 1 - 23

O le masekila* a Asafo.

74 Le Atua e, aiseā ua e lafoaʻiina ai i matou e faavavau?
Aiseā ua aasa ai pea lou toʻasā i le lafu mamoe o loo e fafagaina?

 2 Ia e manatua lau faapotopotoga na e faatauina anamua,
O le ituaiga na e togiolaina e avea ma ou tofi,
Ma lenei Mauga o Siona na e afio ai.

 3 Ia e liuliualo mai i nofoaga ua faaumatia aʻiaʻi.
O mea uma na faaleagaina e le fili i le nofoaga paia.

 4 Ua faataiō i latou o ē e ita iā te oe i totonu o lou nofoaga e faapotopoto ai.
Ua latou faatutūina foʻi a latou lava faailoga.

 5 O lē ua lauiloa e pei o le tagata ua sii i luga toʻi ina ia tuu ai i lalo laau putuputu.

 6 O lenei, o ona teuteu uma foʻi na vaneina, ua latou taia i toʻi ma kolopā.

 7 Ua latou susunu lou malumalu i le afi.
Ua latou faaleagaina le faleʻie paia o loo iai lou suafa, ua oo lava i le eleele.

 8 Ua latou faapea ifo i o latou loto, e oo lava i a latou fanau:
“E ao ona susunu uma nofoaga o le Atua e faapotopoto ai o loo i le nuu.”

 9 Ua tatou lē iloa a tatou faailoga; ua lē o toe iai se perofeta,
Ma ua leai foʻi se tasi o iā i tatou na te iloa po o le ā le umi.

10 Le Atua e, o le ā ea le umi e taufaifai mai ai pea le fili?
Po o le a lē faaaloalo ai pea le fili i lou suafa e faavavau?

11 Aiseā ua e toe faafoʻi atu ai lou aao, o lou aao taumatau
Mai i lou fatafata ina ia faaumatia ai i matou?

12 A o le Atua, o loʻu Tupu lea mai anamua,
O Lē e faia le faaolataga tele i le lalolagi.

13 O oe lava na e fesouaʻiina le sami i lou malosi;
Na e tuʻimomomoina foʻi ulu o meaola lapopoʻa o le sami.

14 O oe lava foʻi na e tuʻimomomoina ulu o korokotaila.*
Na e tuuina atu e fai ma meaʻai a tagata, o ē o loo nonofo i nuu naumati.

15 O Oe lava na e vaeluaina le vaipuna ma le ālia;
O oe foʻi na e faamamateina vaitafe na tafe tetele.

16 O oe e ona le ao; o oe foʻi e ona le pō.
O oe lava na e saunia le malamalama, atoa foʻi ma le lā.

17 O oe na e faataatia tuaoi uma o le lalolagi;
O oe foʻi na e faia le tau māfanafana ma le tau mālūlū.

18 Ia manatua lenei mea: Ieova e, ua taufaifai le fili iā te oe,
Ma ua lē faaaloalo foʻi le nuu vālea i lou suafa.

19 Aua e te tuuina atu le ola o lau manutagi i le manufeʻai.
Aua foʻi neʻi e faagaloina e faavavau ola o ou tagata ua puapuagatia.

20 Ia e silasila foʻi i le feagaiga,
Auā ua tutumu mea pogisa o le lalolagi i mea e nofo ai le sauā.

21 Tau ina ia aua neʻi toe foʻi mai ma le mā lē ua nutimomoia.
Tau ina ia vivii atu i lou suafa o lē ua mafatia ma lē ua mativa.

22 Le Atua e, inā tulaʻi mai ia e fai lau faamasinoga.
Ia e manatua le taufaifai atu iā te oe o le tagata valea i le aso atoa.

23 Aua neʻi galo le leo o i latou o ē e ita atu iā te oe.
Ua alu aʻe pea i le lagi le leo o i latou e tetee atu iā te oe.

^ Sala. 74:1 O le uiga o lenei upu Eperu o le “solo o manatunatuga loloto o se tasi.”


^ Sala. 74:14 I le gagana Eperu, o le “Leviatana.”


Salamo  75 : 1 - 10

I le faatonu o le ʻaufaimusika. “Aua e te tuuina atu aʻu ia fano.” O le salamo a Asafo. O le pese.

75 E matou te faafetai atu iā te oe, le Atua e; e matou te faafetai atu iā te oe,
O loo latalata mai lou suafa.
E faalauiloa atu e tagata au galuega ofoofogia.

 2 “Auā ua ou filifilia se taimi atofaina;
Ou te faamasino ai ma le tonu.

 3 Ua liusuavai le lalolagi ma ē uma o loo nonofo ai,
O aʻu lava na ou faasaʻosaʻoina ona poutū.” Selā.

 4 Na ou faapea atu i ē e valelea: “Aua tou te vālea,”
Ma na ou faapea atu foʻi i ē e amioleaga: “Aua le faamaualugaina lo outou nifo.

 5 Aua tou te soona faamaualuluga i lo outou nifo.
Aua foʻi tou te tautatala ma le faauamaaa.

 6 Auā e lē mai i sasaʻe, e lē mai i sisifo,
E lē mai i saute foʻi le faaeaina.

 7 Auā o le Atua o le faamasino.
E na te faamaulaloina le tasi, ae e na te faaeaina le isi.

 8 Auā o loo iai le ipu i le aao o Ieova,
O le uaina ua iai piapia, ma ua tumu i le uaina filogia.
E sasaa ese e ia ona ʻalu mai i le uaina;
E inu foʻi e tagata amioleaga uma o le lalolagi mea uma lava.”

 9 A o aʻu, ou te taʻutaʻu atu i aso uma lava;
Ou te faia foʻi pesega i le Atua o Iakopo.

10 “Ou te vavaeeseina nifo uma o ē e amioleaga.”
Ae e faaeaina nifo o ē e amiotonu.

Salamo  76 : 1 - 12

I le faatonu o le ʻaufaimusika o meafaifaaili e iai uaua. O le salamo a Asafo. O le pese.

76 Ua iloa le Atua i Iuta;
Ua silisili foʻi lona suafa i Isaraelu.

 2 Ua i Salema lona fale e malu ai,
Ua i Siona foʻi lona afioaga.

 3 Na ia gauia i lea mea o aū fanafana mū,
O le talipupuni, o le pelu, ma le taua. Selā.

 4 Ua ufitia oe i le malamalama, e sili atu le malualii nai lo o mauga o loo nonofo ai manufeʻai.

 5 O ē e malolosi o latou loto ua vetea a latou mea,
Ua momoe i latou i o latou moe,
Ma e leai se tasi o tagata totoa uma ua maua o latou lima.

 6 Le Atua e, o Iakopo, o le aʻoaʻiga mai iā te oe ua momoegase ai le tagata tiʻetiʻe kariota ma le solofanua.

 7 O oe, e mataʻutia lava oe,
O ai sē e mafai ona tū atu i ou luma ona o le malosi o lou toʻasā?

 8 Ua lagona atu mai iā te oe mai le lagi le faamasinoga;
Ua matataʻu ma fifilemu foʻi le lalolagi.

 9 Pe a tulaʻi le Atua e faamasino,
Ina ia faaolaina o ē uma e agamalu o le lalolagi. Selā.

10 Auā o le ita tele o le tagata e faaneeneeina ai oe;
O le toe faaaliga foʻi o le ita e fusia ai oe lava.

11 Inā tautō ia ma totogi atu iā Ieova lo outou Atua, o outou uma o loo siʻosiʻomia o ia.
Ia latou avatu iā te ia se meaalofa i le mataʻu.

12 E faamaulaloina e ia loto o taʻitaʻi;
E mataʻutia foʻi o ia i tupu o le lalolagi.

Salamo  77 : 1 - 20

I le faatonu o le ʻaufaimusika i le Iutana. O le salamo a Asafo. O le pese.

77 Ou te alaga atu i le Atua i loʻu leo,
Ou te alaga atu i le Atua i loʻu leo, ona faafofoga mai lava lea o ia iā te aʻu.

 2 Na ou saʻili iā Ieova i le aso o oʻu puapuaga.
I le pō, e faaloaloa atu ai loʻu lima ae e lē gase lava;
E leʻi mafai foʻi ona faamāfanafanaina aʻu.

 3 Ou te manatua le Atua ma ua ou lē manofo ai;
Ua ou popole lava, o le mea lea ua ou vaivai ai. Selā.

 4 Ua e taofia oʻu laumata;
Ua ou atuatuvale foʻi ma ua lē mafai ona ou tautala.

 5 Na ou mafaufau i aso anamua,
I tausaga o le vavau.

 6 Ona ou manatua ai lea o laʻu pese i le pō;
Ou te mafaufau ai i loʻu loto,
E matuā saʻiliʻili ai foʻi loʻu loto.

 7 Pe e faavavau ea ona lafoaʻia i tatou e Ieova,
Ma lē toe fiafia mai o ia iā i tatou?

 8 Po ua mavae atu ea e faavavau lona alofa faamaoni?
Po ua lē aogā ea ana afioga i lea tupulaga ma lea tupulaga?

 9 Po ua galo ea i le Atua ona alofa mai,
Po ua ia punitia ea lona alofa mutimutivale i lona toʻasā? Selā.

10 Ma po ou te fai atu ea e faapea: “O le mea lenei ua ou manuʻa ai,
Ina ua suia le aao taumatau o Lē e Silisili Ese”?

11 Ou te manatua mea na faia e Ioa;
Auā ou te manatua mea ofoofogia na e faia i aso anamua.

12 Ma ou te mafaufau loloto i au galuega uma,
Ou te manatunatu foʻi i mea uma na e faia.

13 Le Atua e, o loo iai ou ala i le mea paia.
O ai ea se Atua silisili e pei o le Atua?

14 O oe o le Atua moni, ua faia mea mamana.
Ua e faailoa atu foʻi lou malosi i nuu.

15 Ua e faasaʻolotoina lou nuu i lou aao,
O le fanauga a Iakopo ma le fanauga a Iosefa. Selā.

16 Le Atua e, ua iloa atu oe e vai,
Ua iloa lava oe e vai; ona matuā tigā ai lea o i latou.
Ua atuatuvale foʻi vai loloto.

17 Ua matuā faamaligi ifo e ao o vai;
Ua sau mai i le lagi puaoa le leo.
Ua felelei solo foʻi au aū.

18 O le leo o lou faititili ua pei o uili o le kariota;
Ua faamalamalamaina e uila le laueleele;
Ua atuatuvale foʻi le lalolagi ma gatete.

19 Ua i le sami lou ala,
O ou ala foʻi na ui i vai e tele;
Ua lē iloa foʻi ou tulaga aao.

20 Na e taʻitaʻia lou nuu e pei lava o se lafu mamoe,
E ala i lima o Mose ma Arona.

Salamo  78 : 1 - 72

O le Masekila.* O le pese a Asafo.

78 Loʻu nuu e, ia outou faalogo mai i laʻu tulafono;
Ia uaʻi mai o outou taliga i upu a loʻu gutu.

 2 Ou te tautala atu i se faataoto;
Ou te faamatala atu foʻi mea lilo o aso anamua,

 3 O mea na tatou faalogo i ai ma iloa,
Na faamatala mai e o tatou tamā iā i tatou;

 4 E tatou te leʻi natia ia mea mai i a latou fanau,
Ae na faamatala atu e oo lava i tupulaga o loo fāi mai,
O viiga o Ieova ma lona malosi
Ma mea ofoofogia na ia faia.

 5 Na ia faatūina se faamanatuga iā Iakopo,
Ma na ia faatū foʻi se tulafono iā Isaraelu,
O mea na ia poloaʻi mai ai i o tatou augātamā,
Ina ia faailoa atu i a latou fanau;

 6 Ina ia iloa ai e tupulaga o loo fāi mai, o fanau e fananau mai,
Ina ia latou tulaʻi atu foʻi ma taʻu atu i a latou fanau,

 7 Ina ia latou faatuatua ai i le Atua
Ma aua neʻi galo galuega a le Atua, ae ia tausia ana poloaʻiga.

 8 Ia lē pei i latou o o latou augātamā,
O le tupulaga faauamaaa ma fouvale,
O le tupulaga foʻi ua lē saunia o latou loto
Ma e lē faamaoni o latou loto i le Atua.

 9 O le fanauga a Efaraima, e ui ua faaauupegaina o ni ē e fanafana aū,
Ae na solomuli i le aso o le taua.

10 E latou te leʻi tausia le feagaiga a le Atua,
E latou te leʻi fia savavali i lana tulafono.

11 Na amata foʻi ona galo iā i latou ana mea na fai
Ma ana galuega ofoofogia na ia faavaai i ai i latou.

12 Na ia faia mea mamana i luma o o latou augātamā
I le nuu o Aikupito, le fanua o Soana.

13 Na ia vaeluaina le sami ina ia faaui ane ai i latou,
Na ia faia foʻi vai ia pea o se mea maupuʻepuʻe.

14 Na ia taʻitaʻia pea i latou e ala i se ao i le ao
Ma le pō atoa i le malamalama o le afi.

15 Na ia vavāea papa i le toafa,
Ina ia faafeinu ai e ia i latou i le tele o vai e pei o vai loloto.

16 Na ia faapuna mai ai vai na tafe mai i le papa
Ma faatafe ifo ai vai e pei o vaitafe.

17 A ua atili ai ona latou agasala pea iā te ia
I le fouvale i Lē e Silisili Ese i le nuu naumati;

18 Na latou tofotofo i le Atua i o latou loto
I le talosaga atu mo ni mea e ʻai e tusa ma o latou tuʻinanauga.

19 Ona latou tautatala faasagatau lea i le Atua.
Ua latou faapea ane: “Pe e mafai ea e le Atua ona laulau mai ni meaʻai mo i matou i le toafa?”

20 Faauta! Ua ia taia le papa
Ina ia tafe mai ai le vai ma tatafe mai ai ālia.
“Pe e mafai ea la ona ia foaʻi mai ni meaʻai,
Pe na te mafai foʻi ona saunia ni meaʻai mo lona nuu?”

21 O le mea lea na faafofoga i ai Ieova ma tupu ai lona maʻemaʻeā;
Ona ia aumaia lea o le afi e faasala ai Iakopo,
Ma ua oso aʻe foʻi lona toʻasā iā Isaraelu.

22 Auā e latou te leʻi faatuatua i le Atua,
Ma e latou te leʻi faalagolago foʻi i le faaolataga mai iā te ia.

23 Ona ia poloaʻiina lea o le lagi puaoa i lugā,
Ma ua ia tatala faitotoʻa o le lagi.

24 Na ia faatotō ifo i o latou luga le manai e aai ai,
Na ia avatu foʻi iā i latou le saito mai i le lagi.

25 Na aai e tagata meaʻai a ē e malolosi;
Na ia tuuina atu iā i latou meaʻai e maoona ai.

26 Na ia faaoso mai i le lagi le matagi mai i sasaʻe
Ma faaagi le matagi mai i saute i lona malosi.

27 Na ia faatotō ifo meaʻai iā i latou e pei o le efuefu,
O manufelelei foʻi e pei o le oneone o le sami.

28 Na ia faatotō ifo ai i totonu o lana togālauapi,
Ua siʻomia ai ona faleʻie paia.

29 Ona latou aai lea ma ua matuā maoona ai,
Na ia avatu foʻi iā i latou mea na latou tuʻinanau i ai.

30 E leʻi liliuese i latou mai i o latou tuʻinanauga,
A o i o latou gutu a latou meaʻai,

31 Ina ua oso aʻe le toʻatamaʻi o le Atua iā i latou.
Ona ia fasiotia lea o o latou tagata malolosi;
Ma faaumatia tauleleʻa o Isaraelu.

32 E ui i nei mea uma, ae na latou agasala pea
Ma lē faatuatua i ana galuega ofoofogia.

33 Ona ia faaiʻuina lea o o latou aso e pei o le mānava,
Ma ua ia faaiʻua foʻi o latou tausaga i le atuatuvale.

34 E pei ona masani ona ia fasiotia o i latou, e latou te fesili atu foʻi iā te ia,
Ma latou te toe foʻi ma saʻili i le Atua.

35 Ona latou manatua lea o le Atua, o lo latou Papa,
Ma o le Atua Silisili Ese, o Ia na te faia le tauimasui mo i latou.

36 Ua latou taumafai e faavalea o ia i a latou upu;
Ma taumafai foʻi e tala pepelo iā te ia i o latou laulaufaiva.

37 E leʻi tumau o latou loto iā te ia;
Ma e latou te leʻi faamaoni foʻi i lana feagaiga.

38 Ae peitaʻi, sa alofa mutimutivale o ia; na ia faamagalo i mea sesē ma e na te leʻi faaumatia foʻi i latou.
Na ia liliueseina lona toʻasā i le tele o taimi,
Ma e na te leʻi faatupu foʻi lona toʻatamaʻi tele.

39 E na te manatua pea e na o ni tagata lava i latou,
E alu ese le ola ma e lē toe foʻi mai.

40 Na masani ona latou fouvale iā te ia i le toafa,
Na latou faatigā foʻi iā te ia i le toafa!

41 Na latou tofotofo pea lava pea i le Atua,
Ma na latou faatigā foʻi i Lē e Paia o Isaraelu.

42 E latou te leʻi manatua lona aao malosi,
I le aso na ia laveaʻiina ai i latou mai i le fili,

43 Lea na ia tuuina atu ai ana faailoga i Aikupito
Ma ana vavega i le fanua o Soana;

44 Lea foʻi na ia liua ai alāvai o lo latou vaitafe o le Naila i le toto,
Ina ia lē mafai ai ona latou feinu mai i o latou lava vaitafe.

45 Na ia aauina atu foʻi iā i latou o lago taufeū ina ia ūtia ai latou;
Ma rane ina ia fano ai i latou.

46 Na ia avatu foʻi i mogamoga fua o lo latou fanua,
Ma lo latou tautigā i sē akerise.

47 Na ia faaumatia o latou vine i le uatoʻa
Ma o latou laau o le sukamoru i uatoʻa.

48 Na ia tuuina atu foʻi o latou manu ave avega i le uatoʻa
Ma a latou lafumanu i le faamaʻi e oti ai.

49 Na ia faaoo atu iā i latou lona toʻasā aasa,
O le maʻemaʻeā, o le toʻatamaʻi, ma mafatiaga,
Na aauina mai foʻi ʻau o agelu e aumaia mala.

50 Na ia saunia se ala mo lona toʻasā.
E leʻi taofia foʻi e ia i latou mai i le oo i ai o le oti;
Ma na ia faaumatia i latou i le faamaʻi.

51 Ona ia taia lea mulimuli ane o ulumatua uma a Aikupito,
O o latou ulumatua i faleʻie o Hamo.

52 Mulimuli ane, na ia tuu atu lona nuu e ō e pei o se lafu mamoe,
Ma taʻitaʻia i latou e pei o se lafu i le toafa.

53 Na ia taʻitaʻi pea iā i latou ma le saogalemu, ma e leʻi fefefe i latou;
A ua ufitia e le sami o latou fili.

54 Na ia aumaia i latou i lona laueleele paia,
O le vaega maugā na maua e lona aao taumatau.

55 Ona o i latou, na faasolosolo ai ona ia tutuliesea nuu,
Ma na ia faataatia foʻi le fua e vaevaeina ai o latou tofi,
Ona ia faanonofo ai lea o ituaiga o Isaraelu i o latou lava fale.

56 A ua latou tofotofo ma fouvale i le Atua Silisili Ese,
E latou te leʻi tausia foʻi ana faamanatuga.

57 Ua liliuese pea i latou ma amio faapiʻopiʻo e pei o o latou augātamā;
Ua latou liliuese foʻi e pei o se ʻaufana ua piʻo.

58 Na latou faatigā pea iā te ia i a latou mea maualuluga,
Ma na latou faatupu foʻi lona fuā i a latou faatusa ua tā.

59 Ua faafofoga mai i ai le Atua ma tupu ai lona maʻemaʻeā,
Ma na ʻinoʻino tele ai o ia iā Isaraelu.

60 Ona ia lafoaʻia ai lea o le faleʻie paia o Sailo,
O le faleʻie na ia afio ai faatasi ma tagata.

61 Na ia tuuina atu lona malosi ia ave faapagota
Ma lona matagofie i le lima o le fili.

62 Na ia tuuina atu pea lona nuu i le pelu,
Ma na matuā toʻasā foʻi o ia i lona tofi.

63 Na faaumatia e le afi ona tauleleʻa,
Ma e leʻi viia ona teine muli.

64 A o ana ositaulaga, ua fasia i latou i le pelu,
E leʻi fetagisi foʻi o latou fafine ua feoti a latou tane.

65 Ona maleifua mai lea o Ieova e peiseaʻī na tofā,
E pei o se tagata malosi ua ala mai sa inu tele i le uaina.

66 Na ia fasia pea ona fili mai i tua;
Na ia faalumaina i latou e faavavau.

67 Na ia teena le faleʻie o Iosefa;
E na te leʻi filifilia foʻi le ituaiga o Efaraima.

68 A ua ia filifilia le ituaiga o Iuta,
O le Mauga o Siona, lea ua ia alofa i ai.

69 Ona ia fausia lea o lona malumalu e pei o mea maualuluga,
E pei o le lalolagi na ia faavaeina e oo i le faavavau.

70 Ona ia filifilia ai lea o lana auauna o Tavita
Ma aumaia o ia mai i lotoā o le lafu mamoe.

71 Mai i le mulimuli atu i mamoe o loo fesusui a latou tama
Na ia aumaia o ia e fai ma leoleo mamoe iā Iakopo lona nuu
Ma Isaraelu lona tofi.

72 Na ia leoleoina i latou e tusa ma le faamaoni o lona loto,
Na ia taʻitaʻia foʻi i latou i le poto o ona lima.

^ Sala. 78:1 O le uiga o lenei upu Eperu o le “solo o manatunatuga loloto o se tasi.”


Salamo  79 : 1 - 13

O le pese a Asafo.

79 Le Atua e, ua ō mai atunuu i lou tofi;
Ua latou faaleagaina lou malumalu paia;
Ua latou faia foʻi Ierusalema ma faupuʻega o mea ua faatafunaina.

 2 Ua latou tuuina atu tino oti o au auauna e fai ma meaʻai a manufelelei o le lagi,
O tino foʻi o ou tagata faamaoni i manufeʻai o le lalolagi.

 3 Ua latou sasaa atu o latou toto e pei o le vai
Ua soo ai Ierusalema, ma e leai foʻi se tasi na tanuina i latou.

 4 Ua avea i matou ma luma i o matou tuaoi,
O se mea e tauemu ma faifai mai ai i latou o loo siʻomia i matou.

 5 Ieova e, o le ā ea le umi e te toʻatamaʻi ai? Pe e faavavau ea?
O le ā foʻi le umi e mumū ai e pei o le afi lou toʻatamaʻi?

 6 Ia e sasaa atu lou toʻasā i luga o atunuu e lē o iloa oe,
Ma luga o malo e lē o valaau atu i lou suafa.

 7 Auā ua latou ʻaina Iakopo,
Ua latou faatafunaina foʻi le mea e mau ai o ia.

 8 Aua e te faasalaina i matou ona o mea sesē a o matou tuaa.
Ia vave ona e alofa mutimutivale mai iā i matou,
Auā ua matou matuā vaivai lava.

 9 Le Atua e, o lo matou faaolataga,
Ia e fesoasoani mai iā i matou ona o lou suafa mamalu;
Ma ia laveaʻi mai iā i matou ma faamagalo mai a matou agasala ona o lou suafa.

10 Aiseā e faapea ane ai atunuu: “O fea lo latou Atua?”
Ia faailoa atu i atunuu le tauia o le toto masaa o au auauna,
A o matou vāai atu i ai.

11 Ia oo atu i ou luma le mapuitigā o le pagota.
E tusa ma le malosi o lou aao, ia e faasaoina i latou ua tofia e oo i ai le oti.

12 Ma ia toe taui atu faafitu i fatafata o o matou tuaoi
I a latou taufaifaiga na latou taufaifai atu ai iā te oe, Ieova e.

13 A o i matou o lou nuu ma le lafu mamoe na e fafagaina,
E matou te faafetai atu iā te oe i aso uma lava;
E matou te faalauiloa atu foʻi lou viiga i lea tupulaga ma lea tupulaga.

Salamo  80 : 1 - 19

I le faatonu o le ʻaufaimusika i Lili. O le faamanatuga. O le pese a Asafo.

80 Le Leoleo e, o Isaraelu, ia e faafofoga mai,
O oe o lē e taʻitaʻia Iosefa e pei o se lafu mamoe.
O oe o lē o tiʻetiʻe i luga o kerupi, ia e susulu mai.

 2 Ia e faailoa lou malosi i luma o Efaraima, ma Peniamina, ma Manase,
Ma ia e faaola mai iā te i matou.

 3 Le Atua e, ia e toe faafoʻisia i matou;
Ma ia faamalamalama mai ou fofoga, ina ia faaolaina ai i matou.

 4 Ieova e, le Atua o ʻau, o le ā ea le umi e te matuā toʻasā mai ai i tatalo a lou nuu?

 5 Ua e fafagaina i latou i meaʻai o loimata,
Ua e faainu pea foʻi iā i latou i loimata e matuā tele lava.

 6 Ua e faia i matou ma mea e masesei ai o matou tuaoi,
Ma ua fiafia pea o matou tuaoi e taufaifai mai iā i matou.

 7 Le Atua o ʻau e, ia e toe faafoʻisia i matou;
Ma ia faamalamalama mai ou fofoga, ina ia faaolaina ai i matou.

 8 Na e aumaia se vine mai i Aikupito.
Na e tutuliesea pea foʻi atunuu, ina ia e totōina ai.

 9 Na e faamamāina le laueleele, ina ia faasosolo ona aa ma tumu ai le nuu.

10 Ua maluʻia mauga i lona paolo,
Ma arasi o le Atua i ona lālā.

11 Ua sosolo mālie atu ona lālā e oo i le sami,
Ma ona tātupu foʻi ua oo atu i le Vaitafe.

12 Aiseā ua e soloia ai ona pā maa,
Aiseā foʻi ua tau ai ona fua e i latou uma e ui ane i le auala?

13 Ua ʻaina pea e le puaa ʻaivao,
Ua aai ai pea foʻi manu e tele o le fanua.

14 Le Atua o ʻau e, ia e toe foʻi mai faamolemole;
Ia e silasila ifo mai i le lagi, ia e silafia ai ma ia e tausi i lenei vine,

15 Ma le pogati foʻi na totō e lou aao taumatau,
Ma le tamaʻi laau* na e faamalosia mo oe lava.

16 Ua tuu i lalo ma susunu i le afi.
Ua fano foʻi i latou i le aʻoaʻiga mai iā te oe.

17 Ia iai lou aao i luga o le tagata o loo i lou aao taumatau,
I luga o le atalii o le tagata o lē na e faamalosia mo oe lava,

18 E matou te lē liliuese mai iā te oe.
Ia e faaolaina foʻi i matou, ina ia o matou valaau atu ai i lou suafa.

19 Le Atua o ʻau e, ia e toe faafoʻisia i matou;
Ma ia faamalamalama mai ou fofoga, ina ia faaolaina ai i matou.

^ Sala. 80:15 I le gagana Eperu, o “le atalii.”


Salamo  81 : 1 - 16

I le faatonu o le ʻaufaimusika o le Kata. O le salamo a Asafo.

81 O outou le nuu e, ia outou alalaga fiafia i le Atua o lo tatou malosi;
Inā alalaga ia i le manumalo i le Atua o Iakopo.

 2 Inā usu ia le pese ma aumai le topa,*
O le kitara* leo malie foʻi faatasi ma le meafaifaaili e iai uaua.

 3 Ia outou ili le pū i le aso o le masina faatoʻā vaaia;
I le atoa o le masina, i le aso o la tatou tausamiga.

 4 Auā o le tulafono lea mo Isaraelu,
O le iʻuga o le faamasinoga a le Atua o Iakopo.

 5 Na ia tuuina atu e fai ma faamanatuga iā Iosefa,
Ina ua afio atu o ia i le nuu o Aikupito.
Na ou faalogo ai pea i se gagana ou te leʻi iloaina.

 6 “Na ou tuu ese le avega mai i lona tauʻau;
Ma ona lima foʻi ua saʻoloto mai i le ato.

 7 Na e valaau mai i lou puapuaga, ona ou laveaʻiina lea o oe;
Na ou tali atu iā te oe mai i le mea lilo e iai faititili.
Na ou tofotofo foʻi iā te oe i vai o Meripa. Selā.

 8 Loʻu nuu e, inā faalogo mai ia seʻi oʻu molimau atu iā te oe,
Isaraelu e, pe afai e te faalogo mai iā te aʻu.

 9 Aua neʻi iai se atua ese iā te oe;
Aua foʻi e te ifo atu i se atua ese.

10 O aʻu o Ieova, o lou Atua,
O Lē na aveina aʻe oe mai i le nuu o Aikupito.
Inā faamaga mai ia lou gutu, ona ou faatumuina ai lea.

11 Ae e leʻi faalogo mai loʻu nuu i loʻu leo;
E leʻi fia usiusitaʻi mai foʻi Isaraelu iā te aʻu.

12 O lea na ou tuuina atu ai i latou i le maaa o o latou loto;
Na latou savavali foʻi i mea na latou filifili i ai.

13 E! ana faalogo mai loʻu nuu iā te aʻu,
Pe ana savavali foʻi Isaraelu i oʻu ala!

14 Ona faigofie lea ona ou faatoʻilaloina o o latou fili,
Ma liliu atu loʻu lima i ē e ita iā i latou.

15 A o i latou o ē e matuā feita iā Ieova, e latou te ō mai ma le gatete iā te ia,
Ma e faavavau foʻi o latou aso.

16 E na te fafaga pea o ia i le saito e sili ona lelei,
Ou te faamalie foʻi oe i le meli mai i le papa.”

^ Sala. 81:2 O se meafaifaaili e tagitagi. O le upu Peretania o le tambourine.


^ Sala. 81:2 O se meafaifaaili anamua e ese mai i le kitara i aso nei. O le upu Peretania, o le harp.


Salamo  82 : 1 - 8

O le pese a Asafo.

82 Ua tū le Atua lava ia i totonu o le faapotopotoga a Lē e Malosi;
O loo faamasino o ia i le lotolotoi o atua:

 2 “O le ā ea le umi e tou te faamasino ai ma le lē tonu
Ma faaʻauʻau ai i tagata amioleaga? Selā.

 3 Ia outou faamasino i lē ua faatauvaa ma le tama ua leai se tamā.
Ia e faamasinotonu foʻi i lē ua mafatia ma lē ua lē tagolima.

 4 Ia outou saunia se mea e sao ai lē ua faatauvaa ma lē ua mativa;
Ia outou laveaʻiina foʻi i latou mai i lima o tagata amioleaga.”

 5 E latou te leʻi iloa, ma e latou te lē malamalama;
Ua savavali pea i latou i le pōuliuli;
Ua lūlūina foʻi faavae uma o le lalolagi.

 6 “Na ou faapea ane, ‘O atua outou,
Ma o outou uma foʻi o le fanau a le Silisili Ese.

 7 E moni e tou te oti lava e pei ona oti o tagata;
E paʻuʻū foʻi outou e pei o se tasi o perenise!’”

 8 Le Atua e, inā tulaʻi mai ia e faamasino le lalolagi;
Auā e tatau ona fai ma ou tofi atunuu uma lava.

Salamo  83 : 1 - 18

O le pese a Asafo.

83 Le Atua e, aua e te fifilemu;
Lē e Malosi e, aua neʻi e lē fetalai mai, ma aua foʻi neʻi e lē tali mai.

 2 Auā faauta! ua vāvāō ou fili;
Ma ua ea foʻi i luga ulu o ē e matuā ita iā te oe.

 3 Ua faatogafiti ona latou talanoa faalilolilo e faatatau i lou nuu;
Ma ua latou taupulepule foʻi faasaga i ē ua e natia.

 4 Ua latou faapea ane: “Inā ō mai ia ma seʻi o tatou faaumatia i latou ia lē toe avea ma nuu,
Ina ia lē toe manatua ai lava le igoa o Isaraelu.”

 5 Auā ua latou taupulepule ma le lotogatasi;
Ua oo foʻi ina latou osia se feagaiga e faasagatau ai iā te oe,

 6 O faleʻie o Etoma, o Isamaeli, o Moapi, o Hakara,

 7 O Kavali, o Amoni, ma Amaleka,
O Filisitia faatasi ma tagata o Turo.

 8 Ua aufaatasi atu foʻi Asuria iā i latou;
Ua tuu atu e ia lona lima i le fanauga a Lota. Selā.

 9 Ia e faia iā i latou e pei ona e faia iā Mitiana, ma Sesera,
Ma Iapino i le vanu o Kisona.

10 Na faaumatia i latou i Enetoro;
Ma na avea i latou ma otaota i le laueleele.

11 A ia e faia i o latou tamālii e pei o Oreva ma Seeva,
Ma e pei foʻi o Sepa ma Salemuna, ma o latou alo alii uma,

12 O ē na faapea ane: “Ia fai ma o tatou tofi mea e afio ai le Atua.”

13 Loʻu Atua e, ia e faia i latou e pei o vao mamago,
E pei o tagutugutu o saito ua lelea i le matagi.

14 E pei o le afi ua mū ai le togāvao
E pei foʻi o le mumū o le afi ua mū ai mauga,

15 Ia faapea lava ona e tuliloa i latou i lou afā
Tau ina ia e faaatuatuvale foʻi i latou i lou matagi malosi.

16 Ia tumu i latou i le māsiasi,
Ina ia saʻili atu ai tagata i lou suafa, Ieova e.

17 Tau ina ia faamāina i latou ma faaatuatuvale i taimi uma,
Tau ina ia māsiasi ma fano foʻi i latou.

18 Ina ia iloa ai e tagata o oe e ou le suafa o Ieova,
E na o oe lava o Lē e Silisili Ese i le lalolagi uma.

Salamo  84 : 1 - 12

I le faatonu o le ʻaufaimusika o le Kata. O le pese a le fanauga a Koru.

84 Ieova o ʻau e, e maʻeu lava le matagofie,
O lou faleʻie paia sili!

 2 Ua ou naunau lava ma ua ou lailoa i le fia alu atu i lotoā o Ieova.
Ua alaga fiafia foʻi loʻu loto ma loʻu tagata i le Atua soifua.

 3 E oo lava i le manulele ua maua se mea e nofo ai,
Ua maua foʻi e le peʻapeʻa se ofaga mo ia,
E tuu ai foʻi i inā lana toloaʻi—
O lou fata faitaulaga sili, Ieova o ʻau e, o loʻu Tupu ma loʻu Atua!

 4 E fiafia i latou e nonofo i lou fale!
E latou te vivii atu pea iā te oe. Selā.

 5 E fiafia tagata e iā te oe lo latou malosi,
O ē e naunau o latou loto e ui i ala i lou fale.

 6 E ui ane i le fanua laugatasi o vao peka,
Ua latou faia e avea ma vaipuna;
Ua fusia foʻi e le aʻoaʻo o ia i faamanuiaga.

 7 E savavali pea i latou ma le malosi ua faateleina;
E ō atu i latou taʻitoʻatasi i luma o le Atua i Siona.

 8 Ieova e, le Atua o ʻau, ia e faafofoga mai i laʻu tatalo;
Le Atua e, o Iakopo, ia e liuliualo mai. Selā.

 9 Lo matou talita e, ia e silasila mai, le Atua e,
Ia e silasila mai i fofoga o lē ua e faauuina.

10 Auā e sili atu le aso e tasi i ou lotoā nai lo o le afe i se isi mea.
Ua ou filifili e tū i le faitotoʻa o le fale o loʻu Atua
Nai lo o le fealuaʻi solo i faleʻie o tagata amioleaga.

11 Auā o Ieova le Atua o le lā o ia, ma o le talita;
E foaʻi mai e ia le agalelei ma le mamalu.
E lē taofia e Ieova se mea lelei mai iā i latou o savavali ma le lē taʻuleagaina.

12 Ieova o ʻau e, e fiafia le tagata e faatuatua atu iā te oe.

Salamo  85 : 1 - 13

I le faatonu o le ʻaufaimusika. O le pese a le fanauga a Koru.

85 Ieova e, ua e fiafia i lou nuu;
Ua e toe aumaia i latou na ave faapagota o Iakopo.

 2 Ua e faamagaloina mea sesē a lou nuu;
Ua e ufitia foʻi a latou agasala uma. Selā.

 3 Ua e pulea lou maʻemaʻeā uma lava;
Ua e liliuese mai i le aasa o lou toʻasā.

 4 Le Atua e, o lo matou faaolataga, ia e toe faafoʻisia mai i matou,
Ma ia e aveesea lou toʻatamaʻi mai iā i matou.

 5 Pe e faavavau ea ona e toʻatamaʻi iā i matou?
Pe e faaauau pea ona e toʻasā mai i lea tupulaga ma lea tupulaga?

 6 Pe e te lē toe faaolaola ea iā i matou,
Ina ia fiafia atu ai lou nuu iā te oe?

 7 Ieova e, ia e faaali mai iā i matou lou alofa faamaoni,
Ma ia foaʻi mai iā i matou lau faaolataga.

 8 Ou te faalogologo atu i le mea ua fetalai mai ai le Atua moni,
Auā e fetalai mai o ia i le filemu i lona nuu ma ona tagata faamaoni,
Ae aua neʻi o latou toe liliu atu i le soona mautinoa naʻuā.

 9 E moni lava e latalata lana faaolataga iā i latou e matataʻu iā te ia,
Ina ia tumau ai le mamalu i lo tatou nuu.

10 A ua fetaiaʻi le alofa faamaoni ma le faamaoni;
Ua feasogi foʻi le amiotonu ma le filemu.

11 E tupu aʻe le faamaoni mai i le lalolagi,
E vaavaai ifo foʻi le amiotonu mai i le lagi.

12 E foaʻiina mai e Ieova o mea lelei,
E fua mai lava e lo tatou laueleele ona fua.

13 E muamua atu le amiotonu i ona luma,
Ma e na te faatumauina le ala i ona tulagavae.

Salamo  86 : 1 - 17

O le tatalo a Tavita.

86 Ieova e, ia e faafofoga mai. Ia e tali mai iā te aʻu,
Auā ua ou mafatia ma mativa.

 2 Ia e leoleo mai iā te aʻu, auā ua ou faamaoni.
O oe o loʻu Atua, ia e faaolaina lau auauna, o lē ua faatuatua atu iā te oe.

 3 Ieova e, ia e alofa mai iā te aʻu,
Auā ou te valaau atu pea iā te oe i le aso atoa.

 4 Ia e faafiafia i le loto o lau auauna,
Auā ou te ofoina atu aʻu mo oe, Ieova e.

 5 Auā Ieova e, o oe e lelei ma ua e nofosauni e faamagalo;
E tele foʻi lou alofa faamaoni iā i latou uma o ē e valaau atu iā te oe.

 6 Ieova e, ia e faafofoga mai i laʻu tatalo;
Ma ia e liuliualo mai i le leo o aʻu ʻaiʻoiga.

 7 Ou te valaau atu iā te oe i le aso o loʻu puapuaga,
Auā e te tali mai lava iā te aʻu.

 8 Ieova e, e leai se atua e pei o oe,
E leai foʻi ni galuega e pei o au galuega.

 9 E ō mai lava atunuu uma na e faia,
Ma latou ifo atu i ou luma, Ieova e,
Ma latou faamamaluina lou suafa.

10 Auā e sili oe ma ua e faia mea ofoofogia;
O oe o le Atua, e na o oe lava.

11 Ieova e, ia e aʻoaʻo mai iā te aʻu i lou ala.
Ou te savali i lau upu moni.
Ma ia e faia ina ia tasi loʻu loto e mataʻu i lou suafa.

12 Ieova e, loʻu Atua, ou te faaneenee atu iā te oe ma loʻu lotoatoa,
Ou te faamamaluina foʻi lou suafa i aso uma lava.

13 Auā ua tele lava lou alofa faamaoni iā te aʻu,
Ma ua e laveaʻiina aʻu mai i le Tuugamau,* i le mea e sili ona maulalo.

14 Le Atua e, ua faasagatau mai iā te aʻu o ē e faamaualuluga;
Ua saʻili foʻi le faapotopotoga o tagata sauā ina ia fasioti iā te aʻu,
Ma ua latou lē tuua foʻi oe i o latou luma.

15 A o oe, Ieova e, o le Atua e alofa mutimutivale ma alofa fua,
E telegese lou toʻasā, ae e tele lou alofa ma le faamaoni.

16 Ia e liliu mai iā te aʻu ma alofa mai.
Ia e foaʻi mai lou malosi i lau auauna,
Ma ia e faaolaina le tama tama a lau teine pologa.

17 Ia e faia se faailoga mo aʻu ou te lelei ai,
Ina ia vāai i ai i latou o ē e ita mai iā te aʻu ma māsiasi ai.
Auā o oe lava Ieova e, ua e fesoasoani mai ma faamāfanafana mai iā te aʻu.

^ Sala. 86:13 Tagaʻi i le Faaopoopoga e 6.


Salamo  87 : 1 - 7

O le salamo. O le pese a le fanauga a Koru.

87 O lona faavae o loo i mauga paia.

 2 E sili atu le fiafia o Ieova i faitotoʻa o Siona
Nai lo o faleʻie paia uma o Iakopo.

 3 Ua taʻua mea mamalu e uiga iā te oe, le aai e, o le Atua moni. Selā.

 4 Ou te taʻua Raava ma Papelonia faatasi ma ē ua iloa aʻu;
O Filisitia lenei, ma Turo, faatasi ma Kuso:
“O ia lea na fanau mai ai i inā.”

 5 E faapea ane e faatatau iā Siona:
“O tagata taʻitoʻatasi uma na fananau mai iā te ia.”
E matuā faatumauina foʻi o ia e Lē e Silisili Ese.

 6 E faailoa atu e Ieova pe a ia tusia le nuu:
“O ia lea na fanau mai ai i inā.” Selā.

 7 E iai foʻi tagata pepese faapea ma ē e sisiva faataamilo:
“O oʻu vaipuna uma o loo iā te oe.”

Salamo  88 : 1 - 18

O le salamo, o le pese a le fanauga a Koru. I le faatonu o le ʻaufaimusika o le Maalata* e tali atu ai. O le Masekila* a Hemana le tagata Esera.

88 Ieova e, le Atua o loʻu faaolataga,
Ou te alaga atu i ou luma i le ao,
Atoa foʻi ma le pō.

 2 E oo atu i ou luma laʻu tatalo.
Ia e faafofoga mai foʻi i laʻu ʻaiʻoi atu.

 3 Auā ua tumu loʻu ola i mala,
Ma ua latalata lava ona ou oo i le Tuugamau.*

 4 Ua faitauina faatasi aʻu ma i latou e ō ifo i le lua;
Ua avea aʻu e pei o se tagata ua leai se malosi.

 5 Ua faasaʻolotoina faatasi ma ē ua oti,
E pei o ē ua fasiotia o loo taatitia i le fanuatanu,
O ē ua e lē toe manatuaina
Ma o ē foʻi ua vavaeeseina mai i le fesoasoani a lou aao.

 6 Ua e tuuina aʻu i le lua e pito sili ona maulalo,
I mea pogisa, i totonu o se tō telē lava.

 7 Ua oo mai iā te aʻu lou toʻasā,
Ma ua e faatigāina foʻi aʻu i ou galu fafati uma. Selā.

 8 Ua e ave mamao ese mai iā te aʻu o ē ou te masani ai;
Ua e faia aʻu o se mea e matuā inosia iā i latou.
Ua taofia foʻi aʻu ma ua lē mafai ona ou alu.

 9 Ua totō oʻu mata ona o loʻu puapuaga.
Ieova e, ua ou valaau atu iā te oe i le aso atoa;
Ua faaloaloa atu foʻi oʻu lima iā te oe.

10 Pe e te faia ea ni mea ofoofogia iā i latou ua feoti?
Pe e toe tutū aʻe ea i latou ua feoti,
Pe e latou te faaneenee atu iā te oe? Selā.

11 Pe e folafola atu ea lou alofa faamaoni i le fanuatanu,
Ma lou faamaoni i le nofoaga o le faaumatiaga?

12 Pe e iloa ea mea ofoofogia na e faia i le pōuliuli,
Po o lau amiotonu i le nuu o ē ua faagaloina?

13 A ou te alaga atu iā te oe Ieova e, mo se fesoasoani,
I le taeao, e oo atu ai pea iā te oe laʻu tatalo.

14 Ieova e, aiseā ea ua e lafoaʻiina ai aʻu?
Aiseā foʻi ua e natia ai pea ou fofoga mai iā te aʻu?

15 Talu ona ou talavou na ou puapuagatia ai ma toeitiiti lava a ou oti;
Ua ou matuā mafatia i mea e mataʻu ai mai iā te oe.

16 Ua oo mai iā te aʻu le aasa o lou toʻasā;
Ua faaumatia foʻi aʻu e mea mataʻutia mai iā te oe.

17 Ua latou siʻosiʻomia aʻu i le aso atoa e pei o vai;
Ma ua latou faasagatau iā te aʻu mai i itu uma.

18 Ua e ave mamao ese mai iā te aʻu le uō ma le aumea;
O ē foʻi ou te masani ai, o le mea pogisa lea.

^ Sala. 88:1 O le uiga o lenei upu Eperu o le “solo o manatunatuga loloto o se tasi.”


^ Sala. 88:1 O lenei upu atonu e fesootaʻi atu i le veape Eperu o lona uiga o le “vaivai” po o le “maʻi” lea e maua ai se pese faanoanoa.


^ Sala. 88:3 Tagaʻi i le Faaopoopoga e 6.


Salamo  89 : 1 - 52

O le Masekila* a Etano le tagata Esera.

89 Ou te pese i aso uma lava e uiga i faailoaga o le alofa faamaoni o Ieova.
E faalauiloa atu foʻi e loʻu gutu lou faamaoni i lea tupulaga ma lea tupulaga.

 2 Auā ua ou faapea ifo: “E tumau pea ona atiina aʻe le alofa faamaoni i aso uma lava;
A o le lagi, e te matuā faatumauina ai lou faamaoni.”

 3 “Na ou osia se feagaiga ma lē na ou filifilia;
Na ou tautō foʻi i laʻu auauna o Tavita,

 4 ‘Ou te matuā faatumauina lau fanau i aso uma lava,
Ma ou te atiina aʻe foʻi lou nofoālii i lea tupulaga ma lea tupulaga.’” Selā.

 5 Ieova e, e faaneenee atu le lagi i au galuega mamana,
Ioe, e faapea foʻi lou faamaoni i le faapotopotoga a le ʻaupaia.

 6 Auā o ai ea i le lagi e faatusatusa atu iā Ieova?
O ai foʻi o atalii o le Atua e tutusa ma Ieova?

 7 E tatau ona mataʻutia le Atua i totonu o le faapotopotoga māfana a le ʻaupaia;
E sili ma mataʻutia o ia i ē uma o loo siʻosiʻomia o ia.

 8 Ieova e, le Atua o ʻau,
Ioa e, o ai ea e malosi e pei o oe?
E te faamaoni foʻi i mea uma lava.

 9 Ua e pulea le sousou o le sami;
Pe a siisii i luga ona galu, o oe lava e te faatoʻafilemuina.

10 O oe lava na e tuʻimomomoina Raava, e pei o sē ua fasiotia.
Ua e faataapeape foʻi ou fili i lou aao malosi.

11 O oe e ona le lagi, o oe foʻi e ona le lalolagi;
O le laueleele foʻi ma mea o tumu ai, o oe lava na e faavaeina.

12 O oe lava na faia le itu i mātū ma le itu i saute;
Ua alalaga fiafia atu foʻi Tapora ma Heremoni i lou suafa.

13 O oe e ona le aao malosi,
E malosi foʻi lou aao,
Ua faaeaina foʻi lou aao taumatau.

14 O le amiotonu ma le faamasinoga, ua faavae ai lou nofoālii;
Ua i ou luma foʻi le alofa faamaoni ma le faamaoni.

15 E fiafia le nuu ua iloa le alaga fiafia.
Ieova e, ua latou savavali pea i le malamalama o ou fofoga.

16 Ua latou fiafia i lou suafa i le aso atoa
Ma ua faaeaina foʻi i latou i lau amiotonu.

17 Auā o oe o le matagofie o lo latou malosi;
Ona o lou finagalo alofa foʻi ua faaeaina ai lo matou nifo.

18 Auā ua foaʻi mai e Ieova lo matou talita,
Ua foaʻi mai foʻi e Lē e Paia o Isaraelu lo matou tupu.

19 I lea taimi, na e fetalai ai i ou tagata faamaoni i se faaaliga,
Ma na e fetalai ane:
“Ua ou tuu atu le fesoasoani i lē e malosi;
Ua ou faaeaina foʻi lē ua filifilia mai i le nuu.

20 Ua ou maua Tavita laʻu auauna;
Ua ou faauuina foʻi o ia i laʻu suāuu paia,

21 O lē e tumau iā te ia loʻu lima,
Ma faamalosia o ia e loʻu lima.

22 E lē faasauā se fili iā te ia,
Pe faatigāina foʻi o ia e se atalii o le amiolētonu.

23 Ou te tuʻipalaina ona fili i ona luma,
Ou te taia foʻi i latou o ē e matuā feita iā te ia.

24 Ua faatasi ma ia loʻu faamaoni ma loʻu alofa faamaoni,
Ma ua faaeaina lona nifo i loʻu igoa.

25 Ua ou tuu atu lona lima i luga o le sami
Ma lona lima taumatau i luga o vaitafe.

26 E valaau mai o ia iā te aʻu, ‘O oe o loʻu Tamā,
O loʻu Atua ma o le Papa o loʻu faaolataga.’

27 O aʻu foʻi ou te faia o ia ma ulumatua,
O lē e sili ona maualuga i tupu o le lalolagi.

28 Ou te faatumauina pea loʻu alofa faamaoni iā te ia i aso uma lava,
E faamaoni foʻi laʻu feagaiga iā te ia.

29 Ou te faatumauina lava lana fanau e faavavau
E tumau foʻi lona nofoālii e pei ona tumau o le lagi.

30 Afai e tuua e lana fanau laʻu tulafono
Ma latou lē savavali i iʻuga o aʻu faamasinoga,

31 Afai latou te solia aʻu tulafono
Ma latou lē tausia aʻu poloaʻiga,

32 Ona ou liliu atu lea i a latou solitulafono ma le tootoo
Ma sasa i latou ona o a latou mea sesē.

33 Ae ou te lē aveesea loʻu alofa faamaoni mai iā te ia,
Ou te lē pepelo foʻi i loʻu faamaoni.

34 Ou te lē solia laʻu feagaiga,
Ou te lē suia foʻi le upu e alu atu i oʻu laugutu.

35 E faatasi ona ou tautō i loʻu paia,
Ou te lē pepelo lava iā Tavita.

36 E tumau pea lana fanau i aso uma lava,
Ma lona nofoālii foʻi e pei o le lā i oʻu luma.

37 E matuā faatumauina lona nofoālii i aso uma lava e pei o le masina,
E pei foʻi o se molimau faamaoni i le lagi.” Selā.

38 A o oe, ua e lafoaʻia ma ua e ʻinoʻino pea;
Ua e toʻasā foʻi i lē ua e faauuina.

39 Ua e teena le feagaiga a lau auauna;
Ua e faaleagaina lona palealii i le lafoina ifo i le eleele.

40 Ua e soloia i lalo ona pā maa uma mo lafumanu;
Ua e faatafunaina foʻi ona aai malupuipuia.

41 Ua faoa e i latou uma e ui ane i le auala ana mea;
Ua faalumaina foʻi o ia e ona tuaoi.

42 Ua e faaeaina le lima taumatau o ē e ita iā te ia;
Ua e faafiafia foʻi ona fili uma.

43 E lē gata i lea, ua e toe tetee atu iā te ia ma lana pelu,
Ma e te leʻi tuuina atu o ia e manumalo i le taua.

44 Ua e faaiʻuina lona mamalu,
Ua e lafoina ifo foʻi lona nofoālii i le eleele.

45 Ua e faapuupuuina aso o lona talavou;
Ma ua e fusia o ia i le māsiasi. Selā.

46 Ieova e, o le ā ea le umi e te lafi ai pea? Pe e faavavau ea?
Pe e faaauau ea ona mumū lou toʻasā e pei o le afi?

47 Ia e manatua le umi o loʻu olaga.
O le ā le aogā na e faia ai le fanau a tagata?

48 O ai se tagata ola e lē vaai i le oti?
Pe e mafai ona ia saunia se mea e sao ai o ia mai i le lima o le Tuugamau?* Selā.

49 Ieova e, o fea ea o iai au galuega o le alofa faamaoni i aso ua mavae,
Ia na e tautō ai iā Tavita i lou faamaoni?

50 Ieova e, ia e manatua taufaifaiga i au auauna,
Ua ou tauaveina i loʻu fatafata taufaifaiga a nuu e tele,

51 Ieova e, ua faifai mai ou fili,
Ua latou faifai i tulaga aao o lē na e faauuina.

52 Ia vivii atu iā Ieova i aso uma lava. Amene ma Amene.

^ Sala. 89:1 O le uiga o lenei upu Eperu o le “solo o manatunatuga loloto o se tasi.”


^ Sala. 89:48 Tagaʻi i le Faaopoopoga e 6.


Salamo  90 : 1 - 17

O LE TUSI LONA FĀ

(Salamo 90 – 106)

O le tatalo a Mose, le tagata o le Atua moni.

90 Ieova e, ua fai oe ma mea e matou te nonofo ai
I lea tupulaga ma lea tupulaga.

 2 A o leʻi fanaua mai mauga,
E te leʻi aumaia foʻi ma le tigā* le lalolagi ma le laueleele,
O oe lava o le Atua e mai i le vavau e oo i le faavavau.

 3 Ua e faia le tagata ina ia toe foʻi i le efuefu
Ma ua e fetalai mai: “O outou le fanau a tagata, inā toe foʻi atu ia i le efuefu.”

 4 Auā e tusa i lau silafaga o tausaga e afe ma le aso ananafi ina ua mavae atu,
Ma se leoleoga foʻi i le pō.

 5 Ua e tafiesea i latou; ua se moe foʻi i latou;
I le taeao e pei i latou o le mutia lauolaola ae e oo ina suia.

 6 I le taeao, e fuga mai ma e suia foʻi;
I le afiafi, e mamae ma magumagu.

 7 Auā ua oo mai lo matou iʻuga ona o lou toʻasā,
Ma o lou toʻatamaʻi foʻi ua atuatuvale ai i matou.

 8 Ua e tuuina a matou mea sesē i ou luma,
Ma a matou mea na natia i luma o le malamalama o ou fofoga.

 9 Auā ua mavae atu o matou aso uma ona o lou maʻemaʻeā;
Ua faaiʻuina foʻi o matou tausaga e pei o le mānava.

10 O aso o o matou olaga e fitu sefulu tausaga ia;
Ae afai e iai se malosi faaopoopo, e oo atu i le valu sefulu tausaga,
Peitaʻi, ua latou maumauaʻi pea e faaoo mai faafitauli ma mea e tigā ai;
Auā e vave mavae atu ma matou ō ese atu ai.

11 O ai na te iloa le malosi o lou toʻasā
Ma lou maʻemaʻeā e tusa ma le mataʻu iā te oe?

12 Ia e faailoa mai iā i matou ina ia faapena ona faitauina o matou aso
Ina ia o matou maua ai se loto e atamai.

13 Ieova e, ia e toe foʻi mai! O le ā ea le umi ona e toe foʻi mai ai lea?
Ia e alofa mutimutivale foʻi i au auauna.

14 Ia e faamalieina i matou i le taeao i lou alofa faamaoni,
Ina ia matou alalaga fiafia atu ai ma olioli i o matou aso uma.

15 Ia e faafiafia mai iā i matou e tusa ma aso na e faatigāina ai i matou,
Ma tausaga na matou vāai ai i puapuaga.

16 Ia faaali mai lau galuega i au auauna
Ma lou matagofie i a latou fanau.

17 Ia oo mai iā i matou le matagofie o Ieova lo matou Atua,
Ia e matuā faatumauina foʻi iā i matou le galuega a o matou lima.
Ioe, ia e matuā faatumauina le galuega a o matou lima.

^ Sala. 90:2 I le gagana Eperu, “E te leʻi aumaia foʻi ma le tigā o le a fanau le lalolagi ma le laueleele.”


Salamo  91 : 1 - 16

91 O lē e nofo i le mea lilo o iai Lē e Silisili Ese
E mau o ia i le paolo o Lē e ona le malosi uma lava.

 2 Ou te fai atu iā Ieova: “O oe o loʻu sulufaʻiga ma o loʻu ʻolo malosi,
O loʻu Atua o lē ou te faatuatua i ai.”

 3 Auā e laveaʻi e ia oe mai i le mailei a lē e puʻe manulele,
Mai i le faamaʻi foʻi e tigā ai.

 4 E puipuia oe e ona apaʻau mai lē e faalatalata atu iā te oe,
E te sulufaʻi atu i lalo o ona apaʻau.
O lona faamaoni foʻi e avea ma talipupuni tele ma pā puipui.

 5 E te lē fefe i se mea mataʻutia i le pō,
Po o se aū e fana mai i le ao,

 6 Po o se faamaʻi e savali i le pōuliuli,
Po o se faaumatiaga foʻi e tupu i le tutonu o le lā.

 7 E paʻuʻū le toʻaafe i lou itu
Ma le toʻasefulu afe i lou itu taumatau;
Ae e lē latalata ane iā te oe.

 8 E na ona vaai i ai o ou mata
Ma e te iloa atu le taui o ē e amioleaga.

 9 Auā ua e faapea ane: “O Ieova o loʻu sulufaʻiga,”
Ua e faia Lē e Silisili Ese ma mea e te nofo ai;

10 E lē oo iā te oe se puapuaga,
E lē latalata atu foʻi se mala i lou faleʻie.

11 E na te faatonuina ana agelu e faatatau iā te oe,
E leoleo iā te oe i ou ala uma.

12 E latou te aveina oe i o latou lima,
Ina neʻi tuʻia lou vae i se maa.

13 E te solia le tamaʻi leona ma le asipi;
E te solia foʻi le leona taanoa ma le gata tele.

14 Ona ua ia alofa mai iā te aʻu,
Ou te saunia ai se mea e sao ai o ia.
Ou te puipuia foʻi o ia ona ua ia iloa loʻu igoa.

15 E valaau mai o ia iā te aʻu, ona ou tali atu lea iā te ia.
Ou te faatasi ma ia i le taimi o puapuaga.
Ou te laveaʻi foʻi iā te ia ma faamamaluina o ia.

16 Ou te faamalieina o ia i le faafualoaina o ona aso,
Ma ou te faavaai foʻi o ia i laʻu faaolataga.

Salamo  92 : 1 - 15

O le salamo, o le pese mo le aso sapati.

92 E lelei ona faafetai atu iā Ieova
Ma fai pesega i lou suafa, le Silisili Ese e;

 2 Ia taʻu atu i le taeao e uiga i lou alofa faamaoni
Ma lou faamaoni foʻi i pō,

 3 I le meafaifaaili e iai uaua e sefulu ma le napeli,*
Ma le tāina o le kitara.*

 4 Auā ua e faafiafia iā te aʻu, Ieova e, ona o lau galuega;
Ua ou alaga fiafia atu foʻi ona o galuega a ou aao.

 5 Ieova e, maʻeu lava le matuā sili o au galuega!
E matuā loloto foʻi ou manatu.

 6 E lē mafai ona iloa e se tagata e leai se mafaufau,
E leai foʻi se tagata valea e mafai ona malamalama i ai.

 7 Pe a tupu olaola o ē e amioleaga e pei o le vao
Ma fuga mai i latou uma o ē e faia mea e tigā ai,
Ina ia faaumatia i latou e faavavau.

 8 A o oe Ieova e, e silisili oe e faavavau.

 9 Auā Ieova e, faauta i ou fili!
Auā faauta! o le a fano ou fili;
Ma e tuueseeseina i latou uma o ē e faia mea e tigā ai.

10 Ae peitaʻi, e te faaeaina loʻu nifo e pei o le povi poʻa;
Ou te uu foʻi aʻu i le suāuu fou.

11 E vaai atu oʻu mata i oʻu fili;
E faalogo atu foʻi oʻu taliga e uiga i ē e fai mea leaga, o ē e faasagatau mai iā te aʻu.

12 E fuga mai lē e amiotonu e pei o le laau o le pama;
E tupu tele foʻi o ia e pei o le arasi o Lepanona.

13 E fuga mai i latou ua totōina i le fale o Ieova,
I lotoā o lo tatou Atua.

14 E latou te fua mai pea lava pe a oo ina ulusinā,
E malolosi pea i latou ma lauolaola,

15 E latou te taʻu atu e amio saʻo Ieova.
O ia o loʻu Papa, e lē o iā te ia se amiolētonu.

^ Sala. 92:3 O se meafaifaaili e tolu manoa i aso anamua e pei o se kitara. O le upu Peretania o le lute.


^ Sala. 92:3 O se meafaifaaili anamua e ese mai i le kitara i aso nei. O le upu Peretania, o le harp.


Salamo  93 : 1 - 5

93 Ua fai Ieova ma tupu!
Ua ofu o ia i le mamalu;
Ua ofu Ieova i le malosi ma ua fusia ai o ia.
Ua matuā faatumauina foʻi le lalolagi ina ia lē maluelue.

 2 Ua matuā faatumauina lou nofoālii talu mai anamua;
O oe foʻi e mai i le vavau.

 3 Ieova e, ua taalili mai vaitafe,
Ua taalili mai leo o vaitafe;
Ua saga taalili mai le gogolo o vaitafe.

 4 E sili ona maualuga Ieova,
E sili ona malosi i lo o le leo o vai loloto, o galu maualuluga foʻi o le sami.

 5 E matuā maufaatuatuaina au faamanatuga.
E onomea lava ona paia o lou fale, Ieova e, e faavavau lava.

Salamo  94 : 1 - 23

94 Ieova e, le Atua o lē e tauimasui,
Le Atua e, o lē e tauimasui, inā susulu mai ia!

 2 Le Faamasino e, o le lalolagi, inā tulaʻi mai ia.
Ia e aumaia le taui i ē e faualuga.

 3 Ieova e, o le ā ea le umi,
O le ā le umi o le a olioli ai o ē e amioleaga?

 4 Ua latou tautatala mai pea, ua lē taofiofia pea lo latou tautatala;
Ua gugutu pea e uiga iā i latou lava o ē uma e faia mea e tigā ai.

 5 Ieova e, ua latou tuʻimomomoina pea lou nuu,
Ua latou faapuapuagatia pea foʻi lou tofi.

 6 Ua latou fasiotia le fafine ua oti lana tane ma le tagata ese,
Ua latou fasiotia foʻi tama e leai ni o latou tamā.

 7 Ua latou faapea ane: “E lē o silafia mai e Ioa;
E lē o malamalama ai foʻi le Atua o Iakopo i le mea ua tupu.”

 8 O outou o tagata lē mafaufau o loo i le nuu, ia outou malamalama;
A o outou o tagata vālea, o afea ea e tou te maua ai le tofā mamao?

 9 O Lē na faia le taliga, pe e lē o faafofoga mai ea o ia?
O Lē na faia le mata, pe e lē o silasila mai ea o ia?

10 O Lē e faatonuina atunuu, pe e lē aʻoaʻi mai o ia,
E oo lava i Lē e aʻoaʻo tagata i le poto?

11 E silafia e Ieova manatu o tagata, e faatauvaa lava ia.

12 Ioa e, e fiafia le tagata ua e aʻoaʻia,
Ma o lē ua e aʻoaʻoina i lau tulafono,

13 Ua e faatoʻafilemu o ia i aso o le puapuaga,
Seʻia elia se lua mo lē e amioleaga.

14 Auā e lē tuulafoaʻiina e Ieova lona nuu,
E lē tuua foʻi e ia lona tofi.

15 Auā e toe foʻi atu le iʻuga o le faamasinoga i le amiotonu,
E mulimuli atu ai foʻi i latou uma o ē e saʻo o latou loto.

16 O ai ea e tulaʻi mai mo aʻu e tetee atu i ē e fai mea leaga?
O ai foʻi e tū mo aʻu e tetee atu i ē e faia mea e tigā ai?

17 Pe ana lē fesoasoani mai Ieova iā te aʻu,
Semanū e toeitiiti ona ou nofo lea i le mea taaligoligoa.

18 Ina ua ou faapea ane: “O le a tautevateva oʻu vae,”
Ieova e, na tausia pea aʻu e lou alofa faamaoni.

19 Ina ua tele popolega o loʻu loto,
Na fiafia loʻu loto ona o au faamāfanafanaga.

20 Pe e aufaatasi ea ma oe le nofoālii e faapogaia mea e tigā ai
A o ia fafauina faalavelave e ala i le poloaʻiga?

21 Ua latou faia osofaʻiga ogaoga i lē e amiotonu
Ma taʻuleagaina le toto o lē ua lē sala.

22 Ae peitaʻi, e fai Ieova ma oʻu ʻolo e saogalemu ai,
Ma o loʻu Atua, o le papa ou te sulufaʻi atu i ai.

23 E toe taui atu e ia iā i latou lo latou faatigā
Ma faaumatia i latou i o latou lava puapuaga.
E faaumatia i latou e Ieova lo tatou Atua.

Salamo  95 : 1 - 11

95 Ō mai ia, ia tatou alalaga fiafia atu iā Ieova!
Ia tatou alalaga atu ma le manumalo i le Papa o lo tatou faaolataga.

 2 Ia tatou ō atu i ona luma ma le faafetai;
Ia tatou alalaga atu foʻi iā te ia i pese o le manumalo.

 3 Auā o Ieova o le Atua sili ia
O le Tupu sili lava i lo o isi atua uma,

 4 O loo i lona aao o mea pito sili ona loloto o le lalolagi
O ia foʻi e ona tumutumu o mauga;

 5 O ia e ona le sami na ia faia
O ona aao foʻi na faia ai le laueleele mātūtū.

 6 Ō mai ia, seʻi o tatou tapuaʻi ma ifo atu;
Ia tatou tootutuli atu i luma o Ieova o Lē na faia i tatou.

 7 Auā o lo tatou Atua o ia, o i tatou foʻi o le nuu na ia fafagaina ma le lafu mamoe o loo i lona aao.
O le aso nei, afai tou te faalogo i lona siʻufofoga,

 8 Aua neʻi faamaaa o outou loto e pei ona faia i Meripa,
E pei foʻi o le aso na i Mase i le toafa,

 9 Ina ua tofotofo aʻu e o outou augātamā;
Na latou suʻesuʻe iā te aʻu, ma latou vāai ai i aʻu galuega.

10 Auā na ou ʻinoʻino pea i lenā tupulaga mo le fā sefulu tausaga,
Ma na ou faapea ane ai:
“O i latou o le nuu ua liliuese o latou loto,
Ma e leʻi iloa foʻi e i latou oʻu ala”;

11 O i latou na ou tautō ai i loʻu ita:
“Latou te lē ulu atu lava i loʻu mālōlōga.”

Salamo  96 : 1 - 13

96 Inā pepese atu ia iā Ieova i le pese fou.
Inā pepese atu ia iā Ieova, o outou uma o i le lalolagi.

 2 Inā pepese atu ia iā Ieova, ia vivii atu i lona suafa.
Ia taʻu atu i lea aso ma lea aso le tala lelei o le faaolataga mai iā te ia.

 3 Ia faalauiloa atu i nuu lona mamalu,
Ma ana galuega ofoofogia i nuu uma lava.

 4 Auā e sili Ieova ma e tatau ona matuā viia o ia.
E mataʻutia o ia i lo o isi atua uma.

 5 Auā o atua uma o nuu o atua e lē aogā;
A o Ieova, na ia faia le lagi.

 6 O loo i ona luma le mamalu ma le matagofie;
O loo i lona malumalu foʻi le malosi ma le matagofie.

 7 Aiga e o nuu, ia outou tuuina atu iā Ieova,
Ia outou tuuina atu iā Ieova le mamalu ma le malosi.

 8 Ia tuuina atu iā Ieova le mamalu o lona suafa;
Inā ave ia se meaalofa ma ō atu i ona lotoā.

 9 Ia ifo atu iā Ieova i ofu paia;
Ia matuā gatete* ona o ia, o outou o nuu uma o le lalolagi.

10 Ia fai atu i nuu: “Ua fai Ieova ma tupu.
Ua matuā faatumauina le laueleele e lē maluelue lava.
E faamasino ma le tonu foʻi e ia o nuu.”

11 Ia olioli le lagi, ia olioli foʻi le lalolagi.
Ia taalili mai le sami ma mea uma o tumu ai.

12 Ia olioli foʻi le fanua ma mea uma o tumu ai.
Ia faapea foʻi ona alalaga fiafia mai laau uma o le vaomatua.

13 I luma o Ieova. Auā ua afio mai o ia;
Auā ua afio mai o ia e faamasino le lalolagi.
E faamasino e ia le laueleele i le amiotonu
Ma nuu i lona faamaoni.

^ Sala. 96:9 Po o le “matuā tigā.”


Salamo  97 : 1 - 12

97 Ua fai Ieova ma tupu! Inā olioli ia le lalolagi.
Ia fiafia foʻi le tele o motu.

 2 Ua siʻomia o ia e ao ma le pogisa tele;
O le amiotonu ma le faamasinoga ua faavae ai lona nofoālii.

 3 Ua alu atu le afi i ona luma,
Ma ua faaumatia ai ona fili o loo siʻosiʻomia ai o ia.

 4 O ona uila ua faamalamalama ai le laueleele;
Ua iloa e le lalolagi ona gatete ai lea.

 5 O mauga foʻi, ua liusuavai e pei o le gaʻo ona o Ieova,
Ona o le Alii o le lalolagi uma.

 6 Ua taʻu mai e le lagi lana amiotonu,
Ua vāai foʻi tagata uma i lona mamalu.

 7 Ia māsiasi i latou uma e tapuaʻi atu i se tupua ua tā,
O i latou ia o loo mimita i o latou atua e lē aogā.
Ia ifo atu iā te ia, outou uma o atua,

 8 Ua faalogo i ai Siona ona olioli ai lea,
Ua olioli foʻi tamaʻi aai o Iuta
Ona o iʻuga o au faamasinoga, Ieova e.

 9 Auā o oe Ieova e, o Lē e Silisili Ese i le lalolagi uma;
Ua silisili ona e maualuga i luga aʻe o isi atua uma lava.

10 O outou o ē e alolofa iā Ieova, ia outou ʻinoʻino i le leaga.
O loo ia leoleoina ona tagata faamaoni;
E na te laveaʻiina i latou mai i lima o ē e amioleaga.

11 Ua susulu atu le malamalama mo ē e amiotonu,
Ma olioli ai o ē ua saʻo o latou loto.

12 O outou uma o ē e amiotonu, ia olioli iā Ieova,
Ia outou avatu le faafetai i lana faamanatuga paia.

Salamo  98 : 1 - 9

O le pese.

98 Ia outou pepese atu iā Ieova i le pese fou,
Auā e ofoofogia mea na ia faia.
O lona aao taumatau, o lona lava aao paia, ua ia faia ai le faaolataga.

 2 Ua faailoa mai e Ieova lana faaolataga;
Ua ia faaalia foʻi lana amiotonu i luma o nuu.

 3 Ua manatua e ia lona alofa faamaoni ma lona faamaoni i le aiga o Isaraelu.
Ua iloa e tuluʻiga o le lalolagi uma le faaolataga mai i lo tatou Atua.

 4 Ia alalaga atu iā Ieova i le manumalo, o outou nuu uma o le lalolagi.
Ia fiafia ma alalaga ma le olioli ma fai pesega.

 5 Ia fai pesega iā Ieova i le kitara,*
I le kitara ma le leo o le pese.

 6 O le pū ma le leo o le sofao*
Ia alalaga i le manumalo i luma o le Tupu o Ieova.

 7 Ia taalili mai le sami ma mea uma o tumu ai,
O le laueleele ma ē o loo nonofo ai.

 8 Ia pati lima vaitafe;
Ia alalaga faatasi mauga uma i le olioli

 9 I luma o Ieova, auā ua afio mai o ia e faamasino le lalolagi.
E faamasino e ia le laueleele uma i le amiotonu
Atoa ma nuu i le tonu.

^ Sala. 98:5 O se meafaifaaili anamua e ese mai i le kitara i aso nei. O le upu Peretania, o le harp.


^ Sala. 98:6 I le gagana Eperu, “o pū e faia i seu o mamoe.”


Salamo  99 : 1 - 9

99 Ua fai Ieova ma tupu. Ia atuatuvale nuu.
O loo afio o ia i luga o kerupi. Ia gatete le lalolagi.

 2 E silisili Ieova i Siona,
E maualuga foʻi o ia i nuu uma.

 3 Ia latou faaneenee atu i lou suafa.
E sili ma mataʻutia, ma e paia foʻi.

 4 O le malosi o le tupu o loo fiafia ai o ia i le faamasinoga.
Ua e matuā faamausalīina le amio saʻo.
Ua e faia le faamasinoga ma le amiotonu iā Iakopo.

 5 Ia outou faaeaina Ieova lo tatou Atua ma ifo atu i le mea e tū ai ona aao;
Auā e paia lava o ia.

 6 Sa iai Mose ma Arona faatasi ma ana ositaulaga,
Sa iai foʻi Samuelu faatasi ma i latou na valaau i lona suafa.
Na latou valaau atu iā Ieova, ma na ia faafofoga mai pea iā i latou.

 7 Na fetalai mai pea o ia iā i latou i le ao faaniutū.
Na latou tausia foʻi ana faamanatuga ma ana poloaʻiga na tuu mai iā i latou.

 8 Ieova e, lo matou Atua, o oe lava na e tali atu iā i latou.
O oe o le Atua na e faamagaloina i latou,
Ua e tauimasui i a latou galuega leaga.

 9 Ia outou faaeaina Ieova lo tatou Atua
Ma ia outou ifo atu i lona mauga paia.
Auā o Ieova lo tatou Atua e paia lava o ia.

Salamo  100 : 1 - 5

O le pese o le faafetai.

100 Inā alalaga ia i le manumalo iā Ieova, outou uma o i le lalolagi.

 2 Ia auauna atu iā Ieova ma le fiafia.
Ia ō mai foʻi i ona luma ma le alaga fiafia.

 3 Ia iloa o Ieova o le Atua ia.
O ia na faia i tatou, ae e lē o i tatou lava.
O i tatou o lona nuu ma le lafu mamoe ua ia fafagaina.

 4 Ia ulu atu i ona faitotoʻa ma le faafetai,
I ona lotoā foʻi ma viiga.
Ia faafetai atu iā te ia ma vivii i lona suafa.

 5 Auā e lelei Ieova;
E faavavau lava lona alofa faamaoni,
E oo atu foʻi lona faamaoni i lea tupulaga ma lea tupulaga.

Salamo  101 : 1 - 8

O le pese a Tavita.

101 Ou te pese e uiga i le alofa faamaoni ma le faamasinoga.
Ieova e, ou te fai pesega iā te oe.

 2 Ou te gaoioi ma le faautauta i se auala saʻo.
O afea ea e te afio mai ai iā te aʻu?
Ou te savali ma le faamaoni o loʻu loto i totonu o loʻu fale.

 3 Ou te lē tuu i oʻu luma se mea e lē aogā.
Ua ou ʻinoʻino i amioga a ē ua liliuese mai i le ala saʻo;
E lē pipii mai lea iā te aʻu.

 4 E teʻa ese mai iā te aʻu o lē ua faapiʻopiʻo lona loto;
Ou te lē iloa foʻi se mea leaga.

 5 O lē e faalilolilo ona tautala taufaaleaga i lana aumea,
Ou te faafilemuina o ia.
O lē e fia matamuamua ma loto faasausili,
Ou te lē faapalepale iā te ia.

 6 Ua ou vaai atu i ē e faamaoni o le lalolagi,
Ina ia latou nonofo faatasi ma aʻu.
O lē ua savali i le auala saʻo,
O ia lava lea e auauna mai iā te aʻu.

 7 E leai se tagata taufaavalea e nofo i loʻu fale.
O lē e tautala i mea pepelo, e lē matuā faatumauina foʻi
I oʻu luma.

 8 I taeao uma, ou te faaumatia ai tagata amioleaga uma o le lalolagi,
E soloiesea foʻi mai i le aai o Ieova tagata uma e faia mea e tigā ai.

Salamo  102 : 1 - 28

O le tatalo a lē ua mafatia ina ua vaivai o ia, ma ua ia sasaa atu ona popolega i luma o Ieova.

102 Ieova e, ia e faafofoga mai i laʻu tatalo;
Ia oo atu foʻi iā te oe laʻu alaga mo se fesoasoani.

 2 Aua neʻi natia ou fofoga mai iā te aʻu i le aso ou te puapuagatia ai.
Ia liliu mai ou fofoga iā te aʻu;
Ia e vave tali mai i le aso ou te valaau atu ai.

 3 Auā ua oo mai le iʻuga o oʻu aso e pei o le asu,
Ua aasa mai foʻi oʻu ivi e pei o se taʻinafi.

 4 Ua taia i le lā loʻu loto ma ua magumagu e pei o se vao,
Auā ua galo iā te aʻu ona ou ʻai o laʻu meaʻai.

 5 Ona o loʻu ōi
Ua pipii ai oʻu ivi i oʻu aano.

 6 Ua pei aʻu o le kati* i le toafa.
Ua avea foʻi aʻu e pei o le tamaʻi lulu o nofoaga tuufua.

 7 Ua ou vaivai
Ma ua pei aʻu o se manulele ua tuua toʻatasi i le taualuga o le fale.

 8 Ua taufaifai mai iā te aʻu oʻu fili i le aso atoa.
O ē e ula mai iā te aʻu, ua latou faaaogā loʻu igoa e tautō ai.

 9 Auā ua ou ʻaina le lefulefu e pei o se meaʻai;
O oʻu vaiinu foʻi ua fefiloi ia ma loimata,

10 Ona o lou toʻasā ma lou toʻatamaʻi;
Auā ua e sii aʻu i luga ina ia e lafoaʻiina aʻu.

11 O oʻu aso ua pei o se ata lafoia ua mou atu,
Ma o aʻu foʻi ua ou mago e pei o le vao.

12 A o oe Ieova e, e te afio e faavavau lava,
O lau faamanatuga foʻi e mai i lea tupulaga i lea tupulaga.

13 E te tulaʻi lava, ma e te alofa mutimutivale iā Siona,
Auā o le taimi lenei e te talileleia ai o ia,
Auā ua oo mai le taimi atofaina.

14 Auā ua fiafia au auauna i ona maa,
Ua latou fiafia foʻi i lona efuefu.

15 Ona matataʻu ai lea o atunuu i le suafa o Ieova,
Ma tupu uma o le lalolagi i lou mamalu.

16 Auā e atiaʻe lava e Ieova o Siona;
E faaali mai foʻi o ia i lona mamalu.

17 E liliu mai lava o ia i le tatalo a ē ua aveesea a latou mea uma,
E lē inosia foʻi e ia la latou tatalo.

18 Ua tusia lenei mea mo le tupulaga i le lumanaʻi;
E vivii foʻi iā Ioa le nuu e faia.

19 Auā ua silasila ifo o ia mai i lona afioaga paia maualuga,
Ua silasila ifo foʻi Ieova mai i le lagi i le lalolagi,

20 Ina ia faafofoga mai ai i le ōi a le pagota,
Ina ia tatalaina ai foʻi i latou ua tofia i le oti;

21 Ina ia faalauiloa atu le suafa o Ieova i Siona
Ma lona viiga i Ierusalema,

22 Pe a faapotopotoina faatasi nuu uma,
E auauna atu ai malo iā Ieova.

23 Ua ia faavaivaia loʻu malosi i le ala,
Ua ia faapuupuuina foʻi oʻu aso.

24 Na ou faapea atu: “Loʻu Atua e,
Aua neʻi e aveeseina aʻu i le ʻafa o loʻu olaga;
E āutupulaga lava ou tausaga.

25 Na e faataatia le faavae o le lalolagi i aso anamua,
Ma o le lagi o le galuega lea a ou aao.

26 E fano ia mea, a o oe e te tumau pea;
Ma e pala foʻi ia mea uma e pei o se ofu.
E te suia na mea e pei o le ofu, ma e oo uma lava i lo latou iʻuga.

27 A o oe e te lē sui lava, e leai foʻi se iʻuga o ou tausaga.

28 E nonofo ai pea i inā atalii o au auauna;
E matuā faatumauina foʻi a latou fanau i ou luma.”

^ Sala. 102:6 O le “kati” o se manulele. E taʻua i le faa-Peretania, o le pelican.


Salamo  103 : 1 - 22

O le salamo a Tavita.

103 Loʻu loto e, inā vivii atu ia iā Ieova,
O mea uma foʻi o i totonu iā te aʻu, ia vivii atu i lona suafa paia.

 2 Loʻu loto e, inā vivii atu ia iā Ieova,
Aua foʻi neʻi galo mea uma ua ia faia,

 3 O Ia o lē e faamagaloina au mea sesē uma,
O Lē na te faamālōlōina ou maʻi uma,

 4 O Lē na te toe faafoʻisia lou ola mai i le lua,
O Lē foʻi na te faapaleina oe i le alofa faamaoni ma le alofa mutimutivale,

 5 O Lē na te faamalieina lou olaga i mea lelei;
Ma faafouina pea lou tauleʻaleʻa e pei o se aeto.

 6 E faia e Ieova gaoioiga amiotonu
Ma iʻuga o faamasinoga mo i latou uma ua ave faagaoi a latou mea.

 7 Na faailoa atu e ia ona ala iā Mose,
O mea foʻi na ia faia i le fanauga a Isaraelu.

 8 E alofa mutimutivale Ieova ma alofa fua,
E telegese lona toʻasā ae e tele lona alofa faamaoni.

 9 E lē vaavaai masei pea o ia i taimi uma,
E lē faavavau foʻi ona toʻasā o ia.

10 E leʻi faia e ia iā i tatou e tusa ma a tatou agasala;
E leʻi taui mai foʻi e ia iā i tatou e tusa ma a tatou mea sesē.

11 Auā e pei ona maualuga atu o le lagi i le lalolagi,
E faapea foʻi ona sili atu lona alofa faamaoni iā i latou e matataʻu iā te ia.

12 E pei ona vavamamao o le mea e oso aʻe ai le lā mai i le mea e goto ifo ai,
E faapea foʻi ona faamamao e ia o a tatou solitulafono mai iā i tatou.

13 E pei ona alofa mutimutivale o le tamā i lana fanau,
E faapea foʻi ona faaalia e Ieova le alofa mutimutivale iā i latou e matataʻu iā te ia.

14 Auā ua silafia lelei e ia le mea na faia ai i tatou,
Ua ia manatua o le efuefu lava i tatou.

15 O le tagata ua pei o le mutia lanu meamata ona aso,
E pei o le fuga o le fanua lona fua mai.

16 Auā e agi ane i ai le matagi ma leai atu ai;
E lē toe iloa foʻi le mea sa iai o ia.

17 A o le alofa faamaoni o Ieova, e mai i le vavau e oo i le faavavau
Iā i latou e matataʻu iā te ia,
Ma lana amiotonu foʻi e oo atu i fanau a a latou fanau,

18 Iā i latou e tausi i lana feagaiga
Ma i latou foʻi e manatua ma tausia ana faatonuga.

19 Ua matuā faatumauina e Ieova lona nofoālii i le lagi;
Ua pule aoao foʻi lona malo i mea uma lava.

20 Ia vivii atu iā Ieova, outou o ana agelu o ē e malolosi tele ma faataunuuina lana afioga,
E ala i le faalogo atu i lona siʻufofoga.

21 Ia vivii atu iā Ieova, outou o ana ʻau uma,
Outou o ana auauna o loo faia lona finagalo.

22 Ia vivii atu iā Ieova, outou o ana foafoaga,
I mea uma ua ia pule i ai.
Loʻu loto e, inā vivii atu ia iā Ieova.

Salamo  104 : 1 - 35

104 Loʻu loto e, inā vivii atu ia iā Ieova.
Ieova e, loʻu Atua, e matuā silisili lava oe.
Ua e ofu oe i le mamalu ma le matagofie,

 2 Ua e pulupulu foʻi i le malamalama e pei o se ofu,
Ma fofola atu le lagi e pei o se ʻie,

 3 O Lē ua fausia ona potu i luga i laau faalava i totonu o vai,
Ua faia ao ma ona kariota,
Ua feafioaʻi foʻi i apaʻau o le matagi,

 4 Ua ia faia ana agelu o agaga,
Ma ana auauna o se afi mumū.

 5 Ua ia faavaeina le lalolagi i luga o ona faavae malolosi;
E lē maluelue e faavavau, faavavau lava.

 6 Ua e ufitia ia i le vai loloto e pei o se ofu.
Ua ufitia foʻi mauga e vai.

 7 O lau aʻoaʻiga ua sosola ai i latou;
O le leo foʻi o lau faititili ua taufetuli ai i latou i le fefefe

 8 Ua manu aʻe mauga,
Ua ō ifo foʻi vanu laugatasi
I le mea ua e saunia mo i latou.

 9 Ua e faataatia le tuaoi ina ia latou lē sopoʻia,
Ina ia latou lē toe lofia le laueleele.

10 Ua ia aauina atu vaipuna i ālia;
Ua tatafe pea i va o mauga.

11 Ua feinu ai pea manufeʻai uma o le vao;
E malilie ai e lē aunoa le fia feinu o solofanua tusitusi.

12 O luga aʻe o vai e nonofo ai manufelelei o le lagi;
E lagona pea o latou leo mai i totonu o lālā o laau lauolaola.

13 E faasūsū e ia mauga mai i ona potu i luga.
O fua foʻi o au galuega ua faamalieina ai le laueleele.

14 Ua faatutupu e ia le mutia lanu meamata mo manu,
Ma laau ʻaina e faaaogā e tagata,
Ina ia faatupu aʻe meaʻai mai i le laueleele,

15 Ma le uaina e faafiafia ai le loto o le tagata,
Ma le suāuu e faamomosi ai foliga,
Ma le meaʻai e faamalosi ai le tino o le tagata.

16 Ua malilie i vai laau a Ieova,
O arasi foʻi o Lepanona na ia totōina,

17 E fai ai e manulele o latou ofaga.
Ua fai foʻi laau o perosi ma fale o le kasita.

18 O mauga maualuluga e mo ʻoti o le vao;
O papa foʻi o le mea lea e sulufaʻi i ai sefanai.*

19 Ua faia e ia le masina e faailoga ai taimi atofaina;
A ua iloa e le lā le mea e goto i ai.

20 Ua e faia le pōuliuli ina ia avea ma pō;
E feoaʻi ai manu tataa uma o le vaomatua.

21 E fetagisi tamaʻi leona taanoa mo ni meaʻai
Ma saʻilia a latou meaʻai mai i le Atua.

22 Ua amata susulu mai le lā, ona latou ō ese atu lea
Ma taooto i mea e latou te lalafi ai.

23 E alu atu ai le tagata i lana galuega
Ma faia lana auaunaga seʻia oo i le afiafipō.

24 Ieova e, ua matuā tele lava au galuega!
Ua e faia ia mea uma i le atamai.
Ua tumu foʻi le lalolagi i mea na e faia.

25 A o lenei sami e matuā telē ma lautele,
O loo iai i inā le lē mafaitaulia o mea o loo feoaʻi ai,
O meaola lāiti atoa ma meaola lapopoʻa.

26 O i inā e feoaʻi ai vaa;
Na e faia foʻi le korokotaila* e taalo ai i inā.

27 O loo faatalitali atu pea ia mea uma iā te oe
E avatu a latou meaʻai i ona taimi e tatau ai.

28 E latou te ave mea e te avatu iā i latou.
E te faamafola foʻi lou aao ma faamalieina ai i latou i mea lelei.

29 Afai e natia ou fofoga, ona atuatuvale ai lea o i latou.
Afai e te aveesea lo latou agaga,* ona mamate ai lea,
Ma toe foʻi atu i latou i le efuefu.

30 Afai e te auina atu lou agaga, ona faia ai lea o i latou;
Ma ua e faafouina ai foʻi le laueleele.

31 E faavavau le mamalu o Ieova.
E olioli foʻi Ieova i ana galuega.

32 Ua ia silasila mai i le lalolagi, ma ua gatete ai;
Ua ia papaʻi mai foʻi i mauga, ma ua asu ai.

33 Ou te pese iā Ieova i loʻu olaga atoa;
Ou te fai pesega foʻi i loʻu Atua a o ou ola pea.

34 Ia mālie iā te ia oʻu mafaufauga.
O aʻu foʻi ou te fiafia iā Ieova.

35 E faaumatia o ē e agasala mai i le lalolagi;
A o ē e amioleaga, e lē toe iai i latou.
Loʻu loto e, inā vivii atu ia iā Ieova. O outou le nuu e, inā vivii atu ia iā Ioa!

^ Sala. 104:18 O se manu e pei o se rapiti e nofo i papa.


^ Sala. 104:26 I le gagana Eperu, o le “Leviatana.”


^ Sala. 104:29 Po o le “malosi o le ola.”


Salamo  105 : 1 - 45

105 Ia outou faafetai atu iā Ieova, ia valaau atu i lona suafa,
Ia faailoa atu mea na ia faia i nuu.

 2 Inā pepese atu ia iā te ia, ia fai pesega iā te ia,
Inā manatunatu ia outou i ana galuega ofoofogia uma.

 3 Ia outou mitamita i lona suafa paia.
Ia olioli foʻi loto o i latou e saʻiliʻili iā Ieova.

 4 Inā saʻili atu ia iā Ieova ma lona malosi.
Ia saʻili atu pea iā te ia.

 5 Ia manatua ana galuega ofoofogia na ia faia,
O ana vavega ma iʻuga o faamasinoga a lona fofoga,

 6 O outou le fanau e, a Aperaamo lana auauna,
O outou o atalii o Iakopo, o ē na ia filifilia.

 7 O ia o Ieova lo tatou Atua.
O loo i le lalolagi uma iʻuga o ana faamasinoga.

 8 Na ia manatua lana feagaiga i aso uma lava,
O le upu na ia poloaʻi mai ai i le faitau afe o tupulaga,

 9 O le feagaiga lea na ia osia ma Aperaamo,
Ma le upu o lana tautoga iā Isaako,

10 O le upu lea na ia faatumauina e avea o se tulafono iā Iakopo,
O se feagaiga foʻi ma Isaraelu i aso uma lava,

11 E faapea: “Ou te tuuina atu iā te oe le laueleele o Kanana
O le vaega lea o lo outou tofi.”

12 Na faia lenei mea ina o toʻaitiiti i latou,
Ioe, e matuā toʻaitiiti lava, ma o tagata ese i le nuu.

13 Na latou fesavaliaʻi solo mai i lea atunuu i lea atunuu,
Mai i le tasi foʻi malo i le isi malo.

14 E na te leʻi tuuina atu i se tagata e faoa a latou mea,
Ae na ia aʻoaʻia tupu ona o i latou,

15 E faapea: “Aua neʻi o outou fetagofi atu i ē ua ou faauuina,
Aua foʻi neʻi o outou faia se mea leaga i aʻu perofeta.”

16 Ua valaau o ia i le oge ina ia oo mai i le nuu;
Ua ia gauia foʻi tootoo uma na tautau ai falaoa lapotopoto.

17 Na ia auina atu se tagata e muamua atu iā i latou,
O Iosefa lea, o lē na faatauina atu e fai ma pologa.

18 Na latou faatigā i ona vae i faamau,
Na oo lava o ia i uʻamea;

19 Seʻia oo i le taimi na oo mai ai lana afioga,
Na faamamāina ai o ia i le afioga a Ieova.

20 Na auina atu le poloaʻiga a le tupu ina ia tatala o ia,
O le pule o le nuu ina ia faasaʻoloto o ia.

21 Na ia tofia o ia e fai ma matai i lona aiga
Ma ia pule i ana mea uma,

22 Ina ia saisai ona perenise e tusa ma lana pule
Ma aʻoaʻo e ia ona toeaina i le atamai.

23 Ua ō atu Isaraelu i Aikupito,
Ma ua aumau foʻi Iakopo o se tagata ese i le nuu o Hamo.

24 Ua faatoʻateleina pea e ia lona nuu,
Ma faamalolosia foʻi i latou e sili i o latou fili.

25 Ua ia liua o latou loto ina ia feita i lona nuu,
Ina ia faaʻoleʻole ai i ana auauna.

26 Na ia auina atu lana auauna o Mose,
Ma Arona o lē na ia filifilia.

27 Ua la faailoa atu iā i latou ona faailoga,
Ma vavega i le nuu o Hamo.

28 Na ia auina atu le pōuliuli ma ua faapouliuligia ai;
E latou te leʻi fouvale foʻi i ana afioga.

29 Na ia liua o latou vai i le toto,
Ma faamamate o latou iʻa.

30 Na faatumulia lo latou nuu i rane,
E oo i totonu o potu o o latou tupu.

31 Na ia fetalai ane foʻi ina ia ō mai lago taufeū,
Ma namu i o latou oganuu uma.

32 Na ia faia o latou timuga ma uatoʻa,
Ma afi mumū i lo latou nuu.

33 Na ia taia foʻi o latou vine ma o latou mati
Ma gauia laau o lo latou nuu.

34 Na ia fetalai ane, ia ō mai sē akerise,
Ona ō mai ai lea o le lē mafaitaulia o sē akerise.

35 Na latou ʻaina laau uma o lo latou nuu;
Na latou ʻaina foʻi fua o lo latou laueleele.

36 Ona ia fasiotia lea o ulumatua uma i lo latou nuu,
O o latou ulumatua uma.

37 Na ia aumaia i latou faatasi ma siliva ma auro;
E leai foʻi se tasi o ona ituaiga na tautevateva.

38 Na fiafia Aikupito ina ua latou ō ese,
Auā ua oo le mataʻu iā i latou ona o i latou.

39 Na ia fofola le ao e fai ma pupuni,
Ma le afi e faamalamalama i le pō.

40 Na latou talosaga atu, ona ia aumaia lea o salu,*
Ma le meaʻai mai i le lagi, na ia faamaoona ai pea i latou.

41 Na ia vavae le papa ma tafe mai ai vai;
Ona tatafe atu ai lea e pei o se vaitafe i nuu naumati.

42 Auā na manatua e ia lana afioga paia i lana auauna o Aperaamo.

43 Ona ia aumaia lea o lona nuu ma le olioli,
O ē na ia filifilia ma le alaga fiafia.

44 Na iʻu ina avatu e ia iā i latou o fanua o atunuu,
Ma na maua pea e i latou fua o galuega mamafa a tagata o nuu,

45 Ina ia latou tausia ana poloaʻiga.
Ma mulimuli i ana tulafono.
O outou le nuu e, inā vivii atu ia iā Ioa!

^ Sala. 105:40 O se tamaʻi manulele peti e tusa ma le 18 senitimita (7 inisi) lona umī. E lelei mo le tausami.


Salamo  106 : 1 - 48

106 O outou le nuu e, inā vivii atu ia iā Ioa!
Ia faafetai atu iā Ieova, auā e lelei o ia;
Auā e faavavau lava lona alofa faamaoni.

 2 O ai e mafaia ona taʻutaʻu atu galuega mamana a Ieova,
O ai foʻi e mafai ona faalauiloa atu ona viiga uma?

 3 E fiafia i latou e tausi i le faamasinogatonu,
O ē e faia le amiotonu i taimi uma.

 4 Ieova e, ia e manatua mai aʻu, ma faaalia mai lou finagalo malie na e faaalia i lou nuu.
Ia e tausi mai iā te aʻu i lau faaolataga,

 5 Ina ia ou iloa ai le lelei na e faaalia i ē na e filifilia,
Ina ia ou fiafia ai i le fiafia o lou nuu,
Ma ou mitamita ai faatasi ma lou tofi.

 6 Ua matou agasala e pei lava o o matou augātamā;
Ua matou faia mea sesē; ma ua amioleaga lava i matou.

 7 A o o matou augātamā i Aikupito,
E latou te leʻi manatunatu i au galuega ofoofogia.
E latou te leʻi manatua foʻi le tele o lou alofa faamaoni,
Ae peitaʻi, ua latou fouvale i le sami, o le Sami Ulaula.

 8 Ae na ia faaolaina i latou ona o lona suafa,
Ina ia faailoa atu ai lona mana.

 9 Na ia aʻoaʻia le Sami Ulaula, ma na mate mālie atu ai;
Na ia faasavavali foʻi i latou i le vai loloto, e pei ona ia faasavavali o i latou i le toafa;

10 Ma na ia faaolaina i latou mai i le lima o lē na ita mai
Ma toe faafoʻisia i latou mai i le lima o le fili.

11 Na lofia e vai o latou fili;
E leai foʻi se tasi o i latou na totoe ai.

12 Ona latou faatuatua lea i lana afioga;
Ma latou pepese i lona viiga.

13 Ae peitaʻi, na vave lava ona galo iā i latou ana galuega;
E latou te leʻi faatalitali foʻi i lana fautuaga.

14 A ua faaalia o latou tuʻinanauga manatu faapito i le toafa
Ma latou tofotofo ai i le Atua i le toafa.

15 Na ia foaʻiina atu iā i latou o mea na latou talosaga i ai
Ma ua ia faatupuina se faamaʻi tino vale iā i latou.

16 Na latou matauʻa iā Mose i le togālauapi,
E oo foʻi iā Arona, o lē e paia a Ieova.

17 Ona faamaga lea o le eleele ma folo ai Tatano,
Ma ufitia ai le faapotopotoga a Apiramo.

18 Ona mumū ai lea o le afi i lo latou faapotopotoga;
Ma ua susunu ai i le afi o ē e amioleaga.

19 Na latou faia foʻi se tamaʻi povi poʻa i Horepa
Ma ifo ai i le faatusa uʻamea,

20 Ona latou suia lea o loʻu mamalu
I le faatusa o se povi poʻa, o se manu ʻai vao.

21 Na galo iā i latou le Atua o lo latou Faaola,
O Lē na faia mea tetele i Aikupito,

22 O galuega ofoofogia i le nuu o Hamo,
Ma mea mataʻutia i le Sami Ulaula.

23 Na toetoe lava ina a fetalai mai e faaumatia i latou,
Pe ana leai Mose, o lē na ia filifilia,
O lē na tū i le va i ona luma,
Ina ia faaliliuese lona toʻatamaʻi mai i le faafanoina o i latou.

24 Ma na latou ʻinoʻino i le nuu matagofie;
Na latou lē faatuatua foʻi i lana afioga.

25 Na latou muimui pea i o latou faleʻie;
E latou te leʻi faalogo foʻi i le siʻufofoga o Ieova.

26 Ona sii lea o lona aao i se tautoga iā i latou,
E na te faaumatia i latou i le toafa,

27 Ma e na te faaumatia foʻi a latou fanau o loo i atunuu,
Ma ia faataapeape i latou i nuu.

28 Na latou aufaatasi atu iā Paala o Peoro
Ma aai i taulaga i ē ua oti.

29 A o latou faatigā e ala i a latou mea na fai,
Ona oo mai ai lea o se faamaʻi iā i latou.

30 Ina ua tulaʻi Fineaso ma faalaa ane,
Ona taofia ai lea o le faamaʻi.

31 Sa taʻuamiotonuina ai o ia ona o lea mea
Mai i lea tupulaga i lea tupulaga e oo i le faavavau.

32 Na latou faatupu foʻi lona ita i le vai o Meripa,
O lea na oo ai se mea leaga iā Mose ona o i latou.

33 Auā na latou faaonoono i lona loto
Ma na soona tautala ai loa ona laugutu.

34 E latou te leʻi faaumatia nuu,
E pei ona fetalai mai ai Ieova iā i latou.

35 Na latou miomiō pea ma nuu
Ma aʻoaʻoina a latou gaoioiga.

36 Ua auauna atu pea i latou i o latou tupua,
Ma na avea nei mea ma mailei iā i latou.

37 Na latou fai taulaga i o latou atalii
Ma o latou afafine i temoni.

38 Na latou sasaa pea le toto o ē e lē sala,
O le toto o o latou atalii ma o latou afafine,
O ē na latou faataulagaina i tupua o Kanana;
Ona leaga ai lea o le laueleele i le totomasaa.

39 Na lē mamā foʻi i latou i mea na latou faia
Ma na latou faia pea feusuaʻiga lē mamā.

40 Ona matuā toʻasā ai lea o Ieova i lona nuu,
Ma ua ʻinoʻino foʻi o ia i lona tofi.

41 Na ia tuuina atu pea i latou i lima o atunuu,
Ina ia pule ai o ē e ita iā i latou,

42 Ma ia faasauā o latou fili iā i latou,
Ina ia faatoʻilaloina ai i latou i o latou lima.

43 E tele taimi na ia laveaʻia ai i latou,
Ae peitaʻi, na latou fouvale i lo latou ala lē usiusitaʻi,
Ma na faalumaina ai i latou ona o a latou mea sesē.

44 A ua silasila mai o ia i o latou puapuaga
Ina ua faafofoga mai o ia i la latou ʻaiʻoi atu.

45 Ona ia manatua lea o lana feagaiga ma i latou,
Ma ua ia faanoanoa ai ona o le tele o lona alofa faamaoni.

46 Na ia tuuina atu i latou ina ia alofagia
E i latou uma o ē na aveina faapagota i latou.

47 Ieova e, lo matou Atua, ia e faaolaina i matou,
Ma ia faapotopoto faatasi i matou mai i nuu
Ina ia faafetai atu i lou suafa paia,
Ma vivii atu ma le olioli iā te oe.

48 Ia viia Ieova le Atua o Isaraelu
Mai i le vavau e oo i le faavavau;
Ma ia faapea mai le nuu uma Amene.
O outou le nuu e, inā vivii atu ia iā Ioa!

Salamo  107 : 1 - 43

O LE TUSI LONA LIMA

(Salamo 107 – 150)

107 O outou le nuu e, inā faafetai atu ia iā Ieova auā e lelei o ia;
Auā e faavavau lava lona alofa faamaoni.

 2 Ia faapea foʻi ona fai mai o ē ua toe faafoʻisia e Ieova,
O ē ua ia toe faafoʻisia mai i le lima o lē e ita mai,

 3 Ma o ē na ia faapotopoto faatasi mai i atunuu,
E mai i le mea e oso aʻe ai le lā ma le mea e goto i ai,
E mai i mātū ma saute.

 4 Na fesēaʻi i latou i le fanua valevalenoa i le toafa;
E latou te leʻi maua se auala i se aai e nonofo ai.

 5 Na fia aai i latou ma fia feinu foʻi;
Na toeitiiti lava a feoti.

 6 Na latou alalaga atu pea iā Ieova i o latou puapuaga;
Na ia laveaʻi iā i latou mai i o latou mafatiaga,

 7 Na ia taʻitaʻi i latou ina ia savavali i le ala saʻo,
Ma ō atu ai i se aai e nonofo ai.

 8 Le nuu e, ia faafetai atu iā Ieova ona o lona alofa faamaoni
Ma ana galuega ofoofogia i le fanau a tagata.

 9 Auā ua ia faamalieina le tagata ua fia inu;
Ma ua ia faamaʻona foʻi i mea lelei le tagata ua fia ʻai.

10 Ua iai i latou ua nonofo i le pōuliuli ma le pogisa tele,
O pagota ua puapuagatia ma noanoatia i uʻamea.

11 Auā ua latou fouvale i afioga a le Atua;
Ua latou lē faaaloalo foʻi i fautuaga a Lē e Silisili Ese.

12 O le mea lea ua ia faamaulaloina ai o latou loto i mea faigatā;
Ua tautevateva i latou a ua leai se tasi e fesoasoani.

13 Ona latou alalaga atu lea iā Ieova mo se fesoasoani i o latou puapuaga;
Ma na ia faaola iā i latou e pei ona masani ai mai i o latou mafatiaga.

14 Ua ia aumaia i latou mai i le pōuliuli ma le pogisa tele,
Ma motusi ese o latou noanoataga.

15 Le nuu e, ia faafetai atu iā Ieova ona o lona alofa faamaoni
Ma ana galuega ofoofogia i le fanau a tagata.

16 Auā ua ia gauia faitotoʻa ʻapamemea,
Ma ia lepetia faamau uʻamea.

17 O i latou o ē ua vālea e tusa ma o latou ala solitulafono
Ma e tusa foʻi ma a latou mea sesē, ua faatigāina ai i latou.

18 Ua ʻinoʻino i latou i meaʻai uma lava,
Ma ua latou taunuu ai i faitotoʻa o le oti.

19 Ona latou alalaga atu lea iā Ieova mo se fesoasoani i o latou puapuaga;
Ma na ia faaola iā i latou e pei ona masani ai mai i o latou mafatiaga.

20 Na ia auina atu lana afioga ma faamālōlōina ai i latou
Ma saunia se mea e sao ai i latou mai i lua e tatanu ai i latou.

21 Le nuu e, ia faafetai atu iā Ieova ona o lona alofa faamaoni
Ma ana galuega ofoofogia i le fanau a tagata.

22 Ma ia latou ofo atu taulaga o le faafetai
Ma folafola atu ana galuega ma le alaga fiafia.

23 O i latou ua ō ifo i le sami i vaa,
Ua faia pisinisi i le vasa tele,

24 O i latou ia ua vāai i galuega a Ieova
Ma ana galuega ofoofogia i mea loloto;

25 Ua fetalai ane o ia, ona agi mai ai lea o le matagi malosi,
Ma ua siisii ai ona galu.

26 Ua latou ō aʻe i le lagi,
Ua latou ō ifo i lalō.
Ua liusuavai foʻi o latou loto ona o mala.

27 Ua latou taavavale ma tautevateva e pei o se tagata onā,
Ua fenuminumiaʻi foʻi lo latou atamai uma lava.

28 Ona latou alalaga atu lea iā Ieova i o latou puapuaga,
Ma ua ia aumaia i latou mai i o latou mafatiaga.

29 Ua ia faatoʻa filemu le afā,
Ona malū ai lea o galu o le sami.

30 Ona latou olioli ai lea auā ua malū,
Ma ua ia taʻitaʻia i latou i le mea e malu ai na latou loto i ai.

31 Le nuu e, ia faafetai atu iā Ieova ona o lona alofa faamaoni
Ma ana galuega ofoofogia i le fanau a tagata.

32 Ia latou vivii atu iā te ia i le faapotopotoga o lona nuu;
Ia latou vivii atu foʻi iā te ia i le saofaʻiga a toeaina.

33 Ua ia liua vaitafe i le toafa,
Ma le tele o vai e avea ma fanua naumati,

34 O fanua lafulemu e fai ma fanua lafulafuā,
Ona o le leaga o i latou o loo nonofo ai.

35 Ua ia liua le toafa e avea ma vailepa,
Ma le fanua naumati e avea ma fanua e tele ai vai.

36 Na ia faanonofo i inā o ē ua fia aai,
Ina ia latou matuā faatumauina ai se aai e nonofo ai.

37 Ua latou lūlū fatu i fanua ma totō togāvine,
Ina ia fua mai ni fua e tele.

38 Ua ia faamanuia foʻi i latou ina ia matuā faatoʻateleina ai;
E leʻi faaitiitia foʻi e ia a latou lafumanu.

39 Ua toe faaitiitia foʻi i latou ma ua faamaulaloina
Ona o le faasauā, o le puapuaga ma le faanoanoa.

40 Ua faainosia e ia o tamālii,
Ua ia faia i latou ia feoaʻi solo i le toafa i le mea e leai se auala.

41 Ua ia puipuia le tagata mativa mai i mea tigā
Ua ia liua o ia e avea ma aiga toʻatele e pei o se lafu mamoe.

42 E vāai i ai tagata amio saʻo ma olioli ai;
A o ē e amiolētonu uma e tapunia o latou gutu.

43 O ai ea lē ua atamai? E tausia e ia nei mea uma
Ma e uaʻi atu o ia i galuega o le alofa faamaoni o Ieova.

Salamo  108 : 1 - 13

O le pese. O le salamo a Tavita.

108 Le Atua e, ua mausalī loʻu loto.
Ou te pese atu ma fai pesega.
E oo lava i loʻu mamalu.

 2 Inā ala mai ia, le meafaifaaili e, e iai uaua; o oe foʻi le kitara e.*
Ou te fafagu i le tafa o ata.

 3 Ieova e, ou te faaneenee atu iā te oe i luma o tagata;
Ou te fai foʻi pesega iā te oe i luma o nuu.

 4 Auā ua tele lou alofa faamaoni ua oo atu i le lagi,
Ua oo atu foʻi lou faamaoni i ao.

 5 Le Atua e, ia faaeaina oe e sili aʻe i le lagi;
Ma ia i luga aʻe foʻi o le lalolagi uma lou mamalu.

 6 Ina ia laveaʻiina ai o ē e pele iā te oe,
Ia e faaola mai i lou aao taumatau ma ia e tali mai iā te aʻu.

 7 Ua fetalai mai le Atua i lona uiga paia:
“Ou te fiafia lava aʻu, ou te tuuina atu Sekema e fai ma tofi;
Ma ou te fuaina atu foʻi le fanua laugatasi o Sukota.

 8 O aʻu e ona Kiliata; o aʻu e ona Manase,
O Efaraima foʻi o le malosi o loʻu taʻitaʻi;
O Iuta o le tootoo lea o loʻu alii.

 9 O Moapi o le tanoa lea ou te mulumulu ai.
Ou te lafoina atu loʻu seevae iā Etoma.
Ou te alaga atu i le manumalo iā Filisitia.”

10 O ai e na te avatua aʻu i le aai malupuipuia?
O ai foʻi e na te taʻitaʻi atu aʻu e oo i Etoma?

11 Le Atua e, pe e lē o oe ea, o lē na lafoaʻiina i matou
Ma ua e lē afio atu le Atua e, faatasi ma a matou ʻautau?

12 Ia e fesoasoani mai i lo matou puapuaga,
Auā e lē aogā le faaolataga mai i tagata.

13 O le Atua e matou te maua ai le malosi,
Ma o ia lava e na te solia i lalo o matou fili.

^ Sala. 108:2 O se meafaifaaili anamua e ese mai i le kitara i aso nei. O le upu Peretania, o le harp.


Salamo  109 : 1 - 31

I le faatonu o le ʻaufaimusika. O le pese a Tavita.

109 Le Atua e, o Lē ou te vivii atu i ai, aua neʻi e lē tali mai.

 2 Auā ua tautala faasagatau mai iā te aʻu le gutu o le tagata amioleaga ma le gutu o lē e faaʻoleʻole.
Ua latou tautatala e uiga iā te aʻu i le laulaufaiva pepelo.

 3 Ua latou siʻomia aʻu i upu o le ʻinoʻino,
Ma latou tau faasaga mai iā te aʻu e aunoa ma se māfuaaga.

 4 Auā o loʻu alofa ua latou tetee mai ai pea iā te aʻu;
Ae ou te tatalo pea.

 5 Ua latou taui mai iā te aʻu i le leaga mo le lelei
Ma le ʻinoʻino e taui ai loʻu alofa.

 6 Ia tofia sē e amioleaga e pule iā te ia,
Ma ia tū pea i lona itu taumatau sē e tetee.

 7 Pe a faamasinoina o ia, ia alu atu o sē e amioleaga;
Ma ia avea lana tatalo o se agasala.

 8 Ia faaitiitia ona aso;
Ia ave e se tasi lona tofi o se ovasia.

 9 Ia avea ona atalii ma tama ua leai se tamā
Ma lana avā ia avea ma fafine ua oti lana tane.

10 Ia feoaʻi solo lana fanau;
Ma ʻaisi i latou,
E saʻili foʻi a latou meaʻai mai i o latou nofoaga ua faatafunaina.

11 Ia fai e lē ua ia nofo aitalafu ai ni mailei ina ia maua ai ana mea uma,
Ia faoa foʻi e tagata ese mea na ia tautigā ai.

12 Ia aua neʻi faaalia e se tasi iā te ia le alofa faamaoni,
Ia aua foʻi neʻi faaalia e se tasi le alofa i ona atalii ua leai se tamā.

13 Ia vavaeeseina o ē e tupuga mai iā te ia.
Ia soloiesea foʻi o latou igoa i augātupulaga o loo mulimuli mai.

14 Ia manatua e Ieova mea sesē a ona augātamā,
Ma ia aua neʻi soloiesea le agasala a lona tinā.

15 Ia iai pea i luma o Ieova a latou mea sesē;
Ma ia tineia e ia le manatuaina o i latou mai i le lalolagi;

16 Talu ai na ia lē manatua e faaalia le alofa faamaoni,
Ae ua ia tulituliloa le tagata mafatia ma ua mativa
Ma lē ua lotovaivai, ina ia fasiotia o ia.

17 Ua fiafia pea o ia i le malaia, o lea na oo mai ai iā te ia;
E leʻi fiafia foʻi o ia i le faamanuiaga,
O lea na mamao ai mai iā te ia;

18 Ua ofu o ia i le malaia e pei o se ofu.
Ua oo mai e pei o vai iā te ia
Ua pei foʻi o le suāuu i ona ponaivi.

19 Ia avea lea iā te ia e pei o se ofu ua ia pulupulu ai
E pei foʻi o se fusi e fusi ai o ia e lē aunoa.

20 O le taui lenei o lē na teena aʻu mai iā Ieova
Ma i latou na tautatala i mea leaga faasaga iā te aʻu.

21 A o oe Ieova e, o le Alii Pule Silisili Ese.
Ia e alofa mai iā te aʻu ona o lou suafa.
Auā e lelei lou alofa faamaoni, ia e laveaʻi mai iā te aʻu.

22 Auā ua ou puapuagatia ma mativa,
Ua tuia foʻi loʻu loto i totonu iā te aʻu.

23 O le a ou alu ese e pei ona mou atu o se ata lafoia;
Ua lūlūeseina foʻi aʻu e pei o se sē akerise.

24 Ua tetete oʻu tuli mai i le anapogi,
Ua paee loʻu tino, ua leai se suāuu.

25 Ua avea aʻu e pei o se mea ua faalumaina iā i latou.
Ua latou vāai mai iā te aʻu ona lialiaʻi lea o o latou ulu.

26 Ieova e loʻu Atua, ia e fesoasoani mai iā te aʻu;
Ia faaola iā te aʻu e tusa ma lou alofa faamaoni.

27 Ia iloa e i latou o lou aao lenei;
O oe lava Ieova e, na e faia lenei mea.

28 Ia tuu pea i latou e fetuu mai,
A o oe ia e faamanuia mai.
Ua latou tulaʻi, ae ia e faamāsiasi i latou,
Ma ia olioli lau auauna.

29 Ia oofu i latou o ē e tetee mai iā te aʻu i le māsiasi,
Ia fusia foʻi i latou i lo latou mā e pei o se ofu talaloa.

30 Ou te matuā faaneenee atu iā Ieova i loʻu gutu,
Ou te vivii atu foʻi iā te ia i luma o tagata e toʻatele.

31 Auā e tū o ia i le itu taumatau o le tagata mativa,
Ina ia faaolaina o ia mai i ē o loo faamasinoina o ia.

Salamo  110 : 1 - 7

O le pese a Tavita.

110 Ua fetalai mai Ieova i loʻu Alii:
“Ia e nofo i loʻu itu taumatau
Seʻia ou faia ou fili ma mea e tū ai ou vae.”

 2 E auina atu e Ieova le tootoo o lou malosi mai i Siona, e faapea:
“Inā alu ia ma pule i totonu o ou fili.”

 3 E ofo atu ma le lotomalie e ou tagata i latou lava i le aso o le malosi o lau vaegaʻau.
I au mea paia matagofie, mai i le manava o le taeao,
Ua iā te oe tane talavou e pei o sau o le vaveao.

 4 Ua tautō Ieova (ma e lē liliuese mai ai):
“O oe o le ositaulaga e faavavau
E uiga faatasi ma Mekisateko!”

 5 O Ieova o loo i lou itu taumatau o ia
E tuʻimomomoina lava e ia o tupu i le aso o lona toʻasā.

 6 E na te faasalaina nuu;
E faatumuina foʻi e ia i tino oti.
E na te tuʻimomomoina le taʻitaʻi o le nuu e matuā toʻatele.

 7 E inu o ia i le ālia i le ala.
O le mea lea e ea ai i luga lona ao.

Salamo  111 : 1 - 10

111 O outou le nuu e, inā vivii atu ia iā Ioa!

א [Alefa]
Ou te faaneenee atu iā Ieova ma loʻu lotoatoa

ב [Peta]
I le faatasiga o aumea mamae o ē e amio saʻo ma le faapotopotoga.

ג [Gimela]

 2 E sili lava galuega a Ieova,

ד [Taleta]
E saʻili i ai i latou uma e fiafia i ai.

ה [He]

 3 E mamalu ma matagofie ana galuega,

ו [Vau]
E tumau e faavavau lana amiotonu.

ז [Saina]

 4 E manatua pea ana galuega ofoofogia na ia faia.

ח [Heta]
E alofa fua ma alofa mutimutivale Ieova.

ט [Teta]

 5 Ua ia foaʻiina mai meaʻai i ē e matataʻu iā te ia.

י [Iota]
E manatua foʻi e ia lana feagaiga i aso uma lava.

כ [Kafa]

 6 Ua ia taʻu atu i lona nuu le mana o ana galuega,

ל [Lameta]
I le tuuina atu iā i latou o le tofi o nuu ese.

מ [Mema]

 7 O galuega a ona aao e moni ma tonu ia;

נ [Nuna]
E maufaatuatuaina faatonuga uma e na te tuuina mai,

ס [Sameka]

 8 E matuā lagolagoina e faavavau faavavau lava,

ע [Oina]
Ua faia i le faamaoni ma le tonu.

פ [Pe]

 9 Ua auina mai e ia le togiola i lona nuu.

צ [Sati]
Na poloaʻi foʻi o ia e tumau e faavavau lana feagaiga.

ק [Kofa]
E paia ma e mataʻutia lona suafa.

ר [Resa]

10 O le mataʻu iā Ieova o le amataga lea o le atamai.

ש [Sina]
O i latou o ē e faia na mea ua iai le tofā mamao.

ת [Tau]
E tumau e faavavau lona viiga.

Salamo  112 : 1 - 10

112 O outou le nuu e, inā vivii atu ia iā Ioa!

א [Alefa]
E fiafia le tagata e mataʻu iā Ieova,

ב [Peta]
O lē e matuā fiafia i ana poloaʻiga.

ג [Gimela]

 2 E avea ana fanau ma ē e malolosi i le lalolagi.

ד [Taleta]
A o le tupulaga o ē e amio saʻo, e faamanuiaina lava i latou.

ה [He]

 3 E i lona fale oloa ma le tamaoaiga;

ו [Vau]
E tumau e faavavau lana amiotonu.

ז [Saina]

 4 E susulu atu o ia i le pōuliuli e pei o se molī i ē e amio saʻo.

ח [Heta]
E alofa fua, e alofa mutimutivale ma e amiotonu o ia.

ט [Teta]

 5 E lelei le tagata e alofa fua ma nonō atu ana mea.

י [Iota]
E na te faia ana mea ma le faamasinotonu.

כ [Kafa]

 6 E moni, e lē tautevateva lava o ia.

ל [Lameta]
E manatua foʻi o lē e amiotonu i aso uma lava.

מ [Mema]

 7 E lē fefe o ia e oo lava i tala leaga.

נ [Nuna]
E mausalī lona loto ma e faalagolago iā Ieova.

ס [Sameka]

 8 E lē atuatuvale lona loto; ma e lē fefe o ia,

ע [Oina]
Seʻia iloa atu e ia o ē ita iā te ia.

פ [Pe]

 9 Ua ia tufatufa atu le tele o mea; ua ia foaʻi atu i ē e matitiva.

צ [Sati]
E tumau e faavavau lana amiotonu.

ק [Kofa]
E faaeaina lona nifo i le mamalu.

ר [Resa]

10 E iloa atu e le tagata amioleaga, ona matuā ita ai lea o ia.

ש [Sini]
E lilivau ona nifo ma liusuavai lava ia.

ת [Tau]
E faaumatia foʻi tuʻinanauga o ē e amioleaga.

Salamo  113 : 1 - 9

113 O outou le nuu e, inā vivii atu ia iā Ioa!
Inā vivii atu ia iā te ia outou o auauna a Ieova,
Ia vivii atu i le suafa o Ieova.

 2 Ia viia le suafa o Ieova
E amata atu nei e oo i le faavavau.

 3 E mai i le oso aʻe o le lā seʻia oo ina goto
Ia viia le suafa o Ieova.

 4 Ua sili lava Ieova i atunuu uma;
Ua sili atu lona mamalu i luga aʻe o le lagi.

 5 O ai ea e tusa ma Ieova lo tatou Atua,
O Lē e faamaualugaina e ia lona afioaga?

 6 Ua faamaulaloina e ia o ia lava e silasila mai i le lagi ma le lalolagi,

 7 Ua ia faatūina le tagata faatauvaa mai i le pefu;
Ua ia faaeaina le tagata mativa mai i le lefulefu,

 8 Ina ia faanofo faatasi o ia ma tamālii,
O tamālii o lona nuu.

 9 O ia ua nofo ai le fafine pā i se fale
E avea ma tinā olioli o se fanau.
O outou le nuu e, inā vivii atu ia iā Ioa!

Salamo  114 : 1 - 8

114 Ina ua alu ese Isaraelu mai i Aikupito,
O le aiga o Iakopo mai i le nuu e ese la latou gagana,

 2 Na avea Iuta ma ona nuu paia,
Ma Isaraelu o lona malo mamalu.

 3 Ua iloa atu e le sami ona sola ai lea;
A ua toe liliu i tua Ioritana.

 4 Ua osooso solo mauga e pei o mamoe poʻa,
O aʻega foʻi ua pei o tamaʻi mamoe.

 5 Le sami e, o le ā le mea ua e sola ai,
Ioritana e, o le ā le mea ua e toe liliu ai?

 6 Mauga e, o le ā le mea ua outou osooso solo ai e pei o mamoe poʻa;
Aʻega e, o le ā foʻi le mea ua pei ai outou o tamaʻi mamoe?

 7 Le laueleele e, inā matuā tigā ia ona o le Alii,
Ona o le Atua o Iakopo,

 8 O lē na liua le papa e avea ma vailepa,
O le papa malō e avea ma vaipuna.

Salamo  115 : 1 - 18

115 E lē tatau se mea iā i matou, Ieova e, e lē tatau se mea iā i matou,
A o lou suafa e tatau ona faamamaluina
E tusa ma lou alofa faamaoni, e tusa foʻi ma lou faamaoni.

 2 Aiseā ea e faapea mai ai atunuu:
“O fea nei o iai lo latou Atua?”

 3 Ae o loo i le lagi lo matou Atua;
Ua faia e ia mea uma ua ia finagalo i ai.

 4 O o latou tupua e faia i siliva ma auro,
O galuega ia a lima o tagata.

 5 E fai o latou gutu, ae e lē tautatala;
E fai o latou mata, ae e lē vāai;

 6 E fai o latou taliga, ae e lē faalogo.
E fai o latou isu, ae e lē sogisogi.

 7 E fai o latou lima, ae e lē fetagofi.
E fai o latou vae, ae e lē savavali;
E leai foʻi se leo i o latou faaʻī.

 8 O i latou e faia tupua, ua pei lava i latou o na mea,
O i latou uma o ē e faatuatua i ai.

 9 Isaraelu e, ia faatuatua iā Ieova;
O ia o lo latou fesoasoani ma lo latou talita.

10 Le aiga e, o Arona, ia outou faatuatua atu iā Ieova;
O ia o lo latou fesoasoani ma lo latou talita.

11 O outou o ē e matataʻu iā Ieova, inā faatuatua ia iā Ieova;
O ia o lo latou fesoasoani ma lo latou talita.

12 Ua manatua e Ieova lava ia i tatou; e faamanuia mai e ia,
E faamanuia e ia le aiga o Isaraelu,
E faamanuia foʻi e ia le aiga o Arona.

13 E faamanuia e ia o i latou e matataʻu iā Ieova,
O ē e faatauvaa atoa foʻi ma ē e sili.

14 E faaopoopo e Ieova iā te outou,
O outou ma a outou fanau.

15 O outou o ē ua faamanuiaina e Ieova,
O Lē na faia le lagi ma le lalolagi.

16 O le lagi, o le lagi lava, e iā Ieova lea,
A ua tuuina mai e ia le lalolagi i le fanau a tagata.

17 E lē vivii atu iā Ioa o ē ua oti,
E faapea foʻi i latou ua ō ifo i le mea taaligoligoa.

18 A o i tatou, ia vivii atu iā Ioa
E amata atu nei seʻia oo i le faavavau.
O outou le nuu e, inā vivii atu ia iā Ioa!

Salamo  116 : 1 - 19

116 Ou te alofa, auā e faafofoga mai Ieova
I loʻu leo ma aʻu ʻaiʻoiga.

 2 Auā na faafofoga mai o ia iā te aʻu,
Ou te valaau atu iā te ia i aso uma o loʻu ola.

 3 Na siʻomia aʻu i maea o le oti
Na maua aʻu e puapuaga o le Tuugamau.*
Na ou maua pea puapuaga ma mafatiaga.

 4 Ae ou te valaau i le suafa o Ieova:
“Ieova e, ou te ʻaiʻoi atu ia e saunia se mea ou te sao ai!”

 5 O Ieova e alofa fua ma e amiotonu;
O lo tatou Atua o Lē e alofa mutimutivale.

 6 O loo leoleo e Ieova i latou e leai se poto masani.
Na ou vaivai foʻi, ona ia faaolaina lea o aʻu.

 7 O aʻu nei, ia ou toe foʻi atu i loʻu mapusaga,
Auā ua agalelei mai Ieova iā te aʻu.

 8 Auā ua e laveaʻiina aʻu mai i le oti,
O oʻu mata neʻi tagi, ma oʻu vae neʻi tautevateva.

 9 Ou te savali i luma o Ieova i le nuu o ē e ola.

10 Na ou tautala atu ona o loʻu faatuatua.
Na ou matuā mafatia lava.

11 O aʻu nei, sa ou faapea atu ina ua ou popolevale:
“E pepelo tagata uma.”

12 O le ā se mea ou te totogi atu iā Ieova
Ona o mea lelei uma ua ia faia iā te aʻu?

13 Ou te ave aʻe le ipu o le faaolataga tele,
Ma ou valaau atu i le suafa o Ieova.

14 Ou te avatu iā Ieova mea na ou tautō ai,
Ioe, i luma o lona nuu uma.

15 E tautele i le silafaga a Ieova
Le oti o ona tagata faamaoni.

16 Ieova e, ou te ʻaiʻoi atu,
Auā o aʻu o lau auauna.
O aʻu o lau auauna, o le tama tama a lau teine pologa.
Ua e tatalaina oʻu noanoataga.

17 Ou te ofo atu iā te oe le taulaga o le faafetai,
Ma ou valaau atu i le suafa o Ieova.

18 Ou te avatu iā Ieova mea na ou tautō ai,
Ioe, i luma o lona nuu uma.

19 I lotoā o le fale o Ieova,
I totonu o oe Ierusalema e.
O outou le nuu e, inā vivii atu ia iā Ioa!

^ Sala. 116:3 Tagaʻi i le Faaopoopoga e 6.


Salamo  117 : 1 - 2

117 O outou nuu ese uma, inā vivii atu ia iā Ieova;
O outou tagata uma, inā faamanū atu ia iā te ia.

 2 Auā ua tele lava lona alofa faamaoni iā i tatou;
O le faamaoni foʻi o Ieova e faavavau.
O outou le nuu e, inā vivii atu ia iā Ioa!

Salamo  118 : 1 - 29

118 O outou le nuu e, inā faafetai atu ia iā Ieova, auā e lelei o ia;
Auā e faavavau lava lona alofa faamaoni.

 2 Ia faapea atu nei Isaraelu:
“Auā e faavavau lava lona alofa faamaoni.”

 3 Ia faapea atu le aiga o Arona:
“Auā e faavavau lava lona alofa faamaoni.”

 4 Ia faapea atu foʻi i latou e matataʻu iā Ieova:
“Auā e faavavau lava lona alofa faamaoni.”

 5 Na ou valaau atu iā Ioa i oʻu puapuaga;
Na faafofoga mai Ioa ma tuu aʻu i se mea lautele.

 6 O loo ʻau Ieova ma aʻu; ou te lē fefe lava.
O le ā se mea e mafai ona faia e tagata iā te aʻu?

 7 O loo ʻau Ieova ma aʻu, faatasi ma i latou o loo fesoasoani mai iā te aʻu,
Ina ia ou iloa ai i latou o ē e ita mai iā te aʻu.

 8 E sili atu ona lelei le sulufaʻi iā Ieova
Nai lo o le faatuatua atu i tagata.

 9 E sili atu foʻi ona lelei le sulufaʻi iā Ieova
Nai lo o le faatuatua atu i tamālii.

10 Ua siʻomia aʻu e atunuu uma.
A o le suafa o Ieova na mafai ai ona ou tutuliesea i latou.

11 Ua latou siʻomia aʻu, ioe, ua latou siʻomia aʻu.
Ae o le suafa o Ieova na mafai ai ona ou tutuliesea i latou.

12 Ua latou siʻomia aʻu e pei o pi;
Ua faaumatia i latou e pei o vao tuitui ua mū i le afi.
Ae o le suafa o Ieova na mafai ai ona ou tutuliesea i latou.

13 Ua e matuā tulei mai iā te aʻu ina ia ou paʻū ai,
Ae peitaʻi, ua fesoasoani mai Ieova iā te aʻu.

14 O Ioa o loʻu malu ma loʻu malosi,
Ua avea o ia ma oʻu faaolataga.

15 O le leo o le alaga fiafia ma le faaolataga
O loo i faleʻie o ē e amiotonu.
E faia e le aao taumatau o Ieova mea mamana.

16 Ua faaeaina le aao taumatau o Ieova;
E faia e le aao taumatau o Ieova mea mamana.

17 Ou te lē oti, ae ou te ola pea,
Ina ia ou folafola atu galuega a Ioa.

18 Na matuā aʻoaʻia aʻu e Ioa,
Ae na te leʻi tuuina aʻu i le oti.

19 O outou le nuu e, inā tatala mai ia iā te aʻu faitotoʻa o le amiotonu.
Ou te ulufale atu ai; ou te faaneenee atu foʻi iā Ioa.

20 O le faitotoʻa lenei o Ieova.
E ō atu i ai o ē e amiotonu.

21 Ou te faaneenee atu iā te oe, auā na e tali mai iā te aʻu
Ua avea foʻi oe ma oʻu faaolataga.

22 O le maa lea na tuulafoaʻiina e tufuga
Ua avea ma maa tulimanu sili.

23 E mai iā Ieova lenei mea;
Ma e ofoofogia i la tatou vaai.

24 O le aso lenei ua faia e Ieova;
E tatou te olioli ma fiafia ai.

25 Faamolemole Ieova e, ia e faaola mai iā i matou!
Faamolemole Ieova e, ia e faamanuia mai!

26 Ia manuia Lē e afio mai i le suafa o Ieova;
E matou te faamanuia atu foʻi iā te outou le nuu mai i le fale o Ieova.

27 O Ieova o le Atua lea,
E foaʻi mai e ia le malamalama iā i tatou.
O outou le nuu e, inā teuteu ia le solo o le tausamiga i lālā laau,
E oo atu lava i nifo o le fata faitaulaga.

28 O oe o loʻu Atua, ma ou te faaneenee iā te oe;
Ou te faaeaina oe loʻu Atua.

29 O outou le nuu e, inā faafetai atu ia iā Ieova, auā e lelei o ia;
Auā e faavavau lava lona alofa faamaoni.

Salamo  119 : 1 - 176

א [Alefa]

119 E fiafia o ē e sao o latou ala,
O i latou ia o loo savavali i le tulafono a Ieova.

 2 E fiafia i latou o ē e tausi i ana faamanatuga;
Ua latou saʻili atu pea iā te ia ma o latou lotoatoa.

 3 Ua lē faia lava e i latou se mea e lē tonu.
Ua latou savavali foʻi i ona ala.

 4 O oe lava na e poloaʻi mai iā i matou
Ina ia tausia lelei au faatonuga.

 5 Maʻimau pe ana ou savali ma le mausalī
Ina ia ou tausia ai au tulafono!

 6 Ona ou lē māsiasi ai lea,
Pe a ou vaavaai atu i au poloaʻiga uma.

 7 Ou te faaneenee atu iā te oe ma loʻu loto saʻo,
Pe a ou iloa iʻuga o au faamasinogatonu.

 8 Ua ou tausia pea au tulafono.
Aua lava e te matuā tuulafoaʻi mai iā te aʻu.

ב [Peta]

 9 Pe e faapefea ona faamamā e se tauleʻaleʻa lona ala?
E ala i le leoleoina pea o ia e tusa ai ma lau afioga.

 10 Ua ou saʻili iā te oe ma loʻu lotoatoa.
Aua neʻi ou sē ese mai i au poloaʻiga.

 11 Ua ou teu i loʻu loto lau afioga,
Ina neʻi oʻu agasala iā te oe.

 12 Ieova e, ia viia oe.
Ia e aʻoaʻo mai foʻi iā te aʻu au tulafono.

 13 Ua taʻutaʻu atu e oʻu laugutu
Iʻuga uma o faamasinoga a lou fofoga.

 14 Ua ou olioli i au faamanatuga,
E pei ona ou olioli i isi mea tāua uma.

 15 Ou te manatunatu i au faatonuga,
Ma ou te uaʻi atu foʻi i ou ala.

 16 Ou te fiafia lava i au tulafono.
E lē galo foʻi iā te aʻu lau afioga.

ג [Gimela]

 17 Ia e faia mea lelei i lau auauna ina ia ou ola ai
Ma ina ia ou tausi ai i lau afioga.

 18 Ia e faapupulaina oʻu mata ina ia ou vaai atu ai
I mea ofoofogia o lau tulafono.

 19 O aʻu o le tagata ese i le laueleele.
Aua e te natia mai iā te aʻu au poloaʻiga.

 20 Ua nutimomoia loʻu loto i le naunau tele
I iʻuga o au faamasinoga i taimi uma.

 21 Ua e aʻoaʻia o ē e faamaualuluga ua faamalaiaina
O ē ua see ese mai i au poloaʻiga.

 22 Ia e aveese mai iā te aʻu taufaifaiga ma le inosia,
Auā ua ou tausia au faamanatuga.

 23 Sa nonofo lava perenise; ma faiupu le tasi i le isi e faasaga iā te aʻu.
A o lau auauna, ua mafaufau o ia i au tulafono.

 24 Ua ou fiafia foʻi i au faamanatuga,
E pei o tagata e faufautua mai iā te aʻu.

ד [Taleta]

 25 Ua pipii loʻu ola i le efuefu.
A ia e faaolaina aʻu e tusa ma lau afioga.

 26 Ua ou faailoa atu oʻu lava ala ina ia e tali mai iā te aʻu.
Ia aʻoaʻo mai iā te aʻu i au tulafono.

 27 Ia e faamalamalama mai iā te aʻu le ala o au faatonuga,
Ina ia ou manatunatu ai i au galuega ofoofogia.

 28 Ua ou lē moe i loʻu faanoanoa.
Ia e faatulaʻi aʻu e tusa ma lau afioga.

 29 Ia e aveesea mai iā te aʻu le ala sesē,
Ma ia alofa mai iā te aʻu i lau tulafono.

 30 Ua ou filifilia le ala o le faamaoni.
Ua ou manatu foʻi e talafeagai iʻuga o au faamasinoga.

 31 Ua ou pipii atu i au faamanatuga.
Ieova e, aua e te faamāina aʻu.

 32 Ou te tamoʻe lava i le ala o au poloaʻiga,
Auā ua e foaʻi mai iā te aʻu se lotomatala.

ה [He]

 33 Ieova e, ia e faatonu mai iā te aʻu i le ala o au tulafono,
Ina ia ou tausia e oo lava i le iʻuga.

 34 Ia e faamalamalama mai iā te aʻu ina ia ou tausi ai i lau tulafono
Ma ia ou tausia ai ma loʻu lotoatoa.

 35 Ia e taʻitaʻia aʻu e savali i le ala o au poloaʻiga,
Auā ua ou fiafia i ai.

 36 Ia e faauaʻi atu loʻu loto i au faamanatuga,
Ae e lē o tupe faasili.

 37 Ia e liliuese oʻu mata mai i le vaai atu i mea e lē aogā;
Ia e faaolaina aʻu i lou ala.

 38 Ia e faataunuu i lau auauna lau afioga
E taʻitaʻiina atu ai i le mataʻu iā te oe.

 39 Ia e aveesea loʻu luma lea ou te fefe i ai,
Auā e lelei iʻuga o au faamasinoga.

 40 Faauta! Ua ou naunau i au faatonuga.
Ia e faaolaina aʻu i lau amiotonu.

ו [Vau]

 41 Ieova e, ia oo mai iā te aʻu lou alofa faamaoni,
O lau faaolataga foʻi e tusa o lau afioga,

 42 Ina ia ou tali atu ai i lē o loo taufaifai mai i se upu,
Auā ua ou faatuatua i lau afioga.

 43 Aua lava e te matuā aveesea mai i loʻu gutu le upu moni,
Auā ua ou faatalitali i le iʻuga o lau faamasinoga.

 44 Ou te tausia e lē aunoa lau tulafono,
I aso uma e oo lava i le faavavau.

 45 Ona ou fesavaliaʻi ai lea i le mea lautele,
Auā ua ou saʻili i au faatonuga.

 46 Ou te tautala foʻi i au faamanatuga i luma o tupu,
Ma ou te lē mā lava.

 47 Ou te fiafia lava i au poloaʻiga
Ua ou naunau i ai.

 48 Ou te sisii aʻe foʻi oʻu lima i le tatalo, e faaalia ai loʻu naunau i au poloaʻiga,
Ou te mafaufau foʻi i au tulafono.

ז [Saina]

 49 Ia e manatua lau afioga i lau auauna,
Lea ua ou faatalitali i ai e tusa ma lau folafolaga.

 50 Ua avea ma faamāfanafanaga i loʻu tigā,
Auā o lau afioga ua faaolaina ai aʻu.

 51 Ua matuā tauemu mai tagata faamaualuluga iā te aʻu.
Auā ou te leʻi liliuese mai i lau tulafono.

 52 Ieova e, ua ou manatua iʻuga o au faamasinoga talu mai anamua,
Ma ua faamāfanafanaina ai aʻu.

 53 Ua ou matuā ita lava ona o ē e amioleaga,
O ē ua tuua lau tulafono.

 54 Ua avea au tulafono ma aʻu pese
I le fale na ou nofo aumau ai o se tagata ese.

 55 Ieova e, ua ou manatua lou suafa i le pō,
Ina ia ou tausia ai lau tulafono.

 56 Ua fai mo aʻu lenei mea,
Auā ua ou tausia au faatonuga.

ח [Heta]

 57 O Ieova o loʻu tofi lea;
Na ou folafola atu ou te tausi i au afioga.

 58 Ua ou saʻili atu mo lou finagalo malie* ma loʻu lotoatoa.
Ia e alofa mai iā te aʻu e tusa ma lau afioga.

 59 Ua ou manatunatu i oʻu ala,
Ina ia toe liliu atu oʻu vae i au faamanatuga.

 60 Ua ou faatelevave, ma ou te leʻi faatelegese
Ina ia tausi i au poloaʻiga.

 61 Ua siʻomia aʻu e maea a ē e amioleaga.
Ou te leʻi faagaloina foʻi lau tulafono.

 62 Ou te ala i le vaeluapō e faafetai atu iā te oe
Ona o iʻuga o au faamasinogatonu.

 63 Ua fai aʻu ma uō a i latou uma o ē e matataʻu iā te oe,
Ma i latou foʻi o ē e tausi i au faatonuga.

 64 Ieova e, ua tumu le lalolagi i lou alofa faamaoni.
Ia e aʻoaʻo mai aʻu i au tulafono.

ט [Teta]

 65 Ua e agalelei i mea ua e faia i lau auauna,
Ieova e, e tusa ma lau afioga.

 66 Ia aʻoaʻo mai aʻu i le agalelei, mafaufau lelei, ma le poto,
Auā ua ou faatuatua i au poloaʻiga.

 67 A o leʻi oo mai tigā iā te aʻu, sa ou agasala ma le lē iloa,
A o lenei ua ou tausia lau afioga.

 68 O oe e lelei ma o loo e faia mea lelei.
Ia e aʻoaʻo mai aʻu i au tulafono.

 69 Ua fatu fua e ē faamaualuluga tala pepelo e uiga iā te aʻu.
A o aʻu, ou te tausi i au faatonuga ma loʻu lotoatoa.

 70 Ua mafiafia o latou loto e pei o le gaʻo.
A o aʻu, ou te fiafia i lau tulafono.

 71 E lelei mo aʻu ona ua ou mafatia,
Ina ia ou aʻoaʻoina ai au tulafono.

 72 E lelei mo aʻu le tulafono a lou fofoga,
E sili atu nai lo o le afe o fasi auro ma siliva.

י [Iota]

 73 Na faia aʻu e ou lava aao, ma ua saunia ai aʻu.
Ia e faamalamalama mai iā te aʻu, ina ia ou aʻoaʻoina ai au poloaʻiga.

 74 O i latou o ē e matataʻu iā te oe, e latou te iloa mai aʻu ma olioli ai,
Auā ua ou faatalitali atu i lau afioga.

 75 Ieova e, ua ou iloa lelei e tonu lava iʻuga o au faamasinoga
Ua e faapuapuagatia foʻi aʻu i le faamaoni.

 76 Ia faamāfanafanaina aʻu e lou alofa faamaoni,
E tusa ma lau afioga i lau auauna.

 77 Ia oo mai iā te aʻu lou alofa mutimutivale, ina ia ou ola ai pea;
Auā ua ou fiafia i lau tulafono.

 78 Ia faamāina o ē e faamaualuluga, auā ua latou taʻitaʻisesēina fua aʻu.
A o aʻu, ou te manatunatu i au faatonuga.

 79 Ia liliu mai iā te aʻu i latou o ē e matataʻu iā te oe,
O i latou ia e iloa au faamanatuga.

 80 Ia sao loʻu loto e tausia au tulafono,
Ina ia ou lē mā ai.

כ [Kafa]

 81 Auā ua ou vaivai i le manaʻo tele i lau faaolataga;
Auā ua ou faatalitali atu i lau afioga.

 82 Ua vaivai oʻu mata i le matuā fia vaai i lau afioga,
A o ou faapea atu: “O afea e te faamāfanafanaina ai aʻu?”

 83 Auā ua pei aʻu o se fagupaʻu* i le asu.
E lē galo iā te aʻu au tulafono.

 84 E fia ea aso o lau auauna?
O afea foʻi e te faaoo mai ai lau faamasinoga iā i latou o loo faasauā mai iā te aʻu?

 85 Ua eli e ē faamaualuluga lua ina ia maua ai aʻu,
O i latou ia e lē o ola e tusa ma lau tulafono.

 86 E maufaatuatuaina au poloaʻiga uma.
Ua latou sauā fua mai iā te aʻu. Ia e fesoasoani mai iā te aʻu.

 87 Ua toeitiiti ona latou faaumatia lea o aʻu i le lalolagi;
A o aʻu, ou te leʻi tuua lava au faatonuga.

 88 Ia e faaola mai iā te aʻu e tusa ma lou alofa faamaoni,
Ina ia ou tausia faamanatuga a lou fofoga.

ל [Lameta]

 89 Ieova e, ua tumau lau afioga,
I le lagi e faavavau.

 90 O lou faamaoni e mai i lea tupulaga i lea tupulaga.
Ua e matuā faatumauina foʻi le lalolagi, ina ia tūmau ai pea.

 91 E tusa ai ma le iʻuga o au faamasinoga, ua tumau ai pea e oo mai i le aso nei,
Auā o au auauna i latou uma.

 92 Pe ana ou lē fiafia i lau tulafono,
Semanū ua ou fano i oʻu tigā.

 93 E lē galo iā te aʻu au faatonuga i aso uma,
Auā o mea na ua e faaolaina ai aʻu.

 94 O oe e ona aʻu. Ia e faaolaina foʻi aʻu,
Auā ua ou saʻili atu i au faatonuga.

 95 Ua faatalitali o lē e amioleaga ina ia faaumatia aʻu.
A ua ou uaʻi atu pea i au faamanatuga.

 96 Ua ou vaaia le iʻuga o mea lelei atoatoa uma.
O lau poloaʻiga foʻi e matuā lautele lea.

מ [Mema]

 97 Maʻeu lava loʻu naunau i lau tulafono!
Ou te mafaufau i ai i le aso atoa.

 98 Ua sili atu loʻu atamai i oʻu fili ona o au poloaʻiga,
Auā ua ou tausia pea au poloaʻiga i aso uma.

 99 Ua sili atu le tofā mamao ua iā te aʻu nai lo o oʻu faiaʻoga uma,
Auā ou te mafaufau pea i au faamanatuga.

100 Ua sili atu loʻu malamalama nai lo o toeaina,
Auā ua ou tausia au faatonuga.

101 Ua ou taofia oʻu vae mai i ala leaga uma,
Ina ia ou tausia ai lau afioga.

102 Ou te leʻi ʻalo ese mai i iʻuga o au faamasinoga,
Auā o oe lava na e aʻoaʻo mai iā te aʻu.

103 Maʻeu lava le suamalie o au afioga i loʻu gutu,
E sili atu nai lo o le meli!

104 Ona o au faatonuga, ua ou malamalama ai.
O le mea lea ua ou ʻinoʻino ai i ala sesē uma.

נ [Nuna]

105 O lau afioga o le sulu lea i oʻu vae,
Ma le malamalama i loʻu ala.

106 Na ou tautō ma ou te faia lava,
Ina ia ou tausia iʻuga o au faamasinogatonu.

107 Ua ou matuā puapuagatia lava.
Ieova e, ia e faaola mai iā te aʻu e tusa ma lau afioga.

108 Ieova e, ia e fiafia mai i taulaga tauofo a loʻu gutu,
Ma aʻoaʻo mai aʻu i iʻuga o au faamasinoga.

109 Ua i loʻu lima loʻu nei ola e lē aunoa;
Ae e lē galo iā te aʻu lau tulafono.

110 Ua faataatia e lē e amioleaga se mailei mo aʻu,
Ae ou te leʻi alu ese lava mai i au faatonuga.

111 Ua fai ma oʻu tofi au faamanatuga i aso uma lava,
Auā o mea ia e fiafia i ai loʻu loto.

112 Ua faauaʻi atu loʻu loto e faia au tulafono
I aso uma lava e oo i le iʻuga.

ס [Sameka]

113 Ua ou ʻinoʻino i tagata faalotolotolua,
A ua ou naunau i lau tulafono.

114 O oe o loʻu lafitaga ma loʻu talita.
Auā ou te faatalitali atu i lau afioga.

115 Inā ō ese ia mai iā te aʻu outou o ē e faia mea leaga,
Ina ia ou tausia ai poloaʻiga a loʻu Atua.

116 Ia e lagolago mai iā te aʻu e tusa ma lau afioga, ina ia ou ola ai pea,
Ma aua e te faamāina aʻu ona o loʻu faamoemoe.

117 Ia e tausia aʻu ina ia faaolaina ai,
Ona ou vaai atu ai pea lea i au tulafono.

118 Ua e lafoaʻia i latou uma ua see ese mai i au tulafono;
Auā e pepelo a latou faiga faaʻoleʻole.

119 Ua e aveesea tagata amioleaga uma o le lalolagi e pei o le otaota o le uʻamea.
O le mea lea ou te naunau ai i au faamanatuga.

120 Ua maniti loʻu tino ona o loʻu mataʻu iā te oe;
Ma ua ou fefe ona o iʻuga o au faamasinoga.

ע [Oina]

121 Ua ou faia le faamasinoga ma le amiotonu.
Aua e te lafoaʻia aʻu i ē e lē faia mai mea tonu iā te aʻu!

122 Ia e faia mea e faamautinoa ai ua saogalemu lau auauna.
Aua neʻi ʻolegia aʻu e ē faamaualuluga.

123 Ua vaivai oʻu mata i le matuā fia vaai i lau faaolataga
Ma lau afioga tonu.

124 Ia e faia i lau auauna e tusa ma lou alofa faamaoni,
Ma aʻoaʻo mai aʻu i au tulafono.

125 O aʻu o lau auauna. Ia e faamalamalama mai iā te aʻu,
Ina ia ou iloa ai au faamanatuga.

126 O le taimi lenei mo Ieova e gaoioi ai.
Auā ua latou solia lau tulafono.

127 O le mea lea ou te naunau ai i au poloaʻiga
E sili atu nai lo o le auro, o le auro ua faamamāina.

128 O le mea lea ua ou manatu ai e saʻo faatonuga uma e faatatau i mea uma;
Ua ou ʻinoʻino i ala sesē uma.

פ [Pe]

129 E ofoofogia au faamanatuga.
O le mea lea ua ou tausia ai.

130 O le faailoa mai o au afioga ua faamalamalamaina ai,
Ua faamalamalamaina ai o ē e leai se poto masani.

131 Ua faamaga loʻu gutu ina ia vave ai laʻu mānava,
Auā ua ou naunau tele i au poloaʻiga.

132 Ia e liuliualo mai iā te aʻu ma ia e alofa mai,
E tusa ma le iʻuga o lau faamasinoga iā i latou e alolofa i lou suafa.

133 Ia e faatumauina oʻu laasaga i lau afioga,
Ma ia aua neʻi iai se mea e tigā ai e pule mai iā te aʻu.

134 Ia e laveaʻi mai iā te aʻu mai i ē e faasesēina tagata,
Ona ou tausia lea o au faatonuga.

135 Ia faamalamalama mai ou fofoga i lau auauna,
Ma ia aʻoaʻo mai au tulafono iā te aʻu.

136 Ua tafe ifo vai mai i oʻu mata
Auā e leʻi tausia lava e i latou lau tulafono.

צ [Sati]

137 E amiotonu oe Ieova e,
E saʻo foʻi iʻuga o au faamasinoga.

138 O lau amiotonu ma le matuā faamaoni lava
Na e poloaʻi mai ai iā i matou ina ia tausia au faamanatuga.

139 O loʻu maelega ua oo mai ai loʻu iʻuga,
Auā ua faagaloina e oʻu fili au afioga.

140 O lau afioga ua matuā faamamāina lava,
Ma e naunau i ai lau auauna.

141 E faatauvaa lava aʻu ma inosia.
E leʻi galo foʻi au faatonuga iā te aʻu.

142 O lau amiotonu, o le amiotonu lea e faavavau,
E moni foʻi lau tulafono.

143 Ua maua aʻu i puapuaga ma faigatā.
Na ou fiafia foʻi i au poloaʻiga.

144 E tonu au faamanatuga i aso uma lava.
Ia e faamalamalama mai iā te aʻu, ina ia ou ola ai pea.

ק [Kofa]

145 Ua ou valaau atu ma loʻu lotoatoa. Ieova e, ia e tali mai iā te aʻu.
Ou te tausia lava au tulafono.

146 Ou te valaau atu iā te oe. E! ia e faaola mai iā te aʻu.
Ona ou tausia lea o au faamanatuga.

147 Ua ou vave ala i le tafa mai o ata o le taeao, ina ia ou alaga atu mo se fesoasoani.
Auā ua ou faatalitali atu i au afioga.

148 Na ala pea oʻu mata i leoleoga o le pō,
Ina ia ou mafaufau ai i lau afioga.

149 Ia e faafofoga mai i loʻu leo e tusa ma lou alofa faamaoni.
Ieova e, ia e faaola mai iā te aʻu e tusa ma le iʻuga o lau faamasinoga.

150 Ua faalatalata mai iā te aʻu i latou o loo faia amioga matagā;
Ua ō mamao ese i latou mai i lau tulafono.

151 Ieova e, ua e latalata mai,
Ma e moni foʻi au poloaʻiga uma lava.

152 Na ou iloa nisi o au faamanatuga talu mai anamua,
Auā na e faavaeina ia e faavavau.

ר [Resa]

153 Ia e silasila mai i oʻu tigā ma ia e laveaʻi mai aʻu;
Auā e leʻi galo iā te aʻu lau tulafono.

154 Ia e faia le faamasinoga mo aʻu ma toe faafoʻisia mai aʻu;
Ia e faaola mai aʻu e tusa ma lau afioga.

155 Ua mamao lava le faaolataga mai i tagata amioleaga,
Auā ua latou lē saʻili atu i au tulafono.

156 Ieova e, ua tele lava lou alofa mutimutivale.
Ia e faaola mai aʻu e tusa ma iʻuga o au faamasinoga.

157 O ē e faasauā mai iā te aʻu ma oʻu fili, e toʻatele lava.
Ma ua ou lē liliuese foʻi mai i au faamanatuga.

158 Ua ou iloa atu i latou o ē e faia faiga faaʻoleʻole,
Ma ou ʻinoʻino i ai auā e latou te leʻi tausia lau afioga.

159 Ia e silasila mai, ua ou naunau lava i au faatonuga.
Ieova e, ia e faaola mai iā te aʻu e tusa ma lou alofa faamaoni.

160 E moni lava lau afioga atoa,
Ma e faavavau foʻi iʻuga uma o au faamasinogatonu.

ש [Sina] po o [Sini]

161 Ua faasauā fua mai perenise iā te aʻu,
A ua mataʻu loʻu loto i au afioga.

162 Ua ou fiafia ona o lau afioga
E pei ona fiafia o se tasi e na te maua le vete tele.

163 Ou te ʻinoʻino i le pepelo, ma ou te ʻinoʻino pea i ai.
Ua ou naunau i lau tulafono.

164 E faafitu ona ou vivii atu iā te oe i le aso
Ona o iʻuga o au faamasinogatonu.

165 E tele le filemu o i latou e naunau i lau tulafono,
Ma e leai foʻi se mea e tautevateva ai i latou.

166 Ieova e, ua ou faamoemoe i lau faaolataga,
Ma ua ou faia au poloaʻiga.

167 Ua ou tausia au faamanatuga,
Ma ua ou matuā naunau lava i ai.

168 Ua ou tausia au faatonuga ma au faamanatuga,
Auā ua i ou luma oʻu ala uma.

ת [Tau]

169 Ieova e, tau ina ia oo atu laʻu ʻaiʻoiga i ou luma.
Ia e faamalamalama mai foʻi iā te aʻu e tusa ma lau afioga.

170 Tau ina ia oo atu i ou luma laʻu talosaga mo lou finagalo malie.
Ia e laveaʻi mai foʻi iā te aʻu e tusa ma lau afioga.

171 Tau ina ia taʻutaʻu atu e oʻu laugutu le viiga,
Auā ua e aʻoaʻo mai iā te aʻu au tulafono.

172 Tau ina ia pese atu e loʻu laulaufaiva lau afioga,
Auā e tonu au poloaʻiga uma.

173 Tau ina ia fesoasoani mai lou aao iā te aʻu,
Auā ua ou filifilia au faatonuga.

174 Ieova e, ua ou naunau lava i lau faaolataga,
Ua ou fiafia foʻi i lau tulafono.

175 Tau ina ia ou ola pea ma vivii atu iā te oe,
Tau ina ia fesoasoani mai foʻi iā te aʻu iʻuga o au faamasinoga.

176 Ua ou fesēaʻi e pei o se mamoe ua leiloa. Ia e saʻili mai mo lau auauna,
Auā e leʻi galo iā te aʻu au poloaʻiga.

^ Sala. 119:58 I le gagana Eperu, “ia faamalū ou fofoga.”


^ Sala. 119:83 Tagaʻi i le faamatalaga pito i lalo o le Sl 56:8.


Salamo  120 : 1 - 7

O le Pese a Ē Ō Aʻe.

120 Na ou valaau atu iā Ieova i loʻu puapuaga,
Ona tali mai lea o ia iā te aʻu.

 2 Ieova e, ia e laveaʻi iā te aʻu mai i laugutu pepelo,
Mai i le laulaufaiva taufaasesē.

 3 O oe lenā le laulaufaiva taufaasesē,
O le ā se mea e avatu e se tasi iā te oe, ma o le ā foʻi se mea e faaopoopoina atu iā te oe?

 4 O ū maamaʻai a le tagata malosi,
Atoa foʻi ma malala ola o laau o ratami.

 5 Auē aʻu nei, auā ua ou nofo o se tagata ese i Meseko!
Ua ou nofo faatasi foʻi i faleʻie o Kitara.

 6 Auā ua leva tele ona ou nofo i faleʻie
Faatasi ma ē e ʻinoʻino i le filemu.

 7 O aʻu nei ou te tū mo le filemu; ae pe a ou tautala atu,
A ua fia tau i latou.

Salamo  121 : 1 - 8

O le Pese mo Ē Ō Aʻe.

121 E tepa aʻe oʻu mata i mauga.
O fea e sau ai loʻu fesoasoani?

 2 O loʻu fesoasoani e mai iā Ieova lea,
O Lē na faia le lagi ma le lalolagi.

 3 E lē tuua e ia lou vae ia tautevateva.
O Lē e leoleoina oe, e lē tulemoe lava o ia.

 4 Faauta! E lē tulemoe o ia, e lē moe lava,
O lē e leoleoina Isaraelu.

 5 O Ieova o loo leoleo iā te oe.
O Ieova o lou paolo o ia i lou lima taumatau.

 6 E lē taia oe e le lā i le ao,
Po o le masina foʻi i le pō.

 7 E leoleo Ieova iā te oe mai i mea leaga uma.
E leoleo e ia i lou ola.

 8 E leoleo e Ieova lou ulufafo ma lou ulufale
E amata atu nei e oo i le faavavau.

Salamo  122 : 1 - 9

O le Pese a Ē Ō Aʻe. O le salamo a Tavita.

122 Na ou fiafia ina ua latou fai mai iā te aʻu:
“Inā tatou ō ia i le fale o Ieova.”

 2 Ua tutū o matou vae
I totonu o ou faitotoʻa, Ierusalema e.

 3 Ua fausia Ierusalema e pei o se aai
Ua fesootaʻi faatasi,

 4 E ō aʻe i ai ituaiga,
O ituaiga o Ioa,
E fai ma faamanatuga iā Isaraelu
Ina ia faafetai atu i le suafa o Ieova.

 5 Auā o i inā e iai nofoālii e fai ai faamasinoga,
O nofoālii o le aiga o Tavita.

 6 O outou le nuu e, inā talosaga atu ia mo le filemu o Ierusalema.
Le aai e, o le a lē popole i latou o ē e alolofa iā te oe.

 7 Ia iai pea le filemu i totonu o ou papuipui,
E leai foʻi se mea e popole ai i totonu o ou ʻolo e nonofo ai.

 8 Ou te tautala atu ai nei, ona o oʻu uso ma aʻu aumea:
“Ia iā te oe le filemu.”

 9 Ona o le fale foʻi o Ieova lo tatou Atua
Ou te saʻili ai pea mea lelei mo oe.

Salamo  123 : 1 - 4

O le Pese a Ē Ō Aʻe.

123 Ua tepa aʻe oʻu mata iā te oe,
O Oe o lē e afio i le lagi.

 2 Faauta! E pei ona vaavaai atu o mata o auauna i le lima o lo latou matai,
E pei foʻi ona vaavaai atu o mata o se auauna fafine i le lima o lona matai fafine,
E faapea ona vaavaai atu o tatou mata iā Ieova lo tatou Atua
Seʻia alofa mai o ia iā i tatou.

 3 Ieova e, ia e alofa mai iā i matou, ia e alofa mai iā i matou;
Auā ua matuā inosia lava i matou.

 4 Auā ua matuā tutumu o matou loto i tauemuga a ē e faamaualuluga,
O le ʻinoʻino mai foʻi o ē e faasausili.

Salamo  124 : 1 - 8

O le Pese a Ē Ō Aʻe. O le salamo a Tavita.

124 “Pe ana lē faatasi Ieova ma i tatou,”
Ia faapea atu nei Isaraelu,

 2 “Pe ana lē faatasi Ieova ma i tatou
Ina ua tulaʻi tagata e faasagatau mai iā i tatou,

 3 Semanū ua latou foloolaina i tatou,
Ina ua matuā aasa mai lo latou ita iā i tatou.

 4 Semanū ua tafiesea i tatou e vai,
E lofia foʻi i tatou e vaitafe.

 5 Ona lofia ai lea o i tatou
E vai o le faamaualuga.

 6 Ia viia Ieova, o lē e leʻi tuuina atu i tatou
O se maunu i o latou nifo.

 7 Ua pei i tatou o se manulele ua sola
Mai i le mailei a ē e fai mailei.
Ua motu le mailei,
Ma ua tatou sosola ese ai.

 8 O lo tatou fesoasoani o loo i le suafa o Ieova,
O Lē na faia le lagi ma le lalolagi.”

Salamo  125 : 1 - 5

O le Pese a Ē Ō Aʻe.

125 O i latou e faatuatua iā Ieova
E pei i latou o le Mauga o Siona, e lē maluelue lava ae e tumau e oo i le faavavau.

 2 E pei ona siʻomia atoa o Ierusalema e mauga,
E faapea foʻi ona siʻomia e Ieova lona nuu
E amata atu nei seʻia oo i le faavavau.

 3 Auā e lē tumau le tootoo o ē e amioleaga i le tofi o ē e amiotonu,
Ina ia lē fetagofi atu lima o ē e amiotonu e faia se mea sesē.

 4 Ieova e, ia e faia mea lelei i ē e amiolelei,
E oo foʻi i ē e saʻo o latou loto.

 5 A o i latou ua liliu atu i o latou ala faapiʻopiʻo,
E taʻitaʻiina ese i latou e Ieova faatasi ma ē e faia mea e tigā ai.
Ona iai lea o le filemu iā Isaraelu.

Salamo  126 : 1 - 6

O le Pese a Ē Ō Aʻe.

126 Pe a toe faafoʻisia e Ieova i latou na ave faapagota o Siona,
Ona avea lea o i tatou e pei o ē ua fai a latou miti.

 2 I lea taimi, e tutumu ai o tatou gutu i taliēega,
Ma o tatou laulaufaiva i le alaga fiafia.
E latou te faapea atu foʻi i atunuu:
“Ua faia e Ieova mea tetele i mea na ia faia iā i latou.”

 3 Ua faia e Ieova mea tetele i mea na ia faia iā i tatou.
Ua tatou fiafia ai.

 4 Ieova e, inā toe faafoʻisia mai ia o matou tagata na ave faapagota,
E pei o alāvai i le Nekepi.

 5 O i latou na lūlū fatu ma loimata
E selesele mai ma le alaga fiafia.

 6 O lē e alu atu pea ma le tagi,
O loo ave le taga e tumu i fatu,
E foʻi mai lava ma le alaga fiafia,
O loo aumai ana fusi saito.

Salamo  127 : 1 - 5

O le Pese a Ē Ō Aʻe. O le pese a Solomona.

127 Afai e lē fausia e Ieova lava ia le fale,
E lē aogā la le galuega fitā a le ʻaukamuta na fai ai.
Afai e lē leoleoina e Ieova lava ia le aai,
E mataala fua la lē e leoleoina.

 2 E lē aogā iā te outou ona outou fealapō,
Ma tuai ona outou mānava,
Ma outou aai foʻi i meaʻai ma le tigā.
E faapea ona avatu e ia le moe i lē e pele iā te ia.

 3 Faauta! O le fanau o le tofi lea mai iā Ieova;
O ē ua fananau mai o le taui lea mai iā te ia.

 4 E pei o aū i le lima o le tagata malosi,
E faapea foʻi atalii o tauleleʻa.

 5 E fiafia le tagata ua tumu ai lana taga e tuu ai aū.
E lē māsiasi i latou,
Auā e tautatala atu i latou i fili i le faitotoʻa.

Salamo  128 : 1 - 6

O le Pese a Ē Ō Aʻe.

128 E fiafia i latou uma o ē e matataʻu iā Ieova,
O ē e savavali i ona ala.

 2 Auā e te ʻai i mea na tautigā ai ou lava lima.
E te fiafia ma e lelei foʻi lea iā te oe.

 3 E avea lau avā e pei o le vine e fua mai
I totonu o lou fale.
O lau fanau foʻi e pei o tamaʻi olive e siʻosiʻomia lau laulau.

 4 Faauta! E faapena ona faamanuiaina o le tagata
O lē e mataʻu iā Ieova.

 5 E faamanuia oe e Ieova mai i Siona.
E te iloa atu foʻi le lelei o Ierusalema i aso uma o lou ola,

 6 E te iloa ai fanau a lau fanau.
Tau ina ia iai foʻi le filemu iā Isaraelu.

Salamo  129 : 1 - 8

O le Pese a Ē Ō Aʻe.

129 “Ua leva ona latou faasauā mai iā te aʻu talu ina ou talavou,”
Ia faapea atu nei Isaraelu,

 2 “Ua leva ona latou faasauā mai iā te aʻu talu ina ou talavou;
Ae peitaʻi, e latou te leʻi manumalo ai iā te aʻu.

 3 Ua suatia e tagata le eleele i oʻu tua;
Ua latou faalautele atu foʻi o latou fanua na suatia.”

 4 E amiotonu Ieova.
Ua ia sesele ninii i maea a ē e amioleaga.

 5 E māsiasi i latou ma liliu i tua,
O i latou uma o ē e ʻinoʻino iā Siona.

 6 E avea i latou e pei o le mutia lanu meamata i luga o fale,
E magumagu a o leʻi veleeseina,

 7 Lea e lē tumu ai le lima o lē e seleseleina,
Po o le fatafata o lē e aoina fusi saito.

 8 E lē fai atu foʻi i latou e ui ane ai:
“Ia faamanuia Ieova iā te outou.
Ua matou faamanuia atu foʻi iā te outou i le suafa o Ieova.”

Salamo  130 : 1 - 8

O le Pese a Ē Ō Aʻe.

130 Ieova e, na ou valaau atu iā te oe mai i mea loloto.

 2 Ieova e, ia e faafofoga mai i loʻu leo.
Ia e faafofoga mai i le leo o aʻu ʻaiʻoiga.

 3 Ioa e, ana faapea e te mātaulia mea sesē,
Ieova e, o ai sē e mafai ona tū atu i ou luma?

 4 Auā o oe lava e te faamagaloina agasala,
Ina ia matataʻu ai iā te oe.

 5 Ou te faamoemoe Ieova e, ou te faamoemoe,
Ou te faatalitali foʻi i lana afioga.

 6 Ua ou faatalitali atu iā Ieova
E sili atu nai lo o leoleo o loo faatalitali i le taeao,
O loo faatalitali i le taeao.

 7 Ia faatalitali atu pea Isaraelu iā Ieova.
Auā e alofa faamaoni Ieova,
E tele foʻi lona malosi e togiola ai lona nuu.

 8 E togiola foʻi e ia Isaraelu mai i a latou mea sesē uma.

Salamo  131 : 1 - 3

O le Pese a Ē Ō Aʻe. O le salamo a Tavita.

131 Ieova e, e leʻi faamaualuga lava loʻu loto,
E leʻi faasiasia foʻi oʻu mata;
Ou te leʻi saʻili foʻi i ni mea tetele,
Po o ni mea e sili ona faigatā mo aʻu.

 2 E moni, ua ou faatoʻafimālie ma faafilemu loʻu loto
E pei o se tama ua teʻa ma le susu o lona tinā.
Ua pei aʻu o se tama ua teʻa ma le susu.

 3 Ia faatalitali atu Isaraelu iā Ieova
E amata atu nei e oo i le faavavau.

Salamo  132 : 1 - 18

O le Pese a Ē Ō Aʻe.

132 Ieova e, ia e manatua Tavita
E tusa ma mea uma na faalumaina ai o ia;

 2 Na ia tautō iā Ieova,
Na ia faia foʻi le tautoga i le Atua Mamana o Iakopo:

 3 “Ou te lē ulu atu lava i le faleʻie o loʻu fale.
Ou te lē alu aʻe foʻi i loʻu moega matagofie i le mea ou te moe ai,

 4 E lē mafai ona moe oʻu mata,
Pe tautulemoe foʻi oʻu mata,

 5 Seʻia ou maua se mea e afio ai Ieova,
O le faleʻie paia sili mo le Atua Mamana o Iakopo.”

 6 Faauta! Ua matou faalogo i ai i Efarata,
Ua matou mauaina foʻi i fanua o le vaomatua.

 7 Ia tatou ō atu i lona faleʻie paia sili;
Ma tatou ifo atu i le mea e tū ai ona aao.

 8 Ieova e, inā e tulaʻi ia i le mea o loo e afio ai,
O oe ma le Atolaau o lou malosi.

 9 Ia oofu au ositaulaga i le amiotonu,
Ma ia alalaga fiafia ou tagata faamaoni.

10 Ona o lau auauna o Tavita,
Aua neʻi e teena mata o lē ua e faauuina.

11 Na tautō Ieova iā Tavita,
E moni e faataunuu lava e ia:
“Ou te faanofo i lou nofoālii
Se tasi e fanau mai i lou manava.

12 Afai e tausia e lau fanau laʻu feagaiga
Ma aʻu faamanatuga ou te aʻoaʻoina ai i latou,
O le a nonofo foʻi a latou fanau
I lou nofoālii e faavavau.”

13 Auā ua filifilia e Ieova Siona;
Ua naunau lava o ia i ai e fai ma ona afioaga:

14 “O le mea lenei ou te nofo ai e faavavau;
Ou te nofo ai i inei, auā ua ou naunau lava i ai.

15 Ou te faamanuia lava i ana meaʻai.
Ou te faamaoona foʻi ona tagata matitiva i meaʻai.

16 Ou te faaofuina ona ositaulaga i le faaolataga;
E alalaga fiafia foʻi ona tagata faamaoni.

17 Ou te faatupuina ai i inā le nifo o Tavita.
Ou te saunia ai foʻi se molī mo lē ua ou faauuina.

18 Ou te faaofuina ona fili i le māsiasi;
Ae o le a pupula mai lona palealii i luga iā te ia.”

Salamo  133 : 1 - 3

O le Pese a Ē Ō Aʻe. O le salamo a Tavita.

133 Faauta! Maʻeu le lelei ma le matagofie
Pe a nonofo faatasi o uso i le autasi!

 2 E tusa ia ma le suāuu lelei i luga o le ulu,
E tafe ifo i le ʻava
O le ʻava a Arona,
E tafe ifo i le ua o ona ofu.

 3 E tusa ia ma le sau i Heremoni
Ua totō ifo i luga o mauga o Siona.
Auā o i inā na poloaʻi Ieova e iai lana faamanuiaga,
E oo lava i le ola e faavavau.

Salamo  134 : 1 - 3

O le Pese a Ē Ō Aʻe.

134 Inā vivii atu ia iā Ieova,
O outou o auauna uma a Ieova,
O outou o loo tutū i le fale o Ieova i pō uma.

 2 Ia paia outou pe a sisii aʻe o outou lima
Ma vivii atu iā Ieova.

 3 Tau ina ia faamanuia mai Ieova iā te outou mai i Siona,
O Ia o Lē na faia le lagi ma le lalolagi.

Salamo  135 : 1 - 21

135 O outou le nuu e, inā vivii atu ia iā Ioa!
Ia vivii atu i le suafa o Ieova,
O outou o auauna a Ieova, inā ofo atu ia viiga,

 2 O outou o loo tutū i le fale o Ieova,
I lotoā o le fale o lo tatou Atua.

 3 Ia vivii atu iā Ioa, auā e lelei Ieova.
Ia fai pesega i lona suafa, auā o le mea matagofie lea.

 4 Auā ua filifili e Ioa Iakopo e fai mo ia,
O Isaraelu foʻi e fai ma ana oloa tāua.

 5 Auā ua ou iloa lelei e sili lava Ieova,
E sili atu foʻi lo tatou Alii nai lo o isi atua uma.

 6 Ua faia e Ieova mea uma ua ia finagalo i ai e faia
I le lagi ma le lalolagi, i le sami foʻi ma vai loloto uma.

 7 Ua ave aʻe e ia o ausa mai i le tuluʻiga o le lalolagi;
Ua faia foʻi e ia o faitotoʻa mo le timu;
Ua aumaia e ia le matagi mai i ona fale teuoloa,

 8 O ia o lē na fasia ulumatua a Aikupito,
O tagata atoa ma manu.

 9 Aikupito e, na auina atu e ia faailoga ma vavega iā te oe,
Iā Farao ma ana auauna uma;

10 O ia o lē na fasia le tele o atunuu
Ma fasiotia tupu malolosi,

11 E oo lava iā Sekono le tupu o tagata Amorī
Ma Oko le tupu o Vasana
Ma malo uma o Kanana,

12 O lē foʻi na avatua lo latou laueleele e fai ma tofi,
O se tofi iā Isaraelu lona nuu.

13 Ieova e, e faavavau lava lou suafa.
Ieova e, o lau faamanatuga e mai i lea tupulaga i lea tupulaga.

14 Auā e finau Ieova mo lona nuu,
E tigā alofa foʻi o ia i ana auauna.

15 O tupua o atunuu, o siliva ma auro ia,
O galuega ia a lima o tagata.

16 E fai o latou gutu, ae e lē tautatala;
E fai o latou mata, ae e lē vāai;

17 E fai o latou taliga, ae e lē faalogo.
E leai foʻi se mānava i o latou gutu.

18 O i latou e faia tupua, ua pei i latou o na mea,
O i latou uma o ē e faatuatua i ai.

19 Le aiga o Isaraelu e, ia outou vivii atu iā Ieova.
Le aiga o Arona e, inā vivii atu ia iā Ieova.

20 Le aiga e, o Levi, inā vivii atu ia iā Ieova.
O outou o ē e matataʻu iā Ieova, inā vivii atu ia iā Ieova.

21 Ia viia Ieova mai i Siona,
O lē o loo afio i Ierusalema.
O outou le nuu e, inā vivii atu ia iā Ieova!

Salamo  136 : 1 - 26

136 O outou le nuu e, inā faafetai atu ia iā Ieova, auā e lelei o ia:
Auā e faavavau lava lona alofa faamaoni;

 2 Ia faafetai atu i le Atua o atua:
Auā e faavavau lava lona alofa faamaoni;

 3 Ia faafetai atu i le Alii o alii:
Auā e faavavau lava lona alofa faamaoni;

 4 I Lē e na o ia lava na faia mea ofoofogia sili:
Auā e faavavau lava lona alofa faamaoni;

 5 I Lē na faia le lagi i le poto:
Auā e faavavau lava lona alofa faamaoni;

 6 I Lē na fofola le lalolagi i luga aʻe o vai:
Auā e faavavau lava lona alofa faamaoni;

 7 I Lē na faia malamalama tetele:
Auā e faavavau lava lona alofa faamaoni;

 8 E oo lava i le lā e pule i le ao:
Auā e faavavau lava lona alofa faamaoni;

 9 O le masina ma fetu e pule faatasi i le pō:
Auā e faavavau lava lona alofa faamaoni;

10 I Lē na fasia ulumatua a Aikupito:
Auā e faavavau lava lona alofa faamaoni;

11 Ma o Lē na aumaia Isaraelu mai iā i latou:
Auā e faavavau lava lona alofa faamaoni;

12 E ala i le aao malosi ma le aao faaloaloa:
Auā e faavavau lava lona alofa faamaoni;

13 I Lē na vaeluaina le Sami Ulaula:
Auā e faavavau lava lona alofa faamaoni;

14 Ma o lē na faaui ane ai Isaraelu i totonu:
Auā e faavavau lava lona alofa faamaoni;

15 Ma o lē na lafoina Farao ma lana ʻautau i totonu o le Sami Ulaula:
Auā e faavavau lava lona alofa faamaoni;

16 I Lē na ia faasavavali lona nuu i le toafa:
Auā e faavavau lava lona alofa faamaoni;

17 I Lē na ia fasia tupu sili:
Auā e faavavau lava lona alofa faamaoni;

18 Ma o lē na fasiotia tupu mamalu:
Auā e faavavau lava lona alofa faamaoni;

19 E oo lava iā Sekono le tupu o tagata Amorī:
Auā e faavavau lava lona alofa faamaoni;

20 Ma Oko le tupu o Vasana:
Auā e faavavau lava lona alofa faamaoni;

21 Ma o lē na avatua lo latou laueleele e fai ma tofi:
Auā e faavavau lava lona alofa faamaoni;

22 O le tofi lea o Isaraelu lana auauna:
Auā e faavavau lava lona alofa faamaoni;

23 O lē na manatuaina i tatou ina o faamaulaloina i tatou:
Auā e faavavau lava lona alofa faamaoni;

24 Ma o lē na tosoeseina pea i matou mai i o matou fili:
Auā e faavavau lava lona alofa faamaoni;

25 O Lē na te foaʻiina atu meaʻai i mea ola uma:
Auā e faavavau lava lona alofa faamaoni;

26 Ia faafetai atu i le Atua o le lagi:
Auā e faavavau lava lona alofa faamaoni.

Salamo  137 : 1 - 9

137 Na matou nonofo i auvai o vaitafe o Papelonia.
Na matou fetagisi foʻi ina ua manatua Siona.

 2 Na matou tautau ai i inā i luga o laau o garava
A matou kitara.*

 3 Auā o i latou na aveina faapagota i matou, ua latou fesili mai mo upu o le pese,
Ma i latou na faifai mai iā i matou ina ia olioli ai, ua faapea mai:
“Ia outou usu mai iā i matou se pese o Siona.”

 4 E mafai faapefea ona matou usuina le pese a Ieova
I le laueleele ese?

 5 Ierusalema e, afai e galo oe iā te aʻu,
Ia galo lava i loʻu lima taumatau.

 6 Ia pipii aʻe loʻu laulaufaiva i loʻu gutu,
Pe afai ou te lē manatuaina oe,
Pe afai foʻi ou te lē faasili Ierusalema
I mea uma ou te matuā fiafia i ai.

 7 Ieova e, ia e manatua le fanauga a Etoma i le aso o Ierusalema,
O ē na faapea ane: “Ia lepetia! Ia lepetia e oo lava i lona faavae!”

 8 Le tama fafine a Papelonia e, o lē o le a faoa ana mea,
E fiafia o lē e na te tauia oe
E tusa ma mea na e faia iā i matou.

 9 E fiafia lē e tago atu i lau fanau
Ma nutipala i latou i le papa.

^ Sala. 137:2 O se meafaifaaili anamua e ese mai i le kitara i aso nei. O le upu Peretania, o le harp.


Salamo  138 : 1 - 8

O le salamo a Tavita.

138 Ou te faaneenee atu iā te oe ma loʻu lotoatoa.
Ou te fai pesega iā te oe i luma o isi atua.

 2 Ou te ifo atu i lou malumalu paia,
Ma ou faaneenee atu i lou suafa,
Ona o lou alofa faamaoni ma lou faamaoni.
Auā ua e faasilisilia lau afioga i lou lava suafa.

 3 Na e tali mai foʻi iā te aʻu i le aso na ou valaau atu ai;
Na e faalototele mai iā te aʻu ma foaʻi mai le malosi.

 4 Ieova e, e faaneenee atu iā te oe tupu uma o le lalolagi,
Auā ua latou faalogo i afioga a lou fofoga.

 5 E latou te pepese foʻi e uiga i ala o Ieova,
Auā e tele lava le mamalu o Ieova.

 6 Auā e maualuga Ieova, a ua silasila mai o ia i le tagata lotomaulalo;
Ae peitaʻi, e silafia mamao mai e ia o lē ua faafefeteina.

 7 Afai ou te savali i totonu o puapuaga, e te faaola lava iā te aʻu.
E te faaoo atu lou aao ona o le ita mai o oʻu fili,
Ma e te faaolaina foʻi aʻu i lou aao taumatau.

 8 E faataunuu lava e Ieova o mea ua ia finagalo i ai mo aʻu.
Ieova e, e faavavau lou alofa faamaoni.
Aua e te tuulafoaʻiina galuega a ou aao.

Salamo  139 : 1 - 24

I le faatonu o le ʻaufaimusika. O le pese a Tavita.

139 Ieova e, ua e suʻesuʻe mai aʻu, ma ua e silafia lava aʻu.

 2 Ua e silafia lava loʻu nofo i lalo ma loʻu tulaʻi.
Ua e silafia mamao mai foʻi oʻu manatunatuga.

 3 Ua e fuatia loʻu savali ma loʻu taoto,
Ua e masani foʻi i oʻu ala uma.

 4 A o leʻi fai atu se upu i loʻu gutu,
Faauta! Ieova e, ua e silafia uma lava.

 5 Ua e siʻomia aʻu i tua ma luma;
Ua e tuu mai foʻi lou aao i luga iā te aʻu.

 6 Ua faigatā tele mo aʻu lea poto.
Auā ua matuā maoaʻe lava, ua ou lē malamalama i ai.

 7 O fea e mafai ona ou alu i ai mai i lou agaga,
Ma o fea e mafai ona ou sola ese i ai mai i ou fofoga?

 8 Afai ou te alu aʻe i le lagi, o loo iai lava oe;
Afai foʻi ou te fofola loʻu moega i le Tuugamau,* faauta! o loo iai lava oe.

 9 Afai foʻi e fai mo aʻu apaʻau o le vaveao,
Ina ia ou nofo ai i le tuluʻiga mamao o le sami,

10 E taʻitaʻiina ai foʻi aʻu i inā e lou aao
Ma e taofia aʻu e lou aao taumatau.

11 Afai foʻi ou te fai atu: “Ua vave lava ona ufitia aʻu e le pōuliuli!”
Ona avea ai lea o le pō ma malamalama iā te aʻu.

12 E oo foʻi i le pōuliuli e lē pogisa lava mo oe,
Ae e susulu le pō e pei o le ao;
E pei lava foʻi le pōuliuli o le malamalama.

13 Auā o oe na e faia oʻu fatugaʻo;
Na e ufiufi foʻi iā te aʻu i le manava o loʻu tinā.

14 Ou te faaneenee atu iā te oe, auā ua e faia aʻu i se auala mataʻutia ma ofoofogia.
E ofoofogia au galuega,
Ua ou matuā iloa lelei lava.

15 E leʻi natia oʻu ponaivi mai iā te oe
Ina o faia aʻu i le mea lilo,
Ina o saunia foʻi aʻu i mea sili ona maualalo o le lalolagi.

16 Na silasila mai lava ou fofoga ina o afuafua aʻu,
Na tusia foʻi i lau tusi ona vaega uma,
E faatatau i aso na faia ai
A o leai ni vaega o loʻu tino.

17 O lea, maʻeu lava le tāua o ou manatu iā te aʻu!
Le Atua e, ua matuā sili lava ona tele o lo latou faitau aofaʻi!

18 Afai ou te taumafai e faitauina, ua sili atu ona tele nai lo o le oneone.
Ua ou ala aʻe, ae o loo ou faatasi pea ma oe.

19 Le Atua e, pe ana e fasiotia o lē e amioleaga!
Ona ō ese ai lea mai iā te aʻu o tagata ua nofosala i le toto,

20 O ē ua faia upu e uiga iā te oe e tusa ai o o latou manatu;
Ua faaaogā sesē foʻi e ou fili lou suafa.

21 Ieova e, po ou te lē ita ea iā i latou o ē e matuā feita iā te oe,
Ma po ou te lē ʻinoʻino ea foʻi iā i latou o ē e tetee iā te oe?

22 Ua ou matuā ʻinoʻino lava iā i latou.
Ua avea i latou ma oʻu fili moni.

23 Le Atua e, ia e saʻili mai iā te aʻu, ma silafia ai loʻu loto.
Ia e suʻesuʻe mai iā te aʻu, ma silafia ai oʻu popolega,

24 Ma ia e silafia ai po o iā te aʻu se ala e tigā ai,
Ma taʻitaʻi aʻu i le ala i aso uma lava.

^ Sala. 139:8 Tagaʻi i le Faaopoopoga e 6.


Salamo  140 : 1 - 13

I le faatonu o le ʻaufaimusika. O le pese a Tavita.

140 Ieova e, ia e laveaʻi iā te aʻu mai i tagata leaga;
Tau ina ia e leoleo iā te aʻu mai i tagata e faia faiga sauā,

 2 O i latou e faufau mea leaga i o latou loto,
O ē e osofaʻi mai pea iā te aʻu i le aso atoa e pei o ni taua.

 3 Ua latou faamaʻai o latou laulaufaiva e pei o se gata;
Ua i lalo foʻi o o latou laugutu le mea oona a le gata.* Selā.

 4 Ieova e, ia e tausi iā te aʻu mai i lima o lē e amioleaga;
Ia e leoleo foʻi iā te aʻu mai i tagata e faia faiga sauā,
O i latou ua faufau ina ia ou tautevateva.

 5 Ua natia e i latou e fiasisili le mailei mo aʻu;
Ua latou fofola maea e pei o se upega i tafatafa o le auala.
Ua latou faataatitia foʻi mailei mo aʻu. Selā.

 6 Na ou faapea atu iā Ieova: “O oe o loʻu Atua.
Ieova e, ia e faafofoga mai i le leo o aʻu ʻaiʻoiga.”

 7 Ieova e, le Alii Pule Silisili Ese, o le malosi o loʻu faaolataga,
Ua e ufiufi loʻu ulu i le aso o le taua.

 8 Ieova e, aua e te avatua mea e manaʻo i ai le tagata amioleaga.
Aua foʻi e te faataulauina lana taupulega, ina neʻi faasilisilia ai o ia. Selā.

 9 A o ulu o i latou o loo siʻosiʻomia aʻu,
Tau ina ia ufitia i latou i upuleaga mai i o latou laugutu.

10 Tau ina ia faapaʻuʻū ifo malala ola i o latou luga.
Ia lafo ifo foʻi i latou i le afi, i lua e iai vai, ina ia lē toe tutū ai i luga.

11 Ia lē tumau i le lalolagi le tagata e tautala i mea pepelo.
Ia tuliloa foʻi e mea leaga le tagata faasauā ma tulei pea iā te ia.

12 Ua ou iloa lelei e finau Ieova
Mo lē ua puapuagatia, ma faia le faamasinoga mo ē ua matitiva.

13 E moni lava e faafetai atu i lou suafa tagata amiotonu;
E nonofo foʻi i ou luma o ē e amio saʻo.

^ Sala. 140:3 Po o le “gata e iai tamaʻi seu.”


Salamo  141 : 1 - 10

O le pese a Tavita.

141 Ieova e, ua ou valaau atu iā te oe.
Ia vave ona e afio mai iā te aʻu.
Ia e faafofoga mai i loʻu leo pe a ou valaau atu iā te oe.

 2 Tau ina ia saunia laʻu tatalo e pei o le mea manogi i ou luma,
O le sisii aʻe foʻi o oʻu lima ia pei o le taulaga i meaʻai o le afiafi.

 3 Ieova e, ia e tuuina se leoleo i loʻu gutu;
Ia e tuu foʻi se leoleo i le faitotoʻa o oʻu laugutu.

 4 Aua neʻi naunau atu loʻu loto i se mea leaga,
Ina neʻi oʻu faia ai mea e matuā leaga
Faatasi ma tagata o ē o loo faia mea e tigā ai,
Ina ia aua neʻi oʻu ʻai ai i a latou mea lelei.

 5 Pe a fasia aʻu e lē e amiotonu, o le alofa faamaoni lea;
Pe a ia aʻoaʻia foʻi aʻu, ua avea lea ma suāuu i loʻu ulu,
E lē fia teena foʻi e loʻu ulu.
Auā ou te tatalo pea i le taimi o o latou puapuaga.

 6 E lafotuina o latou faamasino i tafatafa o papa,
Ae e latou te faalogo mai i aʻu upu, auā e mālie ia.

 7 E pei ona vaevae ma isiisi e se tasi o laau i le laueleele,
E faapea ona salalau o matou ivi i le gutu o le Tuugamau.*

 8 Ae peitaʻi, e faasaga atu oʻu mata iā te oe, Ieova e, le Alii Pule Silisili Ese.
Ou te sulufaʻi atu iā te oe.
Aua neʻi sasaaina atu loʻu ola.

 9 Ia e leoleo iā te aʻu mai i mailei ua latou faataatitia mo aʻu
Ma matāsele a i latou o loo faia mea e tigā ai.

10 E paʻuʻū faatasi uma o ē e amioleaga i a latou lava upega,
A o aʻu nei, ou te sao mai ai.

^ Sala. 141:7 Tagaʻi i le Faaopoopoga e 6.


Salamo  142 : 1 - 7

O le Masekila.* O le salamo a Tavita ina o iai o ia i le ana. O le tatalo.

142 Na ou valaau atu iā Ieova i loʻu leo mo se fesoasoani;
Na ou ʻaiʻoi atu iā Ieova i loʻu leo.

 2 Na ou sasaa atu pea i ona luma oʻu popolega;
Na ou taʻu atu pea foʻi i ona luma oʻu puapuaga,

 3 Ina ua vaivai loʻu loto i totonu iā te aʻu.
Ona e silafia ai lea o loʻu ala.
O le ala o loo ou savali ai
Ua latou natia ai se mailei mo aʻu.

 4 Ia silasila i le itu taumatau ma silafia ai
E leai lava se tasi ua ia amanaʻia mai aʻu.
Ua lē toe iai se mea ou te sola i ai;
Ua leai foʻi se tasi e fesili e uiga iā te aʻu.

 5 Ieova e, na ou valaau atu iā te oe mo se fesoasoani.
Na ou faapea atu: “O oe o loʻu sulufaʻiga,
O loʻu tofi i le nuu o ē e ola.”

 6 Ia e liuliualo mai i laʻu ʻaiʻoi atu,
Auā ua ou matuā vaivai lava.
Ia e laveaʻi iā te aʻu mai i ē e faasauā mai,
Auā ua sili atu lo latou malolosi nai lo o aʻu.

 7 Ia e aveesea aʻu mai i le falepuipui
Ina ia ou faaneenee atu ai i lou suafa.
Ia siʻomia aʻu e ē amiotonu,
Auā ua e agalelei mai iā te aʻu.

^ Sala. 142:1 O le uiga o lenei upu Eperu, o le “solo o manatunatuga loloto o se tasi.”


Salamo  143 : 1 - 12

O le pese a Tavita.

143 Ieova e, ia e faafofoga mai i laʻu tatalo;
Ia e liuliualo mai i laʻu ʻaiʻoi atu.
Ma ia e tali mai iā te aʻu i lou faamaoni ma lau amiotonu.

 2 Aua foʻi e te faia le faamasinoga o lau auauna;
Auā e leai lava se tagata ola e amiotonu i ou luma.

 3 Auā ua tuliloa aʻu e loʻu fili;
Ua ia tuʻimomomoina foʻi loʻu ola i le eleele.
Ua ia faanofo aʻu i mea pogisa e pei o i latou ua leva ona feoti.

 4 Ua vaivai loʻu loto i totonu iā te aʻu;
Ua lē toe lagona foʻi e loʻu loto se mea.

 5 Ou te manatua aso anamua;
Na ou mafaufau loloto ai i au galuega uma lava;
Na ou naunau foʻi e mafaufau pea i galuega a ou aao.

 6 Ou te faaloaloa atu oʻu lima iā te oe;
Ua ou galala lava iā te oe e pei o se eleele naumati. Selā.

 7 Ieova e, ia e tali vave mai iā te aʻu.
Ua tauau ina mou atu loʻu malosi.
Aua e te natia ou fofoga iā te aʻu,
Ina neʻi tusa aʻu ma i latou ua ō ifo i le lua.

 8 Ia ou faalogo i lou alofa faamaoni i le taeao,
Auā ou te faatuatua atu iā te oe.
Ia e faailoa mai iā te aʻu le ala ou te savali ai,
Auā ou te tuuina atu loʻu ola iā te oe.

 9 Ieova e, ia e laveaʻiina aʻu mai i oʻu fili.
Ou te sola atu iā te oe mo le puipuiga.

10 Ia e aʻoaʻo mai iā te aʻu e faia lou finagalo,
Auā o oe o loʻu Atua.
E lelei lou agaga;
Ia taʻitaʻia ai aʻu i le laueleele o ē ua amio saʻo.

11 Ieova e, ia e faaola mai iā te aʻu ona o lou suafa.
Ia e aveesea aʻu mai i puapuaga ona o lau amiotonu.

12 Ia e faaumatia oʻu fili ona o lou alofa faamaoni;
Ia e faaumatia foʻi i latou uma o ē e ita mai iā te aʻu,
Auā o aʻu o lau auauna.

Salamo  144 : 1 - 15

O le pese a Tavita.

144 Ia viia Ieova loʻu Papa,
O lē na te aʻoaʻoina oʻu lima i le taua,
Ma oʻu tamatamaʻilima e fai ai le taua.

 2 O lē e alofa faamaoni iā te aʻu, ma o loʻu lafitaga,
O loʻu ʻolo e saogalemu ai ma o Lē e saunia se mea ou te sao ai,
O loʻu talita ma o Lē ou te sulufaʻi atu i ai,
O Lē na te faatoʻilaloina nuu ona o aʻu.

 3 Ieova e, o le ā ea le tagata e te silasila mai ai iā te ia,
Ma le atalii o le tagata e te manatu mai ai iā te ia?

 4 O le tagata e tusa ia ma le mānava;
Ua pei ona aso o le ata lafoia e mavae atu.

 5 Ieova e, ia loloʻu ifo lou lagi ina ia e afio ifo ai;
Ia e papaʻi atu i mauga ina ia pupusa mai ai le asu.

 6 Ia e faaemo mai ou uila ina ia e faataapeape ai i latou;
Ia e tafana atu foʻi au aū ina ia e faafenuminumiaʻi ai i latou.

 7 Ia aapa mai ou aao mai i lugā;
Ia faasaʻoloto aʻu ma laveaʻi aʻu mai i vai e tele,
Mai i lima o tagata ese,

 8 O ē e tautatala o latou gutu i mea e lē moni
Ma o o latou lima taumatau foʻi, o lima taumatau pepelo ia.

 9 Le Atua e, ou te usu atu iā te oe se pese fou.
Ou te fai pesega iā te oe i le meafaifaaili e sefulu ona uaua,

10 O Lē e na te avatua le faaolataga i tupu,
O Lē foʻi ua faasaʻolotoina lana auauna o Tavita mai i le pelu e faamanuʻa ai.

11 Ia e faasaʻoloto aʻu ma laveaʻi iā te aʻu mai i lima o tagata ese,
O ē e tautatala o latou gutu i mea e lē moni
Ma o o latou lima taumatau foʻi, o lima taumatau pepelo ia,

12 O ē ua faapea mai: “O o matou atalii e pei o tamaʻi laau ua tutupu aʻe a o talavou i latou,
O o matou afafine foʻi, e pei o tulimanu ua vaneina mo le maota o le tupu,

13 Ua tutumu o matou fale tuu saito i ituaiga o fua eseese,
Ua faateleina foʻi i le faitau afe ma faitau sefulu afe a matou lafu mamoe i o matou auala,

14 Ua totō a matou povi, ae e leʻi tigāina pe paʻuʻū a latou tama,
E leai foʻi se alaga i o matou nofoaga faitele.

15 E fiafia le nuu o loo faapena i latou!”
E fiafia foʻi le nuu e fai Ieova ma o latou Atua!

Salamo  145 : 1 - 21

O le pese o viiga a Tavita.

א [Alefa]

145 Loʻu Atua e, le Tupu, ou te faaeaina lava oe,
Ou te vivii atu i lou suafa i aso uma lava e oo i le faavavau.

ב [Peta]

 2 Ou te vivii atu iā te oe i le aso atoa,
Ou te vivii atu i lou suafa i aso uma lava e oo i le faavavau.

ג [Gimela]

 3 E silisili Ieova ma e tatau ona matuā viiviia o ia,
E lē masuʻesuʻeina foʻi lona silisili ese.

ד [Taleta]

 4 E faamanū atu lea tupulaga ma lea tupulaga i au galuega,
E latou te taʻutaʻu atu foʻi au galuega mamana.

ה [He]

 5 Ou te tautala atu i le matagofie o le viiga o lou mamalu
Ma au galuega ofoofogia.

ו [Vau]

 6 E latou te talanoa e uiga i le malolosi o au mea mataʻutia;
Ma ou te faalauiloa atu foʻi lou silisili ese.

ז [Saina]

 7 E latou te taʻutaʻu atu le tele o lou agalelei,
Ma e latou te alalaga fiafia foʻi ona o lau amiotonu.

ח [Heta]

 8 E alofa fua Ieova ma alofa mutimutivale,
E telegese lona toʻasā ae e tele lona alofa faamaoni.

ט [Teta]

 9 E agalelei Ieova i mea uma lava,
E alofa mutimutivale foʻi o ia i ana galuega uma.

י [Iota]

10 Ieova e, e faaneenee atu iā te oe au galuega uma,
E vivii atu foʻi iā te oe ou tagata faamaoni.

כ [Kafa]

11 E talatalanoa i latou i le mamalu o lou malo,
Ma taʻutaʻu atu e uiga i lou mana tele,

ל [Lameta]

12 Ina ia faailoa atu i le fanau a tagata ana galuega mamana
Ma le matagofie o le mamalu o lona malo.

מ [Mema]

13 O lou malo, o le malo e faavavau lea,
O lau pule e tumau e oo atu i tupulaga uma lava.

ס [Sameka]

14 E lagolago e Ieova i latou uma ua paʻuʻū,
Ma faatulaʻi i latou uma ua faanoʻunoʻu.

ע [Oina]

15 E tepa aʻe iā te oe mata o mea uma lava ma le faamoemoe,
Ma ua e avatu a latou meaʻai i le taimi e tatau ai.

פ [Pe]

16 Ua e faamafola lou aao
Ma faamalie le manaʻo o mea ola uma lava.

צ [Sati]

17 E amiotonu Ieova i ona ala uma
Ma e faamaoni i ana galuega uma lava.

ק [Kofa]

18 E latalata Ieova iā i latou uma e valaau atu iā te ia,
O i latou uma e valaau atu iā te ia ma le faamaoni.

ר [Resa]

19 E faia e ia o mea e mananaʻo ai i latou o ē e matataʻu iā te ia,
E faafofoga foʻi o ia i a latou alaga, ma ia faaolaina i latou.

ש [Sini]

20 E leoleoina e Ieova i latou uma o ē e alolofa iā te ia,
Ae e na te faaumatia i latou uma o ē e amioleaga.

ת [Tau]

21 E tautala atu loʻu gutu i viiga o Ieova;
Ia vivii atu foʻi tagata uma i lona suafa paia, i aso uma lava e oo i le faavavau.

Salamo  146 : 1 - 10

146 O outou le nuu e, inā vivii atu ia iā Ioa!
Loʻu loto e, inā vivii atu ia iā Ieova.

 2 Ou te vivii atu iā Ieova i loʻu olaga atoa.
Ou te fai pesega i loʻu Atua po o le ā lava le umi ou te ola ai.

 3 Aua tou te faatuatua atu i tamālii,
Po o le fanau a tagata e lē o iai se faaolataga.

 4 E alu ese lana mānava, e toe foʻi atu o ia i le eleele;
E faaumatia i lea lava aso ona manatunatuga.

 5 E fiafia le tagata e fai le Atua o Iakopo ma ona fesoasoani,
E iai lona faamoemoe iā Ieova lona Atua,

 6 O Lē na faia le lagi ma le lalolagi,
O le sami ma mea uma o loo iai,
O Lē na te tausia le faamaoni e faavavau,

 7 O Lē na te faamasinoina tagata ua ave faagaoi a latou mea,
O Lē foʻi na te avatu meaʻai i ē ua matelāina.
Ua tatalaina e Ieova i latou ua noanoatia.

 8 Ua faapupula e Ieova mata o ē e tauaso;
Ua faatulaʻi foʻi e Ieova i latou ua faanoʻunoʻu.
E alofa Ieova i ē e amiotonu.

 9 E leoleo e Ieova tagata ese;
E avatu foʻi e ia le mapusaga i le tama ua leai se tamā ma le fafine ua oti lana tane,
Ae e faapiʻoina e ia le ala o ē e amioleaga.

10 E fai Ieova ma tupu e faavavau,
Siona e, e fai lou Atua ma tupu i lea tupulaga ma lea tupulaga.
O outou le nuu e, inā vivii atu ia iā Ioa!

Salamo  147 : 1 - 20

147 O outou le nuu e, inā vivii atu ia Ioa,
Auā e lelei ona fai pesega i lo tatou Atua;
Auā o le mea mālie lea, ua tatau ona viia o ia.

 2 Ua fausia e Ieova Ierusalema;
Ua ia faapotopotoina faatasi foʻi o ē sa taapeape o Isaraelu.

 3 Ua faamālōlō e ia o ē ua loto momomo,
Ma fusifusia o latou manuʻa tigā.

 4 Ua ia faitauina le aofaʻiga o fetu;
Ua ia valaauina foʻi i latou uma i o latou igoa.

 5 E silisili lava lo tatou Alii ma e tele lona mana;
E lē mafaamatalaina foʻi lona poto.*

 6 Ua avatu e Ieova le mapusaga i ē e agamalu;
A ua ia lafo ifo o ē e amioleaga i le laueleele.

 7 O outou le nuu e, inā tali atu ia iā Ieova i le faafetai;
Ma fai pesega i lo tatou Atua i le kitara,*

 8 O Lē na te ufitia le lagi i ao,
O Lē na te saunia le timu mo le laueleele,
O Lē foʻi na te faatupu le mutia lanu meamata i mauga.

 9 E avatu e ia meaʻai i manufeʻai,
E avatu foʻi e ia meaʻai i tamaʻi oreva o loo fetagisi mai pea.

10 E lē fiafia o ia i le malosi o le solofanua,
E lē finagalo o ia i vae o le tagata.

11 E fiafia Ieova iā i latou e matataʻu iā te ia,
O i latou e faatalitali atu i lona alofa faamaoni.

12 Ierusalema e, inā faamanū atu ia iā Ieova.
Siona e, inā vivii atu ia i lou Atua.

13 Auā ua faamalosia e ia faamau faalava o ou faitotoʻa;
Ua faamanuia foʻi e ia lau fanau i totonu iā te oe.

14 Ua ia tuuina le filemu i lou laueleele;
Ua ia faamalieina pea oe i le saito e sili ona lelei.

15 Ua auina mai e ia lana afioga i le lalolagi;
Ua tamoʻe vave mai lana afioga.

16 Ua ia tuuina mai le kiona e pei o fulufulu mamoe;
Ua ia faataapeape foʻi le sautoʻa e pei o le lefulefu.

17 Ua lafo mai e ia lana aisa e pei o ni momoimea.
O ai foʻi e mafai ona tulaʻi atu i lona mālūlū?

18 Ua ia auina mai lana afioga ma ua liusuavai ai.
Ua ia faaagi mai foʻi lona matagi;
Ona sinasina ifo ai lea o vai.

19 Ua ia taʻuina atu lana afioga iā Iakopo,
O ana tulafono ma iʻuga o ana faamasinoga iā Isaraelu.

20 E na te leʻi faia faapea i se isi lava atunuu;
E latou te leʻi iloa foʻi iʻuga o ana faamasinoga.
O outou le nuu e, inā vivii atu ia iā Ioa!

^ Sala. 147:5 Po o “lona malamalama.”


^ Sala. 147:7 O se meafaifaaili anamua e ese mai i le kitara i aso nei. O le upu Peretania, o le harp.


Salamo  148 : 1 - 14

148 O outou le nuu e, inā vivii atu ia iā Ioa!
Ia vivii atu iā Ieova mai i le lagi,
Ia vivii atu iā te ia i mea maualuluga.

 2 O outou o ana agelu uma, inā vivii atu ia iā te ia.
O outou o ana ʻau uma, inā vivii atu ia iā te ia.

 3 O oulua o le lā ma le masina, inā vivii atu ia iā te ia.
O outou o fetu uma o le malamalama, inā vivii atu ia iā te ia.

 4 O outou le lagi o lagi, inā vivii atu ia iā te ia,
Ma vai o loo i luga aʻe o le lagi.

 5 Ia latou vivii atu i le suafa o Ieova;
Auā o ia na poloaʻi mai, ona faia lava lea o i latou.

 6 Ua ia faatūina pea i latou i aso uma lava e oo i le faavavau.
Ua ia tuuina mai se tulafono, ma e lē mavae atu lava.

 7 Ia vivii atu iā Ieova mai i le lalolagi,
O outou meaola lapopoʻa o le sami, ma vai loloto uma.

 8 O outou le afi ma le uatoʻa, o le kiona ma le ausa mafiafia,
O oe foʻi le matagi malosi o loo faataunuuina lana afioga,

 9 O outou mauga ma aʻega uma,
O outou laau e fua mai, ma arasi uma,

10 O outou manu tataa ma manu lalata uma,
O outou mea fetolofi ma manufelelei,

11 O outou tupu o le lalolagi ma outou atunuu uma,
O outou perenise ma outou faamasino uma o le lalolagi,

12 O outou tauleleʻa ma outou taupou,
O outou toeaina atoa foʻi ma tama.

13 Ia vivii atu i latou i le suafa o Ieova,
Auā e na o lona suafa lava e silisili ona maualuga.
O lona mamalu e sili lea i le lalolagi ma le lagi.

14 E na te faaeaina le nifo o lona nuu,
O le viiga o ona tagata faamaoni uma,
O le fanauga a Isaraelu, o le nuu e latalata atu iā te ia.
O outou le nuu e, inā vivii atu ia iā Ioa!

Salamo  149 : 1 - 9

149 O outou le nuu e, inā vivii atu ia iā Ioa!
Ia usu atu iā Ieova se pese fou,
Ia pepese i lona viiga i le faapotopotoga o ē e faamaoni.

 2 Ia fiafia Isaraelu i Lē e Sili na faia o ia,
Ia olioli foʻi le fanau a Siona i lo latou Tupu.

 3 Ia latou vivii atu i lona suafa i siva.
Ia latou fai pesega iā te ia i le topa ma le kitara.*

 4 Auā e fiafia Ieova i lona nuu.
Ua ia faamatagofie foʻi o ē e agamalu i le faaolataga.

 5 Ia olioli o ē e faamaoni i le mamalu;
Ia latou alalaga fiafia atu i o latou moega.

 6 Ia iai i o latou gutu pese e viia ai le Atua,
Ia iai foʻi i o latou lima le pelu e faatau maʻai ona itu,

 7 Ina ia faia le tauimasui i atunuu,
Ma ia aʻoaʻia foʻi nuu,

 8 Ina ia noanoatia o latou tupu i filifili
Ma o latou tagata mamalu i faamau uʻamea,

 9 Ina ia faaoo atu iā i latou le iʻuga o le faamasinoga ua tusia.
Ua i ona tagata faamaoni uma lea mamalu.
O outou le nuu e, inā vivii atu ia iā Ioa!

^ Sala. 149:3 O se meafaifaaili anamua e ese mai i le kitara i aso nei. O le upu Peretania, o le harp.


Salamo  150 : 1 - 6

150 O outou le nuu e, inā vivii atu ia iā Ioa!
Ia vivii atu i le Atua i lona afioaga paia.
Ia vivii atu iā te ia i le vanimonimo e iloa ai lona malosi.

 2 Ia vivii atu iā te ia ona o ana galuega mamana.
Ia vivii atu iā te ia e tusa o le tele o lona silisili ese.

 3 Ia vivii atu iā te ia i le leo o le pū.
Ia vivii atu iā te ia i le meafaifaaili e iai uaua ma le kitara.*

 4 Ia vivii atu iā te ia i le topa ma le siva faataamilo.
Ia vivii atu iā te ia i manoa ma le faaili.

 5 Ia vivii atu iā te ia i leo mālie o sumepalo.
Ia vivii atu iā te ia i sumepalo tagitagi.

 6 Ia vivii atu iā Ioa o mea uma lava e mānava.
O outou le nuu e, inā vivii atu ia iā Ioa!

^ Sala. 150:3 O se meafaifaaili anamua e ese mai i le kitara i aso nei. O le upu Peretania, o le harp.

Faataoto  1 : 1 - 33


Faataoto


1 O faataoto a Solomona le atalii o Tavita, le tupu o Isaraelu, 2 ina ia maua ai e se tasi le atamai ma ia aʻoaʻoina,* ma ia iloa ai upu ua iai uiga loloto, 3 ia talia ai aʻoaʻoga e maua ai le tofā mamao, o le amiotonu, o le faamasinotonu ma le faamaoni, 4 ia avatu ai i ē ua leai se poto masani le utaga mamao, ia avatu ai foʻi i le tauleʻaleʻa le poto ma le mafaufau lelei.

5 O le tagata atamai e faalogo ma ave i fale faatonuga, ma o le tagata malamalama e na te mauaina le taʻitaʻiga atamai, 6 ina ia malamalama ai i se faataoto ma ni faaupuga lavelave, o upu a tagata atamamai ma a latou tupua mategatā.

7 O le mataʻu iā Ieova o le amataga lea o le poto. E ʻinoʻino tagata vālea i le atamai ma le aʻoaʻoina.

8 Loʻu atalii e, ia e faalogo i le aʻoaʻiga a lou tamā, ma aua e te tuulafoaʻiina le tulafono a lou tinā. 9 Auā o le pale matagofie lea i lou ulu, ma le asoa manaia i lou ua.

10 Loʻu atalii e, afai e taufaaosooso o ē e agasala iā te oe, aua e te faalogo i ai. 11 Pe a latou faapea mai: “Tatou ō. Seʻi o tatou lamalama e fasioti* se tasi. Ia tatou lalafi ma osofaʻia ni tagata lelei, ae e leai se māfuaaga. 12 Seʻi o tatou ave ifo i latou i lalo a o ola* e pei ona faia e le Tuugamau,* ia atoatoa lava, e pei ona ō ifo i lalo i latou i se lua. 13 Ia tatou maua ai mea tautele uma lava. Ia tatou faatumuina o tatou fale i le vete. 14 E sili pe a e aufaatasi mai iā i matou. Ona tatou tofusia faatasi ai lea i le ato e tasi.” 15 Loʻu atalii e, aua e te savali faatasi ma i latou. Ia faamamao ou vae mai i o latou ala. 16 Auā ua latou taufetuli ina ia faia mea leaga, ma latou televavave e fasiotia* se tasi. 17 Ua latou lafo fua le upega a o iloa mai e mata o meaola e fai apaʻau. 18 O lea, ua lamalama ai o ē e amioleaga ina ia fasiotia tagata lelei; ua latou lalafi ina ia faaumatia ola o tagata lelei. 19 E faapena foʻi ala o ē e maua polofiti i faiga lē saʻo. E aveesea ai ola o ē e faia faapea.

20 O loo alaga leotele le atamai moni i le magāala. O loo leotele foʻi i malae. 21 O loo alaga mai foʻi i magāala e tumutumu ai tagata. I luma o ala tatala o pā o le aai, ua fai atu ai ana upu:

22 “O outou o ē ua leai se poto masani, o le ā le umi e tou te naunau e tumau ai i lea mea, o outou o ē e tauemu, o le ā le umi e tou te fiafia e tauemu ai, o outou foʻi o ē e vālea, o le ā le umi e tou te ʻinoʻino ai i le poto? 23 Ia e liliu mai ma talia aʻu aʻoaʻiga. Ona ou liligi atu lea o loʻu agaga iā te outou; ma ou faailoa atu foʻi aʻu upu iā te outou. 24 Ua ou valaau atu ae ua outou teena pea aʻu, ua ou faaloaloa atu loʻu lima ae e leai se isi e ano mai, 25 ua outou faatalalē pea i aʻu fautuaga uma, ma ua outou lē taliaina aʻu aʻoaʻiga, 26 o le mea lea ou te ʻataʻata ai i lo outou malaia, ou te aamu foʻi pe a oo mai mea e tou te fefefe ai, 27 pe a oo mai mea e tou te fefefe ai e pei o se afā, ma pe a oo mai foʻi lo outou malaia e pei o se matagi malosi, pe a oo mai puapuaga ma faigatā iā te outou. 28 O le a latou valaau mai pea iā te aʻu i lea taimi, ae ou te lē tali atu lava; e latou te saʻili mai pea foʻi iā te aʻu, ae e latou te lē maua lava aʻu, 29 auā ua latou ʻinoʻino i le poto, ma ua latou lē mananaʻo e matataʻu iā Ieova. 30 Ua latou lē faalogo i laʻu fautuaga; ua latou lē amanaʻia foʻi aʻu aʻoaʻiga uma. 31 E latou te selesele āuga o o latou ala, e faamalieina i latou i a latou faufauga. 32 Auā o le fouvale o ē ua leai se poto masani, e oti ai i latou, ma o le faatamala o ē e vālea, e fano ai i latou. 33 A o lē e faalogo mai iā te aʻu, o le a saogalemu ma lē fefe i so o se puapuaga.”

^ Faata. 1:2 O le upu i le uluaʻi gagana ua faaliliuina i lenei upu e tele ona uiga, ma ua faaliliuina i le: aʻoaʻiga, faatonuga, aʻoaʻoga, faasaʻoga, apoapoaʻiga, faasalaga, ma le fautuaga.


^ Faata. 1:11 I le gagana Eperu, o le “lamalama i le toto.”


^ Faata. 1:12 I le gagana Eperu o le “foloolaina i latou.”


^ Faata. 1:12 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ Faata. 1:16 I le gagana Eperu, o le “faamasaatoto.”


Faataoto  2 : 1 - 22

2 Loʻu atalii e, afai e te talia aʻu upu ma teu i lou loto aʻu poloaʻiga e pei o se oloa tāua, 2 ina ia uaʻi atu ai ou taliga i le atamai, ma faasaga atu ai foʻi lou loto i le faautaga loloto; 3 afai foʻi e te valaau atu mo le malamalama ma ōle atu mo le faautaga loloto, 4 afai e te saʻili pea i ai e pei ona saʻili i le siliva, ma afai foʻi e te suʻesuʻe i ai e pei o le oloa lilo, 5 ona e malamalama ai lea i le mataʻu iā Ieova ma e maua ai le poto i le Atua. 6 Auā o Ieova e na te foaʻi mai le atamai; e mai i lona fofoga foʻi le poto ma le faautaga loloto. 7 E na te teua le atamai aogā mo ē e amio saʻo; e fai foʻi o ia ma talita mo ē e savavali i le faamaoni, 8 e ala i le tausia o lana faamasinoga, ma e na te leoleoina foʻi le ala o ona tagata faamaoni. 9 Ona e malamalama ai lea i le amiotonu, o le faamasinotonu ma le amio saʻo, o ala lelei uma ia.

10 A oo le atamai i lou loto ma ua mālie iā te oe le poto, 11 e leoleoina oe e le mafaufau lelei, e malupuipuia foʻi oe i le faautaga loloto, 12 e laveaʻiina oe mai i le ala leaga, mai i le tagata e tautala pepelo, 13 mai i ē ua tuua ala saʻo ina ia savavali i ala o le pōuliuli, 14 mai i ē e fiafia e faia le mea leaga, o ē e fiafia i tala pepelo e faaleagaina ai; 15 o ē e faapiʻopiʻo o latou ala ma ē e faaʻoleʻole o latou olaga; 16 ina ia laveaʻiina oe mai i le fafine ese, mai i le fafine amioleaga o lē e faia faaupuga faagauloto, 17 o lē ua tuua lana paaga na fai a o talavou, ma ua ia lē amanaʻia la laʻua feagaiga ma le Atua. 18 Auā e alu ifo se tasi mai i lona fale i le lua o le oti, ma ona ala e oo iā i latou ua feoti. 19 E leai se tasi o i latou na feusuaʻi ma ia e toe foʻi mai, e lē toe foʻi i latou i ala o ē o loo ola.

20 O le mea lea ia e savali ai i le ala o tagata lelei ma ia e tausisi i ala o tagata amiotonu. 21 Auā o ē e amio saʻo e latou te mau i le lalolagi, ma o ē e lē ponā e faatotoeina i le lalolagi. 22 Ae e faaumatia o ē e amioleaga mai i le lalolagi; e liaʻieseina foʻi o ē e amio faapiʻopiʻo.

Faataoto  3 : 1 - 35

3 Loʻu atalii e, aua neʻi galo iā te oe laʻu tulafono, ma ia tausia aʻu poloaʻiga i lou loto, 2 auā e faaopoopo ai iā te oe o aso e tele, ma tausaga o lou olaga, e faaopoopo atu ai foʻi iā te oe le filemu. 3 Tau ina ia aua neʻi teʻa ma oe le alofa faamaoni ma le mea moni. Ia asoa i lou ua. Ia tusia i luga o le papamaa o lou loto, 4 ona e maua ai lea o le alofa ma le tofā mamao i luma o le Atua atoa ma tagata. 5 Ia e faatuatua iā Ieova ma lou lotoatoa, ae aua le faalagolago i lou lava malamalama. 6 Ia e manatua o ia i ou ala uma, ona ia faasaʻoina lea o ou ala.

7 Aua e te faafiapoto. Ia e mataʻu iā Ieova ma ia e liliuese mai i ala leaga. 8 Ia fai lea ma mea e malosi ai lou pute, ma toe faafouina ai ou ivi.

9 Ia e āva iā Ieova i au ʻoa ma uluaʻi fua uma o au faaeleeleaga. 10 Ona tutumu ai lea o ou fale teu oloa; ma taumasuasua ai le mea e tali ai suāvine o le uaina fou.

11 Loʻu atalii e, aua e te teena le aʻoaʻoga a Ieova; ma aua e te ʻinoʻino i lana aʻoaʻiga, 12 auā e aʻoaʻia e Ieova o lē e alofa i ai, e pei foʻi ona faia e le tamā i lona atalii o lē ua ia alofa i ai.

13 E fiafia le tagata ua maua le atamai, ma le tagata ua iai le faautaga loloto, 14 auā e sili atu le mauaina o le poto i lo o le mauaina o oloa e pei o le siliva ma le auro. 15 E sili lona tautele nai lo o maa tāua,* e lē mafai foʻi ona faatusaina i isi mea uma e te fiafia i ai. 16 O loo i lona lima taumatau le tele o aso e ola ai; a o lona lima tauagavale, ua iai ʻoa ma le mamalu. 17 O ona ala o ala e matagofie, ma e filemu ona auala uma. 18 O le laau foʻi o le ola iā i latou o ē e fetagofi atu i ai, ma e fiafia i latou o ē e pipii atu i ai.

19 O le poto na faataatia ai e Ieova le faavae o le lalolagi. Na ia faatumauina le lagi i le faautaga loloto. 20 O lona poto ua vaeluaina ai vai loloto, ma ua māʻuluʻulu mai ai le timu mai i le lagi puaoa. 21 Loʻu atalii e, aua neʻi teʻa ma oe ia mea. Ia e taofimau i le atamai aogā ma le mafaufau lelei, 22 ona fai lea o ia mea ma mea e te ola ai, ma se asoa matagofie foʻi i lou ua. 23 Ona mafai ai lea ona e savali ma le saogalemu i lou ala, ma e lē tuʻia foʻi lou vae i se mea. 24 A e taoto e te lē fefe ai; ma e te taoto ai lava, ma manaia ai lau moe. 25 E te lē fefe pe a tupu faafuaseʻi se mea mataʻutia, po o le malaia e oo i ē e amioleaga, auā o loo fotuaʻi mai. 26 E avea Ieova ma ou faatuatuaga, ma e na te leoleo foʻi i lou vae neʻi puʻea.

27 Aua e te taofia se mea lelei mai i ē ua tatau i ai, pe a mafai ona e faia. 28 Aua e te fai atu i lou tuaoi: “Ia e alu ona e toe sau ai lea a taeao, ma ou te foaʻi atu ai iā te oe,” a o loo iai se mea ua iā te oe. 29 Aua e te faufau e fai se mea leaga i lou tuaoi, a o nofo o ia ma lona manatu ua saogalemu ona o oe. 30 Aua e te finau fua ma se tagata, pe afai e na te leʻi faia se mea leaga iā te oe.

31 Aua e te matauʻa i se tagata e sauā, pe e mulimuli i se tasi o ona ala. 32 Auā e inosia e Ieova le tagata fai mea piʻopiʻo, ae e mafuta vavalalata atu o Ia i ē ua amio saʻo. 33 E faamalaia e Ieova le fale o lē e amioleaga, ae e na te faamanuia le mea e nonofo ai o ē e amiotonu. 34 E aamu o ia e tusa ai ma ē e tauemu; ae e finagalo malie o ia iā i latou e lotomaulalo. 35 O ē e atamamai e fai ma o latou tofi le mamalu, a o ē e vālea e latou te mimita i mea e faamāina ai.

^ Faata. 3:15 Po o “ʻamu.” I le taimi na tusia ai le Tusi Paia, sa iai ni ituaiga o ʻamu e tautele.


Faataoto  4 : 1 - 27

4 Le fanau e, inā faalogo mai ia i le aʻoaʻo atu a le tamā, ma uaʻi i ai ina ia maua ai le malamalama. 2 Auā ou te avatu iā te outou o faatonuga lelei. Aua tou te tuulafoaʻiina laʻu tulafono. 3 Auā o aʻu foʻi o le atalii moni o loʻu tamā, o le pele a loʻu tinā. 4 Na ia aʻoaʻo mai iā te aʻu ma faapea mai iā te aʻu: “Ia taofimau i lou loto aʻu upu. Ia tausi i aʻu poloaʻiga ma ola pea. 5 Ia maua le atamai, ia maua foʻi le malamalama. Aua neʻi galo ma aua neʻi liliuese mai i upu a loʻu gutu. 6 Aua neʻi tuua le atamai, ona tausia ai lea o oe. Ia naunau i ai, ona puipuia ai lea o oe. 7 O le atamai o le mea sili lea. Ia maua le atamai; i mea uma lava e te maua, ia maua mai ai le malamalama. 8 Ia matuā faatāuaina le atamai, ona faaeaina ai lea o oe. E faamamaluina ai foʻi oe auā ua e talia atoatoa. 9 O le a tuu atu e le atamai i lou ulu le pale matagofie; o le a avatu ai foʻi iā te oe le palealii matagofie.”

10 Loʻu atalii e, inā faalogo mai ia ma talia aʻu upu. Ona faateleina ai lea o tausaga o lou olaga. 11 O le a ou faatonutonu oe i le ala o le atamai; o le a ou faapogaia oe e savali i ala o le amiotonu. 12 Pe a e savali, o le a lē faalavelavea ou laasaga; pe a e momoʻe foʻi, e te lē tausuai. 13 Ia taofimau i upu ua e aʻoaʻoina; aua neʻi faamaamuluina. Ia leoleo i ai, auā o lou ola lea.

14 Aua e te ui i le ala o ē e amioleaga, aua foʻi e te savali saʻo i le ala o ē e faia mea leaga. 15 Ia e ʻaloese ai, aua e te ui ane ai; ia liliuese mai ai, ma alu pea. 16 Auā latou te lē momoe seʻiloga ua latou faia ni mea leaga, ma ua mou lo latou fia momoe seʻiloga ua latou faia se mea e lāvea ai se isi. 17 Auā ua latou fafaga i latou lava i le falaoa o le amioleaga, ma ua latou feinu i le uaina o faiga sauā. 18 Ae o le ala o ē e amiotonu ua pei o le susulu o le malamalama lea e atili ai ona malamalama ma malamalama pea, seʻia oo ina matuā ao lelei le aso. 19 O le ala o ē e amioleaga ua pei o se mea pogisa; ua latou lē iloa le mea ua latou tausuai ai pea.

20 Loʻu atalii e, ia uaʻi mai i aʻu upu. Ia faalogo mai foʻi ou taliga i mea ou te fai atu ai. 21 Tau ina ia aua neʻi teʻa ese mai i ou mata. Ia teu ia mea i totonu o lou loto. 22 Auā o ia mea o le ola lea iā i latou ua maua, ma e mālōlōina ai o latou tino uma. 23 O le mea e sili ona leoleoina o mea uma, ia leoleoina lou loto,* auā e tupu mai ai vaipuna o le ola. 24 Ia tuu ese mai iā te oe o faamatalaga faapiʻopiʻo; ia mamao ma oe laugutu faitala faaʻaloʻalo. 25 A o ou mata, ia vaai saʻo i luma, ioe, o ou mata e ao ona pulatoʻa i luma. 26 Ia faalaulelei le ala o ou vae, ma tau ina ia matuā faatumauina ou ala uma. 27 Aua e te fia alu i le itu taumatau po o le itu tauagavale. Ia laa ese lou vae mai i le mea leaga.

^ Faata. 4:23 Po o le “fatu.”


Faataoto  5 : 1 - 23

5 Loʻu atalii e, inā faalogo mai ia i loʻu atamai. Inā uaʻi mai ia ou taliga i laʻu faautaga loloto, 2 ina ia leoleoina ai le mafaufau lelei; ma ia leoleo e ou lava laugutu le poto.

3 Auā o laugutu o le fafine ese ua pei o le sisina ifo o le meli mai i le faamoega lagomeli, e sili ona molemole ona laugutu nai lo o le suāuu. 4 Ae o le iʻuga e maua mai iā te ia e oona e pei o se laau oona; e maʻai e pei o le pelu e faataumaʻai ona itu. 5 E ō ifo ona vae i le oti. E taunuu foʻi ona laasaga i le Tuugamau.* 6 E leʻi manatunatu o ia i le ala o le ola. Ua fesēaʻi ona laasaga ua ia lē iloa po o fea e agaʻi i ai. 7 O lenei le fanau e, inā faalogo mai ia iā te aʻu ma aua neʻi liliuese mai i upu a loʻu gutu. 8 Ia faamamao ese lou ala mai i lea fafine, ma aua e te faalatalata atu i le faitotoʻa o lona fale, 9 ina ia lē tuuina atu lou mamalu i isi, po o ou tausaga i le sauā; 10 ina ia lē faamalieina ai e tagata ese i latou lava i au oloa, pe e iai i le fale o le tagata ese mea na e tigāina e maua, 11 pe e te ōi i lou lumanaʻi pe a oo mai le iʻuga o lou olaga ma lou tino atoa. 12 Ona e faapea ane lea: “Sa ou matuā ʻinoʻino i le aʻoaʻoina ma na teena e loʻu loto aʻoaʻiga! 13 Ou te leʻi faalogo i leo o ē na aʻoaʻoina aʻu, ma e leʻi uaʻi atu loʻu taliga i oʻu faiaʻoga. 14 Na faigofie ona ou iai i mea leaga uma, i totonu o le faapotopotoga ma le fono.”  

15 Ia inu vai mai i lou lava vaieli, ma le vai e sisina mai i lou lava vaipuna. 16 Pe e tatau ea ona faataapeape solo ou vaipuna i fafo o lou faitotoʻa, ma tafe atu ou vai i nofoaga faitele? 17 Ia fai mo oe lava ia vai, ae e lē o tagata ese faatasi ma oe. 18 Ia manuia lou vaipuna, ma ia e fiafia i lau avā na fai a o e tauleʻaleʻa, 19 o se ʻaila pele ma o se ʻoti o le mauga o ia e matagofie. Ia matuā faamalieina oe i ona susu i taimi uma. Ia e matuā fiafia pea foʻi i lona alofa. 20 Loʻu atalii e, aiseā e te matuā fiafia ai i se isi fafine pe fusi le fatafata o se fafine ese? 21 Auā o ala o le tagata ua i luma o fofoga o Ieova, ma e na te manatunatu i ona ala uma. 22 O ana amio sesē e maua ai lava le tagata leaga, ma e fusia o ia i maea o lana lava agasala. 23 O le a oti o ia ona ua leai se aʻoaʻiga, ma ona o le tele o lona faavalevalea ua sesē ai o ia.

^ Faata. 5:5 Tagaʻi i le Faaopoopoga e 6.


Faataoto  6 : 1 - 35

6 Loʻu atalii e, afai e te lotomalie e faamaonia le aitalafu a lou tuaoi, pe afai foʻi ua e lūlū lima mo le tagata ese, 2 afai e maileia oe i upu a lou gutu, afai foʻi e maua oe i upu a lou gutu, 3 o lenei loʻu atalii e, ia faia lenei gaoioiga, ia faasaoina oe, ona ua maua oe i le alofilima o lou tuaoi: Ia e faamaulalo iā te oe ma ia e talosaga atu pea i lou tuaoi. 4 Aua neʻi moe ou mata, pe tautulemoe ou mata mananaia. 5 Ia laveaʻiina oe e oe e pei o le manu o le sevi* mai i le lima o le tulimanu ma e pei foʻi o se manulele mai i le lima o lē e puʻe manulele.

6 O oe le tagata paiē, inā alu ia i le loi; ia vaavaai i ona ala ina ia e atamai ai. 7 E ui e leai sona taʻitaʻiʻau, o se leoleo, po o se pule, 8 ae e na te sauniunia ana meaʻai i le tau māfanafana; e na te faaputuina foʻi ana meaʻai i le taimi o le seleselega. 9 Le paiē e, o le ā le umi o le a e taoto ai pea? O afea e te tulaʻi ai mai i lau moe? 10 Seʻi toe fai sina moe, seʻi toe fai foʻi sina matamoe, seʻi toe fai foʻi sina piilima a o taoto, 11 ona oo mai ai lea o lou mativa e pei o le tagata faomea i le auala, ma lou lē tagolima, ua pei o le tagata ua uu ana auupega.

12 O le tagata ulavale, o le tagata e fai mea faatigā, o loo savali ma tautala i mea faapiʻopiʻo, 13 ua faaʻivi lona mata, ua faia ni faailoga i lona vae, ma faasino mea i ona tamatamaʻilima. 14 Ua i lona loto le pepelo. Ua ia fafau mea leaga i taimi uma. Ua ia faatupuina pea maseiga. 15 O le mea lea e oo faafuaseʻi mai ai lona malaia; e vave lava ona gausia o ia, ae e leai se fofō.

16 E ono mea e ʻinoʻino i ai Ieova; ioe, e fitu mea e matuā inosia lava e ia: 17 o mata faamaualuga, o le laulaufaiva pepelo, o lima e sasaa le toto o ē e lē sala, 18 o le loto e fafau faufauga leaga, o vae e vave ona tamoʻe e fai le mea leaga, 19 o le molimau pepelo e na te faia tala sesē, ma so o se tasi e faatupuina maseiga i le va o uso.

20 Loʻu atalii e, ia tausi i le poloaʻiga a lou tamā, ma aua neʻi tuulafoaʻiina le tulafono a lou tinā. 21 Ia fusi e lē aunoa ia mea i lou loto; ia fusi foʻi i lou ua. 22 Pe a e savali, e taʻitaʻiina ai oe; pe a e taoto, e puipui ai oe; ma pe a e ala aʻe, o le a naunau tele ai iā te oe. 23 Auā o le poloaʻiga o le molī lea, o le tulafono o le malamalama lea, ma o aʻoaʻiga e aʻoaʻoina ai, o le ala lea o le ola, 24 ina ia leoleoina ai oe mai i le fafine leaga, mai i le laulaufaiva taufaasee foʻi o le fafine ese. 25 Aua le tuʻinanau lou loto i lona lalelei, ma aua neʻi maileia oe i ona mata aulelei, 26 auā e iʻu ai ina tasi le falaoa lapotopoto a se tasi ona o le fafine talitane; ae e tusa ai ma se avā a se tasi tane, e tulituliloa e ia le ola aogā o se tasi. 27 Pe e mafai ea e se tagata ona tuu le afi i lona fatafata ae e lē mū ai ona ofu? 28 Pe e mafai e se tagata ona savali i malala ola ae e lē mū ai ona vae? 29 E faapena foʻi o so o se tasi e feusuaʻi ma le avā a lona tuaoi, e leai se tasi e tago i lea fafine e sao mai i le faasalaga. 30 E lē inosia e tagata se gaoi pe a ia gaoi ni mea ina ia maʻona ai o ia ona ua fia ʻai. 31 Ae a maua o ia, ona ia toe totogi faafitu lea o ia mea; o le a ia avatu oloa uma o lona fale. 32 O so o se tasi e mulilua ma se fafine, ua leai sona mafaufau;* o lē na te faia lea mea, ua faaumatia e ia lona lava ola. 33 O le a maua e ia le malaia ma le māsiasi, o le a lē soloiesea foʻi lona faalumaina. 34 Auā o le fuā o le tane e ita ai o ia, ma e na te lē faaalia le alofa i le aso o le tauimasui. 35 O le a lē manatunatu foʻi o ia i se togiola,* pe e lotomalie e faafilemuina ai o ia, e tusa lava po o le ā le taugatā o lau meaalofa e avatu.

^ Faata. 6:5 O le ʻaila saosaoa.


^ Faata. 6:32 Po “ua leai se uunaʻiga lelei o le loto.”


^ Faata. 6:35 Po o le tau e totogi atu.


Faataoto  7 : 1 - 27

7 Loʻu atalii e, ia e tausi i aʻu upu ma ia teu aʻu poloaʻiga e pei o se oloa tāua iā te oe. 2 Ia e tausi i aʻu poloaʻiga e faaauau ai ona e ola, ma laʻu tulafono ia pei o le ʻiʻoimata o ou mata. 3 Ia nonoa ia mea i ou tamatamaʻilima ma tusia ai i luga o le papamaa o lou loto. 4 Ia e fai atu i le atamai: “O oe o loʻu tuafafine”; ma ia e taʻua le malamalama “o le Fafine o loʻu aiga,” 5 ina ia leoleoina ai oe mai i se isi fafine, mai i le fafine ese o lē ua fai ana tala taufaasee. 6 Na ou tū i le faamalama o loʻu fale, ma vaai ifo ai mai i le faamalama,* 7 ina ia ou tilotilo atu i ē e leai se poto masani. Na ou iloa atu ma sa ou fia vaai pea i se tasi tauleʻaleʻa mai i isi tauleleʻa ua leai sona mafaufau, 8 na ia ui ane i le ala e latalata i le tulimanu e nofo ai le fafine, ma agaʻi atu i le fale o le fafine, 9 i le tau pogipogi, i le afiafi, a o lata ina pō ma pogisa. 10 Faauta foʻi! ua fetaui se fafine iā te ia, ua ofu le fafine i ofu talitane ma e faitogafiti lona loto. 11 Ua malomaloā ma loto malosi le fafine. E leʻi tumau ona vae i lona fale. 12 Ua i fafo o lona fale, ua iai i nofoaga faitele, ua lamalama foʻi o ia i tulimanu uma. 13 Ua tago atu le fafine iā te ia ma sogi iā te ia. Ua lē ma o ia, ma ua faapea atu i le tauleʻaleʻa:

14 “Sa tatau ona ou faia taulaga faifaatasi. Na ou avatu i le asō mea na ou tautō ai. 15 O le mea lea ua ou sau ai e faafeiloaʻi iā te oe, i loʻu fia vaai iā te oe, ina ia ou maua oe. 16 Ua ou teuteu faamanaia loʻu moega i ʻie lino lanu eseese mai i Aikupito. 17 Ua ou sausau loʻu moega i le muro, o le aloe, ma le kinamoni. 18 Sau ia, seʻi faamalie i taʻua i le alofa seʻia oo i le taeao; seʻi ta fiafia o le tasi i le isi i fefaaaliaʻiga o le alofa. 19 Auā e lē o i le fale laʻu tane; o loo malaga o ia i se mea mamao. 20 Ua alu o ia ma ave i lona lima le ato tupe. O le a toe foʻi mai i le fale pe a vaaia le masina ua atoa.”

21 Ua taʻitaʻisesēina e le fafine o ia i le tele o ana upu faatauanau. Ua ia faatosina iā te ia i ana tala taufaasee. 22 Ona faafuaseʻi lea ona mulimuli atu o le tauleʻaleʻa iā te ia, e pei o se povi poʻa ua alu atu ia fasia, e pei foʻi ua noanoatia o ia mo le aʻoaʻiga o se tane valea, 23 seʻia isilua e se aū lona ate, e pei ona faavave atu o se manulele i se mailei, ma e na te leʻi iloa ua lamatia ai lona lava ola.

24 O lenei, le fanau e, inā faalogo mai ia iā te aʻu ma uaʻi mai i upu a loʻu gutu. 25 Aua neʻi liliu atu lou loto i ala o lea fafine. Aua foʻi neʻi e sesē ma ui atu i ona ala. 26 Auā e toʻatele ua ia faapogaia le paʻuʻū i lalo ma fasiotia ai, ma e anoanoaʻi i latou ua fasiotia e ia. 27 O lona fale o ala lea i le Tuugamau;* ua latou ō ifo i potu pogisa o le oti.

^ Faata. 7:6 E lē o se faamalama tioata ae e faia i fasi laupapa felavasaʻi.


^ Faata. 7:27 Tagaʻi i le Faaopoopoga e 6.


Faataoto  8 : 1 - 36

8 Pe e lē o alaga ea le atamai, ma leotele mai pea le faautaga loloto? 2 Ua tū ai i le tumutumu o mea maualuluga, i tafatafa ane o le ala, i fetaulaʻiga o auala. 3 I autafa o faitotoʻa, i le gutu o le aai, i le mea e ui atu i le faitotoʻa o le aai, o loo alaga leotele atu pea le atamai:

4 “Tagata e, ua ou valaau atu iā te outou, ma ua ou tautala atu i le fanau a tagata. 5 O outou ua leai se poto masani, ia malamalama i le utaga mamao; o outou foʻi ua vālea, ia loto matala. 6 Ia faalogo, auā ua ou tautala atu i mea e sili ona tāua, ma e tautala oʻu laugutu i le mea ua tonu. 7 Auā e tautala loʻu gutu i le upu moni i se leo lemū; ma o le amioleaga o se mea lea e inosia e oʻu laugutu. 8 O upu a loʻu gutu e amiotonu ia. E lē o iai se upu e faaʻoleʻole pe e faapiʻopiʻo. 9 E saʻo uma ia upu i lē ua iai le faautaga loloto, ma e tonu foʻi i ē ua maua le poto. 10 Ia outou talia laʻu aʻoaʻo atu ae e lē o le siliva, ma le poto nai lo o le auro e sili ona lelei. 11 Auā e sili le atamai nai lo o maa tāua,* o isi mea uma foʻi e faafiafia ai e lē mafai ona tutusa ma lea mea.

12 “O aʻu o le atamai, ua ou mau faatasi ma le utaga mamao, ma ua iā te aʻu foʻi le poto e mafaufau lelei ai. 13 O le mataʻu iā Ieova o le ʻinoʻino lea i le leaga. O le fia sili, ma le faamaualuga, ma le ala leaga, ma le gutu faapiʻopiʻo, ou te ʻinoʻino i ai. 14 Ua iā te aʻu le fautuaga ma le atamai aogā. Ua ou maua le malamalama; ua iā te aʻu foʻi le mana. 15 Ona o aʻu, e pule ai pea tupu, ma o loo faia ai pea e alii sili o tuutuuga amiotonu. 16 Ona o aʻu, ua pule ai pea perenise o ni perenise, ma o loo faamasino ai tamālii ma le amiotonu. 17 Ou te alofa atu iā i latou o ē e alolofa mai iā te aʻu, o ē e saʻili mai foʻi iā te aʻu, e latou te mauaina aʻu. 18 Ua iā te aʻu ʻoa ma le mamalu, o tofi tāua e tumau atoa ma le amiotonu. 19 E sili atu laʻu fua i le auro, e sili foʻi i le auro ua faamamāina, o meaalofa foʻi e maua mai iā te aʻu e sili atu i le siliva e aupito lelei. 20 Ou te savali i ala o le amiotonu, i le ogatotonu o auala o le faamasinoga, 21 ina ia maua ai mea e tāua e i latou o ē e alolofa mai iā te aʻu; ma ua ou faatumuina pea o latou fale teuoloa.

22 “O Ieova lava na faia aʻu, o le amataga o lona ala, o lana galuega muamua mai i aso anamuā. 23 Na faatūina aʻu mai i le vavau, mai i le amataga, a o leʻi faia le lalolagi. 24 Na fanaua aʻu e pei o le tigā o le a fanau a o leʻi iai ni vai loloto, a o leʻi iai foʻi ni vaipuna e puna tele mai ai vai. 25 Na fanaua aʻu e pei o le tigā o le a fanau a o leʻi faavaeina mauga, a o leʻi iai foʻi ni aʻega, 26 a o leʻi faia e ia le laueleele ma laufanua taalaelae ma uluaʻi potopotoi o palapala o le fanua lea e fua mai. 27 Na ou iai ina ua ia saunia le lagi; ina ua ia tuu foʻi se liʻo i luga o vai loloto, 28 ina ua ia faamausalīina o ao i lugā, ua ia faapogaia foʻi o vaipuna o vai loloto ina ia malolosi, 29 ina ua ia faia le tulafono o le sami ina ia aua neʻi sopoʻia e le suāsami lana poloaʻiga, ina ua ia faia foʻi faavae o le lalolagi, 30 na ou faatasi ma ia o se tufuga poto, na avea foʻi aʻu ma lē na ia matuā fiafia i ai i lea aso ma lea aso, na ou fiafia foʻi i ona luma i taimi uma, 31 ma fiafia foʻi i le laueleele lea e fua mai o lana lalolagi, ma sa ou matuā fiafia i le fanau a tagata.

32 “O lenei, le fanau e, inā faalogo mai ia iā te aʻu; ioe, e fiafia i latou e tausia oʻu ala. 33 Ia faalogo i mea e aʻoaʻo atu ona atamai ai lea, aua foʻi le teena. 34 E fiafia le tagata e faalogo mai iā te aʻu, e ala i le mataala i oʻu faitotoʻa i lea aso ma lea aso, e ala foʻi i le tū ma leoleo pou o oʻu faitotoʻa. 35 Auā o lē e na te maua aʻu e na te maua foʻi le ola, ma maua le finagalo malie o Ieova. 36 A o lē ua lē mauaina aʻu ua faasauā o ia i lona lava ola; o i latou uma e matuā ʻinoʻino iā te aʻu ua latou naunau i le oti.”

^ Faata. 8:11 Po o “ʻamu.” I le taimi na tusia ai le Tusi Paia, sa iai ni ituaiga o ʻamu e tautele.


Faataoto  9 : 1 - 18

9 Ua fausia e le atamai moni lona fale; ua ia tā foʻi ona poutū e fitu. 2 Ua faatulagaina foʻi le fasia o ana manu; ua sui le uaina; e lē gata i lea, ua teu foʻi lona laulau. 3 Ua aauina atu foʻi ana auauna teine, ina ia valaau atu mai i mea maualuluga o le aai: 4 “O se tasi e leai se poto masani, ia afe mai i inei.” O lē ua leai sona mafaufau, ua faapea atu le fafine iā te ia: 5 “Ō mai ia e aai i laʻu falaoa ma feinu i le uaina na ou suia. 6 Ia tuu ai pea ē ua leai se poto masani ma ia ola pea, ia savavali saʻo i le ala o le malamalama.”

7 O lē e faasaʻo i le tagata tauemu, e oo iā te ia le faalumaina, ma o lē e aʻoaʻi i lē e amioleaga, e oo iā te ia le mā. 8 Aua e te faasaʻo i le tagata tauemu, ina neʻi ʻinoʻino o ia iā te oe. Ia aʻoaʻi i le tagata atamai ona alofa lea o ia iā te oe. 9 Ia avatu faatonuga i le tagata atamai, e atili atamai ai o ia. Ia avatu le poto i lē e amiotonu, e tupu ai pea lona poto.

10 O le mataʻu iā Ieova, o le amataga lea o le atamai, ma o le poto i Lē e Sili Ona Paia, o le malamalama lea. 11 O le a faateleina ou aso ona o aʻu, ma e faaopoopoina foʻi tausaga i lou olaga. 12 Afai ua e atamai, ua e atamai mo oe lava; afai foʻi ua e tauemu, e na o oe lava e tigā ai.

13 O le fafine valea e malomaloā. Ua faavalevalea lava o ia ma ua matuā lē iloa lava se mea. 14 Ua nofo o ia i luma o le faitotoʻa o lona fale, i se nofoa, i mea maualuluga o le aai, 15 ina ia valaau atu iā i latou e ui ane i le ala, o i latou o ē e savavali saʻo i o latou ala: 16 “O se tasi e leai se poto masani, ia afe mai i inei.” O lē ua leai sona mafaufau, ua faapea atu le fafine iā te ia: 17 “E suamalie vai ua gaoia, ma e manaia le tofo o se falaoa e ʻai faalilolilo.” 18 A ua lē iloa e ia o loo i na mea i latou ua oti, o i latou ua ia valaau e ō atu, ua iai i mea maualalalo o le Tuugamau.*

^ Faata. 9:18 Tagaʻi i le Faaopoopoga e 6.


Faataoto  10 : 1 - 32

10 O faataoto a Solomona.  

O le atalii atamai e na te faafiafiaina le tamā, a o le tama valea e faanoanoa ai lona tinā. 2 E lē aogā ʻoa a le tagata amioleaga, a o le amiotonu o le a laveaʻiina ai mai i le oti. 3 E lē tuua e Ieova le tagata amiotonu ia matelāina, ae e na te teena manaʻoga o tagata amioleaga.

4 O lē e galue ma le lima paiē o le a mativa, ae o le lima o lē e toʻaga o le a mauʻoa ai o ia.

5 O le atalii e iai le tofā mamao, e na te faaputuina mea i le tau māfanafana; o le atalii e tupu ai le mā, e moegase o ia a o faia le seleselega.

6 Ua i luga o le ulu o lē e amiotonu o faamanuiaga, ae e tusa ai ma gutu o ē e amioleaga, e ufiufi ai faiga sauā. 7 O le igoa lelei o lē e amiotonu e maua ai le faamanuiaga, a o le igoa o ē e amioleaga e pala ia.

8 O lē ua atamai lona loto o le a ia talia poloaʻiga, a o lē ua gutu valea o le a solia o ia i lalo.

9 O lē e savali ma le faamaoni o le a savali ma le saogalemu, a o lē e faapiʻopiʻo ona ala o le a faaalia e ia o ia lava.

10 O lē e faaivi lona mata e na te faatupu le tigā, ma o lē ua gutu valea o le a solia o ia i lalo. 11 O le gutu o le tagata amiotonu o le puna lea o le ola; ae e tusa ai ma gutu o tagata amioleaga e ufiufi ai faiga sauā.

12 O le ʻinoʻino e tupu ai le femisaaʻi, a o le alofa e ufiufi ai mea sesē uma.

13 E iloa le atamai i laugutu o le tagata malamalama, a o le laau, e sasa ai le tua o lē ua leai sona mafaufau.

14 O i latou e atamamai e latou te teuina le poto, a o le gutu o le tagata valea ua lata ina faaumatia.

15 O ʻoa a le tagata mauʻoa, o lona aai malosi lea. O le fanoga o tagata faatauvaa, o lo latou mativa lea.

16 O galuega a le tagata amiotonu e iʻu i le ola; o fua o le tagata amioleaga e iʻu i le agasala.

17 O lē e pipiimau i mea e aʻoaʻoina, o le ala lea i le ola,* o lē e tuulafoaʻiina aʻoaʻiga e na te taʻitaʻisesēina tagata.

18 A ufiufi e se tasi le ʻinoʻino ua iā te ia laugutu pepelo, ma e valea le tagata e faatupuina se tala taufaaleaga.

19 O le tele o upu e lē asa ai ma se mea sesē, a o lē na te pulea ona laugutu e gaoioi o ia ma le faautauta.

20 O le laulaufaiva o le tagata amiotonu o le siliva lea e sili ona lelei; o le loto o le tagata amioleaga e itiiti sona aogā.

21 O laugutu o le tagata amiotonu e fafaga ma taʻitaʻiina ai le toʻatele, ae o ē e valelea ua feoti i latou ona ua leai se mafaufau.

22 O le faamanuiaga a Ieova, e faatamaoaiga ai ma e na te lē faaopoopo i ai se tigā.

23 Ua pei le faia o amioga matagā o se taaloga i le tagata valea, a o le tagata e iai le faautaga loloto e iā te ia le atamai.

24 O le mea e fefe ai le tagata amioleaga, o le mea tonu lea e oo iā te ia; ae o mea e mananaʻo ai tagata amiotonu e tuuina atu iā i latou. 25 E pei ona mavae atu o le matagi malosi, e faapena foʻi ona lē toe iai le tagata amioleaga; a o le tagata amiotonu e pei o se faavae e tumau lava.

26 E pei o le vineta i nifo, e pei o le asu foʻi i mata, e faapena le tagata paiē i ē ua auina atu o ia.

27 O le mataʻu iā Ieova e faaopoopoina ai aso, a o tausaga o ē e amioleaga, e vave faamutaina ia.

28 O le faamoemoe o tagata amiotonu o le olioli lea, ae o le faamoemoe o tagata amioleaga o le a faafanoina.

29 O le ala o Ieova o le malosi lea mo lē e amio saʻo, a o le faaumatiaga mo ē e faia mea e tigā ai.

30 A o le tagata amiotonu, e lē tautevateva o ia e faavavau; ae o ē e amioleaga e lē nonofo pea i latou i le lalolagi.

31 O le gutu o le tagata amiotonu, e fua mai ai le fua o le atamai, a o le laulaufaiva faapiʻopiʻo e vavaeeseina lea.

32 O laugutu o le tagata amiotonu, ua saʻili pea mo le talileleia, a o gutu o tagata amioleaga e faapiʻopiʻo ia.

^ Faata. 10:17 Po o “ua iai i le ala o le ola.”


Faataoto  11 : 1 - 31

11 E inosia e Ieova le fua faatautau faaaimamago, ae e fiafia o ia i le maa e fua ai mea e atoa.

2 Po ua oo mai ea le faamaualuga? Ona oo mai ai lea o le faalumaina; ae e iai le atamai i ē e faamaulalo.

3 O le faamaoni o ē e amio saʻo e taʻitaʻia ai i latou, a o le faaʻoleʻole o ē e lē faamaoni e fano ai a latou mea.

4 E lē aogā ʻoa i le aso o le toʻasā, ae o le amiotonu o le a laveaʻiina ai mai i le oti.

5 O le amiotonu o le tagata e lē ponā, e faasaʻoina ai lona ala, ae e paʻū le tagata amioleaga i lana lava amioleaga. 6 O le amiotonu o ē e amio saʻo, o le a laveaʻiina ai i latou, ae o le manaʻo o i latou o ē e faia mea faapiʻopiʻo, o le a maua ai i latou.

7 Pe a oti le tagata amioleaga, ua mou atu lona faamoemoe; e mou atu foʻi lona faatuatuaga i lona lava malosi.

8 E laveaʻiina lava le tagata amiotonu mai i puapuaga, ae e sau lē e amioleaga nai lo o ia.

9 O le gutu o lē ua fulitua i le upu moni e māfua ai le faaleagaina o lona uso a tagata, a o le poto e faasaoina ai ē e amiotonu.

10 E matuā olioli le aai ona o le lelei o ē e amiotonu, ae pe a faaumatia tagata amioleaga, o le a alalaga fiafia.

11 E faaeaina le aai ona o le faamanuiaga o tagata amio saʻo, ae e lepetia le aai ona o gutu o ē e amioleaga.

12 Ua ʻinoʻino lē ua leai sona mafaufau i ona uso a tagata, a o le tagata e iai le faautaga loloto e lē pisa o ia.

13 O lē e fealualuaʻi solo ma feaveaʻi tala taufaaleaga, ua ia taʻu atu mataupu faalilolilo, a o lē e faamaoni lona loto,* ua ia tanumaʻi le mataupu.

14 Pe a leai se taʻitaʻiga atamai, e mafatia tagata; ae e iai le faaolataga i le toʻatele o faufautua.

15 O le a leaga le iʻuga o se tasi auā na ia faamaonia le aitalafu a sē na te lē iloaina, a o lē e lē vave ona lūlū lima i se maliega, e ʻalofia e ia faafitauli.

16 O le fafine tauagafau o ia lea na te maua le mamalu; a o pule sauā, e latou te maua le tamaoaiga.

17 O le tamāloa e alofa faamaoni ua agalelei o ia iā te ia lava, a o le tagata sauā ua ia aumaia faafitauli i lona lava tino.

18 O le tagata amioleaga ua ia maua le totogi pepelo, a o lē e lūlū le amiotonu, ua ia maua le totogi moni.*

19 O lē e tū mausalī mo le amiotonu e iʻu i le ola, a o lē e tuliloaina le mea ua leaga e iʻu i lona lava oti.

20 E inosia e Ieova i latou e faapiʻopiʻo o latou loto, ae e fiafia o ia i ē e lē ponā o latou ala.

21 E ui ina tago le lima i le isi lima, e lē sao se tagata leaga mai i le faasalaga; ae o le a sao le fanau a ē e amiotonu.

22 E pei o le mama auro i le isu o le puaa, e faapena foʻi le fafine e lalelei ae ua lē faaaogā lelei lona mafaufau.

23 O le naunautaʻiga o tagata amiotonu e matuā lelei lava; o le faamoemoe o tagata amioleaga, o le toʻasā lea.

24 E iai le tagata e faasalalau atu ana mea, ae e faateleina pea; e iai foʻi le tagata e taofi mai i le avatuina o le mea ua tatau, ae e iʻu i le mativa.

25 E faatamaoaigaina le tagata limafoaʻi, ma o lē e na te matuā faasūsū isi, o le a matuā faasūsūina o ia.

26 O lē e taofia fatu, e fetuuina o ia e le nuu, ae e iai le faamanuiaga i luga o le ulu o lē na te faatauina mai ai.

27 O lē e saʻili e fai le mea ua lelei e saʻili pea o ia mo le talileleia; a o lē e saʻili mo mea leaga, e oo lava lea iā te ia.

28 O lē ua faatuatua i ana ʻoa, o le a paʻū o ia; a o ē e amiotonu, o le a manuia e pei o lau o laau lauusiusi.

29 O lē e māfua ai faafitauli i lona lava aiga, e fai le matagi ma ona tofi; ma e fai le tagata valea ma auauna a le tagata ua atamai lona loto.

30 O le fua o le tagata amiotonu o le laau lea o le ola, o lē na te maua ola o tagata, e atamai o ia.

31 Vaai! E tauia le tagata amiotonu i le lalolagi. E sili atu foʻi ona tauia le tagata amioleaga ma le tagata agasala!

^ Faata. 11:13 Po o “lona agaga.”


^ Faata. 11:18  O le “totogi pepelo” o lona uiga “o le taui mo galuega leaga.” O le “totogi moni” o lona uiga “o le taui mo galuega lelei.”


Faataoto  12 : 1 - 28

12 O lē e naunau i mea ua aʻoaʻoina, e naunau foʻi i le poto, a o lē e ʻinoʻino i le aʻoaʻiga, e lē mafaufau o ia.

2 O le tagata lelei e na te maua le finagalo malie o Ieova, ae e na te taʻuleagaina le tagata e manatunatu i mea leaga.

3 E leai se tagata e faatumauina ona o le amioleaga; ae o le a lē maluelue le aa o tagata amiotonu.

4 O le avā lelei o le pale lea i lana tane,* ae o le avā e faia amioga lē talafeagai, e pala ai ivi o le tane.

5 O manatu o tagata amiotonu ua tonu lava ia; o le taʻitaʻiga a tagata amioleaga e pepelo ia.

6 O upu a tagata amioleaga o loo lamalama e faamasaa i le toto, a o gutu o tagata amio saʻo e laveaʻiina ai i latou.

7 E faaumatia tagata amioleaga ma e lē toe iai, ae o fale o ē e amiotonu, o le a tumau pea.

8 E viiviia le tagata ona e faautauta lona gutu, a o lē e faapiʻopiʻo lona loto, e inosia o ia.

9 E sili le tagata e manatu faatauvaa i ai, ae e iai lana auauna, nai lo o le tagata e faamamaluina o ia lava, ae e leai sana meaʻai.

10 E tausia faapelepele e le tagata amiotonu le ola o lana manu lata, a o le tausiga a le tagata amioleaga, o le sauā lea.

11 O le tagata e galueaʻiina lona laueleele, e maʻona o ia i meaʻai, a o lē ua saʻili i mea e lē aogā, ua leai sona mafaufau.

12 O lē ua amioleaga ua manaʻo i mea ua maua e tagata amioleaga; a o le aa o tagata amiotonu e fua mai lea.

13 E maileia le tagata amioleaga i mea sesē a ona laugutu, a o le tagata amiotonu e sao o ia mai i le puapuaga.

14 E malie le tagata i mea lelei i le fua o lona gutu, ma o galuega a lima o le tagata e toe foʻi mai iā te ia.

15 Ua saʻo i le manatu o le tagata valea lona lava ala, a o lē e faalogo i fautuaga e atamai lava o ia.

16 O le tagata valea, e na te faailoa mea e tigā ai i lea lava aso, a o le tagata e iai le utaga mamao e na te ufiufi i le māsiasi.

17 O lē e tautala i le faamaoni, e taʻu atu mea ua tonu, a o le molimau pepelo, e taʻu atu tala sesē.

18 O le tagata e tautala lē mafaufau, ua pei o le tutuʻi o le pelu, a o le laulaufaiva o ē e atamamai, e mālōlō ai.

19 O le a matuā faatumauina e faavavau laugutu faamaoni, a o le laulaufaiva pepelo, e iai mo sina sekone.

20 Ua iai le taufaasesē i loto o ē e faufau e fai togafiti leaga, ae e olioli i latou ua fautuaina le filemu.

21 E lē oo se mea leaga i le tagata amiotonu, a o ē e amioleaga e faafaupuʻe iā i latou mala.

22 O laugutu pepelo e inosia e Ieova, ae e fiafia o ia iā i latou e gaoioi ma le faamaoni.

23 O le tagata e iai le utaga mamao, e na te ufiufi lona poto, a o le loto o ē ua vālea ua faalauaʻitele atu lo latou valea.

24 O lima o ē e tōʻaaga o le a pule, a o le lima o lē e paiē e iʻu ina avea ma pologa.

25 O popolega i le loto o le tagata e faavaivai ai le loto, a o tala lelei e olioli ai le loto.

26 O le tagata amiotonu e na te iloilo lona lava siʻomaga, a o le ala o tagata amioleaga e māfua ai ona feoaʻi solo i latou.  

27 O le paiē e na te lē tulia ni manu mo meaʻai, a o le tagata toʻaga, o le oloa tāua lea a le tamāloa.

28 Ua iai le ola i le ala o le amiotonu, ma e leai se oti i lea ala.

^ Faata. 12:4 I le gagana Eperu, “o lē e ona o ia.”


Faataoto  13 : 1 - 25

13 E atamai le atalii pe a ia maua le aʻoaʻiga mai i lona tamā, a o lē e tauemu e musu e faalogo i aʻoaʻiga malolosi.

2 E ʻai le tagata i mea lelei i le fua o lona gutu, ae o le sauā o le manaʻo lea o i latou o ē e lē faamaoni.

3 O lē e na te leoleo i lona gutu ua ia tausi i lona ola. O lē e faamaga ona laugutu, e iʻu ina malaia o ia.

4 E manaʻonaʻo le tagata paiē ae e leai se mea iā te ia. Peitaʻi o i latou e galulue malosi e tino lelei i latou.

5 E ʻinoʻino tagata amiotonu i le upu pepelo, a o tagata amioleaga e latou te fai mea e mamā ai ma faamāsiasi ai i latou lava.

6 E leoleoina e le amiotonu lē ua lē ponā lona ala, ae e faaleagaina e le amioleaga le tagata agasala.

7 E iai le tagata e faatagā mauʻoa ae e leai lava sana mea; e iai foʻi le tagata ua faatagā mativa ae e tele ana mea tāua.

8 O le togiola mo le tagata mauʻoa o ana ʻoa ia, a o lē e tau leai ni ana mea e leʻi faalogo o ia i se aʻoaʻiga malosi.

9 E aumai e le malamalama o ē e amiotonu le olioli iā i latou; ae o le a tineia le molī o ē e amioleaga.

10 O le faamaualuga e na o le femisaaʻi e tupu ai, ae e iai le atamai iā i latou o ē e soālaupule faatasi.

11 E faaitiitia ʻoa na maua i se auala faigofie,* a o lē na te aoaoina mea i ona lima o le a faateleina ana mea.

12 O le faamoemoe ua tuai ona taunuu e maʻi ai le loto, a o le manaʻo ua taunuu, o le laau o le ola lea.

13 O lē ua ʻinoʻino i lana upu, e aveese mai iā te ia le mea na ia faamau ai le aitalafu; a o lē e mataʻu i le poloaʻiga e tauia o ia.

14 O le tulafono a lē ua atamai o le puna lea o le ola, ina ia liliuese mai ai se tasi i mailei o le oti.

15 O le tele o le tofā mamao e talileleia ai, a o le ala o ē e lē faamaoni e lutia i faafitauli.

16 O i latou uma e iai le utaga mamao e taʻitasi ma gaoioi ma le poto, a o lē ua valea o le a ia faasalalau atu lona faavalevalea.

17 O le avefeʻau leaga e aumaia na o mea leaga, a o le avefeʻau faamaoni e mālōlō ai.

18 O lē e tuulafoaʻiina mea ua aʻoaʻoina* e oo i ai le mativa ma le faalumaina, a o lē e tausi i le aʻoaʻiga e faamamaluina o ia.

19 O le manaʻo ua faataunuuina e fiafia ai le loto; a o se mea inosia i ē e vālea le liliuese mai i le leaga.

20 O lē e savali ma tagata atamamai, e atamai ai o ia, a o lē e faifaimea faatasi ma tagata vālea, e leaga ai lava o ia.

21 O tagata agasala e tuliloaina e mala, a o ē e amiotonu o le a tauia i latou i mea lelei.

22 O le tagata e lelei o le a ia tuuina se tofi i fanau a lana fanau, a o le tamaoaiga o le tagata agasala, ua teuina lea mo lē e amiotonu.

23 O le fanua ua galueaʻiina a ē e matitiva e fua mai ai le tele o meaʻai, a ua iai le tagata ua soloiesea ona o le leai o se faamasinotonu.

24 O le tagata ua taofia lana laau* ua ʻinoʻino i lona atalii, a o lē e alofa i lona atalii ua vaavaai lelei iā te ia e tusa ma aʻoaʻiga.

25 E ʻai le tagata amiotonu ma maʻona ai o ia, ae e momole manava o ē e amioleaga.

^ Faata. 13:11 Atonu e ala i faiga lē faamaoni.


^ Faata. 13:18 Tagaʻi i le faamatalaga pito i lalo o le Fat 1:2.


^ Faata. 13:24 E faaataina mai e le “laau” faasaʻoga ma le faia foʻi o faasalaga. 


Faataoto  14 : 1 - 35

14 Ua atiaʻe e le fafine atamai lona fale, a o le fafine valea ua ia lepeti i lalo lona fale i ona lava lima.

2 E mataʻu iā Ieova le tagata e savali i lana amio saʻo, a o le tagata e faapiʻopiʻo ona ala e ʻinoʻino iā te Ia.

3 E i le gutu o le tagata valea le tootoo o le faasausili, a o laugutu o tagata atamamai e leoleoina ai i latou.

4 A leai ni povi, ua mamā le fale povi, ae e tele le fuata e maua ona o le malosi o le povi poʻa.

5 O le molimau moni o le tagata lea e lē pepelo, a o le molimau pepelo e faia tala pepelo.

6 Ua saʻili e le tagata tauemu le atamai, a ua leai se mea; a e faigofie le poto i le tagata malamalama.

7 Ia alu ese mai i luma o le tagata valea, auā e te mautinoa e lē tautala lona laugutu e tusa ma le poto.

8 O le atamai o le tagata e iai le utaga mamao, o le malamalama lea i lona ala, a o le faavalevalea o tagata vālea, o le ʻolegia lea.

9 E tauemu i latou e vālea i mea sesē e ui e nofosala ai i latou, a o ē e amio saʻo e lotogatasi i latou.

10 Ua lagona e le tagata le faanoanoa o lona lava loto, ma e lē aiā foʻi se isi tagata i le olioli o lona loto.

11 E faatamaʻia fale o tagata amioleaga, a o tagata amio saʻo e faateleina o latou faleʻie.

12 Ua iai le ala e tonu i le manatu o le tagata, a o lona taunuuga o ala ia e oti ai.

13 E ui ina ʻataʻata ae e ono tigā le loto; ma e iʻu le olioli i le faanoanoa.

14 O lē ua leai sona faatuatua i lona loto, e faamalieina o ia i iʻuga o ona ala, a o le tagata lelei e faamalieina i iʻuga o ana feutagaʻiga.

15 E faatuatua le tagata ua leai se poto masani i upu uma, a o le tagata e iai le utaga mamao, e na te iloilo lelei ona laasaga.

16 E mataʻu le tagata atamai ma liliuese mai i le leaga, a o le tagata valea e matuā ita ma soona mautinoa.

17 O lē e vave ona ita e na te faia mea valea, a o le tagata e mafaufau lelei e inosia o ia.

18 O ē ua leai se poto masani e faaalia uiga faavalevalea, a o ē e iai le utaga mamao, e faapaleina i le poto.

19 E ifo tagata leaga i luma o tagata lelei, e ifo foʻi tagata leaga i faitotoʻa o le tagata amiotonu.

20 O lē ua itiiti ana mea e inosia o ia e lona uso a tagata, a o le tagata mauʻoa e toʻatele ana uō.

21 E agasala lē e ʻinoʻino i lona uso a tagata, a o lē e faaalia le agalelei i ē ua puapuagatia e fiafia o ia.

22 Pe e lē o feofeoaʻi solo i latou o ē e fafauina mea leaga? Ae ua iai le alofa faamaoni ma le faia o mea ua saʻo e i latou ua fuafuaina mea lelei.

23 E iai le itu lelei e maua mai i ituaiga o galuega uma, ae e na o upu o laugutu e iʻu ai i le mativa.

24 O le pale o ē e atamamai, o a latou ʻoa ia; a o le valea a ē e valelea, o le valea lava lea.

25 O le molimau moni e laveaʻiina ola, a o le molimau pepelo e tautala o ia i mea pepelo.

26 O lē e mataʻu iā Ieova e iai le faatuatuaga malosi, ma e malu ai ona atalii.

27 O le mataʻu iā Ieova o le puna o le ola, ina ia liliuese mai i mailei o le oti.

28 E mamalu se tupu pe a iai tagata e toʻatele, ae a leai ni tagata e faaleagaina ai se pule aloaʻia.

29 O lē e telegese lona ita e tele lona faautaga loloto, a o lē e lē lava le onosaʻi e faaalia lona valea.

30 O le loto e toʻafilemu o le ola lea o le tino o le tagata, a o le lotoleaga e pala ai ivi.

31 O lē ua ave faagaoi mea a tagata lē taualoa, ua ia faalumaina Lē na faia o ia, a o lē e faaalia le agalelei i lē e mativa, ua ia faamamaluina o Ia.

32 E faatoʻilaloina lē e leaga ona o lana amioleaga, a o le tagata amiotonu e malu o ia i lona faamaoni.

33 E tumau le atamai i le loto o le tagata malamalama, a o mea ua i totonu o ē e vālea ua faailoaina atu.

34 O le amiotonu e faaeaina ai se nuu, a o le agasala o se mea e māsiasi ai atunuu.

35 E fiafia le tupu i le auauna e gaoioi ma le tofā mamao, a o lē e faia mea matagā e toʻasā i ai o ia.

Faataoto  15 : 1 - 33

15 O le tali filemu e liliueseina ai le ita, a o le upu faatigā e tupu ai le ita.

2 O laulaufaiva o ē e atamamai e faia mea lelei ma le poto, a o gutu o ē e vālea e puna mai ai le valea.

3 O loo i mea uma lava fofoga o Ieova, o loo silasila pea i ē e amioleaga ma ē e amiolelei.

4 O le laulaufaiva e pulea lelei, o le laau o le ola lea, a o le laulaufaiva faapiʻopiʻo e momomo ai le agaga.

5 O le tagata valea e lē amanaʻia le aʻoaʻo atu a lona tamā, a o lē e usiusitaʻi i le aʻoaʻiga, e iā te ia le utaga mamao.

6 Ua tele oloa i le fale o lē e amiotonu, a o fua o le tagata leaga ua aumai ai mala.

7 E faasalalau solo e laugutu o tagata atamamai le poto, a o tagata vālea e lē faapena o latou loto.

8 E inosia e Ieova le taulaga a ē e amioleaga, a o le tatalo a ē e amio saʻo e fiafia i ai o ia.

9 O le ala o le tagata amioleaga o se mea lea e inosia e Ieova, a o le tagata na te tuliloaina le amiotonu e alofa i ai o ia.

10 E leaga le aʻoaʻiga i lē ua tuua le ala; o so o se tasi e ʻinoʻino i le aʻoaʻiga e oti o ia.

11 Ua i luma o Ieova le Tuugamau* ma le nofoaga o le faaumatiaga. E lē sili ea ona faapea o loto o le fanau a tagata!

12 E lē alofa o lē e tauemu i lē e aʻoaʻi atu iā te ia. E lē alu atu foʻi o ia i ē e atamamai.

13 E iai se āuga lelei o le lotofiafia i foliga o le tagata, a o le lototigā e momomo ai le agaga.

14 O le loto o lē ua malamalama e saʻili i le poto, a o le gutu o le tagata valea e naunau i le valea.

15 O aso uma o lē ua mafatia e leaga; a o lē ua lelei lona loto, e fai e lē aunoa lana faigaʻai.

16 E sili le iai o mea itiiti ae o loo mataʻu iā Ieova nai lo o le tele o mea ae o loo iai le fenuminumiaʻi.

17 E sili le iai o se ipu fualaau faisua ae o loo iai le alofa, nai lo o le povi poʻa peti ae o loo iai le ʻinoʻino.

18 O le tamāloa ua matuā ita e na te faatupuina vevesi, a o lē e telegese lona ita e na te faafilemuina misa.

19 O le ala o le tagata paiē e pei o le pā laau tuitui, a o le ala o tagata amio saʻo, o le ala tele lamolemole lea.

20 O le atalii atamai e faafiafia i lona tamā, a o le tagata valea e ʻinoʻino i lona tinā.

21 O le valea, o le mea lea e olioli ai lē ua leai sona mafaufau, a o le tagata ua iai le faautaga loloto, e mulimuli pea o ia i le auala saʻo.

22 E faalēaogāina fuafuaga pe a lē iai ni talanoaga i mataupu faalilolilo, a o le toʻatele o le ʻaufaufautua e taunuu ai mea.

23 E olioli le tagata i le tali atu a lona gutu, ae e maʻeu le matagofie o le upu e fai i le taimi talafeagai!

24 O le ala o le ola e alu aʻe i lē ua gaoioi ma le tofā mamao, ina ia puipui o ia mai i le alu ifo i le Tuugamau.

25 E lepetia i lalo e Ieova le fale o ē e fiasili, a o le fafine ua oti lana tane e na te toe faasaʻo lona tuaoi.

26 E inosia e Ieova faufauga a ē e amioleaga, a e mamā upu logolelei.

27 O le tagata e maua polofiti i faiga lē saʻo, ua ia aumaia mala i lona lava aiga, a o lē e ʻinoʻino i meaalofa e ola pea o ia.

28 O le loto o lē e amiotonu e mafaufau loloto ina ia tali atu, a o gutu o ē e amioleaga e puna mai ai mea leaga.

29 E mamao Ieova mai i ē e amioleaga, ae faafofoga o ia i le tatalo a ē e amiotonu.

30 O le malamalama o mata e faafiafia ai le loto; o se tala ua lelei e lololo ai ponaivi.

31 O le taliga e faalogo i le aʻoaʻiga e ola ai, e mau faatasi ma tagata atamamai.

32 O so o se tasi e teena le aʻoaʻiga e ʻinoʻino i lona lava ola, a o lē e faalogo i le aʻoaʻiga ua ia maua le loto ua poto.

33 O le mataʻu iā Ieova o le aʻoaʻoina lea e atamai ai, e muamua foʻi le faamaulalo i le faamamaluina.

^ Faata. 15:11 Po o “Seoli.” Tagaʻi i le Faaopoopoga e 6.


Faataoto  16 : 1 - 33

16 E faavasega e le tagata manatu o lona loto, a o le tali o le laulaufaiva e mai iā Ieova.

2 O ala uma o le tagata e lelei i lona lava manatu, a o Ieova e na te fuatia loto.*

3 Ia tuuina atu* iā Ieova au galuega, ona matuā faatumauina ai lea o au fuafuaga.

4 Ua saunia mea uma e Ieova mo lona finagalo, e faapea foʻi lē e amioleaga mo le aso leaga.

5 O le loto mimita o tagata, o se mea lea e inosia e Ieova. E tago atu le lima i le lima, ae e lē sao se tasi mai i le faasalaga.

6 E togisalaina mea sesē i le alofa faamaoni ma le mea moni, ma o le mataʻu iā Ieova e liliuese ai se tasi mai i le leaga.

7 Pe a fiafia Ieova i ala o se tagata, e na te faapogaia le nofo filemu o ia ma ona fili.

8 E sili le iai o mea itiiti a ua iai le amiotonu nai lo o le tele o oloa ae e leai se faamasinotonu.

9 E ono manatunatu ma filifili le loto o le tagata i lona ala, a o Ieova lava ia na te faatonutonuina ona laasaga.

10 E ao ona iai faaiʻuga mai i le Atua i laugutu o le tupu; e lē tautala faapiʻopiʻo foʻi lona fofoga i le faamasinoga.

11 O le fua ma le fua faatautau tonu e iā Ieova ia; o maa uma e fua ai mea i le ato, o lana galuega lea.

12 E inosia e tupu le faia o mea leaga, auā e matuā faatumauina le nofoālii i le amiotonu.

13 E fiafia le tupu mamalu i laugutu amiotonu; e alofa o ia i lē e tautala i mea saʻo.

14 O le toʻasā o le tupu o avefeʻau o le oti lea, a o le tagata atamai e na te faafilemuina.

15 O loo iai le ola i le malamalama o fofoga o le tupu, ma o lona lotomalie ua pei o le ao o le timu i le taimi e totogo ai mea.

16 Maʻeu le sili o le mauaina o le atamai nai lo o le auro! E ao foʻi ona filifilia le mauaina o le malamalama nai lo o le siliva.

17 O le ala tele o ē e amio saʻo o le liliuese lea mai i le leaga. O lē na te leoleoina lona ala na te tausia lona ola.

18 E muamua le faamaualuga i le paʻū, e muamua foʻi le agaga faualuga i le tautevateva.

19 E sili le agaga faamaulalo faatasi ma tagata agamalu, nai lo o le vaevaeina o le vete faatasi ma ē e fiasili.

20 O lē e faaalia le tofā mamao i se mataupu, e maua e ia le mea lelei, o lē foʻi e faatuatua iā Ieova, e fiafia o ia.

21 O lē e atamai lona loto e taʻua o lē ua malamalama, a o lē e suamalie ona laugutu, e faatauanauina ai.

22 O le puna o le ola, o le tofā mamao lea i lē ua ia mauaina; ma o le aʻoaʻiga o ē e vālea o le valea lava lea.

23 O le loto o le tagata atamai e māfua ai ona faaalia e lona gutu le tofā mamao, ma e faatauanau foʻi ona laugutu.

24 O upu logoleleia o le meli lea, e suamalie i le tagata ma e mālōlō ai ivi.

25 Ua iai le ala e tonu i le manatu o le tagata, a o lona taunuuga, o ala ia e oti ai.

26 O le tagata e galue mamafa, ua galue mamafa o ia mo ia lava, auā ua uunaʻia malosi o ia e lona gutu.

27 O le tagata ulavale e na te lagaina mea leaga, ma ua i ona laugutu upu e peiseaʻī o le afi mumū.

28 O le tagata faufau leaga e na te faatupuina maseiga, ma le tagata e fai tala taufaaleaga e na te talepeina faauōga.

29 O le tamāloa faasauā e na te faasesēina lona tuaoi, ma māfua ai ona alu le tuaoi i se ala e lē lelei. 30 Ua ia faaivi ona mata ina ia fafau ni faufauga leaga. Ua ū ona laugutu ma faataunuu ai ana faiga leaga.

31 O le ulusinā o le pale matagofie lea pe a iai i le ala o le amiotonu.

32 E sili o lē e faagesegese lona ita nai lo o le toa, e sili foʻi o lē e na te pulea lona loto, nai lo o lē na te faatoʻilaloina se aai.

33 Ua faia le vili i luga o vae, a o faaiʻuga uma o lea mea e mai iā Ieova lea.

^ Faata. 16:2 I le gagana Eperu, “e na te fuatia agaga.”


^ Faata. 16:3 I le gagana Eperu, “ia faataavalevale au galuega iā Ieova.”


Faataoto  17 : 1 - 28

17 E sili le iai o se fasi falaoa ua magumagu a o iai le filemu, nai lo o le fale ua tumu i manu ua fasia a ua iai le femisaaʻi.

2 E pule le auauna ua faaalia le tofā mamao i le atalii e faia mea e mā ai, ma o le a iai lana vaega o le tofi faatasi ma le ʻauuso.

3 E tunu ma faamamā le siliva i le ulo, o le auro i le ogaumu, a o Ieova e na te suʻesuʻeina loto.

4 O le tagata fai mea leaga e uaʻi atu i laugutu faatigā. O le tagata pepelo e tuu atu lona taliga i le laulaufaiva ua faatupuina faafitauli.

5 O le tagata ua tauemu i lē ua itiiti ana mea ua ia faalumaina Lē na faia o ia. E lē sao mai i le faasalaga le tagata e fiafia pe a oo le mala i se tasi.

6 O le pale o toeaina o atalii o a latou fanau, ma o le matagofie o le fanau o o latou tamā ia.

7 E lē talafeagai le laugutu amiotonu i so o se tasi e leai se mafaufau. E sili atu la ona lē talafeagai le laugutu pepelo mo se tamālii!

8 O le meaalofa e pei o se maa tāua e faamalieina ai lē ua iai. O mea uma e faasaga i ai o ia e manuia ai.

9 Ua saʻili i le alofa le tagata ua ufiufi i agasala, a o lē e tautala soo i se mataupu ua ia talepeina faauōga.

10 E sili ona aafia i aʻoaʻiga malosi lē ua iai le malamalama, nai lo o tā e selau i se tagata valea.

11 Ua na o le fouvale e saʻilia e le tagata leaga, ma e lē alofa mutimutivale le avefeʻau ua auina atu e faasala o ia.

12 E sili pe a fetaiaʻi se tamāloa ma se pea ua mamate lana fanau, nai lo o le fetaiaʻi ma se tasi ua valea i lona faavalevalea.

13 O se tasi e taui atu le lelei i le leaga, e lē teʻa ese le leaga mai i lona aiga.

14 O le amataga o finauga e pei o le tatalaina o le vai e se tasi; o lea ia e tuua lea mea a o leʻi tetele le misa.

15 O lē e faapea mai e amiotonu le tagata amioleaga ma o se tasi e faapea mai foʻi e amioleaga lē ua amiotonu, e inosia i laʻua uma e Ieova.

16 Aiseā e maua ai i le lima o le tagata valea le tau e maua ai le atamai, ae e leai se uunaʻiga lelei o lona loto?*

17 O le uō moni e alofa i taimi uma, ma o ia o se uso ua fanau mo taimi o puapuaga.

18 O le tamāloa e lē lava lona malamalama e lūlū lima ma se tasi tagata, ma faamaonia ai se aitalafu i luma o lana uō.

19 O lē e manaʻo i le solitulafono ua manaʻo foʻi i le misa. O lē ua faamaualugaina lona faitotoʻa ua saʻili e ia le malaia.

20 O lē e faapiʻopiʻo lona loto e lē maua e ia se mea lelei, ma o lē e faagutugutulua lona laulaufaiva e paʻū i le malaia.

21 O se tamā e na te fanaua se tamaitiiti valea, o se mea e faanoanoa ai o ia; e lē iai foʻi se fiafia i le tamā o se tamaitiiti e leai sona mafaufau.

22 O le loto e fiafia e aogā auā e mālōlō ai, a o le loto e momomo e mamago ai ivi.

23 E talia e le tagata amioleaga se foaʻi e faia i se auala faaalatua mai i le fatafata o se tasi, ina ia suia ai ala o se faamasinoga.

24 Ua iai le atamai i luma o lē ua malamalama, a o mata o lē e valea, ua i le tuluʻiga o le lalolagi.

25 O le atalii valea o le faatigā lea i lona tamā, ma e oona foʻi i lē na fanaua o ia.

26 E lē gata i lea, e lē lelei le tuuina atu o le sala i lē ua amiotonu. E feteenaʻi le fasia o tamālii ma le mea ua tonu.

27 O lē ua pulea ana upu ua iā te ia le poto, a o le tagata ua iai le faautaga loloto ua toʻafilemu lona loto.

28 E oo i le tagata ua valea pe a lē tautala, e manatu i ai ua atamai o ia; o se tasi e pupuni ona laugutu, e manatu foʻi i ai ua iai le malamalama.

^ Faata. 17:16 I le gagana Eperu, “ua leai sona loto.”


Faataoto  18 : 1 - 24

18 O lē e na te faaesea o ia lava, e saʻili o ia i lona lava faanaunauga; o le a tetee o ia i le atamai aogā uma.

2 E lē fiafia le tagata valea i le faautaga loloto, seʻi vaganā ua faaali mai le mea o loo i lona loto.

3 A sau le tagata amioleaga, e sau ai foʻi ma le ʻinoʻino; a ua ō faatasi le māsiasi ma le faalumaina.

4 O upu o le gutu o le tagata o vai loloto ia. O le vaieli o le atamai, o le vai tele lea e puna mai ai.

5 E lē lelei le faaalia o le faaʻauʻau i le tagata leaga, po o le liliuese o le faamasinotonu mai i le tagata amiotonu.

6 E aafia laugutu o le tagata valea i misa, ma e valaau atu foʻi lona gutu i tā.

7 O le gutu o le tagata valea e faaleagaina ai o ia, ma o ona laugutu e maileia ai lona ola.

8 O upu a le tagata faitala taufaaleaga e pei o mea e folo patatō, ma e ō ifo i vaega pito i totonu o le manava.

9 O le tagata foʻi e faaalia le paiē i lana galuega, o ia o le uso o lē e faataugā mea.

10 O le suafa o Ieova o le ʻolo malosi lea. E sola atu i ai o lē e amiotonu ma maua ai le puipuiga.

11 O le oloa tāua a lē e mauʻoa o lona aai malosi lea, ua pei o se pā malupuipuia i lona lava manatu.

12 E muamua le lotofefete o le tagata i le paʻū, e muamua foʻi le lotomaulalo i le mamalu.

13 Pe a tali atu se tasi i se mataupu ae e leʻi faalogo i ai, o lona lava valea lea ma le faamāina.

14 E mafai e le agaga o le tagata ona onosaia lona maʻi; ae o ai e mafai ona lavātia le agaga ua momomo?

15 O le loto o le tagata malamalama e na te maua le poto, a o taliga o ē e atamamai e saʻili i le poto.

16 O le meaalofa a se tagata e faalautele ai avanoa mo ia, e taʻitaʻiina ai o ia i luma o tagata maualuluga.

17 O lē e tautala muamua e tusa ma lana tagi faaletulafono, e amiotonu o ia; e sau lona tuaoi ma suʻesuʻe auʻiliʻili o ia.

18 E faatoʻafilemuina finauga i le faia o le vili, ma e tuueseeseina ai le tagata malosi mai i le isi tagata malosi.

19 O le uso ua agaleagaina e sili ona faigatā o ia nai lo o se aai malosi; ma e iai maseiga e pei o pou faalava o faitotoʻa o se ʻolo.

20 O le fua o le gutu o le tagata e maʻona ai lona manava; e maʻona foʻi o ia i fua o ona laugutu.

21 O le ola ma le oti o loo i le malosi o le laulaufaiva, o lē e naunau i ai e ʻai o ia i lona fua.

22 Po ua maua ea e se tasi se avā lelei? Ua maua e ia le mea lelei, ua maua foʻi e ia le finagalo malie o Ieova.

23 E ʻaiʻoi atu le tagata ua itiiti ana mea, a o lē ua mauʻoa e tali malosi mai o ia.

24 E iai uō e toe lavea le tasi i le isi, ae e iai foʻi le uō e sili ona alofa faamaoni nai lo o le uso.

Faataoto  19 : 1 - 29

19 E sili le tagata e itiiti ana mea ae e savali ma le faamaoni, nai lo o le tagata e faapiʻopiʻo ona laugutu, ma le tagata e valea.

2 E lē lelei foʻi le tagata e aunoa ma le poto, ma e agasala le tagata e televave ona vae.

3 O le valea o le tagata e lē tonu ai lona ala, ma ua matuā ita ai lona loto iā Ieova.

4 O le tamaoaiga e tele ai uō, a o le tagata e lē taualoa e faaesea o ia mai i lana uō.

5 E lē saʻoloto le molimau pepelo mai i le faasalaga, ma e lē sao lē e faitala pepelo.

6 E toʻatele e latou te faamalie le loto o se tamālii, ma o tagata uma lava e uō ma le tagata e fai meaalofa.

7 O uso uma o le tagata e itiiti ana mea ua ʻinoʻino iā te ia. E sili atu la ona taumamao ana uō mamae mai iā te ia! Ua ia tuliloa iā i latou ma ana tala; a ua leai se isi o i latou.

8 O lē ua maua le loto ua poto, ua alofa o ia iā te ia lava. O lē ua leoleoina le faautaga loloto, e na te maua mea lelei.

9 E lē saʻoloto le molimau pepelo mai i le faasalaga, ma e fano lē e faitala pepelo.

10 E lē talafeagai se olaga maumea i le tagata valea. E matuā lē talafeagai lava foʻi ona pule le auauna i perenise!

11 O le tofā mamao o le tagata, e faagesegese ai lona ita, ma e matagofie foʻi lona lē manatua o le agaleaga.

12 O le toʻasā o le tupu e pei o le tagi a le leona poʻa taanoa, a o lona talileleia e pei o le sau i luga o le mutia.

13 O le atalii valea, e māfua ai faafitauli i lona tamā, ma le faamisa a le avā e pei o le taualuga ua tutulu, e tuliese ai se tasi.

14 O le tofi mai i tamā, o le fale ma le tamaoaiga, a o le avā e faautauta e mai iā Ieova lea.

15 O le paiē e māfua ai le moegase, ma e fia ʻai le tagata paiē.

16 O le tagata e na te tausia poloaʻiga, ua ia tausia lona ola; o lē e faatalalē i ona ala, o le a fasiotia o ia.

17 O lē e faaalia le agalelei i lē e lē taualoa, ua nonō atu iā Ieova, ma o le a toe tauia o ia e Ia e tusa ma ana gaoioiga.

18 Ia aʻoaʻi lou atalii manū o iai se faamoemoe; ma aua e te naunau ia oo le oti iā te ia.

19 O lē e ita tele e totogi e ia le sala; auā afai e te laveaʻi iā te ia, e te saga faia pea lenā mea.

20 Ia faalogo i le fautuaga ma talia le aʻoaʻiga, ina ia e atamai ai i aso o i luma.

21 E tele fuafuaga i le loto o le tagata, a o le finagalo o Ieova e tumau pea.

22 O le mea manaia ua i le tagata, o lona alofa faamaoni lea; ma e sili atu o lē e itiiti ana mea nai lo o le tagata pepelo.

23 O le mataʻu iā Ieova e iʻu lea i le ola, ma e faamalieina le tagata i le pō atoa; o le a lē oo i se tasi ni mea leaga.

24 Ua natia e le tagata paiē lona lima i le ipu faaofuofu ua iai meaʻai; ua lē mafai ona ia toe faafoʻi i lona gutu.

25 E ao ona e tā i lē e tauemu, ina ia iai i lē ua leai se poto masani le utaga mamao; ma e ao ona aʻoaʻi atu i lē ua malamalama, ina ia iloa ai e ia le poto.

26 O lē e sauā i lona tamā ma tuliese lona tinā, o le atalii lea e na te faia mea e mā ai ma taʻuvalea ai.

27 Loʻu atalii e, afai e te lē toe faalogo i le aʻoaʻo atu, e te alu ese mai i upu o le poto.

28 O le molimau ulavale e faifai i le faamasinotonu, ma o gutu o ē e amioleaga e folo mea e faatigā ai.

29 Ua saunia faamasinoga mo ē e tauemu, ma tā i papatua o tagata vālea.

Faataoto  20 : 1 - 30

20 O le uaina o le faatauemu lea, o le ʻava malosi o le pisapisaō lea, ma e lē atamamai i latou o ē e faasesēina ai.

2 O le mataʻutia o se tupu e pei o le tagi a le leona poʻa taanoa. O lē e māfua ai ona toʻasā le tupu iā te ia, ua agasala o ia iā te ia lava.

3 O se mea mamalu i se tagata le taumamao mai i le misa, a o ē e vālea e vave ona aafia ai.

4 O le tagata paiē e na te lē suatia le fanua ona o le tau mālūlū; e ʻaisi o ia i le taimi o le seleselega, ae e lē maua se mea.

5 O manatunatuga i le loto o le tagata, o vai loloto ia, a o le tagata e iai le faautaga loloto, e na te utufia mai ai.

6 O le toʻatele o tagata e taʻitoʻatasi ma talaʻi lona lava alofa faamaoni, a o ai sē e na te iloa se tagata faamaoni?

7 E savali ma le faamaoni le tagata amiotonu. E fiafia lana fanau pe a mavae atu o ia.

8 E afio le tupu i lona nofoālii e faia faamasinoga, e na te faataapeapeina mea leaga uma i ona fofoga.

9 O ai e mafai ona faapea ane: “Ua ou faamamāina loʻu loto; ua ou mamā mai i laʻu agasala”?

10 E lua fua eseese e fua ai mea ma fua eseese e lua o le efa, o nei mea e lua o mea ia e inosia e Ieova.

11 E mafai ona iloa le tama i lana amio pe e lelei ma tonu ana mea e fai.

12 O taliga e faalogo ai ma mata e vaai ai, o Ieova lava ia na faia ia mea uma e lua.

13 Aua e te naunau tele i le moe, neʻi e mativa ai. Ia pupula ou mata; ma ia e maʻona i le meaʻai.

14 Ua faapea mai le tagata faatau, “E leaga, e leaga lenei mea!” ma alu ese ai o ia. Ona ia mitamita ai lea e uiga iā te ia lava.

15 Ua iai auro, ua iai foʻi le tele o maa tāua;* a o laugutu e iai le poto, o ipu tāua ia.

16 Ia talia se ofu pe afai ua faamaonia e se tasi le aitalafu o sē e lē masani ai; ma ia ave se mea e faamau ai le aitalafu a se tasi ona o lana faiā ma se fafine ese.

17 E manaia i le tagata le tofo o le meaʻai e maua i se ala pepelo, ae e mulimuli ane o le a tumu lona gutu i ʻiliʻili.

18 Ua matuā faatumauina fuafuaga ona o fautuaga lelei, ma ia faia pea lau taua e ala i taʻitaʻiga atamai.

19 O lē e fealualuaʻi solo ma fai tala taufaaleaga e na te faaalia mataupu faalilolilo; o lē foʻi e tautala soo ona laugutu aua e te faifaimea faatasi ma ia.

20 O se tasi e faamalaia i lona tamā ma lona tinā, e tineia lona molī pe a oo mai le pogisa.

21 Ua maua le tofi e ala i le matapeʻapeʻa i le amataga, a o lona lumanaʻi o le a lē faamanuiaina.

22 Aua e te faapea ane: “Ou te taui atu le leaga!” Ia faamoemoe iā Ieova, ona ia faaolaina ai lea o oe.

23 E lua fua eseese e fua ai mea e inosia e Ieova, ma e lē lelei le fua faatautau faaaimamago.

24 E mai iā Ieova laasaga o se tamāloa. Ae e faapefea ona iloa e le tagata lona lava ala?

25 O se mailei pe a valaau vave atu le tagata e faapea, “Ua paia!” ma pe a uma ona faia tautoga ona ia suʻesuʻeina ai lea.

26 O se tupu atamai e na te faataapeapeina tagata amioleaga, ma e na te faataavili se uili i o latou luga.

27 O le mānava o le tagata o le molī lea a Ieova, o loo matuā suʻesuʻe i vaega pito i totonu o le manava.

28 Ua puipuia le tupu e le alofa faamaoni ma le mea moni; ua ia faatumauina lona nofoālii ona o le alofa faamaoni.

29 O le matagofie o tauleleʻa o lo latou malosi lea, ma o le mamalu o toeaiina o lo latou ulusinā lea.

30 O manuʻa ua totoulia ua aveesea ai le leaga; ma o tā foʻi e oo atu i le vaega pito i totonu o le manava.

^ Faata. 20:15 Po o “ʻamu.” I le taimi na tusia ai le Tusi Paia, sa iai ni ituaiga o ʻamu e tautele.


Faataoto  21 : 1 - 31

21 O le loto o le tupu ua pei o alāvai i le aao o Ieova. Na te liliuina i mea uma ua ia finagalo i ai.

2 O ala uma o le tagata e saʻo i lona lava manatu, a o Ieova e na te fuatia loto.

3 O le faia o le amiotonu ma le faamasinoga, e sili lea iā Ieova nai lo o le taulaga.

4 O mata ua faualuga ma le loto faasausili, o le molī a ē e amioleaga, o le agasala lea.

5 O fuafuaga a le tagata toʻaga e manuia ai o ia, a o i latou e faataalise ona faia mea e iʻu ai i le mativa.

6 O le mauaina o oloa e ala i se laulaufaiva pepelo, o le mānava lea ua mou atu iā i latou o loo saʻili i le oti.

7 O mea leaga a ē e amioleaga e tafiesea ai i latou, auā ua latou mumusu e faia le mea tonu.

8 O le tagata ua liliuese ua faapiʻopiʻo i ona ala; a o le tagata mamā e tonu lana galuega.

9 E sili le nofo i le tulimanu o le taualuga, nai lo o le nonofo faatasi ma se avā faamisa i le fale e tasi.

10 Ua manaʻo le loto o le tagata amioleaga i mea leaga; e lē fiafia o ia i lona tuaoi.

11 O le tuuina atu o le sala i le tagata tauemu, e atamai ai lē ua leai se poto masani; pe a iai foʻi le tofā mamao i le tagata atamai, ona maua ai lea e ia o le poto.

12 E uaʻi atu ma le poto Lē e amiotonu* i le fale o le tagata amioleaga, ma e na te lafotuina o ē e amioleaga ina ia oo ai mala iā i latou.

13 O se tasi na te punitia ona taliga mai i le alaga a le tagata lē taualoa, e valaau atu foʻi o ia ae e lē taliaina.

14 O se meaalofa na fai faalilolilo e fai ifo ai le ita; ma o se foaʻi e faia i se auala faaalatua mai i le fatafata, e fai ifo ai le lotoa.

15 O se mea fiafia i le tagata amiotonu le faia o le mea tonu, a o i latou e faia mea e tigā ai e oo i ai se mea mataʻutia.

16 O le tagata e lafoaʻia le ala o le tofā mamao, o le a mālōlō o ia faatasi ma le faapotopotoga o ē ua oti.

17 E lē tagolima o lē e matuā naunau i mea faafiafia; e lē tamaoaiga foʻi o lē e matuā naunau i le uaina ma le suāuu.

18 E fai le tagata amioleaga ma togiola mo lē e amiotonu; ma e suitulaga le tagata e lē faamaoni i ē ua saʻo a latou amio.

19 E sili le nofo i le toafa nai lo o le nonofo faatasi ma se avā faamisa ma faatigā ulu.

20 O le ʻoa tāua ma le suāuu ua iai i le fale o le tagata atamai, a o le tagata valea o le a ia faataugāina ia mea.

21 O lē e na te tuliloaina le amiotonu ma le alofa faamaoni, e maua e ia le ola, o le amiotonu ma le mamalu.

22 Ua aʻea e le tagata atamai le aai o tagata malolosi, ina ia faatoʻilaloina e ia le malosi o lo latou faatuatuaga.

23 O lē na te pulea lona gutu ma lona laulaufaiva, ua ia leoleoina lona ola mai i puapuaga.

24 O le faamaualuga ma le mimitavale, o le igoa lea o lē ua faaalia le faamaualuga i lona ita.

25 O le manaʻo o le paiē e oti ai o ia, auā ua lē fia galue ona lima. 26 O aso uma ua ia faaalia le naunau tele, a o lē e amiotonu e foaʻi atu e aunoa ma le taofia o se mea.

27 O le taulaga a ē e amioleaga o se mea lea e inosia. E sili atu la ona inosia pe a aumaia e se tasi e amio matagā.

28 O le a faaumatia le molimau pepelo, a o le tagata e iloa faalogo lelei o le a tautala pea o ia e faavavau.

29 O le tagata amioleaga e foliga lē mā, a o le tagata e saʻo lana amio e matuā faatumauina ona ala.

30 E leai se atamai, po o se faautaga loloto, po o se fautuaga e tetee atu iā Ieova.

31 Ua saunia le solofanua mo le aso o le taua, a o le faaolataga o loo iā Ieova lea.

^ Faata. 21:12 O loo faasino atu iā “Ieova.” 


Faataoto  22 : 1 - 29

22 E sili le manaʻo i le igoa lelei nai lo o le tele o le tamaoaiga; e sili foʻi le taʻuleleia nai lo o le siliva ma le auro.

2 E iai mea e tutusa ai le tagata mauʻoa ma le tagata e itiiti ana mea. O Lē na faia i latou uma o Ieova lea.

3 O lē ua iai le utaga mamao e na te iloa atu le mala ma lafi ai, a o lē ua leai se poto masani e alu atu pea o ia ma malaia ai i āuga leaga.

4 O le iʻuga o le lotomaulalo ma le mataʻu iā Ieova, o le tamaoaiga, o le mamalu ma le ola lea.

5 Ua iai laau tuitui ma mailei i le ala o le tagata fai mea faapiʻopiʻo; a o le tagata e na te leoleoina lona ola, e taumamao o ia mai i ia mea.

6 Ia aʻoaʻo le tama e tusa ma le ala saʻo; a oo ina toeaina lava e lē liliuese ai o ia.

7 E pule le tagata mauʻoa i ē e itiiti a latou mea, e fai ma auauna le tagata aitalafu i le tagata na nonō mai ai.

8 O lē e lūlūina le amiolētonu o le a ia seleseleina mea e tigā, ma e faaiʻuina le tootoo o lona ita.

9 E faamanuiaina le tagata agalelei,* auā ua ia tuuina atu ana meaʻai i lē ua faatauvaa.

10 Ia tuliese le tagata tauemu ina ia faauma ai maseiga, ma faamutaina ai finauga faaletulafono ma le faalumaina.

11 O lē e naunau i le lotomamā ma e logoleleia ana faamatalaga, o le a fai le tupu ma ana uō.

12 O fofoga o Ieova ua leoleoina ai le poto, ae e na te faaiʻuvale upu a le tagata e lē faamaoni.

13 Ua faapea ane le tagata paiē: “Ua i fafo se leona! O le a fasiotia ai aʻu i totonu o nofoaga faitele!”

14 O le gutu o le fafine ese o se lua maulalo lea. E paʻū i ai le tagata ua taʻusalaina e Ieova.

15 Ua fusifusia le loto o le tama i le valea; ae e aveese mamao e le laau* o le aʻoaʻiga mai iā te ia.

16 O lē e ave faagaoi mea a lē e faatauvaa ina ia tele ai ana mea, ma o lē foʻi e avatu i lē e mauʻoa, e iʻu ai lava i le mativa.

17 Ia uaʻi atu ou taliga ma faalogo i upu a ē e atamamai, ina ia matuā mafaufau ai lou loto i loʻu poto. 18 Auā o se mea e fiafia ai pe a e tausia na mea i lou loto, ina ia iai pea ia mea i ou laugutu.

19 Ua ou tuuina atu iā te oe le poto i le asō, o oe lava, ina ia fai Ieova ma ou faatuatuaga.

20 Pe na ou lē tusi atu ea iā te oe i aso ua mavae i ni fautuaga ma le poto, 21 ina ia faailoa atu iā te oe le faamaoni o faamatalaga moni, ina ia toe foʻi atu ma faamatalaga moni i lē na auina mai oe?

22 Aua e te faoa mea a le tagata faatauvaa talu ai e faatauvaa o ia, ma aua e te nutililiia le tagata puapuagatia i le faitotoʻa o le aai. 23 Auā o Ieova lava ia e finau mo i latou, ma o le a ia faoa ola o i latou ua gaoia a latou mea.

24 Aua e te faauō i se tasi e maitaita; aua foʻi e te faifai mea faatasi ma se tagata e ita leaga, 25 neʻi e mulimuli i ona ala ma maileia ai lou ola.

26 Aua neʻi fai oe ma se tasi o i latou e fepaʻiaʻi alofilima, o i latou foʻi ua faia faamaoniga mo tupe nonō. 27 Afai e leai se mea e totogi ai, aiseā o le a ia ave ai lou moega o loo e taoto ai?

28 Aua e te toe sii i tua le tuaoi na faia i aso ua mavae e ou augātamā.

29 Po ua e tagaʻi ea i se tagata tomai i lana galuega? O le a tū o ia i luma o tupu; e lē tū o ia i luma o tagata lautele.

^ Faata. 22:9 I le gagana Eperu, “o le tagata e mata agalelei.”


^ Faata. 22:15 E faaataina mai e le “laau” faasaʻoga ma le faia foʻi o faasalaga.


Faataoto  23 : 1 - 35

23 Afai e te nofo i lalo ina ia lua aai faatasi ma le tupu, e ao ona e mafaufau lelei i mea o loo i ou luma, 2 ma ia e tuu atu se naifi i lou ua, pe afai e te naunau tele i meaʻai. 3 Aua e te manaʻo tele i ana meaʻai susua, ona o meaʻai ia o le pepelo.

4 Aua e te galue mamafa ina ia maua ai le tamaoaiga. Aua e te faalagolago i lou lava malamalama. 5 Pe e tulimataʻi ea e ou mata le mea e mou atu? Auā e mautinoa e fai ona apaʻau e pei o apaʻau o le aeto ma lele atu i le lagi.

6 Aua e te ʻai i meaʻai a se tasi e mataū, pe manaʻo tele foʻi i ana meaʻai susua. 7 Auā e pei ona manatu o ia i lona loto e faapena lava o ia. Ua ia fai atu iā te oe: “Ia tausami ma inu,” ae e lē o iai lona loto iā te oe. 8 O le fasi meaʻai na e ʻai ai, e te luai mai i fafo, ma ua e faamaʻimau au upu mālie.

9 Aua e te tautala atu i taliga o lē ua valea, auā e ʻinoʻino o ia i au upu faautauta.

10 Aua e te toe sii i tua le tuaoi na faia i aso ua mavae, aua foʻi e te alu atu i le fanua o tama ua leai ni tamā. 11 Auā e malosi Lē e na te togiolaina i latou; o le a finau o ia ma oe e tusa ma la latou mataupu.

12 Ia uaʻi mai lou loto i aʻoaʻiga ma faalogo ou taliga i upu e poto ai.

13 Aua le taofia le aʻoaʻiga i le tama. Auā afai e te sasa iā te ia i le laau,* e lē oti o ia. 14 E te sasa iā te ia i le laau, ina ia laveaʻi ai lona ola mai i le Tuugamau.*

15 Loʻu atalii e, afai e atamai lou loto, ona fiafia lava lea o loʻu loto. 16 E matuā olioli loʻu lotoatoa* pe a tautala ou laugutu i mea ua tonu.

17 Aua neʻi leaga lou loto i ē e agasala, ae ia mataʻu iā Ieova i le aso atoa. 18 Auā a faia faapea o le a iai se lumanaʻi manuia, ma e lē mou atu lou faamoemoe.

19 O oe loʻu atalii e, ia faalogo ma atamai ai, ma taʻitaʻi lou loto i le ala saʻo.

20 Aua neʻi avea oe o sē e inu tele i le uaina, po o se tagata foʻi e soona ʻai tele i aano o manu. 21 Auā o le a mativa lē e onā ma lē e soona ʻai tele, ma o le a ofu i ʻieʻie masaesae lē e matamoe pea.

22 Ia e faalogo i lou tamā o lē na māfua ai ona e fanau mai, aua foʻi e te ʻinoʻino i lou tinā ona ua loomatua o ia. 23 Ia faatau mai le upu moni ma aua neʻi toe faatau atu, atoa foʻi ma le atamai, o le aʻoaʻiga ma le malamalama. 24 E olioli le tamā o lē e amiotonu; o le tamā foʻi o lē e atamai, e olioli o ia iā te ia. 25 E olioli lou tamā ma lou tinā, e olioli foʻi o lē na fanaua oe.

26 Loʻu atalii e, ia e tuu mai lou loto iā te aʻu, ma tau ina ia fiafia ou mata i oʻu lava ala. 27 Auā o le fafine talitane o le lua maulalo lea, ma le fafine ese o le vaieli vaitiiti lea. 28 Ua pei lenei fafine o le tagata faomea e lamalama; ma e na te faateleina le aofaʻi o tamāloloa e lē faamaoni.

29 O ai ua iai le auēga? O ai ua iai le atugalu? O ai ua iai finauga? O ai ua iai popolega? O ai ua manuʻa fua? O ai ua iai mata mūmū? 30 O i latou ia ua umi ona inu i le uaina, o i latou ia ua ō mai e saʻili i le uaina ua suia. 31 Aua e te vaai i le uaina pe a mūmū mai pe iila mai i le ipu, ma pe a manaia tele le tofo. 32 Ae mulimuli ane, e taufeū e pei o le gata, ma e faamatuu atu mea oona e pei o le gata uogo. 33 E vaai ou mata i mea e mataʻutia, ma e tautala lou loto i mea leaga. 34 O le a pei oe o lē ua taoto i le ogatotonu o le sami, e pei foʻi o se tasi ua taoto i le tumutumu o le fanā. 35 “Ua latou fasia aʻu ae ou te leʻi afāina ai; ua latou sasa aʻu ae ou te leʻi iloaina. O afea ou te ala ai? Ona ou toe saʻilia lea.”

^ Faata. 23:13 E faaataina mai e le “laau” faasaʻoga ma le faia foʻi o faasalaga.


^ Faata. 23:14 Tagaʻi i le Faaopoopoga e 6.


^ Faata. 23:16 I le gagana Eperu, “o oʻu fatugaʻo.”


Faataoto  24 : 1 - 34

24 Aua e te matauʻa i tagata leaga aua foʻi e te naunau e aufaatasi ma i latou. 2 Auā e mafaufau loloto pea o latou loto e faoa mea, ma e tautatala o latou laugutu i le faatupuina o vevesi.

3 Ua atiaʻe le aiga o i le fale i le atamai, ma ua faamausalīina i le faautaga loloto. 4 O le poto foʻi e faatumuina ai potu i totonu i mea tautele ma mea tāua mananaia.

5 O lē e na te faaaogā ma le atamai lona malosi o le tagata malosi lea, ma o le tagata poto, e tupu lona malosi. 6 Auā o le taʻitaʻiga atamai e te faia ai lau taua, ma e iai le faaolataga i le toʻatele o faufautua.

7 Ua maualuga tele le atamai moni i le tagata valea; e lē tautala lona gutu i le faitotoʻa o le aai.

8 O so o se tasi e faufau e fai mea leaga, e taʻua o ia o le tagata e atamai i faufauga leaga.

9 O le amio matagā e māfua mai i le valea, o le agasala lea, ma o le tagata tauemu e inosia o ia.

10 Po ua e lotovaivai ea i le aso o le puapuaga? O le a itiiti lou malosi.

11 Ia laveaʻi iā i latou ua puʻea ia oti; ma i latou ua tautevateva atu i le faaumatiaga, Inā taofi mai ia i latou. 12 Afai e te faapea ane: “Faauta foʻi! E matou te leʻi iloaina lea mea,” po ua lē silafia ea e lē na te faitaulia loto lea mea, ma o ia foʻi o loo mātauina lelei oe ma toe totogi atu i le tagata e tusa ma ana gaoioiga?

13 Loʻu atalii e, ia ʻai i le meli auā e lelei ia; ia iai i lou gutu le meli suamalie. 14 Ia faapea foʻi, ia e iloa le atamai mo lou lava lelei. Afai ua e maua, o le a iai se lumanaʻi manuia, ma e lē mou atu lou faamoemoe.

15 Aua e te lamalama e pei o le tagata amioleaga i le mea e mau ai le tagata amiotonu; aua foʻi e te faoa le mea e nofo ai o ia. 16 Auā e faafitu ona paʻū o lē e amiotonu ma o le a toe tulaʻi o ia; ae o le a tautevateva o ē e amioleaga ona o mala.

17 Aua e te olioli pe a paʻū lou fili; aua foʻi neʻi fiafia lou loto pe a tausuai o ia, 18 neʻi silasila i ai Ieova ma e leaga lea mea i lana silafaga ma liliuese ai lona toʻasā iā te ia.

19 Aua e te atugalu ona o ē e fai mea leaga. Aua e te matauʻa i tagata amioleaga. 20 Auā e leai se lumanaʻi mo se tasi e leaga; o le a tineia le molī a ē e amioleaga.

21 Loʻu atalii e, ia e mataʻu iā Ieova atoa ma le tupu. Aua e te aafia fua iā i latou o ē e fouvale. 22 Auā o le a tupu faafuaseʻi lo latou malaia, o ai e iloa le aveeseina o i latou o ē e fouvale?

23 O nei foʻi faamatalaga e mo tagata atamamai: E lē lelei le faaʻauʻau i se faamasinoga.

24 O lē e fai atu i le tagata amioleaga: “Ua amiotonu oe,” e matuā taʻusalaina o ia e tagata, ma e taʻuleagaina o ia e nuu. 25 A o i latou ua aʻoaʻi iā te ia o se mea lelei lea, o le a oo faamanuiaga o mea lelei iā i latou. 26 E sogi o ia i laugutu o lē e tali mai i upu tonu.

27 Ia sauniuni lau galuega i fafo, ma ia tapena mea mo le galuega i le fanua. Mulimuli ane, ia e atiaʻe lou aiga o loo i le fale.

28 Aua neʻi e molimau fua faasaga i lou uso a tagata. Auā ua e faaaogā lou gutu i se auala valea. 29 Aua e te faapea ane: “E pei ona ia faia iā te aʻu, e faapea lava ona ou faia iā te ia. Ou te taui atu i tagata taʻitoʻatasi e tusa ma lana gaoioiga.”

30 Na ou ui ane i le fanua o le tagata paiē ma le togāvine o le tagata ua leai se mafaufau. 31 Faauta! ua na o vao leaga ua ola ai. Ua ufitia le fanua i laau tuitui, ma ua solo i lalo lona pā maa.

32 Ona ou iloa ai lea o aʻu lava; ua amata ona ave i fale lenei mea; Ua ou vaai ma ua ou talia le aʻoaʻiga: 33 Seʻi fai sina moe, sina matamoe, sina piilima e taoto ai, 34 ona oo mai ai lea o lou mativa e pei o le tagata fao mea i le auala, ma lou lē tagolima e pei o le tagata ua uu ana auupega.

Faataoto  25 : 1 - 28

25 O faataoto foʻi nei a Solomona na sii mai e tagata o Esekia le tupu o Iuta:

2 O le mamalu o le Atua o le natia lea o se mataupu, a o le mamalu o tupu o le suʻesuʻeina lea o se mataupu.

3 O le lagi e maualuga lea, o le eleele e loloto lea, a o le loto o tupu, e lē masuʻesuʻeina ia.

4 Ia aveesea otaota mai i le siliva ona mamā uma ai lea.

5 Ia aveesea le tagata amioleaga mai i luma o le tupu, ona matuā faatumauina ai lea o lona nofoālii i le amiotonu.

6 Aua e te faamamaluina oe lava i luma o le tupu, ma aua foʻi le tū i tulaga o ē e taualoa. 7 Auā e sili mo ia le faapea atu iā te oe: “Inā sau ia i luga nei,” nai lo o le faamaulaloina o oe i luma o se tamālii ua e vaai i ai.  

8 Aua neʻi e vave alu e fai se mataupu faaletulafono ina neʻi e fememeaʻi i le iʻuga pe a faamāina oe e lou tuaoi. 9 Ia finau i lau mataupu ma lou tuaoi, aua e te faailoa mataupu faalilolilo a se tasi; 10 ina neʻi faamāina oe e lē o faalogo mai ma lē mafai ai ona e toe faafoʻi mai lau faamatalaga leaga na fai.

11 O le upu e fai atu i le taimi tatau, e pei o apu auro i totonu o mea siliva ua togitogiina.

12 O le tagata ua aʻoaʻi atu ma le atamai i taliga ua faalogo mai, ua pei o le tautaliga auro ma le teuteu o auro lelei.

13 E pei o le mālū o le kiona i le aso o le seleselega, e faapea foʻi le avefeʻau faamaoni i ē ua aauina atu o ia, auā ua ia faafouina ola o ona matai.

14 E pei o ao ma matagi e aunoa ma se timu le tagata ua gugutu i ana mea na foaʻi, ae e pepelo.

15 O le onosaʻi e faaōleōle ai se taʻitaʻiʻau, ma le laulaufaiva agamalu e gau ai se ivi.

16 Po ua e maua ea le meli? Ia ʻai mea e lava mo oe, neʻi e ʻai tele ma e puaʻi ai.

17 Aua e te alu soo i le fale o lou tuaoi, neʻi fiu o ia iā te oe ma ʻinoʻino ai iā te oe.

18 O le tagata e molimau faasaga i lona tuaoi ae e pepelo ua pei o se uatogi, o se pelu ma se aū maʻai.

19 E pei le faatuatuaina o le tagata e lē faamaoni i le aso o puapuaga, o le nifo ua gau ma le vae ua setusetu.

20 E pei lē ua toese lona ofu i le aso mālūlū, o le vineta ua sasaa i le neteri* ma le tagata pese ua usu pese i le loto ua mafatia.

21 Afai e fia ʻai o lē e ʻinoʻino iā te oe, ia avatu iā te ia se meaʻai e ʻai ai; afai e fia inu o ia, ia avatu i ai se vai e inu ai. 22 Auā ua e faaputu ai malala i luga o lona ulu, ma e tauia oe e Ieova.

23 E aumaia e le matagi mai i mātū o timuga e pei o le tigā o le a fanau; ma o le laulaufaiva e taʻua se mea lilo, e taʻusalaina lea.

24 E sili le nofo i le tulimanu o le taualuga nai lo o le nonofo faatasi ma se avā faamisa i le fale lava e tasi.

25 E pei o le vai mālū i le tagata ua matuā vaivai, e faapena foʻi se lipoti lelei mai i se nuu mamao.

26 O se vaipuna ua faagaepu ma se vaieli ua faaleagaina, o le tagata amiotonu lea pe a tautevateva i luma o sē e amioleaga.

27 E lē lelei le ʻaitele i le meli; ma pe a saʻili e tagata lo latou lava mamalu, po o le mamalu ea lea?

28 O le tagata e lē pulea o ia lava ua pei o se aai ua osofaʻia ma ua solofa le pā.

^ Faata. 25:20 O se ituaiga o pauta e faaaogā e faamamā ai mea.


Faataoto  26 : 1 - 28

26 E pei o le kiona i le tau māfanafana ma e pei o le timu i le taimi o le seleselega, e faapena foʻi ona lē talafeagai le mamalu mo se tagata valea.

2 E pei ona iai le māfuaaga e lele ese ai le manulele ma e pei foʻi ona feleleaʻi se peʻapeʻa, e faapena ona lē oo mai se mala e aunoa ma se māfuaaga tatau.

3 O le sasa e mo le solofanua, o le faagutu e mo le asini, ma le laau mo papatua o tagata vālea.

4 Aua e te tali atu i se tagata valea e tusa ma lona faavalevalea, neʻi pei ai oe o ia.

5 Ia tali atu i le tagata valea e tusa ma lona faavalevalea, ina neʻi atamai o ia e tusa ma ona lava manatu.

6 E pei o lē na te faia mea e leaga ai ona vae, e pei o le tagata e inu i le sauā, o le tagata lea ua ia tuuina atu mataupu i lima o le tagata valea.

7 Pe na asu aʻe ea e vae o lē e pipili le vai? Ona iai lea o le faataoto i le gutu o lē e valea.

8 E pei o le tagata na te tanumia se maa i se faaputuga maa, o le tagata lea ua ia tuu atu le mamalu i se tagata valea.

9 E pei ona maua le vao tuitui i le lima o le tagata onā, e faapena ona iai le faataoto i gutu o tagata vālea.

10 E pei ona tū i so o se mea le aū a le tagata fanafana aū, e faapena le tagata e na te faafaigaluegaina se tagata valea, po o se tasi e faafaigaluegaina o ē o loo savavali i le auala.

11 E pei ona toe foʻi le taʻifau i lana puaʻiga, e faapena foʻi ona toe faia e le tagata valea o lona faavalevalea.

12 Po ua e vaai i se tagata e atamai i lona lava manatu? E telē le faamoemoe mo le tagata valea e suia ai ona ala nai lo o ia.

13 Ua faapea ane le paiē: “O loo iai se tamaʻi leona i le ala, o se leona i le nofoaga faitele.”

14 E feliuliuaʻi le faitotoʻa i ona sooga, e faapena le tagata paiē i luga o lona moega.

15 Ua natia e le tagata paiē lona lima i le ipu faaofuofu ua iai meaʻai; ua matuā lē lavā o ia e toe faafoʻi i lona gutu.

16 E manatu le tagata paiē e sili atu lona atamai nai lo o le toʻafitu ua fai mai ni tali ma le mafaufau.

17 E pei o se tasi e tago i taliga o le taʻifau, e faapea le tagata ua ui ane ma ita tele i le misa a isi ma oso vale ai. 

18 E pei o se tasi ua faalētonu le mafaufau o loo fanafana aū mumū, o aū ma le oti, 19 o le tagata lea ua ia ʻolegia lona tuaoi ma faapea atu: “Pe e lē o saʻu mea ula ea?”

20 E mate le afi pe a leai ni fafie, ma e lē toe iai ni vevesi pe a leai se tagata faitala taufaaleaga.

21 E pei o le malala mo le afi o le a pē ma fafie mo le afi, e faapena foʻi le tagata faamisa ua faatuputele ai se misa.

22 O upu a le tagata faitala taufaaleaga e pei o mea e folo patatō, e ō ifo i vaega pito i totonu o le manava.

23 E pei o siliva o loo iila ai le taʻegaipu omea, e faapena laugutu ua alofa tele ae e leaga le loto.

24 O laugutu o lē e ʻinoʻino ua ia lē faailoa atu o ia lava, ae e na te natia i totonu le taufaasesē. 25 E ui lava e logolelei lona leo, aua e te talitonu iā te ia, auā e fitu mea inosia o loo i lona loto. 26 E ufiufia le ʻinoʻino i le taufaasesē. E faaalia lona leaga i le faapotopotoga.

27 O lē e na te elia se lua e paū i ai o ia, ma o lē e na te faataavale ese se maa, e toe taavale mai lava iā te ia.

28 O le laulaufaiva e pepelo e ʻinoʻino i lē e na te nutililiia, ma o le gutu taufaasee e tupu ai le malaia.

Faataoto  27 : 1 - 27

27 Aua e te mimitavale e faatatau i le aso a taeao, auā e te lē iloa po o le ā le mea e tupu a taeao.

2 Ia viia oe e se tagata e te lē masani ai ae e lē o lou lava gutu; ia faia faapea e se tagata ese ae e lē o ou lava laugutu.

3 O le mamafa o le maa ma le uta oneone, o ia mea e lua, e sili ai le mamafa o le tigā o le loto ona o le tagata valea.

4 Ua iai le sauā i le lotoa, e faapea foʻi le tafega o le ita, ae o ai e mafai ona tū i luma o le lotoleaga?

5 E sili ona lelei le faailoa atu o le aʻoaʻiga nai lo le natia ona o le alofa.

6 O le manuʻa mai i lē e alofa, e faamaoni ia, a o sogi a lē e ʻinoʻino, o mea ia e tatau ona ʻaiʻoi atu i ai.

7 O le tagata e maʻona e na te solia le meli, a o le tagata e fia ʻai e suamalie mea oona uma.

8 E pei ona lele ese se manulele mai i lona ofaga, e faapena le tagata e sola ese mai i le mea e mau ai.

9 O le suāuu ma le mea manogi e mū e faafiafia ai le loto, e faapena foʻi le suamalie o se uō a se tasi ona o fautuaga ua ia aumaia ma lona lotoatoa.

10 Aua e te tuua lau uō po o le uō a lou tamā, aua foʻi e te ulu atu i le fale o lou lava uso i le aso o lou puapuaga. E sili le tuaoi e lata mai, nai lo o le uso e nofo i se mea mamao.

11 Loʻu atalii e, ia atamai oe ma faafiafia ai loʻu loto, ona ou mautali ai lea i lē o loo taufaifai mai.

12 O lē ua iai le utaga mamao ua iloa atu le mala ma lafi ai; a o lē ua leai se poto masani ua alu atu pea o ia ma malaia ai i āuga leaga.

13 Ia talia se ofu pe afai ua faamaonia e se tasi le aitalafu a sē e lē masani ai; ma ia ave se mea e faamaonia ai le aitalafu a se tasi ona o lana faiā ma se fafine ese.

14 O lē e faamanuia i lona tuaoi i se leotele i le taeaopō, e manatu i ai o se fetuu mai i lē o loo faia le faamanuiaga.

15 O le taualuga tutulu i le aso timuga lea e tuliesea ai se tasi ma le avā faamisa, ua tutusa ia. 16 O so se tasi e nanā i le fafine, ua nanā e ia le matagi ma ua maua e ia le suāuu i lona lima taumatau.

17 E faamaʻai le uʻamea i le uʻamea. E faapena foʻi ona faamaʻai e le tasi tagata foliga o le isi tagata.

18 O lē e leoleoina le laau o le mati o le a ʻai o ia i lona fua, ma o lē e leoleoina lona matai o le a viia o ia.

19 E pei ona iloa atu le ata o foliga i le vai, e faapena ona faaatagia mai e le loto o le tasi tagata le loto o le isi tagata.

20 O le Tuugamau* ma le nofoaga o faaumatiaga e lē malie ia; e faapea foʻi ona lē faamalieina mata o tagata.

21 O le ulo e tunu ma faamamā ai le siliva, o le ogaumu foʻi mo le auro; e faapea foʻi le tagata i lona viiga.

22 E tusa lava pe e te tuʻininiia le tagata valea i se mea e tuʻi ai i se tamaʻi tanoa, faatasi ma fatu ua tuʻia, o le a lē teʻa ese lava lona faavalevalea mai iā te ia.

23 E ao ona e iloa lelei lau lafu. Ia e uaʻi atu i au lafu; 24 auā e lē tumau ʻoa e faavavau, po o se palealii i tupulaga uma.

25 Ua mou atu le mutia lanu meamata, a ua aliaʻe mai le mutia fou, ma ua aoaoina vao o mauga. 26 O tamaʻi mamoe poʻa e fai ai ou ofu, ma o ʻoti poʻa o le tau lea o le fanua. 27 Ua lava le suāsusu ʻoti e fai ai au meaʻai, ma le meaʻai a lou aiga ma mea e ola ai tamaʻitaʻi o lou aiga.

^ Faata. 27:20 Po o “Seoli.” Tagaʻi i le Faaopoopoga e 6.


Faataoto  28 : 1 - 28

28 E sosola o ē e amioleaga ae e leai se tasi o tuliloaina i latou, a o ē e amiotonu e lototetele i latou e pei o le leona taanoa.

2 O le solia e le nuu o tulafono ua faapea ai ona fesuisuiaʻi perenise, a o le tagata e iai le faautaga mamao e na te iloa le mea saʻo, o le a umi ai le pulega a le perenise.

3 O le tagata ua itiiti ana mea ma ua ia ave faagaoi mea a ē e faatauvaa, ua pei o timuga ua tafiesea ai mea ma ua lē toe iai ni meaʻai.

4 O i latou ua tuua le tulafono e latou te viia o lē e amioleaga, a o i latou ua tausia le tulafono e latou te feita iā i latou na.

5 O tagata e faia mea leaga e lē malamalama i le faamasinotonu, a o i latou ua saʻili iā Ieova ua latou malamalama i mea uma.

6 E sili o lē e itiiti ana mea ae e savali ma le faamaoni, nai lo o lē e faapiʻopiʻo i ona ala e ui e mauʻoa o ia.

7 O loo tausia e le atalii malamalama le tulafono, a o lē e faifaimea faatasi ma ē e soona ʻai tetele e faamāina ai lona tamā.

8 O lē e faateleina ana mea tāua e ala i tupe faasili ma polofiti mai i nonogatupe, e na te faaputuina ia mea mo lē e na te faaalia le agalelei i ē e faatauvaa.

9 O lē e liliuese ona taliga ae e lē faalogo i le tulafono, e inosia lana lava tatalo.

10 O lē e faasesē i ē e amio saʻo ina ia ō i le ala leaga, o le a paʻū o ia i lona lava lua, ae e tauia i mea lelei o ē e lē ponā.

11 O le tagata mauʻoa e atamai o ia i ona lava manatu, a o lē e faatauvaa ua iai le faautaga loloto e na te iloa uiga moni o lea tagata.

12 Pe a olioli o ē e amiotonu, o se mea matagofie lea; ae pe a tulaʻi mai tagata amioleaga, e suia e tagata o latou foliga vaaia.

13 O lē ua ufiufi i ana solitulafono e lē taulau manuia o ia, a o lē e taʻutino atu ma lafoaʻi ia mea, o le a faaalia i ai le alofa mutimutivale.

14 E fiafia le tagata ua mataʻu e lē aunoa, a o lē e faamaaa i lona loto e paʻū o ia i le malaia.

15 E pei o le leona o loo gu ma le pea o loo osofaʻi vave mai, o le pule amioleaga lea i ē e faatauvaa.

16 O le taʻitaʻi ua leai se faautaga poto ua tele foʻi ana gaoioiga faapiʻopiʻo, ae o le a faaumiumi aso o lē e ʻinoʻino i polofiti e maua i faiga lē saʻo.

17 O le tagata ua nofosala i le fasiotia o se tagata, o le a sola lava e oo i le lua. Ia aua neʻi latou taofia o ia.

18 E faaolaina o lē e savali ma le lē ponā, ae o lē e faapiʻopiʻo i ona ala e vave paʻū.

19 O lē e galueaʻiina lona lava fanua o le a tele ana meaʻai, ma o lē e saʻilia mea e lē aogā, e tele lona mativa.

20 O le tagata e faamaoni e tele ona faamanuiaga, a o lē e faataalise ona saʻili i ʻoa e lē tumau ona mamā o ia.

21 E lē lelei le faaalia o le faaʻauʻau, po o le solitulafono foʻi a se tamāloa ona o se fasi falaoa.

22 O le tagata e matauʻa e tauivi malosi i le saʻilia o oloa tāua, ae e na te lē iloa o le a iʻu ina mativa lava o ia.

23 O lē e na te aʻoaʻia se tagata, e mulimuli ane e sili atu ona alofagia o ia nai lo o lē e tautala lona laulaufaiva i upu taufaasee.

24 O lē e gaoia mea a lona tamā ma lona tinā ma faapea ane: “E lē o se solitulafono lea mea,” o loo galulue faatasi o ia ma le tagata e na te faaleagaina mea.

25 O lē e faasausili i lona loto e na te faatupuina misa, a o lē e faalagolago iā Ieova o le a tino lelei o ia.

26 E valea o lē e na te faatuatuaina lona lava loto, ae e sao o lē e savali ma le atamai.

27 O lē e foaʻi atu i le tagata e itiiti ana mea e lē mativa ai o ia, a o lē e ʻalo ona mata, o le a tele ona malaia.

28 Pe a tutulaʻi o ē e amioleaga e pule, e lalafi ai tagata; ae pe a faaumatia i latou, ona faatoʻateleina ai lea o tagata amiotonu.

Faataoto  29 : 1 - 27

29 O le tagata e aʻoaʻia soo ae e faauamaaa, e faafuaseʻi ona gausia, ma e lē toe iai se vaifofō.

2 Pe a faatoʻateleina o ē e amiotonu, e olioli ai le nuu; ae pe a pule le tagata amioleaga, e mapuitigā ai le nuu.

3 O le tagata e naunau i le atamai e faafiafia ai lona tamā, a o lē e faifaimea ma ē e talitane, e faaumatia e ia mea tāua.

4 E faatumauina se atunuu pe a fai mea tonu se tupu, a o le tagata e na te fia maua mea i se auala faaalatua, e na te lepetia ai le atunuu.

5 O le tagata e taufaasee i lana uō, ua folasia e ia se upega i le mea e ui ai o ia.

6 E iai le mailei i le solitulafono a le tagata leaga, a o lē e amiotonu e alaga o ia i le olioli ma e fiafia foʻi o ia.

7 E iloa e lē e amiotonu aiā tatau a ē e faatauvaa. A o lē e amioleaga ua lē manatunatu o ia i le poto.

8 O tagata mimita e latou te faamūina le aai, a o i latou o ē e atamamai e liliueseina ai le ita.

9 O le tagata atamai ua faia la laʻua faamasinoga ma se tagata valea, e pisapisaō ma ata le tagata valea, ma e leai se filemu.

10 E ʻinoʻino tagata faamasaatoto i lē e lē ponā; ma o ē e amio saʻo e latou te saʻili pea mo le lelei o tagata taʻitoʻatasi.

11 O le tagata valea e na te sasaa uma mai lona ita,* a o lē e atamai, e taofiofi i lona ita seʻia mavae le faafitauli.

12 Pe a faalogo se pule i se faamatalaga sesē, e amioleaga foʻi i latou uma o ē e tautua iā te ia.

13 E iai le mea e tutusa ai le tagata e itiiti ana mea ma le tagata sauā; a o Ieova e na te faamalamalamaina mata o i laʻua uma.

14 Pe afai e faamasinoina e le tupu o ē e faatauvaa i le faamaoni, o le a matuā faatumauina pea lona nofoālii.

15 O le laau* ma le aʻoaʻiga e tupu ai le atamai; a o le tama e tuufau e tupu ai le mā o lona tinā.

16 Pe a faatoʻateleina o ē e amioleaga, e faateleina ai solitulafono; ae o le a vāai o ē e amiotonu i lo latou paʻuʻū.

17 Ia e aʻoaʻi i lou atalii ona e maua ai lea o le mapusaga ma e faafiafiaina ai foʻi oe.

18 Pe a leai se faaaliga e ulavavale ai le nuu, ae e fiafia o ē e tausia le tulafono.

19 E lē manaʻo le auauna e faasaʻoina o ia i upu, auā e ui lava ina malamalama o ia ae e na te lē utagia.

20 Pe na e iloa se tagata e vave ona tautala ae e lē mafaufau muamua? E tele atu le faamoemoe mo le tagata valea nai lo o ia.

21 Afai e faapelepele se tasi i lana auauna mai lava a o talavou, a oo ina matua o ia e lē loto faafetai.

22 O le tagata e itaitagofie e faatupuina misa, ma o se tasi e vave ona ita e tele ana solitulafono.

23 O le faualuga o le tagata e faamaulaloina ai o ia, a o lē e lotomaulalo e na te mauaina le mamalu.

24 O lē e faifaimea faatasi ma lē e gaoi ua ʻinoʻino o ia i lona lava ola. E faalogo o ia i se tautoga e iai se fetuu, ae e na te lē taʻuina.

25 O le fefe i tagata o le mailei lea, a o lē e faatuatua iā Ieova e puipuia o ia.

26 E toʻatele i latou e saʻili i le finagalo malie o se pule, ae o le faamasinoga o le tagata e mai iā Ieova lea.

27 O le tagata e faia mea lē tonu, o se mea inosia lea i le tagata amiotonu, a o lē e saʻo lona ala o se mea inosia lea i le tagata amioleaga.

^ Faata. 29:11 I le gagana Eperu, “o lona agaga.”


^ Faata. 29:15 E faaataina mai e le “laau” faasaʻoga ma le faia foʻi o faasalaga.


Faataoto  30 : 1 - 33

30 O upu a Akuru le atalii o Iake, o le feʻau tāua. O le faamatalaga a le tagata iā Itielu, o Itielu atoa ma Ukala.

2 Auā ua sili ona ou valea nai lo o se isi lava, ma e lē o iā te aʻu le malamalama lea o loo i tagata; 3 ou te leʻi aʻoaʻoina foʻi le atamai; ou te leʻi iloa le poto o Lē e sili ona paia.

4 O ai ua afio aʻe i le lagi ma toe afio ifo? O ai na faapotopotoina le matagi i le faaofuofu o ona lima? O ai na afīfī le vai i le ofu tele? O ai na faatūina tuluʻiga uma o le lalolagi? O ai lona suafa ma o ai le igoa o lona alo, pe afai ua e iloa?

5 O afioga uma a le Atua e mamā. O ia o le talita i ē e sulufaʻi atu iā te ia. 6 Aua le faaopoopoina se upu i ana afioga, neʻi aʻoaʻia oe e ia, ma lē taʻupepeloina ai oe.

7 E lua mea ou te talosaga atu ai iā te oe. Aua e te taofia ia mea mai iā te aʻu ae ou te leʻi oti. 8 Ia faamamao iā te aʻu le lē tautala saʻo ma le pepelo. Ia aua neʻi oʻu matuā mativa po o ou te matuā tamaoaiga. Ia ou ʻai tau lava o meaʻai e tatau mo aʻu, 9 neʻi oʻu maʻona ma ou faafitia oe ma faapea ane: “O ai ea Ieova?” ma ina neʻi oʻu mativa ma gaoi ai ma faalumaina ai le suafa o loʻu Atua.

10 Aua e te faia tala taufaaleaga e faatatau i se auauna i lona matai, neʻi fetuu o ia iā te oe, ma ina ia lē nofosala ai oe.

11 E iai le tupulaga e faamalaia i o latou tamā ma lē faaaloalo i o latou tinā.

12 E iai le tupulaga ua mamā i latou i o latou lava manatu ae e leʻi faamamāina mai i o latou otaotavale.

13 E iai le tupulaga ae e pagā le faasiasia naʻuā o latou mata! ma o loo faamaualugaina o latou mata.

14 E iai le tupulaga o o latou nifo o pelu ia ma o latou ivi auvae o naifi ia, e aai i latou i ē e mafatia i le lalolagi ma ē e matitiva mai i le fanau a tagata.

15 E lua afafine o le aluka* ua alalaga: “Ia aumai! Aumai!” E tolu mea e lē faamalieina, o mea e fā ua lē fai mai: “Ua lava!” 16 O le Tuugamau,* o le manava ua lē fanau, o le laueleele ua lē malie i vai ma le afi ua lē faapea mai: “Ua lava!”

17 O mata ua tauemu i le tamā ma ʻinoʻino e usiusitaʻi i le tinā, e saliese e oreva o le vanu ma e aai ai toloaʻi a le aeto.

18 E tolu mea e matuā ofoofogia iā te aʻu, o mea lava e fā ou te lē malamalama i ai: 19 o le ala o le aeto i le lagi, o le ala o le gata i luga o le papa, o le ala o se vaa i le vasaloloa ma le ala o le tane i le teine muli.

20 O le ala lenei o le fafine mulilua: ua ia ʻai ma soloi i lona gutu ma faapea ane: “E leai saʻu mea sesē ua faia.”

21 O mea e tolu ua vevesi ai le lalolagi, ma o mea e fā ia ua lē lavā ona onosaʻi ai: 22 pe a pule se pologa e avea o se tupu, ma se tagata valea pe a maʻona i meaʻai; 23 pe a fai se fafine inosia ma avā a se tasi, ma pe a faoa e le auauna teine le tulaga o lona matai fafine.

24 E fā meaola e sili ona ninii i le lalolagi, ae ua fananau mai ma lo latou atamai: 25 o loi o le nuu ia e lē malosi, ae i le tau māfanafana e latou te sauniunia ai a latou meaʻai; 26 o sefanai,* o le nuu ia e lē malosi, ae i luga o papa e latou te fai ai o latou fale; 27 o sē akerise e leai so latou tupu, ae e ō atu i latou ua vaevaeina i ʻau; 28 o le pili moo e pipii i ona lima ma ua iai i le maota matagofie o se tupu.

29 E tolu mea ua feoaʻi lelei, ma e fā mea e matagofie pe a ō i latou: 30 o le leona e sili lona malosi i manu uma ma e lē liliuese mai i luma o se tasi; 31 o le taʻifau tulimanu,* o le ʻoti poʻa ma le tupu ma lana lava ʻautau.

32 Afai ua e gaoioi ma le valea i le faasilisilia o oe lava, ma ua e fuafua e faia faapea, ia tuu lou lima i lou gutu. 33 Auā o le viliina o le suāsusu e maua mai ai le pata, o le oomi o le isu e sau ai le toto, ma o le faaoso o le ita e tupu ai le misa.

^ Faata. 30:15 O se ituaiga o anufe e ola i le vaivai e na te mitiia le toto pe a pipii i le tino o se tagata po o se manu.


^ Faata. 30:16 Tagaʻi i le Faaopoopoga e 6.


^ Faata. 30:26 O se manu e pei o se lapiti e nofo i mea maugā. 


^ Faata. 30:31 O le upu Peretania o le greyhound.


Faataoto  31 : 1 - 31

31 O upu a Lemueli le tupu, o le feʻau tāua na avatu e lona tinā iā te ia ina ia aʻoaʻo ai:

2 O le ā laʻu tala iā te oe laʻu tama e, o le ā saʻu upu laʻu tama e, o lē na fanau mai i loʻu manava, ma o le ā saʻu upu laʻu tama e, o lē na ou tautō ai?

3 Aua e te avatu lou malosi i fafine, aua foʻi e te ui i ala e iʻu i le aveesea o tupu.

4 Lemueli e, e lē fetaui i tupu, e lē fetaui lava i tupu le inuina o le uaina po o le faapea mai o alii sili: “O fea o iai le ʻava malosi?” 5 ina neʻi inu ai se tasi ma galo ai le tulafono, ma mimilo sesē ai se mataupu a se tasi ua puapuagatia. 6 Ia outou avatu le ʻava malosi i lē o le a faaumatia ma le uaina iā i latou o ē ua matuā mafatia loto. 7 Ia inu ai se tasi ma galo ai lona mativa, ma ia lē toe manatua foʻi e ia ona lava faafitauli.

8 Ia e tautala mo lē e lē mafai ona tautala mo ia lava, ma ia finau mo ē uma ua toetoe lava a feoti. 9 Ia e tautala, ia faamasino ma le tonu ma finau mo lē ua puapuagatia ma lē ua mativa.

א [Alefa]

10 O se avā lelei o ai sē na te maua? E sili lona tau i maa tāua.*

ב [Peta]

11 Ua faatuatuaina o ia e lana tane* ma e leai se mea e mativa ai.

ג [Gimela]

12 Ua ia tauia lana tane i le lelei ae e lē o le leaga i aso uma o lona olaga.

ד [Taleta]

13 Ua ia saunia fulufulu mamoe ma ʻie lino, ma e fiafia o ia i galuega a ona lima.

ה [He]

14 Ua pei o ia o vaa a se tagata faatauʻoa. E na te aumai ana meaʻai mai i se mea mamao.

ו [Vau]

15 E ala o ia a o pogisa pea, ma avatu meaʻai i lona aiga ma saunia mea mo ana auauna teine.

ז [Saina]

16 Ua manatunatu o ia i se fanua ona maua ai lea; o galuega a ona lava lima ua ia totō ai se togāvine.

ח [Heta]

17 Ua ia fusi ona puimanava i le malosi, ma ua ia faamalosia ona lima.

ט [Teta]

18 Ua ia iloa ua lelei ana fefaatauaʻiga; e lē mate lava lana molī i le pō.

י [Iota]

19 Ua tago atu lona lima i le laau ua tāʻai ai le filo, ma uu i le isi ona lima le laau e faataamilo ai le filo.

כ [Kafa]

20 Ua faamafola atu lona alofilima i lē ua puapuagatia, e na te tuu atu foʻi lona lima i le tagata mativa.

ל [Lameta]

21 E lē popole o ia i lona aiga ona o le kiona, auā e taʻilua ofu e oofu ai tagata uma o lona aiga.

מ [Mema]

22 Ua ia faia ʻie afu mo ia lava. O lona ofu o le ʻie lino ma le fulufulu mamoe ua vali lanu mūmū violē.

נ [Nuna]

23 E lauiloa lana tane* i faitotoʻa o le aai, pe a saofafaʻi ma toeaina o le nuu.

ס [Sameka]

24 Ua ia faia ofu pito i totonu ma faatau atu, ua faia e ia fusipaʻu ma avatu i ē e faipisinisi.

ע [Oina]

25 O ona ofu o le malosi ma le mamalu, ma ua ʻataʻata o ia i aso o i luma.

פ [Pe]

26 Ua tautala o ia ma le atamai, ua i lona laulaufaiva foʻi le tulafono o le alofa faamaoni.

צ [Sati]

27 E vaavaai o ia i mea fai a lona aiga, ma e lē ʻai o ia i meaʻai a le paiē.

ק [Kofa]

28 E tulaʻi lana fanau tama ma taʻua o ia e fiafia; e tulaʻi foʻi lana tane* ma viviia o ia.

ר [Resa]

29 E toʻatele afafine e fai mea lelei, a o oe ua sili lava oe iā i latou uma.

ש [Sini]

30 O le amio tauagafau e pepelo, e lē aogā foʻi le aulelei; a o le fafine e mataʻu iā Ieova, e viia lava o ia.

ת [Tau]

31 Ia avatu iā te ia e tusa ma le fua o ona lima, ma ia viiviia o ia e ana galuega i faitotoʻa o le aai.

^ Faata. 31:10 Po o “ʻamu.” I le taimi na tusia ai le Tusi Paia, sa iai ni ituaiga o ʻamu e tautele.


^ Faata. 31:11  I le gagana Eperu, “o lē e ona o ia.”


^ Faata. 31:23 Tagaʻi i le faamatalaga pito i lalo o le Fat 31:11.


^ Faata. 31:28 Tagaʻi i le faamatalaga pito i lalo o le Fat 31:11.

Failauga  1 : 1 - 18


Failauga


1 O upu a le failauga* o le atalii o Tavita, o le tupu o Ierusalema. 2 Ua faapea mai le failauga, “E matuā faatauvaa lava! e matuā faatauvaa lava! E faatauvaa mea uma!” 3 O le ā le aogā o galuega uma a se tagata e galue malosi ai i lalo o le lā? 4 E mavae atu le tasi tupulaga ae e sau le isi tupulaga; a o le lalolagi e tumau lea e faavavau. 5 Ua oso aʻe foʻi le lā ma toe goto atu, ma faataalise atu i le mea e oso aʻe ai.

6 Ua alu atu le matagi i saute ma toe taamilo mai i le itu i mātū. Ua faataamilo ma faataamilo pea, ma ua toe foʻi le matagi i lona faataamilosaga.

7 E tatafe vaitafe* uma agaʻi i le sami, ae e lē tumu ai le sami. O le mea e tafe atu ai vaitafe, e toe foʻi mai i ai ina ia toe tafe atu ai. 8 Ua fai mea uma ma avega mamafa; e leai se tasi e mafai ona faamatalaina. Ua lē faamalieina mata e vaai, e lē tutumu foʻi taliga i le faalogo. 9 O le mea ua uma ona tupu, o le mea foʻi lea e toe tupu; o le mea ua uma ona faia, o le mea foʻi lea e toe faia; o lea la, e leai se mea fou i lalo o le lā. 10 Pe e iai ea se mea e mafai ai ona faapea ane se tasi: “Vaai i lenei mea; o se mea fou”? Ua leva ona iai; o le mea ua iai e mai i aso ua mavae a o leʻi iai i tatou. 11 E lē manatuaina i latou na soifua i taimi ua mavae, e lē manatua foʻi ē o le a mulimuli mai. E lē manatuaina i latou e i latou o le a feola i se isi taimi i le lumanaʻi.

12 O aʻu, o le failauga* ua fai aʻu ma tupu iā Isaraelu i Ierusalema. 13 Ua faasaga loʻu loto e saʻili ma suʻesuʻe le atamai e faatatau i mea uma lava ua faia i lalo o le lagi, o le galuega ua māfua ai tigā ua tuuina mai e le Atua i le fanau a tagata ina ia tele ai a latou mea e fai. 14 Ua ou vaai i galuega uma ua faia i lalo o le lā, faauta foʻi! e faatauvaa mea uma ma le ʻai a le matagi.

15 O le mea ua faapiʻoina e lē mafai ona faasaʻoina, e lē mafai ona faitauina mea e lē o iai. 16 O aʻu, na ou faapea ifo i loʻu loto: “Faauta! ua matuā tele loʻu atamai ua sili atu i so o se tasi na muamua iā te aʻu i Ierusalema, ua maua foʻi e loʻu loto le tele o le atamai atoa ma le poto.” 17 Ua ou tuuina atu foʻi loʻu loto ina ia iloa le atamai ma iloa le faalialiavale, ma ua ou iloa amioga faavalevalea, o ia mea foʻi o le ʻai a le matagi. 18 Auā o le tele o le atamai o le tele foʻi lenā o le lototigā, o lea o lē e na te faateleina lona poto, e na te faateleina ai foʻi le tigā.

^ Fai. 1:1 Po o “lē faapotopotoina.”


^ Fai. 1:7 I le gagana Eperu, “O vai e tatafe malolosi i le tau mālūlū.”


^ Fai. 1:12 Po o “lē faapotopotoina.”


Failauga  2 : 1 - 26

2 O aʻu, ua ou faapea ifo i loʻu loto: “Inā sau ia, seʻi oʻu tofotofo iā te aʻu i le olioli. Ia vaai foʻi i mea lelei.” Faauta! ua faatauvaa foʻi lea mea. 2 Ua ou fai atu i le ʻata: “Ua valea lea!” ma i le olioli: “O le ā le aogā o lea mea?”

3 Na ou suʻesuʻe ma loʻu loto i le faafiafiaina o aʻu i le uaina, a o oʻu taʻitaʻiina loʻu loto i le atamai, e oo i le tuliloaina o le valea, seʻia ou iloa pe e iai se lelei i le fanau a tagata i mea ua latou faia i lalo o le lagi i aso uma latou te ola ai. 4 Sa ou faia galuega tetele. Sa ou fausia fale mo aʻu; sa ou totōina togāvine mo aʻu. 5 Sa ou faia mo aʻu togālaau ma fanua e totō ai laau, sa ou totō ai foʻi laau ʻaina eseese. 6 Sa ou faia ai mo aʻu faatanoa vai, ina ia faasūsūina ai togālaau e faatupuina ai laau. 7 Sa iā te aʻu auauna tane ma auauna teine, sa fananau foʻi fanau tama a auauna i loʻu fale. Sa iā te aʻu foʻi le anoanoaʻi o lafumanu, o povi ma mamoe, e sili atu iā i latou uma o ē na muamua iā te aʻu i Ierusalema. 8 Sa ou faaputuina siliva ma auro mo aʻu, ma oloa a tupu ma itumalo. Sa iā te aʻu tama pepese ma teine pepese ma le toʻatele o tamaʻitaʻi, o mea ia e matuā fiafia i ai le fanau a tagata. 9 Ua sili aʻu ma ua atili ai ona faateleina aʻu mea i lo o se tasi na muamua atu iā te aʻu i Ierusalema. E lē gata i lea, ua tumau loʻu atamai iā te aʻu.

10 O so o se mea na manaʻo i ai oʻu mata, ou te leʻi ʻaloese mai ai. Ou te leʻi taofia loʻu loto mai so o se mea e olioli ai, auā na olioli loʻu loto ona o aʻu galuega mamafa, ma o loʻu taui lea mai i aʻu galuega mamafa uma. 11 A o aʻu sa ou liliu atu i aʻu galuega uma na faia e oʻu lima, ma galuega mamafa na ou tigāina e fai, faauta! e faatauvaa mea uma, ma le ʻai a le matagi ma e leai se mea e aogā i lalo o le lā.

12 O aʻu, sa ou liliu atu ina ia iloa le atamai ma le faalialiavale ma amioga faavalevalea; auā o le ā le mea e mafai ona fai e se tagata o lē e mulimuli i le tupu? O mea ia ua uma ona faia e tagata. 13 O aʻu foʻi ua ou iloa e sili ona aogā le atamai nai lo o amioga faavalevalea, e pei ona sili ona aogā o le malamalama i le pogisa.

14 O so o se tasi e atamai, e na te iloa lelei lona ala;* a o lē e valea, e savali i le pogisa. O aʻu ua ou iloa foʻi e tasi le iʻuga e oo iā i laʻua uma. 15 Ona ou faapea ifo lea i loʻu loto: “E oo foʻi iā te aʻu lava ia le iʻuga lea e oo i le tagata valea.” Aiseā la na tele ai loʻu atamai i lenā taimi? Ua ou faapea ifo i loʻu loto: “O le mea faatauvaa foʻi lea.” 16 Auā e lē manatuaina pea le tagata atamai e pei ona lē manatuaina o le tagata valea. Auā i aso o i luma o le a galo i latou uma: ma e faapefea ona oti le tagata atamai? E pei lava o le tagata valea.

17 Sa ou ʻinoʻino i le olaga, auā i loʻu manatu ua leaga galuega sa faia i lalo o le lā, auā o mea uma e faatauvaa ia ma le ʻai a le matagi. 18 O aʻu, sa ou ʻinoʻino i laʻu galuega mamafa lea sa ou tigāina ai i lalo o le lā, auā ou te tuua mo le tagata e sosoo mai iā te aʻu pe a mavae atu aʻu. 19 O ai sē e na te iloa po o ia o se tagata atamai po o se tagata valea? Ae o le a pule o ia i aʻu mea uma na ou galue mamafa ai, ma o mea ia na ou faia i loʻu atamai i lalo o le lā. O le mea faatauvaa foʻi lea. 20 Na suia loʻu mafaufau ma amata ai ona faanoanoa loʻu loto i galuega mamafa uma na ou tigāina ai i lalo o le lā. 21 Auā e iai le tagata na faia lana galuega mamafa i le atamai, ma le poto ma le tomai, ae e tuuina atu i le tagata e leʻi galue mamafa ai e fai ma ona tofi. O le mea faatauvaa foʻi lea ma e sili ona leaga.

22 O le ā le mea ua maua e le tagata ona o ana galuega mamafa uma, ma le tauivi o lona loto lea na ia galue mamafa ai i lalo o le lā? 23 Auā o ona aso uma i lana galuega ua oo iā te ia le tigā ma le lototigā, ua lē mapu foʻi lona loto i le pō. O le mea faatauvaa foʻi lea.

24 E leai se mea e sili i le tagata nai lo o le ʻai ma inu, ma iloa e ia mea lelei ona o lana galuega mamafa. O aʻu, ua ou vaai foʻi i lea mea, ma iloa ai o le mea lea e mai i le aao o le Atua moni. 25 Auā o ai se tasi e sili ona lelei ana meaʻai ma ana meainu nai lo o aʻu?

26 Auā o le tagata ua lelei i ona luma ua ia avatu i ai le atamai, o le poto ma le olioli, a ua ia tuuina atu i le tagata agasala le galuega o le aoaoina ma le faaputu, ina ia avatu i lē ua lelei i luma o le Atua moni. O le mea faatauvaa foʻi lea ma le ʻai a le matagi.

^ Fai. 2:14 I le gagana Eperu, “ua i lona ulu ona mata.”


Failauga  3 : 1 - 22

3 E iai le taimi e atofaina mo mea uma, e iai foʻi le taimi mo mea uma e tutupu i lalo o le lagi: 2 o le taimi e fanau mai ai ma le taimi e oti ai; o le taimi e totō ai ma le taimi e liaʻiina ai mea na totō; 3 o le taimi e fasioti ai ma le taimi e toe malosi ai; o le taimi e lepeti ai ma le taimi e fausia ai; 4 o le taimi e tagi ai ma le taimi e ʻataʻata ai; o le taimi e tagituʻi ai ma le taimi e osooso ai ma le fiafia; 5 o le taimi e lafoaʻi ese ai maa ma le taimi e toe faaputu ai maa; o le taimi e fusifusi ai ma le taimi e lē fusifusi ai; 6 o le taimi e saʻili ai ma le taimi e tuu ai ua leiloa; o le taimi e tausi ai ma le taimi e lafoaʻi ai; 7 o le taimi e saeia ai ma le taimi e suʻi faatasi ai; o le taimi e filemu ai ma le taimi e tautala ai; 8 o le taimi e alofa ai ma le taimi e ʻinoʻino ai; o le taimi o le taua ma le taimi o le filemu. 9 O le ā le aogā i lē o loo faigaluega e galue mamafa ai i lana galuega?

10 Na ou vaai i galuega na tuuina mai e le Atua i le fanau a tagata, ina ia tele ai a latou mea e fai. 11 O mea uma ua ia faia ia matagofie, ua faia i lona lava taimi. Ua ia tuu le faavavau i o latou loto, ina ia suʻesuʻeina pea e tagata galuega a le Atua na ia faia mai i le amataga e oo i le iʻuga. 12 Ua oo ina ou iloa e leai se mea e sili atu mo i latou, nai lo o le olioli ma faia le mea lelei i le olaga o se tasi; 13 i le ma lea, ia taʻitasi le tagata ma ʻai ma inu ma fiafia i mea lelei ona o ana galuega mamafa uma. O le meaalofa lea mai i le Atua.

14 Ua oo ina ou iloa o mea uma ua faia e le Atua moni, e faavavau ia. E leai se mea e faaopoopo i ai e leai foʻi se mea e toese mai; a ua faia e le Atua moni lava ia, ina ia matataʻu ai tagata iā te ia.

15 O le mea ua tupu, sa tupu muamua, ma o le mea o le a tupu, ua uma ona tupu; e silasila pea le Atua moni i le lelei o ē ua tuliloaina.

16 Na atili foʻi ona oʻu iloa i lalo o le lā, o le mea e ao ona iai le faamasinotonu, ua iai le amioleaga, o le mea e ao ona iai le amiotonu, ua iai le amioleaga. 17 Ua ou faapea ifo i loʻu loto: “O le a faamasinoina e le Atua moni o lē e amiotonu ma lē e amioleaga, auā ua iai i le Atua le taimi mo mea uma e tutupu ma galuega uma.”

18 O aʻu, ua ou faapea ifo i loʻu loto e tusa ai ma le fanau a tagata o ē o le a tofotofoina e le Atua moni, ina ia latou iloa ua tusa i latou ma manu. 19 Auā o le iʻuga e oo i le fanau a tagata, o le iʻuga foʻi lea e oo i manu, e tutusa iʻuga e oo iā i latou uma. E pei ona mate o le tasi, e faapena foʻi ona oti o le isi; e tasi le agaga* iā i latou uma, e leai se mea e sili ai le tagata i lo o le manu, auā e faatauvaa mea uma. 20 E ō uma i latou i le mea e tasi. O i latou uma e mai i le efuefu, e toe foʻi atu i latou uma i le efuefu. 21 O ai sē na te iloa pe alu aʻe i luga le agaga* o le fanau a tagata; ma pe e alu ifo i le eleele le agaga o le manu? 22 Ua oo ina ou iloa e leai se mea e sili atu i lo o le olioli o le tagata i lana galuega, auā o lona taui lea; auā o ai o le a toe aumaia o ia e vaavaai i mea o le a tutupu pe a mavae atu o ia?

^ Fai. 3:19 Po o le “malosi e ola ai.”


^ Fai. 3:21 Po o le “malosi e ola ai.”


Failauga  4 : 1 - 16

4 Ua ou toe manatunatu ina ia ou iloa gaoioiga sauā uma o loo faia i lalo o le lā, faauta foʻi! o loimata o ē o loo sauāina ae ua leai se tasi e faamāfanafana iā i latou; ma ua iai le pule i lima o ē e sauā iā i latou, ua leai ai se tasi e faamāfanafana iā i latou. 2 Ua ou iloa e sili atu ona manuia ē ua oti nai lo o ē o loo ola. 3 E sili atu iā i latou na o lē e leʻi fanau mai, o lē e leʻi vaai i galuega tigā ua faia i lalo o le lā.

4 O aʻu, ua ou vaai lava i galuega mamafa ma galuega uma ua faia i le tomai, ma e aofia ai le faatavā o le tasi i le isi; o le mea faatauvaa foʻi lea, ma le ʻai a le matagi.

5 O le tagata valea, ua piilima ma ʻai e ia lona lava tino.

6 E sili le luuga e tasi o le mālōlō, nai lo o luuga e lua o galuega mamafa ma le ʻai a le matagi.

7 Ona ou toe manatunatu ai lea i mea faatauvaa i lalo o le lā: 8 E iai le tasi a ua leai le isi e la te toʻalua; e leai foʻi sona atalii po o sona uso, ae e lē uma lana galuega mamafa. E lē faamalieina ona mata i le tamaoaiga, ona ia fesili ane lea: “Ou te galue mamafa ea mo ai ma faapogaia ai aʻu e lē maua ni mea lelei?” O le mea faatauvaa foʻi lea, ma o le galuega e māfua ai le tigā.

9 E sili ona lelei o le toʻalua nai lo o le toʻatasi, auā ua iā te i laʻua le taui lelei o la laʻua galuega mamafa. 10 Auā afai e paʻū le tasi, e toe faatūina o ia e lē la te toʻalua. Ae faapefea la pe afai e paʻū le tasi ae e leai se isi e toe faatūina o ia?

11 E lē gata i lea, afai e taooto faatasi le toʻalua, o le a māfanafana i laʻua; ae e faapefea ona māfanafana pe afai e na o le toʻatasi? 12 Afai e manumalo se tasi i le tagata e toʻatasi, e mafai e le toʻalua ona tetee atu iā te ia. O le maea sautuatolu e lē vave motusia.

13 E sili ona lelei o se tamaitiiti mativa ae e atamai, nai lo o le tupu e toeaina ae e valea, e lē lava lona poto e amanaʻia ai lapataʻiga. 14 Auā ua alu ese o ia mai i le falepuipui ina ia fai ma tupu, e ui lava na mativa o ia ina ua fanau mai i lea malo. 15 Na ou vaai iā i latou uma o ē o loo fesavaliaʻi i lalo o le lā, ma le tamaitiiti, o lē e sosoo ma e sui o ia i le tupu. 16 E lē masino le vao o tagata uma, ma e ui ina pulea e ia i latou uma, ae e mulimuli ane o le a lē toe olioli i latou iā te ia, o le mea faatauvaa foʻi lea, ma le ʻai a le matagi.

Failauga  5 : 1 - 20

5 Ia e faaeteete i ou vae pe a e alu i le fale o le Atua moni; ia faalatalata atu e faalogo, nai lo o le avatu o taulaga e pei ona faia e tagata vālea, auā latou te lē o iloa e leaga le mea o loo latou faia.

2 Aua e te vave tautala atu; aua foʻi le faataalise lou loto e fai atu se upu i luma o le Atua moni. Auā ua afio le Atua moni i le lagi a ua e iai i le lalolagi. O le mea lea e ao ai ona itiiti au upu. 3 O le tele o mea e atugalu ai e tupu ai le miti, ma o le tele foʻi o upu e iloa ai le leo o le tagata valea. 4 Pe a e faia se tautoga i le Atua, aua e te faatuai ona avatu, auā e leai se isi e fiafia i ē e valelea. O le mea ua e tautō ai, ia e avatu. 5 E sili ona lelei ona e lē tautō nai lo o lou tautō ae e lē avatua. 6 Aua e te tuu atu lou gutu e agasala ai lou tino, aua foʻi e te fai atu i luma o le agelu o se mea sesē lea mea. Aiseā e toʻatamaʻi ai le Atua moni ona o lou leo ma lepetia ai le galuega a ou lima? 7 Auā o le tele o mea e atugalu ai e tutupu ai miti, e tele ai foʻi upu ma mea faatauvaa. A ia mataʻu i le Atua moni lava ia.

8 Afai e te vaai i le sauāina o lē e itiiti ana mea ma le aveesea faamalosi o le faamasinoga ma le amiotonu i se itumalo, aua e te ofo i ia mea, auā o loo vaai mai lē e sili ona maualuga i lē e maualuga, ma ua iai i latou o ē e sili ona maualuluga iā i latou.

9 I le ma lea, ua iai i tagata uma polofiti o le lalolagi; ua galueaʻiina foʻi le fanua ina ia tausia ai le tupu.

10 O lē e fiafia i siliva, e lē faamalieina i siliva, o lē e fiafia i le ʻoa e lē faamalieina i ana tupe maua. O le mea faatauvaa foʻi lea.

11 Pe a tele mea lelei, o le a toʻatele foʻi i latou e aai ai. O le ā se aogā i le tagata aloaʻia e ona nei mea, ae e na o le vaai atu i ai o ona mata?

12 E manaia le moe a lē e faigaluega, e tusa lava pe itiiti pe tele ana mea e ʻai; a o le tele o mea a le tagata mauʻoa e lē mafai ai ona moe o ia.

13 Ua iai le mala matuiā ua ou vaaia i lalo o le lā: ua teua ʻoa mo le tagata aloaʻia lea e ana ia ʻoa e tigā ai o ia. 14 Ae ua faaumatia ia ʻoa ona o se galuega lē manuia, ma ua fanaua e ia se atalii a ua leai ma se mea i lona lima.

15 E pei ona fanau lē lavalavā mai se tasi mai i le manava o lona tinā, o le a alu atu lē lavalavā o ia e pei ona sau ai; ma e leai se mea e ave e ia mai i lana galuega mamafa, lea e mafai ona ia ave i lona lima.

16 O se mala matuiā foʻi lenei mea: e pei ona sau o se tasi e faapea foʻi ona alu o ia; o le ā le aogā i le tagata e galue mamafa ai mo le matagi? 17 O ona aso uma e ʻai ai o ia i le pogisa, ma le lototigā tele, ma lona maʻi, ma mea e ita ai.

18 Faauta! O le mea sili ua ou vaai i ai lea e matagofie, e ao i se tasi ona ʻai ma inu, ma vaai i mea lelei o ana galuega mamafa uma ua ia galue mamafa ai i lalo o le lā, i aso uma o lona olaga, ia ua tuuina mai e le Atua moni iā te ia, o lona taui lea. 19 O tagata taʻitoʻatasi uma ua tuuina mai i ai e le Atua moni o le tamaoaiga ma meafaitino, o Ia foʻi ua mafai ai ona ʻai le tagata mai i ia mea ma ave lona taui ma olioli i lana galuega mamafa. O le meaalofa lea mai i le Atua. 20 Auā e seāseā ona ia mafaufau i aso o lona olaga, auā ua faatumuina pea e le Atua moni lona loto i le olioli.

Failauga  6 : 1 - 12

6 E iai le mala ua ou iloa i lalo o le lā ma ua taatele i le fanau a tagata: 2 o le tagata ua foaʻiina i ai e le Atua moni le tamaoaiga, o meafaitino ma le mamalu, o lē foʻi e lē mativa i se mea e tasi e naunau i ai o ia, peitaʻi e lē foaʻiina e le Atua moni iā te ia ia mafai ona ʻai ai, ae e ʻai ai se tagata ese. O le mea faatauvaa foʻi lea mea, ma o se maʻi leaga. 3 Afai ua fanaua e se tagata ni fanau se toʻaselau, ma ola o ia mo le tele o tausaga ina ia faateleina ai ona tausaga, ae e lē faamalieina ai lava o ia i mea lelei, e lē alu foʻi o ia i se tuugamau, ou te fai atu e sili atu le pepe ua fanau lē au nai lo o ia. 4 Auā ua iʻuvale lona fanau mai ma e alu ese o ia i le pogisa, e ufitia foʻi lona igoa i le pogisa. 5 E oo foʻi i le lā, e leʻi vaai i ai o ia pe e iloa foʻi. Ua sili le filemu o ia nai lo o lē na taʻua muamua. 6 Seʻi faapea ua ola o ia mo le lua afe tausaga ae e lē iloa lava e ia ni mea lelei, pe e lē tasi ea le mea e ō i ai tagata uma?

7 O galuega mamafa uma a le fanau a tagata e mo o latou gutu, ae e lē faamalieina ai o latou lava manaʻoga. 8 Auā o le ā se mea e sili ai le tagata atamai i lo o le tagata valea? O le ā foʻi se mea ua maua e lē ua puapuagatia i lona iloa o le ala e savali ai i luma o tagata ola? 9 E sili ona vaai i ai mata nai lo o le manaʻonaʻo o le loto. O le mea faatauvaa foʻi lea, ma le ʻai a le matagi.

10 Po o ā lava mea e oo mai, ua uma ona taʻua lona igoa, ua iloa foʻi le tulaga o le tagata; ma e lē mafai ona finau lana mataupu ma se tasi e sili atu lona malosi nai lo o ia.

11 Auā e iai le tele o mea ua māfua ai le tulaga faatauvaa, o le ā la le aogā i le tagata? 12 Auā o ai ua na iloa le mea lelei e mafai ona fiafia ai le tagata i lona olaga i aso uma o lona olaga faatauvaa, a o faagasolo ona aso e pei o se ata lafoia? O ai foʻi e mafai ona taʻu i le tagata le mea o le a tupu i lalo o le lā pe a mavae atu o ia?

Failauga  7 : 1 - 29

7 E sili le igoa lelei nai lo o le suāuu lelei, e sili foʻi le aso e oti ai nai lo o le aso e fanau mai ai. 2 E sili le alu i le fale o iai le faavauvau nai lo o le alu i le fale o fai ai le faigaʻai, auā o le iʻuga lea o tagata uma; ma o lē o loo ola e ao ona manatunatu i ai lona loto. 3 E sili le lototigā nai lo o le ʻataʻata, auā o foliga lē fiafia e lelei ai le loto. 4 O le loto o ē e atamamai ua i le fale o iai le faavauvau, a o le loto o ē e vālea ua i le fale o iai le fiafia.

5 E sili ona faalogo i le aʻoaʻiga malosi a se tasi e atamai, nai lo o le tagata e faalogo i le pese a ē e valelea. 6 Auā e pei o le gāpāpā o vaotuitui o loo mumū i lalo o le ulo, e faapena le ʻata a le tagata valea; ma o le mea faatauvaa foʻi lea. 7 Auā o sauāga e mafai ona amio ai e pei o se vale le tagata atamai, ma o se meaalofa e mafai ona ʻolegia ai le loto.

8 E sili ona lelei le faaiʻuga o se mataupu nai lo o lona amataga. E sili le tagata e onosaʻi nai lo o le tagata e iai le agaga faualuga. 9 Aua neʻi vave ona tigā lou loto, auā o ē e vālea o i latou ia e tigā o latou loto.

10 Aua le faapea ane: “Aiseā ua sili ai ona lelei aso ua mavae nai lo o nei aso?” auā e lē o le atamai ua e fesili ai i lenei mea.

11 E lelei le atamai faatasi ma le tofi, ma e aogā iā i latou o loo vāai i le lā. 12 Auā ua fai le atamai ma puipuiga, ua fai foʻi tupe ma puipuiga; a o le aogā o le poto atoa ai ma le atamai, e faaolaina ai i latou ua mauaina.

13 Ia vaai i le galuega a le Atua moni, auā o ai e mafai ona toe faasaʻoina mea ua faapiʻoina e ia? 14 Ia e olioli i le aso lelei, o le aso malaia foʻi, ia e iloa ua faia e le Atua moni lea aso e pei o le isi aso, ina ia lē mautinoa ai e tagata mea o le a tutupu pe a mavae atu i latou.

15 Na ou vaai i mea uma i oʻu aso faatauvaa. Ua iai le tagata amiotonu ua oti i lana amiotonu, ma ua iai le tagata amioleaga ua loa ona ola i lana amioga leaga.

16 Aua e te amiotonu naʻuā pe faaalialia le tele o lou atamai. Aiseā e te faapogaia ai le faafanoina o oe lava? 17 Aua e te amioleaga naʻuā pe valea foʻi. Aiseā o le a e oti ai a o leʻi taitai lou olaga? 18 E sili ona lelei ona e tausi i lenei faatonuga e aunoa ma le lafoaʻia o le isi; auā o lē e mataʻu i le Atua e sao o ia mai i ia mea uma.

19 O le atamai e atili ai ona malosi le tagata atamai, nai lo o taʻitaʻi malolosi e toʻasefulu ua iai i le aai. 20 Auā e leai se tagata e amiotonu i le lalolagi e na te faia pea le mea lelei ma e lē agasala.

21 Aua e te manatu mamafa i upu uma e tautatala ai tagata, neʻi e faalogo o loo faia e lau auauna ni tala leaga e faatatau iā te oe. 22 Auā ua iloa lelei e lou loto e oo foʻi iā te oe, e atulasi ona e faia ni tala leaga e faatatau i isi.

23 Ua ou tofotofo ma le atamai i ia mea uma. Ua ou faapea ane: “O le a ou atamai.” Ae ua mamao le atamai mai iā te aʻu. 24 Po o le ā lava le mea ua tupu e mamao lava ma matuā loloto. O ai se tasi na te mafai ona iloaina? 25 Na ou liliu ma faasaga loʻu loto ina ia iloa, ia suʻesuʻe ma saʻili i le atamai ma le uiga o mea, ma iloa e faatatau i le leaga o le valea ma le faavalevalea o amioga valea; 26 ma ua ou iloa ai: E sili ona tigā i lo o le oti, o le fafine ua fai ma upega tulimanu, o lona loto foʻi o ni upega toso ma o ona lima o noanoataga ia. Afai e sao se tasi mai iā te ia, o ia lea e lelei i luma o le Atua moni, ae afai e puʻea se tasi e le fafine e agasala o ia.

27 Ua faapea mai le failauga: “Vaai! Ua ou suʻesuʻeina lea mea ma lea mea, ina ia ou maua le faaiʻuga, 28 lea ou te saʻilia pea, ae ou te leʻi mauaina. Ua ou maua le tane amiotonu e toʻatasi mai i tane e toʻaafe, ae ou te leʻi maua se fafine amiotonu mai i fafine e toʻaafe. 29 Vaai! E na o le pau le mea ua ou iloaina, na faia e le Atua moni tagata ina ia amiotonu, ae o i latou lava ua latou faia le tele o fuafuaga eseese.”

Failauga  8 : 1 - 17

8 O ai se tasi e pei o le tagata atamai? O ai sē ua iloa le faamatalaga o se mataupu? O le atamai o le tagata e māfua ai ona malamalama ona mata, e oo foʻi i ona mata paū ua suia i le lelei.

2 Ua ou faapea atu: “Ia tausia le faatonuga a le tupu, ma ia faia faapea ona o le tautoga i le Atua. 3 Aua e te faavave ona e alu ese mai i ona luma. Aua neʻi e aafia i ni mea leaga. Auā o mea uma e finagalo i ai o ia o le a ia faia, 4 auā ua iai le pule i le malelega a le tupu; ma o ai sē e mafai ona fai atu iā te ia: ‘O le ā le mea o loo e faia?’”

5 O lē e tausi i le poloaʻiga o le a lē iloa e ia se mala, ma e iloa e le loto ua atamai le taimi talafeagai ma le faamasinoga. 6 Ua iai le taimi talafeagai ma le faamasinoga mo mea fai uma lava auā ua anoanoaʻi mala ua i le fanau a tagata. 7 E leai se tasi e iloa le mea o le a tupu, auā o ai sē e mafai ona ia taʻu atu iā te ia pe faapefea ona tupu lea mea?

8 E leai se tagata e iai le pule i le malosi o le ola* e taofia ai le malosi o le ola; e leai foʻi se pule i le aso e oti ai; pe e saʻoloto mai i le taua. E lē sao mai ai ē o loo faia le amioleaga.

9 Ua ou vaaia ia mea uma ma ua faasaga loʻu loto i galuega uma ua faia i lalo o le lā, o le taimi foʻi lea ua pule ai le tagata i le isi tagata ma ua matuā afāina ai o ia. 10 Ae e ui i ia mea, na ou vaai i le tanuina o tagata leaga, na ou vaai foʻi i lo latou ō mai ma lo latou ō ese atu i le mea paia, ma ua faagaloina i latou i le aai lea na latou amio faapea ai. O le mea faatauvaa foʻi lea.

11 Talu ai e lē vave ona faaoo le faasalaga i le galuega leaga, o le mea lea ua matuā maumauaʻi ai loto o le fanau a tagata e faia mea leaga. 12 E ui ina faaselau ona fai o le mea leaga e le tagata agasala, ma umi lona ola ma fai le mea e loto i ai, ae ua ou iloa lava e iʻu ina manuia i latou e matataʻu i le Atua moni, auā ua latou matataʻu iā te ia. 13 Ae e lē iʻu i se manuia le tagata amioleaga, e lē umi foʻi ona aso ia ua pei o se ata lafoia, auā ua lē mataʻu o ia i le Atua.

14 Ua iai le mea faatauvaa ua tupu i le lalolagi, ua iai tagata amiotonu ua oo i ai mea e ao ona oo i tagata amioleaga ona o a latou galuega, ua iai foʻi tagata amioleaga ua oo i ai mea e ao ona oo i tagata amiotonu ona o a latou galuega. Ua ou faapea ane, o le mea faatauvaa foʻi lea.

15 Ua ou viia le olioli auā e leai se isi mea e sili atu i lalo o le lā mo tagata ona fai, nai lo o le aai ma feinu ma olioli, ma e ao ona iai pea lea mea i a latou galuega mamafa i aso uma o o latou olaga, ia ua tuuina mai e le Atua moni iā i latou i lalo o le lā. 16 E tusa ai ma lea mea na faasaga atu loʻu loto ina ia iloa le atamai ma iloa galuega o loo faia i le lalolagi, auā ua iai se tasi e lē iloa sina moe i ona mata i le ao ma le pō.

17 Na ou vaai i galuega uma a le Atua moni, ma iloa ai e lē mafai e tagata ona iloa galuega ua faia i lalo o le lā; e tusa lava pe galulue mamafa tagata ina ia suʻesuʻe i ai, ae e latou te lē iloaina. E tusa foʻi pe latou te fai mai ua lava lo latou atamai e iloa ai ia mea, e lē mafai lava ona latou iloa.

^ Fai. 8:8 I le gagana Eperu, “o le agaga.”


Failauga  9 : 1 - 18

9 Na ou manatunatu i nei mea uma i loʻu loto, na ou suʻesuʻe foʻi i nei mea uma, ua i aao o le Atua moni o ē ua amiotonu ma ē ua atamamai atoa ma a latou galuega. Ua lē iloa foʻi e tagata le alofa po o le ʻinoʻino na iai a o leʻi iai i latou. 2 E tutusa le mea e tupu iā i latou uma. E tasi le iʻuga e oo i le tagata amiotonu ma le tagata amioleaga, o le tagata lelei ma le tagata mamā ma le tagata e lē mamā, o lē na te faia taulaga ma lē na te lē faia taulaga. E tutusa le tagata lelei ma le tagata agasala; e tutusa foʻi le tagata e tautō e aunoa ma le mafaufau ma lē e fefe i se tautoga. 3 O le mea lenei ua fai ma mala i mea uma ua faia i lalo o le lā, talu ai e tasi le iʻuga o i latou uma, ua tumu ai loto o le fanau a tagata i mea leaga; ua iai foʻi le valea i o latou loto i aso uma o o latou olaga, ae e mulimuli ane ua latou ō atu i ē ua feoti!

4 Auā ua iai le faamoemoe i lē ua faatasi ma ē o loo ola, auā e sili le taʻifau ua ola nai lo o le leona ua mate. 5 Auā o ē ua ola ua latou iloa e oti i latou; a o ē ua oti, latou te lē iloa se mea, ua lē toe maua foʻi e i latou se totogi, auā ua faagalogaloina mea uma e manatua ai i latou. 6 Ua mavae atu lo latou alofa, o lo latou ita ma lo latou lotoleaga, e lē toe iai lava sa latou vaega i so o se mea e faia i lalo o le lā.

7 Inā alu ia ma ʻai lau meaʻai ma le olioli ma inu lau uaina ma le lotofiafia, auā ua finagalo malie le Atua moni i au galuega. 8 Ia papaʻe ou ofu i taimi uma, ma ia lē aunoa le uu i lou ulu. 9 Ia e olioli i lou ola faatasi ma le avā ua e alofa i ai, i aso uma o lou olaga faatauvaa, ia ua tuuina mai e Ia iā te oe i lalo o le lā, o ou aso faatauvaa uma, auā o lou taui lea i le olaga, ma au galuega mamafa ua e galue mamafa ai i lalo o le lā. 10 O mea uma ua e iloa e faia e ou lima, inā faia ia ma lou malosi, auā e leai se galuega, po o ni fuafuaga, po o le poto, po o le atamai i le Tuugamau* o loo e alu atu i ai.

11 Na ou toe manatunatu foʻi i lalo o le lā, e lē manumalo pea i le tausinioga o ē e saosaoa, pe e manumalo ē e malolosi i le taua, pe e iai foʻi i ē e atamamai meaʻai, pe e maua e ē ua malamalama le tamaoaiga, pe e aloaʻia foʻi i latou ua popoto; auā e tutupu faafuaseʻi mea iā i latou uma i le taimi e leʻi faatalitalia. 12 Auā e lē iloa e le tagata lona taimi. E pei o iʻa ua maua i se upega e mate ai, e pei foʻi o manulele ua maileia i se mailei, e faapea foʻi ona maileia le fanau a tagata i se vaitaimi e malaia ai, pe a tupu faafuaseʻi iā i latou.

13 Na ou iloa foʻi i lalo o le lā ua iai le atamai e sili ona lelei i loʻu manatu: 14 Na iai se aai laʻitiiti, ma e toʻalaiti ni tane na iai; na alu atu i ai se tupu malosi ma siʻomia ma fausia ni puipui tetele e fai ai le taua. 15 Na iai foʻi i le aai se tamāloa e mativa ae e atamai, na ia saunia i lona atamai se auala e sao ai le aai. A ua leai se tasi e na te manatuaina lea tamāloa mativa. 16 Ua ou faapea ifo: “E sili ona lelei o le atamai nai lo o le malosi; peitaʻi e inosia le atamai o le tagata mativa, ma e lē faalogo se tasi i ana upu.”

17 E sili ona lagonaina upu filemu a tagata atamamai, nai lo o le alaga a lē o loo pule i tagata vālea.

18 E sili ona lelei le atamai nai lo o meafaigaluega e tau ai, ma e tele mea lelei e faaleagaina e le tagata agasala.

^ Fai. 9:10 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


Failauga  10 : 1 - 20

10 O lago mamate e elo ma masa ai le suāuu a le tagata fai suāuu. E faapena foʻi le valea itiiti i lē ua faaaloalogia ona o lona atamai ma lona mamalu.

2 O le loto o le tagata atamai ua i lona lima taumatau, a o le loto o le tagata valea ua i lona lima tauagavale. 3 O so o se ala foʻi e savali ai le tagata valea ua leai se faautaga loloto i lona loto, ma ua ia faapea atu i tagata uma o ia o le vale.

4 Afai e tupu le ita* o le tupu faasaga iā te oe, aua e te tuua le mea ua e iai, auā o le toʻafilemu e fai ifo ai agasala e tele.

5 Ua iai le mala na ou vaaia i lalo o le lā e pei o se mea sesē ua tupu mai i se taʻitaʻi: 6 Ua tofia tagata vālea i le tele o tulaga maualuluga, a ua nonofo tagata mauʻoa i se tulaga maulalo.

7 Ua ou vaai i auauna o loo tiʻetiʻe i solofanua a ua savavali perenise i le laueleele e pei o ni auauna.

8 O lē na te eliina le lua e toe paʻū lava i ai o ia; ma o lē o loo talepeina se pā maa, e ono ūina o ia e se gata.

9 O lē na te eliina maa e ono toe tigā ai o ia. O lē na te taisi ogālaau e ao ona faaeteete i ia mea.

10 Afai e matatupa se toʻi ma e leʻi faamaʻaia e se tasi le mata, e ao ona ia faaaogā lona malosi atoa. O le faaaogā tatau o le atamai e maua ai iʻuga lelei.

11 Afai e ū e le gata ae e leʻi faaʻoleʻoleina i faiga faataulāitu, ua leai la se aogā o lē e poto lona laulaufaiva e faaʻoleʻole ai.

12 O upu a le gutu o le tagata atamai e logoleleia ia, a o laugutu o le tagata valea e fano ai o ia. 13 O le amataga o upu mai i lona gutu e valea lea, ma o le iʻuga foʻi o upu mai i lona gutu o le valea e malaia ai. 14 E tele naʻuā tala a le tagata valea.

E lē iloa e le tagata le mea o le a oo mai; ma o ai e mafai ona taʻu atu iā te ia mea o le a tutupu pe a mavae atu o ia?

15 O galuega mamafa a ē e vālea e vaivai ai i latou, auā e leai se tasi e iloa pe faapefea ona alu atu i le aai.

16 Le atunuu e, o le a faapefea oe, pe afai o se tamaitiiti lou tupu ma ua taumamafa pea ou perenise a o faagasolo le taeao? 17 Le atunuu e, e fiafia oe pe afai o lou tupu o se alo mai i le aigātupu, ma e taumamafa foʻi ou perenise i le taimi talafeagai ina ia malolosi ai, ae e lē o le soona inu i le ʻava.

18 O le matuā paiē e goto ai laau faalava, ma o le lē faagaoioi o lima e tutulu ai le fale.

19 O meaʻai e toē ai le ʻaufaigaluega, ma o le uaina e fiafia ai i le olaga; a o le tupe e aogā i mea uma.

20 E oo foʻi i totonu o lou potumoe aua e te faia ai se tala leaga e faatatau i le tupu, aua foʻi e te faia se tala leaga i ē ua mauʻoa i potu i totonu o loo e taoto ai; auā e faasalalau atu e se manulele o le lagi au tala ma e toe taʻu atu e se mea fai apaʻau au tala.

^ Fai. 10:4 I le gagana Eperu ruʹach, e faasino atu i mafaufauga o le tagata.


Failauga  11 : 1 - 10

11 Inā lafo atu ia lau falaoa* i luga o vai, auā e toe maua mai pe a mavae aso e tele. 2 Ia avatu mea i le toʻafitu e oo foʻi i le toʻavalu, auā e te lē iloa po o ā mala o le a tutupu i le lalolagi.

3 Afai e tumu ao i le vai, e matuā maligi timuga i luga o le eleele; afai e paʻū se laau i le itu i saute po o le itu i mātū, o le mea e paʻū i ai le laau o i inā e taatia ai.

4 O lē e matamata i le matagi e lē lūlū fatu o ia; o lē foʻi e vaavaai i ao e lē selesele lava o ia.

5 E pei ona e lē iloa le auala e gaoioi ai le agaga i ponaivi i le manava o lē ua maʻitō, e faapena foʻi ona e lē iloa galuega a le Atua moni, o lē na te faia mea uma lava.

6 Ia e lūlū fatu i le taeao ma aua neʻi mālōlō lou lima seʻia oo i le afiafi; auā e te lē iloa po o lē fea e taulau manuia, a lē o i inei po o i inā, pe tutusa ona lelei o ia mea e lua.

7 E lelei foʻi le malamalama ma e fiafia mata e vaai i le lā; 8 auā afai e soifua le tagata mo le tele o tausaga, ia olioli o ia i ia tausaga uma. Ia manatua e ia aso o le pōuliuli, e ui ina tele; o aso uma foʻi e oo mai e faatauvaa ia.

9 Le tauleʻaleʻa e, inā olioli ia i lou talavou, ma ia fiafia lou loto i aso uma o lou tauleʻaleʻa, ia e savali i le ala o lou loto ma mea ua vaai i ai ou mata. Ae ia e iloa o le a faamasinoina oe e le Atua moni ona o ia mea uma. 10 Inā faateʻa ese ia mai i lou loto o mea e te tigā ai, ma puipuia lou tino mai i mala; auā o lou talavou ma lou tauleʻaleʻa e faatauvaa ia.

^ Fai. 11:1 I le gagana Eperu, “o le falaoa manifinifi lapotopoto e mafai ona opeopea mo se taimi.”


Failauga  12 : 1 - 14

12 Ia e manatua o Lē e Sili na Foafoaina oe i aso o lou tauleʻaleʻa, a o leʻi oo mai aso e malaia ai, pe oo mai foʻi tausaga e te faapea mai ai: “E leai soʻu fiafia i ai”; 2 a o leʻi faapouliuligia le lā ma le malamalama, ma le masina ma fetu, ma maligi ifo timuga mai i ao; 3 i le aso e gatete ai o ē e leoleoina fale, ua vaivai ma faanoʻunoʻu ai tane malolosi, ma ua lē toe faigaluega ai fafine e olo fatu* auā ua tau leai nisi o loo totoe, ma ua nenefu ai foʻi le vaai a fafine* o loo vāai atu i faamalama; 4 ua tapunia ai faitotoʻa i le ala, pe a itiiti le leo o le mea e olo ai fatu, e tulaʻi ai foʻi se tasi i le tagi a le manulele, ma ua leo itiiti ai teine pepese uma. 5 Ua latou fefefe foʻi i mea maualuluga, ma ua iai mea e matataʻu ai i le ala. E fuga mai le laau o le sekati, ma e faatosotosololoa le savali a le sē, ua lē toe manogi se meaʻai* auā ua savali atu le tagata i lona fale e nofo mau ai, ma e savavali solo foʻi i le ala o ē e taufaitagituʻi; 6 a o leʻi motu le maea siliva, ma e leʻi nutililiia le ipu faaofuofu auro, ma taʻe le sioki i le vaipuna, ma nutililiia foʻi le uili o le vaieli. 7 Ona toe foʻi atu lea o le efuefu i le eleele sa iai muamua, ma e toe foʻi atu le agaga* i le Atua moni o lē na aumaia.

8 Ua faapea mai le failauga:* “E matuā faatauvaa lava lenei mea! E faatauvaa mea uma lava.”

9 E lē gata ina tele le atamai o le failauga, ae na ia aʻoaʻoina pea tagata ina ia popoto, na ia manatunatu ma faia ni saʻiliʻiliga auʻiliʻili, ina ia saunia ma faatulagaina le tele o faataoto. 10 Na saʻili le failauga i upu e logoleleia, ma le tusiaina o upu saʻo o le upu moni.

11 O upu a ē e atamamai ua pei o tui e tui ai povi, o i latou foʻi e toʻaʻaga e aoaoina faamatalaga poto ua pei o fao ua faamauina; o upu a ē e popoto ua tuuina mai e le leoleo mamoe e toʻatasi. 12 Loʻu atalii e, afai e iai nisi mea, ia e utagia lenei lapataʻiga: E leai se iʻuga o le tusiaina o tusi, ma o le tele o le taimi e alu ai i ia tusi e vaivai ai le tino.

13 O le faaiʻuga lenei o mea uma ua faalogo i ai: Ia mataʻu i le Atua moni ma tausi i ana poloaʻiga. Auā o le matafaioi lea a tagata. 14 Auā o le a faamasino e le Atua moni galuega uma ma mea uma ua natia, ina ia iloa ai pe lelei pe leaga.

^ Fai. 12:3 E faatatau atu le “olo fatu” i nifo o le tagata.


^ Fai. 12:3 E faatatau atu “fafine o loo vāai” i mata o le tagata.


^ Fai. 12:5 I le gagana Eperu, “ua pa le fua o le laau (caper berry)” ma e faasino atu i se ituaiga o vivao (caper berry) e faaoso ai le fia ʻai.


^ Fai. 12:7 Po o le “malosi o le ola.”


^ Fai. 12:8 Po o “lē faapotopotoina.”

Pese a Solomona  1 : 1 - 17


Pese a Solomona


1 O le pese silisili a Solomona: 2 “Ia sogi mai o ia iā te aʻu i sogi a lona fofoga, auā o faailoaga o lou alofa, ua sili ia nai lo o le uaina. 3 Auā o ou uu e manogi lelei. O lou suafa foʻi ua pei o le suāuu ua liligiina atu. O le mea lea ua alolofa ai taupou iā te oe. 4 Ia e ave aʻu; ma seʻi o ta tamomoʻe. Ua ave aʻu e le tupu i ona potu i totonu! Seʻi o ta olioli ia ma fiafia faatasi. Seʻi o ta talanoa i faailoaga o lou alofa ua sili ia nai lo o le uaina. O le mea lea ua tatau ai ona latou alolofa iā te oe.

5 “Tama fafine a Ierusalema e, o aʻu o se teine uliuli, ae e lalelei e pei o faleʻie o Kitara, e pei foʻi o faleʻie o Solomona. 6 Aua tou te vaavaai mai iā te aʻu ina ua ou uliuli, auā ua lāina aʻu. Ua feita mai le fanau a loʻu tinā iā te aʻu; ua latou tofia ai aʻu e leoleo i togāvine, a o loʻu lava togāvine ou te leʻi leoleoina.

7 “O oe lenā, o lē ua ou alofa i ai, ia e taʻu mai iā te aʻu po o fea e te fafaga ai mamoe, po o fea foʻi e te ave i ai le lafu e taooto ai i le aoauli. Aiseā e avea ai aʻu e pei o se fafine ua ofu i ofu o le faavauvau i totonu o lafu a au uō?”

8 “O oe lenā, o lē ua sili ona lalelei i fafine, afai e te lē iloa, inā alu atu ia e mulimuli i tulagavae o le lafu, ma fafaga i au tamaʻi ʻoti i tafatafa o faleʻie o leoleo mamoe.”

9 “Laʻu uō teine e, ua lalelei oe e pei o laʻu solofanua fafine i kariota a Farao. 10 Ua matagofie ou alafau i fili o lou lauulu, o lou ua foʻi i le ula. 11 E matou te faia mo oe ni pale auro, atoa ma ni teuga siliva.”

12 “Ua sasala atu le manogi o loʻu nato,* a o afio le tupu i lana laulau. 13 Ua pei laʻu pele o se ato muro iā te aʻu; e aluga o ia i oʻu susu i le pō. 14 Ua pei laʻu pele o se fuifui kofero* iā te aʻu, i togāvine o Enokati.”

15 “Faauta! Laʻu uō teine e, ua lalelei oe. Faauta! Ua e lalelei lava. Ua ni mata o se lupe ou mata.”

16 “Faauta! Laʻu pele e, ua lalelei oe, ua matagofie lava. O lo taʻua moega o laulaau ia. 17 O laau faalava o lo ta fale matagofie ua faia i arasi, o ona iviivi ua faia i perosi.

^ Pese a Solomona 1:12 O se laau manogi.


^ Pese a Solomona 1:14 O se laau e maua mai ai le vali mūmū enaena.


Pese a Solomona  2 : 1 - 17

2 “O aʻu, ua na o se fua o le laau i Sarona,* o le lili i le fanua laugatasi.”

2 “E pei o le lili i vao tuitui, e faapena laʻu uō teine i tama teine.”

3 “E pei o le apu i totonu o laau o le vaomatua, o loo faapea laʻu pele i tauleleʻa. Na ou matuā naunau i lona paolo, ma o i inā na ou nofo ai, na suamalie foʻi lona fua i loʻu gutu. 4 Na ia aumaia aʻu i totonu o le fale o uaina, o lana fuʻa foʻi na agiagia i oʻu luga, o le alofa lea. 5 Ia outou faamalosia aʻu i keke vine, ma fafaga aʻu i apu; auā ua ou maʻi i loʻu alofa. 6 Ua i lalo o loʻu ulu lona lima tauagavale; ma ua fusi mai foʻi iā te aʻu lona lima taumatau. 7 Tama fafine a Ierusalema e, ou te faatautō iā te outou i sevi fafine ma ʻaila o le fanua, ia aua neʻi outou taumafai e fafagu pe faagaee le alofa i totonu iā te aʻu, seʻia faitalia lava ia.

8 “O le leo o laʻu pele! Faauta! O loo sau o ia, o loo aʻeaʻe i luga o mauga ma osooso i luga o aʻega. 9 Ua pei laʻu pele o se sevi po o se tamaʻi ʻaila. Faauta! O loo tū mai o ia i tua o lo tatou pā, o loo vaavaai mai i faamalama, o loo autilo mai i mea valavala. 10 Na tali mai laʻu pele iā te aʻu ma faapea mai, ‘Laʻu uō teine e, inā tulaʻi ia, si oʻu lalelei e, inā sau ia. 11 Auā faauta! ua mavae atu le tau o timuga, ua uma foʻi timuga ma ua teʻa ese atu. 12 Ua iloa atu le fuga mai o laau i le fanua, ua oo i le taimi e teu ai vine, ma ua lagona foʻi le leo o le manutagi i lo tatou nuu. 13 A o le laau o le mati, ua oo ina matua ona fua sa moto; ua fua mai foʻi vine ma ua sasala mai lo latou manogi. Si aʻu uō teine e, inā tulaʻi ia, inā sau ia, si oʻu lalelei e, inā sau ia. 14 Laʻu lupe e, o loo i ana o le papa, i le mea lilo o le mato, inā faaali mai ia iā te aʻu ou foliga, seʻi oʻu faalogo atu i lou leo, auā e mālie lou leo ma e lalelei foʻi ou mata.’”

15 “Ia outou pupuʻe mai alope mo i tatou, o tamaʻi alope o loo faaleagaina o tatou togāvine, auā ua fua mai o tatou togāvine.”

16 “O aʻu e ona laʻu pele, o ia e ona aʻu. O loo fafaga lana lafu i laufanua o loo iai lili. 17 Seʻia mālū le aso ma mou atu ata lafoia, laʻu pele e, inā liliu mai ia; ia pei oe o le sevi po o se tamaʻi ʻaila i luga o mauga i lo ta va.

^ Pese a Solomona 2:1 Po o “i le talafatai.”


Pese a Solomona  3 : 1 - 11

3 “I luga o loʻu moega i pō, na ou saʻili ai i lē ua ou alofa i ai. Na ou saʻili iā te ia, ae ou te leʻi maua o ia. 2 Seʻi oʻu tulaʻi ia ma fealuaʻi solo i le aai; i auala ma nofoaga faitele, ou te saʻili ai i lē ua ou alofa i ai. Na ou saʻili iā te ia, ae ou te leʻi maua o ia. 3 Na maua aʻu e leoleo o ē na feoaʻi solo i le aai, na ou fesili atu iā i latou, ‘Pe na outou vāai ea i lē ua ou alofa i ai?’ 4 E leʻi leva lava ona ou teʻa ese mai iā i latou, ae ou mauaina loa lē ua ou alofa i ai. Na ou taofimau iā te ia ma ou te leʻi toe tuuina atu o ia, seʻia ou ave iā te ia i le fale o loʻu tinā, i totonu o le potu o lē na afuafuaina aʻu. 5 Tama fafine a Ierusalema e, ou te faatautō iā te outou i sevi fafine ma ʻaila o le fanua, ia aua neʻi outou taumafai e fafagu pe faagaee le alofa i totonu iā te aʻu, seʻia faitalia lava ia.”

6 “O le ā lenā mea e alu aʻe mai i le toafa e pei o se asu faaniutū, ua faamanogiina i le muro ma le lipano, ma pauta manogi eseese a lē e faatauʻoa?”

7 “Faauta! O lona moega, o le moega lea o Solomona. E toʻaono sefulu tagata malolosi mai i tagata malolosi o Isaraelu, o loo siʻomiaina, 8 e tofu i latou uma ma le pelu, ua aʻoaʻoina i le taua, e tofu le tagata ma lana pelu i luga o lona ogāvae ona o le mataʻu i pō.”

9 “O le fata na faia e le Tupu o Solomona mo ia lava mai i laau o Lepanona. 10 O ona poutū ua ia faia i le siliva, a o ona lagolago ua faia i le auro. O lona nofoa ua faia i le fulufulu mamoe ua vali i le lanu mūmū violē, a o totonu ua teuteuina ma le alofa e tama fafine a Ierusalema.”

11 “Tama fafine a Siona e, inā ō atu ia ma vaavaai i le Tupu o Solomona ma le pale na lalagaina e lona tinā mo ia i le aso o lana faaipoipoga, ma le aso na olioli ai lona loto.”

Pese a Solomona  4 : 1 - 16

4 “Laʻu uō teine e, faauta! Ua lalelei oe. Faauta! Ua e lalelei lava. Ua ni mata o se lupe ou mata, mai i totonu o lou ʻie ufimata. O lou lauulu ua pei o fulufulu o lafu ʻoti ua feosofi ifo mai i vaega maugā o Kiliata. 2 O ou nifo ua pei o se lafu mamoe fafine faatoʻā uma ona seleina o latou fulufulu ua ō aʻe mai i le tāʻelega, o i latou uma e tofu ma le masaga, e leai se tasi o i latou ua leiloa sana tama. 3 O ou laugutu ua pei o se filo mūmū sesega, ma ua logolelei foʻi au upu. Ua pei o ni fasi rimoni ou manifinifi mai i totonu o lou ʻie ufimata. 4 O lou ua, ua pei o le ʻolo o Tavita na fausia i laina o maa o loo tautau ai talipupuni e afe, o talita lapotopoto uma a tagata malolosi. 5 O ou susu e lua ua pei o tamaʻi sevi e lua, o le masaga a le sevi fafine o loo aai i lili.”

6 “Ou te alu i loʻu ala i le mauga o iai le muro ma le aʻega o iai le lipano, seʻia mālū le aso ma mou atu ata lafoia.”

7 “Laʻu uō teine e, e matuā lalelei lava oe, ma e leai lava se pona iā te oe. 8 Le tamaʻitaʻi faaipoipo e, inā ta tuua ia o Lepanona, inā ta tuua ia o Lepanona. Inā alu ifo ia mai i le tumutumu o Amana, mai i le tumutumu o Senira, ma Heremoni foʻi, mai i ana o leona, ma mauga o nameri. 9 Loʻu tuafafine e, le tamaʻitaʻi ou te faaipoipo i ai, ua tātā vale loʻu fatu ona o oe, ua tātā vale loʻu fatu ona o se tasi o ou mata, ma le tasi o ʻata o lau asoa. 10 Loʻu tuafafine e, le tamaʻitaʻi ou te faaipoipo i ai, maʻeu le mālie o faailoaga o lou alofa! Maʻeu lava le mālie o faailoaga o lou alofa, ua sili atu nai lo o le uaina, ma le manogi o ou uu ua sili atu nai lo o mea manogi lelei uma! 11 Le tamaʻitaʻi e, ou te faaipoipo i ai, ua sisina ifo pea le meli mai i ou laugutu. Ua i lalo o lou laulaufaiva le meli ma le suāsusu, o le manogi foʻi o ou ofu ua pei o le manogi o Lepanona. 12 O loʻu tuafafine, o le tamaʻitaʻi ou te faaipoipo i ai, ua pei o se togālaau ua siʻomia e le pā, e pei foʻi o se vaipuna ua punitia. 13 O lou paʻu o le togārimoni lea o loo iai fua e silisili ona lelei o laau o kofero,* atoa ma le nato;* 14 o le nato ma le keroko,* o le tolo ma le kinamoni, atoa ma ituaiga o laau eseese uma o le lipano,* o le muro* ma aloe, atoa foʻi ma mea manogi e silisili ona lelei; 15 ma le vaipuna i faatoʻaga, o se vaieli o vai mamā, ma vaitafe e tafe mālie mai i Lepanona. 16 Le matagi e, mai i le itu i mātū, inā ala mai ia, le matagi e, mai i le itu i saute, inā sau ia. Ia agi ifo i luga o loʻu togālaau. Ia sasala mai ai lona manogi.”

“Ia sau ai laʻu pele i lona togālaau ma ʻai i ona fua e silisili ona lelei.”

^ Pese a Solomona 4:13 O se laau e maua mai ai le vali mūmū enaena.


^ Pese a Solomona 4:13 O se laau e maua mai ai le vali mūmū enaena.


^ Pese a Solomona 4:14 Tagaʻi i le faamatalaga pito i lalo o le Pe 1:12.


^ Pese a Solomona 4:14 O se ituaiga o fugālaau.


^ Pese a Solomona 4:14 O se pauta e manaia lona manogi.


Pese a Solomona  5 : 1 - 16

5 “Loʻu tuafafine e, le tamaʻitaʻi ou te faaipoipo i ai, ua ou sau i loʻu togālaau. Ua ou tau laʻu muro atoa ma laʻu mea manogi. Ua ou ʻaina laʻu meli e sisina ifo atoa ma laʻu meli; ua ou inu foʻi laʻu uaina atoa ma laʻu suāsusu.”

“Aʻu aumea e, inā taumamafa ia! Inā feinu ia ma onanā i faailoaga o le alofa!”

2 “Ua ou moe, ae o loo ala loʻu loto. Ua ou lagona le leo o laʻu pele o loo tuʻituʻi mai!”

“Loʻu tuafafine e, laʻu uō teine, o lē ua lē ponā, inā tatala mai ia iā te aʻu! Auā ua susū loʻu ulu i le sau, o lauulu foʻi o loʻu ulu i le maʻulu o le sau o le pō.”

3 “‘Ua tatala ese loʻu ofu talaloa. E faapefea ona ou toe ofu ai? Ua ou fufulu oʻu vae. E faapefea ona ou toe faaeleelea ai?’ 4 Ua aveese e laʻu pele lona lima mai i le pū o le faitotoʻa, ma ua tātā vale loʻu fatu i totonu iā te aʻu. 5 Na ou tulaʻi e tatala le faitotoʻa i laʻu pele, ona sisina ifo lea o le muro mai i oʻu lima, ma le muro ua sisina ifo mai i oʻu tamatamaʻilima i pū o le loka. 6 Na ou tatala atu i laʻu pele, ae ua toe liliuese laʻu pele ua alu ese. Na ou tau matapogia ina ua tautala mai o ia. Na ou saʻili iā te ia, ae ou te leʻi maua o ia. Na ou valaau foʻi iā te ia, ae e leʻi tali mai o ia iā te aʻu. 7 Na maua aʻu e leoleo na feoaʻi solo i le aai. Na latou fasia aʻu, ma latou faamanuʻalia aʻu. Na aveese e leoleo o pā loʻu ʻie pulupulu mai iā te aʻu.

8 “Tama fafine a Ierusalema e, ou te faatautō iā te outou, pe afai tou te mauaina laʻu pele, ona outou taʻu lea iā te ia ua ou maʻi i loʻu alofa.”

9 “O oe lenā o lē e silisili ona lalelei i fafine, e faapefea ona sili lau pele nai lo o se isi pele? E faapefea ona sili lau pele nai lo o se isi pele, ua e faatautō ai i matou faapenei?”

10 “E aulelei ma e enaena le paʻu o laʻu pele, o lē ua silisili i le faitau sefulu afe. 11 O lona ulu o le auro lea, o le auro ua faamamāina. O lona lauulu, o taufuifui o fua o le laau o le pama. O lona lauulu uliuli e pei o le oreva. 12 O ona mata e pei o lupe o loo i tafatafa o alāvai, o loo tāʻeele i le suāsusu ma nonofo i auvai. 13 O ona alafau ua pei o se togālaau o mea manogi, o ʻolo o loo iai laau manogi. O ona laugutu o lili o loo sisina ifo ai le muro. 14 O ona lima o auro ia, ua tumu i le tasesa.* O lona manava o le ipu mafolafola lea ua fai i nifo elefane ua ufitia i safaira. 15 O ona vae o poutū o maamora ua faatūina i luga o le auro ua faamamāina. O ona foliga ua pei o Lepanona, ua sili ona lelei e pei o arasi. 16 O lona fofoga ua matuā suamalie, ma o mea uma foʻi e uiga iā te ia e matagofie lava. Tama fafine a Ierusalema e, o laʻu pele lenei, ma o laʻu uō tama foʻi lea.”

^ Pese a Solomona 5:14 O se maa tāua e lanu samasama pe meamata. E mai i le upu Eperu, o le tar·shishʹ.


Pese a Solomona  6 : 1 - 13

6 “O oe lenā e sili ona lalelei i fafine, o fea ua alu i ai lau pele? O fea ua afe ane i ai lau pele, ina ia tatou saʻili ai iā te ia faatasi ma oe?”

2 “Ua alu ifo laʻu pele i lona togālaau, o le togālaau o laau manogi, e leoleo ai i togālaau ma tau mai lili. 3 O laʻu pele e ona aʻu, ma o aʻu foʻi e ona laʻu pele. O loo leoleo o ia i lili.”

4 “Laʻu uō teine e, ua lalelei oe e pei o le Aai Matagofie, ua lalelei e pei o Ierusalema, e mataʻutia e pei o ʻau ua faapotopoto faatasi i tagāvai. 5 Inā liliuese ia ou fofoga mai iā te aʻu, auā ua ou fefe ai. O lou lauulu ua pei o fulufulu o le lafu ʻoti ua feosofi ifo mai i Kiliata. 6 O ou nifo ua pei o se lafu mamoe ua ō aʻe mai i le tāʻelega, e tofu uma i latou ma masaga, e leai se tasi o i latou ua leiloa sana tama. 7 Ua pei o ni fasi rimoni ou manifinifi mai i totonu o lou ʻie ufimata. 8 Atonu e toʻaono sefulu masiofo, e toʻavalu sefulu palake, ma le lē mafaitaulia o tamaʻitaʻi. 9 E toʻatasi o loo iai o laʻu lupe lea, o lē ua lē ponā. E toʻatasi o loo iai, o ia o le tama teine e toʻatasi a lona tinā. O ia o le ua mamā a lē na fanaua o ia. Na vāai teine iā te ia ma na latou faaamuia iā te ia; o masiofo ma palake, na latou viiviia foʻi o ia, 10 ‘O ai lenei fafine e silasila ifo e pei o le tafa o ata, e lalelei e pei o le masina ua atoa, e mamā e pei o le pupula o le lā, e mataʻutia foʻi e pei o ʻau ua faapotopoto faatasi i tagāvai?’”

11 “Na ou alu ifo i le togālaau o laau ʻaina, e vaavaai i fuga o laau i le vanu, ina ia iloa ai po ua fua mai le vine, po ua fuga mai foʻi laau o rimoni. 12 Ae ou te leʻi iloaina, o loʻu naunau ua tuuina ai aʻu i kariota a loʻu nuu loto fesoasoani.”

13 “Le Sulami e, inā foʻi mai ia, inā foʻi mai ia! Inā foʻi mai ia, inā foʻi mai ia, ina ia o matou vaavaai atu ai iā te oe!”

“O le ā se mea e tou te fia maimoa ai i le Sulami?”

“E pei o le siva o ni ʻau se lua!”

Pese a Solomona  7 : 1 - 13

7 “Le tama teine lotoalofa e, e maʻeu lava le matagofie o ou vae i ou seevae! O le tino mai o ou ogāvae ua pei o ni teuteu matagofie, o le galuega a lima o se tufuga tomai. 2 O lou pute o se ipu lapotopoto. Ia iai pea le uaina ua suia. O lou manava o se faaputuga saito, ua siʻomia i le pā o lili. 3 O ou susu e lua ua pei o tamaʻi sevi e lua, o le masaga a le sevi fafine. 4 O lou ua, ua pei o se ʻolo o nifo elefane. O ou mata ua pei o vai tāʻele i Hesepona, i tafatafa o le faitotoʻa o Peterepima. O lou isu ua pei o le ʻolo o Lepanona, lea e feagai ma Tamaseko. 5 O lou ulu i luga iā te oe ua pei o Karamelu, o fili foʻi o lou ulu ua pei o fulufulu mamoe ua vali i le lanu mūmū violē. Ua matuā maofa le tupu i le lelelelea o lou foga. 6 Le teine pelē, e maʻeu lava lou lalelei, e maʻeu foʻi lou matagofie e sili atu nai lo o isi mea lelei uma! 7 O lou maualuga ua pei o le laau o le pama, ma ou susu ua pei o taufuifui o fua o le pama. 8 Na ou faapea ifo, ‘Ou te alu aʻe i le laau o le pama, ina ia ou tago atu i ona fua.’ Ma ia avea ou susu e pei o fuifui vine, ma le manogi o lou isu e pei o apu, 9 ma lou fofoga e pei o le uaina e sili ona lelei o loo avatu ma laʻu pele, o loo tafe lemū ifo i laugutu o ē o loo momoe.”

10 “O laʻu pele e ona aʻu, ma ua naunau mai foʻi o ia iā te aʻu. 11 Laʻu pele e, inā sau ia seʻi o ta ō atu i le fanua; ma ta nonofo ai i totonu o laau o kofero.* 12 Inā ta alapopō ia ma ta ō atu i togāvine, seʻi o ta iloa ai po ua fua mai le vine, po ua matala ona fuga, ma po ua fuga mai foʻi rimoni. O i inā ou te faailoa atu ai iā te oe faailoaga o loʻu alofa. 13 Ua sasala mai le manogi o tutaima,* ma o loo iai i o tatou faitotoʻa ituaiga o fua eseese uma e sili ona lelei. O fua faatoʻā tau ma fua ua leva, na ou teuina mo oe laʻu pele.

^ Pese a Solomona 7:11 O se laau e maua mai ai le vali mūmū enaena.


^ Pese a Solomona 7:13 Tagaʻi i le faamatalaga pito i lalo o le Ke 30:14.


Pese a Solomona  8 : 1 - 14

8 “E! pe ana pei oe o soʻu tuagane, ma e susu i susu o loʻu tinā. Ona ou sogi atu lea iā te oe pe a ou maua oe i fafo. E lē ʻinoʻino mai ai foʻi tagata iā te aʻu. 2 Ou te taʻitaʻi iā te oe ma ou aumaia oe i le fale o loʻu tinā, o lē na aʻoaʻo mai iā te aʻu. Ou te avatu iā te oe le uaina ua sui i mea manogi, ma le sua o rimoni fou e te inu ai. 3 Ua i lalo o loʻu ulu lona lima tauagavale; ma ua fusi mai foʻi iā te aʻu lona lima taumatau.

4 “Tama fafine a Ierusalema e, ou te faatautō iā te outou, ia aua neʻi outou taumafai e fafagu pe faagaee le alofa i totonu iā te aʻu, seʻia faitalia lava ia.”

5 “O ai lenei fafine o loo alu aʻe mai i le toafa, o loo faalagolago i lana pele?”

“Na ou fafagu iā te oe i lalo o le apu. O i inā na faatigā ai lou tinā iā te oe. O i inā na lagona ai e lē na fanauina oe tigā o le a fanau.

6 “Ia e tuu aʻu e pei o se faamaufaailoga i lou loto, e pei o se faamaufaailoga i lou lima; auā ua malosi le alofa e pei o le oti, o le faamaoni foʻi e maumauaʻi e pei o le Tuugamau.* O lona mumū e pei o le mumū o le afi, o le afi mū saesae a Ioa. 7 E lē mafai e vai e tele ona tineia le alofa, e lē mafai foʻi ona tafiesea e vaitafe. Afai e avatu e se tagata ana mea tāua uma mai i lona fale ona o le alofa, e inosia lava na mea e tagata.”

8 “E iai lo matou uso laʻitiiti e leai ni ona susu. O le ā nei la matou mea e fai mo lo matou uso, i le aso e sau ai se tasi e faamalamalama iā te ia?”

9 “Afai o se pā o ia, e matou te atiaʻe i ona luga se pā siliva; ae afai o se faitotoʻa o ia, e matou te pupuni iā te ia i se laupapa arasi.”

10 “O aʻu nei o le pā, ma o oʻu susu ua pei o ni ʻolo. O le mea lea ua avea ai aʻu i ona luma e pei o lē ua mauaina le filemu.

11 “Sa iai se togāvine a Solomona i Paala-amoni. Na ia tuuina atu le togāvine i ē e leoleoina. E taʻitoʻatasi i latou ma aumai tupe siliva e afe mo ona fua.

12 “O loʻu togāvine, o aʻu lava e ona, e tumau pea ona avea ma oʻu togāvine. Solomona e, e fai mo oe le afe, ae o le lua selau e fai mo i latou o loo leoleoina ona fua.”

13 “O oe lenā o loo nofo i togālaau, o loo faalogologo mai o ē ua faatasi ma oe i lou leo. Seʻi oʻu faalogo atu i ai.”

14 “Laʻu pele e, inā sola ese ia, ia avea oe e pei o se sevi po o se tamaʻi ʻaila i luga o mauga o loo ola ai laau o mea manogi.”

^ Pese a Solomona 8:6 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.

Isaia  1 : 1 - 31


Isaia


1 O le faaaliga iā Isaia le atalii o Amota, lea na ia vaaia e faatatau iā Iuta ma Ierusalema i aso o Usia, Iotama, Aasa, ma Esekia, o tupu ia o Iuta:

2 Le lagi e, faalogo mai ia, Le lalolagi e, uaʻi mai ia ou taliga, auā ua fetalai mai Ieova: “Na ou tausia ma aʻoaʻoina atalii, peitaʻi ua latou fouvale mai iā te aʻu. 3 Ua iloa lelei e le povi poʻa lē na faatauina o ia, ua iloa foʻi e le asini le mea e fafaga ai o ia e lē e ana o ia, a ua lē iloa e Isaraelu aʻu, ua gaoioi e aunoa ma le poto loʻu nuu.”

4 Oi talofa i le nuu agasala, o le nuu e agasala tele lava, o le fanau amioleaga, ma atalii e faatupuina mala! Ua latou tuulafoaʻia Ieova ma ua latou lē faaaloalo i Lē e Paia o Isaraelu, ua fulitua i latou. 5 Pe e tou te fouvale mai pea ea ma outou atili tigāina ai? Ua tigā le ulu atoa ma ua vaivai foʻi le lotoatoa. 6 E leai se mea ua sao e amata mai i le alofivae e oo i le ulu. O manuʻa, totoulia, ma poʻu, o mea ia e leʻi faamamāina, pe fusi, pe faamālūina i le suāuu. 7 Ua faatafunaina lo outou laueleele, ua susunuina o outou aai i le afi; ua ʻaina e tagata ese lo outou fanua i o outou luma, ma o le faatafunaga e pei ua osofaʻia e tagata ese. 8 Ua tuua le tama fafine a Siona e pei o se fale lauvao i le togāvine, e pei o se tamaʻi fale e leoleo ai togākukama, e pei foʻi o se aai ua siʻosiʻomia. 9 Pe ana lē faatotoeina e Ieova o ʻau ni ē e totoe iā i tatou, semanū e pei i tatou o Sotoma, ma semanū foʻi e pei i tatou o Komoro.

10 Pule sauā e, o Sotoma, inā faalogo mai ia i le afioga a Ieova. Le nuu e, o Komoro, inā uaʻi mai ia o outou taliga i le tulafono a lo tatou Atua. 11 Ua fetalai mai Ieova: “O le ā le aogā iā te aʻu o le tele o a outou taulaga? Ua ou fiu i taulaga mū* o tamaʻi mamoe poʻa ma le gaʻo o manu pepeti; ou te lē fiafia i le toto o tamaʻi povi poʻa, ma tamaʻi mamoe poʻa, ma ʻoti poʻa. 12 A outou ō mai ina ia iloa outou i oʻu luma, o ai ea na faatonuina outou e faia lenei mea ma soli ai loʻu lotoā? 13 Aua neʻi toe aumaia ni taulaga o meaʻai e lē aogā. Ou te ʻinoʻino i le faamūina o mea manogi. Ua outou tausia masina faatoʻā vaaia ma sapati, ma ua outou usuia ni fonotaga. Ae ua ou lē lavā onosaia faiga faataulāitu atoa ma faapotopotoga paia ua outou faia. 14 Ua ʻinoʻino loʻu loto i a outou masina faatoʻā vaaia ma aso o a outou tausamiga. Ua pei o se avega mamafa iā te aʻu; ua ou lē lavā tauave. 15 Pe a faaloaloa mai o outou lima, e ʻalo ese oʻu mata mai iā te outou. E tusa lava pe tele ni a outou tatalo e fai, ou te lē faalogo atu lava i ai; auā ua tutumu o outou lima i le faamasaatoto. 16 Inā fafano ia outou; inā faamamā ia outou; ia faateʻaese a outou gaoioiga leaga mai i oʻu luma; ma aua le toe faia mea leaga. 17 Ia outou faamasani e fai mea lelei; ia saʻili i le mea ua tonu; ia faasaʻo lē ua sauā; ia faia ni faaiʻuga tonu mo le tamaitiiti ua leai sona tamā; ma ia outou finau mo le fafine ua oti lana tane.”

18 Ua fetalai mai Ieova: “Inā ō mai ia outou, seʻi o tatou talanoa faatasi, ina ia faaleleia la outou faiā ma aʻu. E ui lava ina e pei o le ʻie mūmū sesega a outou agasala, ae o le a paʻepaʻe e pei o le kiona; e ui foʻi e pei o le ʻie mūmū ulaula, ae o le a avea e pei o fulufulu mamoe. 19 Pe afai e tou te faalogo ma usiusitaʻi, e tou te aai i mea lelei o le laueleele. 20 Ae afai tou te mumusu ma fouvale, e faaumatia outou i le pelu; auā ua fetalai mai ai le fofoga o Ieova.”

21 Auē, ua avea ma talitane le aai sa faamaoni! Sa tumu o ia i le faamasinotonu; sa nofo ai foʻi le amiotonu, a ua nonofo ai nei le ʻaufasioti tagata. 22 O au siliva ua avea ma otaota. Ua sui i le vai lau pia ua faia i le saito. 23 Ua lotomaaa ou perenise ma ua latou ʻau ma ē e gaoi. Ua naunau tele i latou uma i le mauaina o foaʻi faaalatua ma mananaʻo i meaalofa. Ua latou lē faia ni faaiʻuga tonu mo le tama ua leai se tamā; ua le oo atu foʻi iā i latou le mataupu faaletulafono a le fafine ua oti lana tane.

24 O le mea lea ua fetalai mai ai le Alii moni o Ieova o ʻau, o Lē e Malosi o Isaraelu: “Faalogo mai! O le a ou maua se mapusaga i le sasaaina atu o loʻu ita i oʻu fili, ma o le a ou taui atu iā i latou ua ita mai. 25 Ou te matuā aʻoaʻia oe, ou te faamamā* ese mea leaga mai iā te oe e pei ona faamamā i le fasimoli, ma ou te aveesea au mea lē aogā uma. 26 Ou te toe aumaia faamasino mo oe e pei ona sa iai muamua, ma le ʻaufaufautua e pei ona iai i le amataga. Mulimuli ane, ona faaigoaina ai lea o oe o le Aai o le Amiotonu, o le Aai Faamaoni. 27 E laveaʻiina Siona i le faamasinotonu, ma i latou e toe foʻi i ai i le amiotonu. 28 Ae e oo faatasi le malaia i ē e fouvale ma ē e agasala, ma o i latou ua lafoaʻia Ieova, e faaumatia lava i latou. 29 E māsiasi i latou i laau tetelē ia na outou mananaʻo i ai, ma e faamāina outou ona o togālaau ua outou filifilia. 30 Auā o le a pei outou o se laau telē o le a mamae ona lau, ma e pei foʻi o se togālaau ua leai ni vai. 31 O le a pei le tagata malosi o se manoa e mū gofie, o lana galuega foʻi ua pei o se aloiafi; e mumū faatasi ia mea e lua, ma e leai se tasi na te tapēina.”

^ Isaia 1:11 O nei taulaga na faaumatia atoa i le afi.


^ Isaia 1:25 O le “faamamā” e faasino atu i le faaliusuavaia o ni uʻamea ina ia faamamā ai.


Isaia  2 : 1 - 22

2 O le mea na vaaia e Isaia le atalii o Amota e faatatau iā Iuta ma Ierusalema: 2 O aso e gata ai, e oo ina faatumauina ai le mauga o le fale o Ieova i luga o tumutumu o atumauga, e faamaualugaina foʻi e sili i aʻega; ma e gasolo ane i ai nuu uma. 3 E ō mai lava nuu e tele ma faapea ane: “Ō mai ia, tatou ō aʻe i le mauga o Ieova, i le fale o le Atua o Iakopo; e na te aʻoaʻoina ai i tatou i ona ala, ma tatou savavali ai i ona ala.” Auā e alu atu le tulafono mai i Siona, ma le afioga a Ieova mai i Ierusalema. 4 E faamasino foʻi o ia i atunuu, ma faasaʻo mataupu a tagata e toʻatele. E latou te tuʻi a latou pelu e fai ma uʻamea suōtosina ma o latou tao e fai ma pelu e teu ai laau. E lē toe sii le pelu e le tasi atunuu i le tasi atunuu, pe latou te toe aʻoaʻo foʻi i taua.

5 Le aiga o Iakopo e, ō mai ia tatou savavali i le malamalama o Ieova.

6 Ua e tuulafoaʻiina lou nuu le aiga o Iakopo. Auā ua tumu le nuu i mea mai i Sasaʻe, ua latou faia faiga faaagaga e pei o tagata Filisitia, ma ua tumu foʻi le nuu i fanau a tagata ese. 7 Ua tumu lo latou laueleele i siliva ma auro, ma ua lē mafaitaulia a latou ʻoa. Ua tumu foʻi lo latou laueleele i solofanua, ma ua lē mafaitaulia a latou kariota. 8 Ua tumu lo latou laueleele i atua lē aogā. Ua latou ifo i mea ua faia e lima o le tagata, o mea na faia e ona lava tamatamaʻilima. 9 Ua paʻū maulalo le tulaga o le tagata, ua faamaulaloina o ia, ma e te lē faamagaloina lava i latou.

10 Alu atu ia i totonu o le papa ma lafi ai i le eleele, ona o le mataʻutia o Ieova, ma le ofoofogia o lona silisili ese. 11 E faamaulaloina mata faasausili o tagata, e faamaulaloina foʻi le faamaualuga o tagata; ma e na o Ieova lava e faasilisilia i lenā aso. 12 Auā o le aso lenā o Ieova o ʻau. E oo atu i ē uma e fia tagata, o ē e faamaualuluga, o ē e faafefeteina ma ē e faatauvaa; 13 e oo atu i arasi o Lepanona e uumi ma maualuluga, ma laau tetele uma o Vasana; 14 e oo atu i mauga maualuluga ma aʻega maualuluga uma; 15 e oo atu i ʻolo maualuluga ma pā malolosi uma; 16 e oo atu foʻi i vaa uma o Tasesa ma vaa matagofie uma. 17 E faamaulaloina le faasiasia o le tagata, e faamaulaloina foʻi le faamaualuluga o tagata; ma e na o Ieova lava e faasilisilia i lenā aso.

18 O le a matuā mou atu atua lē aogā. 19 E ulu atu foʻi tagata i totonu o ana o papa, ma lua i le eleele, ona o le mataʻutia o Ieova ma le ofoofogia o lona silisili ese, pe a tulaʻi o ia e lūlūina le lalolagi. 20 O lea aso, o le a lafoaʻi ai e le tagata ona atua lē aogā o siliva ma atua lē aogā o auro, ia na latou faia mo ia e ifo i ai i isumu ma peʻa, 21 ina ia ulu ai i totonu o pu o papa, atoa ma va o papa, ona o le mataʻutia o Ieova ma le ofoofogia o lona silisili ese, pe a tulaʻi o ia e lūlūina le lalolagi. 22 A o outou, aua tou te faatuatua i le tagata, o lē o loo iai le mānava i ona pogaʻiisu, aiseā la e manatu ai fua iā te ia?

Isaia  3 : 1 - 26

3 Auā, faauta! o loo aveesea e le Alii moni o Ieova o ʻau mai i Ierusalema ma Iuta mea uma e manaʻomia mo le tausiga o le ola, o meaʻai ma vai, 2 o le tagata malosi, o le toa, o le faamasino, o le perofeta, o lē e faia valovaloga faataulāitu ma le toeaina, 3 o le taʻitaʻiʻau o le toʻalima sefulu, o le tane faaaloalogia, o le faufautua, o lē e atamai e faia faiga faaagaga, ma lē e atamai e faaʻoleʻole gata i togafiti faataulāitu. 4 Ou te faia tama e avea ma o latou perenise, ma e pulea i latou e se pulega tautalatasi. 5 O le a sauā le tasi tagata i le isi, e faapena foʻi le tagata i lona tuaoi. O le a tetee atu i latou, o le tama i le toeaina, ma le tagata faatauvaa i lē e ao ona faamamaluina. 6 Ona taʻitoʻatasi lea ma tago atu le tagata i lona uso i le aiga o lona tamā, ma faapea atu: “Ua iai sou ofu tele. E ao ona fai oe ma pule malosi iā i matou, ma pulea lenei faupuʻega o mea ua faaleagaina.” 7 O le a leotele o ia i lea aso ma faapea atu: “E lē avea aʻu ma sē e fofōina manuʻa; ma e leai se meaʻai po o se ofu tele i loʻu fale. Aua neʻi outou faia aʻu ma pule malosi i le nuu.”

8 Ua tautevateva Ierusalema, ma ua paʻū Iuta, auā ua faasagatau o latou laulaufaiva ma a latou gaoioiga iā Ieova, i le fouvale i lana silafaga mamalu. 9 Ua molimau o latou foliga vaaia iā i latou lava, ma ua latou taʻua foʻi a latou agasala e pei ona faia e Sotoma. Ua latou lē natia. Oi talofa iā i latou! Auā o i latou lava ua māfua ai ona oo mai o mala.

10 Ia outou faapea atu, o le a lelei mea uma mo le tagata amiotonu, auā o le a latou aai i fua o a latou gaoioiga. 11 Oi talofa i le tagata amioleaga! E malaia o ia; auā o mea na ia faia i isi e faapea foʻi ona faia iā te ia! 12 A o loʻu nuu, ua sauā i ai ē e faafaigaluegaina isi ma ua pule ai fafine. Loʻu nuu e, ua faasesēina outou e i latou o loo taʻitaʻia outou, ma ua latou faafenuminumiaʻi o outou ala e savavali ai.

13 Ua tulaʻi mai Ieova e finau ma ua tulaʻi foʻi e faamasinoina nuu. 14 E faia e Ieova le faamasinoga ma toeaina o lona nuu ma ona perenise.

“Ua outou susunu le togāvine. Ua teuina i o outou fale mea na gaoia mai i ē ua puapuagatia. 15 O le ā le māfuaaga ua outou tuʻimomomo ai loʻu nuu, ma outou olo ai mata o ē ua puapuagatia?” ua fetalai mai ai le Alii Pule Silisili Ese o Ieova o ʻau.

16 Ua fetalai mai Ieova: “Talu ai ua faualuga tama fafine a Siona, ma ua latou savavali ma o latou ua* fālō, ma o latou mata faatosina, ua latou laalaa lemū foʻi, ma o latou vae ua iai tauvae tagitagi, 17 o le a faia e Ieova ia poʻupoʻua tumuaʻi o ulu o tama fafine a Siona, ma o le a faataatia fua mai e Ieova o latou muāulu. 18 O lea aso, o le a aveesea ai e Ieova le matagofie o tauvae, o mea e tatao ai le lauulu ma teuteu e pei o le masina, 19 o tautaliga tautau ma taulima ma veli, 20 o ufiulu ma filifili i tapuvae, o fusi, o ‘fagu manogi’* ma mea teuteu tagitagi e maua ai le laki, 21 o mama e tuu i lima, ma mama e tuu i isu, 22 o ofu talaloa, o ofu pito i fafo, o ofu uumi ma ato tupe, 23 o faata e uu i lima, o ofu pito i totonu, o pulou ʻie ma veli uumi.

24 “O le a iai na o le manogi leaga nai lo o le sasala o le suāuu pasama; o le maea, nai lo o le fusipaʻu; o le ulutula, nai lo o le lauulu teuteu lelei; o le ofu ʻie talatala, nai lo o le ofu taugatā; o le faailoga mū,* nai lo o le aulelei. 25 O le a paʻuʻū ou tane i le pelu, ma ou tagata malolosi i le taua. 26 O le a faavauvau ma faanoanoa faitotoʻa o Siona, o le a faagaogaoina foʻi o ia. O le a nofo o ia i lalo i le eleele.”

^ Isaia 3:16 I le gagana Eperu, o le “faaʻī.”


^ Isaia 3:20 I le gagana Eperu, “o fale ua iai le ola.”


^ Isaia 3:24 O se faailoga e susunuina i le tino o se pologa po o se pagota.


Isaia  4 : 1 - 6

4 O lea aso, o le a fetagofi atu ai fafine e toʻafitu i le tane e toʻatasi, ma faapea atu: “E matou te aai i a matou lava meaʻai ma oofu foʻi i o matou lava ofu; tau ina ia matou igoa i lou igoa e aveese ai lo matou luma.”

2 O lea aso, o le a avea ai tātupu e faatupu aʻe e Ieova ma mea matagofie ma mamalu, ma avea fua o le laueleele o se mea e mitamita ai, o se mea e matagofie foʻi iā i latou o Isaraelu ua sao. 3 O i latou ua iai pea i Siona ma ē o totoe i Ierusalema, o le a taʻua i latou o ē e paia iā te ia, o i latou uma ua tusia e ola ai i Ierusalema.

4 Pe a uma ona fufulu ese e Ieova otaota o tama fafine a Siona ma faamamā ese e oo i le faamasaatoto o Ierusalema mai iā te ia, e ala i le agaga o le faamasinoga ma le agaga o le susunuina, 5 o le a faia foʻi e Ieova i luga o nofoaga mautū uma i le Mauga o Siona, ma luga o le mea e faia ai tauaofiaga, o se ao ma le asu i le ao, ma le pupula mai o le afi mumū i le pō; auā o le a iai se mea e malu ai i luga o mea mamalu uma. 6 O le a iai le fale lauvao e faapaolo ai i le ao ona o le vevela o le lā, o se sulufaʻiga foʻi ma o se mea e lafi ai mai i matagi malolosi ma timuga.

Isaia  5 : 1 - 30

5 Faamolemole, seʻi oʻu pese atu se pese i laʻu pele e uiga i lana togāvine, o se pese e uiga i lē ua pele iā te aʻu. Na iai se togāvine a laʻu pele i luga o le aʻega o le laueleele e fua tele mai. 2 Na ia suatia le fanua ma aveese maa, ua ia totō ai vine mūmū e sili ona lelei, ma fausia ai se ʻolo i le ogatotonu. Na ia tāina foʻi se mea e soli ai vine. Na ia faamoemoe o le a fua mai ni fua lelei o le vine, ae na iʻu ina fua mai ai vine leaga.

3 “O lenei, o outou o ē nonofo i Ierusalema ma outou o tagata o Iuta, faamolemole ia faamasino mai iā te aʻu ma laʻu togāvine. 4 O le ā se mea e toe faia i laʻu togāvine ou te leʻi faia i ai? Aiseā foʻi na iʻu ina fua mai ai vine leaga, ae na ou faamoemoe e fua mai ai ni vine lelei? 5 A o lenei faamolemole, seʻi oʻu faailoa atu iā te outou le mea o le a ou faia i loʻu togāvine: O le a aveesea le pā laau, ma tuua ina ia susunuina. O le a soloia i lalo ona pā maa, ma e tuu ai foʻi le togāvine e solia. 6 Ou te tuu ai e pei ua faaumatia. E lē teuina pe faamalūina le eleele. E tutupu aʻe faatasi ma vao tuitui ma vao leaga; ma ou te poloaʻi atu i ao ina ia aua neʻi totō ifo i ai se timu. 7 Auā o le togāvine a Ieova o ʻau o le aiga lea o Isaraelu, ma o tagata foʻi o Iuta o lana faatoʻaga lea na ia fiafia i ai. Sa ia faamoemoe pea mo le faamasinotonu, faauta foʻi! o le solitulafono; sa ia faamoemoe mo le amiotonu, ae vaai foʻi! o le ōi.”

8 Oi talofa i ē e faaopoopoina isi fale i o latou fale, ma i latou o ē e faaopoopo isi fanua i o latou fanua seʻia lē toe iai se mea, ma ua iʻu ina outou nonofo na o outou lava i le laueleele! 9 Na ou faalogo i le tautoga a Ieova o ʻau e faapea, o le tele o fale e ui ina tetelē ma lelei, o le a avea ma mea e ofo ai, ae e leai se tasi e nofo ai. 10 O le a fua mai e le sefulu eka o le togāvine e na o le tasi le paita* o uaina, o le a fua mai foʻi e le somera* e tasi o fatu, e na o fua e tusa ma le efa* e tasi.

11 Oi talofa iā i latou o ē e fealapō i le taeao ina ia saʻili tau lava o le ʻava malosi, o ē e inu pea seʻia oo i le afiafipō ma ua lē pulea a latou amio ona o le uaina! 12 E masani ona iai le kitara* ma le meafaifaaili e fai uaua, o le topa* ma le fagufagu atoa ma le uaina i a latou faigaʻai; ae latou te lē vaavaai i gaoioiga a Ieova, latou te leʻi vāai foʻi i galuega a ona aao.

13 O le mea lea, e ave faapagota ai loʻu nuu i se isi atunuu ona o lo latou lē iloaina o aʻu; o le a matelāina o latou tagata aloaʻia, ma e galala i le fia feinu o latou tagata. 14 O lea la, ua faalautele ai e le Tuugamau* o ia lava ma faamaga lona gutu e leai se mea e gata mai ai; o le a ō ifo i ai o ē maualuluga o i Ierusalema ma ona tagata e toʻatele ma le vāvāō ma le tagata aloaʻia. 15 O le a faamaulaloina le tamāloa, ma taʻu faatauvaaina le tagata, e oo lava i mata o ē e maualuluga o le a faamaulaloina. 16 O le a faasilisilia Ieova o ʻau e ala i le faaooina mai o faamasinoga, ma o le Atua moni, o Lē e Paia o le a faapaiaina e ia o ia lava e ala i le amiotonu. 17 E saʻoloto le aai a tamaʻi mamoe poʻa e pei o loo i o latou lava laufanua; e aai foʻi tagata ese i mea gaogao ia na nonofo muamua ai manu pepeti.

18 Oi talofa iā i latou ua latou toso le sesē i maea o le pepelo, ma toso foʻi le agasala e pei o maea o loo toso ai se taavale toso; 19 o i latou o ē o loo faapea ane: “Ia faavave lana galuega, ia vave ona oo mai, ina ia tatou vāai i ai; ma ia faalatalata mai le finagalo o Lē e Paia o Isaraelu ma oo mai lava, ina ia tatou iloa ai!”

20 Oi talofa iā i latou ua faapea mai e lelei le leaga, ma e leaga le lelei, o i latou ua suia le pogisa i le malamalama, ma le malamalama i le pogisa, o i latou ua suia le mea oona i le mea suamalie, ma le mea suamalie i le mea oona!

21 Oi talofa iā i latou o ē e popoto i o latou lava manatu, ma ua faautauta e tusa ma o latou lava taofi!

22 Oi talofa iā i latou o ē e inu tele i le uaina, ma tagata e malolosi i le suiina o le ʻava malosi, 23 o i latou e faapea e amiotonu ē e amioleaga ona o foaʻi e maua faaalatua, ma e aveesea ai le amiotonu a le tagata amiotonu mai iā te ia!

24 O lea, e pei ona ʻai e le afi le tagutugutu o laau ma goto ifo mutia mamago i le afi, e faapea foʻi ona pala o latou aa ma manogi leaga ai, o le a mamago o latou fuga ma lelea e pei o le pauta, ona ua latou teena le tulafono a Ieova o ʻau, ma lē āva i le afioga a Lē e Paia o Isaraelu. 25 O le mea lea ua matuā toʻasā ai Ieova i lona nuu, e na te faaloaloa ai lona aao faasaga iā i latou ma taia i latou. E gatete ai mauga, ma o le a pei o latou tino oti o ni otaota i le moa o le auala tele.

Ona o nei mea uma, e leʻi liliuese ai lona toʻasā, ae ua faaloaloa pea lona aao. 26 Ua ia faatū se faailoilo i se atunuu malosi e mamao, ua ia tuufaaili atu iā te ia o lē o loo nofo i le tuluʻiga o le lalolagi; ma vaai foʻi! o le a faavavevave lava ona sau. 27 E leai se tasi o i latou e lē lavā pe tautevateva. E leai se tasi e tautulemoe, e leai foʻi se tasi e moe. E lē matala le fusi o loo fusi ai o latou puimanava, pe motu lua foʻi nonoa o o latou seevae; 28 auā ua uma ona faamaʻai a latou aū ma ua loloʻu a latou ʻaufana. O atigivae o a latou solofanua ua tutusa ma se maa malō, ma e pei o le matagi malosi uili o a latou kariota. 29 O lo latou tagi e pei o le leona, ma e latou te tagi e pei o leona taanoa. E latou te gū ma pupuʻe manu ma aumai ma le saogalemu, ma e leai se tasi e na te laveaʻiina. 30 O lea aso, o le a latou gū ai i na mea e pei o le gogolo o le sami. E vaai atu se tasi i le laueleele, faauta! ua iai le pogisa e puapuagatia ai; ua pogisa foʻi le malamalama ona o le toʻulu o le timu i le laueleele.

^ Isaia 5:10 O le “paita” e tusa ma le 22 lita.


^ Isaia 5:10 O le “somera” e pe ā ma le 220 lita.


^ Isaia 5:10 O le “efa” e pe ā ma le 22 lita.


^ Isaia 5:12 O se meafaifaaili anamua e ese mai i le kitara i aso nei. O le upu Peretania, o le harp.


^ Isaia 5:12 O se meafaifaaili e tagitagi. O le upu Peretania o le tambourine.


^ Isaia 5:14 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


Isaia  6 : 1 - 13

6 O le tausaga na maliu ai le Tupu o Usia, ua ou iloa ai Ieova o loo afio i lona nofoālii sili ma le maualuga, ma o ona pito ofu ua tumu ai le malumalu. 2 Ua tutū serafi e latalata ane. Ua tofu ma apaʻau taʻiono. E lua e na te ufiufi ai ona foliga, e lua e na te ufiufi ai ona vae, ma le isi lua e feleleaʻi ai. 3 Ua valaau atu le tasi i le isi ma faapea atu: “E paia, e paia, e paia Ieova o ʻau. Ua faaalia e mea uma o le lalolagi lona mamalu.” 4 Ona lūlū ai lea o sooga o faitotoʻa i le leo o lē o loo valaau atu, ma ua faasolosolo ona faatumulia le fale i le asu.

5 Ona ou faapea atu lea: “Oi talofa iā te aʻu! O le a ou oti auā o aʻu o se tagata e lē mamā laugutu, o aʻu foʻi ua ou nofo faatasi ma tagata e lē mamā o latou laugutu; ae ua vaai oʻu mata i le Tupu o Ieova o ʻau lava ia!”

6 Ona lele mai ai lea o se tasi o serafi iā te aʻu, ma ua i lona lima se malala ola ua ia aveese mai i le fata faitaulaga i se iofi. 7 Ua ia paʻi mai i loʻu gutu ma faapea mai: “Silasila! Ua paʻi atu lenei mea i ou laugutu, ma ua aveesea ai au mea sesē ma ua faia ai le togisala mo au agasala.”

8 Ona ou faalogo lea i le siʻufofoga o Ieova, ua faapea mai: “O ai ou te auina atu, ma o ai foʻi o le a alu atu mo i matou?” Ona ou fai atu lea: “O aʻu lenei! Inā auina atu ia aʻu.” 9 Ua ia toe fetalai mai: “Inā alu atu ia, ma fai atu i nei tagata, ‘Ia outou faalogo ma saga faalogo, ae e lē malamalama; ia vāai ma toe vāai ae e lē iloa ni mea.’ 10 Ia faamaaa loto o nei tagata, ma ia faataligatuli o latou taliga, ma faapipii faatasi o latou mata, ina ia aua neʻi o latou iloa se mea i o latou mata ma aua neʻi faalogo o latou taliga, ina neʻi malamalama foʻi o latou loto ma latou toe liliu mai ma faamālōlōina i latou.”

11 Ona ou fai atu lea: “Ieova e, o le ā ea le umi?” Ua fetalai mai o ia: “Seʻia faatafunaina aai, ma leai se isi e nofo ai, ma faagaogaoina fale e leai se tagata e nofo ai, ma matuā faatamaʻia foʻi le laueleele; 12 ma e ave lava e Ieova tagata i se mea mamao, ma matuā tuulafoaʻiina le atunuu atoa. 13 Peitaʻi, o le a iai pea le tasi vaesefulu, ma e ao ona avea o se mea e toe susunuina e pei o se laau telē ma o se laau e matuā maualuga, pe a tuuina i lalo e iai pea le pogati; o le fanau paia o le pogati lea.”

Isaia  7 : 1 - 25

7 O aso o Aasa le atalii o Iotama le atalii o Usia, le tupu o Iuta, na ō aʻe ai Resina le tupu o Suria ma Peka le atalii o Remalia le tupu o Isaraelu, e tau ma Ierusalema ae ua lē mafai ona faatoʻilaloina. 2 Ua taʻu atu foʻi i le aiga o Tavita e faapea: “Ua faalagolago Suria iā Efaraima.”

Ona gatete ai lea o lona loto ma loto o ona tagata, e pei o le lūlūina o laau o le vaomatua ona o le matagi.

3 Ona fetalai mai lea o Ieova iā Isaia: “Faamolemole, ia ō atu e faafeiloaʻi Aasa, o oe ma Sarasopa* lou atalii, i le mea e gata mai ai le alāvai o le faatanoa i luga, i tala ane o le ala tele i le fanua o le tagata tā ofu. 4 E ao ona e fai atu iā te ia, ‘Ia e vaavaai oe lava ma aua neʻi popole. Aua e te fefe, ma aua neʻi palaai lou loto ona ua pei i laʻua o ni motumotu o loo asuasu, ona o le ita o Resina le tupu o Suria ma le atalii o Remalia, 5 talu ai ua taupulepule Suria ma Efaraima ma le atalii o Remalia ina ia fai se mea leaga iā te oe, e faapea: 6 “Ia tatou ō aʻe e faasagatau iā Iuta ma matuā faatamaʻia ma osofaʻia, ona avea lea mo i tatou lava; ia tatou faia foʻi se isi tupu e nofotupu i Iuta, o le atalii o Taveele.”

7 “‘O le fetalaiga lenei a le Alii Pule Silisili Ese o Ieova: “E lē tū lea fuafuaga pe taunuu foʻi. 8 Auā o le ulu o Suria o Tamaseko, o le ulu foʻi o Tamaseko o Resina; o le a nutililiia Efaraima ma lē toe avea o se nuu ae e leʻi atoa le ono sefulu lima tausaga. 9 O le ulu o Efaraima o Samaria, o le ulu o Samaria o le atalii o Remalia. Afai tou te lē faatuatua, ona lē umi lea ona tumau o outou.”’”

10 Ua toe fetalai mai Ieova iā Aasa e faapea: 11 “Ia e talosaga atu mo se faailoga mai iā Ieova lou Atua, ia faia ia loloto e pei o le Tuugamau* pe faia ia maualuga e pei o mea maualuluga.” 12 A ua faapea atu Aasa: “Ou te lē talosaga atu, ou te lē tofotofo foʻi iā Ieova.”

13 Ona faapea atu lea o le perofeta: “Le aiga o Tavita e, faamolemole ia faalogo mai. Po o se mea faatauvaa ea lo outou faavaivaia o tagata, ma outou faavaivai ai foʻi i loʻu Atua? 14 O le mea lea o le a avatu ai e Ieova iā te outou se faailoga: Faauta! O le a tō le tamaʻitaʻi ma fanau mai se tama tama, ma o le a ia faaigoa iā te ia o Emanuelu.* 15 E ʻai e ia le pata ma le meli i le taimi e na te iloa ai ona tetee atu i le leaga ma filifili i le lelei. 16 Auā a o leʻi iloa e le tama ona tetee atu i le leaga ma filifili i le lelei, o le a faagaogaoina lava le laueleele o tupu e toʻalua ia ua e matuā fefe i ai. 17 O le a aumaia e Ieova faasaga iā te oe ma faasaga i lou nuu ma faasaga foʻi i le aiga o lou tamā, o aso e leʻi faapea ona oo mai talu mai le aso na vavaeese ai Efaraima mai iā Iuta, o le tupu lea o Asuria.

18 “O lea aso, o le a tuufaaili ai Ieova i lago o loo i mea mamao o alāvai o le Naila i Aikupito, ma pi o loo i le laueleele o Asuria, 19 ma o le a latou ō mai, o i latou uma ma nonofo i vanu e pei o ni tofē ua iai ālia, ma māvaevae o papa, ma laau tuitui uma ma nofoaga ua iai vai.

20 “O lea aso, o le a tafi ai e Ieova le ulu ma fulufulu o vae, e oo foʻi i le ʻava o le a seleina, e ala i se tafi ua totogiina i le vaipanoa o iai le Vaitafe, o le tupu lea o Asuria.

21 “O lea aso, o le a faasaoina ai e se tagata se tamaʻi povi fafine o le lafu, ma ni mamoe se lua. 22 O lea aso, ona o le anoanoaʻi o le suāsusu, o le a ʻai ai e ia le pata; auā o le a aai e tagata uma e totoe i le atunuu le pata ma le meli.

23 “O lea aso, o le a iai na o vao tuitui ma vao leaga i nofoaga uma sa iai vine e afe, e tusa lona tau ma tupe siliva e afe. 24 O le a alu atu le tagata i inā ma le aū ma le ʻaufana, auā o le a tumu le atunuu i vao tuitui ma vao leaga. 25 O mauga uma sa masani ona faamamā ese ai le vao leaga i le suō, e te lē alu atu ai i inā ona o le mataʻutia o vao tuitui ma vao leaga; o le a avea lava ma nofoaga e tataa ai povi poʻa ma laueleele e soli e mamoe.”

^ Isaia 7:3 O lona uiga, “o le a toe foʻi se vaega totoe.”


^ Isaia 7:11 Tagaʻi i le Faaopoopoga e 6.


^ Isaia 7:14 O lona uiga, “Ua iā i Tatou le Atua.” Tagaʻi i le Mat 1:23.


Isaia  8 : 1 - 22

8 Ona fetalai mai lea o Ieova iā te aʻu: “Ia e ave se laupapa telē ma tusia ai i luga ni mataʻitusi faigofie i se peni, o ‘Maeli-sala-asa-pasa.’* 2 Ia iai se faamaoniga o lenei mea iā te aʻu e ala i ni molimau faamaoni, o Uria le ositaulaga ma Sakaria le atalii o Iperekia.”

3 Ona ou alu ane lea i le perofeta fafine, ma ua tō ai o ia ona fanau ai lea o le tama tama. Ua fetalai mai Ieova iā te aʻu: “Ia faaigoa o ia iā Maeli-sala-asa-pasa, 4 auā a o leʻi iloa e le tamaitiiti ona valaau atu faapea, ‘Loʻu tamā e!’ ma ‘Loʻu tinā e!’ e aveesea e se isi oloa uma o Tamaseko ma vete a Samaria i luma o le tupu o Asuria.”

5 Ua toe fetalai mai Ieova iā te aʻu, e faapea: 6 “Talu ai ua teena e lenei nuu le vai o Seloa* o loo tafe lemū, ma ua matuā fiafia iā Resina ma le atalii o Remalia; 7 o le mea lea, faauta! o le a aumaia e Ieova faasaga iā i latou o vai o le Vaitafe, e malolosi ma e tele lava, o le tupu lea o Asuria ma lona mamalu uma. O le a ia alu aʻe i ona alāvai uma ma ona auvai uma 8 ma alu atu agaʻi i Iuta. O le a pei o ia o se tafega e tafe atu, e oo aʻe lava ia i le ua. E faaloloa ona apaʻau ma e tumu ai le lautele o lou laueleele, Emanuelu e!”

9 O outou nuu e, ia outou sauni e faamanuʻalia i latou, peitaʻi e nutililiia outou; inā faalogologo ia outou o ē o nonofo i mea mamao o le lalolagi! Inā fusi ia a outou auupega ae peitaʻi e nutililiia outou! Inā fusi ia a outou auupega ae peitaʻi e nutililiia outou! 10 Inā sauniuni ia se faufauga, ae o le a faalēaogāina! Inā tautala ia i so o se upu, ae e lē faatumauina, auā ua iā i matou le Atua! 11 Auā o le fetalaiga lenei ua fetalai mai ai Ieova iā te aʻu ma le malosi o lona aao, ina ia lapataʻia aʻu e aua lava neʻi oʻu savali i le ala o lenei nuu, i lona faapea mai: 12 “E lē tatau ona outou faapea mai, ‘O le taupulepulega!’ e tusa ma mea uma ua fai mai soo ai lenei nuu, ‘O le taupulepulega!’ ma aua tou te matataʻu i le mea o loo latou matataʻu i ai, aua foʻi tou te fefefe i ai. 13 E ao ona outou manatua e na o Ieova o ʻau e paia lava o ia, ma e ao ona outou matataʻu iā te ia, o Ia foʻi e ao ona outou fefefe i ai.”

14 E ao ona avea o ia e pei o se nofoaga paia; ae ia pei o se maa e tausuai ai ma se papa e tautevateva ai i aiga uma e lua o Isaraelu, ia avea foʻi e pei o se mailei ma se matāsele i ē o loo nonofo i Ierusalema. 15 E toʻatele i latou o le a tautevateva ma paʻuʻū ma gaugau, e maileia foʻi ma puʻea.

16 Ia tāʻai le molimau, ma ia faamaufaailogaina le tulafono i oʻu soo! 17 Ou te faatalitali pea iā Ieova, o lē ua ʻaloese ona fofoga mai i le aiga o Iakopo, ma ou te faamoemoe iā te ia.

18 Faauta! O aʻu ma le fanau, o ē ua foaʻiina mai e Ieova iā te aʻu, o ni faailoga ma ni vavega ia i Isaraelu mai iā Ieova o ʻau, o lē ua afio i le Mauga o Siona.

19 Afai e latou te fai atu iā te outou: “Ia saʻili atu i taulāitu po o i latou ua iai le mana e faia ai valovaloga, o ē e musumusu ma leo lāiti ma memumemu,” pe e lē tatau ea ona saʻili atu tagata i lo latou Atua? Pe e tatau ea ona fesili atu i ē ua oti ona o ē o loo ola? 20 Ia saʻili i le tulafono ma le molimau!

E mautinoa o le a latou tautatala atu pea e tusa ma ia upu ae e latou te lē maua lava le malamalama o le vaveao. 21 E taʻitasi ma ui ane i le atunuu ua puapuagatia ma fia ʻai; talu ai ua fia ʻai o ia ma ua ita foʻi, ona ia fetuu lea i lona tupu ma lona Atua ma autilo atu i luga. 22 O le a vaai atu o ia i le lalolagi ma auē! o le puapuaga ma le pogisa, o le puaoa, o taimi faigatā ma le pōuliuli e aunoa ma se malamalama.

^ Isaia 8:1 O lona uiga, “Ua faataalise i le mea ua faoa, ua ia faavave i le mea ua gaoia.”


^ Isaia 8:6 O lona uiga, “O lē ua auina atu,” ma e faatatau atu i se alāvai.


Isaia  9 : 1 - 21

9 Peitaʻi, o le a lē pei le pōuliuli o le taimi muamua ina ua faaleagaina e se tasi le laufanua o Sepulona, ma le laufanua o Nafatali ina ua puapuagatia le laueleele. Ae i se taimi mulimuli ane ona faamamaluina ai lea e se tasi; o le auala e agaʻi i le sami, o le vaipanoa foʻi o Ioritana, o Kalilaia ua nofoia e tagata o nuu ese. 2 Ua vaaia e tagata o ē ua savavali i le pōuliuli le malamalama tele. A o i latou ua nonofo i le laueleele ua pogisa tele, ua susulu atu iā i latou le malamalama. 3 Ua e faatoʻateleina le nuu; auā ua e faateleina le olioli i le nuu. Ua latou olioli i ou luma e pei ona olioli i le taimi o le seleselega, e pei o le olioli o i latou o ē o loo vaevaeina le vete.

4 Auā ua e gausia le amo o la latou avega ma le tootoo i luga o o latou tauʻau, atoa ma le laau a lē e faamalosia i latou e faia galuega e pei ona sa faia i le aso o Mitiana. 5 Auā o seevae uma o ē e savavali ma le paʻō ma ofu uma ua lilo i le toto, e susunuina ia mea e fai ma fafie o le afi.* 6 Auā ua fanau mai mo i tatou le tama, ua foaʻiina mai mo i tatou le atalii; ma o le a i luga o lona tauʻau le pulega a se perenise. O le a faaigoa o ia o le Faufautua Sili, o le Atua Malosi, o le Tamā o le Faavavau, ma le Perenise o le Filemu. 7 E leai se mea e gata mai ai le tele o lana pulega o se perenise atoa ma le filemu, i le nofoālii o Tavita ma lona malo ina ia faamausalīina ma faatumauina ai i le faamasinotonu ma le amiotonu, e afua mai i ia ona aso e oo i le faavavau. E faia lenei mea i le maelega o Ieova o ʻau.

8 Ua oo mai foʻi le afioga a Ieova faasaga iā Iakopo ma ua paʻū i luga o Isaraelu. 9 E iloa foʻi e le nuu lenei mea, o i latou uma, o Efaraima ma ē o loo nonofo i Samaria, ma ona o lo latou faualuga ma lo latou loto faasausili ua latou faapea atu: 10 “Ua solo i lalo piliki, ae e matou te fausia i maa na tipi. Ua tātuu i lalo laau o le sukamoru, ae e matou te suia i laau o le arasi.” 11 E tuu e Ieova fili o Resina e matuā tetee atu iā te ia, ma e na te faaoso i fili o lea tagata, 12 O Suria mai i sasaʻe ma Filisitia mai i sisifo, ma o le a faamaga o latou gutu ma ʻai Isaraelu. Ona o nei mea uma, e leʻi liliuese ai lona toʻasā, ae ua faaloaloa atu pea lona aao.

13 E leʻi toe foʻi le nuu i Lē na taia i latou, ma latou te leʻi saʻili atu foʻi iā Ieova o ʻau. 14 O le a vavaeeseina e Ieova i le aso e tasi mai i Isaraelu o ulu ma siʻusiʻu, o tātupu ma vao ʻutuʻutu. 15 O le ulu, o le toeaina lea ua faaaloalogia, a o le siʻusiʻu, o le perofeta lea e na te avatua aʻoaʻoga pepelo. 16 O ē ua taʻitaʻia lenei nuu, o i latou ia ua māfua ai ona fesēaʻi le nuu; ma o i latou ua taʻitaʻiina, o i latou ia ua fenuminumiaʻi. 17 O le mea lea e lē fiafia ai Ieova e oo lava i o latou tauleleʻa, e lē alofa mutimutivale foʻi o ia i tama ua leai ni tamā ma fafine ua oti a latou tane; auā ua fulitua i latou uma i le mea moni ma faia amioga leaga, ua tautatala foʻi o latou gutu i mea valea. Ona o nei mea uma, e leʻi liliuese ai lona toʻasā, ae ua faaloaloa atu pea lona aao.

18 Ua sasao e pei o le afi le amioleaga; e mū ai vao tuitui ma vao leaga. E mū ai foʻi vao putuputu i le vaomatua, ma e lelea i luga e pei o le alu aʻe o le asu. 19 Ua mū le laueleele i le maʻemaʻeā o Ieova o ʻau, ma e faia foʻi tagata e pei o fafie o le afi.* E lē toe faaalia e se tasi le alofa e oo lava i lona uso. 20 E vavae e se tasi se mea i le itu taumatau ae e fia ʻai pea; ma e ʻai foʻi le isi i le itu tauagavale ae e lē maʻona lava. E taʻitasi ma ʻai le aano o lona lava lima, 21 e ʻaina Efaraima e Manase, e ʻaina foʻi Manase e Efaraima. E aufaatasi i laʻua e faasagatau iā Iuta. Ona o nei mea uma, e leʻi liliuese ai lona toʻasā, ae ua faaloaloa atu pea lona aao.

^ Isaia 9:5 I le gagana Eperu, “e fai ma meaʻai a le afi.”


^ Isaia 9:19 Tagaʻi i le faamatalaga pito i lalo o le Isa 9:5.


Isaia  10 : 1 - 34

10 Oi talofa iā i latou ua faamamaluina faaiʻuga sauā ma i latou e tusitusia tulafono e faapuapuagatia ai tagata, 2 ina ia taofia o ē e faatauvaa mai i le faia o se mataupu faaletulafono, ma aveesea le faamasinotonu mai i ē o loo puapuagatia o loʻu nuu, ina ia fai ma a latou vete mea a fafine ua oti a latou tane, ma faoa mea mai i tama ua leai ni o latou tamā! 3 O le ā se mea tou te faia i le aso e tauia ai outou ma oo mai ai le faafanoga, pe a sau mai i se mea mamao? O ai tou te sosola atu i ai mo se fesoasoani, ma o fea o le a outou tuu ai lo outou mamalu, 4 auā o le mea e tupu o le a punonou nisi o outou ma pagota ma e paʻuʻū pea tagata faatasi ma ē ua fasiotia? Ona o nei mea uma e leʻi liliuese ai lona toʻasā, ae ua faaloaloa atu pea lona aao.

5 “Vaai, o le Asuria, o le tootoo lea o loʻu ita, ma le laau foʻi o loo i lona lima e faaoo ai laʻu faasalaga! 6 Ou te auina atu o ia i se nuu ua fulitua* ma ou te avatu se faatonuga iā te ia e faasagatau i le nuu o loʻu ita tele, ina ia ave le vete ma faoa mea a tagata, ia faia foʻi ma mea e solia e pei o le palapala o le auala. 7 E ui e lē faapena lona manatu, ae e mafai ona ia faia lenei mea; e ui e lē loto i ai i lenā mea ae na te fuafua e faia lenei mea, auā e loto o ia e fasiotia ma faaumatia le tele o atunuu. 8 Auā e faapea ane o ia, ‘Pe e lē o avea ea foʻi perenise o ē o loo auauna iā te aʻu ma tupu? 9 Pe e lē o pei ea Kaleno o Karekimisa? Pe e lē o pei ea Amato o Arepa? Pe e lē o pei ea Samaria o Tamaseko? 10 O le taimi lava e oo ai loʻu lima i malo o atua lē aogā, o ē ua tele atu o latou faatusa ua tā nai lo o Ierusalema ma Samaria, 11 pe e lē pei ona ou faia i Samaria ma ona atua lē aogā, e faapea foʻi ona ou faia i Ierusalema ma ona faatusa?’

12 “Pe a faauma e Ieova ana galuega uma i le Mauga o Siona ma Ierusalema, ou te faasalaina le tupu o Asuria ona o le fua o le faualuga o lona loto, ma le fia tagata o ona mata faasiasia. 13 Auā ua ia faapea mai, ‘O le malosi o loʻu lima o le a ou gaoioi ai, atoa ma loʻu atamai auā ua iā te aʻu le malamalama; ou te aveesea ai tuaoi o tagata, ou te faoa foʻi a latou mea ua faaputuina, ma e pei o se toa ou te faatoʻilaloina ē o loo nonofo ai. 14 E pei ona tago le lima i le faamoega, e faapea ona tago loʻu lima i oloa a tagata; e pei ona aoina e se tasi o fuāmoa ua tuulafoaʻiina, o aʻu, ou te aoina lava foʻi le lalolagi uma, ma e leai se tasi e faapepepepe ona apaʻau pe tatala lona gutu pe ʻīʻī foʻi lona leo.’”

15 Pe e faasilia e le toʻi o ia lava i lē o loo tātā ai, pe e faasilisilia ea e le ʻili o ia lava i lē o loo ʻiliina, e peiseaʻī ua lūlūina e le tootoo lē ua siitia i ai, e peiseaʻī ua sii i luga e le tootoo lē o loo uuina? 16 O le mea lea e faaoo ai pea e le Alii moni o Ieova o ʻau, le maʻi e tino vale ai ona* tagata puputa, ma o le a faamūina pea le mū i lalo o lona mamalu e pei o le mumū o le afi. 17 E avea foʻi le Malamalama o Isaraelu ma afi, e avea o Lē e Paia ma afi mumū; ma e ao ona aasa ma mū ai ona vao leaga ma ona vao tuitui i le aso e tasi. 18 O le a faaumatia aʻiaʻi e Ia le aano o le tino, o le mamalu o ona vaomatua ma ona togālaau, ma e mou atu e pei o le tagata maʻi. 19 O le a faaitiitia laau o le a totoe o lona vaomatua, ma e mafai e se tamaitiiti ona tusia le aofaʻiga.

20 O lea aso, o ē o le a totoe i Isaraelu ma i latou o le a faasaoina o le aiga o Iakopo, e latou te lē toe faalagolago i lē na taia i latou, ae e latou te faalagolago faamaoni atu iā Ieova, o Lē e Paia o Isaraelu. 21 O le a toe foʻi mai se vaega totoe, o le vaega totoe o Iakopo, i le Atua Malosi. 22 Isaraelu e, e ui e toʻatele lou nuu e pei o le oneone o le sami, ae o le a toe foʻi mai na o se vaega totoe mai iā i latou. O le faaumatiaga ua uma ona faatulagaina, o le a oo mai e pei o se lolo, ma e amiotonu foʻi, 23 auā o le a faaoo mai le faaumatiaga ma le iʻuga e lē masuia a le Alii Pule Silisili Ese o Ieova o ʻau, i le atunuu atoa.

24 O le mea lea, o le fetalaiga lenei a le Alii Pule Silisili Ese o Ieova o ʻau: “Loʻu nuu e, o ē o loo nonofo i Siona, aua tou te fefefe ona o le Asuria, o lē sa masani ona taia outou i le tootoo, ma sii i luga lana laau e faasagatau ai iā te outou e pei ona faia e Aikupito. 25 Auā e toeitiiti ona uma lea o le faasalaga, ma e uma foʻi loʻu ita pe a faaumatia i latou. 26 E faalālā e Ieova o ʻau le sasa faasaga iā te ia e pei o le faatoʻilaloina o Mitiana i le papa o Oreva; o lona tootoo foʻi e i luga o le sami, e na te sii i luga e pei ona sa ia faia iā Aikupito.  

27 “O lea aso, e sii ese ai le avega mai i lou tauʻau, ma lana amo mai i lou ua, ma o le a gausia le amo ona o le suāuu.”

28 Ua oo o ia i Aiata; ua ia ui ane foʻi i Mekerona; ma ua ia tuu ana mea i Mekemase. 29 Ua latou sopoʻia le asaga, ua latou mālōlō i Kepa i le pō, ua gatete Rama, ua sola Kipea o Saulo. 30 Inā alaga atu ia i se leo iʻī, oe le tama fafine a Kali. Leisa e, ia e uaʻi atu. Anatota e, o lē ua puapuagatia inā alaga atu ia! 31 Ua sola Matemena. Ua saʻili e ē o loo nonofo i Kipima se mea e malu ai. 32 Ua mālōlō o ia i Nove a o ao pea. Ua ia faalālā lona lima ina ia faamataʻu ai i le mauga o le tama fafine a Siona, o le mauga o iai Ierusalema.

33 Faauta! O le Alii moni o Ieova o ʻau, o loo ia tā i lalo lālā laau ma le paʻō tele; ua ia tātuu foʻi i ē ua tutupu maualuluga, ma ua faamaulaloina o ē e faamaualuluga. 34 Ua ia tā i lalo vao o le vaomatua i le auupega uʻamea, ma o le a paʻū Lepanona ona o lē e malosi.

^ Isaia 10:6 O i latou ua fulitua i le tapuaʻiga moni po o i le Atua.


^ Isaia 10:16 O lona uiga “o le Asuria” lea e taʻua i le fuai e 5 ma le 24.


Isaia  11 : 1 - 16

11 O le a tupu mai se lālā itiiti i le pogati o Iese; o le a tupu mai foʻi se tātupu e fuatele mai i ona aa. 2 O le a oo iā te ia le agaga o Ieova ma tumau ai, o le agaga o le atamai ma le malamalama, o le agaga o le fautuaga ma le mana, o le agaga o le poto ma le mataʻu iā Ieova; 3 e fiafia o ia i le mataʻu iā Ieova.

O le a lē faamasino e ia e tusa ma mea e vaai i ai ona mata, e lē aʻoaʻi atu foʻi e tusa ma mea e faalogo i ai ona taliga. 4 E faamasino e ia ma le amiotonu ē ua faatauvaa, e aʻoaʻi atu foʻi e ia ma le amio saʻo ina ia maua aogā e tagata agamalu o i le lalolagi. O le a taia e ia le lalolagi i le tootoo o lona fofoga; ma o le a faaumatia e ia o ē e amioleaga i afioga* mai i lona fofoga. 5 E fai le amiotonu ma fusi o ona suilapalapa, e fai foʻi le faamaoni ma fusi o ona puimanava.

6 O le a mālōlō faatasi le luko ma le tamaʻi mamoe poʻa, o le a taooto faatasi le tamaʻi ʻoti ma le nameri,* e faatasi foʻi le tamaʻi povi ma le leona taanoa ma le manu peti; ma o le a taʻitaʻiina i latou e le tamaitiiti.* 7 E aai faatasi le povi fafine ma le pea; e taooto faatasi a laʻua fanau. E ʻai foʻi e le leona vao mamago e pei o le povi poʻa. 8 O le a taalo foʻi le tama e leʻi teʻa ma le susu i le lua o le asipi;* e tuu atu e le tama ua teʻa ma le susu lona lima i le lua o le gata uogo. 9 E latou te lē faia se mea e lamatia ai pe faaleagaina se mea i loʻu mauga paia uma; auā o le a tumu le lalolagi i le poto e uiga iā Ieova e pei ona ufitia o le ilititai i le suāsami.   

10 O lea aso, o le a tulaʻi ai le aa o Iese e fai ma faailoilo mo nuu. E vāai atu iā te ia nuu mo se taʻitaʻiga, ma e matagofie lona afioaga.

11 O lea aso, e toe tuu faalua atu ai e Ieova lona aao ina ia aoaoina o ē o le a totoe o lona nuu, o ē o le a totoe mai i Asuria, mai i Aikupito, mai i Patoro, mai i Kuso, mai i Elama, mai i Senara, mai i Amato ma motu o le sami. 12 O le a faatūina e ia se faailoilo mo nuu ma aoaoina o ē ua faataapeapeina o Isaraelu; o le a ia faapotopotoina foʻi o ē ua salalau solo o Iuta mai i pito e fā o le lalolagi.

13 Ona mavae atu lea o le lotoleaga o Efaraima, ma e faaumatia i latou o ē e feita iā Iuta. E lē lotoleaga Efaraima iā Iuta pe e ita foʻi Iuta iā Efaraima. 14 E la te felelei atu i le tauʻau o Filisitia i le itu i sisifo; e la te faoa faatasi oloa a atalii o atunuu i Sasaʻe. O le a la faatoʻilaloina Etoma ma Moapi, ma e usiusitaʻi atalii o Amoni iā i laʻua. 15 E aveesea lava e Ieova le vaifagaloa o le sami o Aikupito, ma e faalālā atu lona aao i le Vaitafe i le aasa o lona agaga. E taia e ia le vaitafe i ona ālia e fitu, e faaui atu ai e ia tagata ia sopoʻia i o latou seevae tosotoso. 16 O le a iai se ala tele mo ē o le a totoe o lona nuu, o ē o le a totoe i Asuria, e pei lava ona sa iai se ala mo Isaraelu i le aso na latou ō mai ai, mai i le atunuu o Aikupito.

^ Isaia 11:4 I le gagana Eperu, “le agaga o lona fofoga.”


^ Isaia 11:6 O se manu pulepule taufeʻai e pei o se pusi lapoʻa. E taʻua i le faa-Peretania o le leopard.


^ Isaia 11:6 I le gagana Eperu, “o le a avea le tamaitiiti ma taʻitaʻi iā i latou.”


^ Isaia 11:8 O se ituaiga o gata uogo e maua i Asia ma Aferika.


Isaia  12 : 1 - 6

12 O lea aso, o le a e faapea atu ai: “Ieova e, ou te faafetai iā te oe, auā e ui ina e toʻatamaʻi iā te aʻu, ae ua fai ifo lou toʻasā ma ua e faamāfanafana iā te aʻu. 2 Faauta! O le Atua o loʻu faaolataga. Ou te faatuatua i ai ma ou te lē fefe; auā o Ioa Ieova o loʻu malosi ia ma loʻu malu, ma ua avea foʻi o ia ma oʻu faaolataga.”

3 E tou te utu vai ma le olioli i vaipuna o le faaolataga. 4 O lea aso, o le a outou faapea atu ai: “Inā outou faafetai atu ia iā Ieova! Ia valaau atu i lona suafa. Ia faailoa atu ana feutagaʻiga i tagata. Ia taʻu atu ua faaeaeaina lona suafa. 5 Pepese atu ia iā Ieova, auā ua ia faia mea silisili. Ua faailoa atu lenei mea i le lalolagi uma.

6 “Alaga ia ma le leotele ma valaau atu ma le olioli, le tama fafine a Siona e, auā ua silisili Lē e Paia o Isaraelu, o lē ua iā te oe.”

Isaia  13 : 1 - 22

13 O le feʻau faasaga iā Papelonia lea na vaaia e Isaia le atalii o Amota i se faaaliga: 2 “Inā outou faatū ia se faailoilo i luga o mauga e leai ni laau. Ia leotetele atu iā i latou, ia talotalo atu le lima ina ia latou ō mai ai i faitotoʻa o tamālii. 3 O aʻu lava, ua ou tuuina atu le poloaʻiga i ē ua ou filifilia.* Ua ou valaauina oʻu tagata totoa ina ia faatinoina loʻu ita, o oʻu tagata o ē ua matuā olioli. 4 Inā faalogo ia! Ua iai le motu o tagata e toʻatele i le mauga e pei o se nuu e toʻatele lava! Inā faalogo ia! Ua iai le pisapisaō o malo, o atunuu ua aoaoina faatasi! O loo faapotopotoina e Ieova o ʻau ʻautau o le taua. 5 O loo ō mai i latou mai i se nuu mamao, mai i le taufaasiʻusiʻuga o le lagi, o Ieova ma auupega o lana faasalaga, ina ia faaumatia le lalolagi uma.

6 “Inā tagiauē ia outou, auā ua latalata mai le aso o Ieova! E oo mai e pei o se malaia mai i Lē e ona le malosi uma lava. 7 O le mea lea o le a paʻuʻū ai lima uma, ma e liusuavai ai lotoatoa o tagata. 8 Ua atuatuvale tagata. Ua oo iā i latou le tafitivale ma le tigā o le a fanau; e pei o le fafine o le a fanau ua faapena foʻi o latou tigā. Ua fevaaiaʻi i latou ma le fememeaʻi. Ua mūmū foʻi o latou foliga.

9 “Faauta! O loo sau le aso o Ieova, e ogaoga i le maʻemaʻeā ma le toʻasā tele, ina ia avea le laueleele ma mea e ofo ai, ma ia faaumatia tagata agasala o loo iai. 10 Auā o le a lē pupula mai le malamalama o fetu ma faaputuga fetu o Kisila; e pogisa le lā pe a oso aʻe, ma e lē susulu foʻi le malamalama o le masina. 11 O le a ou taui atu le leaga i le laueleele ua fua tele mai, ma tagata amioleaga ona o a latou mea sesē. O le a ou faamutaina le mimita o ē e faamaualuluga, ma ou lafotuina le faasausili o ē e pule sauā. 12 O le a ou faia ia sili ona toʻaitiiti tagata nai lo o le auro lelei, ma e sili ona toʻaitiiti tagata nai lo o auro o Ofeira. 13 O le mea lea o le a ou faaatuatuvaleina ai le lagi, ma e lūlūeseina le lalolagi ona o le maʻemaʻeā o Ieova o ʻau i le aso o lona toʻasā tele. 14 E pei o le sevi* ua tuliesea ma e pei o le lafu e leai se tasi e aoaoina faatasi, e latou te liliu atu, e taʻitasi i ona lava tagata; ma e latou te sosola, e taʻitasi i lona lava atunuu. 15 O le a tuia i latou uma e maua, e fasiotia foʻi i le pelu o i latou uma e puʻea; 16 ma e nutipalaina a latou fanau i o latou luma. O le a faoa a latou meafale ma e toso faamalosi foʻi a latou lava avā.

17 “Ou te faaosoina Metai e faasagatau iā i latou, latou te lē manatu i siliva, e latou te lē fiafia foʻi i auro. 18 E nutipalaina foʻi talavou i a latou ʻaufana. E latou te lē tigā alofa i fanau; e latou te lē alolofa foʻi i atalii. 19 O Papelonia foʻi, ua sili lona matagofie i isi malo, o le aai matagofie e mitamita ai Kaletaia, o le a iʻu ina pei o Sotoma ma Komoro ina ua faaumatia e le Atua. 20 O le a lē toe ʻainā lenā aai, pe tumau ai i lea tupulaga ma lea tupulaga. O le a lē faatūina ai e se Arapi lona faleʻie i inā, e lē avatua ai foʻi e se leoleo mamoe lana lafu e taooto ai i lea mea. 21 O le a taooto ai i lea mea manu mai i laufanua e leai ni vai, ma o fale sa nonofo ai tagata o le a tumu i lulu. E nonofo foʻi i lea mea o iaena,* ma e osooso solo ai temoni* i inā. 22 E uiō taʻifau ʻaivao i maota o Papelonia, ma o le a iai gata tetele i maota sa fiafia i ai tagata. Ua lata mai ona vaitaimi, e lē tolopōina foʻi ona aso.”

^ Isaia 13:3 O lona uiga ua faapaiaina po ua vavaeese mo le taua a Ieova.


^ Isaia 13:14 O le manu o le ʻaila e saosaoa.


^ Isaia 13:21 O se manu e umī lona ua, e iai ona apaau ae e lē lele. O le upu Peretania o le ostrich.


^ Isaia 13:21 I le gagana Eperu, “O temoni e foliga e pei o ni ʻoti.” Atonu na manatu i latou na tapuaʻi i ai o ni meaola taufulufulua ma na foliga e pei o ni ʻoti poʻa.


Isaia  14 : 1 - 32

14 O le a alofa mutimutivale Ieova iā Iakopo, ma e toe filifilia foʻi e ia Isaraelu; o le a ia tuuina atu iā i latou le mapusaga i lo latou laueleele, ma e aufaatasi atu ma i latou tagata ese e aumau, e latou te faatasi atu foʻi i le aiga o Iakopo. 2 O le a toe faafoʻi i latou e tagata o isi nuu i lo latou lava laueleele, ma o le a fai e le aiga o Isaraelu tagata mo i latou lava i le laueleele a Ieova, e fai ma auauna tane ma auauna teine; e latou te faapagotaina o ē sa faia i latou ma pagota, e latou te pule foʻi i ē sa faamalosia i latou e faia galuega.

3 O lea aso, pe a tuuina atu e Ieova iā te oe le mapusaga mai i lou tigā ma lou atuatuvale ma galuega mamafa i le taimi sa e nofo pologa ai, 4 e te lāgā ai se faaupuga faasaga i le tupu o Papelonia e faapea:

“E! Ua taofia lē sa faamalosia isi e fai galuega, ma ua faamutaina sauāga! 5 Ua gausia e Ieova le tootoo o ē e amioleaga, o le laau a ē e pule, 6 o lē ua taia tagata i le maʻemaʻeā i le tā e le aunoa, o lē ua faatoʻilaloina atunuu i le ita tele i sauāga e lē mataofiofia. 7 Ua iai le mapusaga i le lalolagi atoa, ua saʻoloto mai i vevesi. Ua olioli ma alalaga fiafia tagata. 8 E oo lava i laau o le perosi ua olioli ona o mea ua oo iā te oe, ua faapea mai foʻi laau o le arasi o Lepanona, ‘Talu mai lava ona e taoto, ua lē toe iai se tagata e tā laau ua faasagatau mai iā i matou.’

9 “E oo i le Tuugamau* i lalo, ua atuatuvale ona o oe ina ia faafetaiaʻi iā te oe i lou alu atu. Ua feala i latou ua feoti ona o oe, o taʻitaʻi uma o le lalolagi e pei o ni ʻoti. E na te faatulaʻi ese tupu o atunuu mai i o latou nofoālii. 10 Ua latou tautatala uma mai ma faapea mai iā te oe, ‘O oe foʻi, po ua e vaivai e pei o i matou? Po ua tutusa oe ma i matou? 11 Ua oo ifo lou mimita i le Tuugamau ma le paʻō o au meafaifaaili e fai uaua. I lalo ifo o oe ua fola ai ilo e pei o se nofoa umī; ma anufe e fai ma ou ie afu.’

12 “Oi ua e paū mai i le lagi, o lē ua susulu atu, o le atalii o le vaveao! Oi ua tātuu oe i lalo i le eleele, o oe na faatoʻilaloina nuu! 13 A o oe sa e faapea ifo i lou loto, ‘Ou te alu aʻe i lagi. Ou te sii loʻu nofoālii i luga o fetu a le Atua, ma ou te saofaʻi i luga o le mauga o feiloaʻiga, i le vaega pito i mamao o le itu i mātū. 14 Ou te alu aʻe i luga o mea maualuluga o ao; ou te faia aʻu e tusa ma le Silisili Ese.’

15 “Peitaʻi, o le a ave ifo oe i le Tuugamau, i le vaega pito i mamao o le lua. 16 O i latou o ē e vāai iā te oe e pulatoʻa atu iā te oe; o le a latou matuā saʻiliʻili iā te oe i lo latou faapea ane, ‘Po o le tamāloa ea lenei na faavevesia le lalolagi, ma ia lūlūina malo, 17 o lē na faia le laueleele ua fua mai e pei o le toafa ma ia faatoʻilaloina ona lava aai, e leʻi tatalaina foʻi ana pagota e toe foʻi i o latou aiga?’ 18 O tupu o isi atunuu uma, ioe o i latou uma, ua taooto i latou ma le mamalu, e taʻitoʻatasi i lona lava loa. 19 A o oe, e tuulafoaʻi oe e aunoa ma se nofoaga e tanu ai oe, e pei o se moemoe e inosia, ua ufitia i tagata ua oti, o ē sa tutui i le pelu ma ua ō ifo i maa o le lua, e pei o le tino oti ua solia. 20 E lē tanua oe faatasi ma tupu, i se tuugamau, ona ua e faaleagaina lou laueleele, na e fasiotia foʻi ou lava tagata. E lē toe taʻua lava fanau a ē e amioleaga.

21 “Inā outou sauni ia se mea e fasiotia ai ona lava atalii ona o mea sesē a o latou augātamā, ina ia latou lē tutulaʻi mai ma fai mo i latou le laueleele ma faatumu le fogāeleele ua fua mai i aai.”

22 “Ou te tulaʻi e faasagatau iā i latou,” ua fetalai mai ai Ieova o ʻau.

“Ou te tineia le igoa o Papelonia ma ē o totoe, o fanau atoa ma fanau a fanau,” ua fetalai mai ai Ieova.

23 “O le a ou faia Papelonia ma mea e nofo ai le kifota* ma vaivai ua iai ū, ou te saluina o ia i le salu o le faaumatiaga,” ua fetalai mai ai Ieova o ʻau.

24 Ua tautō Ieova o ʻau e faapea: “E pei ona ou manatu e faapea lava ona tupu; ma e tusa ma laʻu faaiʻuga, o le mea lea e taunuu, 25 ina ia tuʻimomomoina le tagata Asuria i loʻu laueleele ma ou solia o ia i luga o oʻu mauga; ma aveesea lana amo mai i loʻu nuu ma aveesea foʻi lana avega mai i o latou tauʻau.”

26 O le poloaʻiga lenei ua fuafuaina e faasaga i le lalolagi uma, o le aao foʻi lenei o loo faaloaloa pea faasagatau i nuu uma. 27 Auā ua faia e Ieova o ʻau le faaiʻuga, o ai na te mafai ona lepetia? O loo faaloaloa atu lona aao, o ai na te mafai ona faafoʻisiaina?

28 O le tausaga na maliu ai le Tupu o Aasa, na oo mai ai lenei feʻau: 29 “Filisitia e, aua tou te olioli o so o se tasi o outou, talu ai ua gausia le tootoo o lē na taia outou. Auā o le a tupu mai i le aa o le gata se gata uogo, ma o lana tama, o le gata lea e pei o le afi mumū o loo lele. 30 O le a aai ulumatua a ē e faatauvaa, ma e taooto ē e matitiva ma le saogalemu. O le a ou fasiotia lou aa i le oge, ma e fasiotia foʻi ē o le a totoe mai iā te oe. 31 Le faitotoʻa e, inā tagiauē ia! Le aai e, inā alaga leotele atu ia! Filisitia e, o le a faavaivai o o outou loto uma lava! Auā o loo sau le asu mai i le itu i mātū ma e leai se fitafita e vavaeese mai i lana ʻautau.”

32 O le ā se tali o le a fai atu e se tasi i avefeʻau o nuu? Ua faataatia e Ieova le faavae o Siona, ma e sulufaʻi i ai ē ua puapuagatia o lona nuu.

^ Isaia 14:9 Tagaʻi i le Faaopoopoga e 6.


^ Isaia 14:23 O se meaola e pei o se lapiti e talatala matuitui lona tino e puipuia ai o ia. E taʻua i le faa-Peretania o le porcupine.


Isaia  15 : 1 - 9

15 O le feʻau faasaga iā Moapi: Ua faatafunaina Aro o Moapi i le pō, ua faaumatia lava. Ua faatafunaina Kiri o Moapi i le pō, ua faaumatia lava. 2 Ua ia alu aʻe i le Malumalu ma Tipona, ma mea maualuluga, ina ia tagi ai. Ua tagiauē Moapi ona o Nepo ma Metepa. Ua sele mamā o latou ulu uma; ua sele foʻi a latou ʻava uma. 3 Ua latou oofu i ʻie talatala i luga o ona auala. Ua tagiauē tagata uma i luga o taualuga o fale ma nofoaga faitele, ua ō ifo ma le fetagisi. 4 Ua alalaga Hesepona ma Eleale. Ua lagona o latou leo e oo lava i Iaesa. O le mea lea ua alalaga leotetele ai fitafita o Moapi. Ua matuā fefefe lava o latou loto.

5 Ua alaga loʻu loto ona o Moapi lava ia. Ua oo atu ē ua sosola i Soara ma Ekalata-selisa.* Ua taʻitoʻatasi ma alu aʻe i le aʻega o Luita a o tagi; i le ala foʻi o Horonaima ua latou alalaga ona o le mala ua tupu. 6 Ua avea vai o Nimara ma mea mātūtū. Ona ua mago le vaomuʻa, ua pē le mutia; ua leai se mea e lanu meamata. 7 O le mea lea, ua latou amo ai mea ua totoe atoa ma a latou oloa ua teu ma sopoʻia le vanu o laau o le garava. 8 Ua oo atu le alaga i fanua atoa o Moapi. Ua lagona le tagiauē e oo lava i Ekilaima; ua lagona foʻi le tagiauē e oo lava i Pere-alima, 9 auā ua tumu vai o Timone i le toto. Ou te faaoo atili ni mea leaga iā Timone, e pei o le leona i ē e sosola o Moapi ma sao ai, i ē foʻi e totoe i le laueleele.

^ Isaia 15:5 Atonu e faatatau atu i se nofoaga i Moapi. Ua faaliliuina i isi Tusi Paia, “o le povi fafine e tolu tausaga.”


Isaia  16 : 1 - 14

16 Ia outou avatu se mamoe poʻa i le pule o le atunuu, mai i Sela e agaʻi atu i le toafa, e oo i le mauga o le tama fafine a Siona.

2 Auā e pei o le manulele ua sola ese, ua tuliesea mai i lona faamoega, o le a faapea foʻi tama fafine a Moapi i asaga o Arinona.

3 “Ia outou fai mai ni fautuaga, ma faatino le faaiʻuga.

“Ia faapaolo mai lou ata lafoia e peiseaʻī o le pō i le aoauli. Ia natia ē ua faataapeapeina; aua e te faalataina se tasi o loo sola. 4 Moapi e, seʻi aumau iā te oe oʻu tagata ua faataapeapeina. Ia fai oe ma lafitaga iā i latou ona o lē e faatamaʻia mea. Auā ua oo lē ua sauā i lona iʻuga; ua faaiʻuina foʻi le faatamaʻiaga o mea; e faaumatia mai i le lalolagi ē ua solia isi i lalo.

5 “O le alofa faamaoni e faavaeina ai ma le mausalī le nofoālii; ma e nofo ma le faamaoni se tupu i le nofoālii i le faleʻie o Tavita, e faamasino ma saʻili i le amiotonu, e faataalise foʻi ona faia le mea tonu.”

6 Ua matou faalogo i le faamaualuga o Moapi, ma ua matuā faamaualuga lava o ia; o lona faualuga, o lona faamaualuga, ma lona ita tele, ae e lē aogā ma e pepelo foʻi ana tala. 7 O lea, e tagiauē Moapi ona o Moapi; e tagiauē foʻi le atunuu atoa. O le a faanoanoa ē ua afāina ona o keke e faia i le vine mai i Kiriaresa, 8 auā ua mamae fanua malifa o Hesepona. O pule o nuu ua latou gauieseina ai lālā ua tumu i fuifuivine mai i le vine o Sepena. Ua oo atu lālā vine i Iasaru; ua sosolo atu i le toafa. Ua tuu ona tātupu e tupu olaola; ua sosolo atu i le sami.

9 O le mea lea ou te tagi ai faatasi ma le tagi a Iasaru ona o le vine o Sepena. Ou te faasūsūina oe i oʻu loimata Hesepona e, ma Eleale e, auā ua tupu le alaga i le taimi o le fuata o le tau māfanafana ma le taimi o le seleselega. 10 Ua aveesea le fiafia ma le olioli mai i le togālaau ʻaina; ua lē toe iai se alaga fiafia i togāvine, e leai foʻi ma se isi e pisa. E lē toe maua se uaina i le soligavine e lē e solia vine. Ua ou faamutaina le alaga.

11 O le mea lea ua gatete ai totonu o loʻu tino e pei o uaua o le kitara ona o Moapi, atoa ma loʻu manava ona o Kiriaresa.

12 Ua iloa ua vaivai Moapi i luga o le mea maualuga; ma ua alu atu o ia i lona malumalu e tatalo ai, ae e lē mafai e ia ona faia se mea.

13 O le fetalaiga lea na fetalai muamua mai ai Ieova e uiga iā Moapi. 14 A o lenei ua fetalai mai Ieova e faapea: “O tausaga lava e tolu e tusa ma tausaga e faigaluega totogi ai se tagata, e faalumaina ai le mamalu o Moapi i le tele o vevesi eseese, ma o ē o le a totoe e toʻaitiiti lava i latou, o le a lē malolosi foʻi.”

Isaia  17 : 1 - 14

17 O le feʻau faasaga iā Tamaseko: “Faauta! ua lē toe avea Tamaseko o se aai, a ua fai ma faupuʻega o fale ua faaleagaina. 2 O aai o Aroeru ua tuulafoaʻiina ua fai ma nofoaga o lafumanu, e taooto ai ia manu ma e leai se isi e faamataʻu i ai. 3 Ua lē toe iai foʻi aai malupuipuia i Efaraima, ma le malo i Tamaseko; ma o le mamalu o ē e totoe i Suria, o le a pei lava o le mamalu o le fanauga a Isaraelu,” ua fetalai mai ai Ieova o ʻau.

4 “O lea aso, o le a faamaulaloina ai le mamalu o Iakopo, o le a oo ina paee lona tino sa puta. 5 Pe a aoaoina e lē e selesele fatu le togāsaito* ma tago atu lona lima ma selesele ʻau o fatu, e ao ona avea o ia e pei o se tasi na te selesele ʻau o fatu i fanua laugatasi o Rafaimi. 6 E tatau ona iai ni nai fua e totoe i le fanua e pei o le sasaina o le laau o le olive: pe lua pe tolu ni olive pula e totoe i le tumutumu o le lālā; pe fā pe lima i lālā e fua mai,” ua fetalai mai ai Ieova le Atua o Isaraelu.

7 O lea aso, e vaai atu ai le tagata i Lē na faia o ia, ma e pulatoʻa atu ona mata i Lē e Paia o Isaraelu. 8 O le a lē vaai atu o ia i fata faitaulaga, o galuega a ona lima; ma e lē pulatoʻa atu o ia i mea na faia e ona tamatamaʻilima, po o pou paia po o fata faitaulaga e mū ai mea manogi. 9 O lea aso, o le a avea ai ona aai malupuipuia e pei o se nofoaga ua tuua i le vaomatua, e oo lava i le lālā laau ua latou tuulafoaʻiina ona o le fanauga a Isaraelu; e avea foʻi ma mea e faatafunaina. 10 Auā ua galo iā te oe* le Atua o lou faaolataga; ma ua e lē manatua le Papa e malupuipuia ai oe. O le mea lea ua e totōina ai faatoʻaga mananaia, ma ua e totō ai foʻi le tātupu o se tagata ese.* 11 I le ao e te faia lelei ai se pā o lou faatoʻaga, i le taeao foʻi e te faatupu ai lau fatu ia ola, ae o le a mou atu le seleselega i le aso o le faamaʻi ma le tigā e leai se togafiti.

12 Auē, le vāvāō o le toʻatele o tagata, o ē ua paʻō e pei o le paʻō o le sami! Ua pisapisaō foʻi nuu, o ē ua malomaloā e pei o le ū o vai tetele! 13 O le a malomaloā nuu e pei o le taalili o vai e tele. O le a Ia aʻoaʻia malosi i latou, ma e sosola ai i se mea mamao ae e tuliloaina e pei o aputi o saito i luga o mauga i luma o le matagi, ma e pei o vao tuitui e taavavale i le asiosio. 14 I le afiafipō faauta! ua oo faafuaseʻi mai le mataʻu tele. A o leʻi oo i le taeao, ua lē toe iai i latou. O le tofi o i latou o ē ua faoa a tatou mea, ma le vaega a i latou o ē e faasauā mai iā i tatou.

^ Isaia 17:5 Pe e faasino atu foʻi i le karite (barley).


^ Isaia 17:10 I le gagana Eperu ua tusia lenei upu i le kenera (gender) fafine o lea la e faatatau atu iā Ierusalema.


^ Isaia 17:10 Atonu “o se atua ese.”


Isaia  18 : 1 - 7

18 Auē, le atunuu e, ua faapepepepe ai iniseti e fai apaʻau, o loo i le vaipanoa o le vaitafe o Aitiope! 2 O lē na te aauina atu avefeʻau i luga o le sami, e ala i vaa kome* i le fogātai, e faapea: “Inā ō atu ia outou o avefeʻau televavave i le nuu e uumi ma lamolemole o latou paʻu, i se nuu e fefefe ai nuu uma, o le nuu e mataʻutia lona malosi ma manumalo, o ē ua tafia e vaitafe o latou laueleele.”

3 O outou uma o loo nonofo i le laueleele ua fua tele mai, ma outou o ē o loo nonofo i le lalolagi, o le a outou vaaia se mea e pei o le taimi e faatū ai se faailoilo i luga o mauga, o le a outou faalogo foʻi i se leo e pei o le taimi e ili ai le pū. 4 Auā o le fetalaiga lenei a Ieova iā te aʻu: “Ou te nofo filemu ma vaavaai atu i loʻu nofoaga ua faamausalīina, e pei o le vevela tele i le taimi o le ao, e pei o le sau foʻi ua totō ifo i le tau vevela o le seleselega. 5 Auā a o leʻi oo i le seleselega, pe a mamae le fuga, ma ua toeitiiti pula lelei le vine, e ao i se tasi ona sala ese tātupu i le pelu teu laau, ia aveese foʻi moemoe ma sala ese ia mea. 6 O le a tuua faatasi i latou uma mo manulele taufeʻai o mauga, ma manu o le lalolagi. I le tau māfanafana, e ʻaina ai i latou e manulele taufeʻai, ma e ʻaina foʻi e isi manu uma o le lalolagi i le taimi o le seleselega.

7 “O le taimi lea o le a latou aumaia ai se meaalofa iā Ieova o ʻau, mai i le nuu e uumi ma lamolemole o latou paʻu, e mai foʻi i tagata e fefefe ai nuu uma, o le nuu e mataʻutia lona malosi ma manumalo, o ē ua tafia e vaitafe o latou laueleele, e aumaia i le mea ua iai le suafa o Ieova o ʻau, o le Mauga lea o Siona.”

^ Isaia 18:2 Po o se pusa laʻitiiti faatafafā o le laau o le ū.


Isaia  19 : 1 - 25

19 O le feʻau faasaga iā Aikupito: Faauta! O loo tiʻetiʻe Ieova i le ao saoasaoa ma o loo afio atu i Aikupito. O le a gatete atua lē aogā o Aikupito ona o ia, ma o le a liusuavai loto o tagata Aikupito i totonu iā i latou.

2 “Ou te faaoso tagata Aikupito e tetee i isi tagata Aikupito, e tau le tagata ma lona uso, e taʻitoʻatasi ma faasagatau i lana uō, e faasagatau le tasi aai i le isi aai, ma le tasi malo i le isi malo. 3 O le a lē mautonu Aikupito,* ma ou te faafenumiaʻia a latou fuafuaga. O le a latou saʻili atu i atua lē aogā, o i latou foʻi e fai togafiti faataulāitu, o ē e saʻili i agaga ma ē e vavalo i mea e tutupu. 4 O le a ou tuuina atu Aikupito i le lima o se taʻitaʻi sauā, ma o le a malosi le tupu e pule iā i latou,” ua fetalai mai ai le Alii moni, o Ieova o ʻau.

5 O le a pē le vai mai i le vaitafe, ma e mate foʻi ma mātūtū le vaitafe. 6 E elo le vaitafe; e papaʻu ma mamate alāvai o le Naila i Aikupito. E pala foʻi ū ma vao ʻutuʻutu. 7 O le a mamago fanua i tala ane o le Vaitafe o le Naila, i le gutu o le Vaitafe o le Naila, ma laufanua uma ua totō ai mea o le Vaitafe o le Naila. O le a faataapeape solo ia mea ma e lē toe iai lava. 8 E faanoanoa le ʻaufaifaiva, ma e feoi i latou ua sasau a latou mātau i le Vaitafe o le Naila, e mou atu foʻi i latou e lafo le upega i luga o le vai. 9 E māsiasi le ʻaufaigaluega e talaina filo o le laau o le lino;* atoa ma ē e lalagaina ʻie papaʻe. 10 E nutimomoia loto o tagata lalaga o Aikupito, e tigā foʻi loto o ē uma e faigaluega mo se totogi.

11 Ua vālea perenise o Soana. E lē talafeagai faaiʻuga a tagata atamamai o le ʻaufaufautua a Farao. E faapefea ona outou fai atu iā Farao: “O aʻu o le atalii o ē e atamamai, o le atalii o tupu o aso anamua”? 12 O fea la o iai i latou, o ou tagata atamamai ina ia latou logo atu iā te oe, pe afai latou te iloa le finagalo o Ieova o ʻau e faatatau iā Aikupito? 13 Ua gaoioi ma le valea perenise o Soana, ua ʻolegia perenise o Nafi, ua faasesēina Aikupito e alii sili o ona ituaiga. 14 Ua liligi ifo e Ieova i le atunuu o Aikupito le agaga o le lē mautonu; ma ua faasesēina ai Aikupito i ana galuega uma e o latou taʻitaʻi, e pei ona tautevateva le tagata onā i ana puaʻiga. 15 E lē toe iai lava se galuega a Aikupito, o se galuega e fai e le ulu po o le siʻusiʻu, o le tātupu po o le vao ʻutuʻutu foʻi.

16 O lea aso, o le a pei ai Aikupito o ni fafine, ma o le a gatete lava ma fefefe ona ua faalālā atu e Ieova o ʻau lona aao faasaga iā i latou. 17 E avea le laueleele o Iuta ma mea e fefefe ai Aikupito. O i latou uma o ē e taʻu atu i ai Iuta e latou te fefefe ona o le finagalo o Ieova o ʻau, o loo ia faafinagaloina faasaga iā Aikupito.

18 O lea aso, o le a iai aai e lima i le laueleele o Aikupito o loo tautatala i le gagana a Kanana ma tautō iā Ieova o ʻau. E taʻua le tasi, o le Aai o le Malaia.

19 O lea aso, o le a iai le fata faitaulaga iā Ieova i totonu o le laueleele o Aikupito, ma le poutū e faamamaluina ai Ieova i tala ane o lona tuaoi. 20 E fai ia mea ma faailoga ma molimau iā Ieova o ʻau i le atunuu o Aikupito; auā o le a latou alalaga atu iā Ieova ona o ē e faasauā mai, o le a auina atu foʻi e ia iā i latou se faaola, o lē ua sili, o le a laveaʻiina i latou. 21 E faailoaina Ieova i tagata Aikupito; ma o le a iloa e tagata Aikupito Ieova i lea aso, e latou te avatu taulaga ma meaalofa, ma e faia foʻi se tautoga iā Ieova ma faatinoina. 22 O le a taia lava Aikupito e Ieova. O le a taia e ia ma faamālōlōina; e latou te toe foʻi iā Ieova, ona ia talia lea o la latou ʻaiʻoi atu ma faamālōlō iā i latou.

23 O lea aso, o le a iai le auala tele mai i Aikupito e oo atu i Asuria, o le a ō atu ai Asuria i Aikupito, ma e ō mai ai foʻi Aikupito i Asuria; o le a latou fai ai le auaunaga, o Aikupito faatasi ma Asuria. 24 O lea aso, o le a avea ai Isaraelu ma vaega lona tolu faatasi ma Aikupito ma Asuria, o se faamanuiaga lea i totonu o le lalolagi, 25 auā o le a faamanuia e Ieova o ʻau i latou e faapea: “Ia manuia oʻu tagata o Aikupito, ma Asuria le galuega a oʻu lima, ma loʻu tofi o Isaraelu.”

^ Isaia 19:3 I le gagana Eperu, “O le a lē mautonu le agaga o Aikupito.”


^ Isaia 19:9 O se laau ua totō i Aikupito e fai mai ai ofu lino.


Isaia  20 : 1 - 6

20 O le tausaga na sau ai Taretana* i Asetota, ina ua auina atu o ia e Sarekona le tupu o Asuria, ona tau ai lea o ia ma Asetota ma faatoʻilaloina le aai; 2 o le taimi lea ua oo mai ai le afioga a Ieova iā Isaia le atalii o Amota, e faapea: “Ia e alu ma tatala ese le ʻie talatala mai i lou puimanava; ma tatala ese seevae mai i ou vae.” Ona ia faia lea faapea, ua fesavaliaʻi e lē lavalavā* ma e leai ni ona seevae.

3 Ona fetalai mai ai lea o Ieova: “E pei ona fesavaliaʻi laʻu auauna o Isaia e lē lavalavā ma e leai ni ona seevae mo tausaga e tolu, e fai ma faailoga ma mea na valoia faasaga iā Aikupito ma e faasaga foʻi iā Aitiope, 4 e faapea foʻi ona taʻitaʻia e le tupu o Asuria o pagota o Aikupito ma ē ua faaaunuua o Aitiope, o tama ma toeaina, e lē lavalavā ma e leai ni seevae, e leai foʻi ni mea e ufiufi ai o latou nofoaga, o le lē lavalavā lea o Aikupito. 5 O le a latou matuā fefefe ma māsiasi ona o Aitiope lea sa latou faamoemoe i ai, ma Aikupito lea sa latou viiviia lona matagofie. 6 O lea aso, e fai ane ai lē ua nofo i fanua tū matafaga, ‘Vaai i le tulaga o lē na tatou faamoemoe i ai, o lē na tatou sosola atu i ai mo se fesoasoani, ina ia laveaʻiina ai i tatou ona o le tupu o Asuria! E faapefea la ona tatou sao ai?’”

^ Isaia 20:1 Po o le “taʻitaʻiʻau.”


^ Isaia 20:2 Po o “na o ni nai ofu ua ofu ai.”


Isaia  21 : 1 - 17

21 O le feʻau faasaga i le toafa o le sami:* E pei o matagi malolosi i le itu i saute o loo ui ane, o loo sau mai i le toafa, mai i le atunuu mataʻutia. 2 Ua iai se faaaliga faigatā ua faailoa mai iā te aʻu: O lē e amio piʻopiʻo o loo amio faapiʻopiʻo o ia, ma o lē ua faoa mea o loo fao e ia o mea. Elama e, inā alu aʻe ia! Metai e, inā osofaʻi atu ia! Ua ou faamutaina mapuitigā uma ua tutupu ona o ia. 3 O le mea lea ua matuā tigā ai oʻu puimanava. Ua maua aʻu i le tigā e pei o le faatigā o le fafine o le a fanau. Ua ou lē toʻa ma ua lē mafai ai ona ou faalogo; ua ou atuatuvale foʻi ma ua lē mafai ai ona ou vaai. 4 Ua tātā vale loʻu fatu; ma ua ou fefe i le gatete tele. O le pogipogi lea ou te fiafia i ai ua avea o se mea ou te fefe ai.

5 Ua teu faalelei le laulau, ua faatulaga nofoa, o loo aai ma o loo feinu! Outou perenise e, inā tutulaʻi ia ma faauu le talita. 6 Auā o le mea lenei ua fetalai mai ai Ieova iā te aʻu:

“Inā alu ia, ia tuu se leoleo i se mea e vaai atu i ai ma taʻu mai mea ua ia vaai i ai.”

7 Ona ia iloa lea o le kariota o le taua ua toso e solofanua e lua, o le kariota o le taua ua toso e asini, ma le kariota o le taua ua toso e kamela. Ua ia matuā uaʻi atu ma le lē gasē. 8 Ua ia valaau atu e pei o le leona: “Ieova e, ua ou tū nei e lē aunoa i le ao i luga o le olomatamata, ma o loo oʻu tū i le mea ua tofia i ai aʻu e leoleo ai i pō uma. 9 Ae o loo sau se kariota o le taua o loo iai ni tamāloloa i totonu, o loo toso e solofanua e lua!”

Ua ia faapea mai: “Ua paʻū o ia! Ua paʻū Papelonia, ma ua ia nutipalaina faatusa uma ua tā o ona atua i le eleele!”

10 Oʻu tagata e, o ē ua solia e pei o saito ma le atalii o laʻu mea e soli ai saito,* ua ou taʻu atu iā te outou tala na ou faalogo ai mai iā Ieova o ʻau, o le Atua o Isaraelu.

11 O le feʻau faasaga iā Tuma:* Ua valaau mai iā te aʻu se isi mai i Seira: “Le leoleo e, e faapefea la le pō? Le leoleo e, e faapefea la le pō?” 12 Ua faapea atu le leoleo: “Ua oo mai le taeao atoa ma le pō. Afai e tou te fesili atu, ia fesili atu. Inā toe ō mai ia!”

13 O le feʻau faasaga i fanua laugatasi o le toafa: O outou tagata malaga e* o Titana, o le a outou mālōlō i le pō i le vaomatua o le fanua laugatasi o le toafa. 14 Ia outou aumai ni vai e faafetaui ai lē ua fia inu. O outou o loo nonofo i le laueleele o Tema, inā faafetaui ia i lē ua sola ese ma avatu se meaʻai iā te ia. 15 Ua sosola i latou ona o le pelu, o le pelu foʻi ua tō aʻe, ona ua loloʻu le ʻaufana ma ua faateteleina le taua.

16 Auā o le fetalaiga lenei a Ieova iā te aʻu: “O le a faamuta le mamalu uma o Kitara a o leʻi uma le tausaga, e tusa ma le tausaga e faigaluega totogi ai se tagata. 17 O le a faatoʻaitiitia le aofaʻi o ē e totoe o le ʻaufana aū, o tagata totoa o atalii o Kitara, auā ua faapea ona fetalai mai ai Ieova, o le Atua o Isaraelu.”

^ Isaia 21:1 E foliga mai e faatatau atu “le toafa o le sami” i le itu i saute o Papelonia anamua, lea e masani ona pa ai vai o Eufirate ma Tikarise i tausaga taʻitasi.


^ Isaia 21:10 Pe e faasino atu foʻi i le karite (barley).


^ Isaia 21:11 O le igoa faavaloaga lea mo Etoma.


^ Isaia 21:13 O tagata faimalaga faatasi ma a latou manu ave avega.


Isaia  22 : 1 - 25

22 O le feʻau i le vanu o le faaaliga: O le ā la le mea ua tupu iā te oe, ua ō aʻe uma ai ou tagata i taualuga o fale? 2 Sa tumu oe i le vevesi, o le aai sa pisapisaō, o le aai foʻi sa olioli. O ou tagata ua fasiotia e leʻi fasiotia i latou i le pelu, e leʻi feoti foʻi i le taua. 3 Ua sosola faatasi uma ou pule sauā. Ua ave faapagota i latou e aunoa ma le faaaogāina o le ʻaufana. O i latou uma ua maua iā te oe ua ave faapagota faatasi. Ua mamao le mea ua latou sosola i ai.

4 O le mea lea ou te fai atu ai: “Ia liliuese o outou mata mai iā te aʻu. O le a ou tagi ona o le tigā o loʻu loto. Aua tou te maumauaʻi e faamāfanafana mai iā te aʻu ona ua faatafunaina le tama fafine a loʻu nuu. 5 Auā o le aso o le fenuminumiaʻi ma le faatoʻilaloina, ma le fememeaʻi mai i le Alii Pule Silisili Ese o Ieova o ʻau i le vanu o le faaaliga. Ua lepetia le pā, ua iai foʻi le alaga atu i le mauga. 6 Ua ave e Elama le taga e tuu ai aū i le kariota o le taua ua iai tagata, lea ua tosoina e solofanua; ma ua toese foʻi e Kiri le ufiufi o le talipupuni. 7 O lea, o le a faatumuina lou fanua laugatasi e sili ona lelei i kariota o le taua, ma e tutū foʻi solofanua i luma o le faitotoʻa o le pā, 8 o le a aveesea e se tasi le pā pupuni o Iuta. O le a e vaai foʻi i lea aso i le mea e teu ai auupega i le fale o le vaomatua, 9 o le a outou vāai foʻi i mea lepetia o le Aai a Tavita, auā o le a matuā tele lava. O le a outou faaputuina vai i le vailepa pito i lalo. 10 O le a outou faitauina lava fale o Ierusalema. O le a outou lepetia fale ina ia faamalosi ai le pā. 11 O le a outou elia se pū i le va o pā e lua e tali ai le vai mai i le vailepa tuai. E tou te lē vāai atu i Lē e Sili na faatupuina lea mea, ma o le a outou lē vāai atu foʻi i Lē na saunia lea mea i aso anamua.

12 “O lea aso, o le a faatonu mai e le Alii Pule Silisili Ese o Ieova o ʻau, ia fetagisi, ia faavauvau, ia sele mamā lauulu ma oofu i ʻie talatala. 13 Ae faauta foʻi! o le olioli ma le fiafia, o le fasiga o povi ma le fasiga o mamoe, o le ʻaina o aano o manu ma le inuina o le uaina, ‘Ia aai ma inu auā o a taeao tatou te feoti ai.’”

14 Ua taʻu mai e Ieova o ʻau lenei mea i oʻu taliga: “‘E lē togisalaina lava lenei agasala mo outou e oo i lo outou oti,’ ua fetalai mai ai le Alii Pule Silisili Ese o Ieova o ʻau.”

15 O le fetalaiga lenei a le Alii Pule Silisili Ese o Ieova o ʻau: “Inā alu atu ia i le auauna pule, iā Sevena, o lē e vaavaaia le aiga ma ia faapea atu, 16 ‘Po o iai sou tofi i inei, ma o ai foʻi se tasi o lou aiga ua iai i inei, ua e eli ai mo oe lava ia se tuugamau i lenei mea?’ Ua eli e ia lona tuugamau i se mea maualuga; ua ia tipi le papa e faia ai se nofoaga mo ia lava. 17 ‘Faauta! le tamāloa e, o le a matuā lafoina oe i lalo e Ieova ma le malosi tele ma matuā uu lava iā te oe. 18 O le a ia matuā tāʻai mau oe e pei o se polo e faataavalevale i le laufanua lautele. O i inā o le a e oti ai, ma o le a avea au kariota matagofie ma mea e faalumaina ai le aiga o lou matai. 19 Ou te tulia oe mai i lou tofiga; ma o le a aveese oe e se tasi mai i lou tulaga aloaʻia.

20 “‘O lea aso, ou te aami ai i laʻu auauna o Eliakimo le atalii o Hilikia. 21 Ou te faaofu iā te ia i lou ofu tele, ou te fusi iā te ia i lou fusi ʻie, ma ou tuuina atu lau pule i lona lima; o le a avea foʻi o ia ma tamā i ē o loo nonofo i Ierusalema atoa ma le aiga o Iuta. 22 Ou te tuuina atu foʻi le ki o le aiga o Tavita i lona tauʻau, o le a ia tatalaina ae e leai se isi e na te punitia, o le a ia punitia ae e leai se isi e na te tatalaina. 23 O le a ou tutuʻiina o ia e pei o se pine i se mea tumau, ma e avea o ia e pei o se nofoālii mamalu i le aiga o lona tamā. 24 E latou te tautau i ona luga o le mamalu uma o le aiga o lona tamā, o fanau ma ē tupuga mai ai, o ipu uma o ituaiga lāiti, o ipu faaofuofu atoa ma fagu tetele uma.

25 “Ua fetalai mai Ieova o ʻau: ‘O lea aso, o le a aveese ai le pine ua tutuʻi i le mea tumau, e tā foʻi ma paʻū i lalo, ma e paʻū foʻi i lalo le avega ua i luga o lea mea, auā ua fetalai mai ai Ieova lava ia.’”

Isaia  23 : 1 - 18

23 O le feʻau iā Turo: Inā tagiauē ia outou vaa o Tasesa! auā ua faatafunaina Turo ma ua lē toe avea ma taulaga e taula ai vaa, ma se mea e ulu atu ai. Ua faailoaina atu iā i latou lea mea mai i le atunuu o Kitimo. 2 O outou o ē e nonofo i gataifale aua tou te pisa. Auā ua faatumulia oe e tagata faatauʻoa o Saitonu, o ē o loo sopoʻia atu le sami. 3 Na aumaia fatu o Seora i luga o vai e tele, o le seleselega foʻi o le Vaitafe o le Naila, na mauʻoa ai o ia; ma ua avea ai ma polofiti a nuu.

4 Saitonu e, ia māsiasi oe; auā ua tautala mai le sami, o oe o le mea malupuipuia o le sami, ua faapea mai: “E leʻi oo iā te aʻu le tigā a fanau, ou te leʻi fanau, ma ou te leʻi tausia foʻi ni tauleleʻa po o ni teine muli.” 5 E pei ona tigā tagata i le tala e uiga iā Aikupito, o le a faapea foʻi ona matuā tigā tagata ona o le tala iā Turo. 6 Ia sopo atu i Tasesa; ia tagiauē outou o ē o nonofo i le gataifale. 7 Po o lo outou aai ea lea sa olioli mai i aso ua leva, e mai lava i lona amataga? Sa masani ona ave o ia e ona vae i se mea mamao e aumau ai o se tagata ese.

8 O ai ea ua ia faia lenei faaiʻuga faasaga iā Turo, o lē e tuuina atu palealii, o ona faatauʻoa o perenise i latou, o ona tagata fefaatauaʻi o tagata aloaʻia ia i le lalolagi?

9 O Ieova o ʻau lava ia ua ia aumaia lenei faaiʻuga, ina ia faalēaogāina ai le mimitavale o mea matagofie uma, ma ʻinoʻino i tagata aloaʻia uma o le lalolagi.

10 Le tama fafine a Tasesa e, inā sopo atu ia i lou laueleele e pei o le Vaitafe o le Naila. Ua lē toe iai ni uafu e taula ai vaa. 11 Ua faaloaloa atu lona aao i luga o le sami; ua ia faavevesiina malo. Ua tuuina atu e Ieova lava ia se poloaʻiga faasaga iā Foinie, ina ia faatamaʻia ana mea malupuipuia. 12 Ua ia fetalai mai: “O lē ua puapuagatia, o le tama fafine a Saitonu aua neʻi e toe olioli. Inā tū ia i luga ma sopo atu i Kitimo. Peitaʻi e te lē maua lava se mālōlōga i lea mea.”

13 Faauta foʻi! O le atunuu o Kaletaia. O le nuu lenei, ae e lē o Asuria, o i latou ia ua faia lenei aai ma mea e nonofo ai manu o le toafa. Ua latou faatutū o latou fata maualuluga e fesiitaʻi i le taua; ua latou faatamaʻia ona maota; ma ua avea lenei aai ma faupuʻega o fale ua faaleagaina.

14 Ia tagiauē outou vaa o Tasesa, auā ua faatafunaina la outou mea malupuipuia.

15 O lea aso, o le a galo ai Turo mo tausaga e fitu sefulu, e pei o aso o le tupu e toʻatasi. Pe a mavae tausaga e fitu sefulu, o le a pei Turo o le fafine talitane lea na usu i ai le pese: 16 “O oe le fafine talitane ua faagaloina ia ave le kitara, ma ia fealuaʻi i le aai. Ia e faia le mea sili i le tāina o uaua; ia faatele au pese, ina ia toe manatua ai oe.”

17 Pe a mavae le fitu sefulu tausaga ona toe liliu atu ai lea o Ieova iā Turo, ma e toe maua e le aai lona totogi, ma faitaaga ai ma malo uma o le lalolagi o loo i le fogāeleele. 18 O le a avea ana polofiti ma lona totogi o se mea paia iā Ieova. O le a lē teuina pe faaputuina, auā o lona totogi o le a fai mo i latou o ē o nonofo i luma o Ieova, ina ia aai ai ia maoona ma oofu ai i ofu matagofie.

Isaia  24 : 1 - 23

24 Faauta! O loo faagaogaoina e Ieova le atunuu ma faatafunaina, ua ia faafaō le atunuu ma faataapeapeina ē o loo nonofo ai. 2 O le a tutusa le mea e oo i tagata lautele ma le faitaulaga; e tutusa le mea e oo i le auauna ma le matai; e tutusa le mea e oo i le auauna teine ma lona matai fafine; e tutusa le mea e oo i lē e faatau mai ma lē e faatau atu oloa; e tutusa le mea e oo i le tagata e nonō atu tupe ma lē e aitalafu tupe; e tutusa foʻi le mea e oo i lē e talia pasene ma lē e totogia le pasene. 3 E mautinoa lava o le a faagaogaoina le atunuu, e mautinoa lava o le a faoa, auā o le mea lava lea ua fetalai mai ai Ieova. 4 Ua faavauvau le atunuu, ua mou atu. Ua mamae le laueleele ua fua mai, ua mou atu. Ua vaivai o ē e maualuluga i le atunuu. 5 Ua leaga le atunuu ona o ē o loo nonofo ai, auā ua latou lē tausia tulafono, ua latou suia tuutuuga, ua latou solia le feagaiga lea na osia mo se taimi umi. 6 O le mea lea ua ʻaina ai le atunuu i le faafanoga, ma ua nofosala ai ē o loo nonofo ai. O le mea foʻi lea ua faaitiitia ai le aofaʻi o i latou o ē o loo nonofo i le atunuu, ma e toʻaitiiti lava tagata ua totoe.

7 Ua faavauvau le uaina fou, ua mamae le vine, ma ua mapuitigā i latou uma o ē sa fiafia o latou loto. 8 Ua muta musika mālie o le topa,* ua uma le pisa o ē na matuā fiafia, ua muta foʻi musika mālie o le kitara. 9 E latou te inu a latou uaina e aunoa ma ni pesepesega; ua oona foʻi le ʻava malosi iā i latou o ē e feinu ai. 10 Ua lepetia i lalo le aai ua gaogao; ma ua tapunia fale uma e lē toe ulu atu i ai. 11 Ua iai se alaga i le ala tele mo le uaina. Ua mavae atu le olioli uma; ua mou atu foʻi le fiafia o le atunuu. 12 Ua mataʻutia tulaga leaga ua totoe i le aai; ua matuā nutililiia le faitotoʻa o le aai.

13 Auā o le mea o le a oo i totonu o le atunuu, atoa foʻi ma tagata, o le a pei o le sasaina o le laau o le olive, e pei foʻi ona iai fuifuivine e totoe pe a uma ona aoaoina vine. 14 O le a latou leotetele, e latou te alalaga atu ma le olioli. O le a latou alalaga fiafia foʻi mai i le sami ona o le silisili ese o Ieova. 15 O le mea lea, e latou te faamamaluina ai Ieova i le itu* ua iai le malamalama, e faia foʻi i motu o le sami, o le suafa lava o Ieova le Atua o Isaraelu. 16 Ua tatou faalogo i pesega mai i tuluʻiga o le atunuu: “O Viiga i Lē e Amiotonu!”

Ae ou te fai atu: “Oi talofa iā te aʻu! Auā ua fai ifo loʻu malosi, ua fai ifo loʻu malosi! Ua fai mea lē faamaoni i latou e lē faamaoni. Ua fai mea lē faamaoni ē e lē faamaoni i a latou gaoioiga lē faamaoni.”

17 O oe lē ua nofo i le atunuu, ua oo iā te oe le mataʻu tele, ma le lua, ma le mailei. 18 O le mea lea, o so o se tasi e sola mai i le leo o le mea e mataʻutia o le a paʻū i le lua, o so o se tasi foʻi e alu aʻe mai i le lua e maua o ia i le mailei. Auā o le a tatalaina pupuni o vai i lugā, e lūlūina foʻi faavae o le laueleele. 19 Ua matuā māvaevae le laueleele, ua matuā lūlūina, ua matuā gatete le laueleele. 20 Ua tau paʻū le atunuu e pei o se tagata onā, ua maluelue e pei o se tamaʻi fale e leoleo ai le fanua. Ua mamafa lana agasala iā te ia, ma e ao ona paʻū ma lē toe tulaʻi ai.

21 O lea aso, o le a uaʻi atu ai le silafaga a Ieova i ʻautau i lugā i le mea maualuga, atoa ma tupu o le lalolagi i luga o le lalolagi. 22 O le a faapotopotoina i latou e pei ona faapotopotoina o pagota i le lua, ma loka ai i le falepuipui; a mavae foʻi aso e tele ona toe uaʻi atu ai lea iā i latou. 23 Ua faamāina le masina ua atoa, ua māsiasi foʻi le lā ua susulu malosi, auā ua avea Ieova o ʻau ma tupu i lona mamalu i le Mauga o Siona, ma Ierusalema, ma luma o ona toeaina.

^ Isaia 24:8 O se meafaifaaili e tagitagi.


^ Isaia 24:15 O lona uiga, “E foliga mai o le itu lea i sasaʻe po o le tafatafāilagi.”


Isaia  25 : 1 - 12

25 Ieova e, o loʻu Atua lava oe. Ou te faaneenee atu iā te oe, ou te viiviia lou suafa, auā ua e faia mea ofoofogia, o mea na e finagalo ai mai anamuā, i le faamaoni ma le maufaatuatuaina. 2 Auā ua e faia le aai ma faupuʻega maa, ua lepetia le aai malupuipuia, ma e lē toe iai foʻi se maota o tagata ese, e lē toe fausia lava. 3 O le mea lea e faamamaluina ai oe e le nuu malosi; e matataʻu foʻi iā te oe le aai o nuu sauā. 4 Auā ua avea oe ma lafitaga malosi i lē e faatauvaa, o le lafitaga malosi i lē ua mativa i ona puapuaga, o le lafitaga mai i timuga mamafa, o le paolo i le vevela, pe a oo mai foʻi le ita o ē e sauā e pei ona taia le pā i le timu mamafa. 5 Ua e faafilemuina le pisapisaō o tagata ese, e pei ona faaitiitia o le vevela i le laueleele ua leai ni vai, i le paolo o le ao. Ua taofia le pese a tagata sauā.

6 O le a saunia e Ieova o ʻau i lenei mauga mo tagata uma se faigaʻai o mea taumafa e sili ona lelei, o se taumafataga o uaina e sili ona lelei,* o meaʻai e sili ona lelei ua iai mea lololo o ponaivi, ma le uaina e sili ona lelei ua uma ona faamamāina. 7 O le a ia faaumatia i lenei mauga le ʻie ufiufi lea o loo ufitia ai tagata uma lava, ma le ʻie ua lalagaina lea ua ufitia ai nuu uma. 8 O le a faaumatia e ia le oti e faavavau, o le a soloiesea foʻi e le Alii Pule Silisili Ese o Ieova loimata mai i mata uma. E aveesea foʻi e ia le faalumaina o ona tagata i le lalolagi uma, auā ua fetalai mai ai Ieova lava ia.

9 O lea aso, o le a faapea mai ai se tasi: “Faauta! O lo tatou Atua lenei. Ua tatou faamoemoe iā te ia ma o le a ia faaolaina i tatou. O Ieova lava lenei. Ua tatou faamoemoe iā te ia. Ia tatou fiafia ma olioli i le faaolataga mai iā te ia.”

10 Auā o le a mālōlō le aao o Ieova i luga o lenei mauga, ma e solia i lalo Moapi i lona nofoaga e pei ona soli i lalo o se faaputuga o vao mamago i le mea ua iai otaota o manu. 11 E faaloaloa atu e ia ona aao ma taia ai Moapi e pei ona faaloaloa atu e se tagata aau ona lima ma taia ai le vai pe a aau, e na te faamaulaloina lona faualuga i le faaaogāina ma le atamai o ona aao. 12 E na te faaumatia le aai malupuipuia ma ou pā maualuluga ia e saogalemu ai; e na te faalumaina le aai, ma faagatasi i le eleele, e oo lava i le efuefu.

^ Isaia 25:6 Po o le “uaina ua teu mo se taimi umi ina ia toʻa lelei ʻalu.”


Isaia  26 : 1 - 21

26 O lea aso, o le a usu ai lenei pese i le laueleele o Iuta: “Ua iā i tatou le aai malosi. Ua ia faatulaga le faaolataga e fai ma pā ma puipui na fausia. 2 O outou tane, inā tatala ia faitotoʻa o le aai ina ia ulu atu i ai le nuu amiotonu o ē ua amio faamaoni pea. 3 O i latou ua mausalī o latou loto, o le a e leoleoina ina ia filemu pea i latou, auā e faatuatuaina oe. 4 Ia outou faatuatuaina e lē aunoa Ieova, auā o Ioa Ieova o le Papa e faavavau ia.

5 “Auā ua ia lafotuina i lalo i latou o ē sa nonofo i le mea maualuga, o le aai maualuga. Ua ia faamaulaloina, ua ia faamaulaloina e oo i le eleele; ma faapaʻū ai e ia i le efuefu. 6 E solia e vae, o vae lava o ē e puapuagatia, o alofivae foʻi o ē e faatauvaa.”

7 E saʻo le ala o ē e amiotonu. O lou faia o mea tonu e te faalauleleia ai le ala o lē e amiotonu. 8 Ioe, Ieova e, ua matou faamoemoe iā te oe i le saʻilia o le ala o au faamasinoga. Auā ua naunau o matou loto i lou suafa ma lau faamanatuga. 9 Ua ou naunau iā te oe i le pō; ioe ua ou saʻili pea iā te oe i loʻu loto; auā afai e te faamasino i le lalolagi, o le a aʻoaʻoina le amiotonu e ē o loo nonofo i le laueleele ua fua mai. 10 E ui lava ina faaalia i lē e amioleaga le agalelei, ae e lē aʻoaʻo lava e ia le amiotonu. O le a ia faia lava mea lē tonu i le laueleele amiotonu, ma o le a lē vaai foʻi i le mamalu o Ieova.

11 Ieova e, ua e sii lou aao ae latou te lē vāai i ai. O le a latou vāai ae e faamāina i latou pe a e faaalia le maelega i ou tagata. Ioe, o lou lava afi o le a faaumatia ai ou fili. 12 Ieova e, o le a e faia le faamasinotonu ina ia matou maua ai le filemu, auā e manuia mea uma matou te faia ona o oe. 13 Ieova e lo matou Atua, sa pule iā i matou nisi matai e ese mai iā te oe. Ae e na o oe lava matou te taʻutaʻua lou suafa. 14 Ua feoti i latou; o le a latou lē toe feola mai. Ua feoti i latou, o le a lē toe tutū. O le mea lea ua e uaʻi atu ai ina ia faaumatia i latou ma lē toe taʻua lava i latou.

15 Ua e faatoʻateleina le nuu; Ieova e, ua e faatoʻateleina le nuu; ua e faamamaluina oe lava. Ua e faalautele atu i se mea mamao tuaoi uma o le laueleele. 16 Ieova e, na latou liliu atu iā te oe ina ua puapuagatia i latou; na latou sasaa atu o latou loto i le tatalo taumusumusu ina ua e aʻoaʻia i latou. 17 E pei o le fafine maʻitō ua lata ona fanau, ua faatigā ma ua alaga ona o lona tigā o le a fanau, Ieova e, ua faapena foʻi i matou ona o oe. 18 Sa totō i matou, sa faatigā foʻi i matou o le a fananau; ae e peiseaʻī na matou fanaua mai le savili. E matou te leʻi faia se faaolataga moni i le laueleele, e leai foʻi se isi e fanau mai ina ia nofo i le laueleele.

19 “O le a toe feola mai ou tagata ua feoti. O le a toe tutū mai tagata o lo matou nuu. Inā ala mai ia ma alalaga fiafia, o outou o ē o loo nonofo i le efuefu! Auā e pei lou sau o le sau o laau faisua, ma o le a aumaia e le laueleele ē ua feoti ai.

20 “Loʻu nuu e, ia outou ō ma ulu atu i o outou potu i totonu ma tapuni o outou faitotoʻa. Ia outou lalafi mo se taimi puupuu seʻia mavae atu le toʻasā. 21 Auā faauta! o loo afio mai Ieova mai i lona afioaga ina ia faasalaina o ē o loo nonofo i le laueleele e tusa ma a latou agasala iā te ia, o le a faaalia foʻi e le laueleele lona faamasaatoto ma e lē toe ufitia ai ona tagata ua fasiotia.”

Isaia  27 : 1 - 13

27 O lea aso, o le a faasala ai e Ieova i lana pelu malō, mataʻutia ma malosi le korokotaila,* o le gata e sosolo televave, e oo lava i le korokotaila, o le gata e taataʻai, ma o le a ia fasimatea le meaola lapoʻa o loo i le sami.

2 O lea aso, ia outou pepese atu iā te ia: “O le togāvine o uaina ua piapiā! 3 O aʻu o Ieova, o loo oʻu leoleoina o ia. Ou te faasūsūina o ia i taimi uma. Ou te leoleo iā te ia i le pō ma le ao ina neʻi oo iā te ia se leaga mai i se tasi. 4 Ou te lē ita lava. O ai na te aumaia iā te aʻu laau tuitui ma vao leaga i le taua? Ou te solia na mea. Ou te susunuina faatasi ia mea. 5 A lē o lenā, ia tago atu o ia i loʻu lafitaga malosi, ma ia faalelei o ia ma aʻu; ia lelei foʻi o ia ma aʻu.”

6 O aso o i luma o le a sosolo ai aa o Iakopo, o le a fuga mai lava Isaraelu ma oso aʻe tātupu; ma o le a latou faatumuina le fogāeleele ua fua mai i faaeleeleaga.

7 Pe e tatau ea ona taia o ia i le tā a lē na taia o ia? Pe e tatau foʻi ona fasiotia o ia e pei ona fasiotia o ona tagata ua fasiotia? 8 O le alaga taufaafefe, e te lua finau ai ma ia pe a tulia o ia. E na te faateʻaina o ia i lona agi faataʻutaʻu mai, i le aso e agi mai ai le matagi mai i sasaʻe. 9 O lea, e ala i lenei mea o le a ufiufia ai sesē o Iakopo, ma o āuga uma ia pe a aveesea lana agasala, pe a ia faia maa uma o le fata faitaulaga e pei o maa penisina ua nutililiia, ina ia lē toe tutū ai i luga o pou paia ma fata faitaulaga e mū ai mea manogi. 10 O le a tuufua le aai malupuipuia, e tuulafoaʻiina fanua e aai ai lafumanu e pei o le toafa. O le a tataa ai i inā tamaʻi povi, e taooto ai ma aai ai foʻi i ona lālā laau. 11 Pe a mamago ona lālā laau, ona gauiesea lea ma susunu e fafine o loo ō mai. Auā e lē o se nuu e iai le faautaga loloto. O le mea lea e lē alofa mutimutivale i ai o Lē na faia i latou, ma e lē faaalia foʻi i ai le agalelei e lo latou Mataisau.

12 Le fanauga a Isaraelu e, o lea aso o le a sasa ifo ai e Ieova ona fua, e mai i le mea e tafe ai le Vaitafe e oo atu i le vanu o Aikupito, ma o le a aoaoina outou taʻitoʻatasi. 13 O lea aso, o le a ilia leotele ai le pū, ma o i latou ua lamatia o latou ola i le atunuu o Asuria ma i latou ua faataapeapeina i le atunuu o Aikupito, o le a latou ō mai ma ifo iā Ieova i le mauga paia i Ierusalema.

^ Isaia 27:1 Po o le “Leviatana.”


Isaia  28 : 1 - 29

28 Oi talofa i le palealii mamalu o ē o onanā o Efaraima, atoa ma le fuga ua mamae, o lona matagofie e faamanaia ai, lea ua i le ulu o le vanu lafulemu o i latou ua faatoʻilaloina i le uaina! 2 Faauta! Ua iai iā Ieova lē e malosi ma tiotio. E pei o le faititili ma le uatoʻa, o le matagi malosi mataʻutia, e pei foʻi o le faititili ma lologa ua tatafe malosi, o le a ia lafotuina ma le malosi i le eleele. 3 O le a solia i vae palealii mamalu a ē o onanā o Efaraima. 4 O le fuga ua mamae, o lona matagofie e faamanaia ai lea ua i le ulu o le vanu lafulemu, o le a pei o le muaʻi mati pula ae e leʻi oo i le tau māfanafana, pe a iloa atu e se tagata matamata, e na te tauina ma foloina loa.

5 O lea aso, o le a avea ai Ieova o ʻau ma palealii matagofie ma pale manaia i ē o totoe o lona nuu, 6 o lē foʻi na te uunaʻia* lē e nofo e fai le faamasinoga ia faamasino ma le tonu, e avea foʻi ma lē e faamalosi i ē ua puipuia le faitotoʻa o le aai mai i osofaʻiga o le fili.

7 O i latou foʻi nei ua sesē o latou ala ona o le uaina ma ua fesēaʻi solo ona o le ʻava malosi. Ua sesē ala o ositaulaga ma perofeta ona o le ʻava malosi, ua fenuminumiaʻi ona o le uaina, ma ua fesēaʻi solo ona o le ʻava malosi; ua sesē la latou vaai, ma ua lē mautonu ai i le faia o faaiʻuga. 8 Auā ua tumu laulau i puaʻiga inosia, e leai lava se mea ua sao.

9 O ai o le a aʻoaʻoina e se tasi i le poto, o ai foʻi o le a faamalamalama i ai e se tasi mea ua uma ona faalogo i ai? O i latou ea ia ua faateʻa ma le suāsusu, o i latou ia ua teʻa ma le susu? 10 Auā o loo iai “le poloaʻiga i luga o le poloaʻiga, o le poloaʻiga i luga o le poloaʻiga, o le fua faataoto* i luga o le fua faataoto, o le fua faataoto i luga o le fua faataoto, o sina mea itiiti i inei ma sina mea itiiti i inā.”* 11 O le a fetalai mai o ia i lenei nuu e ala i ē ua ese la latou gagana ma lē manino a latou tala, 12 o le nuu foʻi lea na ia fetalai mai i ai: “O le mea lenei e mapu ai. Ia outou avatu le mālōlōga i ē ua vaivai. O le nofoaga lenei o le toʻafilemu,” a ua mumusu i latou e faalogo i ai. 13 Ona avea ai lea o le afioga a Ieova iā i latou o “le poloaʻiga i luga o le poloaʻiga, o le poloaʻiga i luga o le poloaʻiga, o le fua faataoto i luga o le fua faataoto, o le fua faataoto i luga o le fua faataoto, o sina mea itiiti i inei ma sina mea itiiti i inā,” ina ia ō i latou ma paʻuʻū taliaga, e nutililiia foʻi, e maileia ma maua.

14 O lea, inā faalogo mai ia i le afioga a Ieova outou o ē e mimitavale, o outou o ē o pule i lenei nuu o loo i Ierusalema: 15 Ona ua outou fai atu: “Ua matou osia se feagaiga ma le Oti; ua matou faia foʻi se faaaliga ma le Tuugamau;* pe a ui ane le lolo e tafe faafuaseʻi mai e lē oo mai iā i matou, auā ua fai le pepelo ma o matou lafitaga ma ua matou lalafi i tala sesē”; 16 o lea, o le fetalaiga lenei a le Alii Pule Silisili Ese o Ieova: “Ua ou tuuina i Siona se maa e fai ma faavae, o se maa ua uma ona tofotofoina, o le tulimanu tāua o se faavae mausalī. E lē popolevale so o se tasi e faatuatua i ai. 17 O le a ou faia le faamasinotonu ma fua faataoto ma o le amiotonu e fai ma meafaigaluega e faalaugatasi ai; e salu ese e le uatoʻa le lafitaga o le pepelo, ma e lofia foʻi i le vai le mea e lafi ai. 18 O le a faaiʻuvaleina la outou feagaiga ma le Oti, ma e lē tumau foʻi la outou faaaliga ma le Tuugamau. Pe a ui ane le lolo e tafe faafuaseʻi mai, ona solia ai lea o outou. 19 O taimi uma e ui ane ai e tafefea ai foʻi outou, auā e ui ane i lea taeao ma lea taeao, i le ao ma le pō; ma e ao ona avea ma mea e māfua ai le fefefe ina ia malamalama ai nisi i tala ua faalogo i ai.”

20 Auā ua puupuu le nofoa umi e lē mafai ona faaloloa ai se tasi, ua lauitiiti foʻi le ʻie na lalagaina e pulupulu ai se tasi. 21 Auā o le a tulaʻi Ieova e pei ona faia i le Mauga o Faresa, o le a toʻasā e pei ona faia i le fanua laugatasi e lata ane i Kipeona, ina ia faia lana gaoioiga, o lana gaoioiga e matuā ese lava, ina ia galue i lana galuega, o lana galuega e uiga ese. 22 Aua le avea outou ma tagata tauemu, ina neʻi atili malosi ai o outou noanoataga, auā ua ou faalogo i le Alii Pule Silisili Ese o Ieova o ʻau e faapea, ua faamasinoina le atunuu uma ma o le a faaumatia ai.

23 Ia uaʻi mai o outou taliga ma faalogo mai i loʻu leo; ia faasaga mai ma faalogo mai i aʻu upu. 24 Po o le aso atoa ea e sua ai le fanua e le tagata sua fanua ina ia lūlūina fatu, ma suatia ma faamalūina lona fanua? 25 Pe a uma ona faalaulelei le laueleele pe e lē o lūlūina solo ea e ia le kumina uliuli ma totōina kumina, pe e lē o lūlūina foʻi ea e ia saito, tokana ma karite i le mea ua faatulagaina e totō ai, ma le kaseme* i lona tuaoi? 26 E aʻoaʻia o ia e se tasi e tusa ma le mea ua tonu. E faatonuina o ia e lona lava Atua. 27 Auā e lē solia kumina uliuli i se meafaigaluega e soli ai fatu; e lē faataamilo i luga o le kumina le uili o le taavale toso. Auā e masani ona sasa le kumina uliuli i le tootoo ma le kumina i se laau. 28 Pe e masani ea ona nutililiia fatu i le mea e soli ai fatu? Auā e lē solia pea lava pea e se tasi ia fatu. E ao ona ia faaalu le mea faataavalevale o lana taavale toso ma ana solofanua, ae e na te lē nutililiia. 29 O le mea foʻi lea ua sau mai iā Ieova o ʻau lava ia, o lē ua maʻeu le manaia o ana fautuaga, o lē foʻi ua sili ona manuia ana galuega.

^ Isaia 28:6 Po o le “agaga e uunaʻia ai.”


^ Isaia 28:10 O loo faatatau atu le faaupuga “fua faataoto” i lenei mau i se tulafono po o tapulaa e tusa ma amio.


^ Isaia 28:10 I le gagana Eperu o lenei fuaiupu o se solo e taʻua faalua upu e tai pei o se solo a tamaiti.


^ Isaia 28:15 Tagaʻi i le Faaopoopoga e 6.


^ Isaia 28:25 O le “tokana” o se tamaʻi laau e iai ona fatu ninii e masani ona fai ai falaoa. O le upu Peretania o le millet. O le “karite” o se isi ituaiga saito. O le upu Peretania o le barley. O le “kaseme” o se ituaiga o saito. O le upu Peretania o le spelt.


Isaia  29 : 1 - 24

29 “Oi talofa iā Arielu,* iā Arielu le aai na faatū ai faleʻie o Tavita! Ia outou faia faamanatuga i lea tausaga ma lea tausaga. 2 Ou te faatigāina iā Arielu, o le a iai i inā le faavauvau ma le auēga, ma e avea o ia ma taʻinafi o le fata faitaulaga a le Atua iā te aʻu. 3 Ou te nofo i faleʻie i itu uma e faasagatau iā te oe, ma ou te siʻomia oe i se pā e fai i laau ma ou faatūina faupuʻega maa ina ia tau ma oe. 4 E paʻū oe ma faamaulaloina ma e te tautala mai i le eleele, ma e leo itiiti mai au upu mai i le efuefu. E pei lou leo o lē e saʻili i agaga e alu aʻe mai i le efuefu, ma e te tautala mai i se leo ii mai i le pefu. 5 O tagata e toʻatele ia e te lē masani ai o le a pei i latou o le pauta ninii, o le a pei foʻi pule sauā e toʻatele o aputi o saito ua lelea ese. E tupu faafuaseʻi lenei mea. 6 O le a liliu mai Ieova o ʻau e laveaʻi iā te oe i le faititili ma le mafuiʻe, o le taalili, o le matagi malosi ma le afā ma le mū o le afi e faaumatia ai.”

7 E pei o se miti, e pei o se faaaliga i le pō, e faapea foʻi le mea e tupu i tagata e toʻatele o nuu uma o loo tau faasaga iā Arielu, e oo lava iā i latou uma o loo tau faasaga iā te ia, ma fata maualuluga e fesiitaʻi i le taua faasaga iā te ia ma i latou uma ua faatigāina iā te ia. 8 Ioe, e pei o se tasi o fia ʻai ae ua fai sana miti e faapea o loo ʻai, ua ala o ia ae o loo mole pea; e pei foʻi o se tasi ua fia inu ae ua fai sana miti e faapea o loo inu, ua ala o ia ae ua vaivai ma ua fia inu lava; e faapea lava le mea e tupu i tagata e toʻatele o nuu uma o loo tau faasaga i le Mauga o Siona.

9 Inā outou tutū ia ma ofo; Ia moeiini* o outou mata ina ia lē vāai i ai. Ua onanā i latou, ae e lē ona o le uaina; ua tautevateva i latou, ae e lē ona o le ʻava malosi.

10 Auā ua liligi atu e Ieova i o outou luga le agaga e moegase ai; ua ia pupuni o outou mata, le ʻauperofeta, ua ia ufitia foʻi o outou ulu, le ʻau vāai i faaaliga. 11 Ua avea foʻi le faaaliga o mea uma iā te outou e pei o upu o le tusi ua faamauina, lea ua latou tuuina atu i lē ua iloa faitau ma faapea atu: “Faamolemole seʻi faitau leotele mai,” ma e ao ona ia faapea mai: “Ou te lē mafai auā ua faamauina le tusi”; 12 ona tuuina atu lea o le tusi i lē e lē iloa faitau, ma faapea atu iā te ia: “Faamolemole seʻi faitau mai,” ma e ao ona ia faapea mai: “Ou te lē iloa faitau.”

13 Ua fetalai mai Ieova: “Talu ai ua faalatalata mai lenei nuu i o latou laugutu, ma ua latou faamamaluina aʻu i o latou laugutu, a ua mamao ese lava o latou loto mai iā te aʻu, o lo latou matataʻu iā te aʻu e na o se mataupu a tagata ua aʻoaʻoina ai i latou, 14 o lea, o aʻu lenei, o Lē o le a ou faia se gaoioiga ofoofogia i lenei nuu, i se auala ofoofogia ma o se mea ofoofogia foʻi; ma e faaumatia le atamai o ē e atamamai, e natia foʻi le malamalama o o latou tagata faautauta.”

15 Oi talofa iā i latou ua taumafai malosi e natia a latou fuafuaga mai iā Ieova, ma ē foʻi ua faia a latou gaoioiga i le mea pogisa, a ua latou faapea ane: “O ai o loo vaai mai iā i tatou, ma o ai e iloa mai i tatou?” 16 Pagā lo outou faatuʻiese! Pe e ao ona manatu i le fai ipu omea e pei ona manatu i le omea? Pe e tatau ea ona fai atu le mea na faia e faatatau i lē na faia o ia: “E na te leʻi faia aʻu”? Pe e fai atu foʻi le mea na gaosia e faatatau i lē na gaosia o ia: “E leai sona malamalama”?

17 Pe e lē toeitiiti lava ea ona liua lea o Lepanona e fai ma togālaau o fualaau ʻaina, ma manatu i le togālaau o fualaau ʻaina o se vaomatua? 18 O lea aso, o le a faalogo ai o ē e tutuli i upu o le tusi, o le a vāai foʻi mata o ē e tauaso mai i le mea pōuliuli ma le mea pogisa. 19 O le a faateleina e i latou e agamalu lo latou olioli iā Ieova, o le a fiafia foʻi o ē e matitiva o le fanau a tagata i Lē e Paia o Isaraelu, 20 auā e oo atu le pule sauā i lona mutaaga, ma e faaumatia lē e mimitavale, e fasiotia i latou uma o ē e nofosauni e fai mea leaga i isi, 21 o i latou ua faaaogā upu a se tasi e taʻusalaina ai o ia, ma i latou e tuu se mailei mo le tagata o loo aʻoaʻia i le faitotoʻa o le aai, ma i latou ua liliueseina le tagata amiotonu i faamatalaga lē faavaea.

22 O lea, o le fetalaiga lenei a Ieova o lē na togiolaina Aperaamo i le aiga o Iakopo: “E lē toe faamāina Iakopo pe toe sesega ona foliga; 23 auā pe a vaai atu o ia i lana fanau, o le galuega a oʻu lima o i totonu iā te ia, latou te faapaiaina loʻu igoa, ma latou te faapaia Lē e Paia o Iakopo, latou te matataʻu foʻi i le Atua o Isaraelu. 24 O i latou ua sesē i o latou loto o le a latou maua le malamalama ma e oo foʻi i ē ua muimui o le a latou maua le aʻoaʻoga.”

^ Isaia 29:1 Atonu o lona uiga o le “taʻigafu o le fata faitaulaga a le Atua” e faatatau atu iā Ierusalema.


^ Isaia 29:9 I le gagana Eperu, “ia pipii faatasi o outou mata.”


Isaia  30 : 1 - 33

30 O le fetalaiga lenei a Ieova: “Oi talofa i atalii lotomaaa” o ē e mananaʻo e faia fuafuaga, ae e lē mai iā te aʻu; e sasaa foʻi le taulaga i meainu,* ae e lē faia i loʻu agaga, ina ia faaopoopo le isi agasala i luga o le isi agasala, 2 o i latou o ē ua sauniuni e ō ifo i Aikupito, o i latou o ē e leʻi fesili mai iā te aʻu, ina ia malu ai i le puipuiga a Farao ma sulufaʻi ai i le paolo o Aikupito! 3 E avea le puipuiga a Farao iā te outou ma mea e faamāina ai, ma le sulufaʻi i le paolo o Aikupito ma mea e māsiasi ai. 4 Auā ua iai ona perenise i Soana ma ua oo atu ana avefeʻau i Sanesa. 5 O le a māsiasi ai lava tagata uma ona o se nuu e lē aogā i se tasi, e lē mafai ona fesoasoani atu ma e lē aogā i se isi, ae ua fai ma mea e māsiasi ai ma māfua ai le faalumaina.”

6 O le feʻau faasaga i manu i le itu i saute: O loo ō atu i le laueleele o le puapuaga ma tulaga faigatā, ua iai le leona ma le nameri o loo ū, o le gata feʻai ma le gata e pei o le afi mumū o loo lele, ua latou ave a latou oloa i tauʻau o asini matutua, ma a latou uta i mea patupatu i tua o kamela. Ae o le a lē aogā nei mea i tagata. 7 Ae e lē aogā tagata Aikupito ma e leai se fesoasoani e maua mai ai. O lea la, ua ou faaigoa ai o ia: “O Raava, ua latou nonofo fifilemu.”

8 “O lenei, sau ia ma tusi i le laupapa i o latou luma, ma tusia foʻi i se tusi, ina ia iai pea i aso o i le lumanaʻi e fai ma molimau i aso uma. 9 Auā o le nuu fouvale lenei, o fanau pepelo i latou, o fanau foʻi ua mumusu e faalogo i le tulafono a Ieova; 10 o ē ua fai atu i ē o loo vāai, ‘Aua tou te vāai,’ ma iā i latou ua maua faaaliga, ‘Aua tou te valoia mai mea saʻo e faatatau iā i matou. Ia faamatala mai iā i matou tala e logolelei; ia valoia mai mea pepelo. 11 Ia ʻaloese mai i le ala; ia liliuese mai i le auala. Ia aua neʻi matou toe faalogo i se tala e faatatau i Lē e Paia o Isaraelu.’”

12 O lea, o le fetalaiga lenei a Lē e Paia o Isaraelu: “Ona ua outou teena lenei upu, ma ua outou faatuatuaina faiga faagaoi ma mea faaʻoleʻole, ma ua outou faalagolago i lea mea, 13 e avea ai lenei agasala iā te outou e pei o se vaega malepelepe o le pā ua toetoe a paʻū, o se mea foʻi ua ʻosoʻoso mai i le pā maualuga, lea e solo faafuaseʻi i lalo, i se taimi puupuu lava. 14 O le a nutililiia ai e se tasi e pei ona nutililiia o se fagu lapoʻa na faia e ē fai ipu omea, e matuā tuʻininiia lava e lē faasaoina, e lē maua ai i mea ua nutililiia se taʻega fagu e salu mai ai le afi mai i le taʻinafi pe e asu mai ai ni vai mai i se nofoaga faataufusi.”

15 O loo faapea ona fetalai mai le Alii Pule Silisili Ese o Ieova, o Lē e Paia o Isaraelu: “O le a faaolaina outou pe a outou toe foʻi mai ma mālōlō. O le a malolosi outou pe a outou nonofo fifilemu pea ma le faatuatua.” Ae ua outou lē mananaʻo e faia faapea. 16 A ua outou faapea atu: “E leai, e matou te sosola i solofanua!” O le mea lea tou te sosola ai lava. “E matou te tiʻetiʻe i solofanua saoasaoa!” O le mea lea e saoasaoa ai foʻi o ē o le a tuliloaina outou. 17 O le a gatete le toʻaafe ona o le faamataʻuina o le toʻatasi; ae ona o le faamataʻuina o le toʻalima e tou te sosola ai lava seʻia oo ina avea o ē e totoe o outou e pei o se fanā i le tumutumu o le mauga ma le faailoilo i luga o le aʻega.

18 O le mea lea o le a faatalitali ai pea Ieova ina ia agalelei atu iā te outou, o le a tulaʻi foʻi o ia ina ia alofa mutimutivale iā te outou. Auā o Ieova o le Atua e faamasinotonu. E fiafia i latou uma o ē e faatalitali iā te ia. 19 Pe a nonofo le nuu i Siona i Ierusalema, e te lē tagi. O le a matuā agalelei mai lava o ia iā te oe pe a e alaga atu; o le taimi lava e faafofoga mai ai o ia o le a tali mai o ia iā te oe. 20 O le a avatu iā te outou e Ieova le meaʻai o le puapuaga ma le vai o le sauā; o le a lē toe lafi lo outou Aʻoaʻo Sili, ma e avea ou mata ma mata e vaai atu i lo outou Aʻoaʻo Sili. 21 Pe afai tou te ō ese mai i le ala saʻo ma afe ane i le itu taumatau pe afe ane i le itu tauagavale, o le a faalogo o outou taliga i le upu mai i o outou tua o loo faapea mai: “O le ala lenei. Ia outou savavali ai.”

22 E ao ona outou faaleaga le ufiufi siliva o o outou tupua ua tā ma le ufiufi auro o outou tupua ua faia mai i mea e liusuavai. E te lafoaʻiina ia mea. E pei o se fafine ua fai lona maʻi masina, o le a e fai atu i ia mea: “O le eleele nei mea!” 23 O le a ia foaʻi mai lava le timu i au fatu e lūlūina i le eleele, ma o meaʻai o fua ia o le eleele, e lololo ma gaʻoa. E aai lau lafu i le fanua lafulemu. 24 O le a aai lafu povi ma asini matutua i meaʻai lelei ua faafefiloi faatasi, lea na faamamāina i le suō ma le tui. 25 O le a iai vaitafe ma vaivai i luga o mauga maualuluga uma ma aʻega maualuluga uma i le aso o le fasiotiga tele lava pe a paʻuʻū i lalo ʻolo. 26 O le a pei le malamalama o le masina ua atoa, o le susulu malosi o le lā; ma le malamalama o le susulu malosi o le lā e faafitu ona malosi atu e pei o le malamalama o aso e fitu, i le aso e fusi ai e Ieova le manuʻa o lona nuu ma faamālōlōina e oo i le manuʻa matuiā e māfua mai i lona tāina o i latou.

27 Faauta! O loo afio mai le suafa o Ieova mai i se mea mamao lava, o loo mū i lona toʻasā faatasi ma ao mamafa. Ua tumu foʻi ona laugutu i faasalaga, o lona laulaufaiva foʻi ua peiseaʻī o se afi e faaumatia ai. 28 O lona agaga e pei o se vaitafe ua pa ua oo i le ua, e lūlūina foʻi i nuu i le tasi itu ma i le isi itu i se vaimamā e lē aogā; e iai foʻi i auvae o le nuu le faagutu e faasesē ai. 29 E tou te usuina foʻi le pese e pei ona faia i le pō lea e sauniuni ai se tasi mo se tausamiga paia, ma le olioli o le loto e pei o se tasi ua savali ma le fagufagu ina ia oo atu i le mauga o Ieova, i le Papa o Isaraelu.

30 O le a faalogoina e tagata le mamalu o le siʻufofoga o Ieova, e faaalia foʻi e ia le paʻū ifo o lona aao, i lona toʻasā tele ma le mumū o le afi e faaumatia ai ma timuga mamafa, o matagi malolosi ma le uatoʻa. 31 O le siʻufofoga o Ieova o le a malaia ai Asuria i le matuā fefefe lava; e na te taia o ia i se tootoo. 32 O sasau uma o lona tootoo o le aʻoaʻiga lea o le a faaoo e Ieova i luga o Asuria, e oo mai faatasi ma topa ma kitara; ma e tau faasaga iā i latou i le faalālā atu o auupega. 33 Auā ua saunia lana Tofeta* talu mai aso ua mavae; ua saunia foʻi mo le tupu lava ia. Ua ia faateleina lana faaputuga ina ia faatumu ai se mea loloto. Ua mū saesae le afi ma e tele fafie. O le mānava a Ieova e pei o le tafe o le teiō* o loo faamūina ai.

^ Isaia 30:1 O lona uiga, “ia faia se sootaga faapaaga e ala i le sasaaina o se taulaga i meainu.”


^ Isaia 30:33 Ua faaaogāina i inei le Tofeta i se auala faafaatusa e faaataina ai se nofoaga e mū i le afi e faaata ai le faaumatiaga. Tagaʻi i le 2No 23:10.


^ Isaia 30:33 O le elemeni samasama e faigofie ona mū e iai sona manogi malosi. O le upu Peretania o le sulphur.


Isaia  31 : 1 - 9

31 Oi talofa iā i latou o ē ō ifo i Aikupito mo se fesoasoani, o ē e faalagolago i solofanua, ma faatuatuaina kariota o le taua, auā ua tele ia mea, ma solofanua, ua malolosi foʻi ae e lē faamoemoe atu i Lē e Paia o Isaraelu ma ua lē saʻili atu iā Ieova. 2 E atamai foʻi o ia, ma o le a ia faaoo mai le malaia, e leʻi toe faafoʻisia mai e ia ana afioga; o le a ia tulaʻi foʻi faasaga i aiga o ē e fai mea leaga, ma faalēaogāina le fesoasoani ua avatu i ē o loo faia mea e tigā ai isi.

3 O tagata o Aikupito ua na o ni tagata ae e lē o le Atua; o a latou solofanua o tino ia ae e lē o ni agaga. O le a faaloaloa e Ieova lona aao, ma e tautevateva lē e fesoasoani atu, e paʻū foʻi lē ua maua le fesoasoani, e oo faatasi uma i latou i lo latou iʻuga.

4 Auā o loo faapea ona fetalai mai Ieova iā te aʻu: “E pei ona gū le leona e oo foʻi i le leona taanoa i lana manu ua fasia, pe a ō atu faatasi leoleo mamoe e toʻatele e tulia o ia, e ui foʻi i lo latou alalaga atu e lē fefe lava o ia, ma e ui i lo latou pisapisaō e lē faavaivai ai o ia; e faapea foʻi ona afio ifo o Ieova o ʻau e faasagatau atu ona o le Mauga o Siona ma lona lava aʻega. 5 E pei ona faapepepepe o se manulele e puipuia lana toloaʻi, e faapea foʻi ona puipuia Ierusalema e Ieova o ʻau. O le puipuia o ia o le a ia laveaʻiina ai o ia. O le faasaoina o ia o le a ia faaola ai o ia.”

6 “O outou le fanauga a Isaraelu e, ia toe foʻi i Lē na outou matuā fouvale i ai. 7 Auā o lea aso o le a latou taʻitoʻatasi ma teena lona atua siliva lē aogā ma lona atua auro o mea noa ia, na faia e o outou lava lima mo outou ma outou agasala ai. 8 E oti le Asuria i le pelu, e lē o se pelu a le tagata; o le a faaumatia o ia i se pelu ae e lē o se pelu a se tagata. E sola o ia ona o le pelu ma o le a faatigāina ona tauleleʻa i galuega mamafa. 9 O le a mou atu lona papa ona o le fefe tele, e matuā fefefe foʻi ona perenise ona o le faailo,” ua fetalai mai ai Ieova, o lē ua iai lona malamalama i Siona ma lana ogaumu i Ierusalema.

Isaia  32 : 1 - 20

32 Faauta! O le a pule le tupu ma le amiotonu; ma o perenise foʻi, o le a latou pule o ni perenise ma le faamasinotonu. 2 E avea i latou taʻitoʻatasi ma lafitaga mai i le matagi ma se mea e malu ai mai i timuga mamafa, e pei o vaitafe i atunuu e leai ni vai, e pei foʻi o le paolo o le papa tele i le laueleele naumati.

3 E lē faapipiiina faatasi mata o ē e vāai, ma o le a uaʻi atu taliga o ē e faalogo. 4 O le a manatunatu loto o ē e osovale i le poto, ma o le a vave ona tautatala ma le manino laulaufaiva o ē sa tautoʻai a latou tala. 5 O lē e valea e lē toe taʻua o lē e limafoaʻi; o le tagata e lē popoi, e lē toe taʻua o ia o le tamālii; 6 ona o le a tautala le tagata valea i mea faavalevalea, ma e sauni lona loto e fai mea leaga, ina ia fulitua ai i le upu moni ma tautala faasagatau ai iā Ieova i mea pepelo, ina ia matelāina le manava o lē e fia ʻai, ma māfua ai foʻi ona lē maua se meainu a lē ua fia inu. 7 A o le tagata lē popoi, e leaga lava ona ala; ua ia avatu fautuaga ina ia faia amioga matagā, ma faaleagaina ai lē ua puapuagatia i tala pepelo, e ui lava ina tautala le tagata mativa i le mea ua tonu.

8 A o lē ua limafoaʻi, e na te avatu fautuaga e tusa ai ma gaoioiga o le limafoaʻi; o le a ia faaauau pea ona faia mea ma le limafoaʻi.

9 “O outou fafine, o ē o loo faifailemū inā tutulaʻi ia, ma faalogo mai i loʻu leo! O outou afafine ua faatamala, inā uaʻi mai ia o outou taliga i aʻu upu! 10 Pe a mavae le tausaga ma ni nai aso, o le a atuatuvale outou o ē e faatamala, auā o le a uma le seleselega o vine, ae e leai se fua e aoina mai ai. 11 Ia gatete outou fafine o ē e faifailemū! Ia atuatuvale outou o ē e faatamala! Ia tatala o outou ofu ma lē lavalavā ai,* ma ia fusi o outou puimanava i ʻie talatala. 12 Ia outou tuʻi i o outou susu i le faanoanoa ona o fanua mananaia, ona o vine e fua mai. 13 O le a tutupu mai i le laueleele o loʻu nuu na o laau tuitui, ma laau talatala, auā e sosolo i fale ma tafatafa ane o fale na iai muamua le olioli, ioe o le aai na olioli ai. 14 Auā ua tuufua le maota, ua lafoaʻia foʻi le aai sa pisa ai tagata; ua avea Ofele ma le olomatamata ma fanua lafulafuā, ma mea e fiafia ai solofanua tusitusi mo se taimi umi, o le fanua foʻi e tataa ai lafumanu; 15 seʻia oo ina liligi ifo le agaga i o tatou luga mai i se mea maualuga, ma ia avea le toafa ma togālaau o fualaau ʻaina, ma e taʻua le togālaau o fualaau ʻaina o le vaomatua moni.

16 “Ona mau ai lea o le faamasinotonu i le toafa, ma nofo ai foʻi le amiotonu i le togālaau o fualaau ʻaina. 17 O le a tupu le filemu mai i le galuega a le amiotonu moni, e tupu foʻi le toʻafilemu ma le saogalemu mai i le auaunaga a le amiotonu moni, e oo i le faavavau. 18 E nonofo loʻu nuu i se nofoaga toʻafilemu ma fale e saogalemu ai, ma mea foʻi e mapu ai e lē faalavelave mai i ai se isi. 19 O le a totō ifo le uatoʻa pe a paʻū le vaomatua ma faamaulaloina foʻi le aai i le māsiasi.

20 “E fiafia outou tagata o loo lūlūina fatu i autafa o vai uma, ma tatalaina atu povi poʻa ma asini.”

^ Isaia 32:11 Po o “na o ni nai ofu ua ofu ai.”


Isaia  33 : 1 - 24

33 Oi talofa iā te oe o lē o loo faoa faamalosi mea, e aunoa ma le faoa o au mea, ma oe o lē o loo fai mea faapiʻopiʻo, e aunoa ma le faia e isi o mea faapiʻopiʻo iā te oe! Pe a māeʻa ona avea oe ma lē faoa faamalosi mea, o le a faoa faamalosi foʻi au mea. Pe a māeʻa ona e fai mea faapiʻopiʻo i isi, o le a latou fai mea faapiʻopiʻo foʻi iā te oe.

2 Ieova e, ia e agalelei mai iā i matou. Ua matou faamoemoe iā te oe. Ia fai oe ma o matou lima i taeao uma, ioe, o lo matou faaolataga i taimi o puapuaga. 3 Ua sosola tagata ina ua faalogoina le leo o le vevesi. Ua faataapeapeina nuu ona o lou tulaʻi atu. 4 O le a aoaoina e outou le vete e pei ona aoaoina e mogamoga o mea, e pei foʻi o le mumu mai o sē akerise pe a mumu atu i se tasi. 5 O le a faasilisilia Ieova auā ua afio o ia i le mea maualuga. O le a ia faatumuina Siona i le faamasinotonu ma le amiotonu. 6 I ou aso o le faamaoni o le a iʻu ai i le tele o le faaolataga, o le atamai ma le poto, o le mataʻu iā Ieova, o lana oloa lea.

7 Faauta! Ua fetagisi o latou toa i le auala; e masūsū foʻi avefeʻau o le filemu. 8 Ua faatafunaina ala tetele; e lē toe ui ane ai se tasi. Ua ia solia le feagaiga; ua ia ʻinoʻino i aai; e lē manatu foʻi o ia i tagata. 9 Ua faavauvau le laueleele, ua mamae foʻi. Ua faamāina Lepanona; ma ua pala. Ua avea Sarona ma fanua laugatasi o le toafa; ua malili lau o laau o Vasana ma Karamelu.

10 Ua fetalai mai Ieova: “Ou te tulaʻi atu nei lava, ou te faasilisilia nei lava aʻu; ou te faaeaina nei lava aʻu. 11 O outou tou te afuafua vao mago; tou te fanaua mai tagutugutu o ʻau. O le a ʻaina outou e o outou manatunatuga* e pei o le afi. 12 E avea nuu e pei o ni mea na susunuina i namu. E pei o laau tuitui ua salaina, e susunuina i latou i le afi. 13 O outou o ē e mamao, inā faalogo mai ia i mea ou te faia! O outou o ē ua lata mai, inā iloa ia loʻu mana. 14 Ua matuā fefefe tagata agasala i Siona; ua tetemū ē ua fulitua i le upu moni: ‘O ai se isi o i tatou e mafai ona nofo mo sina taimi ma le afi e faaumatia ai? O ai se isi o i tatou e mafai ona nofo mo sina taimi i le aasa o le afi lea e umi ona ola?’

15 “Ua iai lē o loo savali pea i le amiotonu ma ua tautala i le mea ua saʻo, o lē ua teena polofiti ua maua mai i faiga faagaoi, o lē ua tuu ese lona lima mai i le taliaina o se foaʻi faaalatua, o lē ua pupuni ona taliga mai i le faalogo i taupulepulega e faamasaatoto, ma o lē foʻi ua moeiini ona mata ina ia lē vaai ai i le mea leaga. 16 O le a nofo o ia i mea maualuluga; o le a avea papa ma ona malu e faigatā ona alu atu i ai se tasi. O le a avatu iā te ia lana meaʻai; e maua pea e ia le vai.”

17 O le a vaai ou mata i le matagofie o le tupu; e latou te vāai i se atunuu mamao. 18 O le a talanoa lou loto i se leo lemū e uiga i se mea mataʻutia: “O fea o iai le failautusi? O fea lē e faia totogi? O fea foʻi le tagata e faitauina ʻolo?” 19 E te lē toe vaai i se nuu faamaualuga, o se nuu e faigatā tele ona malamalama i la latou gagana, o se laulaufaiva tautoʻai e te lē malamalama ai. 20 Vaai atu i Siona le aai e fai ai aso o a tatou tausamiga! O le a vaai ou mata i Ierusalema o le mea e nofo filemu ai, o le faleʻie e lē tatalaina e se tasi. E lē aveesea lava ona pine, ma e lē motusia e se isi ona maea. 21 O i inā o le a avea ai Ieova o lē e malualii, o se nofoaga o vaitafe ma alāvai lautetele mo i tatou. E lē folau ai ni fuāvaa e fai foe, e lē folau atu ai foʻi se vaa telē. 22 Auā o Ieova o lo tatou Faamasino, o Ieova o lo tatou Faitulafono, o Ieova o lo tatou Tupu; o ia lava o le a faaolaina iā i tatou.

23 E matalatala maea; ma e lē mau i luga le fanā; e lē lelea foʻi le lā.

O lea foʻi taimi o le a vaevaeina ai le anoanoaʻi o le vete; e ō atu foʻi o ē e pipili ma maua ai ni mea se tele ua faoa. 24 E lē fai mai foʻi se tasi ua nofo ai: “Ou te maʻi.” O le a faamagaloina agasala a i latou o ē o loo nonofo i le laueleele.

^ Isaia 33:11 I le gagana Eperu, o le “agaga.”


Isaia  34 : 1 - 17

34 O outou nuu e, inā faalatalata mai ia ma faalogo mai; o outou atunuu e, inā uaʻi mai ia. Ia faalogo mai foʻi le lalolagi ma mea o loo tumu ai, o le fogāeleele ma mea uma o loo ola ai. 2 Auā ua toʻatamaʻi Ieova faasaga i nuu uma, ma ua maʻemaʻeā i a latou ʻautau uma. E tatau ona ia faaumatia i latou; e ao foʻi ona ia tuuina atu i latou ia fasiotia. 3 E lafoina o latou tagata ua fasiotia; o le a alu aʻe le elo mai i o latou tino oti; e liusuavai foʻi mauga ona o lo latou toto. 4 E pala i latou uma o ʻau o le lagi. E taataʻai le lagi e pei o se tusi tāʻai; ma o le a mamae o latou ʻau e pei ona mamae ma toʻulu o lau o le vine, e pei foʻi ona mamae ma toʻulu o lau o le mati.

5 “Auā o le a matuā susū laʻu pelu i le lagi. Faauta! o le a paʻū ifo iā Etoma, ma luga o le nuu e ao ona ou fasiotia e tusa ma le faamasinotonu. 6 O loo iā Ieova le pelu; e ao ona faasūsūina i le toto; e ao ona gaʻoa i le gaʻo, i le toto o tamaʻi mamoe poʻa ma ʻoti poʻa, ma le gaʻo o fatugaʻo o mamoe poʻa. Auā ua saunia e Ieova le taulaga i Posara, ma le fasiotiga tele i le atunuu o Etoma. 7 E paʻuʻū povi poʻa o le vao faatasi ma i latou, o tamaʻi povi poʻa faatasi ma povi poʻa malolosi; o le a matuā susū lo latou laueleele i le toto, ma o le a gaʻoa le efuefu i le gaʻo.”

8 Auā e iai le aso o le tauimasui a Ieova, e taui atu ai mo le tausaga atoa e tusa ma le mataupu faaletulafono ona o Siona.

9 E liua ona vaitafe i le tā, e liu teiō* ona efuefu ma avea ai lona laueleele ma tā ua mumū. 10 E lē tineia i le pō po o le ao; o le a pusa aʻe pea lona asu. O le a faatafunaina ia mai i lea tupulaga i lea tupulaga; e lē toe ui ai se tasi e oo i le faavavau. 11 O le a nofo ai le manulele o le kati ma le manu o le kifota, e nonofo ai foʻi lulu e uumi taliga ma le manulele o le oreva; ma e ao ona ia fofola i ona luga le fua faataoto o le gaogao ma maa o le fua tautau e tuufua ai. 12 E leai sona tamālii e toe avea ma tupu, ma o le a lē toe iai ni ona perenise. 13 E sosolo laau tuitui i ona maota, e ola foʻi laau ogoogo ma vao tuitui i ona nofoaga malupuipuia; e avea o ia ma mea e nonofo ai taʻifau o le vao, ma lotoā mo iaena. 14 Ua fetaiaʻi manu o le vao ma manu ua uiō leotetele i laueleele ua leai ni vai, o le a valaau atu foʻi le temoni* mo sana uō. Ioe, o le a mālōlō ai i inā le lilita* ma maua ai sona mapusaga. 15 O i inā foʻi e fai ai le faamoega o le gata oso, e tuu ai ona fua, e fofoa ai foʻi ona fua ma ufiufi ai i ana fanau. Ioe o i inā e potopoto ai manulele taufeʻai,* e taʻitasi ma lana paaga.

16 Ia outou saʻiliʻili i le tusi a Ieova ma faitau leotele i ai: e leai se isi o i latou e leiloa; e leai se isi e lē o iai sana paaga, auā o le fofoga o Ieova ua fetalai mai ai lenei poloaʻiga, ma o lona agaga foʻi ua faapotopoto faatasi ai i latou. 17 Ua Ia faia foʻi le vili mo i latou, o lona aao foʻi ua faatulagaina lea mea mo i latou e ala i le fua faataoto. O le a fai mo i latou i aso uma; e latou te nonofo ai i lea tupulaga ma lea tupulaga.

^ Isaia 34:9 O le elemeni samasama e faigofie ona mū e iai sona manogi malosi. O le upu Peretania o le sulphur.


^ Isaia 34:14 I le gagana Eperu, “O temoni e foliga e pei o ni ʻoti.” Atonu na manatu i latou na tapuaʻi i ai o ni meaola taufulufulua ma na foliga e pei o ni ʻoti poʻa.


^ Isaia 34:14 O se manulele e fai ana galuega i le pō.


^ Isaia 34:15 O le manulele o le “kite.” O le upu Peretania o le glede.


Isaia  35 : 1 - 10

35 O le a olioli le toafa ma le laueleele ua leai se vai, o le a fiafia foʻi le fanua laugatasi o le toafa ma e fua mai e pei o le lili. 2 O le a fua mai lava, o le a olioli i le matuā olioli ma alalaga fiafia. O le a avatu iā te ia le mamalu o Lepanona, o le matagofie o Karamelu ma Sarona. O le a iai i latou o le a vāai atu i le mamalu o Ieova ma le matagofie o lo tatou Atua.

3 Ia outou faamalolosi i lima ua vaivai, ia faamausalī i tuli ua teteva. 4 Ia fai atu iā i latou ua popole o latou loto: “Ia faamalolosi. Aua le fefefe. Faauta! o le a afio mai lo outou Atua ma le tauimasui, o le taui lava mai i le Atua. O le a afio mai o ia ma faaola iā te outou.”

5 O lea foʻi taimi o le a faapupulaina ai mata o ē ua pō le vaai, ma o le a faalogo foʻi taliga o ē e tutuli. 6 O le a osooso ai lē ua pipili e pei o le ʻaila, e alaga fiafia le laulaufaiva o lē ua gūgū. Auā o le a oso mai le vai i le toafa ma vaitafe i fanua laugatasi o le toafa. 7 O le a avea le laueleele ua mago i le vevela o le lā ma vailepa ua tutupu ai ū, ma e avea foʻi le laueleele naumati ma vaipuna. O le mea e nonofo ai taʻifau o le vao, e avea ma se nofoaga e mapu ai, o le a ola ai le mutia ma ū ma laau o le kome.

8 O le a iai se ala tele i inā; ma o le a taʻua o le Ala Paia. E lē ui atu i ai lē ua lē mamā. E faia mo lē ua savali i le ala, ma e lē faatagaina ona savavali ai tagata vālea. 9 O le a lē maua ai i inā se leona, e lē alu aʻe foʻi i ai se manufeʻai. E lē maua ai lava; ae e savavali ai na o ē ua toe faatauina mai. 10 O le a toe foʻi mai ē ua togiolaina e Ieova ma e ō mai lava i Siona ma le alalaga fiafia; ma le olioli foʻi i taimi uma i luga o o latou ulu. O le a latou maua le fiafia ma le olioli, ae e sosola ese le faavauvau ma le ōi.

Isaia  36 : 1 - 22

36 O le tausaga lona sefulu fā o le nofoaiga a le Tupu o Esekia, na alu aʻe ai Sanerivi le tupu o Asuria, e siitaua atu i aai malupuipuia uma o Iuta ma na ia faoa na aai. 2 Ua aauina mai e le tupu o Asuria o Ravesaki mai i Lakisa i le Tupu o Esekia i Ierusalema, ma se ʻautau toʻatele, ona ia tū lea i autafa o le alāvai o le vaieli pito i luga, o loo i le ala tele o le fanua o le tagata tā ofu. 3 Ona ō atu lea iā te ia o Eliakimo le atalii o Hilikia o lē na vaavaaia le aiga o le tupu, o Sevena le failautusi, ma Ioaa le atalii o Asafo o lē faia faamaumauga.

4 Ona fai mai lea o Ravesaki iā i latou: “Faamolemole, ia fai atu iā Esekia, ‘O le mea lenei ua fai mai ai le tupu sili, le tupu o Asuria: “O le ā lenei faatuatuaga ua e faatuatua i ai? 5 Na e fai mai (a ua na o ni upu lava), ‘Ua iā te aʻu le poto ma le malosi e fai ai le taua.’ A o lenei, o ai ea ua e faatuatua i ai ua e fouvale mai ai iā te aʻu? 6 Faauta! Ua e faatuatuaina le lagolagosua a lenei ū ua nutililii, o Aikupito, lea afai e totoo i ai se tagata, e tuia lava lona lima ma ati ai. E faapena lava Farao le tupu o Aikupito i ē uma e faatuatua iā te ia. 7 Ae afai e tou te faapea mai iā te aʻu, ‘E matou te faatuatuaina Ieova lo matou Atua,’ pe e lē o ia ea e ona mea maualuluga ma fata faitaulaga na aveesea e Esekia, a ua ia faapea atu iā Iuta ma Ierusalema, ‘Ia outou ifo i lenei fata faitaulaga’?”’ 8 O lenei, ia fai se petipetiga ma loʻu alii le tupu o Asuria, ma ou te avatu ai iā te oe o solofanua e lua afe, ma iloa ai pe e mafai e oe lava, ona e tuu i ai ni tagata tiʻetiʻe. 9 E faapefea ona e tulia se kovana o se tasi o auauna e sili ona faatauvaa a loʻu alii, a ua e faatuatuaina Aikupito e maua ai kariota ma tagata tiʻetiʻe solofanua? 10 O lenei, pe na ou sau e aunoa ma le pule mai iā Ieova e tau ma lenei atunuu ma faaumatia ai? O Ieova lava ia na fetalai mai iā te aʻu, ‘Ia e alu aʻe e tau ma lenei atunuu, ma ia e faaumatia ai.’”

11 Ona fai atu lea o Eliakimo, o Sevena, ma Ioaa iā Ravesaki: “Faamolemole, inā fai mai ia i au auauna i le gagana Suria, auā e matou te malamalama i ai; ae aua neʻi e fai mai iā i matou i le gagana a tagata Iutaia, a o faalogo le nuu o loo i luga o le pā.” 12 A ua tali mai Ravesaki: “Po ua auina mai ea aʻu e loʻu alii i lou alii atoa ma oe ina ia taʻu atu nei upu? Ae pe lē o tagata ea o nonofo i luga o le pā ua auina mai ai aʻu, ina ia latou aai i o latou otaotavale ma feinu i o latou lava feʻaulata e faapea lava foʻi outou?”

13 Ua tū pea Ravesaki ma valaau mai ma le leotele i le gagana a tagata Iutaia; ua ia tautala ma faapea mai: “Ia outou faalogologo mai i upu a le tupu sili, o le tupu o Asuria. 14 O le mea lenei ua fai mai ai le tupu, ‘Aua neʻi ʻolegia outou e Esekia, auā e lē mafai ona ia laveaʻi outou. 15 Aua neʻi faatupuina e Esekia lo outou faatuatuaina o Ieova, pe a ia faapea ane: “E laveaʻi lava i tatou e Ieova. E lē tuuina atu foʻi lenei aai i lima o le tupu o Asuria.” 16 Aua neʻi faalogo iā Esekia; auā o le mea lenei ua fai mai ai le tupu o Asuria: “Ia lolo mai iā te aʻu, ma ō mai iā te aʻu, ona taʻitasi lea ma ʻai o le tagata mai i lona lava vine, e taʻitasi ma ʻai mai i lona lava laau o le mati, e taʻitasi foʻi ma inu mai i lona lava vaieli, 17 seʻia ou alu atu ma ou ave outou i le laueleele e pei o lo outou lava laueleele, o le laueleele o saito* ma uaina fou, o le laueleele o falaoa ma togāvine; 18 ina neʻi ʻolegia outou e Esekia i lona faapea ane, ‘E laveaʻiina i tatou e Ieova.’ Pe na laveaʻia ea e atua o nuu o latou lava nuu mai i lima o le tupu o Asuria? 19 O fea o iai atua o Amato ma Arepa? O fea o iai atua o Sefavaima? Pe na latou laveaʻiina Samaria mai i loʻu lima? 20 O ai foʻi i atua uma o ia atunuu na laveaʻiina o latou atunuu mai i loʻu lima, e tou te manatu ai e laveaʻi e Ieova Ierusalema mai i loʻu lima?”’”

21 A ua fifilemu pea i latou, ua lē tali atu iā te ia i se upu, auā ua faapea mai le poloaʻiga a le tupu: “Aua tou te tali atu iā te ia.” 22 A ua ō mai iā Esekia o Eliakimo le atalii o Hilikia o lē na vaavaaia le aiga o le tupu, ma Sevena le failautusi, ma Ioaa le atalii o Asafo o lē e faia faamaumauga, ma o latou ofu ua saeia, ua faamatala mai iā te ia upu a Ravesaki.

^ Isaia 36:17 Pe e faasino atu foʻi i le karite (barley).


Isaia  37 : 1 - 38

37 Ina ua faalogo i ai le Tupu o Esekia, ona ia saei ai loa lea o ona ofu ma ufiufi o ia i le ʻie talatala, ma alu atu i le fale o Ieova. 2 Ua ia aauina atu i le perofeta o Isaia le atalii o Amota, o Eliakimo o lē e vaavaaia le aiga, o Sevena le failautusi, ma toeaina o le ʻauositaulaga, ma ua ufiufi i latou i ʻie talatala. 3 Ua latou faapea atu iā te ia: “O le mea lenei ua fai mai ai Esekia, ‘O le aso lenei o le aso o puapuaga, o aʻoaʻiga, ma le faasausili; auā o le a oo ina fanau mai tama, ae ua leai se malosi e fanau mai ai. 4 Atonu e faafofoga mai Ieova lou Atua i upu a Ravesaki, o lē na auina mai e le tupu o Asuria lona alii e faifai i le Atua soifua, ma e tauia e ia e tusa ma upu na faafofoga i ai Ieova lou Atua. Ia e tatalo atu foʻi ona o ē ua totoe o loo iai.’”

5 Ua oo atu auauna a le Tupu o Esekia iā Isaia. 6 Ua faapea mai Isaia iā i latou: “O le mea lenei e tou te fai atu ai i lo outou alii, ‘O loo faapea ona fetalai mai o Ieova: “Aua e te fefe ona o upu na e faalogo i ai, na upuleagaina ai aʻu e auauna a le tupu o Asuria. 7 O aʻu lava, ou te tuuina iā te ia se manatu, e faalogo foʻi o ia i se tala ma toe foʻi atu i lona lava nuu; ou te fasiotia iā te ia i le pelu i lona lava nuu.”’”

8 Mulimuli ane, ona toe foʻi atu lea o Ravesaki ma maua atu ai le tupu o Asuria o tau ma Lipena; auā na ia faalogo ua alu ese o ia mai i Lakisa. 9 Ua ia faalogo foʻi i le tala iā Tiraka le tupu o Aitiope: “Ua sau o ia e tau ma oe.” Ina ua ia faalogo ai, ona ia aauina atu loa lea o ni avefeʻau iā Esekia, e faapea: 10 “O le mea lenei e tou te fai atu ai iā Esekia le tupu o Iuta, ‘Aua neʻi ʻolegia oe e le Atua ua e faatuatua i ai, e faapea: “E lē tuuina atu Ierusalema i lima o le tupu o Asuria.” 11 Faauta! Ua e faalogo i mea na faia e tupu o Asuria i nuu uma i le faaumatiaina o i latou; ae pe e laveaʻiina ea oe? 12 Pe na laveaʻiina ea i latou e atua o nuu na faafanoina e oʻu augātamā e oo lava i Kosane, o Karana, ma Risefa, atoa ma le fanauga a Etena sa i Tilasa? 13 O fea ea o iai le tupu o Amato, o le tupu o Arepa, ma le tupu o le aai o Sefavaima, o Ena, ma Iva?’”

14 Ona talia lea e Esekia o tusi mai i lima o avefeʻau ma lauina, mulimuli ane, ua alu aʻe Esekia i le fale o Ieova ma fofola atu ai i luma o Ieova. 15 Ona tatalo lea o Esekia iā Ieova, ma faapea atu: 16 “O Ieova o ʻau, o le Atua o Isaraelu, o lē e afio i luga o kerupi, e na o oe lava le Atua moni o malo uma o le lalolagi. O oe lava na e faia le lagi ma le lalolagi. 17 Ieova e, ia e liuliualo ma faafofoga mai. Ia silasila mai ou fofoga Ieova e, ma ia e silafia ma faafofoga mai i upu uma a Sanerivi ua ia auina mai e faifai i le Atua soifua. 18 Ieova e, e moni lava ua faatafuna e tupu o Asuria atunuu uma ma o latou lava laueleele. 19 Ua latou susunuina o latou atua i le afi, auā e lē o ni atua i latou, a o galuega a lima o tagata, o laau ma maa; o lea ua latou faaumatia ai na mea. 20 O lenei, Ieova e lo matou Atua, ia e faaolaina i matou mai i lona lima, ina ia iloa ai e malo uma o le lalolagi, o oe Ieova e, e na o oe le Atua e toʻatasi.”

21 Ona auina atu lea e Isaia le atalii o Amota, o se feʻau iā Esekia ua faapea atu: “Ua faapea ona fetalai mai o Ieova le Atua o Isaraelu, ‘Ona ua e tatalo mai iā te aʻu e faatatau iā Sanerivi le tupu o Asuria, 22 o le afioga lenei a Ieova na ia fetalai mai ai e faasaga iā te ia:

“Ua ʻinoʻino le tama fafine taupou a Siona iā te oe, ma ua ia tauemu iā te oe.

Ua lialiaʻi mai foʻi e le tama fafine a Ierusalema lona ulu i ou tua.

23 O ai ua e faifai i ai ma upuleaga i ai?

O ai foʻi ua e leotele i ai

O ai foʻi ua e faamaualuga i ai?

O Lē e Paia o Isaraelu!

24 O au auauna foʻi ua e faifai ai iā Ieova, ma ua e faapea ane ai,

‘O aʻu ma aʻu kariota tau e matuā tele lava

Ou te alu aʻe ai i vaega maugā maualuluga,

O vaega pito i mamao foʻi o Lepanona;

Ou te tuuina i lalo ona arasi maualuluga, ma ona perosi matagofie.

Ou te ulu atu foʻi i le mea e sili ona maualuga, le vaomatua e pei o se togālaau.

25 Ou te eli lava ma ou inu i vai,

Ou te faamātūtūina foʻi alāvai uma o le Naila o Aikupito i oʻu alofivae.’

26 Pe e te leʻi faalogo ea? Ua uma ona ou filifilia mea e faia mai lava i aso anamua.

Ua faia laʻu faaiʻuga mai i aso ua teʻa. O lenei o le a ou faataunuuina.

E te faatafunaina foʻi aai malupuipuia, e pei o faupuʻega o mea ua faatafunaina.

27 E vaivai foʻi lima o o latou tagatānuu;

E latou te matuā fefefe lava ma māsiasi.

E avea i latou e pei o vao o le fanua ma mutia muʻamuʻa lanu meamata,

E pei foʻi o le mutia o taualuga, ma fanua ua faasitepu i luma o le matagi mai i sasaʻe.

28 Ua ou iloa lelei lou nofo filemu, o lou ulufafo ma lou ulufale,

Ma lou ita tele iā te aʻu,

29 Auā ua ou faalogo i lou ita tele iā te aʻu ma lou pisapisaō.

Ou te tuuina lava laʻu mātau i lou isu, ma laʻu faagutu i ou laugutu,

Ou te faafoʻi atu lava oe i le ala na e sau ai.”

30 “‘O le faailoga lenei mo oe: E tou te aai i lenei tausaga i mea ua tutupu mai i fatu na toʻulu, o le tausaga lona lua o saito* e tutupu fua mai; a o le tausaga lona tolu, e tou te lūlūina ai fatu, ma selesele, ma totō ai togāvine ma aai mai i ona fua. 31 A o ē o le a sao o le aiga o Iuta, o i latou ua totoe, e sosolo i lalo o latou aa ma fua mai ai ni fua i luga. 32 Auā e ō atu ē o totoe mai i Ierusalema, ma ē e sosola ese mai i le Mauga o Siona. E faia lenei mea e le maelega o Ieova o ʻau.

33 “‘O le mea lea ua fetalai mai ai Ieova e faatatau i le tupu o Asuria: “E lē sau o ia i lenei aai, e na te lē fanaina se aū i inā, e lē sau i ai ma se talipupuni, pe tanu se mea mautiʻetiʻe faasaga i ai.”’

34 “Ua fetalai mai foʻi Ieova, ‘O le ala na sau ai o ia, e toe foʻi atu ai, e lē sau lava o ia i totonu o lenei aai.’ 35 ‘Ou te puipuia lenei aai ma faasaoina, ona o aʻu ma Tavita laʻu auauna.’”

36 Ona alu atu lea o le agelu a Ieova ma fasiotia le toʻaselau valu sefulu lima afe o le ʻautau a Asuria. Ina ua feala aʻe tagata i le taeaopō, vaai foʻi! ua feoti uma i latou. 37 Ona alu ese ai lea o Sanerivi le tupu o Asuria, ua alu ma toe foʻi atu, ua nofo i Nineva. 38 A o ifo o ia i le fale o Nisero lona atua, ona fasiotia lea o ia i le pelu e ona lava atalii o Atameleko ma Salese, ona la sosola ai lea i le nuu o Ararata. A ua avea Esara-atona lona atalii ma tupu e sui iā te ia.

^ Isaia 37:30 Pe e faasino atu foʻi i le karite (barley).


Isaia  38 : 1 - 22

38 I na aso, na maʻi ai Esekia ma ua toetoe lava a oti. Ona sau ai lea o Isaia le perofeta o le atalii o Amota iā te ia, ma ua faapea mai iā te ia: “O le mea lenei ua fetalai mai ai Ieova, ‘Inā fai atu ia ni faatonuga i lou aiga, auā o le a e oti lava, e te lē ola.’” 2 Ona faasaga atu lea o Esekia i le pā puipui, ma ua tatalo atu iā Ieova 3 e faapea: “Ieova e, ou te ʻaiʻoi atu iā te oe, faamolemole ia e manatua ua ou savali ma le faamaoni i ou luma ma le lotoatoa, ua ou faia foʻi le mea ua tonu i lau silafaga.” Ona tagi masūsū ai lea o Esekia.

4 Ona oo mai ai lea o le afioga a Ieova iā Isaia, e faapea: 5 “Ia e alu ma e fai atu iā Esekia, ‘O le mea lenei ua fetalai mai ai Ieova le Atua o Tavita lou augātamā: “Ua ou faalogo i lau tatalo. Ua ou vaai i ou loimata. O lenei, ou te faaopoopoina tausaga e sefulu lima i ou aso; 6 ou te laveaʻi foʻi iā te oe ma lenei aai mai i le lima o le tupu o Asuria, ma ou te puipuia lenei aai. 7 O le faailoga lenei mai iā Ieova, ina ia e iloa ai o le a faataunuu e Ieova le mea na ia fetalai mai ai: 8 Ou te faafoʻi atu ata lafoia o le lā i sitepu e sefulu ia ua uma ona alu ifo i faasitepu o Aasa.”’” Ona foʻi mālie atu lea o le lā i faasitepu e sefulu ia ua uma ona alu ifo i ai.

9 O le tusitusiga a Esekia le tupu o Iuta ina ua maʻi o ia ma toe malosi mai i lona gasegase.

10 Sa ou faapea ane: “Ae e leʻi taitai oʻu aso o le a ou alu atu ai i le faitotoʻa o le Tuugamau.*

E aveesea foʻi oʻu tausaga o totoe.”

11 Sa ou faapea ane: “Ou te lē toe vaai iā Ioa, o Ioa lava i le laueleele o loo nonofo ai ē o loo feola.

Ou te lē toe vaai i le fanau a tagata, auā o le a ou faatasi ma ē ua feoti.

12 Ua liaʻiina le mea ou te nofo ai ma aveesea mai iā te aʻu e pei o le faleʻie o leoleo mamoe.

Ua ou taataʻaia loʻu ola e pei o le tagata e lalagaina ʻie;

E vavaeeseina aʻu e pei o le vavaeeseina o se ʻie ua uma ona lalagaina mai i le mea na lalaga ai.

E te tuuina atu pea aʻu i faigatā e mai i le ao malamalama e oo i le pō.

13 Sa ou fifilemu seʻia oo i le taeao.

E pei o le leona, ua ia gauia pea oʻu ponaivi uma;

E te tuuina atu pea aʻu i faigatā e mai i le ao malamalama e oo i le pō.

14 E pei o le peʻapeʻa, ma le manulele o le akuru, e faapea lava ona ou iī;

Ua ou olo e pei o le lupe.

Ua nenefu oʻu mata i le vaai atu i le mea maualuga:

‘Ieova e, ua ou puapuagatia. Ia e lagolago mai iā te aʻu.’

15 O le ā saʻu upu e fai atu nei o lea ua ia fetalai mai iā te aʻu?

O ia foʻi ua ia faia.

Ou te savali pea ma loʻu lotomaulalo i oʻu tausaga uma ona o lenei mea oona ua oo mai iā te aʻu.

16 ‘Ieova e, o le mea lea latou te ola ai; e pei o tagata uma, o mea ia ua maua ai loʻu malosi e ola ai.

E te faafoʻisia mai iā te aʻu le ola mālōlōina ma faasaoina aʻu.

17 Faauta! Nai lo o le filemu, na ou maua le mea oona, ioe e oona lava;

Ua e alofa i loʻu nei tagata ma faasaoina mai i le lua e pala ai.

Auā ua e lafoaʻiina aʻu agasala uma i ou tua.

18 Auā e lē mafai ona faaneenee le Tuugamau iā te oe. E lē mafai foʻi ona vivii atu le oti iā te oe.

E lē mafai e i latou ua ō atu i le lua ona faamoemoe i lou faamaoni.

19 O lē ua ola, o lē ua ola o ia lea e mafai ona faaneenee atu iā te oe,

E pei ona ou faia i lenei aso.

E faailoa atu e le tamā i ona lava atalii e uiga i lou faamaoni.

20 Ieova e, ia e faaolaina aʻu, ona matou tāina lea o pese i meafaifaaili e iai uaua

I aso uma o o matou olaga i le fale o Ieova.’”

21 Ona faapea atu lea o Isaia: “Ia latou avatu se keke o mati mamago ma ufiufi ai le maʻi sua, ina ia malosi ai o ia.” 22 Ua faapea atu foʻi Esekia: “O le ā le faailoga e iloa ai ou te alu aʻe i le fale o Ieova?”

^ Isaia 38:10 Tagaʻi i le Faaopoopoga e 6.


Isaia  39 : 1 - 8

39 O le taimi lenā na aauina mai ai e Merota-palata le atalii o Palata le tupu o Papelonia, o tusi ma le meaalofa iā Esekia; auā na ia faalogo na maʻi Esekia, a ua toe malosi. 2 Ua fiafia Esekia iā i latou, ma ua faaali atu iā i latou oloa uma i lona fale e teu ai oloa, o siliva, o auro, o suāuu pasama, ma le suāuu lelei, o lona fale o auupega uma, ma mea uma na maua i ana oloa. E leai lava se mea i lona fale ma lona malo uma e leʻi faaalia atu e Esekia iā i latou.

3 Mulimuli ane, ua sau le perofeta o Isaia i le Tupu o Esekia, ma faapea mai iā te ia: “O le ā le mea na fai mai ai nei tagata, ma o fea na latou ō mai ai iā te oe?” Ona fai atu lea o Esekia: “Na latou ō mai iā te aʻu mai i le atunuu mamao, mai i Papelonia.” 4 Ua fai mai o ia: “O ā mea na latou vāai i ai i lou fale?” Ona fai atu lea o Esekia: “Na latou vaaia mea uma o loo i loʻu fale. E leai se mea ou te leʻi faailoaina atu iā i latou i aʻu oloa.” 5 Ua fai mai Isaia iā Esekia: “Ia faalogo ia i le afioga a Ieova o ʻau, 6 ‘Faauta! E oo mai aso e ave ai i Papelonia mea uma o loo i lou fale, ma mea na faaputu e ou augātamā seʻia oo mai i le aso nei.’ ‘E leai se mea e totoe ai,’ ua fetalai mai ai Ieova. 7 ‘E ave foʻi nisi o ou atalii o le a tupuga mai iā te oe, o ē e fai oe ma o latou tamā, e fai i latou ma tagata aloaʻia i le maota o le tupu o Papelonia.’”

8 Ona fai atu lea o Esekia iā Isaia: “Ua lelei le afioga a Ieova na e fai mai ai.” Ua ia fai atu foʻi: “Auā o le a iai pea le filemu ma le faamaoni i loʻu olaga.”

Isaia  40 : 1 - 31

40 “Inā outou faamāfanafana atu ia, inā faamāfanafana atu ia i loʻu nuu,” ua fetalai mai ai lo outou Atua. 2 “Ia tautatala atu i le loto o Ierusalema ma valaau atu iā te ia e faapea ua māeʻa le taimi sa faamalosia e faigaluega ai o ia, ua uma ona totogi lana agasala. Auā ua ia maua mai i le aao o Ieova le faasalaga atoa mo ana agasala uma.”

3 Faalogo! O loo alaga se tasi i le toafa: “Ia outou teuteu le ala o Ieova! Ia faasaʻosaʻo le ala tele i le fanua laugatasi o le toafa mo lo tatou Atua. 4 O vanu uma e faatumuina ia, ma ia faamaulaloina mauga ma aʻega uma. Ia faalaugatasi laueleele patupatu, ma ia fai laueleele gaoā ma fanua laugatasi o le vanu. 5 O le a faaalia le mamalu o Ieova, ma e vāai faatasi i ai tagata uma, auā ua fetalai mai ai le fofoga o Ieova.”

6 Faalogo! O loo faapea mai se tasi: “Ia valaau atu!” Ona faapea mai lea o le isi: “O le ā le mea ou te valaau atu ai?”

“O tagata uma ua pei o le mutia muʻamuʻa, ma o lo latou alofa faamaoni e pei o fuga o laau o le fanua. 7 Ua mago le mutia muʻamuʻa, ua mamae le fuga o laau, auā ua agi atu i ai le mānava o Ieova. E moni o le mutia muʻamuʻa o le nuu lava lea. 8 Ua mago le mutia muʻamuʻa, ua mamae le fuga o le laau; ae o le afioga a lo tatou Atua e tumau lea e faavavau.”

9 Ia e alu aʻe i le mauga maualuga, o oe* lē e te aumaia le tala lelei i Siona. Ia matuā leotele atu o oe o lē e te aumaia le tala lelei i Ierusalema. Ia e leotele atu. Aua e te fefe. Ia e fai atu i aai o Iuta: “O lo outou Atua lenei.” 10 Faauta! O le a afio mai le Alii Pule Silisili Ese o Ieova e pei o lē e malosi, ma e pule lona aao mo ia. Ua iā te ia foʻi lana taui, ma ua i ona luma le totogi na te totogi atu. 11 E na te leoleoina lana lafu mamoe e pei o se leoleo mamoe. E na te aoaoina tamaʻi mamoe i lona aao; ma tauave mamoe i lona fatafata. E na te taʻitaʻiina ma le alofa mamoe o loo faasusu a latou fanau.

12 O ai ua ia fuaina le vai i le faaofuofu o lona lima, ma fuaina le lagi i le aga, ma e aofia ai i se fua* le pefu o le eleele, pe fuatia mauga i le fua ma fua aʻega i le fua faatautau? 13 O ai ea ua fuatia le agaga* o Ieova, ma o ai le tagata e na te avatu ni fautuaga iā te ia ma aʻoaʻo atu iā te ia? 14 O ai ua la soālaupule faatasi ina ia mafai ona malamalama ai o ia, po o ai foʻi e na te aʻoaʻo atu iā te ia i le ala o le faamasinotonu, pe e aʻoaʻo iā te ia le poto, pe e fesoasoani atu iā te ia ina ia silafia le ala i le malamalama?

15 Faauta! Ua pei atunuu o sina vai e sisina ifo mai i le pakete; ua manatu i ai e pei i latou o le pefu i luga o fua faatautau. Ua ia siitia foʻi motu e pei o ni pefu ninii. 16 E lē lava laau o Lepanona e faamumū ai pea le afi, ma e lē lava ona manu o le vao e fai ai le taulaga mū. 17 Ua peiseaʻī atunuu uma o se mea noa i lana silafaga; ua matuā leai lava ma e lē moni i latou i lona manatu.

18 O ai tou te faatusaina i ai le Atua, po o le ā foʻi se faatusa tou te faatusa i ai o ia? 19 E gaosia e le tufuga se faatusa mai i mea ua liusuavai, e ufiufi foʻi i le auro e le tagata fai ʻapamemea ma e na te faia filifili siliva e teuteuina ai. 20 Ua filifilia e se isi se laau e lē pala e fai ma taulaga. Ua ia saʻilia se tufuga atamai mo ia lava e saunia le faatusa ua tā e lē maluelue.

21 Pe e tou te leʻi iloa ea? Pe e tou te leʻi faalogo foʻi ea? Pe e leʻi taʻuina atu ea iā te outou mai i le amataga? Pe e tou te leʻi faatatauina ea le malamalamaga ua faaalia mai talu ona faavaeina le lalolagi? 22 Ua iai Lē o loo afio i luga o le faataaliʻoliʻo o le lalolagi o ē o loo nonofo ai e pei o ni sē, o Lē o loo fofola le lagi e pei o se ʻie valavala, e na te faamafolafola foʻi e pei o le faleʻie e nonofo ai, 23 o Lē na te aveesea alii sili, o lē foʻi e na te faia faamasino o le lalolagi e pei o mea noa.

24 E lē totōina i latou; e lē lūlūina lava i latou; e lē mauaa foʻi o latou pogati i le eleele. Pe afai e feula atu i ai, ona mamago ai lea o i latou; ma e pei i latou o tagutugutu o saito e lelea ese i le matagi malosi.

25 “Ae o ai tou te faatusaina i ai aʻu ina ia ma tutusa?” ua fetalai mai ai Lē e Paia. 26 “Ia outou tetepa aʻe ma vāai. O ai ua na faia ia mea? O Lē o loo taʻitaʻia ia mea e pei o se ʻautau e tusa ma le faitau aofaʻi o ia mea, ma ua ia valaau i o latou igoa. Ona o le tele ma le mataʻutia o lona malosi, ma le matuā tele o lona mana, e leai se mea o ia mea ua leiloa.

27 “Iakopo e, aiseā ua e faapea ane ai, Isaraelu e, aiseā e te tautala atu ai e faapea, ‘Ua lilo loʻu ala mai iā Ieova, ma e lē o silafia e loʻu Atua e lē o faia le faamasinotonu iā te aʻu’? 28 Pe e te leʻi iloa pe faalogo foʻi? O Ieova o Lē na foafoaina tuluʻiga uma o le lalolagi, o le Atua e soifua e faavavau. E lē vaivai pe lē lavā foʻi o ia. E lē masuʻesuʻeina lona poto. 29 E na te avatu le malosi i lē ua vaivai; ma o lē ua leai sona malosi e na te faaatoatoaina lona malosi. 30 E vaivai ma lē lavavā tama talavou, e paʻuʻū foʻi tauleleʻa, 31 a o ē e faamoemoe iā Ieova e toe malolosi i latou. E latou te ō aʻe e pei ua iā i latou ni apaʻau o aeto. E latou te taufetuli ae e lē vaivai; e latou te savavali foʻi ae e lē taitai lē lavavā ai.”

^ Isaia 40:9 I le gagana Eperu ua tusia le upu “oe” i le kenera fafine.


^ Isaia 40:12 I le gagana Eperu, o le “tasi vaetolu” o se fua e lē iloaina i lenei vaitaimi.


^ Isaia 40:13 Po o le “mafaufau.”


Isaia  41 : 1 - 29

41 “O outou motu e,* inā uaʻi mai ia iā te aʻu ma le fifilemu; ia toe maua e nuu lo latou malosi. Ia latou faalatalata mai, ma ia latou tautatala mai. Seʻi o tatou faalatalata faatasi mai mo le faamasinoga.

2 “O ai e na te faatulaʻi se isi mai i le mea e oso aʻe ai le lā? O ai e na te valaau atu i le amiotonu ina ia fai Lana auaunaga, ia tuuina atu atunuu i ona luma, ma ia faatoʻilaloina tupu? O ai e na te tuuina atu i latou e pei o pefu i lana pelu, ma faataape i latou i lana ʻaufana e pei o tagutugutu o saito? 3 O ai e na te tuliloaina pea i latou, o lē ua ui ane ma le filemu i ona vae i se auala e leʻi ui mai ai muamua? 4 O ai ua na faia lenei mea ma taʻu atu tupulaga mai i le amataga?

“O aʻu o Ieova, o Lē e Muamua; ma o aʻu foʻi lea i tupulaga o loo mulimuli mai.”

5 Ua vāai i ai motu ma fefefe ai. Ua gatete tuluʻiga o le lalolagi. Ua latou faalatalata mai ma ō mai pea. 6 Ua taʻitoʻatasi ma fesoasoani i lana uō, e faapea atu foʻi le tasi i lona uso: “Ia faamalosi.” 7 Ona faamalosi atu lea o le tufuga i lē e faia uʻamea; o lē e faalamolemoleina mea i le samala, ma tuʻi i le uʻamea e tuʻi ai mea, ua faapea atu e faatatau i le faiga o le uelo e soo ai mea: “Ua lelei.” Mulimuli ane ua faamauina ai e se isi i fao ina ia lē maluelue ai.

8 “A o oe Isaraelu e, o laʻu auauna, o oe Iakopo e, o lē na ou filifilia, o le fanau a laʻu uō o Aperaamo; 9 o oe, o lē na ou aumaia mai i tuluʻiga o le lalolagi, o oe foʻi na ou valaauina mai i vaega mamao o le lalolagi. Na ou faapea atu iā te oe, ‘O oe o laʻu auauna; na ou filifilia oe, ma ou te leʻi teena oe. 10 Aua e te fefe, auā ou te faatasi ma oe. Aua e te vaai solo, auā o aʻu o lou Atua. Ou te faamalosi iā te oe. Ou te matuā fesoasoani iā te oe. Ou te matuā lagolagoina oe i loʻu lima taumatau o le amiotonu.’

11 “Faauta! O i latou uma e feita iā te oe o le a mamā ma māsiasi i latou. O i latou o ē e femisaaʻi ma oe, o le a pei o se mea noa ma o le a faaumatia. 12 E te saʻili iā i latou, ae e te lē maua i latou, o i latou ia ua finau ma oe. O le a peiseaʻī ua lē iai i latou ma e peiseaʻī ua leai lava, o i latou ia o loo tau ma oe. 13 Auā o aʻu o Ieova lou Atua, o loo uuina lou lima taumatau, o Lē e fai atu iā te oe, ‘Aua e te fefe. Ou te fesoasoani iā te oe.’

14 “Aua e te fefe oe Iakopo le anufe e, o outou tagata Isaraelu. Ou te fesoasoani iā te oe,” ua fetalai mai ai Ieova, o Lē e toe faatauina oe, o Lē e Paia o Isaraelu. 15 “Faauta! ua ou faia oe ma laupapa e aveese ai fatu, o se mea faigaluega fou maʻai e aveese ai fatu. O le a e soli ai mauga ma nutililii ai; e te faia foʻi aʻega e pei o vao mamago. 16 E te faamamāina na mea, e lelea foʻi i le matagi, ma e faasalalau solo e se matagi malosi. Ae e te olioli iā Ieova. E te mitamita foʻi oe i Lē e Paia o Isaraelu.”

17 “Ua saʻili ē ua mafatia ma tagata matitiva mo ni vai, ae e leai se vai. Ona o le fia feinu ua mātūtū ai o latou laulaufaiva. O aʻu o Ieova, ou te tali atu iā i latou. O aʻu o le Atua o Isaraelu, ou te lē tuua lava i latou. 18 Ou te faatafe mai vaitafe i luga o aʻega taalaelae, ma vaipuna i fanua laugatasi o vanu. Ou te faia foʻi le toafa e avea ma taufusi, ma laueleele naumati e avea ma puna o vai. 19 O le a ou totō i le toafa le laau o le arasi, le laau o le setima, le laau o le atasi, ma le laau e maua ai le suāuu. O le a ou totō i le fanua laugatasi o le toafa le laau o le perosi, o le titara, faatasi ma le laau o le paina; 20 ina ia vāai ma iloa ai e tagata, ia uaʻi i ai, ma malamalama ai i le taimi e tasi e faapea, ua faataunuuina nei mea e le aao o Ieova, ma ua faia nei mea e Lē e Paia o Isaraelu.”

21 “Ia aumai la outou finauga,” ua fetalai mai ai Ieova. “Ia faailoa mai foʻi o outou manatu e lagolago ai,” ua fetalai mai ai le Tupu o Iakopo. 22 “Ia faailoa ma taʻu mai iā i matou mea o le a tutupu. Ia taʻu mai mea na tutupu muamua ona matou mafaufau lelei ai lea ma iloa ai mea o le a oo mai i le lumanaʻi. Pe faailoa mai foʻi iā i matou o mea o le a oo mai. 23 Ia taʻu mai mea o le a mulimuli mai, ina ia matou iloa ai o atua outou. Ioe, e ao ona outou faia mea e lelei po o mea e leaga, ina ia matou vaavaai solo ai ma iloa faatasi ai. 24 O lea, ua matuā leai lava outou, ma o se mea noa a outou galuega. O so o se tasi e na te filifilia outou, e inosia lea.

25 “Ua ou faatulaʻi se tasi mai i le itu i mātū, ma o le a sau o ia. E na te valaau i loʻu igoa mai i le mea e oso aʻe ai le lā. E alu atu o ia i sui pule o ē ua pei o ni omea, ma ua pei foʻi o le tagata fai ipu omea ua ia solia le omea ua susū.

26 “O ai ua ia taʻuina mai se mea mai i le amataga, ina ia tatou iloa ai, po o mea ua tuanaʻi, ma tatou faapea atu ai, ‘E saʻo o ia’? E moni e leai se isi ua taʻu maia. E moni foʻi e leai se isi e na te faia se upu e faalogo ai. E moni lava e leai se isi na faalogo i se upu na outou faia.”

27 O aʻu o lē ua muamua ma ua ou faapea atu i Siona: “Faauta! O i latou nei!” ma ou te avatua i Ierusalema sē na te aumaia le tala lelei.

28 Ua ou vaai pea ae e leai se tagata; ma e leai se isi o i latou e aumaia se fautuaga. Ua ou fesili atu pea iā i latou, seʻi iloa pe latou te tali mai. 29 Faauta! Ua matuā leai lava i latou uma. O se mea noa a latou galuega. O a latou faatusa uʻamea ua na o le savili ma e lē moni.

^ Isaia 41:1 Po o talafatai o le sami Metitirani.


Isaia  42 : 1 - 25

42 Faauta! O laʻu auauna ua ou lagolagoina! O lē ua ou filifilia, o lē foʻi ua fiafia i ai loʻu loto! Ou te tuuina atu loʻu agaga iā te ia. O le a ia faailoa atu i nuu le faamasinotonu. 2 E lē alaga atu o ia pe leotele atu, ma e lē faalogoina foʻi lona leo i le ala tele. 3 O le a ia lē gausia le ū ua nutililiia; o le a ia lē tineia le vavae ua mū itiiti. O le faamaoni o le a ia faia ai le faamasinotonu. 4 O le a lē mū itiiti o ia pe nutililiia seʻia faatūina e ia le faamasinotonu i le lalolagi; ma e faatalitali foʻi motu i lana tulafono.

5 O le mea lenei ua fetalai mai ai le Atua moni o Ieova, o Lē na faia le lagi, o Lē foʻi e silisili na ia faamafolafolaina ai; o Lē na folasia le lalolagi ma mea uma o loo tutupu ai, o Lē foʻi na te avatua le mānava i tagata o iai, ma le malosi e ola ai i ē o loo savavali ai: 6 “O aʻu lava o Ieova, ua ou valaau atu iā te oe i le amiotonu, ma ou taofia lou lima. O le a ou leoleoina oe ma avatu oe e fai ma feagaiga a le nuu, o le malamalama o atunuu, 7 ina ia e faapupula mata o tauaso, ina ia tatala pagota mai i le lua maulalo, ma ia tatalaina mai foʻi i le falepuipui o i latou o loo nonofo i le pōuliuli.

8 “O aʻu o Ieova. O loʻu igoa lea; ou te lē avatua loʻu mamalu i se tasi, e lē avatua foʻi loʻu viiga i faatusa ua tā.

9 “Ua taunuu mea muamua, ae o loo oʻu taʻuina atu mea fou. Ou te faailoa atu iā te outou ia mea a o leʻi tutupu mai.”

10 Inā usu ia se pese fou iā Ieova, o lona viiga e mai i tuluʻiga o le lalolagi, o outou tane o ē ō ifo i le sami ma mea uma o loo tumu ai, o outou motu ma outou o ē e aināina. 11 Ia leotetele le toafa ma ona aai, o nuu o loo nonofo ai Kitara. Ia alalaga atu ma le olioli ē o loo nonofo i le mea papa. Ia alalaga atu tagata mai i le tumutumu o mauga. 12 Ia latou avatu le mamalu iā Ieova, ma ia latou taʻu atu foʻi lona viiga i motu.

13 O le a afio atu Ieova e pei o sē e malosi. E pei o se toa e na te faatupu lona maelega. E alaga atu o ia, ioe, e alaga o ia i le alaga o le taua; e na te faailoa i ona fili e sili atu lona malosi.

14 “Ua umi ona ou nofo filemu. Ua ou lē pisa. Ua ou pulea aʻu lava. E pei o le fafine o le a fanau, ou te ōi, ou te selasela ma ou gaʻegaʻe i le taimi e tasi. 15 Ou te faagaogaoina mauga ma aʻega, ou te faamamago vao ma laau uma. Ou te liua vaitafe e avea ma motu, ma ou te faamātūtūina taufusi. 16 Ou te taʻitaʻiina o ē e tauaso e savavali i le ala latou te leʻi iloa; ou te taʻitaʻiina i latou e savavali i le auala latou te leʻi iloa. Ou te liua le mea pogisa i le malamalama i o latou luma, ma faalaugatasi le laueleele gaoā. O mea ia o le a ou faia mo i latou, ma ou te lē tuua i latou.”

17 E ao ona latou solomuli, o le a matuā māsiasi i latou, o i latou o ē e faatuatua i faatusa ua tā, o i latou ua faapea atu i faatusa uʻamea: “O outou o o matou atua.”

18 O outou o ē e tutuli inā faalogo mai ia, ma ē e tauaso inā vāai ia. 19 O ai ua tauaso, pe e lē o laʻu auauna ea, ma o ai foʻi e tutuli e pei o laʻu avefeʻau na ou auina atu? O ai e tauaso e pei o lē ua tauia, po o lē e tauaso e pei o le auauna a Ieova? 20 Ua e vaavaaia mea e tele a ua e lē vaai pea i ai. Ua faalogo ou taliga, ae e te leʻi faalogo pea i ai. 21 Ua fiafia Ieova lava ia e faasilisilia le tulafono ma faamamaluina ai ona o lana amiotonu. 22 O le nuu ua faoa a latou mea ma vetea, ua taofiofia i latou uma i lua, ma ua natia i latou i falepuipui. Ua faoa a latou mea e aunoa ma se tasi e laveaʻi iā i latou, ua vetea foʻi e aunoa ma se tasi e faapea atu: “Inā toe aumai ia!”

23 O ai se isi o outou e faalogo mai i lenei mea? O ai foʻi o le a uaʻi mai ma faalogo ma manatunatu i le lumanaʻi? 24 O ai ua tuuina atu Iakopo e faoa ana mea, ma Isaraelu i ē e vetea a latou mea? Pe e lē o Ieova ea, o Lē ua tatou agasala i ai, ma ona ala ua latou lē mananaʻo e savavali ai, ma e leʻi faalogo foʻi i latou i ana tulafono? 25 Ua Ia sasaa mai pea i ona luga lona maʻemaʻeā, o lona toʻasā, ma le mataʻutia tele o le taua. Ua mumū i ona itu uma, a ua ia lē ano i ai; ua sasao pea foʻi iā te ia, a ua lē tau ifo i lona loto.

Isaia  43 : 1 - 28

43 O le fetalaiga lenei a Ieova, o Lē na foafoaina oe Iakopo e, ma le Mataisau na faia oe Isaraelu e: “Aua e te fefe, auā ua ou toe faatauina mai oe. Ua ou valaauina oe i lou igoa. Ua fai oe mo aʻu. 2 O le a ou faatasi ma oe pe a e sopoʻia vai; ma pe a e sopoʻia vaitafe, e lē lofia ai oe. Pe a e savali i le afi, e te lē mū ai pe susunuina oe i le mumū o le afi. 3 Auā o aʻu o Ieova lou Atua, o Lē e Paia o Isaraelu o lou Faaola. Ua ou tuuina atu Aikupito e fai ma togiola mo oe, o Aitiope ma Sepa e sui ai oe. 4 Auā ua pele oe iā te aʻu, ua taʻua oe e mamalu, ma ua ou alofa iā te oe. O lea, o le a ou avatu tagata e sui ai oe, ma nuu e sui ai lou ola.

5 “Aua e te fefe auā ou te faatasi ma oe. Ou te aumaia lau fanau mai i le mea e oso aʻe ai le lā, ou te faapotopotoina faatasi foʻi outou mai i le mea e goto i ai le lā. 6 O le a ou fai atu i le itu i mātū, ‘Tuu mai ia!’ ma i le itu i saute, ‘Aua le taofia. Ia aumai oʻu atalii mai i mea mamao, ma oʻu afafine mai i tuluʻiga o le lalolagi, 7 o i latou uma ua faaigoa i loʻu igoa ma na ou faia mo loʻu lava mamalu, na ou gaosia, ioe, na ou faia lava.’

8 “Ia aumai se nuu tauaso e ui e iai o latou mata, ma i latou e tutuli e ui e iai o latou taliga. 9 Ia faapotopoto faatasi atunuu uma i le mea e tasi, ia faapotopoto faatasi foʻi nuu. O ai se tasi o i latou e mafai ona taʻu maia lenei mea? Pe e mafai ona latou taʻu mai mea o le a tutupu muamua? Seʻi aumai ni a latou molimau ina ia taʻuamiotonuina ai i latou, pe e faalogo foʻi i latou ma faapea mai, ‘O le upu moni lenei!’”

10 O le fetalaiga lenei a Ieova: “O outou o aʻu molimau, o laʻu auauna ua ou filifilia ina ia outou iloa ma faatuatua mai ai iā te aʻu, ma ia outou malamalama ai o aʻu lava lea e tasi. E leʻi iai se atua na faia e muamua iā te aʻu, e leai lava se isi atua talu mai aʻu. 11 O aʻu, o aʻu lava o Ieova ae leai se faaola ua na o aʻu lava.”

12 “O aʻu lava na ou faailoa atu ma ou faaolaina, na ou logoina atu ina ia faalogo ai, ina ua leai se atua ese iā te outou. O lea, o outou o aʻu molimau, ma o aʻu o le Atua,” ua fetalai mai ai Ieova. 13 “E lē gata i lea, o aʻu lava o Ia; ae e leai se tasi e laveaʻiina mai i loʻu lima. Ou te gaoioi, ma o ai e mafai ona tetee mai iā te aʻu?”

14 O le fetalaiga lenei a Ieova, o Lē e toe faatauina outou, o Lē e Paia o Isaraelu: “Ona o outou, o le a ou aauina atu i latou i Papelonia ma ave ifo pou faalava o faitotoʻa o falepuipui, ma faatoʻilaloina tagata Kaletaia i vaa a o tagiauē i latou. 15 O aʻu o Ieova o Lē e Paia iā te outou, o Lē na faia Isaraelu, o lo outou Tupu.”

16 O le fetalaiga lenei a Ieova, o Lē ua faia le ala i le sami ma le auala i vai e tatafe malosi, 17 o Lē ua aumaia faatasi kariota o le taua ma le solofanua, o ʻautau ma ē e malolosi: “O le a taooto i latou. E lē toe tutulaʻi i latou. O le a faaumatia lava i latou. E tineia i latou e pei ona tineia o le vavae o le molī.”

18 “Aua neʻi manatuaina mea na tutupu i aso ua mavae, ma aua neʻi outou manatunatu i mea na muamua. 19 Faauta! Ou te faia se mea fou. O le a tutupu nei mea. Pe e le moni ea o le a outou iloa? O le mea lea ou te faia ai se ala i le toafa, ou te faia foʻi vaitafe i le fanua valevalenoa. 20 O le a vivii mai manufeʻai iā te aʻu, o taʻifau o le vao ma iaena; auā ou te tuuina vai i toafa, o vaitafe i fanua valevalenoa, ina ia feinu ai loʻu nuu, o lē ua ou filifilia, 21 o le nuu ua faia mo aʻu, ina ia latou taʻutaʻu atu pea loʻu viiga.

22 “A ua e lē valaau mai iā te aʻu Iakopo e, auā ua e fiu iā te aʻu Isaraelu e. 23 Ua e lē aumaia iā te aʻu mamoe o le taulaga mū, ua e lē faamamaluina aʻu i au taulaga. Ou te leʻi faamalosia oe e aumaia iā te aʻu se meaalofa, ou te leʻi faatigāina foʻi oe ia faamūina lipano. 24 Ua e lē faatauina i tupe se tolo* suamalie mo aʻu; ua e lē faamalieina foʻi aʻu i gaʻo o au taulaga. O le mea moni, ua e faamalosia aʻu ou te auauna atu iā te oe ona o au agasala; ma ua ou vaivai ona o au mea sesē.

25 “O aʻu, o aʻu lava o Lē ua soloiesea au solitulafono mo loʻu lava lelei, ma ou te lē toe manatua au agasala. 26 Ia faamanatu mai iā te aʻu; seʻi o ta faamasinoina faatasi; ia fai lau faamatalaga ina ia iloa ai pe e te saʻo. 27 Na agasala lou uluaʻi tamā, ma ua solitulafono faasaga iā te aʻu ou fofoga fetalai. 28 O le mea lea ou te faalumaina ai perenise o le mea paia, ma o le a ou tuuina atu Iakopo e pei o se tagata e tatau ona faaumatia, ma tuuina atu Isaraelu ia upuleagaina.

^ Isaia 43:24 I le gagana Eperu, qanehʹ. E lē o iloa tonu po o le ā lenei laau e suamalie lona manogi.

44 “O lenei, inā faalogo mai ia Iakopo e laʻu auauna, ma oe Isaraelu e, o lē ua ou filifilia. 2 O le fetalaiga lenei a Ieova, o Lē na faia oe ma o le Mataisau na foafoaina oe, o lē na fesoasoani iā te oe a o e iai i le manava, ‘Aua e te fefe, laʻu auauna e Iakopo, ma oe Iesuruna,* o lē ua ou filifilia. 3 Auā ou te avatu le vai i lē ua fia inu, ma ālia i laueleele ua leai ni vai. Ou te liligi ifo loʻu agaga i lau fanau, ma aʻu faamanuiaga i ē e tupuga mai iā te oe. 4 E tutupu aʻe i latou e pei o le mutia muʻamuʻa, e pei foʻi o le laau o le garava i tala ane o alāvai. 5 O le a faapea mai se tasi: “O Ieova e ona aʻu.” E faaigoa foʻi e se isi o ia lava i le igoa o Iakopo, ae o le a tusi e le isi i lona lima: “E mo Ieova.” Ae e faaigoa e le tasi o ia lava iā Isaraelu.’

6 “O le mea lenei ua fetalai mai ai Ieova, le Tupu o Isaraelu ma o Lē e toe faatauina o ia, o Ieova o ʻau, ‘O aʻu o lē e muamua o aʻu foʻi o lē e mulimuli, e leai se isi Atua ua na o aʻu lava. 7 O ai se tasi e tusa ma aʻu? Inā valaau atu ia o ia ina ia taʻu mai e ia ma aumai iā te aʻu ana faamaoniga. E pei ona ou faia talu mai le taimi na ou tofia ai le nuu i aso ua mavae, e faapea foʻi ona latou taʻu mai mea e tutupu ma mea o le a tutupu. 8 Aua tou te fefefe ma aua foʻi tou te fememeaʻi. Pe ou te leʻi taʻu atu pea ea iā te outou taʻitoʻatasi talu mai na aso? O outou foʻi o aʻu molimau. Pe e iai se isi Atua e ese mai iā te aʻu? E leai, e leai se papa. Ou te lē iloa lava se isi.’”  

9 O ē faia faatusa ua tā, e faatauvaa i latou uma, ma o mea ua latou faapelepele i ai e lē aogā ia; ua avea nei mea o ni a latou molimau, ae e lē vāai pe iloa ni mea, ma e faamāina ai o ē na faia nei mea. 10 O ai ua fausia se atua pe faia se faatusa uʻamea i mea ua faaliusuavai? E leai se aogā o nei mea uma. 11 Faauta! O ana paaga uma o le a māsiasi i latou, ma o tufuga foʻi o ni tagata i latou. E latou te faapotopotoina faatasi i latou uma lava. E latou te tutū ma le lē gasē. E matataʻu i latou. E māsiasi faatasi i latou uma.

12 A o le tufuga fai uʻamea, ua ia faaaogā lana meafaigaluega, ua pisi o ia i le faavevelaina o le uʻamea i malala ola; ua ia faia i le samala, ua pisi o ia i lenei galuega i lona lima malosi. Ua fia ʻai o ia, ma ua lē lavā ai. E leʻi inu o ia i se vai; ma ua vaivai ai.

13 A o le tufuga e na te vaneina mea i laau, e na te faataatia le fua faataoto; e na te faailoga le mea i le penisina mūmū; ma vaneina foʻi i le tofi; e na te faailogaina i le fua faataaliʻoliʻo, ma oo ai ina foliga mai e pei o se tagata, e tusa ma le matagofie o le tagata, ina ia nofo i le fale.

14 E iai lē o lana pisinisi o le tāina i lalo o laau o le arasi; ua ia filifilia se ituaiga o laau, o se laau telē, ua ia tausia mai i laau o le vaomatua seʻia malosi. Na ia totō le laau o le orene, ona tupu tele ai lea ona o timuga mamafa. 15 Ona faia lea e le tagata o lenei mea ma fafie e faamumū ai le afi. Ua ia ave le isi vaega o le laau ina ia faamāfanafana ai o ia. E moni, e na te tafu le afi ma tao ai le falaoa. Ua ia faia ai foʻi se atua e ifo i ai o ia. Ua ia faia se faatusa ua tā, ma ifo faō i ai. 16 Ua ia susunu le ʻafa o le laau i le afi. O le ʻafa foʻi o le laau ua ia tunu ai le aano o manu e ʻai ai ma ua maʻona ai. Ua ia faamāfanafana iā te ia ma faapea ane: “A! Ua ou māfanafana. Ua ou vaai i aloiafi.” 17 A o mea e totoe ai ua ia faia ai se atua, o se faatusa ua tā. Ua ia ifo faō ma ifo i ai, ua tatalo i ai ma faapea atu: “Ia e laveaʻi mai iā te aʻu, auā o oe o loʻu atua.”

18 E latou te lē iloa pe malamalama foʻi, auā ua punitia o latou mata ina ia lē vaai, ma o latou loto ina ia lē malamalama ai. 19 E leai se isi e manatu i lona loto, pe e poto pe e malamalama foʻi ma faapea ifo: “Ua ou susunuina i le afi le ʻafa o le laau, ma ua ou tao le falaoa i luga o ona malala; ua ou tunu ai foʻi aano o manu ma ʻai ai. A o le mea e totoe, po ou te faia ai ea se mea inosia? Po ou te ifo faō ea i luma o se fasi laau mago o se laau?” 20 Ua ʻai o ia i le lefulefu. O lona loto ua ʻolegia lea ua faasesēina ai o ia. Ua ia lē laveaʻiina lona ola, pe faapea ane: “Pe e lē o iai ea i loʻu lima taumatau le mea pepelo?”

21 “Iakopo e, ia manatua ia mea, ma oe Isaraelu e, auā o oe o laʻu auauna. Na ou faia oe. O oe o le auauna ua fai mo aʻu. Isaraelu e, e lē galo oe iā te aʻu. 22 Ou te soloiesea au solitulafono e pei ua ufitia i se ao, ma au agasala e pei ua ufitia i le tele o ao. Ia foʻi mai iā te aʻu, ona ou toe faatauina mai ai lea o oe.

23 “O outou lagi e, inā alalaga atu ia ma le fiafia, auā ua gaoioi Ieova! Mea maulalo e, o le lalolagi, ia alalaga atu ma le manumalo! Mauga e, ia fiafia, o oe le vaomatua ma laau uma ua iai, ia alalaga fiafia! Auā ua toe faatauina e Ieova o Iakopo ma ua ia faaalia lona matagofie ona o Isaraelu.”

24 O le fetalaiga lenei a Ieova, o Lē e toe faatauina oe ma Foafoaina oe a o e iai i le manava: “O aʻu o Ieova, ou te faia mea uma, o aʻu lava na ou fofolaina le lagi, ma folasia le lalolagi. O ai sa faatasi ma aʻu? 25 Ua ou faalēaogāina faailoga o ē e faia tala lē aogā, o aʻu foʻi o Lē e faavaleaina i latou e faataulāitu; o Lē e faafenumiaʻia tagata atamamai, ma o Lē e liua lo latou poto i le faavalevalea; 26 o Lē e faataunuuina upu e folafola atu e lana auauna, o Lē e faataunuuina feʻau a ana avefeʻau; o Lē foʻi e faapea mai e uiga iā Ierusalema, ‘O le a toe ʻainā o ia,’ e faatatau foʻi i aai o Iuta, ‘O le a toe fausia, ma e toe faatūina ana mea ua faatafunaina’; 27 o Lē e fai mai i vai loloto, ‘Ia mitiia; ma ou te faamātūtūina ou vaitafe uma’; 28 o Lē e faapea mai e uiga iā Kuresa, ‘O laʻu leoleo mamoe o ia, o ia o le a faataunuuina atoatoa mea uma ou te loto i ai’; e oo lava i laʻu tala e uiga iā Ierusalema, ‘E toe fausia lava o ia,’ ma e tusa ai ma le malumalu, ‘E toe fausia lou faavae.’”

^ Isaia 44:2 O lona uiga, “o lē ua amio saʻo,” o se taʻu aloaʻia o Isaraelu.


Isaia  45 : 1 - 25

45 O le fetalaiga lenei a Ieova i lē ua ia faauuina, o Kuresa, o lē ua ou uu i lona lima taumatau, ina ia faatoʻilaloina atunuu i ona luma, ina ia ou aveesea ai le malosi o tupu;* ia tatalaina ai foʻi i ona luma faitotoʻa feliuaʻi e lua ona itu, ina ia lē tapunia ai faitotoʻa o le aai: 2 “O aʻu lava ou te muamua atu i ou luma, ma o le a ou faalaugatasia mea maualuluga o le laueleele. Ou te nutililiia faitotoʻa ʻapamemea ma ou gauia foʻi pou faalava uʻamea. 3 O le a ou avatu iā te oe oloa ua i le mea pogisa ma oloa ua natia i mea lilo, ina ia e iloa ai o aʻu o Ieova, o Lē ua valaauina oe i lou igoa, o le Atua o Isaraelu. 4 Ona o laʻu auauna o Iakopo ma Isaraelu lē na ou filifilia, ua ou valaauina ai oe i lou igoa; ua ou tuuina atu iā te oe se igoa faaaloalogia, e ui e te leʻi iloa aʻu. 5 O aʻu o Ieova e leai se isi. E leai se isi Atua seʻi vaganā ai aʻu. O le a ou matuā faamalosia* oe e ui e te leʻi iloa aʻu, 6 ina ia iloa e tagata mai i le mea e oso aʻe ai le lā ma mai i le mea e goto i ai, e leai se isi e na o aʻu lava. O aʻu o Ieova, e leai se isi. 7 O aʻu o lē ua faia le malamalama ma ua faia foʻi le pōuliuli, o lē ua faia le filemu ma faatupu ai mala, o aʻu o Ieova o loo oʻu faia nei mea uma.

8 “O outou lagi e, inā faatotō ifo ia le amiotonu e pei o le timu; ia māʻuluʻulu ifo le amiotonu mai i le lagi puaoa. Ia faamaga le laueleele ma ia fua mai i le faaolataga, ma ia tutupu aʻe faatasi ma le amiotonu. O aʻu lava o Ieova na ou foafoaina lea mea.”

9 Oi talofa i lē e finau atu ma le Mataisau o lē na foafoaina o ia, e pei ona finau o taʻegaipu omea ma isi taʻegaipu omea ua taatitia i le eleele! Pe e fai atu ea le omea i lē na faia o ia: “O le ā le mea ua e faia?” Pe e fai atu le mea na e faia: “E leai ni ona lima”? 10 Oi talofa i lē ua fai atu i le tamā: “O le ā le ituaiga o tamaitiiti ua e fanaua?” ma i le tinā: “O le ā le ituaiga o tamaitiiti ua e tigā a fanau ai?”

11 O le fetalaiga lenei a Ieova, o Lē e Paia o Isaraelu ma le Mataisau o lē na foafoaina o ia: “Ia fesili mai iā te aʻu e uiga i mea o le a oo mai e faatatau i oʻu atalii; e ao foʻi iā te outou ona tāpā se tali mai iā te aʻu e tusa ma galuega a oʻu lima. 12 O aʻu lava na ou faia le lalolagi ma ou foafoaina le tagata o loo iai. O aʻu, o oʻu lava lima na fofola ai le lagi, ma ou faatonutonuina ai fetu* ma mea uma ua iai.”

13 Ua fetalai mai Ieova o ʻau: “O aʻu lava ou te faatulaʻi le tagata i le amiotonu ma o le a ou faasaʻoina ona ala uma. O ia o le a ia fausia loʻu aai, ma o le a ia tuu atu oʻu tagata ua ave faapagota ina ia ō, e lē ona o se tau po o se taui e totogi atu i se ala faaalatua.”

14 O le fetalaiga lenei a Ieova: “O ē e galulue e lē totogia o Aikupito ma faatauʻoa o Aitiope ma Seepa, o tagata uumi o le a latou ō mai lava iā te oe, ma e avea i latou ma ou tagata. O le a latou savavali i ou tua; e ō mai i latou ma uʻamea ua faamau i o latou vae, e latou te ifo atu foʻi iā te oe. O le a latou tatalo iā te oe e faapea, ‘E moni ua faatasi le Atua ma oe, ma e leai se isi; e leai lava se isi Atua.’”

15 E moni lava o oe o le Atua ua e natia oe lava, o le Atua o Isaraelu, o le Faaola. 16 O le a māsiasi tagata ma o le a faamāina i latou uma. O le a savavali faatasi i le māsiasi ē o loo fausia tupua. 17 Ae o le a faaolaina Isaraelu ona ua autasi ma Ieova, i se faaolataga e faavavau. O le a lē māsiasi ai outou, e lē faamāina foʻi outou e faavavau, faavavau lava.

18 Auā o le fetalaiga lenei a Ieova, o Lē na foafoaina le lagi, o Ia o le Atua moni, o le Mataisau o Lē na faia le lalolagi, o Ia o Lē na faatumauina, na ia lē foafoaina fua ae na ia faia ina ia ʻainā: “O aʻu o Ieova, e leai se isi. 19 Ou te leʻi tautala atu i se mea lilo, i se mea pogisa o le lalolagi; ou te leʻi fai atu foʻi i le fanau a Iakopo, ‘Ia outou saʻili fua mai iā te aʻu.’ O aʻu o Ieova, ou te tautala atu i mea ua tonu, ma taʻu atu mea ua saʻo.

20 “Ia faapotopoto outou ma ō mai. Inā faalatalata faatasi mai ia outou, o outou o ē na sao mai i atunuu. E lē iloa se mea e i latou ua tauave o latou faatusa ua tā i le laau, e faapena foʻi ma i latou e tatalo atu i se atua e lē mafai ona faaola. 21 Ia outou tautatala ma aumai la outou mataupu. Ia soālaupule faatasi i latou i le autasi. O ai na māfua ai ona faalogo i lea mea mai i aso anamuā? O ai na taʻu maia talu mai lenā taimi? Pe e lē o aʻu ea? O aʻu o Ieova, e leai lava se isi Atua e na o aʻu lava; o le Atua amiotonu ma le Faaola, e leai se isi e na o aʻu lava.

22 “Ia liliu mai iā te aʻu ma faaolaina ai outou, o outou uma ua i tuluʻiga o le lalolagi; auā o aʻu o le Atua, e leai se isi. 23 Ua ou tautō iā te aʻu lava, ua alu atu le upu mai i loʻu gutu i le amiotonu, ma e lē toe foʻi mai, e tootuli tulivae uma i oʻu luma ma e tautō laulaufaiva uma, 24 e faapea, ‘E moni e iā Ieova le tele o le amiotonu ma le malosi. O i latou uma e feita iā te ia e ō atu iā te ia, ma māsiasi ai. 25 O le a faamaonia le saʻo o le fanau a Isaraelu, ma o le a latou mitamita foʻi ona o Ieova.’”

^ Isaia 45:1 I le gagana Eperu, “Ou te tatalaina sulugātiti o tupu.”


^ Isaia 45:5 I le gagana Eperu, “Ua ou matuā fusia oe.”


^ Isaia 45:12 I le gagana Eperu, o “ʻau uma.”


Isaia  46 : 1 - 13

46 Ua punou Pele, ua faanoʻunoʻu Nepo;* ua avea a laʻua tupua ma avega i manu o le vao ma manu lalata, e na o ni uta, o se avega mamafa i manu ua vaivai. 2 E ao ona la faanoʻunoʻu; ma taʻitasi ma punou i lalo; e lē mafai lava e nei atua ona faasaoina o la tupua ua ave ma se avega, ae o le a aveina faapagota.

3 “Le aiga e o Iakopo, inā faalogo mai ia iā te aʻu, ma outou uma o ē ua totoe o le aiga o Isaraelu o ē na ou tauaveina talu ona fananau mai, o ē na ou tausia talu mai ona iai i le manava. 4 Pe a oo ina loa le soifua o se tasi, o aʻu lava lea e tasi; ou te tauave pea le avega mamafa pe a oo foʻi ina ulusinā se tasi. O aʻu lava ou te gaoioi, ina ia ou tauave ma amo le avega mamafa ma saunia le laveaʻiina.

5 “O ai o le a outou faatusaina i ai aʻu pe ma te tutusa, pe faatusa i ai aʻu ina ia taitutusa ai i maʻua? 6 E iai i latou ua soona sasaa le auro mai i le ato tupe, ua latou fua le siliva i le fua faatautau. Ua latou faafaigaluega se tagata fai uʻamea ma ua ia faaaogā ia mea e fai ai se atua. Ua latou faapaʻuʻū faō, ioe ua latou ifo i ai. 7 Ua latou tauave lenei tupua i o latou tauʻau, ua latou amoina ma tuu i le mea e ao ona tuu ai e faatū saʻo ai. E lē alu ese mai i lea mea. E alaga atu i ai se tasi, ae e lē tali mai; e lē faaolaina foʻi e le tupua se isi mai i lona puapuaga.

8 “Ia manatua lenei mea ina ia outou lototetele ai. O outou o ē ua solitulafono, ia manatunatu loloto i lenei mea i o outou loto. 9 Ia manatua mea na muamua i aso ua mavae, o aʻu o le Atua ma e leai lava se isi Atua, po o se isi e pei o aʻu; 10 o Lē ua taʻu mai talu mai le amataga le iʻuga, ma taʻu mai foʻi talu mai aso anamuā mea e leʻi faia; o Lē ua faapea ane, ‘E tumau laʻu faaiʻuga, ma ou te faia mea uma ou te fiafia i ai’; 11 o Lē e valaau mai i le mea e oso aʻe ai le lā i le manulele taufeʻai, o le tagata o le a faataunuuina laʻu faaiʻuga mai i se nuu mamao. Ua ou fai atu i ai; ou te faaooina lava. Ua ou faia lea faaiʻuga, ma ou te faia lava.

12 “O outou o ē e lotomaaa, inā faalogo mai ia iā te aʻu, ma outou foʻi o ē ua mamao ese mai i le amiotonu. 13 Ua ou aumaia laʻu amiotonu. E lē mamao, ma e lē faatuai mai foʻi laʻu faaolataga. O le a ou avatu le faaolataga i Siona, ma loʻu matagofie i Isaraelu.”

^ Isaia 46:1 O “Pele” ma “Nepo” o ni atua Papelonia.


Isaia  47 : 1 - 15

47 Le taupou e, le tama fafine a Papelonia, inā alu ifo ia ma nofo i le pefu. Le tama fafine a Kaletaia e, inā nofo ia i le laueleele i le mea e lē o iai se nofoālii. Auā o le a lē toe taʻua oe e tagata o lē e agamalu ma faapelepeleina. 2 Ia ave mea e olo ai saito ma olo ai falaoamata. Ia aveese lou ufimata. Ia tatala ese lou ofu umī. Ia faaaliali lou vae. Ia sopoʻia atu vaitafe. 3 E ao ona faaaliali lou lē lavalavā. E ao foʻi ona iloa lou faalumaina. O le a ou tauimasui, ma o le a ou lē onosaia se tasi e tetee mai.

4 “Ua iai Lē o loo toe faatauina i tatou. O Ieova o ʻau lona suafa, o Lē e Paia o Isaraelu.”

5 Le tama fafine a Kaletaia e, inā nofo filemu ia i lalo ma sau i le pogisa; auā o le a lē toe taʻua oe e tagata o le Matai fafine o Malo. 6 Na ou ita i loʻu nuu. Na ou faaleagaina loʻu tofi ma tuuina atu i latou i lou lima. E te leʻi alofa mutimutivale iā i latou. Na e matuā faamamafaina lau amo i luga o le toeaina. 7 Ae na e saga faapea mai: “O le a avea aʻu ma Matai fafine i aso uma e oo i le faavavau.” E te leʻi manatunatu i ia mea i lou loto; e te leʻi manatua foʻi le iʻuga o ia mea.

8 O lenei, inā faalogo mai ia oe le fafine e naunau tele i mea faafiafia, o lē e nofo ma le saogalemu, ma o lē ua faapea ifo i lona loto: “Ua na o aʻu, ae e leai se isi. O le a ou lē nofo o se fafine ua oti lana tane, ma o le a ou lē iloa faalogona o le feoti o le fanau.” 9 Ae o le a oo faafuaseʻi mai nei mea e lua iā te oe i le aso e tasi: o le feoti o le fanau ma le oti o lau tane. E oo mai nei mea uma iā te oe i lona atoaga talu ai lou faia o le tele o togafiti faataulāitu, ona o le malosi tele o au faalauatau lea na e matuā fiafia tele i ai. 10 Ua e faatuatuaina lou leaga. Ua e faapea ifo: “E leai se isi o iloa mai aʻu.” Ua taʻitaʻisesēina oe e lou atamai ma lou poto; ua e faapea ane foʻi i lou loto: “Ua na o aʻu ae e leai se isi.” 11 E oo mai mala iā te oe; ma o le a lē aogā ni faiga faataulāitu e tetee atu i ai. O le a oo mai iā te oe le puapuaga; e lē mafai ona e ʻalofia. O le a oo faafuaseʻi mai iā te oe le faatafunaina lea e te leʻi iloa muamua.

12 Ia faaauau pea ona outou faia a outou faalauatau ma le tele o au togafiti faataulāitu, na e galue malosi ai talu mai lou talavou; atonu e te maua ai se aogā, atonu foʻi e māfua ai ona matataʻu tagata. 13 Ua e fiu i le toʻatele o au faufautua. Seʻi o latou laulaututū mai nei ma faaolaina oe, o ē e tapuaʻi atu i mea o i le lagi, o ē e saʻiliʻili i fetu, o i latou ua faaalia le poto e uiga i masina faatoʻā vaaia e faatatau i mea o le a oo iā te oe. 14 Faauta! Ua pei i latou o tagutugutu o saito. O le a susunuina i latou i le afi. O le a latou lē laveaʻi i o latou ola mai i le malosi o le afi. O le a lē iai ni malala ola e faamāfanafana ai tagata, e leai foʻi se afi e nonofo ai i ona luma. 15 O le a faapena foʻi iā te oe ou tagata fai mea faataulāitu, o ē na outou tautigā faatasi talu mai lou teineitiiti. O le a latou tautevateva solo, e taʻitoʻatasi ma alu i lona lava vaipanoa. E leai se isi o le a faaola iā te oe.

Isaia  48 : 1 - 22

48 Le aiga e, o Iakopo, inā faalogo mai ia i lenei mea, o outou o ē ua taʻua outou lava i le igoa o Isaraelu ma o ē e tupuga mai i vaipuna o Iuta, o outou o ē ua tautō i le suafa o Ieova ma taʻua le Atua o Isaraelu, ae e lē faia e tusa ma le upu moni ma le amiotonu. 2 Auā na latou faapea mai latou te nonofo i le aai paia, ma na latou faalagolago i le Atua o Isaraelu, o Ieova o ʻau lona suafa.

3 “O mea muamua na ou taʻua i aso ua mavae, na alu atu foʻi mai i loʻu gutu, ma na ou faailoaina atu pea ina ia faalogo i ai. Ona faafuaseʻi lea ona ou gaoioi ma taunuu ai ia mea. 4 Talu ai ua ou iloa lou lotomaaa ma o lou ua o le uaua uʻamea lea, e ʻapamemea foʻi lou muāulu, 5 na ou taʻu atu ai pea iā te oe talu mai aso ua mavae. A o leʻi taunuu ia mea na ou faailoa atu iā te oe ina ia e faalogo i ai, ina neʻi e faapea ane, ‘Ua faia e loʻu tupua ia mea, ua poloaʻiina foʻi e loʻu faatusa ua tā ma loʻu faatusa uʻamea.’ 6 Ua e faalogo i ai. Ia e tagaʻi i ia mea uma. A o outou, pe e tou te lē taʻu atu ea lenei mea? E amata mai i le taimi nei ou te faailoa atu iā te oe mea fou e te faalogo i ai, e oo i mea sa teuina e te leʻi iloa. 7 E faia ia mea i le taimi nei ae e lē o aso ua mavae, e oo foʻi i mea e te leʻi faalogo muamua i ai a o leʻi oo i lenei aso, neʻi e faapea ane, ‘O lea ua uma ona ou iloa ia mea.’

8 “E lē gata i lea, e te leʻi faalogo, e te leʻi iloa, pe uaʻi mai foʻi ou taliga talu mai aso ua mavae. Auā ua ou iloa lelei e te matuā amio lē faamaoni, ma ua taʻua oe o ‘lē e solitulafono talu ona fanau mai.’ 9 Ou te pulea loʻu ita ona o loʻu igoa, ou te taofiofia aʻu mai iā te oe ona o loʻu viiga ina neʻi faaumatia ai oe. 10 Faauta! ua ou faamamāina oe, ae e lē pei ona faia i le siliva. Ua ou filifilia oe i le ogaumu* o puapuaga. 11 Ona o aʻu, ona o aʻu lava, o le a ou gaoioi ai, auā e faapefea ona ou tuu atu loʻu igoa e taʻuleagaina? Ou te lē avatua loʻu mamalu i se isi.

12 “Iakopo e, inā faalogo mai ia iā te aʻu, atoa ma oe Isaraelu e, o lē na ou valaauina. O aʻu lava lea e tasi. O aʻu o lē e muamua. O aʻu foʻi o lē e mulimuli. 13 Na faia e loʻu lima le faavae o le lalolagi, ma o loʻu lima taumatau na folasia ai le lagi. Ou te valaau atu i nei mea, ina ia tutū faatasi pea.

14 “Ia faapotopoto faatasi uma mai outou ma faalogo. O ai se isi o i latou na faailoaina mai nei mea? Ua alofa Ieova iā te ia. O le a ia faia lava lona finagalo i Papelonia, ma o le a oo lona lima i tagata Kaletaia. 15 O aʻu, o aʻu lava na ou tautala atu. Na ou valaauina foʻi o ia. Na ou aumaia o ia, ma e manuia foʻi lona ala.

16 “Ia outou faalatalata mai iā te aʻu. Ia faalogo i lenei mea. Ou te leʻi tautala lava mai i se nofoaga lilo talu mai le amataga. Sa ou iai ina ua amata ona tupu lea mea.”

Ua auina mai aʻu atoa ma lona agaga e le Alii Pule Silisili Ese o Ieova. 17 O le fetalaiga lenei a Ieova o Lē e toe faatauina oe, o Lē e Paia o Isaraelu: “O aʻu o Ieova, lou Atua, o Lē o loo aʻoaʻo oe i mea e aogā iā te oe, o Lē e taʻitaʻiina oe i le ala e ao ona e ui ai. 18 E lelei pe a e faalogo mai i aʻu poloaʻiga! Ona pei ai lea o se vaitafe lou filemu, ma lau amiotonu e pei o galu o le sami. 19 E pei o le oneone lau fanau ma o ē e tupuga mai i lou manava. E lē soloiesea lou igoa pe aveesea mai i oʻu luma.”

20 Ia ō ese outou mai i Papelonia! Ia sosola ese mai i tagata Kaletaia. Ia taʻu atu ma le leo o le alaga fiafia, ina ia lagonaina lenei mea. Ia faaoo atu i tuluʻiga o le lalolagi. Ia faapea atu: “Ua toe faatauina mai e Ieova lana auauna o Iakopo. 21 E leʻi fia feinu i latou ina ua ia faasavavali i latou i le toafa. Na ia faatafe mai le vai mai i le papa mo i latou, ma na ia isilua le papa ona tafe mai ai lea o le vai.”

22 Ua fetalai mai Ieova: “E leai se filemu i ē e amioleaga.”

^ Isaia 48:10 O le faaliusuavaia lea o metala (po o uʻamea) i ulo ina ia aveese le otaota mai i ia mea.


Isaia  49 : 1 - 26

49 O outou motu e, inā faalogo mai ia iā te aʻu, ma outou nuu mamao e, inā uaʻi mai ia. Na valaauina aʻu e Ieova a o iai i le manava o loʻu tinā. Na ia taʻu loʻu igoa ae ou te leʻi fanau mai. 2 Ua ia faia loʻu gutu e pei o le pelu maʻai. Ua ia natia aʻu i le paolo o lona aao. Ua faasolosolo ona ia olo aʻu ina ia avea ma se aū maʻai. Ua ia faalilo aʻu i lana taga e tuu ai aū. 3 Ua ia fetalai mai iā te aʻu: “Isaraelu e, o oe o laʻu auauna, o le a faaalia loʻu matagofie e ala iā te oe.”

4 A o aʻu ua ou faapea ifo: “Ua ou galue fua. Auā ua alu uma loʻu malosi i mea e lē aogā ma le iʻuvale. E moni e faamasinoina aʻu e Ieova, ma o loʻu totogi ua i loʻu Atua lea.” 5 A o lenei, ua fetalai mai Ieova o Lē na faia aʻu i le manava, e fai ma ana auauna, ia ou faafoʻisia Iakopo iā te ia ma faapotopoto Isaraelu iā te ia. O le a faamamaluina aʻu i le silafaga a Ieova, ma avea loʻu Atua ma oʻu malosi. 6 Ua fetalai mai foʻi o ia: “E lē o se mataupu māmā le avea o oe ma aʻu auauna, ina ia faaeaina mai ituaiga o Iakopo ma ia faafoʻisia ē o malupuipuia o Isaraelu; ua ou tuuina atu foʻi oe e fai ma malamalama o nuu, ina ia oo laʻu faaolataga i tuluʻiga uma o le lalolagi.”

7 O le fetalaiga lenei a Ieova, o Lē e toe faatauina Isaraelu, o lona Alii Paia lea, i lē e matuā inosia, o lē foʻi ua ʻinoʻino i ai le nuu, i le auauna a ē e pule: “O le a vāai i ai tupu ma tutulaʻi mai, o perenise foʻi, ma o le a ifo i latou, ona o Ieova o lē e faamaoni, o Lē e Paia o Isaraelu, o lē ua filifilia oe.”

8 O le fetalaiga lenei a Ieova: “I le taimi na ou faaalia atu ai le agalelei na ou tali atu iā te oe, i le aso foʻi o le faaolataga na ou fesoasoani ai iā te oe; ma na ou leoleoina pea oe ina ia ou tuuina atu oe e fai ma feagaiga mo tagata, e toe faaleleia ai le laueleele ina ia toe nofoia le tofi ua faatafunaina, 9 ia fai atu i pagota, ‘Ia ō mai i fafo!’ ia fai atu foʻi iā i latou o loo i le pogisa, ‘Ia faailoa mai outou!’ O le a aai i latou i tala ane o ala, ma o le a iai o latou laufanua e aai ai i tafatafa ane o auala uma. 10 O le a lē fia aai i latou, pe fia feinu, o le a lē afāina i latou i le vevela tele po o le lā. Auā o le a taʻitaʻia i latou e Lē e alofa mutimutivale iā i latou, ma ave i latou i vaipuna. 11 O le a ou faia ma ala oʻu mauga uma, ma o le a maualuga foʻi oʻu ala tele. 12 Faauta! O le a ō mai i latou mai i mea mamao, vaai foʻi! o i latou nei mai i le itu i mātū ma le itu i sisifo, ma o i latou nei mai i le atunuu o Sainima.”

13 O outou lagi e, inā alalaga fiafia ia, ma ia olioli oe le lalolagi. Ia olioli mauga ma alalaga fiafia. Auā ua faamāfanafana e Ieova ona tagata, ma ua ia alofa mutimutivale i ona lava tagata ua puapuagatia.

14 A ua faapea mai lava Siona: “Ua tuulafoaʻia e Ieova aʻu, ma ua galo aʻu iā Ieova.” 15 Pe e mafai ona galo i se tinā lana tama o loo susu, ma lē alofa i le tama tama a lona manava? E galo foʻi i nei tinā ae e lē galo oe iā te aʻu. 16 Faauta! Ua vaneina oe i oʻu alofilima. Ua i oʻu luma pea ou pā. 17 Ua vave ō mai lau fanau tama. O le a ō ese mai iā te oe ē ua lepetiaina ma faatafunaina oe. 18 Inā tepa aʻe ia ma vaavaai solo. Ua faapotopotoina faatasi i latou uma. Ua latou ō mai iā te oe. Ua fetalai mai Ieova: “O loo ola aʻu, o le a e faaofu iā i latou uma e pei o mea teuteu, ma e te fusi i latou iā te oe e pei o se tamaʻitaʻi faaipoipo. 19 E ui o loo iai ou nofoaga ua faatafunaina ma ou nofoaga ua tuufua, ma le laueleele o lou faatafunaga, a o lenei ua e pūmoomoo ma ua leai se mea e nonofo ai tagata, ua mamao ese foʻi o ē na faaumatiaina oe, 20 ae o le a faapea atu i ou taliga lau fanau tama sa fananau ina ua aveesea lau fanau, ‘Ua pūmoomoo tele lenei nofoaga mo aʻu. Ia faatelē atu le mea ina ia ou nofo ai.’ 21 O le a e fai ifo i lou loto, ‘O ai le tamā o nei fanau ua tuuina mai iā te aʻu, auā o aʻu o le fafine ua leai saʻu fanau ma ua pā, ua faapagotaina aʻu ma nofo i se mea mamao? A o i latou nei, o ai na tausia aʻe i latou? O lea, na tuua toʻatasi aʻu. O i latou nei, o fea sa iai i latou?’”

22 O le fetalaiga lenei a le Alii Pule Silisili Ese o Ieova: “Faauta! O le a ou sii aʻe loʻu lima i atunuu, ma ou te faatū i luga laʻu faailoilo i nuu. O le a latou aumai lau fanau tama i o latou fatafata, ma faatiʻetiʻe lau fanau teine i o latou tauʻau. 23 E tausia oe e tupu, ma e faafailele oe e o latou purinisese. E latou te faapaʻuʻū faō i ou luma, e latou te etoeto foʻi pefu o ou vae; ma o le a e iloa ai o aʻu o Ieova, e lē faamāina i latou e faamoemoe iā te aʻu.”

24 Pe e mafai ona toe aveesea o ē na ave muamua e se tagata malosi, pe e mafai ona sosola pagota a se pule sauā? 25 A ua faapea ona fetalai mai o Ieova: “O le a aveesea pagota a le tagata malosi, ma o le a saʻoloto i latou na ave e le pule sauā. O le a ou tau foʻi ma so o se isi e tau faasaga atu iā te oe, ma ou faaolaina foʻi lau fanau tama. 26 O le a ou fafagaina i latou o ē e faasauā iā te oe i o latou lava tino; ma o le a onanā i latou i o latou toto e pei ona onanā i le uaina suamalie. O le a iloa ai e tagata uma, o aʻu lava o Ieova, o lou Faaola ma o Lē e toe faatauina oe, o le Atua Malosi o Iakopo.”

Isaia  50 : 1 - 11

50 Ua faapea ona fetalai mai o Ieova: “O fea le pepa faamaonia a lo outou tinā o le teteʻaga, o lē na ou tuliesea? O ai le tagata na ou aitalafu ai o lē na ou faatau atu i ai outou? Faauta! Ona o a outou mea sesē ua faatauina atu ai outou, ua tuliesea foʻi lo outou tinā ona o a outou solitulafono. 2 Aiseā ua leai ai se tasi ina ua ou sau? Aiseā foʻi ua leai ai se tasi e tali mai ina ua ou valaau atu? Po ua puupuu ea loʻu lima ma lē mafai ai ona faaolaina, po ona ua leai se mana iā te aʻu e laveaʻi ai? Tagaʻi foʻi! O laʻu aʻoaʻiga malosi e mātūtū ai le sami; ou te faia vaitafe ma toafa. E elo iʻa i ia mea ona ua leai se vai, ma mamate ai ona o le fia feinu. 3 Ua ou faaofuina le lagi i le pōuliuli, ua ou faia foʻi ʻie talatala e ufiufi ai.”

4 Ua foaʻi mai iā te aʻu e le Alii Pule Silisili Ese o Ieova le laulaufaiva o ē ua aʻoaʻoina, ina ia ou iloa le tala e fai atu i lē ua vaivai. E na te fafagu iā te aʻu i lea taeao ma lea taeao; e na te fafagu iā te aʻu ina ia faalogo oʻu taliga e pei o ē ua aʻoaʻoina. 5 Ua tuuina mai le malamalama* e le Alii Pule Silisili Ese o Ieova iā te aʻu, ae o aʻu, ou te leʻi tetee i ai. Ou te leʻi liliu i le isi itulagi. 6 Ua ou tuuina atu loʻu papatua i ē e tā mai, o oʻu alafau i ē e futi i le ʻava. E leʻi natia foʻi oʻu mata mai i mea e māsiasi ai ma le feanu mai.

7 Ae o le a fesoasoani mai le Alii Pule Silisili Ese o Ieova iā te aʻu. O le mea lea ou te lē mā ai. O le mea foʻi lea, ua faia ai oʻu mata e pei o se maa malō, ou te iloa foʻi o le a lē faamāina aʻu. 8 Ua latalata mai Lē o loo taʻuamiotonuina aʻu. O ai sē e mafai ona finau mai iā te aʻu? Seʻi o maʻua tutū faatasi. O ai lē e finau faasaga iā te aʻu i le faamasinoga? Ia sau o ia iā te aʻu. 9 Faauta! O le a fesoasoani mai le Alii Pule Silisili Ese o Ieova iā te aʻu. O ai e mafai ona taʻuleagaina aʻu? Tagaʻi foʻi! O le a pala i latou uma e pei o se ofu. E ʻaina i latou e lelefua.

10 O ai se isi o outou ua mataʻu iā Ieova, ua faalogo foʻi i le leo o lana auauna, o lē e savali i le pogisa ma o lē foʻi ua leai ai se malamalama iā te ia? Ia faatuatuaina e ia le suafa o Ieova ma faalagolago o ia i lona Atua.

11 “Faauta! O outou uma ua tutuina le afi ma faatupuina le susulu o aloiafi, ia savavali i le malamalama o lo outou afi, ma i totonu o aloiafi ua outou tutuina. E oo iā te outou lenei mea mai i loʻu lima: O le a outou taooto ma le matuā tigāina.

^ Isaia 50:5 I le gagana Eperu, “ua tatalaina loʻu taliga.”


Isaia  51 : 1 - 23

51 “Ia faalogo mai iā te aʻu, outou o ē o loo tausisi atu i le amiotonu, o outou foʻi o ē o loo saʻili iā Ieova. Ia vāai atu i le papa na vane mai ai outou, ma le pū o le lua na eli mai ai outou. 2 Ia vāai atu iā Aperaamo lo outou tamā, ma Sara o lē na faasolosolo ona fanaua mai outou ma le tigā a fanau. Auā na toʻatasi o ia ina ua ou valaauina o ia, na ou faamanuia iā te ia ma faatoʻateleina o ia. 3 O le a faamāfanafanaina e Ieova Siona. O le a faamāfanafanaina e ia o ana mea faatafunaina uma lava, ma o le a avea lona fanua valevalenoa e pei o Etena, ma lona fanua laugatasi o le toafa e pei o le faatoʻaga a Ieova. O le a maua e ia le olioli ma le fiafia, o le loto faafetai ma leo o pesega.

4 “Oʻu tagata e, ia outou uaʻi mai iā te aʻu; loʻu nuu e, ia faalogo mai iā te aʻu. Auā o le a alu atu le tulafono mai iā te aʻu, ma ou te tuuina atu le iʻuga o laʻu faamasinoga e fai ma malamalama i le nuu. 5 Ua lata mai laʻu amiotonu. O le a oo atu lava laʻu faaolataga, ma o oʻu lima o le a faamasino ai nuu. E faamoemoe motu iā te aʻu, e latou te faatalitali foʻi i loʻu lima.

6 “Ia outou tetepa aʻe i le lagi, ma vāai i le lalolagi i lalo. Auā e nutililiia le lagi ma e mavae atu e pei o le asu, o le a pala foʻi le lalolagi e pei o le ofu, ma e feoti o ē e ʻaināina e pei o le namu. A o laʻu faaolataga, e tumau lea e faavavau, ma e lē nutililiia laʻu amiotonu.

7 “Ia faalogo mai iā te aʻu o ē ua iloa le amiotonu, o ē ua iai laʻu tulafono i o latou loto. Aua le fefefe i le faalumaina mai i tagata, ma aua le matataʻu ona o a latou upu malolosi. 8 Auā o le a ʻaina i latou e lelefua* e pei ona ʻaina o se ofu, o le a ʻaina foʻi i latou e lelefua ʻai ofu, e pei ona ʻaina o le fulufulu mamoe. A o laʻu amiotonu o le a tumau pea e oo i le faavavau, ma laʻu faaolataga i tupulaga e lē mafaitaulia.”

9 Ala mai ia, inā ala mai ia, ia ofu oe i le malosi, le aao e o Ieova! Ia ala mai e pei o aso ua leva, e pei o aso o tupulaga ua mavae. Pe e lē o oe ea na nutililiia Raava, lea na tuia le meaola lapoʻa o le sami? 10 Pe e lē o oe ea na mātūtū ai le sami, o vai o le sami loloto? O lē foʻi na faia mea loloto o le sami, ma ala na sopoʻia e ē ua toe faatauina mai? 11 Ona toe foʻi lea o ē ua togiolaina o Ieova ma ō atu ma le alalaga fiafia i Siona, o le a iai foʻi le fiafia i luga o o latou ulu i aso uma. O le a maua e i latou le fiafia ma le olioli. O le a mou atu le faanoanoa ma le mapuitigā.

12 “O aʻu, o aʻu lava o Lē e faamāfanafana iā te outou.

“O ai ea oe e te fefe ai i le tagata e oti, ma le atalii o le tagata o lē o le a iʻu ina avea ma vao muʻa? 13 O ai ea foʻi oe e te faagaloina ai Ieova o Lē na faia oe, o Lē na folasia le lagi ma tuuina le faavae o le lalolagi, ma e fefe ai pea i le aso atoa ona o le lotoa o lē na taofiofia oe, e pei ua sauni o ia e faaumatia oe? O fea le lotoa o lē o loo taofiofia oe?

14 “O lē o loo faanoʻunoʻu i filifili uʻamea o le a vave lava ona tatalaina o ia, ina neʻi oti o ia ma alu atu i le lua ma o le a lē matelāina foʻi o ia i le fia ʻai.

15 “A o aʻu, o Ieova o lou Atua, o Lē e faagaepu le sami ina ia ū mai ona galu. O lona igoa o Ieova o ʻau. 16 O le a ou tuu aʻu upu i lou gutu, ma ou ufiufia oe i le paolo o loʻu lima, ina ia faavaeina le lagi ma tuuina atu le faavae o le lalolagi ma fai atu iā Siona, ‘O loʻu nuu lava oe.’

17 “Ierusalema e, inā ala mai ia oe, inā ala ia oe, inā tulaʻi ia, o oe o lē na inu mai i le lima o Ieova i le ipu o lona toʻasā. Na e inuina uma le ipu uaina, o le ipu lea e tautevateva ai. 18 Ua leai se isi o lana fanau tama uma na ia fanaua na te taʻitaʻiina o ia, ua leai foʻi se isi o lana fanau tama uma na ia tausia e tago atu i lona lima. 19 O mea ia e lua ua oo iā te oe. O ai o le a tigā alofa iā te oe? O le faatafunaina, o le lepetia, o le fia ʻai, ma le pelu! O ai o le a faamāfanafana iā te oe? 20 Ua matapogia lau fanau tama. Ua latou taooto i le fetaulaʻiga o auala uma e pei o mamoe taaloa i le upega, o i latou ua oo i ai le toʻasā tele o Ieova, o le aʻoaʻiga malosi mai i lou Atua.”

21 O le mea lea, faamolemole inā faalogo mai ia i lenei mea, o oe le fafine e, o lē ua puapuagatia ma onā, ae e lē i le uaina. 22 O loo faapea ona fetalai mai lou Alii o Ieova, o lou Atua foʻi o lē o loo tau mo lona nuu: “Faauta! O le a ou aveesea mai i lou lima le ipu e tautevateva ai. E te lē toe inu lava i le ipu uaina, o le ipu o loʻu ita tele. 23 O le a ou tuu atu lea mea i lima o ē ua faatigā mai iā te oe, o ē na faapea mai iā te oe, ‘Inā punou ia i lalo ina ia matou sopoʻia atu ai,’ auā na masani ona fai lou papatua e pei o le eleele, e pei foʻi o le ala mo ē e savavali ai.”

^ Isaia 51:8 O “lelefua” e maua i Isaraelu. O se iniseti e fā ona apaʻau e tai pei o se pepe, ma a o leʻi oo ina maua ona apaʻau, e na te ʻatiʻatia lavalava o tagata.


Isaia  52 : 1 - 15

52 Ia ala mai ia, inā ala mai ia, Siona e, inā ofu ia i lou malosi! Ierusalema e, le aai paia ia e ofu i ou ofu matagofie! Auā o le a lē toe sau iā te oe lē ua lē peritomeina ma lē ua lē mamā. 2 Ierusalema e, ia e tafiese le pefu mai iā te oe, inā tulaʻi ia ma nofo i se nofoa. Le tama fafine a Siona e, o lē ua nofo pagota, inā tatala ia noanoataga mai i lou ua.

3 Auā ua faapea ona fetalai mai o Ieova: “Na faatauina atu outou ae e leai se tupe na maua mai ai, ma o le a toe faatauina mai outou e aunoa ma se tupe e alu ai.”

4 Auā ua faapea ona fetalai mai o le Alii Pule Silisili Ese o Ieova: “O Aikupito na ō ifo muamua i ai loʻu nuu ina ia aumau ai o ni tagata ese; ma na sauāina i latou e Asuria e aunoa ma se māfuaaga.”

5 Ua fetalai mai Ieova: “O lenei, o le ā se mea ou te faia e tusa ma lenei tulaga?” Ua toe fetalai mai Ieova: “Auā ua ave loʻu nuu e aunoa ma se tupe ua maua mai ai. Ua pisapisaō pea i latou ua pule iā i latou, ma ua faalumaina pea loʻu igoa i aso uma. 6 Ona o lea mea, o le a iloa ai e loʻu nuu loʻu igoa, o le mea foʻi lea e iloa ai i lea lava aso, auā o aʻu o Lē o loo tautala atu. Faauta! O aʻu lava lenei.”

7 Maʻeu le matagofie i luga o mauga o vae o lē e aumaia le tala lelei, o lē e folafolaina atu le filemu, o lē e aumaia le tala lelei i mea e sili ona lelei, o lē e folafolaina atu le faaolataga, o lē ua faapea atu i Siona: “Ua fai lou Atua ma tupu!”

8 Faalogo mai! Ua leotetele ou tagata vāai. Ua latou alalaga faatasi pea i le olioli; auā o le a latou vāai manino* pe a toe faapotopotoina mai e Ieova i latou i Siona.

9 Ia fiafia, ia alalaga faatasi i le olioli outou laueleele ua faatafunaina o Ierusalema, auā ua faamāfanafanaina e Ieova lona nuu; ua ia toe faatauina mai Ierusalema. 10 Ua faailoa mai e Ieova lona aao paia i luma o atunuu uma; ma e vāai i ai tuluʻiga uma o le lalolagi i le faaolataga a lo tatou Atua.

11 Inā liliuese ia, ia liliuese, ia ō ese mai i inā, aua tou te papaʻi atu i se mea e lē mamā; ia ō ese mai i totonu iā te ia, ia outou tausisi i le mamā, o outou o ē e tauave ipu a Ieova. 12 Auā tou te lē ō ese ma le fefevale, e tou te lē sosola foʻi. Auā o le a afio Ieova i o outou luma ma e muliʻau foʻi le Atua o Isaraelu iā te outou.

13 Tagaʻi foʻi! O le a gaoioi laʻu auauna ma le tofā mamao. O le a maualuga lona tulaga ma e faasilisilia ma matuā faaeaina o ia. 14 E pei ona vaavaai atu ma le ofo le toʻatele iā te ia, auā na faaleagaina ona foliga e sili atu i lo o se isi tagata, atoa foʻi ma lona tino malualii e sili atu i lo o se isi atalii o tagata, 15 o le a faapena foʻi ona ia faateʻia le tele o atunuu. O le a punitia e tupu o latou lava gutu ona o ia, auā o mea e leʻi faamatalaina atu iā i latou, o le a latou vāaitino i ai, ma e ao foʻi ona latou manatunatu i mea e latou te leʻi faalogo i ai.

^ Isaia 52:8 Pe “e latou te faafesagaʻi lava” pe e “latou te vaai saʻo atu i mata o le isi.”


Isaia  53 : 1 - 12

53 O ai ua faatuatua i le mea ua matou faalogo i ai? O ai foʻi ua faaali i ai le aao o Ieova? 2 O le a tupu aʻe o ia e pei o se tātupu i luma o se tasi, ma e pei o le aa i se laueleele ua leai se vai. E leai sona tino malualii po o sona mamalu; pe a tatou vāai foʻi iā te ia, tatou te lē mananaʻo ai ona o ona foliga lē taualoa.

3 Ua inosia o ia ma tuulafoaʻiina e tagata, o le tagata ua iloa tigā ma masani i maʻi. Ua liliuese o tatou mata ina neʻi vāai atu i ona fofoga. Ua inosia o ia ma faalēaogāina o ia e i tatou. 4 E moni ua ia tauave o tatou maʻi; ua ia tauave foʻi o tatou tigā. A o i tatou, ua manatu ua faamalaiaina o ia, ua taia, ma faapuapuagatia e le Atua. 5 Ae ua tuʻia o ia ona o a tatou solitulafono; ua nutililiia o ia ona o a tatou mea sesē. Ua oo iā te ia le aʻoaʻiga lea e filemu ai i tatou, ma o ona manuʻa ua faamālōlōina ai i tatou. 6 O i tatou uma na feoaʻi solo e pei o mamoe; ua taʻitasi i tatou ma liliu ma alu i lona lava ala; ua tuuina atu e Ieova a tatou agasala uma i luga o lea tagata. 7 Na sauāina o ia, na ia tuu atu foʻi o ia lava ia faapuapuagatia; ae e lē tautala o ia. Ua taʻitaʻiina o ia e pei o le mamoe o le a fasia; ma e pei o le mamoe fafine e gūgū i luma o ē e sele i ona fulufulu, e lē tautala mai foʻi o ia.

8 Na sauāina o ia ma aveesea e aunoa ma le faamasinoina ma le tonu; ma o ai foʻi e manatunatu i faamatalaga uma e uiga i lona tupuaga?* Auā ua vavaeese o ia mai i ē o loo soifua. Na tāina o ia ona o le solitulafono a loʻu nuu. 9 O le a fai foʻi lona tuugamau faatasi ma tagata amioleaga,  e faatasi ma tagata mauʻoa pe a maliu o ia, e ui na te leʻi faia ni faiga sauā, ma e leʻi tautala foʻi lona fofoga i ni upu taufaasesē.

10 Ae ua finagalo malie Ieova e nutililiia o ia; na ia faatagaina le oo o le maʻi iā te ia. Afai e te tuuina atu lona ola e fai ai le taulaga o le nofosala, o le a vaai o ia i lana fanau, e faaumiumi foʻi ona aso, ma e ala i lona lima o le a manuia ai mea e fiafia i ai Ieova. 11 Ona o ona mafatiaga o le a vaai ai o ia i mea lelei, o le a faamalieina foʻi o ia. O mea ua ia silafia, o le a taʻuamiotonuina ai le toʻatele o tagata e lē ua amiotonu, o laʻu auauna; ma o le a tauaveina lava e ia a latou mea sesē. 12 O le mea lea, ou te vavae atu ai iā te ia se vaega faatasi ma le toʻatele, o le a vaevae foʻi e ia mea na vetea faatasi ma ē e malolosi, talu ai na ia sasaaina lona ola i le oti, na faitauina foʻi o ia faatasi ma tagata solitulafono; na tauave foʻi e ia agasala a le toʻatele o tagata, ma ua fautua atu o ia ona o tagata solitulafono.

^ Isaia 53:8 I le gagana Eperu, “o lana tupulaga.”


Isaia  54 : 1 - 17

54 “Inā alaga fiafia ia oe le fafine pā sa lē fanau! Inā olioli ia ma alaga fiafia ma ia alaga leotele, o oe le fafine e leʻi tigā i le tigā a fanau, auā e toʻatele atu le fanau a lē ua tuulafoaʻiina nai lo o le fanau a le fafine ua iai lana tane,” ua fetalai mai ai Ieova. 2 “Ia faalautele atu le mea e tū ai lou faleʻie. Ia fālō ʻie o lou faleʻie paia sili. Aua e te faaitiitia. Ia faauumi maea o lou faleʻie ma ia malolosi au pine o le faleʻie. 3 Auā e te oso atu i le itu taumatau ma le itu tauagavale, ma o le a fai ma lau fanau atunuu, e latou te nofoia aai ua faatafunaina. 4 Aua e te fefe, auā e te lē māsiasi; aua foʻi e te mā, auā e te lē lagona le lototigā. O le a galo iā te oe le mā i le taimi o lou teine muli, ma e te lē toe manatua le faalumaina o lou nofo pea o se fafine ua oti lana tane.”

5 “Auā o Lē Silisili na faia oe o lau tane lea, o Ieova o ʻau lona igoa; o Lē e Paia o Isaraelu o Lē na toe faatauina oe. E taʻua o ia o le Atua o le lalolagi uma. 6 Auā na valaau Ieova iā te oe e pei oe o se avā ua tuulafoaʻiina ma ua tigā lou loto, e pei foʻi o sē na avea ma avā a o teine muli ae e mulimuli ane tuulafoaʻiina,” ua fetalai mai ai lou Atua.

7 “Auā na ou tuulafoaʻiina oe mo sina taimi, ae o le alofa mutimutivale tele o le a ou faapotopotoina faatasi mai ai oe. 8 O le sasaaina atu o loʻu ita na ʻalo ai oʻu mata mai iā te oe mo sina taimi, ae o le a ou alofa mutimutivale iā te oe, i le alofa faamaoni i aso uma lava,” ua fetalai mai ai Ieova o Lē e toe faatauina mai oe.

9 “Ua pei lenei mea iā te aʻu o aso o Noa. E pei ona ou tautō atu e lē toe lofia le lalolagi i vai e pei o aso o Noa, ua faapena foʻi ona ou tautō atu ou te lē toe ita iā te oe pe aʻoaʻi malosi iā te oe. 10 Auā e mafai ona aveesea mauga, ma maluelue aʻega, ae e lē aveesea loʻu alofa faamaoni mai iā te oe, pe maluelue foʻi laʻu feagaiga o le filemu,” ua fetalai mai ai Ieova o Lē e alofa mutimutivale iā te oe.

11 “Le fafine mafatia e, ua afātia, ua lē faamāfanafanaina, o lenei ua atiaʻe ou maa i le paluga e sosoo ai maa, ma ou te faia lou faavae i safaira. 12 O le a ou faia tumutumu o ou ʻolo i maa tāua lanu mūmū,* ma ou faitotoʻa i maa tāua e fepulafi e pei o le afi, ma ou tuaoi uma i maa tāua matagofie. 13 E aʻoaʻoina e Ieova lau fanau uma, ma e matuā tele lava le filemu o lau fanau. 14 O le a faatumausalīina oe i le amiotonu. O le a mamao oe mai i sauāga, auā e te lē fefe i se isi, ma e mamao foʻi oe mai i soo se mea e mataʻu tele ai, auā e lē faalatalata mai iā te oe. 15 Afai ae osofaʻia oe e se isi, e lē ona o saʻu faatonuga. O so o se isi e osofaʻia oe o le a paʻū lava ona o oe.”

16 “Faauta! O aʻu lava ua foafoaina le tufuga, o lē e tapili le afi ua faia i malala ola ma fausia se auupega i lana galuega. O aʻu foʻi ua ou faia lē na te faatafunaina, na te faaumatia. 17 O so o se auupega ua faia e faasagatau iā te oe e lē manuia, ma o so o se laulaufaiva e tetee atu iā te oe i le faamasinoga e te taʻusalaina. O le tofi lenei o auauna a Ieova, ma o la latou amiotonu e mai iā te aʻu,” ua fetalai mai ai Ieova.

^ Isaia 54:12 E taʻua i le faa-Peretania o le ruby.


Isaia  55 : 1 - 13

55 O outou uma o ē o fia feinu! Inā ō mai ia i le vai. O i latou foʻi e leai ni tupe! Inā ō mai ia e faatau ma aai. Ioe, inā ō mai e faatau le uaina ma le susu e tusa lava pe e leai se tupe ma e leai foʻi se tau e faatau ai. 2 Aiseā ua outou totogi atu ai pea tupe i mea e lē o ni meaʻai, ma aiseā foʻi ua outou galulue mamafa ai ae e lē o faamalieina ai outou? Ia faalogo lelei mai iā te aʻu, ma aai i mea lelei, ma ia matuā fiafia o outou loto i mea lololo. 3 Inā uaʻi mai ia o outou taliga ma ō mai iā te aʻu. Inā faalogo mai ia ma outou feola ai pea, o le a ou osia ma outou se feagaiga e tumau e faavavau, e tusa ai ma faaaliga o le alofa faamaoni iā Tavita e moni lava. 4 Faauta! Ua ou avatu o ia e fai ma molimau i nuu, e fai foʻi ma taʻitaʻi ma taʻitaʻiʻau i nuu.

5 E te valaau atu foʻi i se nuu e te leʻi iloa, ma e taufetuli mai iā te oe se nuu o ē e leʻi iloa oe, ona o Ieova o lou Atua, ma o Lē e Paia o Isaraelu, auā e na te faamatagofieina oe.

6 Ia outou saʻili atu iā Ieova manū o maua o ia. Ia valaau atu iā te ia manū o latalata mai o ia. 7 Ia lafoaʻi e le tagata amioleaga lona ala, ia lafoaʻi foʻi e le tagata faufau leaga ona manatu; ma ia foʻi mai o ia iā Ieova, o lē e alofa mutimutivale iā te ia, ma lo tatou Atua, auā e na te matuā faamagaloina lava.

8 “Auā o o outou manatu e lē o oʻu manatu ia, o oʻu ala foʻi, e lē o outou ala ia,” ua fetalai mai ai Ieova. 9 “Auā e pei ona maualuga o le lagi i le lalolagi, e faapena ona maualuga o oʻu ala i o outou ala, ma oʻu manatu i o outou manatu. 10 Auā e pei ona totō ifo o le timu ma le kiona mai i le lagi, ma lē toe foʻi atu i ai, seʻiloga ua matuā faasūsūina le laueleele e faatupu ai laau ma fua mai, e maua foʻi fatu e lē e lūlū fatu ma le falaoa e lē e ʻai ai, 11 e faapea foʻi laʻu upu e alu atu mai i loʻu gutu. E lē foʻi fua mai iā te aʻu, ae e faia le mea ou te fiafia i ai, e taulau foʻi e tusa ma le mea na ou auina atu ai.

12 “Auā o le a ō atu outou ma le olioli, ma o le a toe aumaia outou ma le filemu. O le a olioli mauga ma aʻega i o outou luma i le alaga fiafia, e patipati foʻi lima o laau i le fanua. 13 E tupu aʻe le laau o le perosi i le mea na iai laau tuitui. E tupu aʻe foʻi le laau o le atasi i le mea na iai laau matuitui. E avea ma se mea taʻutaʻua mo Ieova, o se faailoga i aso uma, ia e lē mavae atu.”

Isaia  56 : 1 - 12

56 O le fetalaiga lenei a Ieova: “Ia outou tausisi i le faamasinotonu, ma faia le mea tonu. Auā ua latalata ona oo mai laʻu faaolataga, ma faaalia laʻu amiotonu. 2 E fiafia le tagata e na te faia lenei mea, ma le atalii o le tagata e taofimau i ai, o loo tausia le sapati ina ia lē solia, ma taofia lona lima mai i le faia o so o se mea leaga. 3 Ia aua neʻi faapea ane le tagata mai se isi atunuu, o lē ua faatasi atu iā Ieova, ‘E lē taumatea o le a aveesea aʻu e Ieova mai i lona nuu.’ Aua foʻi neʻi faapea ane le eunuka, ‘Faauta! O aʻu o le laau mago.’”

4 Auā o le fetalaiga lenei a Ieova i eunuka, o ē ua tausia oʻu sapati ma ua filifili i le mea ou te fiafia i ai, ma taofimau i laʻu feagaiga: 5 “O le a ou avatua iā i latou i loʻu fale ma i totonu o oʻu pā se mea faamanatu ma se igoa, e sili atu ona lelei nai lo o atalii ma afafine. O le a ou avatu iā i latou se igoa mo aso uma, lea e lē aveeseina lava.

6 “O tagata mai isi atunuu o ē ua faatasi atu iā Ieova ina ia auauna iā te ia, ma alolofa i le suafa o Ieova, ina ia fai ma ana auauna, o i latou uma o ē e tausia le sapati, ina ia lē solia ai ma taofimau i laʻu feagaiga, 7 o le a ou aumaia i latou na i loʻu mauga paia, ma oʻu faafiafia iā i latou i loʻu fale tatalo. O le a taliaina i loʻu fata faitaulaga a latou taulaga mū ma a latou taulaga. Auā e taʻua loʻu fale o le fale tatalo mo tagata uma.”

8 O le fetalaiga lenei a le Alii Pule Silisili Ese o Ieova, o lē o loo faapotopotoina o ē ua faataapeapeina o Isaraelu: “Ou te faapotopotoina iā te ia o isi e ese mai i ona tagata ua uma ona faapotopotoina.”

9 O outou manufeʻai uma o le fanua, ia ō mai e aai, o outou manufeʻai uma foʻi o le vaomatua. 10 E tauaso ona tagata vāai. E leai se isi o i latou ua mātauina se mea. O i latou uma o taʻifau e gūgū; e lē mafai ona ōu, ae e selasela, e taooto ma e fiafia foʻi e momoe. 11 O i latou o taʻifau e naunau e ʻai tetele; ae e lē maoona i latou. O i latou foʻi o leoleo mamoe e leai so latou malamalama. Ua taʻitasi i latou ma alu i lona lava ala, ua taʻitasi ma maua polofiti mai i faiga faagaoi mai i lona lava vaipanoa: 12 “Tane e, inā ō mai ia! Seʻi o tatou aumai le uaina; ma tatou feinu ina ia tatou onanā ai i lenei ʻava malosi. O le a pei taeao o le asō, ma e sili atu ona manaia.”

Isaia  57 : 1 - 21

57 Ua fano lē ua amiotonu, ae e leai se isi e manatu i ai. Ua feoti tagata faamaoni* a ua lē mātauina e se isi, ua oti le tagata amiotonu ma sao ai mai i mala. 2 Ua ulu atu o ia i le filemu; ua mālōlō i latou i o latou moega, ua taʻitoʻatasi i latou ma savavali ma le tonu.

3 “A o outou, ia outou faalatalata mai i inei, o outou o fanau tama a le fafine vavalo, o fanau a lē e mulilua ma le fafine talitane: 4 O ai ua fai i ai a outou faafiafiaga? O ai tou te faamaga i ai o outou gutu, ma faaeto i ai o outou laulaufaiva? Pe e lē o outou ea o fanau o le solitulafono, o fanau foʻi o le pepelo, 5 o ē e faatupu le manaʻo i atua sesē i mea ua iai laau tetele, i lalo o laau lauolaola uma, o loo fasiotia ai fanau i vanu i lalo o maluapapa?

6 “Na avea maa lamolemole mai le vanu ma au vaega. O ia mea, o ia mea ua fai ma ou tofi. E lē gata i lea, ua e liligi le taulaga i meainu i ia mea, ua e ofo atu foʻi i ai se meaalofa. Pe e faamāfanafanaina ea aʻu i ia mea? 7 Ua e tuu lou moega i le tumutumu o le mauga maualuga. O i inā foʻi ua e alu aʻe i ai ina ia faia ai taulaga. 8 O tua foʻi o le faitotoʻa ma pou o le faitotoʻa, ua e tuu ai se mea e faamanatu ai. Ua e tuulafoaʻi aʻu ma faaalialia oe ma ua e alu aʻe; ua e faalautele atu lou moega. O lou lava lelei ua e osia ai le feagaiga ma i latou. Ua e manaʻo i lo latou moega. Ua e vaai i le totogasā o le tane. 9 Ua e alu ifo ma le suāuu iā Meleke,* ma le tele o au uu manogi. Ua e auina atu pea au avefeʻau i mea mamao, ma ua e tuuina ifo au mataupu i le Tuugamau.* 10 O le tele o ou ala ua e matuā galue mamafa ai. Ua e lē fai mai, ‘Ua siliga se faamoemoe!’ Ua e toe maua lou lava malosi. O le mea lea ua e lē maʻi ai.

11 “O ai na e fefe ma mataʻu i ai ua e pepelo ai? Ae e lē o aʻu na e manatuaina. Ua e lē teua se mea i lou loto. Pe na ou lē gagana ea ma natia mataupu? O lea, e te leʻi fefe ai lava iā te aʻu. 12 O aʻu lava ou te taʻutaʻu atu lou faatagā amiotonu ma au galuega o le a lē aogā iā te oe. 13 Pe a e alaga atu mo se fesoasoani e lē laveaʻiina oe e au faaputuga tupua, ae o le a aveese ia mea uma e le matagi. E aveese foʻi ia mea e se mānava, a o lē e sulufaʻi mai iā te aʻu o le a fai le laueleele ma ona tofi ma nofo i loʻu mauga paia. 14 O le a faapea mai se isi, ‘Inā outou atiaʻe ia, inā atiaʻe ia! Ia faalaulelei le ala. Ia aveese o so o se mea o loo faalavelave i le ala o loʻu nuu.’”

15 Auā o le fetalaiga lenei a Lē ua Silisili ma Maualuga, o lē e afio e faavavau ma o lē e paia lona suafa: “Ou te nofo i le mea maualuga ma le mea paia, e ma te mau foʻi ma lē ua nutimomoia ma faamaulalo, ina ia faafouina loto o ē ua faatauvaa ma faafouina loto o ē ua nutimomoia. 16 Auā e lē faavavau ona ou finau pe ita pea lava pea; auā o le a vaivai le loto o le tagata ona o aʻu, e oo lava i foafoaga o loo mānava na ou faia.

17 “O le auala lē saʻo e mauaina ai ana polofiti i faiga faagaoi, na tupu ai loʻu ita, ona ou taia ai lea o ia ma natia oʻu foliga ina ua ou ita. A ua savali pea o ia ma le fouvale e tusa ma lona lava loto. 18 Ua ou vaai i ona lava ala; ma ua oo ina ou faamālōlōina o ia ma taʻitaʻi iā te ia ma tauia o ia i faamāfanafanaga atoa ma i latou o loo faanoanoa faatasi ma ia.”

19 Ua fetalai mai Ieova: “O loo oʻu faia le fua o laugutu. O le a iai pea lava pea le filemu i lē ua mamao atoa ma lē ua lata mai, ma ou te faamālōlōina o ia.”

20 “A o ē e amioleaga, ua pei i latou o le sami ua sousou, e lē mafai ona malū, ae e laga aʻe i luga e le suāsami o limu ma le palapala.” 21 Ua fetalai mai loʻu Atua: “E leai se filemu i ē o amioleaga.”

^ Isaia 57:1 Po o le “alofa faamaoni.”


^ Isaia 57:9 Atonu o le igoa po o le faalupega e faasino i se Tupu mai i se isi nuu, po o se atua pepelo.


^ Isaia 57:9 Tagaʻi i le Faaopoopoga e 6.


Isaia  58 : 1 - 14

58 “Ia alaga leotele ae aua le leo laʻitiiti; aua foʻi le taofiofia. Ia e leotele e pei o se pū ma taʻu atu i loʻu nuu lo latou fouvale, ma taʻu atu foʻi i le aiga o Iakopo a latou agasala. 2 Ae ua latou saʻili mai iā te aʻu i lea aso ma lea aso, ua masani ona latou fiafia i le iloaina o oʻu ala, e pei o se nuu ua faia pea le amiotonu ma ua lē tuua le faamasinotonu a lo latou Atua, lea ua latou talosaga mai ai pea iā te aʻu mo le faamasinogatonu, ma faalatalata atu i le Atua ua latou fiafia i ai,

3 “‘Aiseā ua matou anapopogi ai ae e te lē o silasila mai, ma ua matou faapuapuagatia i matou ae e te lē ano mai?’

“E moni ua outou fiafia i le aso o la outou anapogi, a ua outou faamalosia pea ona faafaigaluega a outou tagata faigaluega. 4 Ioe ua outou anapopogi ina ia femisaaʻi ma fefinauaʻi ai, ma tuʻi ai i le lima e fai ai le amioleaga. Pe tou te leʻi anapopogi ea ma manatu o le taimi lea o le a faalogoina ai o outou leo i le mea maualuga? 5 Pe e tatau ona faapena le anapogi na ou filifilia, e pei o se aso e faapuapuagatia ai e le tagata o ia lava? E punou ea lona ulu e pei o vao ʻutuʻutu, ma ia fofola le ʻie talatala ma le lefulefu e fai ma ona moega? Po o le mea ea lenei ua outou taʻua o le anapogi ma le aso e talileleia ai e Ieova?

6 “Pe e lē o le anapogi ea lenei na ou filifilia? Ina ia tatala fusi na faia i le amioleaga, ia tatala ai foʻi noataga o le amo, ma faasaʻoloto ai o ē ua nutimomoia, ma ia outou gauluaina ai amo uma? 7 Pe e lē o lenei ea, o le vaevaeina o au meaʻai i lē ua fia ʻai, ma e aumaia i lou fale o ē ua puapuagatia ma ē ua leai se mea e nonofo ai? Afai foʻi e te vaai atu i se isi e lē lavalavā, ia e faaofu iā te ia, ma aua e te lafi mai i tagata o lou lava aiga?

8 “O le mea lea, e pupula mai ai lou malamalama e pei o le tafa mai o ata; ma e vave foʻi ona toe faafoʻisia lou malosi. E savali lau amiotonu i ou luma; o le mamalu o Ieova e muliʻau iā te oe. 9 Ona o lenā tulaga e te valaau atu ai ona tali mai lea o Ieova; e te alaga atu mo se fesoasoani, ona faapea mai lea o ia, ‘O aʻu lenei!’

“Afai e te aveesea mai iā te oe le amo, o le tusitusilima ma le tautala i mea e faatigā; 10 ma avatu i lē fia ʻai le mea foʻi lea e te fiafia i ai, e te faamalieina le ola o lē ua puapuagatia, ona alu aʻe lea o lou malamalama i le pōuliuli ma e pei lou pogisa o le tutonu o le lā. 11 O le a taʻitaʻiina pea oe e Ieova ma faamalieina oe e oo lava i le laueleele ua leai ni vai, ma o le a ia faamalosia ou ivi; e avea foʻi oe e pei o le togālaau ua faasūsūina lelei, e pei foʻi o puna o vai, o vai e lē uma. 12 Ona o lau faatonuga o le a toe atiaʻe ai e tagata mea na faatafunaina i aso ua leva; e te faatūina foʻi faavae ua faaleagaina i le tele o tupulaga. O le a taʻua oe o lē e toe faaleleia mea ua solo, o lē e faafouina ala i mea e nonofo ai.

13 “Afai e te tuua ou ala ona o le sapati, ma lē faia ai lou lava loto i loʻu aso paia, ma taʻua ai le sapati o se mea e matuā fiafia i ai, o le aso paia iā Ieova, e mamalu, ma e faamamaluina nai lo o le faia o ou lava ala, nai lo o le saʻilia foʻi o le mea e te fiafia i ai ma tautala i upu lē aogā; 14 ona e matuā fiafia ai lea iā Ieova, ma ou te faatiʻetiʻe oe i luga o mea maualuluga o le lalolagi; ou te fafaga foʻi iā te oe mai i le tofi o Iakopo lou tamā, auā ua fetalai mai ai le fofoga o Ieova lava ia.”

Isaia  59 : 1 - 21

59 Faauta! E leʻi faapuupuuina le aao o Ieova ua lē mafai ai ona faaolaina, e lē punitia foʻi ona taliga ua lē mafai ai ona faafofoga. 2 E leai, ae o a outou lava mea sesē, ua fai ma mea e fevaevaeaʻi ai outou ma lo outou Atua, ma o a outou agasala ua māfua ai ona natia ona fofoga, ua lē faafofoga mai ai o ia iā te outou. 3 Auā ua faaleagaina o outou lava alofilima i le toto, ma o outou tamatamaʻilima ua faaleagaina i mea sesē. Ua tautatala o outou laugutu i tala pepelo. Ua magamagagū o outou laulaufaiva i mea e matuā lē tonu. 4 E leai se isi ua valaau atu i le amiotonu, e leai foʻi se isi ua alu i le faamasinoga ma le faamaoni. Ua faatuatuaina mea lē moni, ma tautala i mea lē aogā. Ua faufau i mea leaga ma ua fanau mai ai mea e tigā ai.

5 Ua latou fofoa mai fua o le gata uogo, ua latou lalaga foʻi le faamoega o le apogaleveleve. O so o se tasi e ʻaina fua o le gata uogo o le a oti, ma o le fua na solia, e fofoa mai ai le gata feʻai. 6 E lē avea ia faamoega e fai ma ofu, pe ufitia foʻi i latou i a latou galuega. O a latou galuega, o galuega ia e tigā, ma ua iai gaoioiga sauā i o latou alofilima. 7 Ua taufetuli o latou vae ina ia faia mea leaga, ua televave foʻi i latou e sasaa le toto o ē e lē sala. O o latou manatu o manatu e tigā ia; ua i o latou ala tetele le faatafunaina ma le lepetia o mea. 8 Ua latou lē amanaʻia le ala o le filemu, ua leai foʻi se faamasinotonu i o latou auala. Ua latou faapiʻopiʻoina o latou ala tetele mo i latou lava. E leai se isi e savali ai e iloa le filemu.

9 O le mea lea ua mamao ai le faamasinotonu mai iā i matou, ua lē maua mai foʻi i matou e le amiotonu. Ua matou faamoemoe pea mo le malamalama, ae silasila foʻi! o le pogisa; ua matou faamoemoe foʻi mo le pupula, ae ua matou savavali pea i le pōuliuli. 10 Ua matou tautagotago mo le pā e pei o tagata tauaso, ua matou tautagotago atu lava e pei o ē ua leai ni mata. Ua matou tau sūsūlu i le aoauli e pei o le afiafipō; ua pei i matou o ni tagata feoti pe a faatasi ma ē ua malolosi. 11 O i matou uma, ua matou gu e pei o ni pea; ma ua tagi faanoanoa e pei o le olo o le lupe. Ua matou faamoemoe pea mo le faamasinotonu, ae e leai; ua matou faamoemoe mo le faaolataga, ae ua mamao ese ma i matou. 12 Ua faateleina a matou fouvalega i ou luma; ua taʻitasi ma molimau a matou agasala faasaga iā i matou. Ua iā i matou a matou fouvalega; ua matou iloa lelei foʻi a matou mea sesē. 13 Ua iai le solitulafono ma le faafitia o Ieova; o le solomuli foʻi mai i lo matou Atua, o le tautala e uiga i le sauā ma le fouvale, o le faufau leaga i tala pepelo mai i le loto ma magamagagū ai. 14 Ua tuu i tua le faamasinotonu, ua tū mamao foʻi le amiotonu. Ua tautevateva le upu moni i nofoaga faitele, ua lē mafai ona ulu atu i ai o le mea ua saʻo. 15 Ua leiloa lava le upu moni, ma o so o se tasi e liliuese mai i le leaga e faoa ana mea.

Ua silafia e Ieova, ma ua leaga i lana silafaga ona ua leai se faamasinotonu. 16 Ina ua silafia e ia ua leai se tagata e fesoasoani mai, ona ofo ai lea o ia ona ua leai se isi e faalaa ane. O le mea lea, na faia ai le faaolataga e lona aao ona o ia, o lana amiotonu foʻi na lagolagoina o ia. 17 Ua ofu o ia i le amiotonu e pei o se ufifatafata uʻamea, ma tuu le puloutau o le faaolataga i lona ulu. Ua laʻei o ia i le tauimasui e fai ma ona ofu, ua pulupulu foʻi o ia i le maelega e pei o se ofu talaloa lima pupuu. 18 O le a ia tauia i latou e tusa ma a latou galuega, o le toʻatamaʻi i ē o tetee mai, o le taui talafeagai lea i ona fili. E na te taui atu i motu e tusa ma mea ua faia. 19 E matataʻu i le suafa o Ieova i latou mai i le itu e goto i ai le lā, e matataʻu foʻi i latou e mai i le itu e oso aʻe ai le lā i lona mamalu, auā o le a afio mai o ia e pei o se vaitafe e faapogaia ai puapuaga, e tuleia lava e le agaga o Ieova.

20 “E afio mai lava i Siona o Lē e toe faatauina mai, atoa ma i latou o loo iā Iakopo o ē ua liliuese mai i solitulafono,” ua fetalai mai ai Ieova.

21 “A o aʻu, o laʻu feagaiga lenei ma i latou,” ua fetalai mai ai Ieova.

“O loʻu agaga o loo i o outou luga ma o aʻu upu, ua ou tuu atu i lou gutu, e lē aveesea mai i lou gutu po o gutu o lau fanau, po o gutu o fanau a lau fanau, e amata atu nei e oo i le faavavau,” ua fetalai mai ai Ieova.

60 “Le fafine e, inā tulaʻi ia, ia faasusulu atu le malamalama, auā ua oo mai lou malamalama, ua susulu mai foʻi i ou luga le mamalu o Ieova. 2 Auā vaai foʻi! o le a ufitia le lalolagi i le pōuliuli ma e matuā pogisa nuu; ae o le a susulu mai Ieova i ou luga, ma e vaaia lona lava mamalu i ou luga. 3 E ō atu atunuu i lou malamalama, e ō atu foʻi tupu i le malamalama o lou pupula.

4 “Ia e tepa aʻe i itu uma ma vaai! Ua faapotopoto faatasi uma i latou; ua latou ō mai iā te oe. Ua ō mai pea lau fanau tama mai i mea mamao, ma lau fanau teine o ē o loo tausia a o afisi i o latou itu. 5 I lenā taimi o le a e vaai ai ma e matuā olioli, e olioli lou loto ma matuā fiafia auā o le a ō atu iā te oe ʻoa o le sami; e ō mai foʻi iā te oe punaʻoa o atunuu. 6 O le a tumu lou laueleele i le anoanoaʻi o kamela, o kamela taanoa o Mitiana ma Efa. O le a ō mai i latou uma mai i Seepa. E latou te tauave auro ma lipano.* E latou te tala atu viiga o Ieova. 7 E faapotopotoina iā te oe lafu uma o Kitara. E auauna iā te oe o mamoe poʻa o Nepaiota. O le a latou ō aʻe i loʻu fata faitaulaga ma e taliaina ma le fiafia, ou te faamatagofieina loʻu lava fale matagofie.

8 “O ai i latou ia ua felelei mai e pei o se ao, ma e pei o le lolofi atu o lupe i pu o o latou fale? 9 Auā o le a faamoemoe mai pea iā te aʻu motu, o vaa o Tasesa e pei o le taimi muamua, ina ia aumai ai lau fanau tama mai i mea mamao, faatasi ma a latou siliva ma a latou auro, i le suafa o Ieova lou Atua ma Lē e Paia o Isaraelu, auā ua ia faamatagofieina oe. 10 E fausia ou pā e tagata mai isi atunuu, e auauna atu foʻi iā te oe o latou tupu; auā na ou taia oe i loʻu ita, ae ona o loʻu lotomalie o le a ou alofa mutimutivale ai iā te oe.

11 “O le a tatala pea ou faitotoʻa; e lē tapunia i le ao ma le pō, ina ia aumai ai iā te oe o punaʻoa o atunuu, ma e tausolomua o latou tupu i le faia faapea. 12 Auā o le a faaumatia so o se atunuu ma so o se malo e lē auauna iā te oe; e oo lava le faatafunaina i atunuu.

13 “O le a oo mai iā te oe le mamalu o Lepanona, faatasi ma le laau o le perosi, o le laau o le titara, ma le paina ina ia faamatagofie ai loʻu malumalu; ma ou te faamamaluina foʻi le mea e tū ai oʻu vae.

14 “E ō atu ma ifo atu iā te oe o atalii o ē o loo faapuapuagatia oe; e punonou i ou alofivae i latou uma e lē faaaloalo iā te oe, e latou te taʻua foʻi oe o le aai o Ieova, o Siona o Lē e Paia o Isaraelu.

15 “O le a ou faia oe ma mitamitaga i aso uma, ma se mea e fiafia ai i lea tupulaga ma lea tupulaga, e lē matuā tuulafoaʻiina oe ma inosia, e aunoa ma se tasi e ui ane ai. 16 E te susu i le suāsusu o atunuu, e te susu foʻi i susu o tupu; ma e te matuā iloa ai o aʻu o Ieova, o lou Faaola, o Lē e na te toe faatauina oe o Lē e Malosi o Iakopo. 17 Ou te aumaia le auro e sui aʻi le ʻapamemea, ou te aumaia foʻi le siliva e sui aʻi le uʻamea, o le ʻapamemea e sui aʻi le laupapa, o le uʻamea e sui aʻi maa; ou te tofia le filemu e fai ma ou ovasia ma le amiotonu e fai ma lē e tofia atu galuega.

18 “E lē toe lagonaina i lou laueleele ni faiga sauā, po o le faoa o mea ma le lepetia o mea i totonu o ou tuaoi. O le a e taʻua ou lava pā o le Faaolataga, ma ou faitotoʻa o le pā, o le Viiga. 19 E lē toe avea le lā ma malamalama iā te oe i le ao, e lē toe faamalamalamaina oe i le susulu o le masina. E fai Ieova ma ou malamalama e tumau pea, e fai foʻi lou Atua ma ou matagofie. 20 E lē toe goto lou lā, e lē mavae atu foʻi lou masina; auā o le a fai Ieova lava ia ma ou malamalama e tumau pea, ma e uma foʻi aso o lou faavauvau. 21 Auā o le a amiotonu tagata uma o lou nuu, o i latou uma; o le a fai ma o latou tofi i aso uma le laueleele, o le tātupu o aʻu mea totō, o le galuega a oʻu lima ina ia faamatagofie ai aʻu. 22 O le a avea lē e toʻaitiiti ma toʻaafe, e avea foʻi lē e faatauvaa ma se atunuu malosi. O aʻu o Ieova ou te faavave ona fai i ona aso.”

^ Isaia 60:6 O se mea manogi taugatā lea e manaia lona manogi pe a faamūina. E paʻepaʻe ma e tai pei o le sua o le laau o le pulu.

61 Ua i oʻu luga le agaga o le Alii Pule Silisili Ese o Ieova, auā ua faauuina aʻu e Ieova e folafola atu le tala lelei i ē e agamalu. Ua ia auina atu aʻu e fusifusi i ē ua loto momomo, e folafola atu le saʻolotoga i ē ua ave faapagota ma le matuā faapupulaina o mata o pagota; 2 ina ia folafola atu le tausaga e faaalia mai ai e Ieova lona agalelei ma le aso e tauimasui ai e lo tatou Atua; e faamāfanafana ai i ē uma o loo faavauvau; 3 ina ia avatu se ufiulu i ē o faavauvau ona o Siona e sui ai le lefulefu,  o le suāuu o le olioli e sui ai le faavauvau, o le ofu tele o viiga e sui ai le agaga nutimomoia; e ao ona taʻua i latou o laau tetele o le amiotonu, o mea totō a Ieova ina ia faamatagofieina ai o ia. 4 E latou te toe fausia mea ua leva ona faatafunaina; e latou te toe atiaʻe mea na gaogao mai i aso ua mavae, e latou te toe faafouina aai ua faatafunaina, o mea na gaogao mai i lea tupulaga ma lea tupulaga.

5 “E ō mai foʻi tagata ese ma leoleo i a outou lafu, e fai foʻi tagata mai i isi atunuu ma a outou faifaatoʻaga ma ē e galulue i ou togāvine. 6 A o outou o le a taʻua outou o ositaulaga a Ieova; e taʻua foʻi outou o auauna a lo tatou Atua. O le a aai outou i punaʻoa o atunuu, ma e tou te tautatala ma le fiafia ona o ʻoa mamalu tou te maua mai iā i latou. 7 E suia lo outou faamāina i le faaluaina o mea e tou te maua, ma e suia le faalumaina i le alalaga fiafia ona o vaega o mea e latou te maua. O lea la, o le a faaluaina mea latou te maua e fai ma o latou tofi i lo latou laueleele. O le a latou olioli i aso uma. 8 Auā o aʻu o Ieova ou te fiafia i le faamasinotonu, ae ou te ʻinoʻino i le gaoi ma le amiolētonu. O le a ou avatu lo latou totogi i le faamaoni, ma o le a ou osia ma i latou se feagaiga e tumau. 9 E iloga foʻi a latou fanau i totonu o atunuu, ma a latou tupuaga i totonu o nuu. O i latou uma e vāai iā i latou o le a iloaina o i latou o fanau ua faamanuiaina e Ieova.”

10 Ou te olioli lava iā Ieova. E fiafia loʻu loto i loʻu Atua. Auā ua ia faaofu aʻu i ofu o le faaolataga; ua ia faapulupulu aʻu i le ofu talaloa lima pupuu o le amiotonu, e pei o le alii faaipoipo o lē na te faia lona ufiulu e pei o le ositaulaga, ma e pei foʻi o le tamaʻitaʻi faaipoipo o lē e teuteu o ia i ana teuga. 11 Auā e pei ona faatupuina mai e le laueleele ona tātupu, e pei foʻi ona faatupuina mai e le togālaau o mea ua uma ona totō ai, e faapea foʻi ona faatupuina e le Alii Pule Silisili Ese o Ieova le amiotonu ma le viiga i luma o atunuu uma.

62 Ou te lē filemu pea ona o Siona, ou te lē nofo filemu foʻi ona o Ierusalema seʻia alu atu lana amiotonu e pei o le malamalama, ma lona faaolataga e pei o se sulu e mumū.

2 “Le fafine e, o le a vāai atunuu i lau amiotonu, e vāai foʻi tupu i lou mamalu. E faaigoa foʻi oe i se igoa fou, e taʻu atu e Ieova lava ia. 3 E fai oe ma pale matagofie i le aao o Ieova, ma le pulou ʻie o le tupu i le alofilima o lou Atua. 4 E lē toe taʻua oe o le fafine ua matuā tuulafoaʻiina; e lē toe taʻua foʻi lou lava laueleele ua faatafunaina; ae e taʻua oe o Lē ua Ou Fiafia i ai, e taʻua foʻi lou laueleele o Lē ua Iai se Tane. Auā ua fiafia Ieova iā te oe, ma o le a maua lou laueleele e pei o lē ua iai se tane. 5 Auā e pei ona maua e le tauleʻaleʻa o se teine muli e fai ma ana avā, e faapea ona maua e lau fanau tama oe e pei o se avā. O le a olioli lou Atua iā te oe e pei ona olioli o le alii faaipoipo i le tamaʻitaʻi faaipoipo. 6 Ierusalema e, ou te tofia tagata vāai i luga o ou pā. Ia aua neʻi fifilemu pea i latou i le ao atoa ma le pō.

“O outou o ē o taʻutaʻu atu Ieova, aua tou te fifilemu, 7 aua tou te tuu iā te ia ia filemu seʻia faamausalīina e ia, ioe, seʻia faia e ia Ierusalema ma viiga i le lalolagi.”

8 Ua tautō Ieova i lona aao taumatau ma lona aao malosi: “Ou te lē toe avatua lau fatu e fai ma meaʻai a ou fili, pe feinu foʻi tagata mai i isi atunuu i lau uaina fou, o mea ia sa e galue mamafa ai. 9 Ae o le a aai ai i latou e aoaoina, ma o le a latou vivii atu iā Ieova; e feinu ai foʻi o ē e faaputuina i oʻu lotoā paia.”

10 Inā ui atu ia, ia outou ui atu i faitotoʻa o le aai. Ia teu le ala mo le nuu. Inā atiaʻe ia, ia atiaʻe le ala tele. Ia aveese maa. Ia faatū se faailoilo mo le nuu.

11 Faauta! Ua faailoa atu e Ieova ina ia lagona mai i tuluʻiga o le lalolagi: “Ia outou fai atu i le tama fafine a Siona, ‘Tagaʻi foʻi! O loo faaloloʻi mai lou faaolataga. O loo iā te ia lana taui, ma o loo i ona luma le totogi e na te tuuina atu.’”

12 E taʻua lava i latou e tagata, o le nuu paia, o ē na toe faatauina e Ieova; e taʻua foʻi oe, O le Aai ua Saʻilia, O se Aai e Leʻi Matuā Tuulafoaʻiina.

63 O ai lea o loo afio mai mai i Etoma, o lē ua ofu i ofu sesega mai i Posara, o lē ua matagofie ona ofu, ua savali i le tele o lona mana?

“O aʻu, o Lē e tautala i le amiotonu, o Lē ua tele le mana e faaola ai.”

2 Aiseā ua mūmū ai lou laʻei, ma ua pei ou laʻei o ofu o i latou o ē e solia vine i le mea e soli ai vine?

3 “Ua ou solia toʻatasi lava le mea e soli ai vine, a ua leai se tasi mai i le nuu e faatasi ma aʻu. Ua ou soli pea lava i latou ona o loʻu ita, ma ua ou solia i latou i lalo i loʻu lotoa. Ua pisipisi mai o latou toto i oʻu ofu ma ua leaga uma ai oʻu ofu. 4 Auā ua i loʻu loto le aso o le tauimasui, ma ua oo mai le tausaga o ē ua ou toe faatauina mai. 5 Ua ou vaavaai pea, a ua leai se fesoasoani; ua ou ofo foʻi, a ua leai se isi e fia lagolago mai. Ona faia lea e loʻu lima o le faaolataga mo aʻu, o loʻu lotoa foʻi na lagolagoina aʻu. 6 Ona ou solia pea lea o tagata i loʻu ita, ma ou faaonanā i latou i loʻu lotoa, ma sasaa i le eleele o latou toto ua pisipisi solo.”

7 Ou te taʻutaʻu atu gaoioiga o le alofa faamaoni o Ieova, o viiga o Ieova e tusa ma mea uma na faia e Ieova iā i tatou, e tusa ma le anoanoaʻi o mea lelei ua ia faia i le aiga o Isaraelu, e tusa ma lona alofa mutimutivale, e tusa foʻi ma le faulaʻi o lona alofa faamaoni. 8 Ua ia toe fetalai mai: “E moni o loʻu nuu i latou, o atalii e lē pepelo.” Na fai foʻi o ia ma o latou Faaola. 9 Na mafatia o ia i taimi o o latou mafatiaga. Na faaolaina i latou e lana lava avefeʻau. Na ia toe faatauina i latou ona o lona alofa ma lona alofa mutimutivale iā i latou, na ia siitia ma ave i latou i aso uma i taimi ua mavae.

10 Ae na latou fouvale ma faatigā i lona agaga paia. Ona suia ai lea o ia e fai ma o latou fili; na tau foʻi o ia faasaga iā i latou. 11 Ona manatua ai lea e lona nuu o aso ua mavae, o lana auauna o Mose: “O fea o iai Lē na ia taʻitaʻiina i latou mai i le sami faatasi ma leoleo mamoe o lana lafu? O fea o iai Lē na tuuina i totonu iā te ia Lona lava agaga paia? 12 O Lē foʻi na tuuina atu Lona aao matagofie i le itu taumatau o Mose; o Lē na vaeluaina vai mai i o latou luma ina ia faia ai se suafa e tumau pea mo ia lava; 13 o Lē na taʻitaʻiina i latou e savavali i le va o galu maualuluga, ina ia lē tausūsūlu i latou e pei o se solofanua i le toafa? 14 E pei o le alu ifo o se manu o le vao i le vanu laugatasi, na avatu le mālōlōga iā i latou e le agaga o Ieova.”

O le mea lea, na e taʻitaʻia ai ou tagata ina ia faia ai se igoa matagofie mo oe lava.

15 Ia e silasila mai mai i le lagi ma e silafia ai mai i lou afioaga maualuga e paia ma matagofie. O fea lou maelega ma lou malosi atoa, o ou faalogona loloto ma lou alofa mutimutivale? Ua e taofia ia mea mai iā te aʻu. 16 Auā o oe o lo matou Tamā; e ui e lē iloa i matou e Aperaamo, ma e lē iloa foʻi e Isaraelu i matou, o oe Ieova e, o lo matou Tamā. O lou suafa, o Lē na toe faatauina i matou i aso ua mavae. 17 Ieova e, aiseā ua e tuua ai i matou e ō ese mai i ou ala? Aiseā foʻi ua e tuua ai i matou ia faamaaa o matou loto ma lē matataʻu iā te oe? Ia e liuliualo mai mo le lelei o au auauna, ma ituaiga o ou tofi. 18 E itiiti ona aso na fai ai e lou nuu paia lea mea. Ua solia i lalo e o matou lava fili lou malumalu. 19 Ua umi se taimi ua pei e te lē o toe pule iā i matou, e pei foʻi o i latou e lē o taʻua i lou suafa.

64 E maʻimau pe ana e saeia lagi ma e afio ifo, ma galulu ai mauga ona o oe, 2 e pei o le afi e mū ai vao iti, ma le afi e pupuna ai le vai ina ia faailoa atu ai lou suafa i ou fili ma e atuatuvale foʻi atunuu ona o oe! 3 Na e faia mea mataʻutia e lē mafai ona matou faamoemoe i ai. Na e afio ifo ma galulu mauga ona o oe. 4 E leai se tasi na faalogo talu mai taimi ua mavae, e leʻi faalogo taliga, pe vāai mata i se Atua sei vaganā ai oe, o lē e gaoioi mo lē e faatalitali atu pea iā te ia. 5 Ua lua feiloaʻi ma lē e olioli ma faia le amiotonu, o ē e manatua pea oe ma tausia ou ala.

Faauta! Ua e toʻatamaʻi a o matou agasala pea i se taimi umi, pe e tatau ea ona faaolaina i matou? 6 Ua avea i matou uma e pei o sē ua lē mamā, ma o a matou gaoioiga uma o le amiotonu, ua pei o se ofu i le taimi o le maʻi masina; e mou atu i matou uma e pei o lau o laau, ma o le a aveesea i matou e a matou mea sesē e pei ona aveesea o mea e le matagi. 7 Ua leai se isi e valaau i lou suafa, ua leai foʻi se isi e faamalosi iā te ia lava e saʻili atu iā te oe; auā ua e natia ou fofoga mai iā i matou, ma ua e faaliusuavaia i matou ona o le malosi o a matou mea sesē.

8 O lenei Ieova e, o oe o lo matou Tamā. O i matou o omea, a o oe o lo matou Fai Ipu Omea; o le galuega a ou aao i matou uma. 9 Ieova e, aua e te matuā toʻatamaʻi, aua foʻi e te manatuaina e faavavau a matou mea sesē. Faamolemole, seʻi e silasila mai, o lou nuu i matou uma. 10 Ua avea ou aai paia ma toafa. Ua fai foʻi Siona ma toafa, ma ua faagaogaoina Ierusalema. 11 O lo matou fale e paia ma matagofie, lea na vivii atu ai iā te oe o matou augātamā, ua avea ma mea e susunu i le afi; ma ua faatafunaina a matou mea tāua uma lava. 12 Ieova e, po o le a faatuai pea ona e faia se gaoioiga i ia mea? Po o le a e nofo filemu ea ma tuu ai pea i matou e matuā faapuapuagatiaina?

65 “Ua ou tuua aʻu e saʻilia e i latou o ē e lē o fesili mai mo aʻu. Ua ou tuua aʻu e maua e i latou o ē e lē o saʻili mo aʻu. Ua ou faapea atu i se nuu e lē o valaau i loʻu igoa, ‘O aʻu lenei, o aʻu lenei!’

2 “O le aso atoa ua faaloaloa ai oʻu lima i le nuu lotomaaa, o ē e savavali i le ala e lē lelei, ma ua mulimuli i o latou lava manatu: 3 o le nuu ua faia aʻe i ē e faatigā mai pea i oʻu luma, ua faia taulaga i togālaau ma faamū taulaga i luga o piliki, 4 ua latou nonofo i fanuatanu, o ē e faaalu le pō i tamaʻi fale e leoleo ai, ma aai i aano o puaa, e oo foʻi i le sua o mea leaga ua iai i a latou ipu; 5 o i latou foʻi ua faapea ane, ‘Ia e nofo pea i inā. Aua e te faalatalata mai iā te aʻu, auā afai e te faia faapea e oo atu loʻu paia iā te oe.’ O le asu i oʻu pogaʻiisu ia tagata, o se afi e mumū i le aso atoa.

6 “Faauta! Ua tusia i oʻu luma. Ou te lē filemu pea, ae ou te taui atu; ou te avatu le taui i o latou lava fatafata, 7 mo a latou lava mea sesē ma mea sesē a o latou augātamā i le taimi e tasi,” ua fetalai mai ai Ieova. “Talu ai ua latou faamū taulaga i luga o mauga, ma ua latou faalumaina aʻu i luga o aʻega, e muamua ai lava ona ou fuaina atu o latou totogi i o latou lava fatafata.”

8 O le fetalaiga lenei a Ieova: “E pei ona maua o le uaina fou i fuifui vine ma e faapea mai se tasi, ‘Aua le faatamaʻiaina, ona e iai le faamanuiaga i lea mea,’ e faapea foʻi ona ou faia ona o aʻu auauna ina neʻi faatamaʻia i latou uma. 9 O le a ou aumaia mai iā Iakopo se fanau, ma e mai iā Iuta o ē e fai mo i latou oʻu mauga; e fai ma tofi mo ē ua ou filifilia, e nonofo ai foʻi aʻu auauna i inā. 10 E fai Sarona ma laufanua e aai ai mamoe, e fai foʻi fanua laugatasi o Akori ma mea e mālōlō ai povi, o se nofoaga foʻi mo loʻu nuu o ē ua saʻili mo aʻu.

11 “A o outou o ē ua tuua Ieova, o ē ua faagaloina loʻu mauga paia, o ē ua laulauina se laulau mo le atua o le Laki ma i latou foʻi o ē e faatumuina le ipu i le uaina ua suia mo le atua o Iʻuga Tuupōina. 12 O le a ou tuu atu outou i le pelu, ma e ifo atu outou uma ina ia fasiotia; talu ai na ou valaau atu ae e tou te leʻi tali mai; na ou tautala atu ae e tou te leʻi faalogo mai; ma ua outou faia pea mea e leaga i laʻu vaai, ma na outou filifilia le mea ou te lē fiafia i ai.”

13 O le mea lenei ua fetalai mai ai le Alii Pule Silisili Ese o Ieova: “Faauta! E aai aʻu auauna, a o outou e tou te fia aai. E feinu aʻu auauna, a o outou e tou te fia feinu. E fiafia aʻu auauna, a o outou e tou te māsiasi. 14 Faauta! O le a alalaga aʻu auauna i le fiafia ona o le lelei o o latou loto, a o outou e tou te tagiauē ona o le tigā o le loto, ma e tou te ōi foʻi ona o le matuā mafatia tele o le agaga. 15 E tou te tuu atu foʻi o outou igoa e faia ai tautoga* e oʻu tagata ua filifilia, e tuuina atu foʻi e le Alii Pule Silisili Ese o Ieova outou taʻitoʻatasi i le oti, ae o le a ia faaigoa ana auauna i se isi igoa; 16 o so se tasi e faamanuia iā te ia lava i le lalolagi, e faamanuia iā te ia e ala i le Atua faamaoni, o se tasi foʻi e na te faia se tautoga i le lalolagi, e tautō i le Atua faamaoni; auā o le a galo mafatiaga na iai muamua ma o le a natia ia mea mai i oʻu luma.

17 “Auā foʻi o loo oʻu faia le lagi fou ma le lalolagi fou; e lē toe manatua mea sa iai muamua, e lē toe alu aʻe foʻi i le loto. 18 Ae ia outou olioli ma fiafia e faavavau i mea o loo oʻu faia. Auā o loo oʻu faia Ierusalema ma mea e fiafia ai, e fai foʻi ona tagata ma mea e olioli ai. 19 O le a ou olioli iā Ierusalema ma ou fiafia i loʻu nuu; e lē toe lagonaina foʻi iā te ia le leo o le tagiauē po o le leo o le tagi faanoanoa.”

20 “O le a lē toe iai i lea mea se pepe e susu e ola mo na o ni nai aso, po o se toeaina e lē atoa ona aso; auā e oo foʻi i le tagata, e oti ua selau ona tausaga a o talavou lava; a o le tagata ua agasala e ui ina selau ona tausaga e faamalaiaina o ia. 21 O le a latou fausia fale ma nonofo ai; e latou te totō foʻi togāvine ma latou aai i ona fua. 22 O le a latou lē fausia ae e nonofo ai isi; o le a latou lē totō ae e aai ai isi. Auā e pei o le umi o aso o le laau o aso o loʻu nuu; ma o le a matuā fiafia uma oʻu tagata ua filifilia i galuega a o latou lima. 23 O le a lē galulue fua i latou, pe fananau mai ma tupu ai ni mala; ona o i latou o le fanau ua faia aʻe i ē ua faamanuiaina e Ieova, faatasi ma o latou tupuaga. 24 A o leʻi valaau mai lava i latou, ou te tali atu; a o latou tautatala mai, ou te faalogo atu lava.

25 “E aai faatasi le luko ma le tamaʻi mamoe, e ʻaina vao mago e le leona e pei o le povi poʻa; a o le gata e fai ma ana meaʻai le efuefu. E lē faia e ia meaola se mea leaga pe faaleagaina foʻi se mea i loʻu mauga paia,” ua fetalai mai ai Ieova.

^ Isaia 65:15 O lona uiga o se fetuu.


Isaia  66 : 1 - 24

66 O le fetalaiga lenei a Ieova: “O le lagi o loʻu nofoālii lea, a o le lalolagi o le mea lea e tū ai oʻu vae. O fea la le fale e tou te faia mo aʻu, o fea foʻi le mea ou te mālōlō ai?”

2 “O nei mea uma na faia e oʻu lava lima, o le mea lea ua māfua ai ona iai nei mea uma,” ua fetalai mai ai Ieova. “A o lenei le tagata ou te vaai i ai, o ia lea ua mafatia ma nutimomomo lona agaga, ma ua gatete i laʻu upu.

3 “O lē ua fasia le povi poʻa, ua pei o lē ua fasiotia se tamāloa. O lē e faia taulaga i le mamoe, ua pei o lē ua gausia le ua o le taʻifau. O lē e ofoina atu se meaalofa, ua pei o lē e ofoina atu le toto o le puaa! O lē e ofoina atu se faamanatuga o lipano, ua pei o lē e fai atu se faamanuiaga i ni upu faataulāitu. O i latou foʻi ia ua latou filifilia o latou lava ala, ma ua fiafia o latou lava loto i a latou mea inosia. 4 A o aʻu, ou te filifilia ala e faapuapuagatia ai i latou; ou te aumaia foʻi i o latou luga mea e faamataʻu ai i latou; talu ai na ou valaau atu, ae e leai se isi na tali mai; na ou tautala atu, ae e leai se isi na faalogo mai; na latou faia pea mea leaga i laʻu vaai, ma na latou filifilia le mea ou te lē fiafia i ai.”

5 Inā faalogo mai ia i le afioga a Ieova, o outou o ē e gatete i ana upu: “O o outou uso o ē ua ʻinoʻino iā te outou, ua latou faaesea outou ona o loʻu igoa, ma faapea ane, ‘Ia faamamaluina Ieova!’ E faaali mai o Ia ma le olioli ona o outou, ae o i latou ia o le a faamāina.”

6 Ua iai le leo o le vāvāō mai i le aai, o le leo mai i le malumalu! O le leo o le vāvāō o le taui atu ua tatau a Ieova i ona fili.

7 Ua fanau o ia a o leʻi oo ina tigā o le a fanau. Ua fanau mai e ia se tama tama a o leʻi oo ina faatigā o le a fanau. 8 O ai na faalogo i se mea faapenei? O ai na vaai i ni mea faapenei? Pe e fanau mai ea se laueleele i le tigā a fanau i se aso e tasi? Pe e fanau ea se nuu i se taimi e tasi? Auā ua faatigā o le a fanau Siona ma ua fanaua mai e ia o lana fanau tama.

9 “A o aʻu, po ou te tatalaina ea le faaautama ae e taofia le fanau mai o le tama?” ua fetalai mai ai Ieova. “Po ou te faapogaia ea le fanau mai ae ou te toe punitia le faaautama?” ua fetalai mai ai lou Atua.

10 Ia olioli faatasi ma Ierusalema ma fiafia iā te ia, o outou o ē e alolofa iā te ia. Ia matuā fiafia faatasi ma ia, o outou uma o ē o loo faavauvau pea ona o ia; 11 talu ai o le a outou fesusui ma faamalieina ai mai i le susu o lona matuā faamāfanafana mai; auā foʻi o le a outou fesusui ma tofo i le matuā fiafia mai i le matāsusu o lona mamalu. 12 Auā o le fetalaiga lenei a Ieova: “O aʻu lenei, ou te avatu iā te ia le filemu e pei o le vaitafe, ou te avatu foʻi iā te ia le mamalu o atunuu e pei o se vaitafe ua tafe tetele, ma e tou te fesusui ai. O le a afisi outou i lona itu ma ave ai, e tausia ma le alofa outou i ona vae. 13 E pei o se tagata e faamāfanafana pea i ai lona tinā, e faapea foʻi ona ou faamāfanafana iā te outou; e faamāfanafanaina outou ona o Ierusalema. 14 O le a vāai outou, ona olioli ai lea o outou loto, e tupu olaola foʻi o outou ivi e pei o le mutia muʻamuʻa. O le a iloa e ana auauna le aao o Ieova, ae o le a ia taʻusalaina ona fili.”

15 “Auā e afio mai Ieova lava ia e pei o le afi, ma ana kariota e pei o le matagi malosi, o le a ia taui atu iā i latou i lona ita ma lona toʻasā ma le afi mumū o ana aʻoaʻiga malosi. 16 Auā e pei o le afi o le a faapea ona faaoo atu e Ieova lana faasalaga, atoa foʻi ma le pelu e faasagatau ai i tagata uma; ma e toʻatele o le a fasiotia e Ieova. 17 O i latou ua faapaiaina ma faamamāina i latou ina ia ō atu i togālaau, ma tutū i tua o lē o loo i le ogatotonu, e aai i le aano o le puaa, ma le mea inosia e oo i le isumu e osooso, o le a oo faatasi mai lo latou iʻuga,” ua fetalai mai ai Ieova. 18 “E tusa ai ma a latou galuega ma o latou manatunatuga, ou te alu atu ina ia faapotopotoina atunuu uma ma gagana; e latou te ō mai foʻi ma iloa loʻu mamalu.”

19 “O le a ou faatū se faailoga iā i latou, o le a ou aauina atu nisi o i latou ua sao i atunuu o Tasesa, o Pula ma Luti, o ē ua loloʻu le ʻaufana, o Tupalu ma Iavana, o motu tū mamao, o ē e leʻi faalogo i se faamatalaga e uiga iā te aʻu pe vāai i loʻu mamalu; o le a latou taʻutaʻu atu lava i atunuu loʻu mamalu. 20 E latou te aumaia o outou uso mai i atunuu uma o se meaalofa iā Ieova, i luga o solofanua, i kariota, i taavale toso, i luga o asini,* ma kamela fafine televavave, ma avatu i loʻu mauga paia, o Ierusalema lea,” ua fetalai mai ai Ieova, “e pei lava ona aumaia e le fanauga a Isaraelu le meaalofa i se ipu mamā i le fale o Ieova.”

21 “Ou te aumai mai iā i latou nisi e fai ma ositaulaga ma nisi e fai ma sa Levī,” ua fetalai mai ai Ieova.

22 “Auā e pei ona tumau i oʻu luma o le lagi fou ma le lalolagi fou lea o loo ou faia,” ua fetalai mai ai Ieova, “e faapea foʻi ona tumau pea o a outou fanau ma lo outou igoa.”

23 “E moni, o le a ō mai lava tagata uma ina ia ifo mai iā te aʻu mai i lea masina faatoʻā vaaia ma lea masina faatoʻā vaaia, e mai i lea sapati ma lea sapati,” ua fetalai mai ai Ieova. 24 “O le a latou ō atu ma vāai i tino o tagata oti na solitulafono iā te aʻu; e lē mamate foʻi ilo o loo i o latou tino, e lē tineia lo latou afi, ma e avea i latou ma mea e inosia e tagata uma.”

^ Isaia 66:20 Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.

Ieremia  1 : 1 - 19


Ieremia


1 O upu a Ieremia le atalii o Hilikia, o se tasi o ositaulaga sa i Anatota i le nuu o Peniamina; 2 o lē na oo mai i ai le afioga a Ieova i aso o Iosia le atalii o Amone, le tupu o Iuta, i le tausaga lona sefulu tolu o lana nofoaiga. 3 Na tupu pea lenei mea i aso o Ioakima le atalii o Iosia, le tupu o Iuta, seʻia oo ina faaiʻuina le tausaga lona sefulu tasi o le nofoaiga a Setekaia le atalii o Iosia, le tupu o Iuta, e oo i le taimi na ave faapagota ai Ierusalema i le masina lona lima.

4 Na oo mai iā te aʻu le afioga a Ieova, ua faapea mai: 5 “Na ou iloa oe ae ou te leʻi faia oe i le manava, ma na ou faapaiaina foʻi oe ae e te leʻi fanau mai i le manava. Na ou faia oe ma perofeta i atunuu.”

6 Ae na ou faapea atu: “Auē, Ieova e, le Alii Pule Silisili Ese! O aʻu nei e lē iloa tautala, auā ua na o aʻu o se tamaitiiti.”

7 Ona fetalai mai lea o Ieova iā te aʻu: “Aua e te fai mai, ‘Ua na o aʻu o se tamaitiiti.’ A ia e alu iā i latou uma ou te auina atu i ai oe; ma ia e tautala atu i mea uma ou te poloaʻi atu ai iā te oe. 8 Aua e te fefe ona o i latou, auā ‘Ou te faatasi ma oe e laveaʻi iā te oe,’ ua fetalai mai ai Ieova.”

9 Ona aapa mai lea o le aao o Ieova ma paʻi mai i loʻu gutu. Ona fetalai mai lea o Ieova iā te aʻu: “O lea ua ou tuu atu aʻu upu i lou gutu. 10 Faauta, ua ou tofia oe i le aso nei e te pule i atunuu ma malo, ina ia liaʻiina ma talepe i lalo, ia faaumatia ma soloia i lalo, ia fausia foʻi ma totōina.”

11 Ua toe oo mai foʻi le afioga a Ieova iā te aʻu, ua faapea mai: “Ieremia e, o le ā se mea o e vaai atu i ai?”

Ona ou fai atu lea: “Ua ou vaaia se tātupu o le laau o le sekati.”

12 Ona fetalai mai lea o Ieova iā te aʻu: “Ua lelei lau vaai, auā ou te mataala pea e tusa ai ma laʻu upu ina ia faataunuuina.”

13 Ona toe oo faalua mai lea o le afioga a Ieova iā te aʻu, ua faapea mai: “O le ā se mea o e vaai atu i ai?”

Ona ou fai atu lea: “Ua ou vaaia se ulo e va tele lona gutu, o loo tapili i ai le afi, ma o lona gutu e faasaga mai i mātū.”

14 Ona fetalai mai lea o Ieova iā te aʻu: “E oo mai le mala mai i mātū iā i latou uma o loo nonofo i le nuu. 15 O le mea lea, ‘ou te valaau atu ai i aiga uma o malo o le itu i mātū,’ ua fetalai mai ai Ieova; ‘e latou te ō mai lava e taʻitoʻatasi ma tuu lona nofoālii i le mea e ui atu ai i faitotoʻa o Ierusalema, i ona pā uma o loo siʻomia ai ma aai uma o Iuta. 16 Ou te faailoa atu iā i latou aʻu faamasinoga ona o lo latou leaga uma, i lo latou tuua o aʻu ma lo latou faamūina pea o taulaga i isi atua, ma ua ifo i galuega a o latou lava lima.’

17 “A o oe, inā fusi ia lou sulugātiti, ma ia e tulaʻi ma tautala atu iā i latou i mea uma ua ou poloaʻi atu ai iā te oe. Aua neʻi faamataʻuina oe ona o i latou, ina neʻi oʻu faamataʻuina oe i o latou luma. 18 A o aʻu, ou te faia oe i le aso nei ma aai malupuipuia, o se poutū uʻamea, ma pā ʻapamemea e faasagatau atu ai i le nuu atoa, o tupu o Iuta, o ona perenise, o ona ositaulaga, ma tagata o le nuu. 19 E latou te siitaua mai lava iā te oe, ae e latou te lē manumalo iā te oe, auā ‘ou te faatasi ma oe e laveaʻi iā te oe,’ ua fetalai mai ai Ieova.’”

Ieremia  2 : 1 - 37

2 Ua oo mai le afioga a Ieova iā te aʻu, ua faapea mai: 2 “Inā alu ia ma valaau atu i Ierusalema, e faapea, ‘O le mea lenei ua fetalai mai ai Ieova: “Ou te manatua lelei oe, i lou alofa faamaoni a o e talavou, o lou alofa i le taimi na e faamau ai o le a e faaipoipo, ma lou mulimuli mai iā te aʻu i le toafa, i le nuu e leʻi lūlūina i ai ni fatu. 3 O Isaraelu o se mea e paia iā Ieova, o uluaʻi fua iā te Ia.”’ ‘O i latou uma e ʻaina o ia, e taʻusalaina i latou. E oo mai iā i latou le mala,’ ua fetalai mai ai Ieova.”

4 Le aiga e, o Iakopo, inā faalogologo mai ia i le afioga a Ieova, ma outou o aiga uma o le fanauga a Isaraelu. 5 O le mea lenei ua fetalai mai ai Ieova: “O le ā ea se mea lē tonu na maua e o outou tamā iā te aʻu, ua latou taumamao ese ai mai iā te aʻu, ma latou mulimuli atu ai pea i atua e lē aogā, ma lē aogā ai i latou? 6 Ua latou lē faapea ane foʻi, ‘O fea o iai Ieova, o Lē na aveina aʻe i tatou mai i le nuu o Aikupito, o Lē na taʻitaʻia i tatou i le toafa, o le nuu o fanua laugatasi ma lua, o se nuu e leai ni vai ma le pogisa tele, o le nuu e leʻi uia e se tagata, ma e leʻi nofo ai foʻi se tasi?’

7 “Na iʻu ina ou aumaia outou i le laufanua o togālaau ina ia aai i ona fua ma mea lelei. A ua outou ō mai ma faaleaga loʻu laueleele; ma ua outou faia foʻi loʻu tofi o se mea e inosia. 8 E leʻi fai ane ositaulaga, ‘O fea o iai Ieova?’ E leʻi iloa foʻi aʻu e i latou na aʻoaʻo atu le tulafono; na faia e leoleo mamoe solitulafono faasaga iā te aʻu, e oo foʻi i perofeta ua latou faia valoaga i le igoa o Paala, ma ua latou mulimuli atu i ē e lē maua mai ai ni mea aogā.

9 “‘O le mea lea ou te saga finau ai ma outou,’ ua fetalai mai ai Ieova, ‘ou te finau foʻi ma fanau a a outou fanau.’

10 “‘A ia sopoʻia atu i nuu tū matafaga o Kitimo ma vaavaai i ai. Ioe, ia auina atu se feʻau i Kitara, ma ia outou iloilo totoʻa ma iloa ai pe na tupu se mea faapenei. 11 Pe e iai se atunuu na suia o latou atua, i mea e lē o ni atua? A ua suia e loʻu nuu loʻu mamalu i mea e lē aogā. 12 Le lagi e, inā pulatoʻa ia ma le ofo i lenei mea; ia gatete lava ma ia matuā fememeaʻi,’ ua fetalai mai ai Ieova, 13 ‘auā e lua mea leaga ua faia e loʻu nuu: Ua latou tuua aʻu le puna o le vai ola, ina ia latou eli mo i latou o vaieli, o vaieli māvaevae e lē mafai ona tali ai ni vai.’

14 “‘Po o Isaraelu ea o se auauna, po o se pologa na fanau mai i le aiga? Aiseā ea ua avea ai o ia o sē ua ave faapagota? 15 Ua fetagisi atu iā te ia o tamaʻi leona taanoa; ua leotetele atu i latou. Ua faia foʻi e i latou lona laueleele ma mea e ofo ai. Ua susunuina ona aai, ma ua leai se isi e nofo ai. 16 E oo foʻi i le fanauga a Nafi ma Tapenesa, ua latou ʻaina pea lou tumuaʻi. 17 Pe e lē o le mea ea lenei na e faia iā te oe lava, ina ua e tuua Ieova lou Atua i le taimi na ia taʻitaʻiina ai oe i le ala? 18 A o lenei, o le ā le mea e te manatu ai fua i le ala o Aikupito, ina ia e inu ai i vai o Seora? O le ā foʻi le mea e te manatu ai i le ala o Asuria, ina ia e inu ai i vai o le Vaitafe? 19 Ia faasaʻo oe e au mea leaga, ma ia aʻoaʻia oe e au gaoioiga lē faamaoni. Ia e iloa ma vaai, o lou tuua o Ieova lou Atua o se mea leaga ma tigā, ma ua e lē mataʻu iā te aʻu,’ ua fetalai mai ai Ieova o ʻau, le Alii Pule Silisili Ese.

20 “‘Auā na ou gauililiia lau amo i aso anamua; na ou motusi ese foʻi ou noanoataga. A ua e faapea mai: “Ou te lē auauna atu iā te oe,” auā ua e taoto taliaga i luga o aʻega maualuluga uma ma lalo o laau lauolaola uma, ma e talitane ai. 21 A o aʻu, na ou totōina oe o se vine mūmū lelei, o le fatu māoʻi lava. A ua faapefea ona suia oe iā te aʻu, e avea ma tātupu leaga o le vine ese?’

22 “‘Ae peitaʻi, e tusa lava pe e te faamamā iā te oe i le neteri* ma fasimoli e tele, e tumau pea ona e lē mamā i oʻu luma ona o lau mea sesē,’ ua fetalai mai ai Ieova le Alii Pule Silisili Ese. 23 E faapefea ona e fai mai, ‘Ou te leʻi leaga. Ou te leʻi mulimuli atu foʻi iā Paala’? Vaai i lou ala i le vanu. Ma iloa ai lau mea na fai. O le tamaʻi kamela fafine televave ua fetamoeaʻi solo i ona ala; 24 o se solofanua tusitusi ua masani i le toafa, o le manaʻo o lona loto ua sosogi ai i le matagi; i le taimi e taulalā ai, o ai ea e mafai ona toe faafoʻi maia o ia? E lē tigāina i latou uma e saʻili iā te ia. E latou te maua o ia i lona masina. 25 Inā taofi ia ou vae ina neʻi lē faaseevaeina, ma lou faaʻī neʻi fia inu. A ua e faapea ane, ‘E lē aogā! E leai, auā ua ou alofa i tagata ese, ma ou te mulimuli atu iā i latou.’

26 “E pei ona māsiasi o se gaoi pe a maua o ia, e faapea foʻi ona māsiasi i latou o le aiga o Isaraelu, o i latou, o o latou tupu, o o latou perenise, o o latou ositaulaga, ma o latou perofeta. 27 Ua latou fai atu i le laau, ‘O oe o loʻu tamā,’ ma le maa, ‘O oe na e fanaua aʻu.’ A ua ū mai o latou tuāua iā te aʻu, ae e lē o o latou mata. Ma i le taimi o o latou puapuaga, e latou te faapea mai ai, ‘Inā tulaʻi ia ma faaola iā i matou!’

28 “A o fea ou atua na e faia mo oe lava? Inā tutulaʻi mai ia i latou, pe mafai ona latou faaola iā te oe i taimi o lou puapuaga. Iuta e, auā o le aofaʻiga o ou aai, o le aofaʻiga foʻi lea o ou atua.

29 “‘Aiseā e tou te finau mai ai pea iā te aʻu? Aiseā foʻi ua outou solitulafono uma mai ai iā te aʻu?’ ua fetalai mai ai Ieova. 30 Na ou fasia a outou fanau, ae e leai se aogā. E latou te leʻi talia se aʻoaʻiga. Ua fasiotia e o outou pelu a outou perofeta, e pei o se leona e na te faaumatia. 31 Le tupulaga e, inā outou mafaufau ia i le afioga a Ieova.

“Po ua avea ea aʻu e na o se toafa iā Isaraelu, po o se nuu e matuā pogisa? Aiseā ea ua fai mai ai loʻu nuu, ‘Ua matou feoaʻi solo. E matou te lē toe ō atu iā te oe’? 32 Pe e mafai ea ona galo i se taupou ana teuga, pe e galo ea foʻi i se tamaʻitaʻi faaipoipo ona fusi? A o loʻu lava nuu, ua latou faagaloina aʻu i le tele o aso.

33 “O oe le fafine e, aiseā ua e faaleleia ai lou ala ina ia saʻili ai se tasi e alofa iā te oe? O le mea lea ua e aʻoaʻo ai ou ala i mea leaga. 34 Ua iloa foʻi i ou pito ofu le toto o ola o tagata matitiva e lē sala. E lē faapea ona sa latou osofaʻi atu na ou iloa ai, ae ua iai i ia mea uma.

35 “A ua e fai mai, ‘Ou te mamā lava. E moni ua liliuese lona toʻasā mai iā te aʻu.’

“A o lenei ua ou faia se finauga ma oe, ona ua e faapea mai, ‘Ou te leʻi agasala.’ 36 Aiseā ua e manatu māmā ai i le suia o lou ala? E māsiasi foʻi oe ona o Aikupito, e pei lava ona e māsiasi ona o Asuria. 37 O le mea foʻi lea e te alu atu ai ma ou lima i luga o lou ulu, auā ua teena e Ieova mea ua e faatuatua i ai, ma e te lē manuia ai i na mea.”

^ Iere. 2:22 O se ituaiga o pauta e faaaogā e faamamā ai mea.


Ieremia  3 : 1 - 25

3 Ua faapea mai le upu: “Afai e faateʻa e se tamāloa lana avā, ma alu ese o ia mai iā te ia ae fai ma avā a se isi tagata, pe e toe foʻi atu ea o ia iā te ia?”

Po ua lē faaleagaina ea lenā laueleele?

“A o oe ua e talitane ma le toʻatele o aumea; pe e te toe foʻi mai ea iā te aʻu?” ua fetalai mai ai Ieova. 2 “Inā tepa aʻe ia ou mata i auala ma vaavaai. O fea se mea e leʻi tosoina faamalosi ai oe? Na e nofo faatalitali i tafatafa o auala mo i latou, e pei o se tagata Arapi i le toafa; na e faaleaga pea foʻi le nuu i au amioga faatalitane ma lou leaga. 3 O le mea lea, ua taofia ai timuga tetele, e leʻi iai foʻi ni timuga i le tau e totogo ai mea. Ua iā te oe le muāulu o le fafine talitane. Ua e lē manaʻo foʻi ina ia e māsiasi. 4 Po ua amata atu nei ea ona e valaau mai iā te aʻu, ‘Loʻu tamā e, o oe o laʻu uō mamae ina o ou talavou! 5 Pe e faaauau ea ona e toʻasā i aso uma, ma mātauina pea a matou agasala e faavavau?’ Faauta! Ua e tautala, ma ua e faia foʻi mea leaga ma faaauau pea ona fai.”

6 Na fetalai mai Ieova iā te aʻu i aso o Iosia le tupu: “‘Po ua e iloa ea mea ua faia e Isaraelu lē faamaoni? Ua alu aʻe o ia i luga o mauga maualuluga uma ma lalo o laau lauolaola uma, ina ia talitane ai o ia i inā. 7 Ina ua uma ona ia faia o nei mea uma, na ou fai atu pea iā te ia ina ia toe foʻi mai iā te aʻu, ae e leʻi toe foʻi mai o ia; ma na vaavaai atu pea Iuta i lona uso faaʻoleʻole. 8 Ina ua ou iloa lenā mea ua mulilua ai Isaraelu lē faamaoni, ona ou faateʻa lea o ia ma avatu iā te ia le tusi e faamaonia ai le tatalaina o le faaipoipoga, ae peitaʻi, e leʻi fefe lona uso faaʻoleʻole o Iuta, ae ua alu foʻi o ia ma talitane. 9 Ona o lona manatu māmā na talitane ai o ia, ma ua faaleagaina ai pea e ia le laueleele ma mulilua ai i maa ma laau; 10 e ui i nei mea uma, ae e leʻi toe foʻi mai lona uso faaʻoleʻole o Iuta iā te aʻu ma lona lotoatoa, ae e na o le pepelo lava,’ ua fetalai mai ai Ieova.”

11 Ona fetalai mai lea o Ieova iā te aʻu: “Ua sili atu ona amiotonu Isaraelu lē faamaoni nai lo o Iuta faaʻoleʻole. 12 Inā alu ia ma folafola atu upu nei i le itu i mātū, ia faapea atu:

“ʻ“Isaraelu e, o lē ua fouvale, inā foʻi mai ia,” ua fetalai mai ai Ieova.’ ʻ“Ou te lē vaavaai ifo ma le ita iā te outou, auā ou te faamaoni lava,” ua fetalai mai ai Ieova.’ ʻ“E lē tumau pea loʻu ita seʻia oo i le faavavau. 13 Tau ina ia e iloa lou sesē, auā ua e agasala iā Ieova lou Atua. Ua faaauau foʻi ona fealuaʻi i tane ese i lalo o laau lauolaola uma, a ua outou lē faalogo i loʻu leo,” ua fetalai mai ai Ieova.’”

14 “O outou le fanau fouvale, inā foʻi mai ia,” ua fetalai mai ai Ieova. “Auā ua avea aʻu ma tane o lē e ona outou; ma ou te avea outou, e taʻitasi mai i le aai ma le taʻitoʻalua mai i le aiga, ma ou aumaia outou i Siona. 15 Ou te avatu iā te outou o leoleo mamoe e malie i ai loʻu loto, e latou te fafaga foʻi iā te outou i le poto ma le tofā mamao. 16 Pe a oo ina faatoʻateleina outou ma fanafanau mai i le nuu i na aso,” ua fetalai mai ai Ieova. “E latou te lē toe faapea mai, ‘O le atolaau o le feagaiga a Ieova!’ e lē toe alu aʻe i le loto, e latou te lē toe manatuaina, pe misia, e lē toe faia foʻi. 17 I le taimi lenā, e latou te taʻua ai Ierusalema o le nofoālii o Ieova; e faapotopoto faatasi mai iā te ia o atunuu uma i le suafa o Ieova i Ierusalema, e latou te lē toe savavali foʻi e tusa ma le maaa o o latou lotoleaga.”

18 “I na aso, e latou te savavali faatasi ai, o le aiga o Iuta ma le aiga o Isaraelu, e latou te ō mai faatasi foʻi mai i le nuu o le itu i mātū i le nuu na ou foaʻiina atu i o outou augātamā e fai ma tofi. 19 Ona ou faapea atu lea, ‘E! na ou tuuina outou faatasi ma le fanau ma avatu iā te oe le laueleele lelei, o le tofi e matagofie o ʻautau a atunuu!’ Ona ou toe faapea atu lea, ‘E tou te valaau mai iā te aʻu, “Loʻu Tamā e!” e tou te lē toe liliuese i le mulimuli mai iā te aʻu.’ 20 ‘E moni, e pei ona alu ese o se avā faaʻoleʻole mai i lana paaga, e faapea foʻi outou ona faaʻoleʻole mai iā te aʻu, le aiga o Isaraelu e,’ ua fetalai mai ai Ieova.”

21 Ua lagona le leo i auala, o le tagi, o ʻaiʻoiga a le fanauga a Isaraelu. Auā ua latou faapiʻoina lo latou ala; ua galo iā i latou Ieova lo latou Atua.

22 “O outou le fanau fouvale, inā foʻi mai ia. Ou te faamālōlō i lo outou tulaga fouvale.”

“O i matou nei! Ua matou ō atu iā te oe, auā o oe Ieova e, o lo matou Atua. 23 E moni o aʻega faapea foʻi ma vevesi i luga o mauga, o mea pepelo ia. E moni lava o loo iā Ieova lo tatou Atua le faaolataga o Isaraelu. 24 Ae peitaʻi, ua ʻaina e le mea e māsiasi ai le tautigā o o matou augātamā talu ina o matou talavou, o o latou lafu mamoe ma lafu povi, o o latou atalii foʻi ma o latou afafine. 25 Ua matou taooto i lalo ona o lo matou māsiasi, ua ufitia pea foʻi i matou e lo matou mā; auā ua matou agasala iā Ieova lo matou Atua, o i matou ma o matou tamā talu mai lava ina o matou talavou, e oo mai i lenei aso, e matou te leʻi faalogo foʻi i le siʻufofoga o Ieova lo matou Atua.”

Ieremia  4 : 1 - 31

4 “Isaraelu e, afai e te foʻi mai,” ua fetalai mai ai Ieova, “inā foʻi mai ia iā te aʻu. Afai e te aveesea au mea inosia ona o aʻu, ona lē avea lea o oe ma sē e maumausolo. 2 Afai foʻi e te tautō lava, ‘O loo soifua Ieova i le faamaoni, i le faamasinotonu, ma le amiotonu!’ ona manuia ai lea o atunuu ona o ia, ma e latou te mitamita foʻi iā i latou lava ona o ia.”

3 Auā o le mea lenei ua fetalai mai ai Ieova i tagata o Iuta ma Ierusalema: “Inā faatoʻa ia o lo outou fanua e leʻi galueaʻiina, ae aua le lūlūina pea a outou fatu i laau tuitui. 4 Inā peritome ia outou iā Ieova, ma aveese paʻu o outou loto, o outou tagata o Iuta ma tagata o loo nonofo i Ierusalema; ina ia lē alu atu ai loʻu ita e pei o se afi, ma susunu ai ae e leai se tasi e na te tineia, ona o a outou mea leaga na fai.”

5 Ia outou taʻu atu i Iuta ma faalauiloa atu i Ierusalema, ia taʻu atu foʻi ma ilia se pū i le nuu. Ia valaau leotele atu e faapea: “Inā faapotopoto faatasi ia outou, ma tatou ulu atu i aai malupuipuia. 6 Inā faatū ia se faailoilo e iloa ai le ala i Siona. Ia saunia foʻi se mea e tou te malu ai. Aua neʻi outou tutū mai.” Auā ou te aumaia le mala mai i le itu i mātū, ma le malaia tele. 7 Ua alu aʻe o ia e pei o se leona mai i le vao putuputu, ma ua alu ese lē na te faafanoina nuu; ua alu atu o ia mai i lona nofoaga ina ia faia lou laueleele ma mea e ofo ai. E faatafunaina foʻi ou lava aai ina ia leai sē e nofo ai. 8 Inā fusi ia outou i ʻie talatala ona o lenei mea. Ia outou tagituʻi ma uiō, auā e lē liliuese le toʻasā aasa o Ieova mai iā i tatou.

9 Ua fetalai mai Ieova: “I lea aso e vaivai ai le loto o le tupu, faapea loto o perenise; e maofa foʻi ositaulaga ma taufaiofo perofeta.”

10 Ona ou faapea atu lea: “Auē, Ieova e, le Alii Pule Silisili Ese! E moni ua e matuā ʻolegiaina lenei nuu ma Ierusalema, e faapea, ‘E iā te outou le filemu,’ a ua oo lava le pelu i le loto.”

11 O le taimi lenā e faapea atu ai i lenei nuu ma Ierusalema: “E iai se matagi vevela e sau mai i auala i le toafa, e alu atu i le tama fafine a loʻu nuu; e lē o se matagi e faasavili pe faamamā ai saito. 12 E agi mai iā te aʻu le matagi malosi mai i na mea. O lea, ou te faailoa atu ai foʻi faamasinoga iā i latou. 13 Faauta! E alu aʻe o ia e pei o ao timuga, o ona kariota e pei o se matagi malosi. O ana solofanua e sili atu ona televavave nai lo o aeto. Oi talofa iā i tatou, auā ua faoa a tatou mea! 14 Ierusalema e, inā faamamā ia lou loto mai i mea leaga, ina ia faaolaina ai oe. O le ā ea le umi e teu ai na manatunatuga leaga i totonu iā te oe? 15 Auā ua taʻu mai e se leo mai i Tanu, ma faailoa mai se mea tigā mai i vaega maugā o Efaraima. 16 Ia outou taʻu atu i atunuu e uiga iā te ia. Ia folafola atu foʻi i Ierusalema.”

“Ua ō mai tagata leoleo mai i se nuu e mamao lava, ma e latou te alalaga atu foʻi e faasaga i aai o Iuta. 17 E pei o leoleo fanua, ua latou siitaua atu iā te ia i itu uma, auā ua fouvale o ia iā te aʻu,” ua fetalai mai ai Ieova. 18 “O lou ala ma au mea na fai, ua oo ai nei mea iā te oe. O le malaia lea iā te oe, auā e oona; ua oo lava i lou loto.”

19 Loʻu manava e, loʻu manava e! Ua matuā tigā lava loʻu loto. Ua tātā vale loʻu fatu i totonu iā te aʻu. Ua ou lē manofo, auā ua ou faalogo atu i le leo o le pū, o le alaga o le taua. 20 Ua sau le alaga, ua faaumatia, ua faaumatia, auā ua faatafunaina le nuu atoa. Ua faafuaseʻi foʻi ona faatafunaina oʻu faleʻie, o oʻu faleʻie e pei o le emo o le mata. 21 O le ā le umi ou te vaai atu ai pea i le faailoilo, ma faalogo ai pea i le leo o le pū? 22 Auā ua valelea loʻu nuu. Ua latou lē ano mai lava iā te aʻu. O i latou o se fanau e lē atamamai; e lē o i latou foʻi o nisi e malamalama. E atamamai i latou e fai mea leaga, ae latou te lē iloa lava fai ni mea lelei.

23 Na ou vaai atu i le nuu, faauta! ua gaogao ma tuufua; na ou vaai atu foʻi i le lagi, a ua lē toe iai se malamalama. 24 Na ou vaai atu i mauga, faauta! ua gatete, ma ua lūlūina foʻi aʻega uma. 25 Na ou iloa, faauta! ua leai se tagata, ua sosola foʻi manufelelei uma o le lagi. 26 Na ou iloa, faauta foʻi! ua avea le fanua lauolaola ma toafa, ua lepetia ona aai uma lava. Ona o Ieova, ona o le aasa foʻi o lona toʻasā.

27 Auā o le mea lenei ua fetalai mai ai Ieova: “E avea le laueleele uma ma faatafunaga, ma po ou te lē matuā faaumatia ai ea? 28 O le mea lea e faavauvau ai le nuu, e matuā pōuliuli ai foʻi le lagi i lugā. Auā ua ou fai ane, ua ou manatu i ai, ua ou filifili e fai, ma ou te lē liliuese mai ai. 29 Ua sosola le aai atoa ona o le leo o tagata tiʻetiʻe solofanua ma ē e fanafana aū. Ua latou ulu atu i vao putuputu, ma ua latou ō aʻe i papa. Ua tuua aai uma, ua leai foʻi se tagata e nofo ai.”

30 Ona o lea ua faatafunaina oe, o le ā nei lau mea o le a fai, talu ai sa masani ona e ofu i ofu mūmū sesega, sa masani ona e teuteu iā te oe i auro, sa masani foʻi ona e faamanaia ou mata i vali uliuli? O se mea faatauvaa lou faalalelei o oe lava. Ua teena oe e i latou sa tuʻinanau atu iā te oe; ma ua latou saʻili atu pea e fasioti iā te oe. 31 Auā ua ou faalogo i le leo e pei o se fafine ua maʻi, o le tigā e pei o le tigā o se fafine o le a fanau mai lana tama ulumatua, o le leo o le tama fafine a Siona o lē o loo fia mānava. O loo faaloloa mai pea ona lima: “Auē, talofa iā te aʻu, auā ua ou matuā fiu lava ona o ē e fasioti tagata!”

Ieremia  5 : 1 - 31

5 Inā ō ia ma feoaʻi solo i auala o Ierusalema, ma vaavaai ma iloa ai, ma saʻili mo outou lava i ona nofoaga faitele, pe e mafai ona outou maua ai se tagata, pe e iai se tagata e faia le faamasinogatonu, o se tasi o saʻili i le faamaoni, ona ou faamagaloina lea o ia. 2 E tusa lava pe e latou te faapea mai: “O loo soifua Ieova!” a ua latou tautō pepelo lava.

3 Ieova e, pe e lē silasila ea ou fofoga i ē e faamaoni? Ua e taia i latou, ae e leʻi mamaʻi ai. Ua e faaumatia i latou. A ua latou lē talia le aʻoaʻiga. Ua faamaaa o latou mata e sili atu ona malō nai lo o le papa. Ua lē mananaʻo i latou e toe foʻi mai. 4 E oo foʻi iā te aʻu, na ou faapea ane: “E moni lava o i latou o tagata e leʻi aʻoaʻoina. Ua latou gaoioi ma le vālea, auā ua latou lē amanaʻia le ala o Ieova, o le faamasinoga a lo latou Atua. 5 Ou te alu atu lava i alii sili ma tautala atu iā i latou; auā ua tatau ona latou iloa le ala o Ieova, o le faamasinoga a lo latou Atua. E moni lava, ua gauia faatasi e i latou le amo; e moni lava ua latou motusia foʻi noanoataga.”

6 O le mea lea na osofaʻia ai i latou e se leona mai i le togāvao, na faaumatia pea foʻi i latou e se luko o fanua laugatasi o le toafa, ua lamalama pea e se nameri i o latou aai. O i latou uma e ō ese mai iā i latou, e saeia lava. Auā ua tele a latou solitulafono, ma ua matuā tele foʻi a latou gaoioiga lē faamaoni.

7 E faapefea ona ou faamagaloina oe i lenei mea? Ua tuua aʻu e lau fanau ma ua latou tautō pea i lē e lē o se Atua. Na ou faamalieina pea i latou, ae na latou mulilulua pea, na latou ō atu foʻi e pei o ni ʻau i le fale o se fafine talitane. 8 Ua avea i latou o ni solofanua poʻa ua matuā naunau i feusuaʻiga, e malolosi foʻi o latou totogasā. Ua taʻitasi i latou ma tagi i le avā a lana aumea.

9 “Po ou te lē faasalaina ea i latou ona o nei mea?” ua fetalai mai ai Ieova. “Po ou te lē taui atu ea foʻi i se atunuu faapenei?”

10 “Inā ō aʻe ia i ona laina vine ma faaleagaina, ae aua tou te matuā faaumatiaina. Ia aveese ona tātupu lauolaola, auā e lē o Ieova e ona ia. 11 Auā ua matuā faaʻoleʻole mai iā te aʻu le aiga o Isaraelu ma le aiga o Iuta,” ua fetalai mai ai Ieova. 12 “Ua latou faafitia Ieova ma ua latou fai atu pea, ‘E lē o iai o ia. E lē oo mai iā i matou se puapuaga, e matou te lē vāai foʻi i se pelu po o se oge.’ 13 Ua avea perofeta e pei o se matagi, ma e lē o iā i latou le afioga. E faapena lava ona faia iā i latou.”

14 O le mea lea ua fetalai mai ai Ieova le Atua o ʻau: “Ona ua outou fai mai i lenei mea, o le mea lea ou te faia ai aʻu upu ma afi i lou gutu, e avea lenei nuu ma fafie, ma e matuā susunuina ai lava i latou.”

15 O le mea lenei ua fetalai mai ai Ieova: “Le aiga o Isaraelu e, ou te aumaia iā te outou se atunuu mai i le mea mamao. O se atunuu e matuā tumau. O se atunuu mai anamua, o se atunuu e tou te lē iloa lana gagana, e tou te lē malamalama foʻi i mea e latou te tautatala mai ai. 16 O la latou taga e tuu ai aū ua pei o se tuugamau ua faamaga; o i latou uma foʻi o tagata malolosi. 17 E latou te ʻaina lava lau seleselega ma au meaʻai. E ʻaina e tagata ou atalii ma ou afafine. E latou te ʻaina au lafu mamoe ma au lafu povi. E latou te ʻaina au vine ma au mati. E latou te faaumatia foʻi i le pelu ou aai malupuipuia o loo e faatuatua i ai.”

18 Ua fetalai mai Ieova: “E oo foʻi i na aso, ou te lē faataunuuina lava le faaumatiaina o outou. 19 A outou fai mai, ‘O le ā ea le mea ua faia ai e Ieova lo tatou Atua nei mea uma iā i tatou?’ Ona e fai atu lea iā i latou, ‘E pei ona outou tuua o aʻu ma ō atu e auauna i se atua ese i lo outou nuu, e faapena foʻi ona outou auauna i tagata ese i le nuu e lē o so outou nuu.’”

20 Ia outou taʻu atu lenei mea i le aiga o Iakopo, ma folafola atu i Iuta, e faapea: 21 “Inā faalogologo mai ia i lenei mea, o outou le nuu lē atamamai ma le lē mafaufau: E fai o latou mata, ae e lē vāai i latou; e fai foʻi o latou taliga, ae e lē faalogo i latou. 22 ‘Pe e tou te lē matataʻu ea iā te aʻu,’ ua fetalai mai ai Ieova, ‘pe e tou te lē matuā tigā ea foʻi ona o aʻu, o lē ua tuu le oneone e fai ma tuaoi mo le sami, o se tulafono e tumau pea e lē mafai lava ona sopoʻiaina? E ui ina fefatiaʻi ona galu, ae e lē mafai lava; e tusa lava foʻi pe malolosi, e lē mafai lava ona latou sopoʻia atu. 23 A o lenei nuu, ua maaa ma ua fouvale o latou loto; ua latou liliuese ma savavali pea i o latou ala. 24 Ua latou lē fai ifo i o latou loto: “Seʻi o tatou matataʻu ia iā Ieova lo tatou Atua, o Lē ua foaʻiina mai timuga, o timuga i le tau e afu ai mea, ma timuga i le tau e totogo ai mea, o Lē foʻi e leoleoina vaiaso ua atofaina o le seleselega mo i tatou.” 25 O o outou sesē ua liliueseina ai nei mea, ma o a outou agasala ua taofia ai nei mea lelei mai iā te outou.

26 “‘Auā ua iai tagata leaga i loʻu nuu. Ua latou tilotilo atu pea, e pei o ē e puʻe manulele o loo faapupuga. Ua latou tuu se mailei mataʻutia. E latou te puʻea ai tagata. 27 E pei o se pā ua tumu i manufelelei, ua faapea foʻi ona tumu o latou fale i mea taufaasesē. O le mea lea ua faasilisiliina ai i latou ma maua ai a latou ʻoa. 28 Ua puputa i latou; ua lamolemole foʻi i latou. Ua taumasuasua i latou i mea leaga. Ua latou lē faia se faamasinogatonu, o le faamasinogatonu o le tamaitiiti ua leai sona tamā, ina ia manuia ai i latou; ua latou lē faia foʻi le faamasinoga o ē e matitiva.’”

29 Ua fetalai mai Ieova: “Po ou te lē faasalaina ea i latou ona o nei mea, po ou te lē tauimasui atu ea foʻi i se atunuu faapenei? 30 Ua faia i le nuu se mea mataʻutia e ofo ai: 31 O perofeta, ua vavalo i latou i mea pepelo; a o ositaulaga, ua latou pule e tusa ma lo latou malosi. A ua fiafia i ai loʻu nuu; ma o le ā se mea e tou te faia i lona iʻuga?”

Ieremia  6 : 1 - 30

6 O outou le fanauga a Peniamina e, inā sosola ese ia mai i totonu o Ierusalema; ma ia ili le pū i Tikoa. Ia tafu foʻi se afi e fai ma faailoilo i Peteakarema; auā ua faaloloʻi mai iā te outou le mala mai i mātū, o le faaumatiaga tele. 2 Ua pei le tama fafine a Siona o se fafine lalelei ma faapelepeleina. 3 Ua ō mai iā te ia leoleo mamoe ma a latou lafu. Ua faatutū faataamilo o latou faleʻie iā te ia. Ua taʻitasi ma fafaga i lana lafu i lona lava fanua. 4 Ua latou faapaia le taua faasaga iā te ia: “Inā tulaʻi ia, seʻi o tatou ō aʻe i le tutonu o le lā!”

“Oi talofa iā i tatou, auā ua leva le aso, ua faasolo ina mou atu ata lafoia o le afiafi!”

5 “Inā tulaʻi ia, ma tatou ō aʻe i le pō ma faaumatia ona ʻolo o loo nonofo ai.”

6 Auā o le mea lenei ua fetalai mai ai Ieova o ʻau: “Ia tātuu i lalo ni laau, ma tanu ai se mea mautiʻetiʻe e siʻo ai Ierusalema. O le aai lea ua tatau i ai le faasalaga. Ua i totonu foʻi iā te ia sauāga. 7 E pei ona faamālūina e se vaieli o ona vai, e faapea foʻi ona ia faamālūina o ana mea leaga. Ua lagona iā te ia le sauāga ma le faatafunaga; ua i oʻu luma e lē aunoa maʻi ma mala. 8 Ierusalema e, inā talia ia le faasaʻoga, ina ia ou lē liliuese mai ai ona ua ou ʻinoʻino iā te oe; ina neʻi oʻu faia foʻi oe ma mea ua faatafunaina, o se nuu ua lē ʻainā.”

9 O le mea lenei ua fetalai mai ai Ieova o ʻau: “E latou te aoaoina mai lava le vaega totoe o Isaraelu e pei o le vine. Inā toe tuu atu ia lou lima, e pei o sē o loo aoaoina fua o vine mai i lālā vine.”

10 “O ai ea ou te tautala ma avatu i ai le lapataʻiga, ina ia o latou faalogo mai? Faauta! Ua lē peritomeina o latou taliga, ua lē mafai ai ona latou uaʻi mai. Faauta! Ua avea le afioga a Ieova ma mea e latou te taufaifai i ai, e latou te lē fiafia ai foʻi. 11 Ua tumu aʻu i le toʻasā o Ieova. Ua ou lē lavā taofiofi.”

“Inā sasaa atu ia i le tamaitiiti o loo i le auala, atoa ma le faapotopotoga o tauleleʻa; auā e maua lava i latou, o le tamāloa ma lana avā, o le toeaina foʻi ma lē ua faafualoa ona aso. 12 E avatua lava o latou fale i isi ina ia fai mo i latou, faapea foʻi ma o latou fanua ma a latou avā. Auā ou te faaloaloa atu loʻu lima faasaga i tagata o loo nonofo i le nuu,” ua fetalai mai ai Ieova.

13 “Auā e mai i ē e faatauvaa o i latou e oo lava i ē e sili, ua maua e tagata uma a latou polofiti i faiga lē saʻo; ua faia foʻi e le perofeta atoa ma le ositaulaga mea pepelo. 14 Ua latou taumafai e faatalapelo ona faamālōlō le manuʻa o loʻu nuu, i le faapea ane, ‘Ua filemu! Ua filemu!’ ae e leai se filemu. 15 Pe na latou māsiasi ea ona ua latou faia se mea inosia? E tasi le mea, e latou te leʻi lagona lava se māsiasi; a o le isi mea, e leʻi oo ina latou iloa le faalogona o le faalumaina. O le mea lea, e paʻuʻū ai i latou faatasi ma ē ua paʻuʻū; o le aso foʻi ou te faasalaina ai i latou, e latou te tautevateva ai,” ua fetalai mai ai Ieova.

16 O le mea lenei ua fetalai mai ai Ieova: “Inā outou tutū ia i ala, ia vaavaai ma fesili i auala o aso anamua, po o fea le ala lelei; ia savavali ai, ona outou mālōlō ai lea.” A ua latou faapea mai pea: “E matou te lē savavali ai.” 17 “Ua ou faatūina iā te outou ni leoleo, ‘Ia outou faalogo i le leo o le pū!’” A ua latou faapea mai pea: “E matou te lē faalogo i ai.” 18 “O le mea lea, inā faalogo mai ia atunuu! Ia iloa foʻi e outou le faapotopotoga le mea e tupu iā i latou. 19 Le lalolagi e, inā faalogologo mai ia! Ou te faaooina atu i lenei nuu le mala, o le fua o o latou manatunatuga, auā e latou te leʻi uaʻi mai i aʻu upu; ma ua latou teena pea laʻu tulafono.”

20 “Aiseā ua e aumaia ai iā te aʻu le lipano mai i Seepa, ma le tolo suamalie mai i le nuu mamao? Ou te lē fiafia i a outou taulaga mū, ma e lē faamalieina foʻi aʻu i a outou taulaga.” 21 O le mea lea ua fetalai mai ai Ieova: “Ou te tuu i luma o lenei nuu o mea e tautevateva ai, ma e latou te tautevateva ai i na mea, o tamā faatasi ma atalii; o le tuaoi ma lana aumea, e fano i latou.”

22 O le mea lenei ua fetalai mai ai Ieova: “Faauta! E ō mai tagata mai i le nuu o le itu i mātū, e feala mai foʻi se nuu tele mai i vaega pito sili ona mamao o le lalolagi. 23 E fetagofi atu i latou i le ʻaufana ma le tao. E sauā i latou ma e lē alolofa. E taalili lo latou leo e pei o le sami, ma e tiʻetiʻe i latou i solofanua. Ua sauniuni i latou e pei o se tagata o le taua e latou te tau ma oe, le tama fafine a Siona e.”

24 Ua matou faalogo ai i le tala. Ua vaivai o matou lima. Ua maua i matou i mafatiaga, o tigā e pei o se fafine o le a fanau. 25 Aua tou te ō atu i le fanua, ma aua tou te savavali i le ala; auā o loo iai le pelu a le fili, ma ua iai foʻi le mataʻu i itu uma. 26 Le tama fafine a loʻu nuu e, inā fusi ia le ʻie talatala ma taafili i le lefulefu. Ia e faavauvau e pei ona faavauvau o se tasi mo lona atalii e toʻatasi, o le tagiauē ona o le oona; auā e faafuaseʻi ona oo mai iā i tatou o lē na te faoa mea.

27 “Ua ou faia oe ma lē e tofotofo i uʻamea i loʻu nuu, o lē e matuā saʻiliʻili; ona e iloa ai lea ma e suʻesuʻeina lo latou ala. 28 O i latou uma o tagata e sili ona faauamaaa, o loo feoaʻi solo o ni ē e taufaaleaga, ua pei i latou o le ʻapamemea ma le uʻamea. Ua leaga i latou uma lava. 29 Ua mū le mea e tapili ai. Ua maua mai le pulu mai i la latou afi. Ua matuā faamamāina fua pea e le tasi, ma e leʻi faateʻaeseina foʻi o ē e amioleaga. 30 Ua taʻua e le nuu i latou o siliva ua lafoaʻiina, auā ua lafoaʻiina i latou e Ieova.”

Ieremia  7 : 1 - 34

7 Na oo mai le afioga a Ieova iā Ieremia, ua faapea mai: 2 “Ia e tū i le faitotoʻa o le fale o Ieova, ma ia e folafola atu i inā le upu lenei, ia e faapea atu, ‘Ia outou faalogo mai i le afioga a Ieova, o outou uma Iuta o ē o ulu mai i nei faitotoʻa e ifo atu iā Ieova. 3 O le mea lenei ua fetalai mai ai Ieova o ʻau, o le Atua o Isaraelu: “Ia fai ia lelei o outou ala ma a outou amio, ona ou tuu pea lea o outou e nonofo i lenei mea. 4 Aua tou te faatuatua i upu pepelo, e faapea, ‘O le malumalu o Ieova, o le malumalu o Ieova, o le malumalu lenei o Ieova!’ 5 Auā afai e tou te fai ia lelei o outou ala ma a outou amio, afai e tou te faia lava le faamasinogatonu o le tagata ma lana aumea, 6 afai foʻi tou te lē faasauā i le tagata ese, o le tama ua leai se tamā, ma le fafine ua oti lana tane, ma outou lē sasaa le toto o lē ua lē sala i lenei mea, ma outou lē mulimuli atu foʻi i isi atua e malaia ai outou, 7 ona ou tuu ai pea lea o outou e nonofo i lenei mea, i le nuu na ou foaʻiina atu i o outou augātamā, i aso uma lava e oo i le faavavau.”’”

8 “O lenei, ua outou tuu lo outou faatuatuaga i upu pepelo, ma e matuā lē aogā lava. 9 Pe e tou te gāoi ea, fasioti tagata, faia le mulilua, tautō pepelo, faamū taulaga iā Paala, ma mulimuli atu i isi atua e tou te lē iloaina, 10 pe e tou te ō mai ea ma tutū i oʻu luma i lenei fale ua taʻua ai loʻu igoa, ma outou faapea mai, ‘E laveaʻiina lava i matou,’ e ui ina faia nei mea inosia uma? 11 Po ua avea ea lenei fale ua taʻua ai loʻu igoa ma ana o ē e faomea i la outou vaai? O aʻu lava ua ou vaai i ai,” ua fetalai mai ai Ieova.

12 “‘Ae peitaʻi, inā outou ō ia i le mea na ou iai i Sailo, o i inā na ou tuu muamua ai loʻu igoa, ma vāai i le mea na ou faia i ai ona o le leaga o loʻu nuu o Isaraelu. 13 A o lenei, ona ua outou faia pea o nei galuega uma,’ ua fetalai mai ai Ieova, ‘ma na ou tautala atu pea iā te outou, na ou alapō ma tautala atu, ae e tou te leʻi faalogo mai lava, na ou valaau atu pea foʻi iā te outou, ae e tou te leʻi tali mai, 14 e faapea foʻi ona ou faia i le fale ua taʻua ai loʻu igoa, lea e tou te faatuatua i ai, ma le nofoaga na ou avatu iā te outou ma o outou augātamā, e pei lava ona ou faia i Sailo. 15 Ou te lafoaʻi outou mai i oʻu luma, e pei lava ona ou lafoaʻia o o outou uso uma, o le fanauga atoa a Efaraima.’

16 “A o oe, aua neʻi e tatalo mai mo lenei nuu, aua foʻi e te tulaʻi e ʻaiʻoi mai mo i latou, pe tatalo, pe ōle mai foʻi iā te aʻu, auā ou te lē faalogo atu lava iā te oe. 17 Pe e te lē o vaai atu ea i mea o loo latou faia i aai o Iuta ma auala o Ierusalema? 18 Ua aoaoina e atalii fafie, ae faaola e tamā le afi, ua lomi e avā le paluga falaoamata e fai ai keke o taulaga i le ‘masiofo o le lagi’; ma ua latou liligi foʻi taulaga o meainu i isi atua ina ia faatigā mai ai iā te aʻu. 19 ‘Po o aʻu ea lea ua latou faatigā mai i ai?’ ua fetalai mai ai Ieova. ‘Pe e lē o i latou lava, ina ia latou māsiasi ai?’ 20 O le mea lea ua fetalai mai ai Ieova le Alii Pule Silisili Ese, ‘Faauta! Ou te sasaa atu loʻu ita ma loʻu tigā i lenei mea, i luga o tagata, o manu lalata, i luga o laau o le fanua ma fua o le laueleele; e susunuina lava e lē mafai foʻi ona tineia.’

21 “O le mea lenei ua fetalai mai ai Ieova o ʻau, o le Atua o Isaraelu, ‘Ia faaopoopo atu a outou taulaga mū i a outou taulaga, ma ia aai ai lava outou. 22 Auā ou te leʻi tautala atu i o outou augātamā, ou te leʻi poloaʻi atu foʻi iā i latou i le aso na ou aumaia ai i latou mai i le nuu o Aikupito, e faatatau i taulaga mū ma isi taulaga. 23 A o le upu lenei na ou poloaʻi atu ai iā i latou, e faapea: “Ia outou faalogo mai i loʻu leo, ona avea ai lea o aʻu ma o outou Atua, ma avea foʻi outou ma oʻu nuu; ia outou savavali i le ala uma ou te poloaʻi atu ai iā te outou, ina ia manuia ai outou.”’ 24 Ae e latou te leʻi faalogo mai, e leʻi uaʻi mai foʻi o latou taliga, a ua latou savavali e tusa ma a latou lava filifiliga ona o le maaa ma le leaga o o latou loto, ua latou solomuli ai ae lē agaʻi i luma, 25 talu mai le aso na ō mai ai o outou augātamā mai i le nuu o Aikupito seʻia oo mai i le aso nei; na ou aauina atu pea iā te outou o aʻu auauna uma o perofeta, ou te alapō i aso taʻitasi ma aauina atu i latou. 26 Ae e latou te leʻi faalogo mai iā te aʻu, e leʻi uaʻi mai foʻi o latou taliga, a ua faauamaaa pea i latou. Ua sili atu ona leaga a latou amio nai lo o o latou augātamā!

27 “E te fai atu nei upu iā i latou uma, ae e latou te lē faalogo mai iā te oe; e te valaau atu foʻi iā i latou, ae e latou te lē tali mai iā te oe. 28 Ia e fai atu iā i latou, ‘O le nuu lenei e leʻi faalogo ona tagata i le siʻufofoga o Ieova lo latou Atua, ma e leʻi talia foʻi aʻoaʻiga. Ua mavae atu le faamaoni, ua teʻa ese foʻi mai i o latou gutu.’

29 “Inā sele ia lou lauulu uumi ma lafoaʻi ese, ia e lagi foʻi se pese faanoanoa i luga o aʻega, auā ua teena ma o le a lafoaʻiina e Ieova le tupulaga ua ia toʻasā i ai. 30 ‘Auā ua faia e le fanauga a Iuta mea leaga i oʻu luma,’ ua fetalai mai ai Ieova. ‘Ua latou faatutū a latou mea inosia i le fale ua taʻua ai loʻu igoa, ina ia faaleagaina ai. 31 Ua latou faia foʻi mea maualuluga i Tofeta, o loo i le vanu o le fanauga a Hinoma, ina ia susunu ai o latou atalii ma o latou afafine i le afi, o le mea ou te leʻi poloaʻi atu ai ma e leʻi alu aʻe foʻi i loʻu loto.’

32 “‘O le mea lea, faauta! o le a oo mai ai ona aso,’ ua fetalai mai ai Ieova, ‘e lē toe faapea ane ai, o Tofeta ma le vanu o le atalii o Hinoma, a o le vanu e fasiotia ai; latou te tanumia foʻi i Tofeta seʻia lē toe ofi. 33 E avea tino oti o lenei nuu ma meaʻai a manufelelei o le lagi ma manu o le fanua, e leai foʻi se tasi e faamataʻu iā i latou. 34 Ou te aveesea mai i aai o Iuta ma auala o Ierusalema le leo o le fiafia ma le leo o le olioli, o le leo o le alii faaipoipo ma le leo o le tamaʻitaʻi faaipoipo; auā o le a avea le laueleele ma faatafunaga.’”

Ieremia  8 : 1 - 22

8 O loo fetalai mai Ieova: “I lenā taimi e aumai ai foʻi e tagata ponaivi o tupu o Iuta, o ponaivi o ona perenise, o ponaivi o ositaulaga, o ponaivi o perofeta, ma ponaivi o ē o loo nonofo i Ierusalema mai i o latou tuugamau. 2 E latou te folasia lava i le lā, le masina, o ʻau uma o le lagi na latou fiafia i ai, ma latou auauna i ai, ma latou mulimuli i ai, ma latou saʻili i ai, ma latou ifo atu foʻi i ai. E lē aoaoina mai pe tanuina foʻi. Ae e fai i latou ma otaota i luga o le laueleele.”

3 “E filifili e le vaega totoe le oti nai lo o le ola, o i latou na totoe o lenei aiga leaga i mea uma na nonofo ai o ē na totoe, o le a ou faataapeape i ai i latou,” ua fetalai mai ai Ieova o ʻau.

4 “Ia e fai atu foʻi iā i latou, ‘O le mea lenei ua fetalai mai ai Ieova: “Pe e paʻuʻū ea i latou ae e lē toe tutū i luga? Pe afai e liliu le tasi, pe e lē liliu foʻi ma le isi? 5 Aiseā ea ua lē faamaoni ai lenei nuu o Ierusalema, ma tumau ai pea ona lē faamaoni? Ua taofi mau pea i latou i lo latou taufaaʻoleʻole; ma ua lē mananaʻo i latou e toe liliu mai. 6 Ua ou uaʻi atu ma ou faalogologo atu pea. E leʻi saʻo le auala na latou tautatala ai pea. E leai se tagata na salamō ona o lana amioleaga, ma faapea mai, ‘O le ā laʻu mea na fai?’ Ua taʻitasi ma toe foʻi i le ala na mulimuli i ai isi, e pei o se solofanua ua oso atu i le taua. 7 E oo lava i le kasita* i le lagi, ua ia iloa lelei ona taimi atofaina; o le manutagi, o le peʻapeʻa, ma le manulele o le akuru, ua latou iloa lelei foʻi le taimi e taʻitasi ai ma ō mai. A o loʻu nuu, e latou te leʻi iloa le faamasinoga a Ieova.”’

8 “‘Pe e faapefea ona outou fai mai: “E atamamai i matou, ma o loo iā i matou foʻi le tulafono a Ieova”? E moni lava, ua faaaogā le peni sesē a failautusi e tusia ai mea pepelo. 9 Ua faamāina o ē e atamamai. Ua matataʻu i latou ma ua maua i latou. Faauta! Ua latou teena le afioga a Ieova, ma o le ā foʻi se atamai o iā i latou? 10 O le mea lea ou te tuuina atu ai a latou avā i isi tamāloloa, ma o latou fanua iā i latou o le a aveina; auā e mai i lē e sili ona faatauvaa e oo atu i lē ua silisili, ua taʻitasi ma maua polofiti mai i faiga lē saʻo; e mai i le perofeta e oo atu foʻi i le ositaulaga, ua amio pepelo i latou uma lava. 11 Ua latou taumafai e faatalapelo ona faamālōlō le manuʻa o le tama fafine a loʻu nuu, i le faapea ane: “Ua filemu! Ua filemu!” ae e leai se filemu. 12 Pe na latou māsiasi ea ona ua latou faia le mea inosia? E tasi le mea, e latou te leʻi lagona lava le māsiasi; a o le isi mea, e leʻi oo ina latou iloa le faalogona o le faalumaina.

“‘O le mea lea, e paʻuʻū ai i latou faatasi ma ē ua paʻuʻū. O le aso foʻi ou te uaʻi atu ai iā i latou, e latou te tautevateva ai,’ ua fetalai mai ai Ieova.

13 “‘Pe a ou aoaoina i latou, ou te faaumatia i latou,’ ua fetalai mai ai Ieova. ‘E leai ni vine i luga o vine, e leai ni mati i luga o laau o mati, ma e mamae foʻi ona lau. E mavae ese atu foʻi mai iā i latou mea na ou foaʻiina atu iā i latou.’”

14 “Aiseā ea ua tatou saga nofonofo ai? Inā faapotopoto ia outou, ma seʻi o tatou ulu atu i aai malupuipuia ma fano ai i inā. Auā ua finagalo Ieova lo tatou Atua ia fano i tatou, ma ua ia aumaia iā i tatou o vai oona e feinu ai, auā ua tatou agasala iā Ieova. 15 Sa tatou faamoemoe i le filemu, ae e leai se mea lelei na maua; sa tatou faamoemoe foʻi i le taimi e faamālōlō ai, ae faauta! e na o le mataʻu! 16 Ua lagona mai i Tanu le faafogifogi o ana solofanua. Ona o le leo o le fetagisi foʻi o ana solofanua malolosi, ua galulu ai le laueleele atoa. Ua latou ō mai ma faaumatia le nuu ma mea o tumu ai, o le aai ma tagata o loo nonofo ai.”

17 “O le mea lea, ou te aauina atu ai iā te outou o gata, o gata uogo, auā e lē mafai ona faalataina, ma e latou te ūtia lava outou,” ua fetalai mai ai Ieova.

18 Ua oo mai iā te aʻu le tigā e lē mafai lava ona togafitia. Ua maʻi foʻi loʻu loto. 19 O lenei ua oo mai le leo o le alaga mo se fesoasoani a le tama fafine a loʻu nuu mai i se nuu mamao: “Pe e lē o iai ea Ieova i Siona? Pe e lē o iai ea lona tupu iā te ia?”

“O le ā ea le mea ua latou faatigā mai ai iā te aʻu, i a latou faatusa ua tā ma o latou atua ese e lē aogā?”

20 “Ua mavae atu le seleselega, ua oo i le iʻuga o le tau māfanafana; a ua lē faaolaina lava i tatou!”

21 O le manuʻa o le tama fafine a loʻu nuu, ua nutimomoia ai aʻu. Ua ou faanoanoa lava. Ma ua ou matuā ofo lava. 22 Pe e leai ea se pasama* i Kiliata? Pe e leai sē e faia faamālōlōga i inā? Aiseā ua lē faamālōlō ai loa le tama fafine a loʻu nuu?

^ Iere. 8:7 O le “kasita” e uumi ona vae ma e masani ona savali i vai. E taʻua i le faa-Peretania o le stork.


^ Iere. 8:22 Tagaʻi i le Faaopoopoga e 13. 


Ieremia  9 : 1 - 26

9 E! pe ana avea loʻu ulu ma vai, ma oʻu mata ma puna o loimata. Ina ia ou tagi ai i le ao ma le pō, ona o ē ua fasiotia o le tama fafine a loʻu nuu.

2 E! pe ana iai soʻu fale i le toafa e nonofo ai tagata femalagaaʻi. Ina ia ou tuua ai loʻu nuu ma alu ese mai iā i latou, auā o i latou uma o ē ua mulilulua, o se faapotopotoga o tagata faaʻoleʻole; 3 ua latou loloʻu o latou laulaufaiva e pei o a latou ʻaufana e tala pepelo ai; ua lē totoa foʻi i latou e fai mea faamaoni i le nuu.

“Auā ua latou faia lea mea leaga ma lea mea leaga, ma ua latou lē amanaʻia aʻu,” ua fetalai mai ai Ieova.

4 “Ia taʻitasi outou ma faaeteete i lana aumea, aua lava neʻi o outou faatuatua atu i se uso e tasi. Auā e faumālō uso uma lava, ma e feoaʻi solo foʻi aumea uma o ni ē e taufaaleaga, 5 e taʻitasi i latou ma taufaasesē i lana aumea; e latou te lē tautatala lava i le upu moni. Ua aʻoaʻoina o latou laulaufaiva e tautatala i mea pepelo. Ua vaivai i latou ona o le faia o mea sesē.

6 “O le mea ua e nofo ai o loo i totonu o le nuu faaʻoleʻole. O le faaʻoleʻole foʻi, ua latou lē mananaʻo ai e iloa aʻu,” ua fetalai mai ai Ieova.

7 O lea, o le mea lenei ua fetalai mai ai Ieova o ʻau: “Ou te faamamāina i latou, ma ou te suʻesuʻeina i latou, auā o le ā se isi mea ou te faia ona o le tama fafine a loʻu nuu? 8 O lo latou laulaufaiva o se aū e oti ai. E tautala faaʻoleʻole. E tautala i le filemu le tagata i lona gutu i lana aumea; a ua ia lamalama iā te ia i lona loto.”

9 “Po ou te lē faasalaina ea i latou ona o nei mea?” ua fetalai mai ai Ieova. “Po ou te lē taui atu ea foʻi i se atunuu faapenei? 10 I luga o mauga, ou te tagi ma auē ai, i luga foʻi o fanua e tataa ai lafumanu i le toafa, ou te usu ai se pese faanoanoa; auā ua susunuina i latou ma ua leai se tagata e ui ane, ua lē lagona foʻi e tagata le leo o lafumanu. E sosola ese manufelelei o le lagi ma manu tataa; ua ō ese i latou. 11 Ou te faia Ierusalema ma faupuʻega maa, o le mea e nonofo ai taʻifau ʻaivao; ou te faia foʻi aai o Iuta ma mea gaogao, e leai se tasi e nofo ai.

12 “O ai ea se tagata atamai ina ia malamalama i lenei mea, po o se isi foʻi na fetalai atu i ai le fofoga o Ieova, e mafai ona ia taʻu atu lenei mea? O le ā le māfuaaga o le a fano ai lenei laueleele, ma susunuina ai lava e pei o le toafa e lē toe ui ane ai se isi?”

13 Ona fetalai mai lea o Ieova: “Ona ua latou tuua laʻu tulafono na ou avatu ina ia tuu i o latou luma, ma talu ai ua latou lē faalogo i loʻu leo ma lē savavali ai, 14 a ua latou mulimuli pea i le maaa o o latou loto, atoa ma tupua o Paala, na aʻoaʻo ai i latou e o latou tamā; 15 o lea, o le mea lenei ua fetalai mai ai Ieova o ʻau, o le Atua o Isaraelu, ‘O aʻu lava ou te fafaga i lenei nuu i mea oona, ma faainu i latou i vai oona; 16 ou te faataapeape i latou i atunuu e leʻi iloa e i latou po o latou tamā foʻi, ma ou te auina atu le pelu e mulimuli iā i latou, seʻia ou faaumatia i latou.’

17 “O le mea lenei ua fetalai mai ai Ieova o ʻau, ‘Inā mafaufau ia outou, ma valaau atu i fafine e usuina pese faanoanoa ina ia latou ō mai; ma ia feʻau atu foʻi i fafine tomai ina ia latou ō mai, 18 ina ia latou faavave mai ma lagi se auēga mo i tatou. Ia tafe ifo foʻi loimata i o tatou mata, ma ia sisina ifo vai i o tatou mata. 19 Auā ua lagona le leo o auēga mai i Siona: “E! ua faatafunaina i tatou. Ua tele lava lo tatou māsiasi! Auā ua tatou tuua le laueleele; ona ua latou talepe i lalo o tatou fale.” 20 O lenei, inā faalogo mai ia outou fafine i le afioga a Ieova, ia lagona foʻi e o outou taliga le afioga a lona fofoga. Ia outou aʻoaʻo a outou fanau teine i le auēga, ma ia taʻitasi le fafine ma aʻoaʻo se pese faanoanoa i lana aumea. 21 Auā ua alu aʻe le oti i o tatou faamalama; ua sau i totonu o o tatou olo e nonofo ai, ina ia fano ai le tamaitiiti mai i le auala, ma tauleleʻa mai i nofoaga faitele.’

22 “Inā fai atu ia, ‘O le mea lenei ua fetalai mai ai Ieova: “E paʻuʻū foʻi tino oti o tagata e pei o otaota i luga o le laueleele, ma e pei foʻi o se laina o fusi saito faatoʻā uma ona seleina i tua o lē e selesele, ae e leai se tasi na te aoaoina.”’”

23 O le mea lenei ua fetalai mai ai Ieova: “Aua neʻi mitamita le tagata atamai iā te ia lava ona o lona atamai, aua neʻi mitamita le tagata malosi iā te ia lava ona o lona malosi. Aua foʻi neʻi mitamita le tagata mauʻoa iā te ia lava ona o ana ʻoa.”

24 “A o lē e mitamita, inā mitamita ia o ia iā te ia lava ona o lenei mea, ona ua iā te ia le tofā mamao ma ua ia iloa aʻu, o aʻu o Ieova, o Lē e faaalia le alofa faamaoni, o le faamasinotonu, ma le amiotonu i le lalolagi; auā ou te fiafia i nei mea,” ua fetalai mai ai Ieova.

25 “Faauta! E oo mai ona aso,” ua fetalai mai ai Ieova, “ou te taui atu ai iā i latou uma ua peritomeina ae e leʻi peritomeina lava 26 o i Aikupito, o Iuta, o Etoma, o le fanauga a Amoni, o le fanauga a Moapi, ma i latou uma e sele o latou manifinifi, o ē o loo nonofo i le toafa; auā e leʻi peritomeina atunuu uma, ma e leʻi peritomeina foʻi loto o le aiga uma o Isaraelu.”

Ieremia  10 : 1 - 25

10 Le aiga o Isaraelu e, inā faalogo mai ia i le afioga a Ieova ua fetalai mai ai iā te outou. 2 O le mea lenei ua fetalai mai ai Ieova: “Aua lava neʻi o outou aʻoaʻo i le ala o atunuu, aua foʻi neʻi matataʻu i faailoga o le lagi, auā ua matataʻu i ai atunuu. 3 Auā o tū a nuu ua na o se mea e faatauvaa, auā ua na o se laau o le vaomatua na tātuu i lalo e se tasi, o le galuega na faia e lima o le tufuga i le mātau. 4 Ua faamatagofie e se tasi i le siliva ma le auro. Ua latou faamauina i fao ma samala, ina ia lē toe maluelue ai. 5 Ua pei i latou o se faatagata taufaafefe i le togākukama, e lē mafai ona tautala. E fesiitaʻi i latou auā e lē mafai ona savavali. Aua le fefefe ona o i latou, auā e leai se mea leaga e mafai ona latou faia, e lē mafai foʻi ona latou faia se mea lelei.”

6 Ieova e, e leai lava se isi e pei o oe. E sili oe, ma o lou suafa foʻi e sili ona malosi ia. 7 O ai ea sē e lē mataʻu iā te oe, le Tupu o atunuu e, auā ua ono iā te oe; auā e leai lava se isi e tusa ma oe i tagata atamamai uma o atunuu ma o latou malo uma. 8 O i latou uma lava, e lē mafaufau lelei ma ua valelea. O le laau, ua na ona apoapoaʻi atu i mea faatauvaa. 9 Ua aumaia mai i Tasesa le siliva ua tuʻi faamafolafola, o le auro foʻi mai i Upasa, o le galuega a le tufuga, ma galuega a lima o le tufuga fai uʻamea; o o latou ofu ua faia i le filo lanu moana ma le fulufulu mamoe ua vali i le lanu mūmū violē. O galuega uma na a tagata tomai.

10 A o Ieova, o le Atua moni lea. O ia o le Atua soifua ma o le Tupu e faavavau. O le a lūlūina le lalolagi i lona toʻatamaʻi, ma e leai foʻi se atunuu e mafai ona tatali lona toʻasā. 11 Ia faapea ona outou fai atu iā i latou: “O atua e leʻi faia le lagi ma le lalolagi, o atua na o le a faaumatia mai i le lalolagi ma lalo ifo o lenei lagi.” 12 O Ia na faia le lalolagi i lona mana, o Lē na matuā faatumauina le laueleele i lona atamai, ma o Lē foʻi na fofola le lagi i lona faautauta. 13 Pe a tulei mai lona siʻufofoga, ona taalili ai lea o vai i le lagi, ma ua ave aʻe e ia o ausa mai i le tuluʻiga o le lalolagi. Ua faia foʻi e ia faitotoʻa mo le timu, ma ua aumaia e ia le matagi mai i ona fale teuoloa.

14 Ua lē mafaufau lelei tagata uma, ua leai so latou poto. Ua māsiasi foʻi tufuga fai uʻamea uma ona o le faatusa ua tā; auā o le mea pepelo lana faatusa uʻamea, ma e leai foʻi se ola o iā i latou. 15 E faatauvaa i latou, o se galuega ua amusia. E fano i latou i le aso e asia ai.

16 E lē pei le Tofi o Iakopo o nei mea, auā o ia o le Mataisau o mea uma, ma o Isaraelu foʻi o le tootoo o lona tofi. O Ieova o ʻau o lona suafa lea.

17 Inā faapotopoto ia lau avega mai i le eleele, o oe na le fafine o loo nofo ma le mafatia. 18 Auā o le mea lenei ua fetalai mai ai Ieova: “Ou te fetogi i fafo tagata o loo nonofo i le eleele ona o lenei mea, ma ou te faapuapuagatia iā te i latou ina ia o latou iloa ai.”

19 Oi talofa iā te aʻu ona o loʻu manuʻa! Ua matuā leaga lava loʻu manuʻa. Ma ua ou faapea ane: “O loʻu maʻi lava lenei, ma ou te tauaveina lava. 20 Ua faatafunaina loʻu lava faleʻie, ma ua motu lua maea o loʻu faleʻie. Ua ō ese laʻu fanau mai iā te aʻu, ma ua leai i latou. Ua leai se isi e toe fofolaina atu loʻu faleʻie, pe faatūina foʻi ʻie puipui o loʻu faleʻie. 21 Auā ua lē mafaufau lelei leoleo mamoe, ma ua latou lē saʻili atu iā Ieova. O le mea lea ua latou gaoioi ai e aunoa ma le tofā mamao, ma ua taapeape ai a latou lafumanu uma.”

22 Faalogo! O le tala! Ua oo mai le tala, o le patapatatū leotele foʻi mai i le nuu i le itu i mātū, ina ia avea aai o Iuta ma mea ua faagaogaoina, o le mea e nonofo ai taʻifau ʻaivao.

23 Ieova e, ua ou iloa lelei, e lē o i le tagata lona ala. E lē o i le tagata foʻi e savali, ona faatonuina le mea e ui ai o ia. 24 Ieova e, ia e faasaʻo mai iā te aʻu i lou faamasinotonu; ae e lē i lou toʻasā, ina ia aua neʻi e faaumatiaina aʻu. 25 Ia e sasaa atu lou toʻasā i luga o atunuu o ē e lē o amanaʻiaina oe, ma luga o aiga o ē e lē o valaau atu i lou suafa. Auā ua latou ʻaina Iakopo. Ioe, ua latou ʻaina lava o ia, ua latou taumafai pea e faaumatia o ia; ua latou faatafunaina foʻi le mea e mau ai o ia.

Ieremia  11 : 1 - 23

11 Na oo mai le afioga a Ieova iā Ieremia, ua faapea mai: 2 “Inā faalogo mai ia outou i upu o lenei feagaiga!

“Ia e taʻu atu i tagata o Iuta ma ē o loo nonofo i Ierusalema, 3 ma ia e fai atu iā i latou, ‘O le mea lenei ua fetalai mai ai Ieova le Atua o Isaraelu: “E malaia le tagata e lē faalogo i upu o lenei feagaiga, 4 na ou poloaʻi atu ai i o outou augātamā i le aso na ou aumaia ai i latou mai i le nuu o Aikupito, mai i le ogaumu uʻamea, ia faapea atu, ‘Ia faalogo mai i loʻu leo, ma ia outou faia e tusa ma mea uma ua ou poloaʻi atu ai iā te outou; ona avea ai lava lea o outou ma oʻu nuu, e avea foʻi aʻu ma o outou Atua, 5 ina ia taunuu ai le tautoga na ou tautō ai i o outou augātamā, e avatu iā i latou le laueleele e tafe ai le suāsusu ma le meli, e pei ona iai i le aso nei.’”’”

Ona ou tali atu lea e faapea: “Amene, Ieova e.”

6 Ona fetalai mai lea o Ieova iā te aʻu: “Ia e folafola atu nei upu uma i aai o Iuta ma auala o Ierusalema, ia faapea atu, ‘Inā faalogo mai ia outou i upu o lenei feagaiga, ma ia outou faia lava. 7 Auā na ou matuā apoapoaʻi atu i o outou augātamā i le aso na ou ave aʻe ai i latou mai i le nuu o Aikupito ma e oo mai lava i lenei aso, ou te alapō ma apoapoaʻi atu, e faapea: “Ia outou faalogo mai i loʻu leo.” 8 A ua latou lē faalogo pe uaʻi mai o latou taliga, a ua taʻitasi i latou ma savavali i le maaa o o latou lotoleaga; ona ou faaoo atu lea i luga iā i latou o upu uma o lenei feagaiga na ou poloaʻi atu ai iā i latou e faia, ae e latou te leʻi faia lava.’”

9 Ua toe fetalai mai foʻi Ieova iā te aʻu: “Ua iloa le fouvalega ua faia e tagata o Iuta ma ē o loo nonofo i Ierusalema. 10 Ua latou liliu atu i mea sesē na faia e o latou augātamā mai i le amataga, o ē na mumusu e usiusitaʻi i aʻu upu, ae na latou mulimuli atu i isi atua ina ia auauna ai iā i latou. Ua solia e le aiga o Isaraelu ma le aiga o Iuta laʻu feagaiga na ou osia ma o latou augātamā. 11 O le mea lenei ua fetalai mai ai Ieova, ‘Ou te faaoo atu iā i latou le malaia, ma e lē mafai ona latou sao mai ai; e latou te valaau mai lava iā te aʻu mo se fesoasoani, ae ou te lē faalogo atu iā i latou. 12 Ona ō ai lea o aai o Iuta ma ē o loo nonofo i Ierusalema, ma valaau atu mo se fesoasoani i atua na latou faamū i ai taulaga, ae peitaʻi, e lē aumaia ai lava se faaolataga iā i latou i le taimi o lo latou malaia. 13 Auā o le aofaʻi o o outou atua ua tutusa ma le aofaʻi o ou aai, Iuta e; ua outou tuu foʻi le tele o fata faitaulaga e pei o auala o Ierusalema e fai ai mea e māsiasi ai, o fata faitaulaga e faamū ai taulaga iā Paala.’

14 “A o oe, aua neʻi e tatalo mai mo lenei nuu, aua foʻi e te ʻaiʻoi mai pe tatalo mo i latou, auā ou te lē faalogo atu lava i le taimi e latou te valaau mai ai iā te aʻu, e tusa ai o lo latou malaia.

15 “O le ā le mea ua faia e loʻu nuu pele i loʻu fale, ua faia ai e le toʻatele o i latou lenei mea, o lenei faufauga leaga? Ma pe e avea ea aano paia o a latou taulaga ma mea e tou te sao ai pe a oo mai lou mala? Pe e te fiafia ea i lenā taimi? 16 Ua faaigoa oe e Ieova, ‘O le laau olive lauolaola, e matagofie ona fua ma e manaia.’ Ua lagona le gapāpā tele ina ua ia susunuina o ia i le afi, ma ua gauia ai ona lālā.

17 “Ua fetalai mai Ieova o ʻau, o Lē na totōina oe, i le mala o le a oo iā te oe, ona o le amioleaga a le aiga o Isaraelu ma le aiga o Iuta, na latou faia e faatigā mai ai iā te aʻu i le faamūina o taulaga iā Paala.”

18 Ua faailoa mai e Ieova iā te aʻu ina ia ou iloaina ai. I lenā taimi, ua e faavaai aʻu i a latou mea na fai. 19 Ua pei aʻu o se tamaʻi mamoe poʻa, o se fagafao ua aumaia ina ia fasia, ma ou te leʻi iloa ua latou fafauina ni mea leaga e faasaga iā te aʻu: “Seʻi o tatou faaumatia le laau ma ona fua, ma seʻi o tatou vavaeeseina o ia mai i le nuu o tagata ola, ina ia lē toe manatua ai lona igoa.” 20 A o Ieova o ʻau, o loo faamasino o ia ma le amiotonu; o loo suʻesuʻe e ia manatu* ma le loto. Ta fia vaai e, i lau tauimasui iā i latou, auā ua ou faailoa atu iā te oe laʻu faamasinoga.

21 O le mea lenei ua fetalai mai ai Ieova i tagata o Anatota, o ē o loo saʻili e fasioti iā te oe, e faapea: “Aua e te vavalo i le suafa o Ieova, ina neʻi e oti i o matou lima”; 22 o le mea lea ua fetalai mai ai Ieova o ʻau: “O lenei, ou te uaʻi atu iā i latou. E feoti tauleleʻa i le pelu. E feoti foʻi o latou atalii ma o latou afafine i le oge. 23 E leai lava nisi o i latou e totoe, auā ou te faaoo atu le malaia i tagata o Anatota, i le tausaga ou te uaʻi atu ai iā i latou.”

^ Iere. 11:20 I le gagana Eperu, “o oʻu fatugaʻo.”


Ieremia  12 : 1 - 17

12 Ieova e, e amiotonu oe, pe a tuuina atu laʻu tagi iā te oe, pe a ou tautala atu foʻi e uiga i au faamasinoga. Aiseā ua manuia ai le ala o ē e amioleaga, ma e lē o popole foʻi i latou o loo faia faiga faaʻoleʻole? 2 Ua e totōina i latou; ua latou mauaa foʻi. Ua latou ō atu pea i luma; ua latou fua mai foʻi. E masani ona latou taʻua oe i o latou gutu, a ua mamao mai i o latou manatu.* 3 A o oe, Ieova e, ua e silafia lelei aʻu; ua e silasila mai iā te aʻu ma ua e suʻesuʻeina foʻi loʻu loto po o autasi ma oe. Ia e tuueseeseina i latou e pei o mamoe o le a fasia, ma vavaeeseina i latou mo le aso e fafasi ai. 4 O le ā le umi e mamae ai pea le laueleele, ma mamago ai foʻi vao o le fanua atoa? Ua tafiesea manu o le fanua ma manufelelei, ona o le leaga o i latou o loo nonofo ai. Auā ua latou faapea ane: “E lē silafia e ia lo tatou lumanaʻi.”

5 Auā ua e tamoʻe faatasi ma tagata taufetuli, ma e latou te faavaivai iā te oe, e faapefea la ona e taututuu ma ni solofanua? Ma pe e te saogalemu ea i le nuu filemu? O le ā la se mea e te faia pe a fetaiaʻi ma vao lauolaola i le Ioritana? 6 Auā e oo lava i ou uso ma le aiga o lou lava tamā, ua latou faaʻoleʻole iā te oe. E oo lava iā i latou, ua latou valaau leotetele atu iā te oe. Aua lava neʻi faatuatua atu iā i latou, e ui ina latou tautatala mai iā te oe i mea lelei.

7 “Ua ou tuua loʻu fale; ua ou lafoaʻiina loʻu tofi; ua ou tuuina atu lē ua pele iā te aʻu i lima o ona fili. 8 Ua avea loʻu tofi e pei o se leona i le vaomatua iā te aʻu. Ua ia leotele mai foʻi iā te aʻu. O le mea lea ua ou ʻinoʻino ai iā te ia. 9 Ua avea loʻu tofi iā te aʻu e pei o se manulele taufeʻai felanulanuaʻi; ua siʻosiʻomia e manulele taufeʻai. O outou o manufeʻai uma o le fanua, inā ō mai ia, ia faapotopoto faatasi mai; ma aumai i latou e aai ai. 10 Ua faaumatia e le toʻatele o leoleo mamoe loʻu togāvine; ua latou solia i lalo loʻu tofi. Ua latou liua loʻu tofi matagofie i se toafa ua faatafunaina. 11 Ua faia e se tasi ma mea ua faatafunaina; ua valevalenoa; ua faatafunaina i oʻu luma. Ua faatafunaina le laueleele atoa, auā ua leai se tagata e toe mafaufau i ai. 12 Ua ō mai tagata e faoa mea i auala uma o le toafa. Auā ua faaumatia e le pelu a Ieova tagata mai i le tasi pito nuu e oo atu i le isi pito nuu. E leai se filemu mo se tagata e toʻatasi. 13 Ua latou lūlū saito, a ua latou selesele mai ai laau tuitui. Ua latou galulue ma le tautigā ma oo ai ina mamaʻi; ae e lē aogā. E māsiasi foʻi i latou ona o fua o a outou faaeleeleaga, ona o le toʻasā aasa o Ieova.”

14 O le mea lenei ua fetalai mai ai Ieova i oʻu tuaoi leaga uma, o ē ua fetagofi i le tofi na ou tuuina atu e fai mo loʻu nuu o Isaraelu: “O lenei, ou te liaʻiina i latou mai i lo latou laueleele; ou te liaʻiina foʻi le aiga o Iuta mai i totonu o i latou. 15 Pe a uma ona ou liaʻiina i latou, ona ou toe alofa mutimutivale lava lea iā i latou ma ou toe aumaia i latou, e taʻitoʻatasi i lona tofi, e taʻitoʻatasi foʻi i lona laueleele.”

16 “Afai e latou te matuā aʻoaʻoina lava ala o loʻu nuu i le tautō i loʻu igoa, ‘O loo soifua Ieova!’ e pei ona latou aʻoaʻoina ai loʻu nuu e tautō iā Paala, ona atiaʻe ai foʻi lea o i latou i totonu o loʻu nuu. 17 Ae afai e latou te lē usiusitaʻi, ou te liaʻiina foʻi lenā nuu, ou te liaʻiina ma faaumatia,” ua fetalai mai ai Ieova.

^ Iere. 12:2 I le gagana Eperu, “ua mamao mai i o latou fatugaʻo.”


Ieremia  13 : 1 - 27

13 O le mea lenei ua fetalai mai ai Ieova iā te aʻu: “Inā alu ia ma fai mo oe se fusipaʻu lino, ma fusi ai i lou sulugātiti ae aua e te tuuina i le vai.” 2 Ona ou aumaia lea o le fusipaʻu e tusa ma le afioga a Ieova, ma fusi i loʻu sulugātiti. 3 Ona oo faalua mai lea o le afioga a Ieova iā te aʻu, ua faapea mai: 4 “Inā ave ia le fusipaʻu ua iā te oe, o loo i lou sulugātiti, ia e tulaʻi ma alu i le Eufirate, ma nanā ai i inā i se vaipapa.” 5 Ona ou alu lea ma nanā i le Eufirate, e pei ona poloaʻi mai ai o Ieova iā te aʻu.

6 Ae ina ua mavae aso e tele, ona fetalai mai lea o Ieova iā te aʻu: “Inā tulaʻi ia ma alu i le Eufirate, ma aumai mai i inā le fusipaʻu na ou poloaʻi atu iā te oe e nanā ai i inā.” 7 Ona ou alu lea i le Eufirate ma eli, ma aumai le fusipaʻu mai i le mea na ou nanāina ai, faauta foʻi! ua faaleagaina le fusipaʻu; ma ua lē aogā i se mea e tasi.

8 Ona oo mai lea o le afioga a Ieova iā te aʻu, ua faapea mai: 9 “O le mea lenei ua fetalai mai ai Ieova, ‘E faapena ona ou faaleagaina le faamaualuga o Iuta, ma le faamaualuga tele o Ierusalema. 10 O lenei nuu leaga o ē ua mumusu e usiusitaʻi i aʻu upu, o ē ua savavali i le maaa o o latou loto, ma o ē ua mulimuli atu pea i isi atua ina ia o latou auauna atu i ai ma ifo atu i ai, e avea foʻi e pei o lenei fusipaʻu ua leai se mea e aogā i ai.’ 11 ‘Auā e pei ona pipii o le fusipaʻu i le sulugātiti o se tagata, e faapea foʻi ona ou faapipii mai iā te aʻu le aiga uma o Isaraelu ma le aiga uma o Iuta,’ ua fetalai mai ai Ieova, ‘ina ia avea i latou ma nuu mo aʻu, ma igoa, ma viiga, ma mea matagofie; ae e latou te leʻi usiusitaʻi.’

12 “Ia e fai atu iā i latou o lenei upu, ‘O le mea lenei ua fetalai mai ai Ieova le Atua o Isaraelu: “E faatutumuina fagu uaina lapopoʻa uma i le uaina.”’ E latou te fai mai foʻi iā te oe, ‘Po ua matou lē iloa ea lava e faatutumuina fagu uaina lapopoʻa uma i le uaina?’ 13 Ona e faapea atu lea iā i latou, ‘O le mea lenei ua fetalai mai ai Ieova: “Ou te faatutumuina i le onāga o ē uma o loo nonofo i lenei nuu, o tupu o loo nonofo i le nofoālii o Tavita, o ositaulaga, o perofeta, ma ē uma o loo nonofo i Ierusalema. 14 Ou te faafetoʻai i latou o le tasi i le isi, o tamā atoa foʻi ma atalii i le taimi e tasi,” ua fetalai mai ai Ieova. “Ou te lē tigā alofa i ai, po ou te faanoanoa ai foʻi, ma e leai soʻu alofa mutimutivale e taofia ai aʻu mai i le faaumatiaina o i latou.”’

15 “Inā outou faalogologo mai ia ma uaʻi mai o outou taliga. Aua le faamaualuga, auā ua fetalai mai ai Ieova. 16 Ia tuuina atu le mamalu iā Ieova lo outou Atua, a o leʻi faapouliuligia e ia, ma a o leʻi taia foʻi e ia o outou vae, o le tasi i le isi i luga o mauga i le pogipogi o le afiafi. E tou te faamoemoe lava i le malamalama, ae e matuā faapouliuligia e ia; e liua foʻi e ia e avea ma pogisa tele. 17 Ae afai tou te lē faalogo mai, ona tagi ai lea o loʻu loto i mea lilo ona o le faamaualuga, ma maligi ai lava loimata; e tafe ifo foʻi loimata i oʻu mata, auā ua ave faapagota le lafu a Ieova.

18 “Ia fai atu i le tupu ma le tamaʻitaʻi, ‘Inā oulua nonofo ia i le mea e maulalo ifo, auā e paʻuʻū ifo mai i o oulua ulu o oulua palealii matagofie.’ 19 Ua punitia aai o le itu i saute, ma e leai se isi e mafai ona ia tatalaina. Ua ave faapagota Iuta uma. Ua ave faapagota atoa uma lava.

20 “Inā tepa aʻe ia ma vaavaai atu iā i latou o loo ō mai mai i le itu i mātū. O fea le lafu na ia tuuina atu iā te oe, o lau lafu mamoe matagofie? 21 O le ā sau tala e fai atu pe a liliu mai o ia iā te oe, ae na e aʻoaʻoina i latou o ni au uō mamae mai i le amataga? Pe e lē oo ea iā te oe le tigā a fanau e pei o se avā o le a fanau? 22 Afai foʻi e te fai ifo i lou loto, ‘Aiseā ua oo mai ai nei mea iā te aʻu?’ ona o le tele o au mea sesē, ua aveese ai ou pito ofu na ufiufi ai oe; ma ua faasaunoa foʻi i ou mulivae.

23 “Pe e mafai ea e le tagata Kuso* ona suia lona paʻu? po o le nameri ona suia ona ila? Afai o lea, e mafai foʻi la e outou ona faia mea lelei, o outou o ē ua aʻoaʻoina e faia mea leaga. 24 O lea, ou te faataapeapeina ai i latou e pei o tagutugutu o saito ua lelea i le matagi mai i le toafa. 25 O lou tofi lenei, o le tofi mai iā te aʻu na ou fuaina atu iā te oe,” ua fetalai mai ai Ieova, “auā ua e faagalo aʻu, ma ua e faatuatua pea i mea pepelo. 26 O aʻu lava, ou te susuʻe aʻe ou pito ofu i luga o ou mata, ma iloa atu ai lava lou māsiasi, 27 o au mulilua, o au tagi faasolofanua, ma au amioga matagā faatalitane. Ua ou iloa foʻi au mea inosia i luga o aʻega i le fanua. Oi talofa iā te oe Ierusalema e! O le ā ea le umi e tumau ai ona e lē mamā?”

^ Iere. 13:23 Po o le “tagata Aitiope.”

14 O le mea lenei na tupu ina ua oo mai le afioga a Ieova iā Ieremia, e faatatau i lāmala: 2 Ua faavauvau Iuta, ma ua solofa i lalo ona faitotoʻa. Ua lafoina i latou i le eleele, ma ua alu aʻe foʻi le alaga o Ierusalema. 3 Ua aauina atu e o latou alii sili o latou tagata faatauvaa mo ni vai. Ua oo i latou i vaieli. Ae e latou te leʻi maua ai ni vai. Ua toe foʻi i latou ma a latou fagu e leai ni vai o iai. Ua faamāina i latou ma ua lē fiafia, ua latou ufiufi i o latou ulu. 4 Ona ua māvaevae le palapala auā ua leai ni timuga i le laueleele, ua māsiasi ai le ʻaufaifaatoʻaga; ma ua ufiufi ai foʻi o latou ulu. 5 E oo lava i le ʻaila i le fanua ua fanau, a ua tuua e ia lana tama auā ua leai se vao muʻa. 6 Ua tutū pea foʻi solofanua tusitusi i luga o aʻega taalaelae; ua latou sosogi i le matagi e pei o ni taʻifau ʻaivao; ma ua puaoa la latou vaai ona ua leai se vao e ʻaai ai. 7 E ui lava ina molimau a matou mea sesē iā i matou, Ieova e, ia e gaoioi ona o lou suafa; auā ua tele lava a matou gaoioiga lē faamaoni; ua matou agasala ai iā te oe.

8 O oe lenā le faamoemoega o Isaraelu, o le Faaola iā te ia i taimi o puapuaga, aiseā ua avea ai oe e pei o se tagata ese i le nuu, ua pei foʻi o se tagata malaga ua afe ane e mālōlō i le pō? 9 Aiseā ua avea ai oe e pei o se tagata ua fememeaʻi, e pei foʻi o se tagata malosi ua lē mafaia ona faaola? A o oe, Ieova e, o loo e iā i matou, ua taʻua foʻi i matou i lou suafa. Aua e te tuulafoaʻiina i matou.

10 O le mea lenei ua fetalai mai ai Ieova e faatatau i lenei nuu: “Ua latou fiafia e feoaʻi solo; ua latou lē taofia o latou vae. O lea, ua lē fiafia ai Ieova iā i latou. Ua manatua ai nei e ia a latou mea sesē, ma e tauia e ia a latou agasala.”

11 Ona fetalai mai lea o Ieova iā te aʻu: “Aua e te tatalo mai mo se lelei o lenei nuu. 12 Pe a latou anapopogi, ou te lē faalogo atu i la latou alaga; ma pe a latou ofoina mai le taulaga mū ma le taulaga i meaʻai, ou te lē fiafia i ai; auā ou te faaumatia i latou i le pelu, o le oge, ma le faamaʻi.”

13 Ona ou faapea atu ai lea: “Auē, Ieova e, le Alii Pule Silisili Ese! Ua fai mai le ʻauperofeta iā i latou, ‘E tou te lē iloa atu le pelu, e leai foʻi se oge e oo iā te outou, ae ou te avatua iā te outou le filemu moni i lenei mea.’”

14 Ona fetalai mai lea o Ieova iā te aʻu: “Ua vavalo perofeta i mea pepelo i loʻu igoa. Ou te leʻi aauina atu i latou, ou te leʻi poloaʻi atu iā i latou pe tautala atu foʻi iā i latou. A ua latou tautatala faavaloaga atu iā te outou i le faaaliga pepelo, o le valovaloga, o le mea e lē aogā, ma le faaʻoleʻole o o latou loto. 15 O le mea lea, ua fetalai mai ai Ieova e faatatau i perofeta o ē o loo vavalo i loʻu igoa, o ē ou te leʻi aauina atu, ma o ē foʻi ua faapea mai e leai se pelu po o se oge e oo mai i lenei nuu, ‘E faaumatia lava na perofeta i le pelu ma le oge. 16 A o le nuu o ē o loo latou vavalo atu i ai, e avea ma nuu ua lafoaʻiina i auala o Ierusalema ona o le oge ma le pelu, e leai se tasi e tanuina i latou, o i latou, o a latou avā, o o latou atalii, ma o latou afafine. Ou te sasaa atu ai i luga iā i latou le malaia.’

17 “O le upu lenei e te fai atu iā i latou, ‘Ia tafe ifo loimata i oʻu mata i le pō ma le ao, ma aua lava neʻi mapu i latou, auā ua matuā leaga le manuʻa o le tama teine taupou o loʻu nuu, o se manuʻa e matuā ogaoga lava. 18 Afai ou te alu atu i le fanua, faauta, o i latou ua fasiotia i le pelu! Afai foʻi ou te sau i le aai, faauta foʻi, ua iai faamaʻi ona o le oge! Auā ua feoaʻi solo le perofeta ma le ositaulaga i se nuu e la te lē iloa.’”

19 Po ua e matuā teena ea Iuta, po ua e inosia foʻi Siona? Aiseā ua e taia ai i matou, ua lē faamālōlōina ai i matou? Na matou faamoemoe mo le filemu, ae e leai se mea lelei na maua; na faamoemoe foʻi mo le taimi e faamālōlōina ai, faauta! o le mataʻu! 20 Ieova e, ua matou iloa a matou amioga leaga, o le mea sesē a o matou augātamā, auā ua matou agasala atu iā te oe. 21 Aua e te tuulafoaʻiina i matou ona o lou suafa; aua foʻi e te ʻinoʻino i lou nofoālii mamalu. Ia e manatua; aua e te tatalaina lau feagaiga ma i matou. 22 Po o iai ea se tupua e lē aogā a atunuu e na te mafaia ona faatotōina ifo le timu, pe e mafai foʻi e le lagi ona tuuina mai ni timuga tetele? Pe e lē o Oe ea lea, Ieova e, lo matou Atua? E matou te faamoemoe atu iā te oe, auā o oe lava na e faia nei mea uma.

Ieremia  15 : 1 - 21

15 Ua fetalai mai Ieova iā te aʻu: “E tusa pe tutū mai Mose ma Samuelu i oʻu luma, ou te lē fiafia lava i lenei nuu. Ou te tutulia lava i latou mai i oʻu luma, ina ia latou ō ese ai. 2 Afai e latou te fai mai iā te oe, ‘O fea e matou te ō i ai?’ ona e fai atu lea iā i latou, ‘O le mea lenei ua fetalai mai ai Ieova: “O ai lava e tatau i ai le faamaʻi e oti ai, ia oti ai i le faamaʻi! O ai lava e tatau ona oti i le pelu, ia oti ai i le pelu! O ai lava e tatau ona oti i le oge, ia oti ai i le oge! O ai foʻi e tatau ona ave faapagota, ia aveina faapagota!”’

3 “‘Ou te tofia foʻi mala eseese e fā e oo iā i latou,’ ua fetalai mai ai Ieova, ‘o le pelu e fasioti ai, o taʻifau e fetosoaʻi solo ai, o manufelelei o le lagi, ma manu o le fanua e ʻaina ma faaumatia i latou. 4 Ou te tuuina atu i latou ia gatete ai malo uma o le lalolagi ona o Manase le atalii o Esekia, o le tupu o Iuta, ona o mea na ia faia i Ierusalema. 5 Auā o ai e alofa mutimutivale atu iā te oe, Ierusalema e, o ai e tigā alofa iā te oe, o ai foʻi e afe ane e fesili atu po o ā mai oe?’

6 “‘Ua e lafoaʻiina aʻu,’ ua fetalai mai ai Ieova. ‘Ua e fulitua mai pea iā te aʻu ma e savali ese. Ou te faaloaloa atu loʻu lima iā te oe ma faaumatia oe. Ua ou fiu e faanoanoa. 7 Ou te faamamāina i latou i se tui i faitotoʻa o le nuu. Ou te aveesea lava a latou fanau. Ou te faaumatia foʻi loʻu nuu, talu ai latou te leʻi toe foʻi mai i o latou ala. 8 Ua toʻatele atu i oʻu luma o latou fafine ua oti a latou tane nai lo o le oneone o le sami. Ou te aumaia iā i latou, o le tinā ma le tauleʻaleʻa, o le tagata faomea i le tutonu o le lā. E faafuaseʻi lava ona ou faapopoleina ma faaatuatuvale iā i latou. 9 Ua vaivai le fafine na fanaua tama e toʻafitu; ua tau mānava o ia. Ua goto lona lā a o ao lava; ua māsiasi ma ua mā foʻi.’ ‘Ou te tuuina atu o ē o totoe o i latou i le pelu i luma o o latou fili,’ ua fetalai mai ai Ieova.”

10 Oi talofa iā te aʻu, loʻu tinā e, auā ua e fanaua aʻu, o se tagata finau, ma o se tagata e tupu ai misa i le lalolagi atoa. Ou te leʻi nonō atu, ma e latou te leʻi nonō mai foʻi iā te aʻu. A ua latou fetuu uma mai iā te aʻu.

11 Ua fetalai mai Ieova: “E moni lava ou te auauna atu iā te oe mo le lelei. Ou te fesoasoani lava foʻi iā te oe i taimi o puapuaga ma taimi o mafatiaga, e faasagatau i le fili. 12 Pe e mafai ea e se isi ona ia nutililiia le uʻamea, o le uʻamea mai i le itu i mātū, ma le ʻapamemea? 13 Ou te tuuina atu au oloa ma au ʻoa ina ia faoa, e lē faatauina, ae ona o au agasala uma i lou laueleele uma. 14 Ou te tuuina atu ia mea e ave faatasi ma ou fili i se nuu e te lē iloaina. Auā ua tutuina le afi ona o loʻu ita. Ua sasao atu iā te outou.”

15 Ua e silafia lava oʻu puapuaga. Ieova e, ia e manatua mai aʻu ma liuliualo mai iā te aʻu, ma e taui atu i ē o faasauā mai iā te aʻu. Ona o le telegese o lou toʻasā, aua e te aveesea aʻu. Ia e silafia mai loʻu onosaʻi i taufaifaiga ona o oe. 16 Na maua au afioga, ona ou ʻai ai lea; ma na avea foʻi lau afioga ma mea e fiafia ma olioli ai loʻu loto; auā ua taʻua aʻu i lou suafa, Ieova e, le Atua o ʻau. 17 Ou te leʻi faifaimea faatasi ma ē e faia tala mālie, ma fiafia i ai. Ona o lou aao ua ou nofo ai na o aʻu, auā ua e faatumuina aʻu i le ita. 18 Aiseā ua umi ai loʻu tigā ma lē mafai ai ona togafitia loʻu manuʻa? Ua lē mafai ona faamālōlō. Ua avea lava oe ma se mea taufaaʻoleʻole iā te aʻu, e pei o vai ua lē maufaatuatuaina.

19 O le mea lenei ua fetalai mai ai Ieova: “Afai e te toe foʻi mai, ona ou toe faafoʻisia mai lea o oe. E te tū foʻi i oʻu luma. Afai e te aumaia mea tāua mai i mea e lē aogā, ona avea lea o oe e pei o loʻu gutu. E latou te toe foʻi mai iā te oe, ae e te lē foʻi atu iā i latou.”

20 “Ua ou faia oe ma pā ʻapamemea malupuipuia i lenei nuu; e latou te tau lava faasaga iā te oe, ae e latou te lē manumalo iā te oe. Auā ou te faatasi ma oe, e faaola ma laveaʻi iā te oe,” ua fetalai mai ai Ieova. 21 “Ou te laveaʻi foʻi iā te oe mai i lima o ē e amioleaga, ma ou te togiolaina oe mai i lima o ē e pule sauā.”

Ieremia  16 : 1 - 21

16 Na toe oo mai foʻi le afioga a Ieova iā te aʻu, e faapea: 2 “Aua neʻi faia sau avā, aua foʻi neʻi iai ni ou atalii ma ni ou afafine i lenei mea. 3 Auā o le mea lenei ua fetalai mai ai Ieova e faatatau i atalii ma afafine ua fananau mai i lenei mea, ma o latou tinā o ē na fanaua i latou, atoa foʻi ma o latou tamā o ē na pogai ai ona latou fananau mai i lenei nuu, 4 ‘E feoti i latou i faamaʻi e oti ai. E leai nisi e tagiauē iā i latou, e lē tanuina foʻi i latou. E avea i latou ma otaota i luga o le laueleele; e faaumatia foʻi i latou i le pelu ma le oge, ma e fai lava o latou tino oti ma meaʻai a manufelelei o le lagi ma manu o le fanua.’

5 “Auā o le mea lenei ua fetalai mai ai Ieova, ‘Aua e te ulu atu i se fale o fai ai se tausamiga a tagata faanoanoa, ma aua e te alu atu e tagiauē ma faamaise iā i latou.’

“Ua fetalai mai Ieova, ‘Auā ua ou aveesea loʻu filemu mai i lenei nuu, o le alofa faamaoni foʻi ma le alofa mutimutivale. 6 E feoti lava i latou, o ē e sili ma ē e faatauvaa o i lenei nuu. E lē tanuina i latou, pe tagituʻi foʻi le nuu ona o i latou, e leai foʻi se isi e na te selei iā te ia lava, pe sele mamā lona ulu ona o i latou. 7 E latou te lē tufatufa atu meaʻai ona o le faanoanoa, e faamāfanafana ai se tasi ona o lē ua oti; e latou te lē avatua foʻi iā i latou le ipu o le faamāfanafanaga e feinu ai, ona o le tamā ma le tinā o se tasi. 8 E lē tatau lava ona e ulu atu i se fale o fai ai se faigaʻai, e nonofo faatasi ma i latou e aai ma feinu ai.’

9 “Auā o le mea lenei ua fetalai mai ai Ieova o ʻau, o le Atua o Isaraelu, ‘Ou te faaiʻuina le leo o le fiafia ma le leo o le olioli, o le leo o le alii faaipoipo ma le leo o le tamaʻitaʻi faaipoipo mai i lenei mea i o outou luma ma i o outou aso.’

10 “Pe a e taʻu atu i lenei nuu o nei upu uma, ma e latou te faapea mai iā te oe, ‘O le ā le mea ua fetalai mai ai Ieova iā i matou i lenei malaia tele, ma o le ā la matou mea sesē, o le ā foʻi la matou agasala ua matou agasala ai iā Ieova lo matou Atua?’ 11 Ona e fai atu lea iā i latou: ‘Ua fetalai mai Ieova, “Talu ai ua tuua aʻu e o outou tamā, ma ua latou mulimuli atu pea i isi atua, ua latou auauna ma ifo i ai. A ua latou tuua aʻu, ma ua latou lē tausia foʻi laʻu tulafono. 12 A ua sili atu ona leaga mea ua outou faia nai lo o o outou tamā, ma ua taʻitasi outou ma savavali i le maaa o lona lotoleaga, i le lē usiusitaʻi mai iā te aʻu. 13 Ou te lafoaʻi foʻi outou mai i lenei laueleele i le nuu e tou te leʻi iloa, e leʻi iloa foʻi e o outou tamā, ma e tou te auauna ai i inā i isi atua i le ao ma le pō, auā ou te lē alofa mutimutivale iā te outou.”’

14 “‘O le mea lea, faauta! e oo mai aso,’ ua fetalai mai ai Ieova, ‘e lē toe faapea ane ai: “O loo soifua Ieova o lē na aveina aʻe le fanauga a Isaraelu mai i le nuu o Aikupito!” 15 ae e faapea: “O loo soifua Ieova o lē na aveina aʻe le fanauga a Isaraelu mai i le nuu o le itu i mātū, ma nuu uma na ia faataapeape i ai i latou!” ma ou te toe aumaia lava i latou i lo latou laueleele, na ou foaʻiina atu i o latou augātamā.’

16 “‘O lenei, ou te aauina atu tagata faifaiva e toʻatele,’ ua fetalai mai ai Ieova, ‘e latou te fagogota lava mo i latou; e mulimuli ane, ona ou aauina atu foʻi lea o tagata tulimanu e toʻatele, e latou te tutuli lava e saʻili i latou mai i mauga uma, o aʻega uma, ma vaipapa uma. 17 Auā ua vaai atu oʻu mata i o latou ala uma. E leʻi natia na mea i oʻu luma, e leʻi lilo foʻi o latou sesē i laʻu vaai. 18 E muamua lava, ou te toe taui atu le aofaʻiga atoa o a latou mea sesē ma la latou agasala, ona o lo latou faaleagaina o loʻu nuu. Ua latou faatumu loʻu tofi i o latou tupua inosia e leai ni ola ma a latou mea leaga.’”

19 Ieova e, o loʻu malosi ma loʻu lafitaga, o le mea ou te sola i ai i le aso o le puapuaga, e ō mai lava iā te oe o atunuu mai i tuluʻiga o le lalolagi, ma e latou te faapea atu: “E moni lava ua fai ma tofi o o matou augātamā le pepelo, o mea faatauvaa, ma mea e leai ni aogā.” 20 Pe e mafai ea e se tagata ona ia faia mo ia lava ni atua, ae e lē o ni atua i latou?

21 “O le mea lea, ou te faailoa atu iā i latou; o le taimi lea, ou te faailoa atu ai iā i latou loʻu lima ma loʻu malosi, ma e latou te iloa ai o loʻu igoa o Ieova.”

Ieremia  17 : 1 - 27

17 “Ua tusia le agasala a Iuta i le peni uʻamea. Ua vaneina foʻi le papamaa o o latou loto e le mata taimane, ma luga o nifo o o latou fata faitaulaga, 2 a o manatua e a latou fanau o latou fata faitaulaga, ma a latou pou paia i tala ane o se laau lauolaola, i luga o aʻega maualuluga, 3 ma luga o mauga i le fanua. Ou te tuuina atu au oloa ma au ʻoa uma ina ia faoa, atoa ma au mea maualuluga, ona o le agasala i lou laueleele uma. 4 O oe lava foʻi, ua e lafoaʻiina ai lou tofi na ou tuuina atu iā te oe. Ou te tuuina atu foʻi oe e auauna i ou fili i le nuu e te lē iloa; ua tutuina e outou le afi i loʻu ita. E faamūina pea i aso uma lava.”

5 O le mea lenei ua fetalai mai ai Ieova: “Ia malaia le tagata e tuu lona faatuatuaga i le tagata, ma faalagolago atu i le malosi o le tagata, ma o lē foʻi ua liliuese lona loto mai iā Ieova. 6 E avea lava o ia ma laau tutasi i le fanua laugatasi o le toafa, ma e lē iloa foʻi pe a oo mai ni mea lelei; ae e nofo o ia i nofoaga naumati i le toafa, i se nuu oona e lē o ʻaināina. 7 E manuia le tagata e faatuatua iā Ieova, o lē foʻi ua avea Ieova ma ona faatuatuaga. 8 E avea lava o ia e pei o se laau ua totō i tafatafa o vai, e sosolo atu ona aa i tafatafa ane o le vaitafe; ma e lē iloa foʻi e ia pe a oo mai le vevela, ae e lauolaola ona lau. E lē popole o ia i le tausaga o le lāmala, e lē taitai foʻi taofia lona fua mai.

9 “E sili ona faaʻoleʻole le loto nai lo o mea uma, ma e matuā leaga lava. O ai sē e mafai ona iloa? 10 O aʻu o Ieova, o loo saʻiliʻili i le loto ma iloilo i manatu,* ina ia tuuina atu i tagata taʻitoʻatasi e tusa ma ona ala, e tusa foʻi ma le fua o ana mea na fai. 11 E pei o le koli* ua ia faapotopoto faatasi fua ae e lē o ni ona fua, e faapea foʻi le tagata ua maua ʻoa, ae e leʻi maua i le amiotonu. E tuua e ia i latou i le ʻafa o ona aso, ae e avea o ia ma vale i lona iʻuga.”

12 O le mea o loo iai lo tatou malumalu, o le nofoālii mamalu lea e maualuga mai i le amataga. 13 Ieova e, le faamoemoega o Isaraelu, e faamāina i latou o ē ua tuua oe. O igoa o i latou ua fulitua mai iā te aʻu e tusia i latou i le eleele, auā ua latou tuua Ieova, o le puna o le vai ola. 14 Ieova e, ia e faamālōlō mai iā te aʻu, ona ou mālōlō ai lea. Ia e faaola mai iā te aʻu, ona faaolaina ai lea o aʻu; auā o oe ou te vivii atu i ai.

15 Faauta! Ua iai nisi ua faapea mai iā te aʻu: “O fea o iai le afioga a Ieova? Inā faaoo mai ia faamolemole.” 16 A o aʻu, e leʻi vave ona ou musu i le avea ma leoleo mamoe e mulimuli atu iā te oe, ma ou te leʻi naunau tele atu foʻi i le aso leaga. Ua e silafia lava faaupuga a oʻu laugutu; ua i ou luma lea. 17 Aua neʻi avea oe o se mea ou te mataʻu ai. O loʻu sulufaʻiga oe i le aso o le puapuaga. 18 Ia faamāina ē o faasauā mai iā te aʻu, ae aua neʻi faamāina aʻu. Ia avea i latou ma ē ua matataʻu, ae aua neʻi faamataʻuina aʻu. Ia faaoo atu iā i latou le aso o le puapuaga, ma ia faaumatia i latou i le malaia e faaluaina lona leaga.

19 O le mea lenei ua fetalai mai ai Ieova iā te aʻu: “Inā alu ia ma e tū i le faitotoʻa o le fanauga a le nuu, e ulu mai ai tupu o Iuta ma latou ō atu ai i fafo, ma faitotoʻa uma o Ierusalema. 20 Ia e fai atu iā i latou, ‘Inā faalogo mai ia i le afioga a Ieova, o outou tupu o Iuta, o Iuta uma, ma outou uma o loo nonofo i Ierusalema, o ē o loo ulu mai i nei faitotoʻa. 21 O le mea lenei ua fetalai mai ai Ieova: “Ia outou faaeteete, ma aua neʻi outou ave se avega i le aso sapati, ma outou aumai ai i faitotoʻa o Ierusalema. 22 Aua foʻi neʻi o outou avatu se avega mai i o outou fale i le aso sapati; aua foʻi tou te faia se galuega e tasi. Ia outou faapaiaina le aso sapati, e pei ona ou poloaʻi atu ai i o outou augātamā; 23 ae latou te leʻi faalogo pe uaʻi mai o latou taliga, ua faamaaa pea o latou ua ina ia lē faalogo ma talia ai le aʻoaʻiga.”’

24 “ʻ“Afai e tou te matuā usiusitaʻi mai iā te aʻu,” ua fetalai mai ai Ieova, “e tou te lē aumaia se avega i faitotoʻa o lenei aai i le aso sapati, ma ia faapaiaina le aso sapati i le lē faia ai lava o se galuega, 25 ona ulu mai ai lea i faitotoʻa o lenei aai o tupu faatasi ma perenise o loo nonofo i le nofoālii o Tavita, o loo tiʻetiʻe i le kariota ma solofanua, o i latou ma o latou perenise, o tagata o Iuta, ma ē o loo nonofo i Ierusalema; ma e ʻaināina lava lenei aai i aso uma. 26 E ō mai lava tagata mai i aai o Iuta, o nofoaga o loo siʻomia ai Ierusalema, o le nuu o Peniamina, o le nofoaga maulalo, o vaega maugā, ma le Nekepi, e latou te aumaia i le fale o Ieova le taulaga mū, o le taulaga, o le taulaga i meaʻai, o le lipano, ma le taulaga o faafetai.

27 “ʻ“Ae afai e tou te lē usiusitaʻi iā te aʻu i le faapaiaina o le aso sapati ma lē aveina ai se avega, a ua ō mai ma avega i faitotoʻa o Ierusalema i le aso sapati, ona ou susunu lea o ona faitotoʻa i le afi, ma matuā faaumatia ʻolo e nonofo ai o Ierusalema, e lē tineia lava.”’”

^ Iere. 17:10 I le gagana Eperu, “o oʻu fatugaʻo.”


^ Iere. 17:11 O le manulele e pei o se moa.


Ieremia  18 : 1 - 23

18 Ua oo mai le afioga a Ieova iā Ieremia, ua faapea mai: 2 “Inā tulaʻi ia, ma ia e alu ifo i le fale o le fai ipu omea, ona ou faailoa atu ai lea iā te oe o aʻu upu i inā.”

3 Ona ou alu ifo lea i le fale o le fai ipu omea, faauta foʻi, o loo faia lana galuega i luga o mea taavilivili a le fai ipu omea. 4 O le ipu foʻi na ia faia i le omea, ua faaleagaina i le lima o le fai ipu omea, ona ia toe liliu atu lea ma faia se isi ipu, e tusa ma le mea ua tonu i le manatu o le fai ipu omea e fai ai.

5 Ua toe oo mai foʻi iā te aʻu le afioga a Ieova, ua faapea mai: 6 “‘Le aiga o Isaraelu e, po ou te lē mafaia ea ona ou faia outou e pei lava o lenei ipu omea?’ ua fetalai mai ai Ieova. ‘Faauta! le aiga o Isaraelu e, e pei o le omea i le lima o le fai ipu omea, e faapea foʻi outou i loʻu lima. 7 O so o se taimi ou te tautala atu ai faasaga i se atunuu ma se malo ina ia liaʻiina, ma lepetia, ma faaumatia, 8 ma afai e liliuese lenā atunuu mai i ana amioga leaga na ou fai atu ai, ona toe sui ai lea o loʻu manatu i le malaia na ou manatu e faaoo i ai. 9 O so o se taimi foʻi ou te tautala atu ai e faatatau i se atunuu ma se malo ina ia atiaʻe ma totōina, 10 ae e faia lava e i latou mea leaga i oʻu luma i le lē faalogo mai i loʻu leo, ona toe sui ai lea o loʻu manatu i mea lelei na ou faapea ifo ai iā te aʻu, e faia mo lo latou lelei.’

11 “O lenei, inā fai atu ia faamolemole i tagata o Iuta ma ē o loo nonofo i Ierusalema, ‘O le mea lenei ua fetalai mai ai Ieova: “O lea ua ou saunia se mala mo outou, ma ou mafaufau foʻi i se mea leaga e faia iā te outou. Inā taʻitasi ia outou ma liliu mai i lona ala leaga, ma ia fai ia lelei o outou ala ma a outou amioga.”’”

12 A ua latou faapea mai: “E lē aogā! Ae e matou te mulimuli lava i o matou manatu, ma e taʻitasi foʻi i matou ma faia e tusa ma le maaa o lona lotoleaga.”

13 O le mea lenei ua fetalai mai ai Ieova: “Ia outou fesilisili atu i atunuu. Po o ai ua faalogo i mea faapenei? Ua matuā leaga lava le mea ua faia e le taupou o Isaraelu. 14 Pe e liusuavai ea le kiona o Lepanona mai i le papa o le fanua? Pe e mamate ea vai ese ua mālūlū o loo tafe lemū? 15 Auā ua faagaloina aʻu e loʻu nuu, a ua latou faamū le taulaga i le mea e lē aogā, ma ua latou faatausuai ai tagata i o latou ala, o ala o aso anamua, ma savavali i auala, o le ala e leʻi tanua, 16 ina ia fai lo latou laueleele ma mea e ofo ai, ma mea e tuufaaili ai i aso uma. O i latou uma e ui ane ai, e taufai pulatoʻa atu ma le ofo ma lūlū o latou ulu. 17 Ou te faataapeapeina i latou i le matagi mai i sasaʻe i luma o le fili. Ou te ū atu foʻi iā i latou loʻu tua, ae e lē o oʻu mata, i le aso o lo latou malaia.”

18 Ona latou faapea ane lea: “Inā outou ō mai ia, seʻi o tatou mafaufau i ni mea leaga e fai iā Ieremia, auā e lē mavae atu le tulafono mai i le ositaulaga, po o le fautuaga mai i le tagata atamai, ma le upu foʻi mai i le perofeta. Inā ō mai ia, seʻi o tatou taia o ia i o tatou laulaufaiva, aua foʻi neʻi o tatou uaʻi atu i sana upu e tasi.”

19 Ieova e, ia e liuliualo mai iā te aʻu, ma faafofoga mai i leo o ē e tetee mai iā te aʻu. 20 Pe e toe taui atu ea le leaga i le lelei? Auā ua latou eli se lua mo aʻu. Ia e manatua na ou tū i ou luma e tautala atu i mea lelei e faatatau iā i latou, ina ia liliuese ai lou toʻasā mai iā i latou. 21 O le mea lea, ia e tuuina atu a latou fanau i le oge, ma tuuina atu i latou i le malosi o le pelu; ia avea a latou avā ma fafine ua toesea a latou fanau, ma fafine ua oti a latou tane. Ia fasiotia foʻi o latou tamāloloa i le faamaʻi e oti ai, ma ia fasia o latou tauleleʻa i le pelu i le taua. 22 Ia lagona le alaga mai i o latou fale, pe a e faaoo faafuaseʻi ifo iā i latou le ʻau e faoa a latou mea. Auā ua latou eli se lua e puʻea ai aʻu, ma ua latou natia foʻi ni mailei mo oʻu vae.

23 A o oe, Ieova e, ua e silafia lelei lava a latou taupulepulega uma faasaga iā te aʻu, ina ia ou oti ai. Aua e te ufitia la latou mea sesē, ma aua e te soloiesea la latou agasala mai i ou luma; ae ia avea i latou ma ē ua tautevateva i ou luma. Ia e gaoioi faasaga iā i latou i le taimi o lou toʻasā.

Ieremia  19 : 1 - 15

19 O le mea lenei ua fetalai mai ai Ieova: “Ia e alu ma aumai se fagu omea a le fai ipu omea, o nisi o toeaina o le nuu, ma nisi o toeaina o le ʻauositaulaga. 2 Ia e alu i le vanu o le atalii o Hinoma, o loo i le mea e ui atu ai i le Faitotoʻa o Taʻega Ipu Omea. O i inā e te folafola atu ai upu ou te fai atu ai iā te oe. 3 Ia e faapea atu, ‘O outou tupu o Iuta ma outou o ē o loo nonofo i Ierusalema, inā faalogo mai ia i le afioga a Ieova. O le mea lenei ua fetalai mai ai Ieova o ʻau, o le Atua o Isaraelu:

“ʻ“O lenei, ou te aumaia le malaia i lenei mea, ma afai e faalogo i ai se tasi, e faateʻia ai o ia;* 4 auā ua latou tuua aʻu ma faia lenei nofoaga ina ia lē toe iloa, ua latou faamū ai foʻi le taulaga i isi atua latou te lē iloa, o i latou, o o latou augātamā, ma tupu o Iuta; ua latou faatumu foʻi lenei mea i le toto o ē e lē sala. 5 Ua latou faia nofoaga maualuluga iā Paala ina ia susunu ai o latou atalii i le afi e fai ma taulaga mū iā Paala, o le mea ou te leʻi poloaʻia pe fai atu ai, ma e leʻi alu aʻe foʻi i loʻu loto.”’

6 “ʻ“O le mea lea, faauta! e oo mai aso,” ua fetalai mai ai Ieova, “e lē toe taʻua ai lenei nofoaga o Tofeta ma le vanu o le atalii o Hinoma, a o le vanu e fasiotia ai. 7 Ou te faalēaogāina ai foʻi le fautuaga a Iuta ma Ierusalema i lenei mea, ou te tuuina atu i latou ina ia paʻuʻū i le pelu i luma o o latou fili, ma lima o i latou o loo saʻili ia oti i latou. Ou te tuuina atu o latou tino oti e fai ma mea e ʻai a manufelelei o le lagi ma manu o le fanua. 8 Ou te faia lenei aai ma mea e ofo ai ma mea e tuufaaili ai. O i latou uma e ui ane ai, e taufai pulatoʻa atu ma le maofa, ma tuufaaili ai i ona mala uma. 9 Ou te tuuina atu i latou e aai i tino o o latou atalii ma tino o o latou afafine; e taʻitasi foʻi i latou ma ʻai i le tino o lona uso a tagata, ona o omiga ma mafatiaga ua faatigāina ai i latou e o latou fili, ma ē o loo saʻili ina ia oti i latou.”’

10 “Ia e nutililii foʻi le fagu i luma o tagata o ē o loo ō faatasi ma oe. 11 Ia e fai atu iā i latou, ‘O le mea lenei ua fetalai mai ai Ieova o ʻau: “E faapea foʻi ona ou nutililiia o lenei nuu ma lenei aai, e pei ona nuti e se tasi o le ipu a le fai ipu omea ina ia lē mafai ona toe faia; e tatanu foʻi i latou i Tofeta seʻia lē toe iai se mea e tanu ai.”’

12 “Ua fetalai mai Ieova: ‘E faapea foʻi ona ou faia i lenei mea ma tagata o loo nonofo ai, e oo lava i lenei aai ia faia e pei o Tofeta. 13 E avea foʻi fale o Ierusalema ma fale o tupu o Iuta e pei o Tofeta, e lē mamā, o fale uma i luga o taualuga na latou faamū ai taulaga i ʻau uma o le lagi, ma liligi atu ai taulaga i meainu i isi atua.’”

14 Ona sau lea o Ieremia mai i Tofeta lea na auina atu i ai o ia e Ieova e vavalo ai, ma tū i le lotoā o le fale o Ieova, ua faapea atu i le nuu uma: 15 “O le mea lenei ua fetalai mai ai Ieova o ʻau, o le Atua o Isaraelu, ‘Faauta, ou te aumaia i lenei aai ma ona aai uma, o mala uma na ou fai atu ai faasaga iā te ia, auā ua faamaaa o latou ua ina ia latou lē usiusitaʻi i aʻu upu.’”

^ Iere. 19:3 O lona uiga, ua “taalili ona taliga.”


Ieremia  20 : 1 - 18

20 Ua faalogologo atu pea Pasura le atalii o Imere, o le ositaulaga, o ia foʻi o le taʻimua sili i le fale o Ieova, a o faia valoaga a Ieremia i upu nei. 2 Ona taia lea e Pasura o le perofeta o Ieremia, ma ua tuuina o ia i laau faamau sa i le Faitotoʻa Aupitoaluga o Peniamina, sa i le fale o Ieova. 3 Ae i le aso na sosoo ai, na tatala ai e Pasura Ieremia mai i laau faamau, ona fai atu lea o Ieremia iā te ia:

“Ua faaigoa oe e Ieova, e lē o Pasura, a o le Mataʻu i itu uma.* 4 Auā o le mea lenei ua fetalai mai ai Ieova, ‘O lenei, ua ou faia oe ma mataʻu iā te oe, ma ē uma ua e alofa i ai, e latou te paʻuʻū lava i le pelu a o latou fili a o e vaavaai atu i ai; ou te tuuina atu foʻi Iuta uma i lima o le tupu o Papelonia, e na te ave faapagota i latou i Papelonia ma fasia i latou i le pelu. 5 Ou te tuuina atu foʻi mea uma o loo teuina a lenei aai, o ana oloa uma, o ana mea tāua uma; ma ʻoa uma a tupu o Iuta, ou te tuuina atu i lima o o latou fili. E latou te faoa lava na mea, ma ave ma avatu i Papelonia. 6 A o oe, Pasura e, ma ē uma o loo nonofo i lou fale, e aveina faapagota outou; e te alu atu i Papelonia ma o i inā e te oti ai, e tanu ai foʻi oe faatasi ma ē uma ua e alofa i ai, ona ua e vavalo atu iā i latou i mea pepelo.’”

7 Ieova e, ua e faasesēina aʻu, o le mea lea ua sesē ai. Ua e faaaogā lou malosi iā te aʻu, ma ua e manumalo. Ua avea aʻu ma mea e toē i ai i le aso atoa; ua tauemu mai foʻi tagata uma iā te aʻu. 8 Auā o le tele lava ou te tautala atu ai, ou te alaga atu ai foʻi. Ou te valaau atu e uiga i le sauā ma le faatafunaina. Auā ua avea le afioga a Ieova ma mea ua faalumaina ai aʻu, ma ula mai ai i le aso atoa. 9 Ona ou fai atu lea: “Ou te lē toe taʻutaʻuina lava o ia, ou te lē toe tautala foʻi i lona suafa.” Ae i loʻu loto, ua pei o se afi e mumū o loo punitia i totonu o oʻu ivi; ma ua ou lē lavā taofi, ua lē mafai foʻi ona ou onosaia. 10 Auā ua ou faalogo i le tala leaga mai i le toʻatele. Ua iai le mataʻu i mea uma. “Inā outou taʻu atu ia, ona matou taʻutaʻu atu foʻi lea e uiga iā te ia.” O tagata uma e faapea mai “Filemu!” ua latou lamalama po ou te setusetu, ua latou faapea: “Atonu e faasesēina o ia, ona tatou manumalo ai lea iā te ia ma tauimasui atu iā te ia.” 11 Ae sa faatasi Ieova ma aʻu e pei o se toa malosi e mataʻutia. O le mea lea e tausuai ai, ae e lē manumalo i latou o loo faasauā mai iā te aʻu. E matuā faamāina i latou, auā ua lē taulau. E lē galo foʻi lo latou māsiasi e faavavau.

12 A o oe, Ieova o ʻau e, o loo e suʻesuʻe i le tagata amiotonu; o loo e silasila foʻi i manatu* ma le loto. Ia ou iloa atu lau tauimasui iā te i latou, auā ua ou faailoa atu iā te oe laʻu faamasinoga.

13 O outou le nuu e, ia outou pepese atu iā Ieova! Ia vivii atu iā Ieova! Auā ua laveaʻi e ia le tagata mativa mai i lima o ē e faia mea leaga.

14 Ia malaia le aso na ou fanau mai ai! Aua foʻi neʻi faamanuiaina le aso na fanaua ai aʻu e loʻu tinā! 15 Ia malaia le tagata na avatua le tala lelei i loʻu tamā, e faapea: “Ua fanau mai iā te oe se atalii, o se tama tama!” Na ia matuā faafiafiaina ai o ia. 16 Ia avea lava lenā tagata ma aai ua lafoaʻiina e Ieova, ma ua lē faanoanoa ai o Ia. Ia lagona foʻi e ia le alaga i le taeao ma le alaga o le taua i le tutonu o le lā.

17 Aiseā na ia lē fasiotia ai aʻu ina o ou i le manava, ina ia avea ai loʻu tinā ma tuugamau iā te aʻu, ma ia tō ai pea lona manava i aso uma lava? 18 Aiseā na ou sau ai mai i le manava ina ia ou vaai i galuega mamafa ma le tigā, ma iʻu ai oʻu aso i le māsiasi?

^ Iere. 20:3 Po o “Makoru-misapipa.” E mai i le faa-Eperu o le Ma·ghohrʹ mis·sa·vivʹ.


^ Iere. 20:12 I le gagana Eperu, “o oʻu fatugaʻo.”


Ieremia  21 : 1 - 14

21 O le afioga a Ieova na oo mai iā Ieremia, ina ua aauina atu e le Tupu o Setekaia o Pasura le atalii o Malakia, ma Sefanaia le atalii o Maaseia, o le ositaulaga, e faapea: 2 “Faamolemole lava, seʻi e fesili atu iā Ieova mo i tatou, ona ua siitaua mai iā i tatou Nepukanesa le tupu o Papelonia. Atonu e faia e Ieova iā i tatou e tusa ma ana galuega ofoofogia uma, ina ia alu ese ai o ia mai iā i tatou.”

3 Ona fai mai lea o Ieremia iā i latou: “O le mea lenei e tou te fai atu ai iā Setekaia, 4 ‘O le mea lenei ua fetalai mai ai Ieova le Atua o Isaraelu: “Ou te faaliliuina atu auupega o le taua o loo i o outou lima, o loo outou tau ai ma le tupu o Papelonia ma tagata Kaletaia o ē o loo siʻomia outou i fafo o le pā, ou te faapotopoto foʻi i latou i le ogatotonu o lenei aai. 5 O aʻu foʻi, ou te faasagatau atu iā te outou i le lima faaloaloa ma le lima malosi, ma le ita, o le lotoa, ma le ita tele. 6 Ou te taia ē o loo nonofo i lenei aai, o tagata atoa ma manu. E oti foʻi i latou i le faamaʻi tele.”’

7 “‘Ua fetalai mai Ieova, “Pe a mavae lenā, ou te tuuina atu Setekaia le tupu o Iuta ma ana auauna, o tagata ma i latou o ē o loo totoe i le aai mai i le faamaʻi, ma le pelu, ma le oge, i le lima o Nepukanesa le tupu o Papelonia, e oo foʻi i lima o o latou fili, ma lima o i latou o loo saʻili ia oti i latou, e na te taia lava i latou i le pelu. E lē alofa o ia iā i latou, e lē tigā alofa i ai, pe alofa mutimutivale foʻi i ai.”’

8 “E te fai atu foʻi i lenei nuu, ‘O le mea lenei ua fetalai mai ai Ieova: “O lenei, ua ou tuuina atu i o outou luma le ala o le ola, ma le ala o le oti. 9 O lē e nofo pea i lenei aai, e oti o ia i le pelu, o le oge, ma le faamaʻi; a o lē e alu ese, ma vavaeese atu i tagata Kaletaia o ē o loo siʻomia outou, e ola o ia ma e avea foʻi lona ola ma ana vete.”’

10 “ʻ“Auā ua ou faasaga atu i lenei aai ia oo i ai le malaia, ae e lē o le manuia,” ua fetalai mai ai Ieova. “E tuuina atu i le lima o le tupu o Papelonia, e na te susunuina lava i le afi.”

11 “‘A o le aiga o le tupu o Iuta, ia outou faalogologo mai i le afioga a Ieova. 12 Le aiga o Tavita e, o le mea lenei ua fetalai mai ai Ieova: “Ia faia le faamasinoga tonu i taeao uma, ma ia laveaʻiina lē ua faoa ana mea mai i le lima o lē ua ia ave faagaoia, ina ia lē alu atu ai loʻu ita e pei o se afi ma susunu ai, ae e leai foʻi se tasi e na te mafaia ona tineia, ona o le leaga o mea na outou faia.”’

13 “‘O oe o lē e nofo i le fanua laugatasi, o le papa o le mea laugatasi, ua ou tetee iā te oe,’ ua fetalai mai ai Ieova. ‘A o outou o ē ua faapea mai: “O ai e alu ifo e tau ma i tatou? O ai foʻi e sau i mea o loo tatou nonofo ai?” 14 Ou te faasalaina outou e tusa ma le fua o mea na outou faia,’ ua fetalai mai ai Ieova. ‘Ou te faamūina foʻi se afi i lona vaomatua, ma e matuā faaumatia ai mea uma o loo siʻomia ai o ia.’”

Ieremia  22 : 1 - 30

22 O le mea lenei ua fetalai mai ai Ieova: “Inā alu ifo ia i le fale o le tupu o Iuta, ma ia e tautala atu i inā i lenei upu. 2 Ia e faapea atu, ‘Inā faalogologo mai ia i le afioga a Ieova, le tupu e, o Iuta o lē o loo tiʻetiʻe i le nofoālii o Tavita; o oe ma au auauna ma lou nuu, o ē o loo ulu mai i nei faitotoʻa. 3 O le mea lenei ua fetalai mai ai Ieova: “Ia outou faia le faamasinogatonu ma le amiotonu, ma ia laveaʻiina lē ua faoa ana mea mai i le lima o lē gaoia mea; aua neʻi agaleaga i le tagata ese, o le tama ua leai se tamā, ma le fafine ua oti lana tane. Aua le faasauā iā i latou. Aua foʻi neʻi faamaligiina le toto o ē ua lē sala i lenei mea. 4 Auā afai e tou te faia lenei upu, ona ulu mai ai lava lea i faitotoʻa o lenei fale o tupu o loo nonofo i le nofoālii o Tavita, o loo tiʻetiʻe i kariota ma solofanua, o ia ma ana auauna ma lona nuu.”’

5 “‘Ae afai tou te lē usiusitaʻi i nei upu, ou te tautō aʻu iā te aʻu,’ ua fetalai mai ai Ieova, ‘e avea lava lenei fale ma mea e faatafunaina.’

6 “Auā o le mea lenei ua fetalai mai ai Ieova e faatatau i le fale o le tupu o Iuta, ‘Ua pei oe iā te aʻu o Kiliata, o le tumutumu o Lepanona. E moni, ou te faia oe ma toafa; a o aai, e lē aināina e se tasi. 7 Ou te tofia tagata e faatamaʻia mea ina ia tigā ai oe, e taʻitasi le tagata ma ana auupega; latou te tātuu i lalo arasi e pito sili ona lelei, ma lafo i le afi. 8 E tele lava nuu e ui ane i lenei aai, ma e faapea ane foʻi le tasi i le isi: “Aiseā ua faia ai faapea e Ieova i lenei aai tele?” 9 Ona latou fai atu lea: “Ona ua latou tuua le feagaiga a Ieova lo latou Atua, ae ifo atu i isi atua ma auauna i ai.”’

10 “Aua tou te fetagisi mo le tagata ua oti, aua foʻi tou te faanoanoa iā te ia. Ia tagi masūsū ona o lē ua alu ese, auā e lē toe foʻi mai o ia, ma e lē toe vaai lava o ia i le nuu o ona aiga. 11 Auā o le mea lenei ua fetalai mai ai Ieova e faatatau iā Saluma le atalii o Iosia, o le tupu o Iuta o lē o loo pule nai lo o lona tamā o Iosia, o lē ua alu ese atu mai i lenei mea, ‘E lē toe foʻi mai lava o ia i lenei mea. 12 Auā e oti o ia i le mea na latou ave faapagota i ai o ia, e lē toe vaai o ia i lenei nuu.’

13 “Oi talofa i lē ua faia lona fale, ae e lē faia i le amiotonu, o ona potu i luga, ae e lē faia i le faamasinogatonu, ua faaaogā e ia lona uso a tagata e auauna fua iā te ia, ma e na te lē avatua i ai lona totogi; 14 o lē ua faapea ane, ‘Ou te faia mo aʻu se fale telē ma ni potu tetelē i luga; ma faalautetele atu i ai oʻu faamalama, e ufitia i le arasi ma e vali foʻi i le vali mūmū.’ 15 Pe e faaauau ea ona e pule ona ua sili atu oe nai lo o isi i le faaaogāina o arasi? A o lou tamā, pe e leʻi ʻai ea o ia ma inu ma faia le faamasinogatonu ma le amiotonu? O le mea lenā na manuia ai o ia. 16 Na finau o ia mo le faamasinoga o lē ua puapuagatia ma lē ua mativa. O le mea lenā na manuia ai o ia. ‘Pe e lē ona sa ia iloa aʻu,’ ua fetalai mai ai Ieova. 17 ‘E moni lava ua uaʻi atu lau vaai ma lou loto i au polofiti e maua mai i faiga faagaoi, ma ua sasaa le toto o lē ua lē sala, ma mea e ave faagaoi, ma mea e faoa, ina ia faia ai pea na mea.’

18 “O le mea lea ua fetalai mai ai Ieova e faatatau iā Ioakima le atalii o Iosia, o le tupu o Iuta, ‘E latou te lē tagiauē mo ia: “Auē loʻu uso e! Auē loʻu tuafafine e!” E latou te lē tagiauē mo ia: “Auē loʻu matai e! Auē ua mavae atu lona mamalu!” 19 E tanumia o ia e pei ona tanu o se asini poʻa, e fetosoaʻiina ma lafoaʻiina i tua o faitotoʻa o Ierusalema.’

20 “Inā alu aʻe ia i Lepanona ma alaga atu, ia e leotele i Vasana. Ia alaga foʻi mai i Aperima, auā ua faaumatia i latou uma sa alolofa tele iā te oe. 21 Na ou tautala atu iā te oe i le taimi e te leʻi popole ai i se mea e tasi. Na e faapea mai, ‘Ou te lē usiusitaʻi i ai.’ O lau masani lava lenā talu ina e talavou, auā e te leʻi faalogo i loʻu leo. 22 E leoleoina e le matagi au leoleo mamoe uma; ma e ave faapagota i latou o ē e alolofa tele iā te oe. Auā e te māsiasi i lea taimi, ma e faalumaina lava oe ona o ou puapuaga uma. 23 O oe lenā, o lē e nofo i Lepanona, ua fai lou ofaga i luga o arasi, oi talofa lava iā te oe i lou ōi pe a oo iā te oe le tigā a fanau, o tigā e pei o se fafine o le a fanau!”

24 “‘O loo ola aʻu,’ ua fetalai mai ai Ieova, ‘e tusa lava pe avea Konia le atalii o Ioakima, o le tupu o Iuta ma mama e faamaufaailoga ai i loʻu lima taumatau, ae ou te seʻiesea lava oe mai i lea mea! 25 Ou te tuuina atu foʻi oe i lima o i latou o loo saʻili e fasiotia oe, o lima o i latou ua e fefe i ai, o le lima o Nepukanesa le tupu o Papelonia, ma lima o tagata Kaletaia. 26 Ou te tutulia oe ma lou tinā o lē na fanaua oe i se isi nuu e lua te leʻi fananau mai ai, o inā e lua te feoti ai. 27 A o le nuu na naunau o latou loto e latou te toe foʻi mai i ai, e latou te lē toe foʻi mai lava i ai. 28 Po o lenei ea tagata o Konia ua na o se ipu inosia, ua nutililiia, po o se ipu ua lē fiafia i ai? Aiseā ua tutulia ai o ia ma lana fanau, ma lafoaʻiina i le nuu e latou te lē iloa?’

29 “E! le lalolagi e, le lalolagi e, le lalolagi e, inā faalogologo mai ia i le afioga a Ieova. 30 O le mea lenei ua fetalai mai ai Ieova, ‘Ia outou tusia lenei tagata o sē e leai sana fanau, ma o se tagata e lē manuia i lona olaga; auā e lē manuia se isi o lana fanau, e lē nofo foʻi i le nofoālii o Tavita pe toe pule foʻi i Iuta.’”

Ieremia  23 : 1 - 40

23 “Oi talofa i leoleo mamoe o ē ua faaumatia ma faasalalau solo mamoe ua ou fafagaina!” ua fetalai mai ai Ieova.

2 O le mea lea ua fetalai mai ai Ieova le Atua o Isaraelu, faasaga i leoleo mamoe o loo leoleoina loʻu nuu: “Ua outou faasalalau solo aʻu mamoe; ua outou faataapeape pea i latou, ma ua outou lē tausia foʻi i latou.”

“O lea, ou te liliu atu ai iā te outou ona o le leaga o a outou mea na fai,” ua fetalai mai ai Ieova.

3 “O aʻu lava ou te faapotopoto faatasi o ē o totoe o aʻu mamoe, mai i atunuu uma na ou faataapeape i ai i latou, ma ou toe aumaia i latou i lo latou laufanua e aai ai, latou te fanafanau ai lava ma faatoʻateleina ai. 4 Ou te faatūina mo i latou o leoleo mamoe e leoleoina lava i latou; e lē toe fefefe ai i latou pe matataʻu, e leai foʻi se tasi e leiloa,” ua fetalai mai ai Ieova.

5 “Faauta! E oo mai aso,” ua fetalai mai ai Ieova, “ou te faatūina ai mo Tavita se tātupu amiotonu. E pule lava le tupu, e gaoioi ma le faautauta, ma faia le faamasinogatonu ma le amiotonu i le nuu.* 6 E faaolaina Iuta i ona aso, e nonofo foʻi Isaraelu ma le saogalemu. O le suafa foʻi lenei e faaigoa ai o ia, o Ieova o La Tatou Amiotonu.”

7 “O le mea lea, faauta! e oo mai aso,” ua fetalai mai ai Ieova, “e lē toe faapea ane ai i latou, ‘O loo soifua Ieova o lē na aveina aʻe le fanauga a Isaraelu mai i le nuu o Aikupito,’ 8 ae e faapea, ‘O loo soifua Ieova o lē na aveina aʻe ma o lē na aumaia le fanauga a le aiga o Isaraelu mai i le nuu o le itu i mātū, ma nuu uma na ou faataapeape i ai i latou,’ ona nonofo ai lava lea o i latou i lo latou laueleele.”

9 A ua momomo loʻu loto i totonu iā te aʻu ona o perofeta. Ua gatete oʻu ivi uma. Ua pei aʻu o se tagata ua onā, ma ua pei foʻi o se tagata ua faatoʻilaloina i le uaina, ona o Ieova ma ana afioga paia. 10 Auā ua tumu le nuu i tagata mulilulua. Ona o le malaia, ua faavauvau ai le nuu, ua mamago fanua o le toafa e aai ai lafumanu; ua leaga lava o latou ala, ma ua lē tonu foʻi lo latou malosi.

11 “Auā o perofeta atoa ma ositaulaga, ua amioleaga i latou. Ua ou iloa foʻi i loʻu fale lo latou leaga,” ua fetalai mai ai Ieova. 12 “O le mea lea e avea ai lo latou ala iā i latou e pei o mea maseesee i le pōuliuli, e tuleia i ai i latou ma paʻuʻū ai lava.”

“Auā ou te faaoo atu iā i latou le malaia, i le tausaga e faasalaina ai i latou,” ua fetalai mai ai Ieova. 13 “Ua ou iloa amioga lē talafeagai a perofeta o Samaria. Ua fai i latou ma perofeta ua uunaʻia e Paala, ua faia pea e i latou loʻu nuu o Isaraelu ina ia feoaʻi solo. 14 Ua ou vaaia foʻi mea mataʻutia i perofeta o Ierusalema, ua latou faia le mulilua ma savavali i le pepelo; ua latou faamalosia lima o ē e faia mea leaga ina ia lē toe foʻi mai ai i latou, e taʻitasi mai i lona leaga. Ua pei i latou uma iā te aʻu o Sotoma, ma ua pei ē uma o loo nonofo ai o Komoro.”

15 O le mea lenei ua fetalai mai ai Ieova o ʻau faasaga i perofeta: “O lenei, ou te fafaga iā i latou i mea oona, ma ou avatu iā i latou vai oona e feinu ai. Auā o perofeta o Ierusalema ua māfua ai ona fulitua le nuu uma.”

16 O le mea lenei ua fetalai mai ai Ieova o ʻau: “Aua tou te faalogo atu i upu a perofeta o ē o loo vavalo atu iā te outou. Ua latou taʻitaʻia outou i mea e lē aogā. Ua latou tautatala atu i faaaliga mai i o latou lava loto, ae e lē mai i le fofoga o Ieova. 17 Ua latou fai atu pea lava pea iā i latou o ē e lē faaaloalo mai iā te aʻu, ‘Ua fetalai Ieova: “E oo le filemu iā te outou.”’ Ua latou faapea atu foʻi iā i latou uma o loo savavali i le maaa o o latou loto, ‘E leai se mala e oo iā te outou.’ 18 O ai ea e tū atu i le faapotopotoga o uō mamae a Ieova, ina ia vaai o ia ma faalogo ai i lana afioga? O ai ea foʻi ua uaʻi atu i lana afioga ina ia lagona ai e ia? 19 Faauta! Ua alu atu le matagi malosi mai iā Ieova, e alu atu lava lona maʻemaʻeā e pei o se afā mataʻutia. E taavili atu i ulu o ē e amioleaga. 20 E lē toe liliu le toʻasā o Ieova seʻia faia e ia, seʻia faataunuu foʻi e ia manatu o lona finagalo. E tou te malamalama lelei foʻi i ai i aso e gata ai.

21 “Ou te leʻi aauina atu na perofeta, a ua latou taufetuli. Ou te leʻi tautala atu foʻi iā i latou, a ua latou faia valoaga. 22 Ae pe ana tutū i latou i le faapotopotoga o aʻu uō mamae, semanū ua latou faailoa atu i loʻu nuu aʻu upu, ma latou faaliliuese i latou mai i lo latou ala leaga ma le leaga o a latou mea na fai.”

23 “Po o aʻu ea o se Atua e latalata, ae e lē o se Atua e mamao?” ua fetalai mai ai Ieova.

24 “Pe e mafai ea ona lafi se tagata i nofoaga lilo, ae ou te lē iloa o ia?” ua fetalai mai ai Ieova.

“E lē ua tumu ea le lagi ma le lalolagi iā te aʻu?” ua fetalai mai ai Ieova. 25 “Ua ou faalogo i mea ua fai atu ai perofeta, o ē ua vavalo ma le pepelo i loʻu igoa, ua faapea atu, ‘Ua fai laʻu miti! Ua fai laʻu miti!’ 26 O le ā le umi e iai pea i loto o le ʻauperofeta o ē o loo vavalo atu i mea pepelo, ma o perofeta lava i latou o le taufaaʻoleʻole o o latou loto? 27 Ua mafaufau i latou ina ia faagalo e loʻu nuu loʻu igoa e ala i a latou miti ua latou faamatala atu i le tasi i le isi, e pei foʻi ona faagalo e o latou tamā loʻu igoa ona o Paala. 28 O le perofeta ua fai lana miti, ia faamatala atu e ia le miti; a o lē ua iā te ia laʻu upu, ia tautala atu o ia i laʻu upu ma le faamaoni.”

“E faapefea ona tutusa ʻau mamago o saito ma fatu o le saito?” ua fetalai mai ai Ieova.

29 “Pe e lē pei ea laʻu upu o le afi,” ua fetalai mai ai Ieova, “ma e pei o le samala e tuʻininii ai le papa?”

30 “O le mea lea ou te tetee atu ai i perofeta,” ua fetalai mai ai Ieova, “o ē ua gaoia aʻu upu, e taʻitasi mai i lana aumea.”

31 “O le mea lea ou te tetee atu ai i perofeta,” ua fetalai mai ai Ieova, “o ē ua faaaogā o latou laulaufaiva e faapea atu ai, ‘Ua fetalai mai o ia!’”

32 “O le mea lea ou te tetee atu ai i perofeta o ē e faia miti pepelo,” ua fetalai mai ai Ieova, “o ē ua faamatala atu na miti ma faasesēina ai loʻu nuu ona o a latou mea pepelo, ma lo latou gugutu.”

“Ae ou te leʻi aauina atu i latou pe poloaʻia foʻi i latou. O le mea lea e lē aogā ai i latou i lenei nuu,” ua fetalai mai ai Ieova.

33 “Afai e fesili mai lenei nuu, o le perofeta, po o le ositaulaga iā te oe, e faapea, ‘O le ā le avega mai iā Ieova?’ ona e fai atu lea iā i latou, “‘O outou na o le avega! Ou te tuulafoaʻiina lava outou,” ua fetalai mai ai Ieova.’ 34 A o le perofeta, o le ositaulaga, po o le nuu o ē e faapea mai, ‘O le avega mai iā Ieova!’ Ou te liliu atu foʻi i lenā tagata ma lona aiga. 35 O le mea lenei e tou te fesili atu ai pea, e taʻitasi i lona tuaoi, e taʻitasi foʻi i lona uso, ‘O le ā le tali mai a Ieova? O le ā foʻi le mea na fetalai mai ai Ieova?’ 36 E tou te lē toe taʻua le avega mai iā Ieova, auā e taʻitasi le tagata ma fai lana lava upu ma avega, ma ua outou suia foʻi afioga a le Atua soifua, o Ieova o ʻau, o lo tatou Atua.

37 “O le mea lenei e te fai atu ai i le perofeta, ‘O le ā le tali na tuuina mai e Ieova iā te oe? O le ā na fetalai mai ai Ieova? 38 Afai foʻi e tou te faapea ane pea, “O le avega mai iā Ieova!” o le mea lenei ua fetalai mai ai Ieova: “Ona o lo outou fai mai, ‘O le upu lenei o le avega lava mai iā Ieova,’ a ua ou auina atu pea le upu iā te outou, e faapea, ‘Aua tou te faapea ane: “O le avega mai iā Ieova!”’ 39 o le mea lea, ou te matuā tuulafoaʻiina ai outou, ou te lafoaʻiina foʻi outou mai i oʻu luma, ma le aai na ou avatu iā te outou ma o outou augātamā. 40 Ou te faaee atu iā te outou le faalumaina i aso uma lava, ma le māsiasi i aso uma, e lē toe faagaloina lava.”’”

^ Iere. 23:5 Po o le “laueleele.”


Ieremia  24 : 1 - 10

24 Ona faaali mai lea e Ieova iā te aʻu, faauta foʻi! o ato mati e lua ua tuuina i luma o le malumalu o Ieova, ina ua uma ona ave faapagota e Nepukanesa le tupu o Papelonia o Iekonia le atalii o Ioakima o le tupu o Iuta, o perenise o Iuta, o tufuga ma ē e fauina pā mai i Ierusalema, ina ia ave i latou i Papelonia. 2 O le tasi ato, o mati e matuā lelei lava, e pei o mati ua muaʻi pula; a o le isi ato, o mati e matuā leaga lava, e lē mafai ona ʻaina ona o le leaga.

3 Ona fetalai mai lea o Ieova iā te aʻu: “Ieremia e, o le ā se mea o e vaai atu i ai?” Ona ou fai atu lea: “O mati, o mati e matuā lelei lava ma mati e matuā leaga lava, e lē mafai ona ʻaina ona o le leaga.”

4 Ona oo mai ai lea o le afioga a Ieova iā te aʻu, ua faapea mai: 5 “O le mea lenei ua fetalai mai ai Ieova le Atua o Isaraelu, ‘E pei o nei mati lelei, e faapea ona ou manatu i se auala lelei i ē ua ave faapagota o Iuta, o le a ou aauina ese atu mai i lenei mea i le nuu o Kaletaia. 6 E faasaga atu oʻu mata iā i latou i se auala lelei, ou te faafoʻisia foʻi i latou i lenei nuu. Ou te atiaʻe i latou, ma ou te lē lepetiaina; ou te totōina foʻi i latou, ma ou te lē liaʻiina lava. 7 Ou te foaʻiina atu iā i latou se loto ina ia iloa ai aʻu, o aʻu o Ieova; e avea i latou ma oʻu nuu, e avea foʻi aʻu ma o latou Atua, auā e toe foʻi mai i latou iā te aʻu ma o latou lotoatoa.

8 “‘E pei o mati leaga e lē mafai ona ʻaina ona o le leaga, o le mea moni lenei ua fetalai mai ai Ieova: “E faapea ona ou tuuina atu o Setekaia le tupu o Iuta, o ona perenise, o ē o totoe o Ierusalema o loo totoe i lenei nuu, ma i latou o loo nonofo i le nuu o Aikupito— 9 ou te tuuina atu i latou ina ia gatete ai, ma ia puapuagatia ai i malo uma o le lalolagi, e avea foʻi i latou ma luma, o upu faatusa, ma tauemuga, ma malaia, i mea uma ou te faataapeape i ai i latou. 10 Ou te aauina atu iā i latou le pelu, o le oge, ma le faamaʻi, seʻia faaumatia i latou mai i le laueleele na ou tuuina atu iā i latou ma o latou augātamā.”’”

Ieremia  25 : 1 - 38

25 O le afioga na oo mai iā Ieremia e faatatau i le nuu uma o Iuta, i le tausaga lona fā o le nofoaiga a Ioakima le atalii o Iosia, o le tupu o Iuta, o le tausaga muamua lea o le nofoaiga a Nepukanesa le tupu o Papelonia; 2 na fai atu ai le perofeta o Ieremia e faatatau i le nuu uma o Iuta, ma e faatatau foʻi i ē uma o loo nonofo i Ierusalema, e faapea:

3 “E amata mai i le tausaga lona sefulu tolu o le nofoaiga a Iosia le atalii o Amone, o le tupu o Iuta, e oo mai i le aso nei, e lua sefulu tolu tausaga na oo mai ai iā te aʻu le afioga a Ieova, ma na ou tautala atu ai pea iā te outou, na ou alapō i le taeao ma tautala atu, ae e tou te leʻi faalogo mai lava. 4 Na aauina atu foʻi e Ieova iā te outou o ana auauna uma o perofeta, ua alapō ma aauina atu i latou, ae e tou te leʻi faalogo mai lava, pe e uaʻi mai foʻi o outou taliga e faalogo mai ai, 5 ua latou faapea atu, ‘Faamolemole, ia taʻitasi ma liliuese mai i lona ala leaga, ma a outou amioga leaga, ma ia outou nonofo pea i le laueleele na foaʻiina mai e Ieova iā te outou ma o outou augātamā, mai i aso anamua e oo atu lava i le lumanaʻi. 6 Aua neʻi mulimuli atu i isi atua ina ia auauna ma ifo i ai, ina neʻi outou faatigā mai ai iā te aʻu i galuega a o outou lima, ina ia ou lē faaoo atu ai le malaia iā te outou.’

7 “‘Ae e tou te leʻi faalogo mai iā te aʻu,’ ua fetalai mai ai Ieova, ‘ua outou mananaʻo e faatigā mai iā te aʻu i galuega a o outou lima, e oo ai le malaia iā te outou.’

8 “O le mea lea ua fetalai mai ai Ieova o ʻau, ʻ“Ona ua outou lē faalogo mai i aʻu upu, 9 o le mea lea, ou te auina atu ai le feʻau ma ou aumaia aiga uma o le itu i mātū,” ua fetalai mai ai Ieova, “e auina atu foʻi le feʻau iā Nepukanesa laʻu auauna, o le tupu o Papelonia, ma ou aumaia i latou e tau ma lenei nuu, o ē o loo nonofo ai, ma atunuu uma o loo siʻomia ai; ou te faaumatia foʻi i latou ma faia ma mea e ofo ai, ma mea e tuufaaili ai, ma mea ua faatafunaina e oo i le faavavau. 10 Ou te faaumatia mai iā i latou le leo o le fiafia, o le leo o le olioli, o le leo o le alii faaipoipo, o le leo o le tamaʻitaʻi faaipoipo, o le leo o le mea e olo ai saito, ma le malamalama o le molī. 11 E avea lenei laueleele uma ma mea e faatafunaina, ma mea e ofo ai, e auauna foʻi nei atunuu i le tupu o Papelonia i tausaga e fitu sefulu.”’

12 “Ua fetalai mai Ieova, ‘Afai e atoa tausaga e fitu sefulu, ona ou taui atu lea i le tupu o Papelonia ma lenā atunuu, e tusa o a latou mea sesē, e oo lava i le laueleele o tagata Kaletaia, ou te faia foʻi ia avea ma mea ua faatafunaina e faavavau. 13 Ou te faaoo foʻi i lenā nuu upu uma na ou fai atu e oo i ai, ma mea uma foʻi o loo tusia i lenei tusi na valoia e Ieremia i atunuu uma. 14 Auā e oo foʻi iā i latou, o le tele o atunuu ma tupu sili, ua faaaogā i latou e fai ma auauna; ma ou te toe taui atu iā i latou e tusa ma a latou gaoioiga, ma e tusa foʻi ma galuega a o latou lima.’”

15 Auā o le mea lenei ua fetalai mai ai Ieova le Atua o Isaraelu iā te aʻu: “Ia e ave lenei ipu o le uaina o loʻu toʻasā mai i loʻu lima, ma ia e faainu ai atunuu uma o ē ou te auina atu i ai oe. 16 E latou te feinu ma tautevateva ai, ma gaoioi ai e pei o ni tagata vālea ona o le pelu ou te auina atu iā i latou.”

17 Ona ou aumaia lea o le ipu mai i le aao o Ieova, ma faainu ai atunuu uma lava na auina atu i ai aʻu e Ieova: 18 o Ierusalema ma aai o Iuta, o ona tupu ma ona perenise, ua faia i latou ma mea ua faatafunaina ma mea e ofo ai, o se mea e tuufaaili ai, o le malaia foʻi, e pei ona faia i le aso nei; 19 o Farao le tupu o Aikupito ma ana auauna, o ana perenise, ma lona nuu uma; 20 o tagata eseese uma, o tupu uma o le nuu o Usa, o tupu uma o le nuu o Filisitia, o Asekelona, o Kasa, o Ekerona, ma ē o totoe o Asetota; 21 o Etoma, o Moapi, o le fanauga a Amoni; 22 o tupu uma o Turo, o tupu uma o Saitonu, o tupu o le motu i le isi itu o le sami; 23 o Titana, o Tema, o Pusa, ma i latou uma o ē e sele o latou manifinifi; 24 o tupu uma o Arapi, o tupu uma o tagata eseese o ē o loo nonofo i le toafa; 25 o tupu uma o Semeri, o tupu uma o Elama, o tupu uma o Metai; 26 o tupu uma o le itu i mātū o ē e latalata ma mamao, o le tasi ma le isi, ma isi malo uma o le lalolagi o loo i le laueleele; e mulimuli foʻi ona inu le tupu o Sesaka iā i latou.

27 “Ia e fai atu iā i latou, ‘O le mea lenei ua fetalai mai ai Ieova o ʻau, o le Atua o Isaraelu: “Ia outou feinu ma onanā, ia puaʻi ma paʻuʻū, ia lē mafai ona outou toe tutū i luga, ona o le pelu ou te auina atu iā te outou.”’ 28 Ae afai e mumusu i latou e ave le ipu mai i lou lima e feinu ai, ona e faapea atu lea iā i latou, ‘O le mea lenei ua fetalai mai ai Ieova o ʻau: “E tou te matuā feinu ai lava. 29 Auā faauta! e amata atu i le aai ua taʻua ai loʻu igoa ona ou aumaia le malaia, ae pe tou te sao ai ea i lenā faasalaga?”’

“‘E tou te lē sao ai lava i lenā faasalaga, auā ou te valaau i le pelu e oo i ē uma o loo nonofo i le lalolagi,’ ua fetalai mai ai Ieova o ʻau.

30 “A o oe, e te vavalo atu nei upu uma iā i latou, ma ia e faapea atu iā i latou, ‘E leotele mai Ieova mai i lugā, e tulei mai foʻi lona siʻufofoga mai i lona afioaga paia. E leotele mai lava o ia mai i le mea o loo afio ai. E alaga o ia e pei o leo o i latou o loo soli le vine i le soligavine, e alaga o ia i ē uma o loo nonofo i le lalolagi.’

31 “‘E oo le vāvāō i tuluʻiga mamao o le lalolagi, auā o loo faia e Ieova le finauga ma atunuu. E faamasino foʻi e ia tagata uma. E tuuina atu e ia o ē e amioleaga i le pelu,’ ua fetalai mai ai Ieova.

32 “O le mea lenei ua fetalai mai ai Ieova o ʻau, ‘Faauta! E alu atu le malaia mai i lea atunuu i lea atunuu, e oso aʻe foʻi le afā mataʻutia mai i vaega pito i mamao o le lalolagi. 33 O i latou e fasia e Ieova i lea aso, e amata mai lava i le tasi pito o le lalolagi e oo atu i le isi pito o le lalolagi. E leai nisi e tagituʻi iā i latou, e lē aoaoina foʻi pe tanuina i latou. E fai i latou ma otaota i luga o le laueleele.’

34 “O outou leoleo mamoe, inā uiō ia ma alalaga atu! O outou alii sili o le lafu mamoe, inā taafifili ia i le lefulefu, ona ua oo mai aso e fasia ai outou ma faasalalauina ai outou, e paʻuʻū foʻi outou e pei o se ipu matagofie! 35 Ua leai se mea e sosola i ai leoleo mamoe, ma ua leai foʻi se mea e sao ai alii sili o le lafu mamoe. 36 Faalogo! O le alalaga a leoleo mamoe ma le uiō a alii sili o le lafu mamoe, auā ua faaumatia e Ieova fanua e aai ai a latou lafu! 37 Ua lē toe iai foʻi se mea e ola ai i nofoaga filemu na nonofo ai, ona o le toʻasā aasa o Ieova. 38 Ua ia tuua lona lafitaga e pei o se tamaʻi leona taanoa, auā ua avea lo latou nuu ma mea e ofo ai, ona o le pelu sauā ma lona toʻasā aasa.”

Ieremia  26 : 1 - 24

26 I le amataga o le pulega a le malo o Ioakima le atalii o Iosia, o le tupu o Iuta, na oo mai ai le afioga lenei a Ieova, ua faapea mai: 2 “O le mea lenei ua fetalai mai ai Ieova, ‘Ia e tū i le lotoā o le fale o Ieova, ma ia e tautala atu e faatatau i aai uma o Iuta, o ē ua ō mai e ifo i le fale o Ieova, o upu uma ou te poloaʻi atu ai iā te oe e tautala atu ai iā i latou. Aua lava neʻi tuua se upu e tasi. 3 Atonu e latou te faalogo i ai, ona taʻitasi lea ma liliuese mai i lona ala leaga, ona sui ai lea o loʻu manatu i le malaia na ou mafaufau e faaoo atu iā i latou, ona o le leaga o a latou mea na fai. 4 E te fai atu foʻi iā i latou: “O le mea lenei ua fetalai mai ai Ieova, ‘Afai e tou te lē faalogo mai iā te aʻu i le savavali i laʻu tulafono ua ou tuuina atu i o outou luma, 5 ma outou faalogo i upu a aʻu auauna le ʻauperofeta, o ē na ou aauina atu iā te outou, na ou alapō ma aauina atu i latou, ae e tou te leʻi faalogo i ai, 6 ona ou faia lea o lenei fale e pei ona ou faia i Sailo, ou te faia foʻi lenei aai ma mala i atunuu uma o le lalolagi.’”’”

7 Ona faalogo lea o ositaulaga, o le ʻauperofeta, ma le nuu uma iā Ieremia, o loo fai atu nei upu i le fale o Ieova. 8 Ina ua uma ona fai atu e Ieremia o mea uma na poloaʻi mai ai Ieova iā te ia e fai atu ai i le nuu uma, ona puʻea lea o ia e ositaulaga, o le ʻauperofeta, ma le nuu uma, ua faapea atu: “E te oti lava. 9 Aiseā ua e vavalo mai ai i le suafa o Ieova, e faapea, ‘E pei ona faia i Sailo e faapena foʻi ona faia i lenei fale, ma e faatafunaina lenei aai ina ia leai se tasi e toe nofo ai’?” Ua faapotopoto mai pea le nuu uma iā Ieremia i le fale o Ieova.

10 Ua faalogo perenise o Iuta i ia upu, ona latou ō aʻe lea mai i le fale o le tupu i le fale o Ieova, ma nonofo ai i le mea e ulu atu ai i le faitotoʻa fou o Ieova. 11 Ona faapea atu lea o ositaulaga ma le ʻauperofeta i perenise ma le nuu uma: “E tatau ona faasala i le oti lenei tagata, auā ua faia e ia valoaga e faatatau i lenei aai e pei ona outou faalogo atu i ai.”

12 Ona fai atu lea o Ieremia i perenise uma ma le nuu uma: “O Ieova na auina mai aʻu e vavalo atu e faatatau i lenei fale, ma e faatatau foʻi i lenei aai i upu uma ua outou faalogo i ai. 13 O lenei, ia fai ia lelei o outou ala ma a outou amio, ma ia faalogo i le siʻufofoga o Ieova lo outou Atua, ona toe sui ai lea o le manatu o Ieova i le mala na ia fetalai ai e oo mai iā te outou. 14 A o aʻu, o lea ua ou i o outou lima. Ia faia iā te aʻu e tusa ma le mea e lelei ma le mea ua tonu iā te outou. 15 Ae tau lava ina outou iloa, afai tou te fasiotia aʻu, ua outou faaee i o outou luga, o luga o lenei aai ma luga o ē o loo nonofo ai, le toto o lē ua lē sala, auā e moni na auina mai aʻu e Ieova iā te outou, e fai atu upu uma ua outou faalogo mai i ai.”

16 Ona fai atu lea o perenise ma le nuu uma i ositaulaga ma le ʻauperofeta: “E lē tatau ona faasala i le oti lenei tagata, auā na tautala mai o ia iā i tatou i le suafa o Ieova lo tatou Atua.”

17 Ona tutulaʻi lea o nisi o toeaina o le nuu, ma faapea atu i le faapotopotoga uma o le nuu: 18 “Na faia valoaga e Mika le Morese i aso o Esekia le tupu o Iuta, ma ua faapea mai foʻi i le nuu uma o Iuta, ‘O le mea lenei ua fetalai mai ai Ieova o ʻau: “O le a suatia Siona e pei o se fanua, e avea Ierusalema ma faaputuga o mea ua faatafunaina, ma e avea foʻi le mauga o le Fale ma mea maualuluga o le vaomatua.”’ 19 Pe na fasiotia ea o ia e Esekia le tupu o Iuta ma i latou uma o Iuta? Pe e leʻi mataʻu ea o ia iā Ieova ma saʻili le finagalo malie o Ieova, ma suia ai le manatu o Ieova i le mala na ia fetalai ai e oo iā i latou? O le mea lea, ua faapogaia ai e i tatou se mala tele e oo mai iā i tatou lava.

20 “Sa iai foʻi se tagata na vavalo mai i le suafa o Ieova, o Uria le atalii o Semaia mai i Kiriata-iarima. Na ia vavalo mai pea i mea leaga e oo i lenei aai, ma lenei nuu e pei o upu uma a Ieremia. 21 Ina ua faalogo i ai le Tupu o Ioakima, o ona tagata malolosi uma, ma perenise uma i nei upu, ona saʻili lea o le tupu e fasioti iā te ia. Ina ua faalogo i ai Uria, ona fefe ai lea o ia ma sola ese, ua alu atu i Aikupito. 22 Ae na aauina atu e le Tupu o Ioakima ni tagata i Aikupito, o Elenatana le atalii o Akapora, ma isi tagata faatasi ma ia i Aikupito. 23 Ua latou aumaia Uria mai i Aikupito ma aumai o ia i le Tupu o Ioakima, ona ia fasia lea o ia i le pelu ma lafo lona tino oti i le tuugamau o fanau o tagatānuu.”

24 Ae peitaʻi, na puipuia Ieremia e le lima o Aikamo le atalii o Safana, ina ia lē tuuina atu o ia i lima o le nuu e fasioti iā te ia.

Ieremia  27 : 1 - 22

27 I le amataga o le pulega a le malo o Ioakima le atalii o Iosia, o le tupu o Iuta, na oo mai ai le afioga lenei a Ieova iā Ieremia, ua faapea mai: 2 “O le mea lenei ua fetalai mai ai Ieova iā te aʻu, ‘Ia e faia mo oe ni noanoaga ma ni amo, ma ia e tuu i lou ua. 3 Ia e avatu na mea i le tupu o Etoma, o le tupu o Moapi, o le tupu o le fanauga a Amoni, o le tupu o Turo, ma le tupu o Saitonu, e ala i lima o avefeʻau o ē e ō mai i Ierusalema iā Setekaia le tupu o Iuta. 4 Ia e avatu se poloaʻiga iā i latou mo o latou matai, e faapea:

“ʻ“O le mea lenei ua fetalai mai ai Ieova o ʻau, o le Atua o Isaraelu; o le mea lenei tou te fai atu ai i o outou matai, 5 ‘O aʻu lava, na ou faia le lalolagi, o tagata, ma manu o loo i luga o le fogāeleele, i loʻu mana tele ma loʻu lima faaloaloa; ma ua ou tuuina atu ai i lē ua ou iloa e tatau i ai. 6 A o lenei, o aʻu lava, ua ou tuuina atu nei nuu uma i le lima o Nepukanesa le tupu o Papelonia, o laʻu auauna; ua ou tuuina atu foʻi ma manufeʻai o le fanua e auauna iā te ia. 7 E auauna foʻi atunuu uma iā te ia, o lona atalii, ma le atalii o lona atalii, seʻia oo mai le taimi o lona lava nuu, e faaaogā foʻi o ia e fai ma auauna a atunuu e tele ma tupu sili.’

8 “ʻ“‘A o le atunuu ma le malo e lē auauna atu iā te ia, o Nepukanesa lea le tupu o Papelonia; ma lē e na te lē tuu atu lona ua i le amo a le tupu o Papelonia, ou te faasalaina lenā atunuu i le pelu, o le oge, ma le faamaʻi,’ ua fetalai mai ai Ieova, ‘seʻia ou faaumatia i latou i lona lima.’

9 “ʻ“‘A o outou, aua tou te faalogo i o outou perofeta, o o outou tagata e faia valovaloga faataulāitu, o o outou faimiti, o o outou tagata o ē e faia faiga faaagaga, ma o outou taulāitu, o ē e fai atu iā te outou: “E tou te lē auauna i le tupu o Papelonia.” 10 Auā ua latou vavalo atu iā te outou mea pepelo, ina ia ave mamao ese ai outou mai i lo outou laueleele; ma ou faataapeape ai loa outou ma faaumatia ai outou.

11 “ʻ“‘A o le atunuu e tuu atu lona ua i le amo a le tupu o Papelonia ma auauna lava iā te ia, ou te faia o ia ina ia nofo ai pea i lona laueleele,’ ua fetalai mai ai Ieova, ‘e galulue ai foʻi i latou ma nonofo ai.’”’”

12 Na ou tautala atu foʻi iā Setekaia le tupu o Iuta e tusa ma nei upu uma, e faapea: “Ia tuu atu o outou ua i le amo a le tupu o Papelonia, ia auauna iā te ia ma lona nuu ma ola ai pea. 13 Aiseā e te fia oti ai ma lou nuu i le pelu, o le oge, ma le faamaʻi, e tusa ma le mea na fetalai mai ai Ieova i le atunuu e lē auauna i le tupu o Papelonia? 14 Aua neʻi faalogo atu i upu a perofeta ua faapea mai iā te outou, ‘E tou te lē auauna i le tupu o Papelonia,’ auā ua latou vavalo atu mea pepelo iā te outou.

15 “‘Auā ou te leʻi aauina atu i latou,’ ua fetalai mai ai Ieova, ‘a ua faia e i latou valoaga pepelo i loʻu igoa, o le mea lea ou te faataapeapeina ai outou, ma fano foʻi outou, o outou ma le ʻauperofeta o loo vavalo atu iā te outou.’”

16 Na ou fai atu foʻi i ositaulaga ma lenei nuu uma, e faapea: “O le mea lenei ua fetalai mai ai Ieova, ‘Aua neʻi outou faalogo atu i upu a o outou perofeta ua vavalo atu iā te outou, e faapea: “Faauta! Ua toeitiiti nei ona toe aumaia lea o ipu o le fale o Ieova mai i Papelonia!” Auā ua latou vavalo atu mea pepelo iā te outou. 17 Aua neʻi faalogo atu iā i latou. Ia auauna i le tupu o Papelonia ma ola ai pea. Aiseā o le a fai ai lenei aai ma mea e faatafunaina? 18 Ae afai o ni perofeta i latou ma afai foʻi ua iā i latou le afioga a Ieova, seʻi o latou ʻaiʻoi atu iā Ieova o ʻau, ina ia lē avatua i Papelonia ipu o loo totoe i le fale o Ieova, ma le fale o le tupu o Iuta, ma Ierusalema.’

19 “Auā o le mea lenei ua fetalai mai ai Ieova o ʻau e faatatau i poutū, o le vai, o taavale toso, ma e faatatau foʻi i ipu o loo totoe o loo iai pea i lenei aai, 20 o mea e leʻi avea e Nepukanesa le tupu o Papelonia, ina ua ia ave faapagota Iekonia le atalii o Ioakima, o le tupu o Iuta, mai i Ierusalema i Papelonia, faatasi ai ma tamālii uma o Iuta ma Ierusalema; 21 auā o le mea lenei ua fetalai mai ai Ieova o ʻau, o le Atua o Isaraelu e faatatau i ipu o loo totoe pea i le fale o Ieova, ma le fale o le tupu o Iuta, ma Ierusalema, 22 ʻ“E aveina atu lava na mea i Papelonia, ma e iai pea i inā seʻia oo i le aso ou te manatua ai i latou,” ua fetalai mai ai Ieova. “Ou te ave aʻe na mea ma toe faafoʻisia mai i lenei nofoaga.”’”

Ieremia  28 : 1 - 17

28 I lenā lava tausaga, i le amataga o le pulega a le malo o Setekaia le tupu o Iuta, i le tausaga lona fā, i le masina lona lima, na faapea mai ai iā te aʻu Hanania le atalii o Asure le perofeta mai i Kipeona, i le fale o Ieova i luma o ositaulaga ma le nuu uma: 2 “O le mea lenei ua fetalai mai ai Ieova o ʻau, o le Atua o Isaraelu, ‘Ou te gauia le amo a le tupu o Papelonia. 3 A o leʻi mavae tausaga atoatoa e lua, ou te toe aumaia i lenei mea o ipu uma o le fale o Ieova na ave e Nepukanesa le tupu o Papelonia mai i lenei mea, ma avatu ai i Papelonia.’” 4 “‘Ou te toe faafoʻisia mai i lenei mea o Iekonia le atalii o Ioakima, le tupu o Iuta, ma ē uma na ave faapagota o Iuta na ō atu i Papelonia,’ ua fetalai mai ai Ieova, ‘auā ou te gauia le amo a le tupu o Papelonia.’”

5 Ona fai atu lea o le perofeta o Ieremia iā Hanania le perofeta, i luma o ositaulaga ma luma o le nuu uma o ē o loo tutū ai i le fale o Ieova; 6 ua fai atu le perofeta o Ieremia: “Amene! Ia faapea ona faia e Ieova! Tau ina ia faataunuu e Ieova au upu ua e vavalo mai ai, i le toe aumaia o ipu o le fale o Ieova ma ē uma na ave faapagota mai i Papelonia i lenei mea! 7 Ae seʻi e faalogo mai faamolemole i lenei upu ou te tautala atu ai iā te oe ma le nuu uma. 8 O perofeta foʻi na muamua atu iā te aʻu ma na muamua atu iā te oe i aso anamua, na latou vavalo atu foʻi e faatatau i le tele o nuu ma malo tetele, o taua, o mala, ma faamaʻi. 9 O le perofeta foʻi ua vavalo i le filemu, pe a taunuu le upu a lea perofeta, ona iloa ai lea e moni o le perofeta lea na auina mai e Ieova.”

10 Ona tago ai lea o le perofeta o Hanania i le amo sa i le ua o le perofeta o Ieremia, ma ia gauia. 11 Ona fai mai lea o Hanania i luma o le nuu uma: “O le mea lenei ua fetalai mai ai Ieova, ‘E faapenei ona ou gauia le amo a Nepukanesa le tupu o Papelonia a o leʻi mavae tausaga atoatoa e lua, mai i ua o atunuu uma.’” Ona alu ai lea o Ieremia i lona ala.

12 Ona oo mai lea o le afioga a Ieova iā Ieremia, ina ua uma ona gauia e le perofeta o Hanania le amo mai i le ua o le perofeta o Ieremia, e faapea: 13 “Ia e alu ma fai atu iā Hanania, ‘O le mea lenei ua fetalai mai ai Ieova: “Ua e gauia amo laau, ae e te faia amo uʻamea e sui ai.” 14 Auā o le mea lenei ua fetalai mai ai Ieova o ʻau, o le Atua o Isaraelu: “Ou te faaee le amo uʻamea i ua o nei atunuu uma, e auauna ai iā Nepukanesa le tupu o Papelonia; latou te auauna ai iā te ia. Ou te tuuina atu foʻi manufeʻai o le fanua iā te ia.”’”

15 Ona fai atu lea o le perofeta o Ieremia i le perofeta o Hanania: “Hanania e, inā faalogo mai ia faamolemole! E leʻi auina mai oe e Ieova, a o oe lava ua e faatupuina i lenei nuu le faatuatua i upu pepelo. 16 O le mea lea ua faapea ona fetalai mai ai o Ieova, ‘Faauta! ou te auina ese atu oe mai i luga o le fogāeleele. E te oti lava i le tausaga lenei, auā ua e tautala ma le matuā fouvale iā Ieova.’”

17 Ona oti ai lea o le perofeta o Hanania i lenā tausaga, i le masina lona fitu.

Ieremia  29 : 1 - 32

29 O upu nei o le tusi na auina atu e le perofeta o Ieremia mai i Ierusalema, i ē na totoe o toeaina o le nuu na aveina faapagota, ma i ositaulaga, i perofeta, ma le nuu uma o ē na ave faapagota e Nepukanesa mai i Ierusalema i Papelonia, 2 ina ua mavae ona ō atu mai i Ierusalema o Iekonia le tupu, o le saʻo tamaʻitaʻi, o tagata aloaʻia, o perenise o Iuta ma Ierusalema, o tufuga, ma ē e fauina pā. 3 O le lima o Eliasa le atalii o Safana ma Kimaria le atalii o Hilikia, o ē na aauina atu e Setekaia le tupu o Iuta i Papelonia, na tuuina atu ai lenei tusi iā Nepukanesa le tupu o Papelonia, e faapea:

4 “O le mea lenei ua fetalai mai ai Ieova o ʻau, o le Atua o Isaraelu i le nuu uma na ave faapagota, o ē na ou ave faapagota mai i Ierusalema i Papelonia, 5 ‘Ia outou fau fale ma nonofo ai, ma ia totō togālaau ma aai i o latou fua. 6 Inā fai avā ia ma fananau mai ai atalii ma afafine; ia aumaia foʻi ni avā mo o outou atalii ma avatu o outou afafine i tane, ina ia latou fananau mai ai ni tama ma ni teine; ia faatoʻateleina ai i inā, ae aua le faatoʻaitiitia. 7 Ia outou saʻili foʻi i le filemu o le aai na ou ave faapagota i ai outou, ma ia tatalo iā Ieova mo le aai, auā o lona filemu e tou te filemu ai foʻi. 8 Auā o le mea lenei ua fetalai mai ai Ieova o ʻau, o le Atua o Isaraelu: “Aua neʻi faasesēina outou e o outou perofeta o ē ua iā te outou, ma ē e faia valovaloga faataulāitu ua iā te outou, aua foʻi neʻi outou faalogo atu i a latou miti ua latou miti ai. 9 Auā ‘ua latou vavalo mai i mea pepelo iā te outou i loʻu igoa. Ou te leʻi aauina atu i latou,’ ua fetalai mai ai Ieova.”’”

10 “Auā o le mea lenei ua fetalai mai ai Ieova, ‘Pe a atoa tausaga e fitu sefulu i Papelonia, ona ou liliu atu lea iā te outou, ma ou faataunuuina iā te outou laʻu upu lelei i le toe faafoʻisia mai o outou i lenei mea.’

11 “‘Auā ua ou iloa lelei manatu ua ou manatu ai iā te outou,’ ua fetalai mai ai Ieova, ‘o manatu o le filemu ae e lē o le malaia, ma ia avatu iā te outou se lumanaʻi ma se faamoemoe. 12 E tou te valaau mai lava iā te aʻu, ma ō mai ma tatalo mai iā te aʻu, ona ou faalogo atu ai lea iā te outou.’

13 “‘E tou te saʻili mai iā te aʻu ma outou maua aʻu, auā e tou te saʻili mai iā te aʻu ma o outou lotoatoa. 14 E tou te maua lava aʻu,’ ua fetalai mai ai Ieova. ‘Ou te faapotopoto foʻi outou o ē na ave faapagota, ma aoaoina faatasi outou mai i atunuu uma ma mea uma na ou faataapeape i ai outou,’ ua fetalai mai ai Ieova. ‘Ou te toe aumaia outou i le mea na ou ave faapagota i ai outou.’

15 “A ua outou fai mai, ‘ua faatūina e Ieova mo i tatou ni perofeta i Papelonia.’

16 “Auā o le mea lenei ua fetalai mai ai Ieova i le tupu o loo tiʻetiʻe i le nofoālii o Tavita, ma le nuu uma o loo nonofo i lenei aai, o o outou uso e leʻi ō atu faatasi ma outou ina ua ave faapagota outou, 17 ‘O le mea lenei ua fetalai mai ai Ieova o ʻau: “O aʻu lava, ou te auina atu iā i latou le pelu, o le oge, ma le faamaʻi, ou te faia foʻi i latou e pei o mati ua pala, ua lē mafai ona ʻaina ona ua leaga.”’

18 “‘Ou te tuliloa i latou i le pelu, o le oge, ma le faamaʻi, ou te tuuina atu foʻi i latou ia gatete ai malo uma o le lalolagi, e avea i latou ma mala, o se mea e ofo ai, o se mea e tuufaaili ai, ma tauemuga i atunuu uma ou te faataapeape i ai i latou, 19 auā latou te leʻi faalogo i aʻu upu,’ ua fetalai mai ai Ieova, ‘na ou auina atu iā i latou e ala i aʻu auauna le ʻauperofeta, ua alapō ma aauina atu i latou.’

“‘Ae e tou te leʻi faalogo lava,’ ua fetalai mai ai Ieova.

20 “A o outou, ia faalogo mai i le afioga a Ieova, o outou uma ua ave faapagota, o ē na ou aauina atu mai i Ierusalema i Papelonia. 21 O le mea lenei ua fetalai mai ai Ieova o ʻau, o le Atua o Isaraelu, e faatatau iā Aapo le atalii o Kulaia, ma Setekaia le atalii o Maaseia, o ē na vavalo atu mea pepelo iā te outou i loʻu igoa, ‘Ou te tuuina atu i laʻua i le lima o Nepukanesa le tupu o Papelonia, ma e na te fasiotia lava i laʻua i o outou luma. 22 E avea foʻi i laʻua ma faaaʻoaʻoga pe a faamalaia se tasi e ē uma na ave faapagota o Iuta o loo i Papelonia, e faapea: “Tau ina ia faia oe e Ieova ia pei o Setekaia ma ia pei foʻi o Aapo, o ē na tunupaʻu e le tupu o Papelonia i le afi!” 23 auā na la faia mea valea i Isaraelu, ma mulilulua pea ma avā a a laʻua aumea, ma tautatala pea i mea pepelo i loʻu igoa, o le upu ou te leʻi poloaʻi atu ai iā i laʻua.

“ʻ“O aʻu lava, o Lē ua iloa ma molimau i ai,” ua fetalai mai ai Ieova.’”

24 “E te fai atu foʻi iā Semaia le Neelami, 25 ‘O le mea lenei ua fetalai mai ai Ieova o ʻau, o le Atua o Isaraelu: “Ona ua e aauina atu i lou igoa o tusi i le nuu uma o loo i Ierusalema, o Sefanaia le atalii o Maaseia le faitaulaga, ma ositaulaga uma, e faapea, 26 ‘Ua faia e Ieova oe ma ositaulaga nai lo o Ioiata le ositaulaga, ina ia faia o ia ma ovasia sili i le fale o Ieova i so o se tagata ua valea ma amio e pei o se perofeta, ia e tuu foʻi o ia i laau faamau;* 27 o lenei, aiseā ua e lē aʻoaʻia ai Ieremia le Anatota, o lē o loo amio e pei o se perofeta iā te outou? 28 O le mea lea ua auina mai ai lana feʻau iā i matou i Papelonia, e faapea: “Ua leva tele ona ave faapagota outou! Ia outou fai fale ma nonofo ai, ma totō togālaau ma aai i o latou fua,—”’”’”

29 Ona faitau lea e Sefanaia le ositaulaga o lenei tusi, a o faalogo le perofeta o Ieremia.

30 Ona oo mai lea o le afioga a Ieova iā Ieremia, e faapea: 31 “Ia e auina atu se feʻau i le nuu uma na ave faapagota, e faapea, ‘O le mea lenei ua fetalai mai ai Ieova e faatatau iā Semaia le Neelami: “Ona ua vavalo atu Semaia iā te outou, ae ou te leʻi auina atu o ia, ma ua ia taumafai foʻi e faatupu lo outou faatuatua i mea pepelo, 32 o le mea lea ua fetalai mai ai Ieova, ‘Ou te taui atu iā Semaia le Neelami ma lana fanau.’

“ʻ“‘E lē iai iā te ia se tagata e nofo i totonu o lenei nuu; e lē vaai foʻi o ia i mea lelei ou te faia mo loʻu nuu,’ ua fetalai mai ai Ieova, ‘auā ua ia tautala ma le matuā fouvale iā Ieova.’”’”

^ Iere. 29:26 I le uluaʻi gagana, e lua upu o loo faaaogā, o le tasi e faasino atu i “faamau mo vae” a o le isi o “faamau mo lima ma le ulu.” 


Ieremia  30 : 1 - 24

30 O le afioga a Ieova na oo mai iā Ieremia, ua faapea mai: 2 “O le mea lenei ua fetalai mai ai Ieova le Atua o Isaraelu, ‘Ia e tusi i se tusi upu uma ou te fai atu ai iā te oe. 3 Auā ua fetalai mai Ieova, “faauta! e oo mai aso, ou te faapotopoto mai ai o ē na ave faapagota o loʻu nuu o Isaraelu ma Iuta,” ua fetalai mai ai Ieova, “ma ou toe faafoʻisia i latou i le laueleele na ou foaʻiina atu i o latou augātamā, ma e toe fai lava mo i latou.”’”

4 O upu nei na fetalai mai ai Ieova iā Isaraelu ma Iuta. 5 Auā o le mea lenei ua fetalai mai ai Ieova: “Ua matou lagona le leo o le gatete ma le mataʻu, e leai foʻi se filemu. 6 Faamolemole, ia outou fesili atu ma vaai pe e fanau ea se tane. Aiseā ea ua ou vaaia ai tane uma, ua tuu ona lima i lona puimanava e pei o se fafine o le a fanau, ma ua sesega foʻi foliga uma? 7 Auē! Auā o le aso tele lea aso, e leai foʻi se aso e tusa ma lea, o le taimi o puapuaga o Iakopo. Ae e faaolaina mai ai lava o ia.”

8 Ua fetalai mai Ieova o ʻau, “I lenā aso, ou te gauia ai le amo mai i lou ua, ou te motusia foʻi ou noanoaga, ma e lē toe iai ni tagata ese e faaaogāina o ia e fai ma auauna. 9 E latou te auauna lava iā Ieova lo latou Atua ma Tavita lo latou tupu, o lē ou te faatūina mo i latou.”

10 “A o oe, aua e te fefe, laʻu auauna o Iakopo e,” ua fetalai mai ai Ieova, “aua foʻi e te mataʻu, Isaraelu e. Auā o lenei ou te faaolaina oe mai i le mea mamao, ma lau fanau mai i le nuu na ave faapagota i ai i latou. E toe foʻi mai lava Iakopo, e lē toe atuatuvale ae o le a toʻafilemu, e lē toe iai foʻi se tasi e faamataʻu iā te ia.”

11 Auā ua fetalai mai Ieova, “ou te faatasi ma oe e faaola iā te oe; ae ou te faaumatia atunuu uma na ou faataapeape i ai oe. Ae peitaʻi, ou te lē faaumatia oe. Ou te aʻoaʻi faatatau iā te oe, ae ou te lē tuua oe e lē faasalaina.”

12 Auā o le mea lenei ua fetalai mai ai Ieova: “E leai se togafiti o le faatafunaina o oe. E matuā leaga foʻi lou manuʻa. 13 E leai se tasi e finau atu ina ia togafitia lou papala. E lē mafai lava ona faamālōlō, e lē mafai foʻi ona togafitia. 14 Ua faagaloina oe e i latou uma o ē e alolofa tele iā te oe. E lē o oe ua latou saʻili pea i ai. Auā ua ou taia oe i le tā a le fili, ma le faasalaga a lē e sauā, ona o le tele o au mea sesē; ma ua tele foʻi au agasala. 15 Aiseā ua e alaga mai ai ona o lou manuʻa? Ua lē mafai ona togafitia lou tigā ona o le tele o au mea sesē; ma ua tele foʻi au agasala. Ua ou faia ai nei mea iā te oe. 16 O le mea lea, e faaumatia ai i latou uma e faaumatiaina oe; a o ou fili uma, e ave faapagota i latou uma. O i latou foʻi e faoa au mea, e faoa a latou mea, a o i latou uma e ave faagaoia au mea, ou te tuuina atu i latou ia gaoia a latou mea.”

17 “Auā ou te aumaia le faamālōlōga mo oe, ou te togafitia foʻi ou manuʻa,” ua fetalai mai ai Ieova. “Auā ua latou taʻua oe o se fafine ua tuliesea: ‘O Siona lea, e leai se tasi ua saʻili atu i ai.’”

18 O le mea lenei ua fetalai mai ai Ieova: “O lenei, ou te faapotopotoina o ē na ave faapagota o faleʻie o Iakopo, ou te tigā alofa foʻi i ona faleʻie paia. E toe fausia lava le aai i luga o lona mea maupuʻepuʻe; e tū foʻi le ʻolo e nofo ai i lona tulaga tonu. 19 E tupu mai ai foʻi le faafetai, ma le leo o i latou o ē e toē. Ou te faatoʻateleina i latou ae e lē faatoʻaitiitia; ou te matuā faatoʻateleina le aofaʻi o i latou, ae e lē faatauvaa i latou. 20 E avea lana fanau e pei ona iai i taimi muamua, e matuā faatumauina foʻi lana faapotopotoga i oʻu luma. Ona ou liliu atu lea i ē uma ua faasauā iā te ia. 21 E mai iā te ia lona alii mamalu, o lona pule e tupu mai i totonu iā te ia; ou te faalatalata mai foʻi o ia, ma e latalata mai lava o ia iā te aʻu.”

“Auā o ai ea lenei ua tautō i lona loto e faalatalata mai iā te aʻu?” ua fetalai mai ai Ieova. 22 “E avea lava outou ma oʻu nuu, ma e avea foʻi aʻu ma o outou Atua.”

23 Faauta! Ua alu atu le afā mai iā Ieova, o lona toʻatamaʻi, o le afā fulifaō. E taavili atu i ulu o ē e amioleaga. 24 E lē toe liliu le toʻasā aasa o Ieova seʻia faaumatia e ia, seʻia faataunuu foʻi e ia manatu o lona finagalo. E tou te manatunatu ai foʻi i lenei mea i le faaiʻuga o aso.

Ieremia  31 : 1 - 40

31 Ua fetalai mai Ieova, “I lenā taimi, e fai ai aʻu ma Atua o aiga uma o Isaraelu; e fai foʻi i latou ma oʻu nuu.”

2 O le mea lenei ua fetalai mai ai Ieova: “Na maua e tagata na faasaoina mai i le pelu le finagalo malie o le Atua i le toafa, ina ua savali atu Isaraelu i le mea e mālōlō ai o ia.” 3 Na faaali mai Ieova iā te aʻu mai i le mea mamao, ua faapea mai: “O le alofa e faavavau na ou alofa ai iā te oe. O le mea lea na ou tosina mai ai oe i loʻu alofa faamaoni. 4 Le taupou e, o Isaraelu, ou te toe fausia oe ma e toe fausia lava oe. O le a e teuteu iā te oe i au topa, ma e alu atu foʻi i le siva a i latou o loo toē. 5 E te totō togāvine i mauga o Samaria. E totō foʻi e ē galulue vine ma aai mai i o latou fua. 6 Auā e oo mai le aso e alalaga atu ai leoleo i vaega maugā o Efaraima, ‘Inā tutulaʻi ia outou, ma tatou ō aʻe i Siona iā Ieova lo tatou Atua.’”

7 Auā o le mea lenei ua fetalai mai ai Ieova: “Inā alalaga leotele atu ia ma le olioli iā Iakopo, ia alalaga atu ma le fiafia ona ua sili outou i atunuu. Ia outou faalauiloa atu. Ia outou vivii atu ma faapea atu, ‘Ieova e, ia e faaola mai i lou nuu, o ē ua totoe o Isaraelu.’ 8 Ou te aumaia i latou mai i le nuu o le itu i mātū, ou te faapotopoto faatasi foʻi i latou mai i vaega pito mamao o le lalolagi. E faatasi foʻi ma i latou le tauaso ma le pipili, o le fafine tō ma lē o le a fanau. E toe foʻi mai i latou i inei o se faapotopotoga tele lava. 9 Ua ō mai i latou ma le fetagisi, ou te aumaia foʻi i latou, a o latou ʻaiʻoi mai mo le faamagaloga. Ou te faia i latou ina ia savavali i vanu e tafe ai vai, i le auala saʻo e lē tautevateva ai i latou. Auā ua fai aʻu ma Tamā o Isaraelu; ma o Efaraima foʻi, o laʻu ulumatua.”

10 Inā faalogologo mai ia outou o atunuu i le afioga a Ieova, ma ia taʻutaʻu atu i motu mamao, e faapea: “O Lē na faasalalauina Isaraelu, na te faapotopoto faatasi mai o ia, na te tausia foʻi o ia e pei ona faia e se leoleo mamoe i lana lafu. 11 Auā e togiolaina lava e Ieova Iakopo, ma faatauina mai o ia mai i le lima o lē e sili atu ona malosi iā te ia. 12 E latou te ō mai lava ma alalaga fiafia i le mea maualuga o Siona, e fiafia foʻi i le lelei o Ieova, ona o le saito, o le uaina fou, o le suāuu, ma tamaʻi mamoe ma tamaʻi povi o le lafu. E avea i latou e pei o se togālaau ua faasūsūina lelei, e lē toe vaivai lava i latou.”

13 “E olioli ai le taupou i le siva i lenā taimi, o tauleleʻa foʻi faatasi ma toeaina. Ou te liua foʻi lo latou faavauvau i le fiafia, ou te faamāfanafanaina i latou, ma faafiafia i latou mai i lo latou faanoanoa. 14 Ou te faamaoona ositaulaga i meaʻai lololo, e faamalieina foʻi loʻu nuu i mea lelei,” ua fetalai mai ai Ieova.

15 “O le mea lenei ua fetalai mai ai Ieova, ‘Ua lagona le leo i Rama, o le auēga ma le tagituʻi; ua tagiauē Rasela ona o lana fanau. Ua lē mafai foʻi ona faamāfanafanaina o ia ona o lana fanau, auā ua lē toe iai i latou.’”

16 O le mea lenei ua fetalai mai ai Ieova: “‘Soia e te tagi ma aua le maligi ou loimata, auā ua iai le taui o au galuega,’ ua fetalai mai ai Ieova, ‘e toe foʻi mai lava i latou mai i le nuu o le fili.’

17 “‘E iai le faamoemoe mo lou lumanaʻi,’ ua fetalai mai ai Ieova, ‘e toe foʻi mai lava le fanau i lo latou laueleele.’”

18 “Ua ou lagona atu Efaraima o auē, ‘Ua e aʻoaʻia aʻu ina ia faasaʻoina ai aʻu, e pei o se tamaʻi povi poʻa ua lē aʻoaʻoina. Ia e faaliliuina aʻu, ona ou nofosauni lea e toe liliu atu, auā o oe o Ieova loʻu Atua. 19 Ina ua uma ona ou liliuese, ona ou salamō ai lea; ma ina ua ou iloa, ona ou pōpō ai lea i loʻu ogāvae. Na ou māsiasi ma ou lagona le faalumaina, auā na ou tauaveina le luma o loʻu talavou.’”

20 “Po o Efaraima ea o se atalii e pele iā te aʻu, po o se tamaitiiti ou te tausi faapelepele i ai? Auā talu ona ou tautala atu iā te ia, ou te saga manatua pea o ia. Ua tagi lava loʻu loto ona o ia. Ou te tigā alofa lava iā te ia,” ua fetalai mai ai Ieova.

21 “Ia e faia ni faailoga mo oe i le auala. Ia faatutū ni pou faailoilo mo oe. Ia taulaʻi atu lou loto i le ala tele, o le ala e te alu atu i ai. Le taupou o Isaraelu e, inā toe foʻi mai ia. Ia e foʻi mai i ou aai nei. 22 Le tama fafine lē faamaoni e, o le ā ea le umi e te fealuaʻi solo ai? Auā ua faia e Ieova se mea fou i le lalolagi: E siʻosiʻoina e le fafine  le tane.”

23 O le mea lenei ua fetalai mai ai Ieova o ʻau, o le Atua o Isaraelu: “Latou te toe fai atu lenei upu i le nuu o Iuta ma ona aai, pe a ou toe faapotopoto faatasi mai i latou na ave faapagota, ‘O oe le fale e iai le amiotonu, ia faamanuia oe e Ieova, le mauga paia e.’ 24 E nonofo faatasi uma ai lava Iuta ma ona aai uma, o le ʻaufaifaatoʻaga ma i latou o ē e feoaʻi faatasi ma le lafu. 25 Auā ou te faafouina le tagata ua vaivai, ou te faamalosia foʻi tagata uma ua leai so latou malosi.”

26 Ona ou ala ai lea ma ou vaai; na ou fiafia foʻi i laʻu moe.

27 “Faauta! E oo mai aso,” ua fetalai mai ai Ieova, “ou te lūlū ai i le aiga o Isaraelu ma le aiga o Iuta le fua o le tagata, ma le fua o le manu.”

28 “E pei ona ou mataala pea iā i latou ina ia liaʻiina ma talepe i lalo, ia faaumatia ma faaleagaina, e faapea foʻi ona ou mataala pea iā i latou ina ia atiina aʻe ma totōina,” ua fetalai mai ai Ieova. 29 “I na aso, latou te lē toe fai mai, ‘E ʻaina e tamā vine moto, ae e magiagia ai nifo o le fanau.’ 30 Ae e taʻitasi le tagata ma oti ona o lana mea sesē. O so o se tagata e ʻaina le vine moto, e magiagia ai ona lava nifo.”

31 “Faauta! E oo mai aso,” ua fetalai mai ai Ieova, “ou te osia ai se feagaiga fou ma le aiga o Isaraelu ma le aiga o Iuta; 32 e lē pei o le feagaiga na ou osia ma o latou augātamā, i le aso na ou tago ai i o latou lima ma taʻitaʻi ese i latou mai i le nuu o Aikupito, ‘o laʻu feagaiga lea na latou solia, e ui ina avea aʻu ma tane o lē e ona i latou,’ ua fetalai mai ai Ieova.”

33 “Auā o le feagaiga lenei ou te osia ma le aiga o Isaraelu pe a mavae na aso,” ua fetalai mai ai Ieova. “Ou te tuuina laʻu tulafono i totonu iā i latou, ma ou te tusiaina foʻi i o latou loto. E fai aʻu ma o latou Atua, e fai foʻi i latou ma oʻu nuu.”

34 “E lē toe aʻoaʻo atu foʻi se tasi i lana aumea, e lē toe aʻoaʻo atu foʻi se tasi i lona uso, e faapea atu, ‘Ia outou iloa Ieova!’ auā e iloa aʻu e i latou uma, e amata mai i lē e aupito faatauvaa e oo i lē e sili o i latou,” ua fetalai mai ai Ieova. “Auā ou te faamagaloina a latou mea sesē, ma ou te lē toe manatuaina a latou agasala.”

35 O le mea lea ua fetalai mai ai Ieova, O Lē na tuuina mai le lā ina ia malamalama ai le ao, o tulafono o le masina ma fetu ina ia malamalama ai le pō, o Lē e faagaepu le sami ina ia ū mai ona galu, o Lē foʻi o lona suafa o Ieova o ʻau: 36 “‘Afai e mafai ona aveesea nei tulafono mai i oʻu luma,’ ua fetalai mai ai Ieova, ‘e mafai foʻi la ona lē toe avea i latou o le fanau a Isaraelu ma nuu i oʻu luma i aso uma.’”

37 O le mea lenei ua fetalai mai ai Ieova: “‘Afai e mafai ona fuatia le lagi i lugā, ma suʻesuʻeina faavae o le lalolagi i lalō, o aʻu foʻi, e mafai ona ou teena le fanau atoa a Isaraelu ona o mea uma na latou faia,’ ua fetalai mai ai Ieova.”

38 “Faauta! E oo mai aso,” ua fetalai mai ai Ieova, “e fausia ai lava le aai iā Ieova, e amata mai i le ʻOlo o Hananiali e oo atu i le Faitotoʻa o le Tulimanu. 39 E alu atu lava le manoa e fua ai, e alu atu saʻo i luma o le aʻega o Karepa, ma faataamilo ane ai i Koata. 40 E avea o se mea e paia iā Ieova o fanua laugatasi uma ua iai tino oti, o lefulefu gaʻoa, o fanua uma e oo atu i le vanu o Ketarono, e oo atu i le tulimanu o le Faitotoʻa o Solofanua, ma agaʻi atu i le mea e oso aʻe ai le lā. E lē liaʻiina, pe e toe soloia foʻi i lalo e oo lava i le faavavau.”

Ieremia  32 : 1 - 44

32 Ua oo mai le afioga a Ieova iā Ieremia i le tausaga lona sefulu o le nofoaiga a Setekaia le tupu o Iuta, o le tausaga lona sefulu valu lea o le nofoaiga a Nepukanesa. 2 O le taimi lenā na osofaʻia ai Ierusalema e ʻautau a le tupu o Papelonia; a o taofia le perofeta o Ieremia i le Lotoā o le Leoleo, i le maota o le tupu o Iuta; 3 auā na taofia ai o ia e Setekaia le tupu o Iuta, ua faapea mai:

“Aiseā ua e vavalo ai e faapea, ‘O le mea lenei ua fetalai mai ai Ieova: “Ou te tuuina atu lenei aai i le lima o le tupu o Papelonia, ma e na te faatoʻilaloina lava; 4 e lē sao foʻi Setekaia le tupu o Iuta mai i lima o le ʻau Kaletaia, ae e tuuina atu lava o ia i le lima o le tupu o Papelonia, e la te tautatala faafesagaʻi ma ia, ma fevaaiaʻi foʻi o laʻua mata”’; 5 ‘e ave e ia o Setekaia i Papelonia, ma e iai pea o ia i inā seʻia ou liliu atu iā te ia,’ ua fetalai mai ai Ieova; ‘e ui lava ina outou faasagatau pea i le ʻau Kaletaia, ae e tou te lē manumalo ai’?”

6 Ua faapea atu Ieremia: “Ua oo mai le afioga a Ieova iā te aʻu, e faapea, 7 ‘O lea e sau iā te oe Hanameali le atalii o Saluma le uso o lou tamā, e faapea: “Ia e faatau mo oe loʻu fanua o loo i Anatota, auā ua iā te oe le aiā e toe faatau mai ai.”’”

8 Ona sau lea iā te aʻu o Hanameali le atalii o le uso o loʻu tamā, i le Lotoā o le Leoleo, ma faapea mai iā te aʻu e tusa ma le afioga a Ieova: “Inā e faatau ia loʻu fanua faamolemole o loo i Anatota, o loo i le nuu o Peniamina, auā o loo iā te oe le aiā e faatau ai, ma o loo iā te oe foʻi le pule e toe faatau mai ai. Ia e faatau mo oe.” Ona ou iloa ai lea, o le afioga lea mai iā Ieova.

9 Ona ou faatau ai lea mai iā Hanameali le atalii o le uso o loʻu tamā o le fanua o loo i Anatota. Na ou fuaina atu iā te ia o tupe, e fitu sekeli ma sekeli siliva e sefulu. 10 Ona ou tusia lea i se tusi ma faamaufaailogaina, na ou aumaia foʻi ni molimau a o oʻu fuaina tupe i le fua. 11 Mulimuli ane ona ou ave lea o le tusi o le faatau, o le tusi ua faamauina e tusa ma le poloaʻiga ma tulafono, ma le tusi e leʻi faamauina; 12 ona ou avatu lea o le tusi o le faatau iā Paruka le atalii o Neria o le atalii o Maseia, i luma o Hanameali le atalii o le uso o loʻu tamā, ma luma o molimau, o ē na saini i le tusi o le faatau, ma luma foʻi o Iutaia uma o ē o loo nonofo i le Lotoā o le Leoleo.

13 Ona ou poloaʻiina lea o Paruka i o latou luma, e faapea: 14 “O le mea lenei ua fetalai mai ai Ieova o ʻau, o le Atua o Isaraelu, ‘Ia e ave nei tusi, o le tusi o le faatau, lea ua faamauina, ma le isi tusi e leʻi faamauina, ia e tuu i totonu o se fagu omea, ina ia tumau ai mo aso e tele.’ 15 Auā o le mea lenei ua fetalai mai ai Ieova o ʻau, o le Atua o Isaraelu, ‘E toe faatauina mai fale, o fanua, ma togāvine i lenei nuu.’”

16 Ina ua uma ona ou avatu le tusi o le faatau iā Paruka le atalii o Neria, ona ou tatalo lea iā Ieova e faapea: 17 “Auē, Ieova e, le Alii Pule Silisili Ese! O oe lava na e faia le lagi ma le lalolagi i lou mana tele ma lou aao faaloaloa. E lē faigatā iā te oe lenei mea, 18 o Lē e faaalia le alofa faamaoni i afe o tupulaga, ma taui atu i mea sesē a o latou tamā i fatafata o a latou fanau pe a mavae atu i latou, o le Atua moni, o Lē e sili, o Lē e malosi, o Ieova o ʻau, o lona suafa lea, 19 e sili i fautuaga, e silisili foʻi i mea na faia, o loo silasila ou fofoga i ala uma o le fanau a tagata, ina ia avatu iā i latou taʻitoʻatasi e tusa ma ona ala, e tusa foʻi ma le fua o ana amioga; 20 o oe na e faatutūina faailoga ma faia vavega i le nuu o Aikupito ua oo mai i aso nei, o le nuu foʻi o Isaraelu ma tagata, ina ia e faia se suafa mo oe lava e pei ona iai i le aso nei. 21 Ona e aumaia lea o lou nuu o Isaraelu mai i le nuu o Aikupito, faatasi ma faailoga ma vavega, i le aao malosi ma le aao faaloaloa ma le mataʻutia tele.

22 “Mulimuli ane, na e foaʻiina atu iā i latou o lenei laueleele na e tautō ai i o latou augātamā e avatu iā i latou, o se laueleele e tafe ai le suāsusu ma le meli. 23 Ona latou ō mai lea ma fai mo i latou, ae e latou te leʻi faalogo i lou siʻufofoga, latou te leʻi savavali foʻi i lau tulafono. E latou te leʻi faia mea uma na e poloaʻi ai iā i latou e fai, o le mea lea ua e faaoo ai lenei malaia iā i latou. 24 Faauta! Ua ō mai tagata e osofaʻi le aai e ala i mea mautiʻetiʻe na tanu e siʻomia ai, ma e tuuina atu lava le aai i lima o le ʻau Kaletaia o ē o loo tau faasaga i ai, ona o le pelu, o le oge, ma le faamaʻi; ma ua tutupu foʻi mea na e fetalai i ai, ua e silasila lava i ai. 25 A o oe lava Ieova e, le Alii Pule Silisili Ese, na e fetalai mai iā te aʻu, ‘Ia e faatau mo oe le fanua i tupe ma ave ni molimau,’ e ui lava e tuuina atu le aai i lima o le ʻau Kaletaia.”

26 Ona oo mai lea o le afioga a Ieova iā Ieremia, ua faapea mai: 27 “O aʻu o Ieova, o le Atua o tagata uma. Pe e iai ea se mea e faigatā tele iā te aʻu? 28 O le mea lea ua fetalai mai ai Ieova, ‘Ou te tuuina atu lenei aai i lima o le ʻau Kaletaia ma le lima o Nepukanesa le tupu o Papelonia, ma e faatoʻilaloina lava e ia. 29 E ō mai foʻi le ʻau Kaletaia o ē o loo tau faasaga i lenei aai ma faamū lenei aai i le afi, ma susunu ai lava, atoa foʻi ma fale na faamū ai taulaga iā Paala i o latou luga, ma liligi atu ai taulaga i meainu i isi atua ina ia faatigā mai ai iā te aʻu.’

30 “‘Auā e na o mea leaga lava ua faia e le fanauga a Isaraelu ma le fanauga a Iuta i oʻu luma, e mai lava i lo latou talavou; auā ua faatigā mai foʻi le fanauga a Isaraelu iā te aʻu i galuega a o latou lima,’ ua fetalai mai ai Ieova. 31 ‘Auā talu mai lava le aso na fausia ai lenei aai e oo mai i le aso nei, e na o le faatupu ai o loʻu ita ma loʻu ita tele, ina ia ou aveesea ai lenei aai mai i oʻu luma, 32 ona o mea leaga uma na faia e le fanauga a Isaraelu ma le fanauga a Iuta e faatigā mai ai iā te aʻu, o i latou, o o latou tupu, o o latou perenise, o o latou ositaulaga, o o latou perofeta, o tagata o Iuta, ma ē o loo nonofo i Ierusalema. 33 Ua ū mai pea o latou tua iā te aʻu ae e lē o o latou mata; e ui lava ina ou aʻoaʻoina i latou, ou te alapō ma aʻoaʻo atu, ae e leai se tasi o i latou na faalogo ina ia talia le aʻoaʻiga. 34 Ua latou tuu a latou mea inosia i le fale ua taʻua ai loʻu igoa, ina ia faaleagaina ai. 35 Ua latou fausia foʻi mea maualuluga iā Paala i le vanu o le atalii o Hinoma, ina ia latou faaui ane ai o latou atalii ma o latou afafine i le afi iā Moloka, o se mea ou te leʻi poloaʻi atu ai iā i latou, ou te leʻi manatu foʻi i loʻu loto e faia lea mea inosia, ina ia faatupu ai le agasala iā Iuta.’

36 “O lea, o le mea lenei ua fetalai mai ai Ieova le Atua o Isaraelu e faatatau i lenei aai, na outou fai mai ai e tuuina atu lava i le lima o le tupu o Papelonia e ala i le pelu, o le oge, ma le faamaʻi, 37 ‘Ou te faapotopoto faatasi i latou mai i nuu uma na ou faataapeape i ai i latou i loʻu ita, o loʻu ita tele, ma loʻu tigā tele; ou te toe aumaia foʻi i latou i lenei mea ma faanonofo ai ma le saogalemu. 38 E avea lava i latou ma oʻu nuu, e avea foʻi aʻu ma o latou Atua. 39 Ou te foaʻiina atu iā i latou le loto e tasi ma le ala e tasi ina ia latou matataʻu ai pea iā te aʻu, ina ia lelei ai i latou ma a latou fanau, pe a mavae atu i latou. 40 Ou te osia foʻi se feagaiga ma i latou e faavavau lava, ou te lē toe liliuese mai iā i latou, ou te faia foʻi mea lelei mo i latou; ma ou te tuu i o latou loto le mataʻu iā te aʻu ina ia latou lē liliuese ai mai iā te aʻu. 41 O le a ou olioli lava iā i latou ma o le a ou faia mea lelei mo i latou, ou te totōina foʻi i latou i lenei laueleele i le faamaoni ma loʻu lotoatoa ma loʻu malosi atoa.’”

42 “Auā o le mea lenei ua fetalai mai ai Ieova, ‘E pei lava ona ou faaoo i lenei nuu o lenei mala tele, e faapea foʻi ona ou faaoo iā i latou o mea lelei uma ua ou fai atu ai e faatatau iā i latou. 43 E faatauina mai lava fanua i lenei nuu, ua outou faapea ane ai: “Ua faatafunaina e lē o iai se tagata po o ni manu lalata. Ua tuuina atu i lima o le ʻau Kaletaia.”’

44 “‘E faatau mai lava e le nuu fanua i tupe, e tusia foʻi i le tusi ma faamaufaailogaina, e aumai foʻi molimau i le nuu o Peniamina, o nuu o loo siʻomia ai Ierusalema, o aai o Iuta, o aai i vaega maugā, o aai o le fanua maulalo, ma aai i le itu i saute, auā ou te toe aumaia i latou na ave faapagota,’ ua fetalai mai ai Ieova.”

Ieremia  33 : 1 - 26

33 Ua faalua ona oo mai le afioga a Ieova iā Ieremia, a o taofia o ia i le Lotoā o le Leoleo, e faapea: 2 “O le mea lenei ua fetalai mai ai Ieova o Lē na faia le lalolagi, o Ieova o le Mataisau na ia matuā faatumauina ai, o Ieova o lona suafa lea, 3 ‘Ia e valaau mai iā te aʻu, ona ou tali atu ai lea iā te oe, ma ou nofosauni e taʻu atu iā te oe mea tetele ma mea faigatā e te leʻi iloaina.’”

4 “Auā o le mea lenei ua fetalai mai ai Ieova le Atua o Isaraelu, e faatatau i fale o lenei aai ma e faatatau foʻi i fale o tupu o Iuta ua talepe i lalo e fai ma puipuiga mai i mea mautiʻetiʻe ma le pelu a le fili; 5 e faatatau foʻi iā i latou ua ō mai e tau faasaga i tagata Kaletaia, ma faatumu na mea i tino oti o tagata o ē na ou fasiotia i loʻu ita ma loʻu ita tele, ona o a latou mea leaga uma na ʻalo ese ai oʻu mata mai i lenei aai, 6 ‘Ou te aumaia le faamālōlōga ma le ola mālōlōina mo ia; ou te faamālōlō foʻi i latou ma faaali atu i ai le tele o le filemu ma le upu moni. 7 Ou te toe aumaia o ē na ave faapagota o Iuta ma ē na ave faapagota o Isaraelu, ou te atiaʻe foʻi i latou e pei ona iai muamua. 8 Ou te faamamāina i latou mai i a latou mea sesē uma na latou agasala ai iā te aʻu, ou te faamagaloina foʻi a latou mea sesē uma na latou agasala mai ai iā te aʻu, ma latou fouvale mai ai iā te aʻu. 9 E avea lava o ia ma igoa fiafia iā te aʻu, o le viiga ma le matagofie i atunuu uma o le lalolagi, o ē e faalogo i mea lelei uma ua ou faia iā i latou. E matataʻu foʻi i latou ma gatete ona o mea lelei uma, ma ona o le filemu uma ua ou tuuina atu iā te ia.’”

10 “O le mea lenei ua fetalai mai ai Ieova, ‘I lenei mea, e tou te faapea mai ua tuufua, ua leai se tagata o iai ma ua leai foʻi ni manu lalata, o aai foʻi o Iuta ma auala o Ierusalema, ua faatafunaina ua leai se tagata, e leai nisi e nonofo ai ma ua leai foʻi ni manu lalata o iai, e toe lagona ai le leo 11 o le fiafia ma le olioli, o le leo o le alii faaipoipo ma le tamaʻitaʻi faaipoipo, o leo o i latou ua faapea mai: “Ia outou faaneenee iā Ieova o ʻau, auā e lelei Ieova; auā e faavavau lava lona alofa faamaoni!”’

“‘E latou te avatu le taulaga faafetai i le fale o Ieova, auā ou te toe faafoʻisia mai o ē na ave faapagota o le nuu e pei ona iai muamua,’ ua fetalai mai ai Ieova.”

12 “O le mea lenei ua fetalai mai ai Ieova o ʻau, ‘I lenei mea ua tuufua, ua leai se tagata po o ni manu lalata, o ona aai uma foʻi o le a avea ma fanua e aai ai lafumanu a leoleo mamoe, o ē e ave a latou lafu e taooto ai.’

13 “‘I aai o vaega maugā, i aai o le nofoaga maulalo, i aai foʻi o le itu i saute, ma le nuu o Peniamina, atoa ma mea o siʻomia ai Ierusalema, ma aai o Iuta, e toe ui ane ai lafu mamoe i lalo o lima o lē na te faitauina,’ ua fetalai mai ai Ieova.”

14 “‘Faauta! E oo mai aso,’ ua fetalai mai ai Ieova, ‘ou te faataunuuina lava le upu lelei na ou fai atu ai, e faatatau i le aiga o Isaraelu ma e faatatau foʻi i le aiga o Iuta. 15 I na aso ma i lenā taimi, ou te faatupuina ai iā Tavita se tātupu amiotonu, o ia lava na te faia le faamasinogatonu ma le amiotonu i le nuu. 16 I na aso, e faaolaina ai Iuta ma e nonofo Ierusalema ma le saogalemu. E taʻua foʻi o ia, O Ieova o La Tatou Amiotonu.’”

17 “Auā o le mea lenei ua fetalai mai ai Ieova, ‘E lē motu mai i le gafa o Tavita se tagata e nofo i le nofoālii o le aiga o Isaraelu. 18 A o le ʻauositaulaga, o le ʻau sa Levī, e lē motu mai i oʻu luma lo latou gafa o se tasi e ofoina atu le taulaga mū ma susunu le taulaga i meaʻai, ma ofo atu le taulaga i aso uma.’”

19 Ua toe oo mai foʻi le afioga a Ieova iā Ieremia, ua faapea mai: 20 “O le mea lenei ua fetalai mai ai Ieova, ‘Afai e tou te mafaia ona lepeti laʻu feagaiga ma le ao, ma laʻu feagaiga ma le pō, ina ia lē toe iai se ao po o se pō i o latou taimi, 21 e faapena foʻi ona mafai ona lepeti laʻu feagaiga ma Tavita laʻu auauna, ina ia leai sona atalii e pule o se tupu i lona nofoālii; e faapea foʻi ma le ʻau sa Levī, o le ʻauositaulaga, o aʻu auauna. 22 E pei ona lē mafai ona faitauina o ʻau o le lagi, ma lē mafai foʻi ona fuatia le oneone o le sami, e faapea lava ona ou faatoʻateleina le fanau a Tavita laʻu auauna, atoa ma sa Levī o ē o loo auauna mai iā te aʻu.’”

23 Ua toe oo mai le afioga a Ieova ia Ieremia, ua faapea mai: 24 “Pe e te lē o iloa ea mea ua tautatala mai ai lenei nuu, ua faapea, ‘O aiga e lua na filifilia e Ieova, o le a teena foʻi i latou e ia’? Ua latou lē faaaloalo pea i loʻu nuu, ina ia lē toe avea ma nuu i o latou luma.

25 “O le mea lenei ua fetalai mai ai Ieova, ‘Ana faapea ou te leʻi osia se feagaiga ma le ao ma le pō, o tulafono foʻi o le lagi ma le lalolagi, 26 semanū ua ou teena le fanau a Iakopo ma le fanau a Tavita laʻu auauna, ou te lē aumaia ai mai i lana fanau o ē e pule i le fanau a Aperaamo, o Isaako, ma Iakopo. Auā ou te faapotopotoina mai i latou na ave faapagota, ma ou alofa iā i latou.’”

Ieremia  34 : 1 - 22

34 O le afioga a Ieova na oo mai iā Ieremia, a o tau Nepukanesa le tupu o Papelonia, o ana ʻautau uma, o malo uma o le lalolagi, o ē o loo ia pule ai, ma nuu uma, faasaga iā Ierusalema ma ona aai uma, ua faapea mai:

2 “O le mea lenei ua fetalai mai ai Ieova le Atua o Isaraelu, ‘Inā alu ia ma fai atu iā Setekaia le tupu o Iuta, ia e fai atu iā te ia: “O le mea lenei ua fetalai mai ai Ieova, ‘Ou te tuuina atu lenei aai i le lima o le tupu o Papelonia, e susunuina lava e ia i le afi. 3 A o oe, e te lē sao mai i lona lima, auā e puʻea lava oe ma tuuina atu i lona lima. E faafesagaʻi lava ou mata ma mata o le tupu o Papelonia, e te lua talanoa faafesagaʻi foʻi, ma e te alu atu lava i Papelonia.’ 4 Ae peitaʻi, ia e faalogo mai i le afioga a Ieova, Setekaia e, le tupu o Iuta, ‘O le mea lenei ua fetalai mai ai Ieova e faatatau iā te oe: “E te lē oti i le pelu. 5 Ae e te oti lava ma le filemu; o afi foʻi na faamūina mo ou tamā, o tupu anamua o ē na muamua atu iā te oe, e faapea foʻi ona latou faamūina se afi mo oe, ma e latou te faapea ane ma le auē mo oe, ‘Auē! le matai e!’ auā ‘ua ou fai atu ai lenei upu,’ ua fetalai mai ai Ieova.”’”’”

6 Ona fai atu lea e le perofeta o Ieremia iā Setekaia le tupu o Iuta, o nei upu uma i Ierusalema, 7 a o tau ʻautau uma a le tupu o Papelonia ma Ierusalema, o aai uma o Iuta na totoe, ma Lakisa ma Aseka; auā o aai malupuipuia ia na totoe i aai o Iuta.

8 O le afioga a Ieova na oo mai iā Ieremia, ina ua mavae ona osia se feagaiga e le Tupu o Setekaia ma le nuu uma o ē na i Ierusalema, e folafola atu iā i latou le saʻolotoga, 9 ina ia taʻitasi ma faasaʻoloto lana auauna tane, ma lana auauna fafine, o le tamāloa Eperu ma le fafine Eperu, ina ia lē toe faia i latou ma auauna a se Iutaia, o lona uso lea. 10 Ua usiusitaʻi perenise uma, ma le nuu uma na osia le feagaiga, ina ia taʻitasi ma faasaʻoloto lana auauna tane ma lana auauna fafine, ina ia lē toe fai i latou ma auauna, ona latou usiusitaʻi lea ma ua latou tuu atu i latou e ō. 11 Ae mulimuli ane, na toe liliu atu i latou ma toe aumaia auauna tane ma auauna fafine o ē na latou faasaʻolotoina, ma ua toe fai foʻi i latou ma auauna tane ma auauna fafine. 12 Ona oo mai lea o le afioga a Ieova iā Ieremia, ua faapea mai:

13 “O le mea lenei ua fetalai mai ai Ieova le Atua o Isaraelu, ‘O aʻu lava na ou osia le feagaiga ma o outou augātamā, i le aso na ou aumaia ai i latou mai i le nuu o Aikupito, mai i le mea na latou nofo pologa ai, e faapea: 14 “I le iʻuga o tausaga e fitu, ia taʻitasi outou ma tuuina atu lona uso e alu, o le tamāloa Eperu, o lē na faatauina atu iā te oe ma o lē foʻi na auauna iā te oe i tausaga e ono; ia e faasaʻolotoina o ia mai iā te oe.” Ae peitaʻi, e leʻi faalogo mai o outou augātamā iā te aʻu, e leʻi uaʻi mai foʻi o latou taliga. 15 A o outou, ua outou liliu mai ma faia le mea e tonu i oʻu luma, i le taʻitasi ma folafola atu le saʻolotoga i lana aumea, ma ua outou osia se feagaiga i oʻu luma, i le fale ua taʻua ai loʻu igoa. 16 A ua outou liliuese ma faaleaga loʻu igoa, ma ua taʻitasi ma toe aumai i lana auauna tane ma lana auauna fafine, o ē na outou faasaʻolotoina e tusa ma la latou lava faitalia, a ua outou fai i latou e avea ma a outou auauna tane ma auauna fafine.’

17 “O le mea lea ua fetalai mai ai Ieova, ‘Ua outou lē usiusitaʻi iā te aʻu i le taʻitasi o outou ma folafola atu le saʻolotoga i lona uso ma lana aumea. A o lenei, ua ou folafola atu iā te outou le saʻolotoga,’ ua fetalai mai ai Ieova, ‘i le pelu, i le faamaʻi, ma le oge, ou te tuuina atu lava outou ina ia gatete ai i malo uma o le lalolagi. 18 Ou te tuuina atu foʻi i tagata ua solia laʻu feagaiga, i lo latou lē tausisia o upu o laʻu feagaiga na latou osia i oʻu luma, o le tamaʻi povi na latou isiluaina ina ia latou ui ane ai i le va o mea na isiluaina; 19 o perenise o Iuta, o perenise o Ierusalema, o tagata aloaʻia, o ositaulaga, ma tagata uma o le nuu, o ē na ui ane i le va o le tamaʻi povi poʻa na isiluaina, 20 ou te tuuina atu lava i latou i lima o o latou fili, ma lima o i latou o loo saʻili ia oti i latou; e avea foʻi o latou tino oti ma meaʻai a manufelelei o le lagi ma manu o le fanua. 21 Ou te tuuina atu Setekaia le tupu o Iuta ma ona perenise, i lima o o latou fili ma lima o i latou o loo saʻili e fasiotia i latou, ma lima o vaegaʻau a le tupu o Papelonia o ē ua solomuli mai iā te outou.’

22 “‘Ua ou poloaʻi atu,’ ua fetalai mai ai Ieova, ‘ma ou te toe faafoʻisia mai lava i latou i lenei aai, e latou te tau ai, ma puʻea ma susunu i le afi; ou te faia foʻi aai o Iuta e avea ma mea ua faatafunaina, e leai se tasi e nofo ai.’”

Ieremia  35 : 1 - 19

35 O le afioga a Ieova na oo mai iā Ieremia i aso o Ioakima le atalii o Iosia, o le tupu o Iuta, e faapea: 2 “Ia e alu i le fale o tagata Rakapa, ia e tautala atu iā i latou ma aumaia i latou i le fale o Ieova, i se tasi o potu ʻai; ma ia e avatu iā i latou le uaina e feinu ai.”

3 Ona ou ave ai lea o Iaasenaia le atalii o Ieremia le atalii o Havasinia ma ona uso, ma ona atalii uma, ma le aiga uma o Rakapa, 4 ma ou aumaia i latou i le fale o Ieova, i le potu ʻai o atalii o Hanana le atalii o Iketalia, o le tagata o le Atua moni, sa i tafatafa o le potu ʻai o perenise sa i luga aʻe o le potu ʻai o Maaseia le atalii o Saluma, o le leoleo faitotoʻa. 5 Ona ou tuuina atu lea i luma o le fanauga o le aiga o tagata Rakapa, o ipu ua tutumu i le uaina ma ipu e inu ai, ma faapea atu iā i latou: “Inā feinu ia i le uaina.”

6 A ua latou faapea mai: “E matou te lē feinu i le uaina, auā na tuuina mai e Ionatapa le atalii o Rakapa, o lo matou augātamā o le poloaʻiga iā i matou, e faapea, ‘Aua tou te feinu i le uaina, o outou ma a outou fanau, e oo i le faavavau. 7 Aua tou te fausia se fale, aua foʻi tou te lūlūina se fatu; aua tou te totōina se togāvine, pe fai foʻi mo outou. A ia outou nonofo i faleʻie i o outou aso uma, ina ia ola ai pea outou i aso e tele i luga o le fogāeleele, o loo outou nonofo ai o ni tagata ese.’ 8 O lea, ua matou usiusitaʻi ai i le upu a Ionatapa le atalii o Rakapa, o lo matou augātamā, i mea uma na poloaʻi mai ai o ia iā i matou, e aua neʻi feinu i le uaina i o matou aso uma, o i matou, o a matou avā, o o matou atalii ma o matou afafine, 9 aua neʻi fausia ni fale mo i matou e nonofo ai, e lē fai foʻi mo i matou se togāvine, o se fanua, po o se fatu. 10 Ua matou nonofo pea i faleʻie ma usiusitaʻi, ma faia e tusa o mea uma na poloaʻi mai ai Ionatapa lo matou augātamā iā i matou. 11 Ae ina ua sau Nepukanesa le tupu o Papelonia e tau faasaga i le nuu, ona matou faapea atu lea, ‘Sau ia ma tatou ō atu i Ierusalema, ona o le ʻautau a tagata Kaletaia ma ona o le ʻautau foʻi a tagata Suria, ma o tatou nonofo ai i Ierusalema.’”

12 Ona oo mai lea o le afioga a Ieova iā Ieremia, ua faapea mai: 13 “O le mea lenei ua fetalai mai ai Ieova o ʻau, o le Atua o Isaraelu, ‘Inā alu ia ma ia e fai atu i tagata o Iuta ma ē o loo nonofo i Ierusalema: “Pe e tou te leʻi maua pea le apoapoaʻiga ina ia usiusitaʻi mai i aʻu upu?” ua fetalai mai ai Ieova. 14 “Ua faataunuuina lava upu a Ionatapa le atalii o Rakapa na ia poloaʻi mai ai i ona atalii, e aua le feinu i se uaina, ma ua latou lē feinu ai lava e oo mai i le aso nei, auā ua latou usiusitaʻi i le poloaʻiga a lo latou augātamā. A o aʻu, na ou tautala atu iā te outou, na ou alapō lava ma tautala atu, ae e tou te leʻi usiusitaʻi mai iā te aʻu. 15 Na ou aauina atu pea iā te outou o aʻu auauna uma o le ʻauperofeta, na ou alapō ma aauina atu i latou, e faapea, ‘Faamolemole, inā taʻitasi ia ma liliuese mai i lona ala leaga, ma fai ia lelei a outou amioga, aua foʻi le mulimuli atu i isi atua e auauna ai iā i latou. Ia nonofo pea i le laueleele na ou tuuina atu iā te outou ma o outou augātamā.’ Ae e leʻi uaʻi mai o outou taliga, e tou te leʻi faalogo mai foʻi iā te aʻu. 16 A ua faia lava e atalii o Ionatapa le atalii o Rakapa le poloaʻiga a lo latou augātamā na ia poloaʻi atu ai iā i latou; a o lenei nuu, ua latou lē faalogo mai iā te aʻu.”’”

17 “O lea, o le mea lenei ua fetalai mai ai Ieova, o le Atua o ʻau, o le Atua o Isaraelu, ‘Ou te aumaia i luga o Iuta ma luga o ē uma o loo nonofo i Ierusalema, le mala uma na ou fai atu ai e oo iā i latou, auā na ou tautala atu iā i latou, a ua latou lē faalogo mai, na ou valaau atu pea iā i latou, ae e latou te leʻi tali mai foʻi.’”

18 Ua fai atu foʻi Ieremia i le aiga o tagata Rakapa: “O le mea lenei ua fetalai mai ai Ieova o ʻau, o le Atua o Isaraelu, ‘Ona ua outou usiusitaʻi i le poloaʻiga a Ionatapa lo outou augātamā, ma tausia pea ana poloaʻiga uma ma faia e tusa ma mea uma na ia poloaʻi mai ai iā te outou, 19 o le mea lea ua fetalai mai ai Ieova o ʻau, o le Atua o Isaraelu: “E lē motu mai i le gafa o Ionatapa le atalii o Rakapa, se tagata e tū i oʻu luma i aso uma lava.”’”

Ieremia  36 : 1 - 32

36 Ua oo i le tausaga lona fā o le nofoaiga a Ioakima le atalii o Iosia, o le tupu o Iuta, na oo mai ai le afioga a Ieova iā Ieremia, e faapea: 2 “Ia e ave mo oe se tusi tāʻai, ma e tusia ai upu uma na ou fai atu ai iā te oe faasaga iā Isaraelu, o Iuta, ma atunuu uma, talu mai le aso na ou tautala atu ai iā te oe, o aso o Iosia e oo mai i le aso nei. 3 Atonu e faalogo i ai i latou o le aiga o Iuta i mala uma na ou manatu e faaoo iā i latou, ina ia latou toe foʻi mai ai, e taʻitoʻatasi mai i lona ala leaga, ma ou faamagaloina a latou mea sesē ma la latou agasala.”

4 Ona valaau lea e Ieremia o Paruka le atalii o Neria, ina ia tusia ai e Paruka i le tusi tāʻai mai i le gutu o Ieremia o afioga uma a Ieova, na Ia fetalai mai ai iā te ia. 5 Ona poloaʻi atu lea o Ieremia iā Paruka, e faapea: “Ua taofia aʻu. E lē mafai ona ou ulu atu i le fale o Ieova. 6 A ia e ulu atu i ai, ia faitau leotele mai i le tusi tāʻai na e tusia mai i loʻu gutu o afioga a Ieova, a o faalogo le nuu i le fale o Ieova i le aso e anapopogi ai; ia e faitau leotele atu foʻi a o faalogo i ai Iuta uma o ē o loo ō mai mai i o latou aai. 7 Atonu e faafofoga mai Ieova i la latou talosaga atu mo lona finagalo malie, ona toe foʻi mai ai lea o i latou e taʻitasi mai i lona ala leaga, auā ua matuā tele le toʻasā ma le maʻemaʻeā o Ieova, ua fetalai mai ai i lenei nuu.”

8 Ona faia lea e Paruka le atalii o Neria, o mea uma na poloaʻi atu ai le perofeta o Ieremia iā te ia, ina ia faitau leotele mai i le tusi tāʻai afioga a Ieova i le fale o Ieova.

9 Ua oo i le tausaga lona lima o le nofoaiga a Ioakima le atalii o Iosia, o le tupu o Iuta, i le masina lona iva, na talaʻi atu ai e le nuu uma i Ierusalema ma tagata uma na ō mai mai aai o Iuta e ō atu i Ierusalema, se anapogi i luma o Ieova. 10 Ona faitau leotele lea e Paruka mai i le tusi o upu a Ieremia i le fale o Ieova, i le potu ʻai o Kimaria le atalii o Safana le tusiupu, i le lotoā i luga, i le mea e ulu atu ai i le faitotoʻa fou o le fale o Ieova, a o faalogo le nuu uma.

11 Ua faalogo i ai Mekaio le atalii o Kimaria le atalii o Safana, i afioga uma a Ieova mai i le tusi. 12 Ona alu ifo lea o ia i le fale o le tupu, i le potu ʻai o le failautusi, faauta foʻi! o loo nonofo mai ai perenise uma, o Elisama le failautusi, o Talaia le atalii o Semaia, o Elenatana le atalii o Akapora, o Kimaria le atalii o Safana, o Setekaia le atalii o Hanania, ma isi perenise uma. 13 Ona taʻu atu lea e Mekaio iā i latou o upu uma na ia faalogo i ai, ina ua faitau leotele e Paruka le tusi a o faalogo i ai le nuu.

14 Ona auina atu lea e perenise uma iā Paruka o Ieuti le atalii o Netanaia le atalii o Selemia le atalii o Kusi, ua faapea atu: “Ia e aumai i lou lima le tusi tāʻai lea na e faitau leotele atu a o faalogo i ai le nuu uma, ma e sau.” Ona ave lea e Paruka le atalii o Neria o le tusi tāʻai i lona lima, ma alu atu iā i latou. 15 Ua latou fai mai iā te ia: “Seʻi e nofo i lalo faamolemole ma faitau leotele mai a o matou faalogo atu.” Ona faitau leotele lea e Paruka a o faalogo i ai i latou.

16 Ina ua latou faalogo i nei upu uma, ona tepa atu lea o le tasi i le isi i le matataʻu; ua latou faapea mai iā Paruka: “E matou te taʻu atu lava i le tupu nei upu uma.” 17 Ua latou fesili mai iā Paruka, e faapea: “Seʻi taʻu mai faamolemole iā i matou, Na faapefea ona e tusia nei upu uma mai i lona gutu?” 18 Ona fai atu lea o Paruka iā i latou: “Na ia faalau mai pea i lona gutu o nei upu uma iā te aʻu, ona ou tusia lea i le tusi i le vaitusi.” 19 Ona fai mai lea o perenise iā Paruka: “Inā alu ia, ma ia oulua lalafi ma Ieremia, ina ia aua neʻi iloa e se tasi le mea o loo oulua iai.”

20 Ua latou ō atu i le tupu i le lotoā, ma ua latou tuu le tusi tāʻai i le potu ʻai o Elisama le failautusi; ona latou taʻu atu lea o upu uma a o faalogo le tupu.

21 Ona auina atu lea e le tupu o Ieuti ina ia aumai le tusi tāʻai. Ua ia aumai le tusi mai i le potu ʻai o Elisama le failautusi. Ua faitau leotele foʻi e Ieuti le tusi a o faalogo i ai le tupu, ma perenise uma o loo tutū i tafatafa o le tupu. 22 Sa nofo le tupu i le fale o le tau mālūlū, i le masina lona iva, ma sa mumū foʻi le taʻinafi i ona luma. 23 Ae ina ua faitau e Ieuti itulau e tolu pe fā o le tusi, ona ia saeia ai lea i le naifi a le failautusi, ma lafo i le afi seʻia uma ona mū le tusi tāʻai i le afi. 24 E leʻi fefefe i latou; e leʻi saeia foʻi e le tupu ma ana auauna uma o latou ofu, o ē na faalogo i nei upu uma. 25 Ae na talosaga atu Elenatana, o Talaia, ma Kimaria i le tupu e aua le susunuina le tusi tāʻai, ae e leʻi faalogo o ia iā i latou. 26 Na poloaʻia foʻi e le tupu Ieramaelu le atalii o le tupu, o Seraia le atalii o Aserielu, ma Selemia le atalii o Apitelu, ina ia pupuʻe mai Paruka le failautusi ma le perofeta o Ieremia. Ae peitaʻi, na natia pea i laʻua e Ieova.

27 Ona toe oo mai lea o le afioga a Ieova iā Ieremia, ina ua uma ona susunu e le tupu le tusi tāʻai faatasi ma upu na tusia e Paruka mai i le gutu o Ieremia, e faapea: 28 “Ia e toe ave se isi tusi tāʻai, ma tusia ai upu muamua uma sa i le tusi tāʻai muamua, lea na susunu e Ioakima le tupu o Iuta. 29 Ia e fai atu iā Ioakima le tupu o Iuta, ‘O le mea lenei ua fetalai mai ai Ieova: “Ua e susunu lenei tusi tāʻai, i le faapea mai, ‘Aiseā na e tusia ai i le tusi, e faapea: “E sau lava le tupu o Papelonia ma faaumatia lenei nuu, ma aveesea ai tagata ma manu o loo iai”?’ 30 O lea, o le mea lenei ua fetalai mai ai Ieova faasaga iā Ioakima le tupu o Iuta, ‘E leai se tasi mai iā te ia e nofo i le nofoālii o Tavita, e lafoina foʻi lona tino oti i le vevela o le ao ma le mālūlū o le pō. 31 Ou te taui atu foʻi iā te ia, o ana fanau, ma ana auauna ona o a latou mea sesē, ou te faaoo atu foʻi iā i latou, o ē o loo nonofo i Ierusalema, ma tagata o Iuta, o mala uma na ou fai atu ai e oo iā i latou, a ua latou lē faalogo mai lava.’”’”

32 Ona ave lea e Ieremia o le isi tusi tāʻai ma tuuina atu iā Paruka le atalii o Neria, o le failautusi o lē na tusia ai mai i le gutu o Ieremia o upu uma o le tusi lea na susunu i le afi e Ioakima le tupu o Iuta; ma faaopoopo atu i ai le tele o isi upu faapena.

Ieremia  37 : 1 - 21

37 Ua pule le tupu o Setekaia le atalii o Iosia e sui iā Konia le atalii o Ioakima, o lē na tofia e Nepukanesa le tupu o Papelonia e fai ma tupu i le nuu o Iuta. 2 Ae e leʻi faalogo o ia, o ana auauna, ma tagata o le nuu i afioga a Ieova na fetalai mai ai e ala i le perofeta o Ieremia.

3 Ona aauina mai lea e le tupu o Setekaia o Iukali le atalii o Selemia, ma Sefanaia le atalii o Maaseia le faitaulaga i le perofeta o Ieremia, ua faapea mai: “Ia e tatalo faamolemole iā Ieova lo tatou Atua mo i matou.” 4 A ua fealuaʻi saʻoloto Ieremia i totonu o le nuu, auā latou te leʻi tuuina o ia i le falepuipui. 5 Ua ō mai le ʻautau a Farao mai i Aikupito; ma ua faalogo i ai le ʻau Kaletaia o ē na siʻomia Ierusalema i le tala e uiga iā i latou. Ona latou tuumuli ai lea mai i Ierusalema. 6 Ua oo mai foʻi le afioga a Ieova i le perofeta o Ieremia, ua faapea mai: 7 “O le mea lenei ua fetalai mai ai Ieova le Atua o Isaraelu, ‘O le mea lenei ia outou fai atu ai i le tupu o Iuta, o lē na aauina mai outou iā te aʻu e fesili mai iā te aʻu: “Faauta! O le ʻautau a Farao o loo ō mai e fesoasoani iā te outou, e toe foʻi atu lava i latou i lo latou nuu o Aikupito. 8 E toe foʻi mai lava le ʻau Kaletaia ma tau faasaga i lenei aai, e faatoʻilaloina ma susunuina i le afi.” 9 O le mea lenei ua fetalai mai ai Ieova: “Aua neʻi faasesēina outou i le faapea ane, ‘E ō ese lava le ʻau Kaletaia mai iā i tatou,’ auā e lē ō ese i latou. 10 Auā pe ana fai tou te fasiotia ʻautau uma a le ʻau Kaletaia o ē na tau ma outou, ma ua totoe iā i latou o ē na matuā manunuʻa, e taʻitasi i latou ma tulaʻi i lona faleʻie ma susunu i le afi lenei aai.”’”

11 Ina ua ō ese le ʻautau a Kaletaia mai i Ierusalema ona o le ʻautau a Farao, 12 ona alu atu ai lea o Ieremia mai i Ierusalema i le nuu o Peniamina, ina ia maua e ia lona fanua i inā i totonu o le nuu. 13 A o iai o ia i le Faitotoʻa o Peniamina, o le taimi foʻi lea sa iai i inā le alii pule, o lona igoa o Iria le atalii o Selemia, o le atalii o Hanania. Ona ia puʻe lea o le perofeta o Ieremia ma faapea atu: “O lenā o le a e sola atu i le ʻau Kaletaia!” 14 A ua faapea atu Ieremia: “E sesē! Ou te lē o sola atu i le ʻau Kaletaia.” A ua lē faalogo o ia iā Ieremia. Ua taofia pea e Iria o Ieremia ma avatu o ia i perenise. 15 Ona feita lea o perenise iā Ieremia, ua latou fasia o ia ma tuuina atu i le falepuipui, i le fale o Ionatana le failautusi, auā o i inā na latou faia ma falepuipui. 16 Ina ua ulu atu Ieremia i le fale ua iai le vaieli ma sela o loo iai, ona nofo ai pea lea o Ieremia i inā mo le tele o aso.

17 Ua feʻau mai o ia e le Tupu o Setekaia ma aumaia o ia, ona tuufesili lea o le tupu iā te ia i se mea lilo i lona fale. Ua ia faapea mai: “Pe e iai ea se afioga mai iā Ieova?” Ona fai atu lea o Ieremia: “E iai!” Ua ia toe faapea mai foʻi: “E tuuina atu lava oe i le lima o le tupu o Papelonia!”

18 Ona fai atu lea o Ieremia i le Tupu o Setekaia: “O le ā laʻu agasala ua ou agasala ai iā te oe, o au auauna, ma lenei nuu, ua outou tuuina ai aʻu i le falepuipui? 19 O fea nei o iai a outou perofeta o ē na vavalo iā te outou e faapea, ‘E lē sau le tupu o Papelonia e siitaua mai iā te outou ma lenei nuu’? 20 O lenei, loʻu alii e le tupu, inā faafofoga mai ia faamolemole. Tau ina ia oo atu i ou luma laʻu talosaga mo lou finagalo malie, ma ia aua neʻi toe auina atu aʻu i le fale o Ionatana le failautusi, ina ia ou lē oti ai i inā.” 21 Ona poloaʻi atu lea o le Tupu o Setekaia, ma ua latou taofia ai Ieremia i le Lotoā o le Leoleo; ua avatu foʻi iā te ia se falaoa lapotopoto i aso taʻitasi mai i le auala o le ʻaufaifalaoa, seʻia oo ina lē toe iai se falaoa mai i le aai. Ua nofo ai pea Ieremia i le Lotoā o le Leoleo.

Ieremia  38 : 1 - 28

38 Ua faalogo Sefatia le atalii o Matana, o Ketalia le atalii o Pasura, o Iukali le atalii o Selemia, ma Pasura le atalii o Malakia i upu na tautala atu ai Ieremia i le nuu uma, e faapea: 2 “O le mea lenei ua fetalai mai ai Ieova, ‘O lē e nofo pea i lenei aai, o ia lea e oti i le pelu, i le oge, ma le faamaʻi. A o lē e alu atu i le ʻau Kaletaia, o ia lea e ola pea, e avea foʻi lona ola ma vete ma ola ai pea o ia.’ 3 O le mea lenei ua fetalai mai ai Ieova, ‘E tuuina atu lava lenei nuu i lima o le ʻautau a le tupu o Papelonia, ma e na te faatoʻilaloina ai lava.’”

4 Ua faapea atu perenise i le tupu: “Faamolemole, ia fasiotia lenei tagata, auā ua ia faavaivaia lima o tagata o le taua o ē o totoe i lenei aai, ma lima o le nuu uma, e ala i le tautala atu iā i latou e tusa ma nei upu. Auā e lē o saʻili lenei tagata i le filemu o lenei nuu a o le malaia.” 5 Ona fai mai lea o le Tupu o Setekaia: “Faauta! Ua i o outou lima o ia. Auā e lē mafai ona manumalo le tupu iā te outou.”

6 Ona latou ave lea o Ieremia ma lafo o ia i le vaieli o Malakia le atalii o le tupu, sa i le Lotoā o le Leoleo. Na latou tuu ifo Ieremia i lalo i maea. E leai se vai i le vaieli, ae e na o le palapala; ma ua magoto ifo Ieremia i le palapala.

7 Ua faalogo Epetemeleka le Aitiope, o le eunuka ma o lē sa iai i le fale o le tupu e faapea, ua latou tuu Ieremia i totonu o le vaieli; a o nofo le tupu i le Faitotoʻa o Peniamina. 8 Ona alu atu ai lea o Epetemeleka mai i le fale o le tupu, ma tautala atu i le tupu, e faapea: 9 “Loʻu alii e le tupu, ua faia e nei tagata se mea leaga tele i le perofeta o Ieremia, ua latou lafo o ia i totonu o le vaieli, ma e oti ai lava o ia i inā ona o le oge. Auā ua leai lava se meaʻai i le aai.”

10 Ona poloaʻi atu lea o le tupu iā Epetemeleka le Aitiope, e faapea: “Ia e ave ni tagata se toʻatolu sefulu mai i lenei mea i lau vaavaaiga, ma ia e ave aʻe le perofeta o Ieremia mai i le vaieli a o leʻi oti o ia.” 11 Ona ave lea e Epetemeleka o ia tagata i lana vaavaaiga, ma ō atu i le fale o le tupu i lalo ifo o le mea e teu ai oloa, ma aumai ai i inā ʻieʻie tuai masaesae ma fasi ʻie tuai masaesae, ma tuutuu ifo i lalo i le vaieli iā Ieremia e ala i maea. 12 Ua faapea atu Epetemeleka le Aitiope iā Ieremia: “Ia e tuu ʻieʻie tuai masaesae ma fasi ʻie i lalo o ou ʻaoʻao e afei ai maea.” Ona faapea lea ona faia e Ieremia. 13 Mulimuli ane, ua latou sisi aʻe Ieremia i maea ma aveese o ia mai i le vaieli. Ona nofo ai pea lea o Ieremia i le Lotoā o le Leoleo.

14 Ona alu atu lea o le feʻau a le Tupu o Setekaia ma aumai le perofeta o Ieremia iā te ia, i le faitotoʻa lona tolu i le fale o Ieova, ona fai atu lea o le tupu iā Ieremia: “Ou te fesili atu iā te oe i se mea. Aua neʻi e natia se mea mai iā te aʻu.” 15 Ona fai mai lea o Ieremia iā Setekaia: “Afai ou te taʻuina atu iā te oe, pe e te lē fasiotia ai la aʻu? Afai foʻi ou te fautua atu iā te oe, e te lē faalogo mai iā te aʻu.” 16 Ona tautō ai lea o le Tupu o Setekaia iā Ieremia i le mea lilo, e faapea: “O loo soifua Ieova, o lē na foaʻiina mai iā i taʻua le ola, ou te lē fasiotia oe, ou te lē tuuina atu foʻi oe i lima o nei tagata o ē o loo saʻili e fasiotia oe.”

17 Ona fai mai lea o Ieremia iā Setekaia: “O le mea lenei ua fetalai mai ai Ieova le Atua o ʻau, o le Atua o Isaraelu, ‘Afai e te alu atu i perenise a le tupu o Papelonia, o le a e ola pea ma e lē susunuina foʻi lenei aai i le afi, ma e ola pea oe ma lou aiga. 18 Ae afai e te lē alu atu i perenise a le tupu o Papelonia, e tuuina atu lenei aai i lima o le ʻau Kaletaia, ma latou te susunuina lava i le afi, a o oe e te lē sao lava mai i o latou lima.’”

19 Ona fai atu lea o le Tupu o Setekaia iā Ieremia: “Ou te fefe i tagata Iutaia o ē na sosola atu i le ʻau Kaletaia, ina neʻi o latou tuuina atu aʻu i o latou lima ma latou faileagaina ai aʻu.” 20 A ua fai mai Ieremia: “E latou te lē faia se mea faapena. Ia e faalogo faamolemole i le siʻufofoga o Ieova i mea ua ou fai atu ai iā te oe, ona manuia ai lea o oe ma e ola ai pea. 21 Ae afai e te musu e te alu, o le mea lenei ua faailoa mai e Ieova iā te aʻu: 22 Faauta foʻi! o fafine uma na totoe i le fale o le tupu o Iuta, ua taʻitaʻiina atu i perenise a le tupu o Papelonia, ma ua latou faapea atu,

‘O tagata foʻi o loo tausisia pea le filemu ma oe, ua latou faatosina oe ma ua manumalo iā te oe.

Ua latou faapogaia lou vae ia goto ifo i le palapala; ma ua tuumuli i latou.’

23 E latou te avatua i le ʻau Kaletaia au avā uma ma au fanau, e lē sao foʻi oe mai i o latou lima, ae e puʻea oe e le lima o le tupu o Papelonia, ma e susunuina foʻi lenei aai i le afi ona o oe.”

24 Ua fai atu Setekaia iā Ieremia: “Aua lava neʻi iloa e se isi nei mea, ona e lē oti ai lea. 25 Afai foʻi e faalogo perenise na ou talanoa atu iā te oe, ma latou ō mai iā te oe ma faapea atu, ‘Ia taʻu mai iā i matou faamolemole, O le ā le mea na e talanoa ai i le tupu? Aua lava neʻi e natia se mea mai iā i matou, ona matou lē fasiotia ai lea o oe. O le ā foʻi le tala a le tupu na fai atu iā te oe?’ 26 ia e faapea atu iā latou, ‘na ou talosaga atu ina ia alofa le tupu, e aua neʻi ona toe auina atu aʻu i le fale o Ionatana, neʻi oʻu oti ai i inā.’”

27 Ona ō mai ai lea o perenise uma iā Ieremia ma tuufesili iā te ia. Ona ia taʻu atu lea iā i latou e tusa ma nei upu uma na poloaʻi atu ai le tupu. Ona latou lē toe tautatala ai lea i ona luma, auā latou te leʻi lagona le tala na fai. 28 Ua nofo pea Ieremia i le Lotoā o le Leoleo seʻia oo i le aso na faatoʻilaloina ai Ierusalema. Na taunuu lava ina ua faatoʻilaloina Ierusalema.

Ieremia  39 : 1 - 18

39 O le tausaga lona iva o le nofoaiga a Setekaia le tupu o Iuta, i le masina lona sefulu, na ō mai ai Nepukanesa le tupu o Papelonia ma lana ʻautau uma i Ierusalema, ma siʻomia ai.

2 I le tausaga lona sefulu tasi o le nofoaiga a Setekaia, i le masina lona fā, i le aso lona iva o le masina, na osofaʻia ai le aai. 3 Ona ō mai ai lea o perenise uma a le tupu o Papelonia ma nonofo i le Faitotoʻa Tutotonu, o Nekala-saresa, o Samaga-nepo, o Sarekima, o Ravesarisa, o Nekala-saresa le Ravemaka,* ma isi perenise uma a le tupu o Papelonia.

4 Ina ua iloa atu i latou e Setekaia le tupu o Iuta ma tagata uma o le taua, ona latou sosola lea ma ō ese atu i le pō mai i le aai, e ui atu i le auala o le togālaau a le tupu, i le faitotoʻa i le va o pā e lua; ua latou ō atu pea i le auala o le Arapa. 5 Ona tuliloa lea o i latou e le ʻautau a Kaletaia, ma na latou maua atu Setekaia i le fanua laugatasi o Ieriko. Na latou ave o ia ma ave aʻe iā Nepukanesa le tupu o Papelonia i Ripelu, i le nuu o Hamato, ina ia faamasinoina ai o ia. 6 Ua fasiotia e le tupu o Papelonia o atalii o Setekaia i ona luma i Ripelu, ma ua fasiotia foʻi e le tupu o Papelonia o tamālii uma o Iuta. 7 Ua ia faatauaso iā Setekaia, ona ia fusifusia lea o ia i faamau ʻapamemea, ina ia ave o ia i Papelonia.

8 Ua susunuina foʻi e le ʻau Kaletaia i le afi le fale o le tupu ma fale o le nuu, ua latou soloia foʻi i lalo pā o Ierusalema. 9 A o isi o le nuu na totoe i le aai, ma ē na sosola na sosola atu iā te ia, ma isi o le nuu o ē na totoe, na ave faapagota e Nepusatana le taʻitaʻi o leoleo i Papelonia.

10 A o nisi o le nuu, o ē e faatauvaa ua leai lava ni a latou mea, na tuu pea e Nepusatana le taʻitaʻi o leoleo i le nuu o Iuta; ma na ia tuuina atu foʻi iā i latou togāvine ma galuega mamafa i lea lava aso.

11 Na poloaʻi atu foʻi Nepukanesa le tupu o Papelonia iā Nepusatana le taʻitaʻi o leoleo e faatatau iā Ieremia, e faapea: 12 “Ia e ave o ia ma vaavaai faalelei o ia, ma aua lava neʻi faia se mea leaga iā te ia. Ae ia e faia iā te ia, e pei ona ia fai atu ai iā te oe.”

13 Ona aauina atu lea o Nepusatana le taʻitaʻi o leoleo, o Nepusapana le Ravesarisa, o Nekala-saresa le Ravemaka, ma alii sili uma a le tupu o Papelonia; 14 ua latou aauina atu ma aumai Ieremia mai i le Lotoā o le Leoleo, ma tuu atu o ia iā Ketalia le atalii o Aikamo le atalii o Safana, ina ia aumai o ia i lona fale ma nonofo faatasi ai ma le nuu.

15 Ona oo mai lea o le afioga a Ieova iā Ieremia, a o taofia o ia i le Lotoā o le Leoleo, e faapea: 16 “Inā alu ia, ma e fai atu iā Epetemeleka le Aitiope, ‘O le mea lenei ua fetalai mai ai Ieova o ʻau, o le Atua o Isaraelu: “Ou te faaoo lava aʻu upu i lenei aai, ia malaia ae e lē manuia, e oo foʻi ia mea i ou luma i lenā lava aso.”’

17 “‘Ou te laveaʻi iā te oe i lenā aso,’ ua fetalai mai ai Ieova, ‘e lē tuuina atu foʻi oe i lima o tagata, o ē o loo e fefe ai.’

18 “‘Auā ou te saunia se mea e te sao ai, e te lē paʻū i le pelu; ma e avea foʻi lou ola ma vete, auā ua e faatuatua mai iā te aʻu,’ ua fetalai mai ai Ieova.”

^ Iere. 39:3 Po o “le matai o makoi.”


Ieremia  40 : 1 - 16

40 O le afioga na oo mai iā Ieremia mai iā Ieova, ina ua uma ona auina atu o ia e Nepusatana le taʻitaʻi o leoleo a le tupu mai i Rama, ina ua ia ave o ia a o fusifusia i mea e loka ai lima, faatasi ma tagata uma o Ierusalema ma Iuta na ave faapagota, o ē na ave faapagota i Papelonia. 2 Ona ave lea o Ieremia e le taʻitaʻi o leoleo, ua faapea mai iā te ia: “Ua fetalai mai e Ieova lou Atua lenei mala i lenei mea, 3 ina ia faaoo mai e Ieova ma ia faia e pei ona ia fetalai mai ai, auā ua outou agasala iā Ieova ma ua lē faalogo i lona siʻufofoga. Ua oo mai ai lenei mea iā te outou. 4 O lenei, ua ou tatalaina oe mai i mea na loka ai ou lima. Afai e lelei iā te oe ona ta ō ma aʻu i Papelonia, inā sau ia, ma ou te vaavaaia lelei oe. Ae afai e leaga iā te oe ona ta ō ma aʻu i Papelonia, aua ia. Faauta foʻi! O loo i ou luma le nuu uma. O fea lava e lelei ma tonu i lau vaai e te alu i ai, inā alu ia i ai.”

5 A o leʻi manatu o ia e toe foʻi atu, ina ua fai mai Nepusatana: “Inā toe foʻi atu ia iā Ketalia le atalii o Aikamo o le atalii o Safana, o lē na tofia e le tupu o Papelonia e pule i aai o Iuta, ma lua nonofo ma ia faatasi ma le nuu; po o fea foʻi e tonu i lau vaai e te alu i ai, inā alu ia i ai.”

Ona foaʻi mai lea e le taʻitaʻi o leoleo iā te ia o meaʻai ma se meaalofa, ma tuu atu o ia e alu. 6 Ona alu lea o Ieremia iā Ketalia le atalii o Aikamo i Mesepa, ua nonofo faatasi ma ia, ma tagata o ē na totoe i le nuu.

7 Mulimuli ane, na faalogo i ai taʻitaʻi uma o ʻautau o ē na i le nuu, o i latou ma o latou tagata, ua tofia e le tupu o Papelonia Ketalia le atalii o Aikamo e pule i le nuu, ma ua ia tofia foʻi o ia e pule i tane, o fafine, o tamaiti, ma ē e faatauvaa o le nuu, o ē e leʻi aveina faapagota i Papelonia. 8 Ona latou ō mai loa lea iā Ketalia i Mesepa, o Isamaeli le atalii o Netanaia, o Ioanano, ma Ionatana, o atalii o Karea, o Seraia le atalii o Tanumeta, o atalii o Efai le tagata Netopa, ma Iaasenaia le atalii o Maakati, o i latou ma o latou tagata. 9 Ona tautō lea o Ketalia le atalii o Aikamo le atalii o Safana iā i latou ma o latou tagata, e faapea: “Aua le fefefe e auauna i le ʻau Kaletaia. Ia nonofo pea i le nuu ma auauna i le tupu o Papelonia, ona manuia ai lea o outou. 10 A o aʻu, ou te nofo i Mesepa ina ia ou tū i luma o le ʻau Kaletaia o ē o le a ō mai iā i tatou. A o outou, ia outou aoaoina le uaina, o fualaau ʻaina o le tau māfanafana, ma suāuu, ma tuu i totonu o a outou fagu ma nonofo ai i o outou aai ua outou maua.”

11 O tagata Iutaia uma foʻi sa i Moapi, ma iai i le fanauga a Amoni, ma Etoma ma i latou o ē sa i isi nuu, ua latou faalogo foʻi ua tuua e le tupu o Papelonia o ē na totoe o Iuta, ma ua ia tofia Ketalia le atalii o Aikamo le atalii o Safana e pule iā i latou. 12 Ona toe foʻi mai lea o tagata Iutaia uma mai i mea na faataapeape i ai i latou, ua latou ō mai pea i le nuu o Iuta iā Ketalia i Mesepa. Ua latou aoaoina le uaina ma fualaau ʻaina o le tau māfanafana e matuā tele lava.

13 A o Ioanano le atalii o Karea ma taʻitaʻi uma o ʻautau o ē sa i le fanua, ua latou ō mai iā Ketalia i Mesepa. 14 Ona latou fai mai lea iā te ia: “Pe e te lē iloa ea ua auina mai e Paaliso, le tupu o le fanauga a Amoni o Isamaeli le atalii o Netanaia, e fasioti iā te oe?” Ae e leʻi talitonu Ketalia le atalii o Aikamo iā i latou.

15 Ua fai mai Ioanano le atalii o Karea iā Ketalia, i le mea lilo i Mesepa: “Ua ou fia alu i le taimi nei, ma fasiotia Isamaeli le atalii o Netanaia, ae e leai lava se isi e na te iloaina. Aiseā o le a ia fasioti ai iā te oe, aiseā foʻi o le a faataapeape ai i latou uma o Iuta o loo faapotopoto faatasi iā te oe, ma faaumatia ē o totoe o Iuta?” 16 A ua fai atu Ketalia le atalii o Aikamo iā Ioanano le atalii o Karea: “Aua e te faia lenei mea, auā e pepelo le mea ua e fai mai ai e faatatau iā Isamaeli.”

Ieremia  41 : 1 - 18

41 O le masina lona fitu, na ō mai ai iā Ketalia le atalii o Aikamo i Mesepa, o Isamaeli le atalii o Netanaia le atalii o Elisama, o lē na tupuga mai i le aiga tupu, ma tagata faamoemoeina a le tupu, faatasi ai ma isi tagata e toʻasefulu na iā te ia. O i inā na latou aai faatasi ai i Mesepa. 2 Ona tulaʻi lea o Isamaeli le atalii o Netanaia ma tagata e toʻasefulu na iā te ia, ma fasiotia Ketalia le atalii o Aikamo le atalii o Safana i le pelu. Ua ia fasiotia lē na tofia e le tupu o Papelonia e pule i le nuu. 3 Ua fasiotia foʻi e Isamaeli tagata Iutaia uma o ē na faatasi ma Ketalia i Mesepa, atoa ma le ʻau Kaletaia o ē na maua ai i inā, o tagata ia o le taua.

4 Ua oo i le aso lona lua talu ona fasiotia o Ketalia, ae e leai ma se isi na ia iloaina, 5 ona ō mai ai lea o tagata mai i Sekema, mai i Sailo, ma Samaria, e toʻavalu sefulu, ua sele a latou ʻava ma ua saeia o latou ofu, ua selei foʻi o latou tino, na latou aumaia i o latou lima taulaga i meaʻai ma lipano i le fale o Ieova. 6 Ona alu atu lea o Isamaeli le atalii o Netanaia mai i Mesepa e faafeiloaʻi i latou, ua tagi o ia a o savali atu. Ina ua ia fetaiaʻi ma i latou, ona ia faapea atu lea iā i latou: “Inā ō mai ia iā Ketalia le atalii o Aikamo.” 7 Ae ina ua latou oo mai i totonu o le aai, ona fasiotia ai lea o i latou e Isamaeli le atalii o Netanaia ma lafo o latou tino i totonu o le vaieli, o ia ma tagata sa iā te ia.

8 Ae e toʻasefulu tagata sa iā i latou, o ē na vave ona faapea atu iā Isamaeli: “Aua neʻi fasiotia i matou, auā ua iai oloa ua natia iā i matou o loo i le fanua, o saito, o karite, o suāuu, ma le meli.” Ona ia tuu lea, ua ia lē faaoo le oti iā i latou faatasi ma o latou uso. 9 O le vaieli na lafo i ai e Isamaeli tino oti o tagata na ia fasiotia, e matuā telē lava, o le vaieli lea na faia e le Tupu o Asa ona o Paasa le tupu o Isaraelu. O le vaieli lea na faatumu e Isamaeli le atalii o Netanaia i tino oti o i latou na fasiotia.

10 Ona ave faapagota lea e Isamaeli o ē uma na totoe o le nuu sa i Mesepa, o afafine o le tupu, ma le nuu uma o ē na totoe i Mesepa, o ē na tuuina atu e Nepusatana le taʻitaʻi o leoleo i le vaavaaiga a Ketalia le atalii o Aikamo. Ona aveina faapagota lea o i latou e Isamaeli le atalii o Netanaia, ma ō atu e sopo atu i le fanauga a Amoni.

11 Mulimuli ane, na faalogo Ioanano le atalii o Karea ma taʻitaʻi uma o ʻautau na faatasi ma ia, i mea leaga uma na faia e Isamaeli le atalii o Netanaia. 12 Ona latou ave lea o tagata uma ma ō atu e tau faasaga iā Isamaeli le atalii o Netanaia, ua latou maua o ia e lata ane i le vai tele i Kipeona.

13 Ina ua iloa atu e le nuu uma sa faatasi ma Isamaeli, ia Ioanano le atalii o Karea ma taʻitaʻi uma o ʻautau o ē na faatasi ma ia, ona latou fiafia ai lea. 14 Ua liliu mai tagata uma o ē na ave faapagota e Isamaeli mai i Mesepa ma toe foʻi mai, ua ō mai iā Ioanano le atalii o Karea. 15 A ua sola Isamaeli le atalii o Netanaia, ma tagata e toʻavalu sa faatasi ma ia mai iā Ioanano, ua alu atu o ia i le fanauga a Amoni.

16 Ona ave lea e Ioanano le atalii o Karea ma taʻitaʻi uma o ʻautau sa faatasi ma ia, o ē uma na totoe o le nuu, o ē na latou toe aumaia mai iā Isamaeli le atalii o Netanaia, mai i Mesepa, ina ua uma ona ia fasiotia o Ketalaia le atalii o Aikamo, o tagata malolosi, o tagata o le taua, o avā, o tamaiti, ma tagata aloaʻia, o ē na ia aumaia mai i Kipeona. 17 Ona latou ō lea ma nonofo i le mea e api ai i Kimeama e latalata i Peteleema, ina ia latou ō atu ai i Aikupito, 18 ona o le ʻau Kaletaia; auā ua latou fefefe iā i latou, ona ua fasiotia e Isamaeli le atalii o Netanaia o Ketalaia le atalii o Aikamo, o lē na tofia e le tupu o Papelonia e pule i le nuu.

Ieremia  42 : 1 - 22

42 Ona faalatalata mai lea o taʻitaʻi uma o ʻautau, o Ioanano le atalii o Karea, o Iaasenaia le atalii o Hosaia, ma le nuu uma, o tagatānuu atoa ma alii, 2 ua faapea mai i le perofeta o Ieremia: “Seʻi faafofoga mai i la matou talosaga faamolemole, ma ia e tatalo atu iā Ieova lou Atua mo i matou, e fai ma sui o i matou uma o totoe, auā e toʻaitiiti i matou ua totoe mai i le toʻatele, e pei ona e vaai mai ai iā i matou. 3 Ia faailoa mai e Ieova lou Atua iā i matou le auala e ao ona matou savavali ai, ma le mea e ao ona matou faia.”

4 Ona fai atu lea o le perofeta o Ieremia iā i latou: “Ua ou faalogo atu. Ou te tatalo atu iā Ieova lo outou Atua e tusa ma a outou upu; ma o afioga uma e tuuina mai e Ieova e tali mai ai iā te outou, ou te taʻuina atu lava iā te outou. Ou te lē natia lava se upu mai iā te outou.”

5 Ona latou fai mai lea iā Ieremia: “Ia fai Ieova ma molimau moni ma le faamaoni iā i tatou, pe afai matou te lē faia e tusa ma upu uma na auina mai ai oe e Ieova lou Atua iā i matou. 6 Pe e lelei pe e leaga foʻi, e matou te faalogo lava i le siʻufofoga o Ieova lo tatou Atua o lē ua matou auina atu ai oe, ina ia manuia ai i matou auā ua matou faalogo i le siʻufofoga o Ieova lo tatou Atua.”

7 Ina ua faaiʻu le aso lona sefulu, ona oo mai ai lea o le afioga a Ieova iā Ieremia. 8 Ona ia valaau lea iā Ioanano le atalii o Karea, o taʻitaʻi uma o ʻautau o ē sa faatasi ma ia, ma le nuu uma, o tagatānuu atoa ma alii; 9 ua ia faapea atu iā i latou: “O le mea lenei ua fetalai mai ai Ieova le Atua o Isaraelu, o lē na outou auina i ai aʻu e faaoo atu i ona luma la outou talosaga mo lona finagalo malie, 10 ‘Afai e tou te nonofo pea i lenei nuu, ou te atiaʻe outou ma ou te lē lepetia outou, ou te totōina foʻi outou ma ou te lē liaʻiina outou; auā ua ou faanoanoa ona o le malaia ua ou faaoo atu iā te outou. 11 Aua le fefefe i le tupu o Papelonia o lē ua outou matataʻu i ai.’

“‘Aua tou te fefefe iā te ia,’ ua fetalai mai ai Ieova, ‘auā ou te faatasi ma outou, ina ia faaolaina outou ma laveaʻi iā te outou mai i lona lima. 12 Ou te alofa mutimutivale atu iā te outou, e alofa mutimutivale lava foʻi o ia iā te outou, ma toe faafoʻisia outou i lo outou laueleele.

13 “‘Ae afai e tou te faapea mai: “E leai; matou te lē nonofo i lenei nuu!” ua outou lē faalogo ai i le siʻufofoga o Ieova lo outou Atua, 14 e faapea: “E leai, e matou te ō i le nuu o Aikupito, i le mea e matou te lē vāai ai i se taua, e matou te lē faalogo ai i le leo o le pū, e matou te lē oge ai foʻi i meaʻai; o i inā e matou te nonofo ai”; 15 a o lenei, inā faalogo mai ia i le afioga a Ieova, o outou na o ē o loo totoe o Iuta. O le mea lenei ua fetalai mai ai Ieova o ʻau, o le Atua o Isaraelu: “Afai e tou te maumauaʻi e ō i Aikupito, ma outou ō atu e aumau ai i inā o ni tagata ese, 16 ona maua ai lea o outou e le pelu na outou fefefe ai i le nuu o Aikupito, e mulimulituʻi foʻi iā te outou le oge na outou matataʻu ai i Aikupito; o i inā e tou te feoti ai lava. 17 O tagata uma foʻi e maumauaʻi e ō atu i Aikupito e aumau ai i inā o ni tagata ese, o i latou na e oti i le pelu, o le oge, ma le faamaʻi; e leai foʻi se isi o i latou e faasaoina pe sola ese, ona o le mala ou te faaoo atu iā te i latou.”’

18 “Auā o le mea lenei ua fetalai mai ai Ieova o ʻau, o le Atua o Isaraelu, ‘E pei ona ou liligi ifo o loʻu ita ma loʻu ita tele i luga o ē o loo nonofo i Ierusalema, e faapea foʻi ona liligi ifo loʻu ita tele iā te outou, pe a outou ō atu i Aikupito, e faamalaiaina outou, e avea o se mea e ofo ai, o le malaia, ma e faalumaina ai, e tou te lē toe vāai foʻi i lenei mea.’

19 “Ua fetalai mai Ieova faasaga iā te outou, o outou o ē ua totoe o Iuta. Aua tou te ō atu i Aikupito. Ia outou iloa lelei, ua ou lapataʻia outou i le aso nei, 20 auā ua outou faia mea sesē faasaga iā te outou lava; auā o outou lava foʻi na auina atu aʻu iā Ieova lo outou Atua, e faapea, ‘Inā tatalo ia iā Ieova lo tatou Atua mo i matou; ma ia faapea ona e taʻuina mai iā i matou e tusa ma mea uma ua fetalai mai ai Ieova lo tatou Atua, e matou te faia lava.’ 21 A ua ou taʻu atu iā te outou i le aso nei, ae e tou te lē faalogo mai lava i le siʻufofoga o Ieova lo outou Atua, po o se mea ua ia auina mai ai aʻu iā te outou. 22 O lenei, ia outou iloa lelei, o le a oti outou i le pelu, o le oge, ma le faamaʻi, i le mea ua outou fiafia e ō atu e aumau ai o ni tagata ese.”

Ieremia  43 : 1 - 13

43 Ina ua uma ona tautala atu Ieremia i le nuu uma i afioga uma a Ieova lo latou Atua, na auina mai ai o ia e Ieova lo latou Atua iā i latou, o ia upu uma lava, 2 ona fai mai lea o Asaraia le atalii o Hosaia, o Ioanano le atalii o Karea, ma tagata faamaualuluga uma iā Ieremia: “O le mea pepelo ua e tautala mai ai. E leʻi auina mai oe e Ieova lo tatou Atua, e faapea, ‘Aua tou te ō atu i Aikupito e nonofo ai o ni tagata ese.’ 3 A ua faaoso oe e Paruka le atalii o Neria ina ia tautala mai faapenei iā i matou, ina ia tuuina atu ai i matou i lima o le ʻau Kaletaia, e fasiotia ai i matou pe ave faapagota i Papelonia.”

4 Ae e leʻi faalogo Ioanano le atalii o Karea, o taʻitaʻi uma o ʻautau, ma le nuu uma i le siʻufofoga o Ieova, ina ia nonofo pea i le nuu o Iuta. 5 Ona ave ai lea e Ioanano le atalii o Karea ma taʻitaʻi uma o ʻautau, o ē uma na totoe o Iuta na toe foʻi mai i atunuu uma na faataapeape i ai i latou, ina ia nonofo mo sina taimi i le nuu o Iuta, 6 e oo foʻi i tane malolosi, o avā, o tamaiti, o afafine o le tupu, o tagata uma na tuua e Nepusatana le taʻitaʻi o leoleo e nonofo faatasi ma Ketalia le atalii o Aikamo le atalii o Safana, o le perofeta o Ieremia, ma Paruka le atalii o Neria. 7 Ua latou ō atu i le nuu o Aikupito, auā latou te leʻi faalogo i le siʻufofoga o Ieova; ma na latou ō atu lava e oo i Tapenesa.

8 Ona oo mai lea o le afioga a Ieova iā Ieremia i Tapenesa, ua faapea mai: 9 “Ia e ave i lou lima ni maa tetele, ma e natia ai i le paluga o simā i le mea o loo iai piliki, o loo i le mea e ui atu ai i le fale o Farao i Tapenesa, a o vaavaai atu tagata Iutaia. 10 Ia e fai atu iā i latou, ‘O le mea lenei ua fetalai mai ai Ieova o ʻau, o le Atua o Isaraelu: “Ou te auina atu ma ou aumaia Nepukanesa le tupu o Papelonia, o laʻu auauna, ma ou tuu lona nofoālii i luga tonu o maa na ou natia, e na te fofola atu ai lona faleʻie matagofie i luga o na maa. 11 E sau o ia ma taia le nuu o Aikupito. O ai lava e tatau ona oti i le mala, ia oti i le mala, o ai foʻi e tatau ona ave faapagota, ia ave faapagota, ma o ai foʻi e tatau ona oti i le pelu, e oti lava i le pelu. 12 Ou te faamūina i le afi fale o atua o Aikupito; e na te susunuina lava i latou ma taʻitaʻi i latou e ave faapagota, ma e na te taaia o ia i le nuu o Aikupito, e pei lava ona taaia e le leoleo mamoe o ia lava i ona ofu, e alu ese atu mai i lea mea ma le filemu. 13 E na te tuʻininiia lava poutū o Petesemesa o loo i le nuu o Aikupito; e na te susunuina foʻi i le afi fale o atua o Aikupito.”’”

Ieremia  44 : 1 - 30

44 O le upu na oo mai iā Ieremia mo tagata Iutaia uma na nonofo i le nuu o Aikupito, o ē na nonofo i Mekatala, o Tapenesa, o Nafi, ma le nuu o Patoro, e faapea: 2 “O le mea lenei ua fetalai mai ai Ieova o ʻau, o le Atua o Isaraelu, ‘Ua outou vaaia le mala uma na ou aumaia i luga o Ierusalema ma luga o aai uma o Iuta, ma ua avea nei o se mea ua faatafunaina i le aso nei, ua leai foʻi se isi e nofo ai. 3 Ona o mea leaga na latou faia e faatigā mai ai iā te aʻu, i le ō atu ma faamū le taulaga ma auauna atu i isi atua o ē e latou te leʻi iloa, e leʻi iloa foʻi e outou po o o outou augātamā. 4 Na ou aauina atu pea iā te outou aʻu auauna uma o le ʻauperofeta, na ou alapō ma aauina atu, e faapea: “Faamolemole, aua lava neʻi o outou faia lenei mea inosia ou te ʻinoʻino i ai.” 5 Ae e latou te leʻi faalogo mai, e leʻi uaʻi mai foʻi o latou taliga ina ia liliuese mai i a latou mea leaga, i le lē faamūina o le taulaga i isi atua. 6 O lea, ua liligi atu ai loʻu ita tele ma loʻu ita, ma ua mū ai aai o Iuta ma auala o Ierusalema; ua avea o se mea ua faatafunaina, o se mea foʻi ua faagaogaoina e pei ona iai i le aso nei.’

7 “O le mea lea ua fetalai mai ai Ieova, o le Atua o ʻau, o le Atua o Isaraelu, ‘Aiseā ua outou faatupu ai lenei mala tele iā te outou lava, ina ia faaumatia ai mai iā te outou o le tane ma le fafine, o le tamaitiiti ma le tamameamea mai i totonu o Iuta, ina ia leai ai o sē e totoe mai iā te outou; 8 i le faatigā mai iā te aʻu i galuega a o outou lima, i le faamū o le taulaga i isi atua i le nuu o Aikupito, lea ua outou ō atu e nonofo ai o ni tagata ese; ina ia faaumatia ai outou ma ia avea ai outou ma malaia, ma mea e faalumaina ai i atunuu uma o le lalolagi? 9 Po ua galo ea iā te outou amioleaga a o outou augātamā, o amioleaga a tupu o Iuta, o amioleaga a a latou avā, o a outou lava foʻi amioleaga, ma amioleaga a a outou avā, na latou faia i le nuu o Iuta ma auala o Ierusalema? 10 E oo mai lava i le aso nei, latou te leʻi faamaulalo iā i latou, e leʻi fefefe pe savavali foʻi i laʻu tulafono ma aʻu faatonuga, na ou tuuina atu i o outou luma ma luma o o outou augātamā.’

11 “O le mea lea ua fetalai mai ai Ieova o ʻau, o le Atua o Isaraelu, ‘Ou te faasaga atu oʻu mata iā te outou, ina ia malaia ai ma faaumatia ai Iuta uma. 12 Ou te ave ē o loo totoe o Iuta, o ē ua maumauaʻi e ō atu i le nuu o Aikupito e nonofo ai o ni tagata ese, ma e faaumatia ai foʻi i latou uma i le nuu o Aikupito. E paʻuʻū i latou i le pelu; e faaumatia foʻi i latou i le oge, o tagatānuu atoa ma alii; e oti i latou i le pelu ma le oge. E avea i latou ma mala, o se mea e ofo ai, o le malaia ma o se mea e faalumaina ai. 13 Ou te taui atu i latou o loo nonofo i le nuu o Aikupito e pei ona ou taui atu o Ierusalema, i le pelu, o le oge, ma le faamaʻi. 14 E leai se isi e sola ese ai pe e faasaoina o ē o loo totoe o Iuta, o ē ua ō atu e nonofo ai i inā o ni tagata ese i le nuu o Aikupito, pe toe foʻi atu i le nuu o Iuta i le mea ua latou mananaʻo tele e toe foʻi e nonofo ai; auā e lē toe foʻi i latou, seʻi vaganā ai nisi e sosola ese.’”

15 Ona tali mai lea iā Ieremia o tane uma o ē na iloa ua faamū e a latou avā le taulaga i isi atua, o avā uma o ē na tutū o se faapotopotoga tele, ma tagata uma o ē sa nonofo i le nuu o Aikupito i Patoro, e faapea: 16 “O le upu ua e tautala mai ai iā i matou i le suafa o Ieova, e matou te lē faalogo atu ai iā te oe; 17 ae e matou te faia lava upu uma ua matou fai atu ai, ina ia faamū le taulaga i le ‘atua fafine o le lagi’ ma sasaa atu iā te ia taulaga i meainu, e pei ona faia e i matou, o o matou augātamā, o o matou tupu, ma o matou perenise, i aai o Iuta ma auala o Ierusalema, sa masani ona matou maoona ai i meaʻai ma manuia ai, e matou te leʻi iloa lava foʻi se mala. 18 Ae talu mai le taimi na matou lē faamū ai le taulaga i le ‘atua fafine o le lagi’ ma sasaa atu ai iā te ia taulaga i meainu, na matou matitiva i mea uma, ua faaumatia foʻi i matou i le pelu ma le oge.

19 “Ina ua matou faamū foʻi le taulaga i le ‘atua fafine o le lagi’ ma sasaa atu iā te ia taulaga i meainu, pe na matou faia ea ni keke o taulaga mo ia e aunoa ma le fesili atu i a matou tane, ina ia faia ai sona faatusa, ma sasaa atu ai iā te ia taulaga i meainu?”

20 Ona fai atu lea o Ieremia i le nuu uma, i tane malolosi, o avā, ma le nuu uma, o ē na tali mai iā te ia i lea upu, ua faapea atu: 21 “O le taulaga na outou faamū i aai o Iuta ma auala o Ierusalema, o outou, o o outou augātamā, o o outou tupu, o o outou perenise, ma tagata o le nuu, po ua lē manatua ea e Ieova lenei mea ma ua alu aʻe i lona loto? 22 Mulimuli ane, ua lē mafai ona toe onosaia e Ieova ona o le leaga o a outou mea na fai, ona o mea inosia foʻi na outou faia, o lea ua avea ai lo outou nuu ma mea ua faatafunaina, o se mea e ofo ai, o se mala ma ua lē toe iai se isi e nofo ai, e pei ona iai i le aso nei. 23 Ona ua outou faamū le taulaga ma ua outou agasala ai iā Ieova, tou te leʻi faalogo foʻi i le siʻufofoga o Ieova, ma tou te leʻi savavali i lana tulafono, o ana faatonuga, ma ana faamanatuga, o le mea lea ua oo ai lenei mala iā te outou, e pei ona iai i le aso nei.”

24 Ua fai atu foʻi Ieremia i le nuu uma ma fafine uma: “Inā faalogo mai ia i le afioga a Ieova, o Iuta uma o ē o loo i le nuu o Aikupito. 25 O le mea lenei ua fetalai mai ai Ieova o ʻau, o le Atua o Isaraelu, ‘O outou tane ma a outou avā, o outou fafine foʻi ua tautatala mai i o outou gutu (ua outou faataunuuina foʻi i o outou lima,) e faapea: “E matou te faia lava a matou tautoga ua matou tautō ai, e faamū le taulaga i le ‘atua fafine o le lagi’ ma sasaa atu iā te ia taulaga i meainu.” O outou fafine, e faia lava e outou a outou tautoga, ma e tou te faataunuuina lava a outou tautoga.’

26 “O le mea lea, inā faalogo mai ia i le afioga a Ieova, o Iuta uma o ē o loo nonofo i le nuu o Aikupito, ʻ“O aʻu lava ua ou tautō i loʻu igoa sili,” ua fetalai mai ai Ieova, “e lē toe taʻua lava loʻu igoa i le gutu o so o se tagata o Iuta o loo iai i le nuu o Aikupito, e faapea, ‘O loo soifua Ieova le Alii Pule Silisili Ese!’ 27 O aʻu lava, ua ou mataala ina ia malaia i latou ae lē manuia; e faaumatia foʻi tagata uma o Iuta o loo i le nuu o Aikupito, i le pelu ma le oge seʻia lē toe iai lava i latou. 28 A o ē ua sosola ese mai i le pelu, e toe foʻi i latou mai i le nuu o Aikupito i le nuu o Iuta, ua toʻaitiiti lo latou aofaʻi; ma o i latou uma foʻi o ē ua totoe o Iuta, o ē ua ō mai i le nuu o Aikupito e nonofo ai o ni tagata ese, e latou te iloa lava po o le upu a ai e moni, po o le upu mai iā te aʻu po o i latou.”’”

29 “‘O le faailoga lenei iā te outou,’ ua fetalai mai ai Ieova, ‘ou te liliu atu iā te outou i lenei mea, ina ia outou iloa ai e taunuu lava aʻu upu iā te outou ina ia malaia outou: 30 O le mea lenei ua fetalai mai ai Ieova: “Ou te tuuina atu Farao Hofero le tupu o Aikupito, i lima o ona fili ma lima o i latou o loo saʻili e fasiotia o ia, e pei lava ona ou tuuina atu Setekaia le tupu o Iuta i le lima o Nepukanesa le tupu o Papelonia, o lona fili, ma o lē na saʻili e fasiotia o ia.”’”

Ieremia  45 : 1 - 5

45 O le upu na fai atu ai le perofeta o Ieremia iā Paruka le atalii o Neria, ina ua ia tusia i se tusi nei upu mai i le gutu o Ieremia, i le tausaga lona fā o le nofoaiga a Ioakima le atalii o Iosia, o le tupu o Iuta, e faapea:

2 “O le mea lenei ua fetalai mai ai Ieova le Atua o Isaraelu e faatatau iā te oe, Paruka e, 3 ‘Ua e faapea ane: “Oi talofa iā te aʻu, auā ua faaopoopo e Ieova le faanoanoa i loʻu tigā! Ua ou vaivai ona o loʻu ōi, ma ua ou lē maua lava se mea ou te mapu ai.”’

4 “Ia faapea ona e fai atu iā te ia, ‘O le mea lenei ua fetalai mai ai Ieova: “Faauta! O le mea na ou fausia, ou te lepetia, o le mea foʻi na ou totōina, ou te liaʻiina, e oo lava i le nuu uma. 5 A o oe, ua e saʻilia pea mea tetele mo oe. Aua lava neʻi e toe saʻilia.”

“‘Auā ou te aumaia le malaia i luga o tagata uma,’ ua fetalai mai ai Ieova, ‘ou te tuuina atu iā te oe lou ola e fai ma vete i mea uma e te alu atu i ai.’”

Ieremia  46 : 1 - 28

46 O le afioga lenei a Ieova na oo mai i le perofeta o Ieremia e faatatau i nuu ese: 2 Mo Aikupito, e faatatau i le ʻautau a Farao Neko le tupu o Aikupito, o lē sa i tafatafa o le vaitafe o Eufirate i Karekimisa, na faatoʻilaloina e Nepukanesa le tupu o Papelonia, i le tausaga lona fā o le nofoaiga a Ioakima le atalii o Iosia, le tupu o Iuta: 3 “Inā sauni ia e outou le talita ma le talipupuni tele, ma faalatalata atu i le taua. 4 O outou o tagata tiʻetiʻe solofanua, inā nonoa ia solofanua ma tiʻetiʻe ai, ia fai o outou puloutau ma sauni. Ia faaiila tao. Ia oofu foʻi outou i ofutau uʻamea.

5 “‘Aiseā ea ua ou iloa atu ai i latou ua matataʻu? Ua solomuli i latou ma ua tuʻimomomoina o latou tagata malolosi; ua sosola lava i latou, e leʻi toe liliu mai i latou. Ua iai foʻi le mataʻu i itu uma,’ ua fetalai mai ai Ieova. 6 ‘Aua neʻi taumafai le tagata televave e sola ese, aua foʻi neʻi taumafai le tagata malosi e sao mai ai. Ua tautevateva ma paʻuʻū i latou i luga i le itu i mātū i tafatafa o le auvai o le vaitafe o Eufirate.’

7 “O ai lenei ua alu aʻe e pei o le Vaitafe o le Naila, e pei o vaitafe ua fesouaʻiina ona vai? 8 Ua alu aʻe Aikupito e pei o le Vaitafe o le Naila, ma ua fesouaʻiina foʻi vai e pei o vaitafe. Ua faapea foʻi o ia, ‘Ou te alu aʻe. Ou te ufitia le lalolagi. Ou te matuā faaumatia le aai ma i latou o loo nonofo ai.’ 9 O outou solofanua e, inā ō aʻe ia; ma ia ō atu saoasaoa outou kariota! Ia ō atu foʻi i luma tagata malolosi, o tagata Kuso ma Futu, o ē o loo aveina le talipupuni, ma tagata Luti, o ē o loo aveina ma loloʻu le ʻaufana.

10 “Auā o le aso lea o Ieova o ʻau, o le Alii Pule Silisili Ese, o le aso o le tauimasui e taui atu ai e ia i ona fili. E ʻai le pelu ma maʻona ai, e inu ai foʻi seʻia malie i lo latou toto, auā ua faia e Ieova o ʻau, o le Alii Pule Silisili Ese le taulaga, i le nuu o le itu i mātū i tafatafa o le vaitafe o Eufirate.

11 “Le tama teine taupou e, a Aikupito, inā alu aʻe ia i Kiliata ma aumai ni pasama.* Ua e faateleina mea e faamālōlō ai, ae e lē aogā. E leai lava se togafiti mo oe. 12 Ua lagona mai e atunuu lou māsiasi ma ua faatumulia foʻi le nuu i lau alaga. Auā ua tausuai i laʻua, o le tagata malosi i le isi tagata malosi. Ua paʻuʻū faatasi i laʻua uma i lalo.”

13 O le afioga a Ieova na fetalai mai ai i le perofeta o Ieremia, e faatatau i le sau o Nepukanesa le tupu o Papelonia e taia le nuu o Aikupito: 14 “Ia outou taʻu atu i Aikupito ma faalauiloa atu i Mekatala, i Nafi ma Tapenesa. Ia faapea atu, ‘Inā tutū ia ma sauniuni outou, auā o le a faaumatia e le pelu ou itu uma. 15 Aiseā ea ua tafiesea ai ou tagata malolosi? E leʻi tutū i latou, auā ua tuleiesea i latou e Ieova. 16 E matuā toʻatele i latou ua tautevateva. Ua paʻuʻū foʻi i latou. Ua latou fai atu pea o le tasi i le isi: “Inā tulaʻi ia, seʻi o tatou toe foʻi atu i o tatou tagata ma le nuu o o tatou aiga, ona o le sauā o le pelu.”’ 17 O i inā ua latou faapea ai, ‘O Farao le tupu o Aikupito, ua na o se tagata gugutu. Ua ia faamutaina le taimi o tausamiga.’

18 “‘O loo ola aʻu,’ ua fetalai mai ai le Tupu, o lona suafa o Ieova o ʻau, ‘e sau o ia e pei o Tapora i mauga, ma e pei foʻi o Karamelu i tafatafa o le sami. 19 O oe lenā le tama fafine o loo nofo i Aikupito, ia e fai se ato mo oe mo lou aveina faapagota. Auā e avea Nafi ma mea e ofo ai, ma e susunuina lava i le afi ina ia leai se tasi e nofo ai. 20 O Aikupito o se tamaʻi povi fafine e matuā tino lelei. E sau lava le namu mai i le itu i mātū e faasagatau iā te ia. 21 O ona fitafita totogi foʻi o loo iā te ia, ua pei o ni tamaʻi povi pepeti. Ua faapea ona solomuli i latou; ua sosola faatasi i latou. E leʻi tutū i latou. Auā ua oo mai i o latou luga le aso o lo latou malaia, o le taimi lea e liliu atu ai iā i latou.’

22 “‘O lona leo e pei o le leo o se gata ua alu atu; auā e ō mai tagata ma lo latou malosi, latou te ō mai foʻi iā te ia ma toʻi, e pei o i latou o ē e fai fafie. 23 E latou te tātuu foʻi i lalo lona vaomatua,’ ua fetalai mai ai Ieova, ‘auā e lē mafai ona uia e se tasi. Auā e sili atu ona toʻatele i latou nai lo o sē akerise, ma e lē mafaitaulia lava i latou. 24 E māsiasi le tama fafine a Aikupito. E tuuina atu lava o ia i lima o le nuu o le itu i mātū.’

25 “Ua fetalai mai Ieova o ʻau, o le Atua o Isaraelu, ‘Ou te taui atu iā Amone o le aai o No, o Farao ma Aikupito ma ona atua ma ona tupu, e oo lava iā Farao ma i latou uma e faatuatua iā te ia.’

26 “‘Ou te tuuina atu i latou i lima o ē o loo saʻili e fasiotia i latou, o le lima o Nepukanesa le tupu o Papelonia, ma lima o ana auauna; mulimuli ane, e toe nofoia e pei ona iai i aso anamua,’ ua fetalai mai ai Ieova.

27 “‘A o oe, Iakopo e, laʻu auauna, aua e te fefe, Isaraelu e, aua e te mataʻu. Auā ou te faaola iā te oe mai i le mea mamao, ma lau fanau mai i le nuu na ave faapagota i ai i latou. E toe foʻi mai lava Iakopo, e lē toe atuatuvale ae o le a toʻafilemu, e lē toe iai foʻi se tasi e faamataʻu mai. 28 A o oe, Iakopo e, laʻu auauna, aua e te fefe,’ ua fetalai mai ai Ieova, ‘auā ou te faatasi ma oe. Auā ou te faaumatia atunuu uma na ou faataapeape i ai oe, ae ou te lē faaumatiaina oe. Ae peitaʻi, ou te aʻoaʻi faatatau iā te oe, ma ou te lē tuua atoatoa foʻi oe e aunoa ma le faasalaina.’”

^ Iere. 46:11 Tagaʻi i le Faaopoopoga e 13.


Ieremia  47 : 1 - 7

47 O le afioga lenei a Ieova na oo mai i le perofeta o Ieremia e faatatau iā Filisitia, a o leʻi fasia Kasa e Farao. 2 O le mea lenei ua fetalai mai ai Ieova:

“Faauta! E oso mai vai mai i le itu i mātū, ma ua avea ma tafega. E lofia ai le nuu ma mea o tumu ai, o le aai ma i latou o loo nonofo ai. Ona alalaga ai lea o tagata, ma uiō foʻi o ē uma o loo nonofo i le nuu. 3 I le leo o le paʻō o atigivae o ana solofanua malolosi, o le patapatatū o ana kariota o le taua, o le taalili o ana uili, e lē toe liliu atu foʻi tamā i a latou fanau, auā ua vaivai o latou lima, 4 ona o le a oo mai le aso e faaumatia ai Filisitia uma, e vavaeesea foʻi mai i Turo ma Saitonu o tagata uma na faasaoina o ē na fesoasoani atu. Auā e faaumatia e Ieova Filisitia, o ē ua totoe mai i le motu o Kafatori. 5 Ua sele mamā ulu o ē o i Kasa. Ua faaumatia Asekelona. O oe lē ua totoe i o laʻua fanua laugatasi, o le ā ea le umi e te selei ai oe lava?

6 “Auē, o le pelu a Ieova! O le ā ea le umi e te lē filemu ai? Inā sulu ia i lou faamoega. Inā taoto ia ma mālōlō.

7 “E faapefea ona filemu, pe afai na poloaʻi atu i ai Ieova? E mo Asekelona ma le talafatai o le sami. O i inā na ia tofia le pelu ia iai.”

Ieremia  48 : 1 - 47

48 O le mea lenei ua fetalai mai ai Ieova o ʻau, o le Atua o Isaraelu iā Moapi: “Oi talofa iā Nepo, auā ua faoa ana mea uma! Ua faamāina Kiriataima ma ua faatoʻilaloina. Ua faamāina le ʻolo e saogalemu ai ma ua faamataʻuina. 2 E lē toe iai se viiga o Moapi. I Hesepona, ua latou mafaufau ai i se mea e malaia ai o ia: ‘Inā ō mai ia, ma seʻi o tatou vavaeesea o ia ina ia lē toe avea ma nuu.’

“O oe foʻi Matameni e, ia e nofo filemu. E mulimuli atu iā te oe le pelu. 3 O le leo o le alaga mai i Horonaima, o le aveesea o mea ma le faatamaʻiaga tele. 4 Ua faatamaʻia Moapi. Ua lagona le alalaga mai a ona tamaiti. 5 Auā o le auala e alu aʻe i Luita, ua alu aʻe ai le tagata ma le tagi, o loo tagi lava. O le alu ifo foʻi mai i Horonaima, ua lagona ai e tagata le alaga o le puapuaga, ona o le faatamaʻiaga.

6 “Inā sosola ia; ia saunia se mea e faasaoina ai outou, ia avea foʻi outou e pei o le laau o le perosi i le toafa. 7 E faatoʻilaloina foʻi oe, ona ua e faatuatua i au galuega ma au oloa. E ave faapagota lava Kimosa, o ona ositaulaga, ma ona perenise i le taimi e tasi. 8 E sau foʻi o lē e faoa mea i aai uma, ma e leai se aai e mafai ona sao mai ai. E fano lava le fanua laugatasi, ma e faaumatia le mea laugatasi, o le mea na fetalai mai ai Ieova.

9 “Ia outou tuuina atu se faailoga o le auala iā Moapi, auā e alu atu o ia pe a lepetia mea uma lava; e avea foʻi ona aai ma mea e ofo ai, e leai se isi e nofo ai.

10 “Ia malaia le tagata e faatamala i le faataunuuina o le feʻau a Ieova; ia malaia foʻi le tagata e taofia lana pelu mai i le faamasaaina o le toto!

11 “Ua nonofo filemu tagata Moapi talu mai lo latou talavou, ma ua latou toʻafilemu pea e pei o le uaina i luga o o latou ʻalu. E leʻi sasaa atu i latou mai i le tasi ipu i le isi ipu, e leʻi ave faapagota foʻi i latou. O le mea lea ua tumau ai pea lo latou tofo iā i latou, ma e leʻi suia foʻi lo latou manogi.

12 “‘O le mea lea, faauta! e oo mai aso,’ ua fetalai mai ai Ieova, ‘ou te aauina atu ai iā i latou o ipu e sasaa ai, ma latou te sasaaina ai lava; e latou te aveese foʻi mea uma mai i a latou ipu, ma nutililii a latou fagu tetele. 13 E māsiasi foʻi tagata Moapi iā Kimosa, e pei ona māsiasi o i latou o le aiga o Isaraelu iā Peteli lo latou faatuatuaga. 14 E faapefea ona outou fai mai: “O i matou o tagata totoa ma o tagata malolosi mo le taua”?’

15 “‘Ua faoa mea a Moapi, ma ua alu aʻe foʻi se tasi e faasagatau i ona aai. Ua ō ifo ona tauleleʻa sili ona lelei ia fasiotia,’ ua fetalai mai ai le Tupu, o lona suafa o Ieova o ʻau.

16 “Ua latalata ona oo mai le malaia o tagata Moapi, ma ua matuā televave mai lava lo latou puapuaga. 17 E tigā alofa faatasi ma i latou o ē uma o loo siʻomiaina i latou, e oo lava iā i latou e iloa lo latou igoa. Ia outou faapea atu, ‘E! ua gauia le tootoo o le malosi, o le laau o le matagofie.’

18 “Inā alu ifo ia mai i lou mamalu ma nofo ma le galala, o oe le tama fafine o loo nofo i Tipona; auā ua alu aʻe e tau ma oe lē e faoa mea a Moapi. E na te faatamaʻia foʻi ou nofoaga malupuipuia.

19 “Le tama fafine e, o loo nofo i Aroeru, inā tū pea ia ma vaavaai atu i le auala. Ia fesili atu iā te ia o lē ua sola, ma lē ua sao mai ai. Ia faapea atu, ‘O le ā ea le mea ua tupu?’ 20 Ua faamāina Moapi auā ua taia o ia i le mataʻu. Inā uiō ia ma alaga atu. Ia outou taʻu atu i Arinona, ua faoa mea a Moapi. 21 Ua oo mai le faamasinoga i le laueleele o le atunuu laugatasi, iā Horona, o Iaesa, o Mefata, 22 o Tipona, o Nepo, o Petetipelata, 23 o Kiriataima, o Petekamulo, o Petemeona, 24 o Kiriota, o Posara ma aai uma o le nuu o Moapi, o i latou e mamao ma latalata mai.

25 “‘Ua vavaeeseina le nifo o Moapi, ua gau foʻi lona lima,’ ua fetalai mai ai Ieova. 26 ‘Ia outou faainu iā te ia ia onā, auā ua faasausili o ia iā Ieova; ua taafili Moapi i ana puaʻiga, ma ua avea lava o ia ma mea e tauemu ai.

27 “Pe e leʻi avea ea Isaraelu ma mea e tauemu ai iā te oe? Pe na maua ea o ia faatasi ma tagata gaoi? Auā ua lūlū pea lou ulu, a o e tautala faasaga iā te ia.

28 “‘O outou o loo nonofo i Moapi, inā tuua ia aai ma nonofo i le papa, ia avea foʻi e pei o le lupe ua faia lona faamoega i le itu o le augutu o le lua.’”

29 “Ua matou faalogo i le faamaualuga o Moapi, e matuā faualuga o ia, ona o lona maualuga, o lona mimita, o lona faualuga, ma le faafefeteina o lona loto.”

30 “‘O aʻu lava, ua ou iloa lona ita,’ ua fetalai mai ai Ieova, ‘e lē o le auala lea o le a iai; e oo foʻi i ana tala lē aogā, e lē faia lava i le auala lenā. 31 O le mea lea ou te uiō ai ona o Moapi, ou te alaga atu foʻi ona o Moapi atoa. Auā e ōi o ia ona o tagata o Kiriarisa.

32 “‘Le vine e, o Sepena, e sili atu loʻu tagi iā te oe nai lo o loʻu tagi iā Iasaru. Ua sopo atu i le sami ou tātupu lauolaola. Ua oo atu i le sami, ua oo atu i Iasaru. Ua osofaʻia e lē e faoa mea ou fua o le tau māfanafana, ma ou vine ua faaputuina. 33 Ua aveesea le fiafia ma le olioli mai i le togālaau ma le nuu o Moapi. Ua ou taofia foʻi le uaina mai i le mea e soli ai vine. E leai se isi e solia vine ma le alaga. E iai le alaga e fai atu, ae e lē o se alaga fiafia.’”

34 “‘O le alaga i Hesepona ua oo atu i Eleale, ua latou valaau atu e oo atu i Iaesa, e mai i Soara e oo atu i Horonaima, i Ekalata-selisa;* auā e avea foʻi vai o Nimara ma mea ua faatafunaina. 35 Ou te taofia foʻi mai i Moapi,’ ua fetalai mai ai Ieova, ‘o lē na te ave aʻe se taulaga i le mea maualuga, ma lē na te faamū se taulaga i lona atua. 36 O le mea lea e tātā vale ai loʻu fatu e pei o fagufagu ona o Moapi; e tātā vale foʻi loʻu fatu e pei o fagufagu ona o tagata o Kiriarisa. O le mea lea e fano ai le tele o mea na ia faia. 37 Auā ua sele mamā ulu uma, ma ua sele foʻi ʻava uma. Ua selei lima uma, ma ua fusia ʻie talatala i puimanava!’”

38 “‘Ua iai le tagiauē i taualuga o fale uma o Moapi ma ona nofoaga faitele uma; auā ua ou nutililiia Moapi e pei o se ipu e lē fiafia i ai,’ ua fetalai mai ai Ieova. 39 ‘Auē ua mataʻu o ia! Inā uiō ia outou! E! ua sola ese Moapi. Ua māsiasi o ia. Ua avea foʻi Moapi ma mea e tauemu ai, ma mea e matataʻu ai i latou uma o loo siʻomia o ia.’”

40 “Auā o le mea lenei ua fetalai mai ai Ieova, ‘Faauta! E pei ona faatifa ifo le aeto, e faaloloa atu foʻi e se tasi ona apaʻau i luga o Moapi. 41 E faoa lava aai, ma faatoʻilaloina ona nofoaga malolosi. O loto foʻi o tagata malolosi o Moapi, e avea i lenā aso e pei o le loto o se fafine ua faatigā o le a fanau.’”

42 “‘E faaumatia lava Moapi mai i le avea ma nuu, auā ua faasagatau iā Ieova i lona faasausili. 43 O oe lenā e nofo i Moapi, e oo iā te oe le mataʻu, o le lua, ma le mailei,’ ua fetalai mai ai Ieova. 44 ‘E so o se tasi e sola ese ona o le mataʻu, e paʻū i le lua; o se tasi foʻi e alu aʻe mai i le lua, e puʻea i le mailei.’

“‘Auā ou te faaoo i ona luga, o luga lava o Moapi, o le tausaga e uaʻi atu ai,’ ua fetalai mai ai Ieova. 45 ‘O ē ua sosola, ua tutū i latou i le paolo o Hesepona, ua leai so latou malosi. Auā e alu atu lava le afi mai i Hesepona, ma le afi mumū mai i totonu o Sekono; ma faaumatia ai malumalu o Moapi, ma le tumuaʻi o le ulu o atalii o le vāvāō.’

46 “‘Oi talofa iā te oe, Moapi! Ua faaumatia le nuu o Kimosa. Auā ua ave faapagota ou atalii, ua ave faapagota foʻi ou afafine. 47 Ou te faapotopotoina o ē na ave faapagota o Moapi i le faaiʻuga o aso,’ ua fetalai mai ai Ieova. ‘Ua faaiʻuina ai i inei le feʻau o le faamasinoga o Moapi.’”

^ Iere. 48:34 Atonu e faatatau atu i se nofoaga i Moapi. Ua faaliliuina i isi Tusi Paia, “o le povi fafine e tolu tausaga.”


Ieremia  49 : 1 - 39

49 O le mea lenei ua fetalai mai ai Ieova i le fanauga a Amoni: “Pe e leai ea ni atalii o Isaraelu, pe e leai foʻi se suli o iā te ia? Aiseā ua avea ai e Malekama Kato, ma ua nonofo ona tagata i aai o Isaraelu?”

2 “‘O le mea lea, faauta! e oo mai aso,’ ua fetalai mai ai Ieova, ‘ou te tuuina atu le alaga o le taua ina ia lagonaina i Rapa, o le aai o le fanauga a Amoni; e avea lava o ia ma mea maupuʻepuʻe ua faatafunaina, ma e susunuina foʻi i le afi ona tamaʻi aai.’

“‘Ona fai ai lea e Isaraelu o i latou mo ia, o ē sa fai o ia mo i latou,’ ua fetalai mai ai Ieova.

3 “‘Hesepona e, inā uiō ia, auā ua faatafunaina Ai! Tamaʻi aai o Rapa e, inā alalaga ia. Ia lavalava outou i ʻie talatala. Inā tagituʻi ia ma feoaʻi solo i pā maa, auā e aveina faapagota Malekama, faatasi ma ona ositaulaga ma ona perenise uma. 4 Le tama fafine lē faamaoni e, aiseā ua e mimita ai e uiga i fanua laugatasi, o lou fanua laugatasi o loo tafe ai le vai, o oe o lē e faatuatua i ana oloa, e faapea: “O ai ea e sau iā te aʻu?”’”

5 “‘O lenei, ou te faaoo atu iā te oe le mea e mataʻu ai, mai iā i latou uma o loo siʻomiaina oe,’ ua fetalai mai ai Ieova o ʻau, o le Alii Pule Silisili Ese. E faataapeapeina lava outou, e taʻitoʻatasi i le mea e alu i ai, e leai foʻi se tasi na te toe faapotopotoina faatasi i latou ua sosola ese.’”

6 “‘Ae e mulimuli ane, ou te faapotopotoina ē ua ave faapagota o le fanauga a Amoni,’ ua fetalai mai ai Ieova.”

7 O le mea lenei ua fetalai mai ai Ieova o ʻau iā Etoma: “Pe e lē o toe iai ea se atamai i Timanu? Po ua leai ea se fautuaga mai iā i latou ua malamalama? Po ua mavae atu ea lo latou atamai? 8 Inā sosola ia! Inā liliuese ia outou! Inā ō ifo ia i le mea loloto e nonofo ai, o outou o loo nonofo i Titana! Auā ou te faaoo le malaia o Esau i ona luga, i le taimi ou te liliu atu ai iā te ia. 9 Pe afai e ō atu iā te oe o ē e tauina vine, pe e lē faatotoeina ea e i latou ni mea? Afai e ō atu tagata gāoi i le pō, ona latou faaumatia ai lea o mea e tusa ma lo latou manaʻo. 10 A o aʻu, ou te aveesea mea uma a Esau. Ou te faaalia mea e lafi ai o ia, e lē toe mafai ona lafi ai se tasi. E faaumatia lava lana fanau, o ona uso, ma ona tuaoi, e lē toe iai o ia. 11 Inā tuua ia ou tamaiti ua leai ni tamā. O aʻu lava ou te faasaoina i latou, e faatuatua mai foʻi iā te aʻu ou fafine ua feoti a latou tane.”

12 Auā o le mea lenei ua fetalai mai ai Ieova: “Faauta! E ui lava e lē o la latou tū le inu i le ipu, ae e latou te feinu lava. A o oe, pe e tuua ea oe e aunoa ma le faasalaina? E lē tuua oe e aunoa ma le faasalaina, auā e te inu lava.”

13 “Auā ua ou tautō aʻu iā te aʻu lava,” ua fetalai mai ai Ieova, “e fai Posara ma mea e ofo ai, o se mea e faalumaina ai, o le mea ua faatafunaina, ma o le malaia; e avea foʻi ona aai uma ma mea ua faatafunaina e oo i le faavavau.”

14 Ua ou faalogo i se tala mai iā Ieova, ma ua auina atu foʻi se avefeʻau i atunuu, e faapea: “Inā faapotopoto faatasi ia outou, ma ia ō mai iā te ia, ia sii atu i ai le taua.”

15 “Faauta! Ua ou faia oe ia faatauvaa i atunuu, ua inosia lava e tagata. 16 O le mataʻu na e faatupuina ua ʻolegia ai oe, o le faamaualuga o lou loto, o oe o lē e nofo i mea malupuipuia o le papa, o loo nofo i le mea maualuga o le aʻega. E ui ina e fausia lou faamoega i le mea maualuga e pei o se aeto, ae ou te ave ifo oe mai i inā,” ua fetalai mai ai Ieova. 17 “E avea Etoma ma mea e ofo ai. O i latou uma foʻi e ui ane ai, e taufai pulatoʻa atu ma le ofo tele ma tuufaaili ona o ona mala uma. 18 E pei o le faaumatiaina o Sotoma ma Komoro ma ona aai tuaoi,” ua fetalai mai ai Ieova, “e leai se tagata e nofo ai i inā, e leai foʻi se atalii o le tagata e nofo ai o se tagata ese.

19 “Faauta! E alu aʻe se tasi e pei o se leona mai i vao lauolaola i tafatafa o Ioritana, i le mea e nofo tumau ai, ae ua toeitiiti ona ou faasola ese lea o ia mai iā te ia. Ou te tofia foʻi lē ua filifilia e pule iā te ia. Auā o ai se isi e pei o aʻu, o ai foʻi se tasi e na te tofotofo mai iā te aʻu, o ai foʻi le leoleo mamoe e mafai ona tū mai i oʻu luma? 20 O le mea lea, inā outou faalogologo mai ia i le filifiliga a Ieova ua ia faia iā Etoma, ma lona finagalo ua ia finagalo ai i ē o loo nonofo i Timanu: E moni, e fetosoaʻiina solo o ē e iti o le lafu. E moni foʻi, e na te faia le mea latou te nonofo ai ma mea ua faatafunaina ona o i latou. 21 Ua gatete le laueleele i le taalili o lo latou paʻuʻū. Ua iai le alaga! Ua lagona foʻi le leo o le alaga i le Sami Ulaula. 22 Faauta! E alu aʻe se tasi ma toe faatifa ifo e pei o se aeto, e faaloloa atu ona apaʻau i Posara; o loto foʻi o tagata malolosi o Etoma, e avea lava i lenā aso e pei o le loto o se fafine ua faatigā o le a fanau.”

23 O le upu iā Tamaseko: “Ua faamāina Amato ma Arepa, ona o le tala leaga na latou faalogo i ai. Ua vaivai o latou loto. Ua fesouaʻiina i latou e pei o le sami; ua lē mafai ona faatoʻafilemuina. 24 Ua lotovaivai Tamaseko. Ua liliu o ia e sola, ma ua popolevale o ia. Ua maua o ia i mafatiaga ma tigā e pei o se fafine ua faatigā o le a fanau. 25 E faapefea ona lē lafoaʻia le aai sa viiviia, o le aai o le fiafia?

26 “O le mea lea e paʻuʻū ai ona tauleleʻa i ona nofoaga faitele, e fasiotia foʻi tagata uma o le taua i lenā aso,” ua fetalai mai ai Ieova o ʻau. 27 “Ou te faamū foʻi le afi i le pā o Tamaseko, ma e faaumatia ai lava ʻolo e nonofo ai o Peniata.”

28 O le mea lenei ua fetalai mai ai Ieova iā Kitara ma malo o Hasora na faatoʻilaloina e Nepukanesa le tupu o Papelonia: “Inā outou tutulaʻi ia ma ō aʻe i Kitara, ma faaumatia le fanauga o le itu i Sasaʻe. 29 E faoa o latou faleʻie ma a latou lafu mamoe, o ʻie puipui o o latou faleʻie ma a latou mea uma. E avea foʻi a latou kamela mai iā i latou. E latou te alalaga atu lava iā i latou, ‘Ua iai le mataʻu i itu uma!’”

30 “Inā sosola ia, ia sosola mamao lava; inā ō ifo ia i le mea loloto e nonofo ai, o outou o loo nonofo i Hasora,” ua fetalai mai ai Ieova. “Auā ua faufau e Nepukanesa se mea leaga e fai iā te outou, ma ua ia mafaufau foʻi i se mea leaga e fai iā te outou.”

31 “Inā tutulaʻi ia outou, ma ō aʻe e faasagatau i le atunuu o loo toʻafilemu, ma o loo nonofo saogalemu!” ua fetalai mai ai Ieova.

“E leai ni ona faitotoʻa ma se faamau faalava. Ua nonofo na o i latou. 32 E faoa a latou kamela, ma e fai ma vete a latou lafu e tele. Ou te faasalalau solo i latou i matagi uma, o i latou o ē e sele o latou manifinifi; ou te aumaia foʻi lo latou malaia mai i nuu uma e latalata ane i ai,” ua fetalai mai ai Ieova. 33 “E avea Hasora ma mea e nonofo ai taʻifau ʻaivao, ma mea ua faatafunaina e oo i le faavavau. E leai se tagata e nofo ai i inā, e leai foʻi se atalii o le tagata e nofo ai o se tagata ese.”

34 O le afioga lenei a Ieova na oo mai i le perofeta o Ieremia, e faatatau iā Elama i le amataga o le nofoaiga a Setekaia le tupu o Iuta, e faapea: 35 “O le mea lenei ua fetalai mai ai Ieova o ʻau, ‘O aʻu lava ou te gagauina le ʻaufana a Elama, o le amataga o lo latou malosi. 36 Ou te aumaia i luga o Elama o matagi e fā mai i tuluʻiga e fā o le lagi. Ou te faasalalauina i latou i nei matagi uma, e leai foʻi se atunuu e lē oo atu i ai tagata ua faataapeapeina o Elama.’”

37 “Ou te faafefeina tagata Elama i luma o o latou fili, ma luma o i latou o loo saʻili e fasioti iā i latou; ou te faaooina atu foʻi se mala iā i latou, o loʻu ita tele,” ua fetalai mai ai Ieova. “Ou te auina atu foʻi le pelu e mulimuli atu iā i latou, seʻia ou faaumatia i latou.”

38 “Ou te tuu loʻu nofoālii i Elama, ma ou faaumatia i lea mea le tupu ma perenise,” ua fetalai mai ai Ieova.

39 “Ae a oo i le faaiʻuga o aso, ou te faapotopoto faatasi mai ai o ē na ave faapagota o Elama,” ua fetalai mai ai Ieova.

Ieremia  50 : 1 - 46

50 O le afioga na fetalai mai ai Ieova e ala i le perofeta o Ieremia, e faatatau iā Papelonia ma le nuu o tagata Kaletaia: 2 “Ia taʻu atu i atunuu ma faalauiloa atu i ai. Ia sii aʻe foʻi se faailoilo; ma faalauiloa atu. Aua neʻi o outou natia se mea. Ia fai atu foʻi, ‘Ua faatoʻilaloina Papelonia. Ua faamāina Pele. Ua matataʻu Merota. Ua faamāina ona faatusa. Ua matataʻu foʻi ona tupua inosia.’ 3 Auā e alu aʻe mai i le itu i mātū se atunuu e tau ma ia. O le atunuu lea e faia lona laueleele ma mea e ofo ai, ina ia leai se isi e nofo ai. Ua sosola uma tagata ma manu lalata. Ua ō ese i latou.”

4 “I na aso ma i lenā foʻi taimi,” ua fetalai mai ai Ieova, “e ō mai ai le fanauga a Isaraelu, o i latou faatasi ma le fanauga a Iuta. E savavali i latou, ma fetagisi a o latou savavali, e latou te saʻili foʻi iā Ieova lo latou Atua. 5 E latou te fesili atu pea mo le auala i Siona, e faasasaga foʻi o latou mata i lenā itulagi, ma faapea, ‘Inā ō mai ia, seʻi faatasi atu i tatou iā Ieova, ma osia se feagaiga e tumau e lē mafai ona galo.’ 6 Ua avea loʻu nuu o se lafu mamoe ua sē. Ua faafeoaʻi solo i latou e o latou lava leoleo mamoe. Ua latou taʻitaʻiina ese i latou i mauga. Ua latou ō atu mai i lea mauga i lea aʻega. Ua galo foʻi iā i latou le mea e latou te mālōlō ai. 7 Ua ʻaina i latou e ē uma na maua i latou, ua faapea ane foʻi o latou fili, ‘E tatou te lē nofosala lava, talu ai ua latou agasala iā Ieova, o le mea e mau ai o lē e amiotonu ma o le faamoemoe o o latou augātamā, o Ieova.’”

8 “Inā outou sosola ese ia mai i totonu o Papelonia, ma ō atu mai i le laueleele o le ʻau Kaletaia, ia avea foʻi outou e pei o ni manu o loo taʻimua i luma o le lafu. 9 Auā ou te faaoso ma ave aʻe e tau ma Papelonia se faapotopotoga o atunuu tetele mai i le nuu o le itu i mātū, e latou te saunia foʻi i latou e tau ma ia. E puʻeina ai o ia i inā. O aū a se tasi e pei o aū a le tagata malosi, e faapogaia ai le faavauvau o tamaiti, e lē foʻi fua mai. 10 E fai Kaletaia ma vete. E faamalieina foʻi i latou uma e vetea o ia,” ua fetalai mai ai Ieova.

11 “Auā ua olioli pea outou, auā ua fiafia pea foʻi outou ina ua faoa loʻu tofi. Auā ua outou osooso solo e pei o se tamaʻi povi fafine i le vao muʻa, ma ua outou fetagisi pea e pei o ni solofanua malolosi. 12 Ua matuā māsiasi lava lo outou tinā. Ua faanoanoa o ia o lē na fanaua outou. Faauta! o ia lava e aupito faatauvaa i atunuu, o se laufanua naumati ma o se toafa. 13 Ona o le toʻatamaʻi o Ieova ua lē ʻainā ai o ia, e avea foʻi ma mea ua faatafunaina atoa. A o se tasi e ui ane ai i Papelonia, e pulatoʻa atu ma le ofo tele ma tuufaaili ona o ona mala uma.

14 “Inā outou sauniuni ia e tau ma Papelonia i itu uma, o outou uma o ē e loloʻu le ʻaufana. Inā fana atu ia iā te ia. Aua neʻi tuua se aū, auā ua ia agasala iā Ieova. 15 Inā alaga ia i le alaga o le taua faasaga iā te ia i itu uma. Ua siilima o ia. Ua paʻuʻū ona poutū. Ua lepetia i lalo ona pā. Auā o le tauimasui lea a Ieova. Ia outou taui atu iā te ia. E pei ona faia e ia, ia faapea foʻi ona faia iā te ia. 16 Ia vavaeese o lē e lūlū fatu mai i Papelonia, ma lē e uuina le selesaito i le taimi o le seleselega. Ona o le sauā o le pelu, ua taʻitasi i latou ma liliu atu i lona lava nuu, ua taʻitasi foʻi i latou ma sola atu i lona laueleele.

17 “O Isaraelu o mamoe ia ua salalau solo. Ua faataapeapeina e leona. I le taimi muamua, na ʻai ai o ia e le tupu o Asuria, ae i le taimi mulimuli, na gali ai ona ponaivi e Nepukanesa le tupu o Papelonia. 18 O le mea lea ua fetalai mai ai Ieova o ʻau, o le Atua o Isaraelu, ‘O lenei, ua ou liliu atu i le tupu o Papelonia ma lona nuu, e pei lava ona ou liliu atu foʻi i le tupu o Asuria. 19 Ou te toe faafoʻisia Isaraelu i lona laufanua, ma e ʻai lava o ia i Karamelu ma Vasana; e faamalieina foʻi o ia i vaega maugā o Efaraima ma Kiliata.’”

20 “I na aso ma i lenā foʻi taimi,” ua fetalai mai ai Ieova, “e saʻilia ai le mea sesē a Isaraelu, ae e leai lava; o agasala foʻi a Iuta, ae e lē maua, auā ou te faamagaloina i latou o ē ua ou faatotoeina.”

21 “Inā alu aʻe ia e tau ma le nuu o Merataimo ma ē o loo nonofo i Pekota. Ia mulimuli atu iā i latou le fasi tele ma le faaumatiaga,” ua fetalai mai ai Ieova, “ma ia faia e tusa ma mea uma ua ou poloaʻi atu ai iā te oe. 22 Ua iai le leo o le taua i le nuu, ma le faatamaʻiaga tele. 23 E! ua gauia ma nutililiia le samala a le lalolagi uma. E! ua avea Papelonia ma mea e ofo ai atunuu. 24 Papelonia e, na ou tuu se mailei mo oe ma ua puʻea ai oe, ae e te leʻi iloaina. Ua maua oe ma ua taofia, auā ua e siitaua iā Ieova.

25 “Ua tatala e Ieova lona fale teuoloa, ma aumaia ai auupega o lana faasalaga. Auā e iai le galuega a le Alii Pule Silisili Ese o Ieova o ʻau, i le nuu o Kaletaia. 26 Inā ō mai ia iā te ia mai i le mea e sili ona mamao. Ia tatala ona fale e tuu ai saito. Ia outou faafaupuʻe iā te ia e pei o i latou e faia faupuʻega saito, ma ia faaumatia o ia. Aua neʻi iai nisi e totoe iā te ia. 27 Ia fasia ona tamaʻi povi poʻa uma. Ia ō ifo i latou i le mea e fasi ai. Oi talofa iā i latou, auā ua oo mai lo latou aso, o le taimi e asia ai i latou!

28 “Ua lagona le alaga a i latou o loo sosola ma i latou ua sao mai i le nuu o Papelonia, e taʻu atu i Siona le tauimasui a Ieova lo tatou Atua, o le tauimasui mo lona malumalu.

29 “Ia outou poloaʻi atu i tagata fanafana aū ina ia tau ma Papelonia, o ē uma e loloʻu le ʻaufana. Ia tolauapi faataamilo iā te ia. Aua neʻi iai nisi e sao mai ai. Ia taui atu iā te ia e tusa ma ana gaoioiga. Ia faia iā te ia e tusa ma mea uma na ia faia. Auā ua ia faamaualuga iā Ieova, o Lē e Paia o Isaraelu. 30 O le mea lea e paʻuʻū ai ona tauleleʻa i ona nofoaga faitele, e fasiotia foʻi ona tagata uma o le taua i lenā aso,” ua fetalai mai ai Ieova.

31 “Faauta! Ou te faasagatau iā te oe, o oe o Lē e faamaualuga,” ua fetalai mai ai Ieova o ʻau, o le Alii Pule Silisili Ese, “auā e oo mai lou aso, o le taimi ou te uaʻi atu ai iā te oe. 32 E tautevateva ma paʻū ai o Lē e Faamaualuga, e leai foʻi se isi e na te faatulaʻi iā te ia. Ou te faamū le afi i ona aai, ma faaumatia mea uma o siʻomia ai o ia.”

33 O le mea lenei ua fetalai mai ai Ieova o ʻau: “Ua sauāina faatasi le fanauga a Isaraelu ma le fanauga a Iuta, ma ua taofia foʻi i latou e ē uma na aveina faapagota i latou. Ua mumusu i latou e tuuina atu i latou e ō. 34 E malosi Lē e toe faatauina mai i latou, o Ieova o ʻau lona suafa. E faia lava e ia lo latou faamasinoga, ina ia avatu ai e ia le mālōlōga i le nuu, ma faaatuatuvale ai o ē o loo nonofo i Papelonia.”

35 “E faaumatia e le pelu le ʻau Kaletaia,” ua fetalai mai ai Ieova, “ma ē o loo nonofo i Papelonia, o ona perenise, ma ona tagata atamamai. 36 E faaumatia e le pelu tagata e tautatala i mea e lē aogā, e latou te gaoioi foʻi ma le vālea. E faaumatia e le pelu ona tagata malolosi, ma e matataʻu foʻi i latou. 37 E faaumatia e le pelu a latou solofanua ma a latou kariota o le taua, ma tagata eseese uma o loo iai iā te ia, ma e avea lava i latou ma fafine. E faaumatia e le pelu ana oloa, ma e faoa lava. 38 E faaleagaina ona vai ma mamate ai. Auā o le nuu o faatusa ua tā, ma ua latou gaoioi foʻi ma le vālea ona o a latou vaaiga mataʻutia. 39 O le mea lea, e nonofo faatasi ai manu i vaipanoa naumati ma manu o loo uiō leotetele, e nonofo ai foʻi iaena; ma e lē toe nofo ai se tasi, pe toe nofoia i lea tupulaga ma lea tupulaga.”

40 “E pei o le faaumatiaina e le Atua o Sotoma ma Komoro ma ona aai tuaoi,” ua fetalai mai ai Ieova, “e lē nofo ai se tagata i inā, pe nofo ai foʻi se atalii o le tagata o se tagata ese.

41 “Faauta! E ō mai se nuu mai i le itu i mātū; e faaosoina mai foʻi se atunuu tele ma tupu sili mai i vaega pito sili ona mamao o le lalolagi. 42 E latou te uu le ʻaufana ma le tao. E latou te sauā foʻi ma lē alolofa mutimutivale. O lo latou leo e pei o le sami ua fesouaʻiina, e latou te tiʻetiʻe foʻi i solofanua; e sauniuni e pei o se tagata e toʻatasi e siitaua mai iā te oe, le tama fafine a Papelonia e.

43 “Ua faalogo le tupu o Papelonia i le tala e uiga iā i latou, ona vaivai ai lea o ona lima. Ua mafatia o ia! Ua ogotia o ia i tigā matuitui e pei o se fafine o le a fanau.

44 “Faauta! E alu aʻe se tasi e pei o se leona mai i vao lauolaola i tafatafa o Ioritana, i le mea tumau e mau ai o ia, ae ua toeitiiti ona ou faasosola ese lea o i latou mai iā te ia. Ou te tofia foʻi o lē ua ou filifilia e pule iā te ia. Auā o ai ea sē e pei o aʻu, o ai e na te tofotofo mai iā te aʻu, o ai foʻi nei le leoleo mamoe e mafai ona tū i oʻu luma? 45 O le mea lea, inā outou faalogologo mai ia i le filifiliga a Ieova ua ia faia iā Papelonia, ma lona finagalo ua ia finagalo ai i le nuu o tagata Kaletaia. E moni, e fetosoaʻiina solo o ē e iti o le lafu. E moni foʻi, e na te faia le mea latou te nonofo ai ma mea ua faatafunaina ona o i latou. 46 I le leo pe a osofaʻia Papelonia, e matuā gatete ai le lalolagi, e lagona foʻi le alaga i atunuu.”

Ieremia  51 : 1 - 64

51 O le mea lenei ua fetalai mai ai Ieova: “O aʻu lava ou te faaosoina atu se matagi mataʻutia e faaumatia ai Papelonia ma ē o loo nonofo i Lepa-kaima; 2 ou te aauina atu foʻi i Papelonia o tagata faasavili saito, o ē o le a faasaviligia o ia, ma faagaogaoina lona nuu; auā e latou te tau ma ia i itu uma i le aso o le puapuaga.  

3 “O lē e loloʻu lana ʻaufana, aua le loloʻuina. Aua foʻi neʻi tulaʻi se tasi i lona ofutau uʻamea.

“Aua neʻi outou alolofa mutimutivale i ona tauleleʻa. Ia faaumatia lana ʻautau uma. 4 E paʻuʻū i latou ua fasiotia i le nuu o le ʻau Kaletaia, ma ua matuā manunuʻa i ona auala.

5 “Auā e lē tuua lava Isaraelu ma Iuta e lo latou Atua, o Ieova o ʻau, e leʻi avea i latou e pei o fafine ua oti a latou tane. Auā ua matuā nofosala lo latou nuu i le silafaga a Lē e Paia o Isaraelu.

6 “Inā outou sosola ese ia mai i totonu o Papelonia, ma ia taʻitasi ma faasaoina lona lava ola. Aua neʻi faaumatia ai i lana mea sesē. Auā o le taimi lea o le tauimasui a Ieova. Ua ia taui atu iā te ia e tusa ma ana mea na fai. 7 Ua avea Papelonia ma ipu auro i le aao o Ieova, ua ia faaonā le lalolagi uma. Ua feinu atunuu i lana uaina. O le mea lea ua amio vālea ai atunuu. 8 Ua faafuaseʻi lava ona paʻū Papelonia, ma ua gau ai o ia. O outou le nuu e, inā uiō ia ona o ia. Ia avatu se pasama* i lona tigā. Atonu e mālōlō ai o ia.”

9 “Sa ono mafai ona tatou faamālōlōina Papelonia, ae e leʻi mālōlō ai o ia. O outou le nuu e, inā tuu ai pea ia o ia, ma ia taʻitasi i tatou ma alu i lona lava nuu. Auā ua oo atu i le lagi lona faamasinoga, ma ua oo aʻe foʻi i le lagi puaoa. 10 Ua tuuina mai e Ieova galuega o le amiotonu mo i tatou. Inā ō mai ia, seʻi o tatou taʻutaʻu atu i Siona galuega a Ieova lo tatou Atua.”

11 “Inā faaiila ia aū. Ia outou faatutumu talita lapotopoto. Ua faaoso e Ieova le agaga o tupu o Metai, auā ua finagalo o ia e faasagatau iā Papelonia, ina ia fano ai o ia. Auā o le tauimasui lea a Ieova, o le tauimasui mo lona malumalu. 12 Inā sii aʻe ia se faailoilo i pā o Papelonia. Ia faamalosia le leoleoga. Ia tofia ni tagata leoleo. Ia sauni i latou o loo lalafi. Auā e lē gata ua finagalo i ai Ieova, ae na te faia lava le mea ua ia fetalai ai faasaga i ē o loo nonofo i Papelonia.”

13 “O oe lenā le fafine o loo nofo i luga o vai e tele, ua tamaoaiga i oloa, ua oo mai lou iʻuga ma le iʻuga o le fua o au polofiti. 14 Ua tautō Ieova o ʻau iā te ia lava, ‘Ou te faatumuina oe i tagata e pei o sē akerise, e latou te pepese fiafia atu foʻi ona o oe.’ 15 O ia o Lē na faia le lalolagi i lona mana, o Lē na matuā faatumauina le laueleele i lona atamai, ma o Lē foʻi na fofola le lagi i lona malamalama. 16 O le tulei mai o lona siʻufofoga ua taalili ai vai i le lagi, ma ua ave aʻe e ia o ausa mai i le tuluʻiga o le lalolagi. Ua faia foʻi e ia faitotoʻa mo le timu, ma ua aumaia e ia le matagi mai i ona fale teuoloa. 17 Ua gaoioi ma le valelea tagata uma, ua latou lē iloa ai se mea. Ua māsiasi foʻi tufuga fai uʻamea uma ona o le faatusa ua tā; auā o le mea pepelo lana faatusa uʻamea, ma e leai foʻi se ola iā i latou. 18 E faatauvaa ia mea, o le galuega e tauemua. E fano lava i le taimi e asia ai i latou.

19 “E lē pei le Tofi o Iakopo o nei mea, auā o ia o le Mataisau o mea uma, e oo foʻi i le tootoo o lona tofi. O Ieova o ʻau o lona suafa lea.”

20 “O oe o laʻu uatogi, o auupega o le taua, ou te tuʻimomomoina atunuu e ala iā te oe, ou te faaumatia foʻi malo e ala iā te oe. 21 Ou te tuʻimomomoina le solofanua ma lē o loo tiʻetiʻe ai e ala iā te oe, ou te tuʻimomomoina foʻi le kariota o le taua ma lē o loo tiʻetiʻe ai e ala iā te oe. 22 Ou te tuʻimomomoina le tane ma le fafine e ala iā te oe, ou te tuʻimomomoina le toeaina ma le tamaitiiti e ala iā te oe, ou te tuʻimomomoina foʻi le tauleʻaleʻa ma le taupou e ala iā te oe. 23 Ou te tuʻimomomoina le leoleo mamoe ma lana lafu e ala iā te oe, ou te tuʻimomomoina le faifaatoʻaga ma ana manu sua fanua e ala iā te oe, ou te tuʻimomomoina foʻi kovana ma sui pule e ala iā te oe. 24 Ou te taui atu iā Papelonia ma ē uma o loo nonofo i Kaletaia, e tusa ma a latou mea leaga uma na latou faia i Siona i o outou luma,” ua fetalai mai ai Ieova.

25 “Faauta, ou te faasagatau atu iā te oe, o oe lenā le mauga na te faaumatia,” ua fetalai mai ai Ieova, “o oe o lē e na te faaumatiaina le lalolagi atoa; ou te faaloaloa atu loʻu lima iā te oe ma fuliese oe mai i papa, ma faia oe ma mauga mū.”

26 “E lē avea foʻi e tagata se maa mai iā te oe e fai ma tulimanu po o se maa mo le faavae, auā e avea oe ma mea ua faatafunaina e oo i le faavavau,” ua fetalai mai ai Ieova.

27 “Inā outou sii aʻe ia se faailoilo i le nuu. Ia ili le pū i atunuu. Ia sauniuni* atunuu e tau ma ia. Ia aami malo o Ararata, o Meni, ma Asekeneso e tau ma ia. Ia tofia se tagata tau e faasagatau iā te ia. Ia ō aʻe foʻi iā te ia ni solofanua e pei o tamaʻi sē akerise. 28 Ia sauniuni* atunuu e tau ma ia, o tupu o Metai, o ona kovana, o ona sui pule uma, ma le nuu uma e taʻitasi ma pule ai. 29 Ia lūlūina le laueleele ma ia matuā tigā, auā ua aʻe se finagalo iā Ieova e faasaga iā Papelonia, ina ia faia le nuu o Papelonia ma mea e ofo ai, e leai foʻi se isi e nofo ai.

30 “Ua tuua le taua e tagata malolosi o Papelonia. Ua latou nonofo pea i nofoaga malolosi. Ua mavae atu lo latou malosi. Ua avea i latou ma fafine. Ua susunuina i le afi ona fale. Ua gauia foʻi ona faamau faalava.

31 “Ua momoʻe atu le tasi tagata tamoʻe e faafetaiaʻi i le isi tagata tamoʻe, o le tasi foʻi avefeʻau e faafetaiaʻi i le isi avefeʻau, ina ia taʻu atu i le tupu o Papelonia ua faatoʻilaloina lona aai i itu uma, 32 ua punitia asaga, ua latou susunu i le afi vaa e fai i ū, ma ua atuatuvale foʻi tagata o le taua.”

33 O le mea lenei ua fetalai mai ai Ieova o ʻau, o le Atua o Isaraelu: “Ua pei le tama fafine a Papelonia o le mea e soli ai saito. Ua oo i le taimi e matuā solia ai o ia. Peitaʻi, e toeitiiti ona oo mai lea o le taimi mo ia e seleseleina ai.”

34 “Ua ʻaina aʻu e Nepukanesa le tupu o Papelonia; ua ia faafenuminumiaʻi iā te aʻu. Ua ia faia aʻu e pei o se ipu e lē o iai se mea. Ua ia foloina aʻu e pei o se gata telē; ua ia faatumu lona manava i aʻu mea matagofie. Ua ia fufulu ese foʻi iā te aʻu. 35 E faapea ane lē o loo nofo i Siona, ‘Ia i luga o Papelonia faiga sauā na faia iā te aʻu ma loʻu tino!’ E faapea ane foʻi Ierusalema, ‘Ia i luga o ē o loo nonofo i Kaletaia loʻu toto!’”

36 O lea ua fetalai mai ai Ieova: “Ou te faia lau finauga, ma ou faaoo atu lava le tauimasui mo oe. Ou te faamateina lona sami, ma ou faamamate foʻi i ona vaieli. 37 E avea Papelonia ma faupuʻega maa, o le mea e nonofo ai taʻifau ʻaivao, o le mea e ofo ai, o se mea foʻi e tuufaaili ai, e leai se isi e nofo ai. 38 E fetagisi faatasi i latou uma e pei o leona taanoa. E atigū lava i latou e pei o tamaʻi leona.”

39 “Pe a malolosi o latou tuʻinanauga, ou te saunia a latou faigaʻai ma ou faainu i latou ia onanā ina ia olioli ai; e momoe foʻi i latou i le momoe e faavavau, e lē toe feala mai ai i latou,” ua fetalai mai ai Ieova. 40 “Ou te ave ifo i latou e pei o mamoe poʻa o le a fasia, e pei o mamoe poʻa faatasi ma ʻoti poʻa.”

41 “E! ua puʻea Sesaka, ma ua maua foʻi le Viiga a le lalolagi atoa. E! ua avea foʻi Papelonia ma mea e ofo ai atunuu. 42 Ua alu aʻe le sami i luga o Papelonia. Ua ufitia ai o ia i le tele o ona galu. 43 Ua avea ona aai ma mea e ofo ai, o se nuu naumati ma o se toafa. E lē toe nofo ai se tasi i lea nuu, e lē ui ane ai foʻi se atalii o le tagata. 44 Ou te uaʻi atu iā Pele i Papelonia, ma ou te aumaia mai i lona gutu mea na ia foloina. E lē toe gasolo atu foʻi iā te ia atunuu. E soloia foʻi le pā o Papelonia.

45 “Loʻu nuu e, inā ō ese ia mai iā te ia, ma ia taʻitasi ma saunia se mea e sao ai o ia mai i le toʻasā aasa o Ieova. 46 Ina neʻi vaivai o outou loto, ma outou fefefe ai ona o le tala e faalogo ai i le nuu. Ae e oo mai lava le tala i lea tausaga, e mulimuli ane foʻi le tala i le tasi tausaga, o le a iai le sauā i le nuu ma e faasagatau foʻi le tasi pule i le isi pule. 47 O le mea lea, faauta! e oo mai aso, ou te taui atu ai i faatusa ua tā a Papelonia; e māsiasi lona nuu uma, ma e paʻuʻū foʻi ona tagata uma ua fasiotia i totonu iā te ia.

48 “E alalaga fiafia le lagi, o le lalolagi ma mea uma o loo iai ona o Papelonia, auā e ō mai iā te ia o ē e faoa mea mai i le itu i mātū,” ua fetalai mai ai Ieova. 49 “E lē gata o Papelonia le pogai o le paʻuʻū o tagata ua fasiotia o Isaraelu, ae o Papelonia foʻi na paʻuʻū ai tagata ua fasiotia o le lalolagi uma.

50 “O outou o ē ua sao mai i le pelu, inā ō pea ia. Aua le tutū. Ia manatua Ieova mai i le mea mamao, ma tau ina ia manatua Ierusalema i o outou loto.”

51 “Ua faamāina i matou, auā ua matou faalogo i le faalumaina. Ua ufitia o matou mata i le māsiasi, auā ua ō atu tagata ese faasaga i mea paia o le fale o Ieova.”

52 “Faauta! O le mea lea, e oo mai aso,” ua fetalai mai ai Ieova, “ou te uaʻi atu i ona faatusa ua tā, ma e ōi foʻi lē ua matuā manuʻa i lona nuu uma.”

53 “E tusa lava pe alu aʻe Papelonia i le lagi, e tusa foʻi pe faia e ia le mea maualuga o lona malosi ia lē sao i ai se isi, ae e ō atu iā te ia o ē e faoa mea mai iā te aʻu,” ua fetalai mai ai Ieova.

54 “Faalogo! Ua iai le alaga mai i Papelonia, ma le faaumatiaga tele mai i le nuu o le ʻau Kaletaia, 55 auā ua faoa e Ieova mea a Papelonia, e faaumatia lava e ia le leotele mai iā te ia, e fesouaʻiina foʻi o latou galu e pei o vai e tele. E na te faamutaina lo latou leotetele. 56 Auā e sau iā te ia, i luga o Papelonia, o lē e faoa mea, ma e puʻea lava ona tagata malolosi. E gauia ana ʻaufana, auā o Ieova o le Atua o le tauimasui. E tauia lava e ia. 57 Ou te faainu ia onanā ona perenise ma ona tagata atamamai, o ona kovana ma ona sui pule, ma ona tagata malolosi, e momoe lava i latou i le moe e faavavau, e lē toe feala i latou,” ua fetalai mai ai le Tupu, o lona suafa o Ieova o ʻau.

58 O le mea lenei ua fetalai mai ai Ieova o ʻau: “E talepe lava i lalo le pā o Papelonia, e ui ina lautele; e faamūina foʻi i le afi ona faitotoʻa, e ui ina maualuluga. E galulue fua tagata, e galulue fua foʻi nuu mo le afi; e vaivai ai i latou.”

59 O le upu na poloaʻi mai ai le perofeta o Ieremia iā Seraia le atalii o Neria, le atalii o Maseia, ina ua alu atu o ia faatasi ma Setekaia le tupu o Iuta i Papelonia, i le tausaga lona fā talu ona fai o ia ma tupu; o Seraia foʻi o le alii e pule i mea a le tupu. 60 Na tusia e Ieremia i le tusi e tasi, le mala uma o le a oo i Papelonia, o nei upu uma na tusia e faasaga iā Papelonia. 61 Ua fai atu foʻi Ieremia iā Seraia: “Afai e te oo atu loa i Papelonia ma vaai i ai, ia e faitau leotele atu nei upu uma. 62 Ia e faapea atu, ‘Ieova e, o oe lava na e fetalai mai faasaga i lenei mea, ina ia faaumatia ma leai se isi e nofo ai, o se tagata po o se manu lata foʻi, ae e avea o ia ma mea ua faatafunaina e faavavau.’ 63 Afai e uma ona e faitauina lenei tusi, ia e nonoa ai i se maa ma e lafo i totonu o Eufirate. 64 Ia e faapea atu foʻi, ‘E faapea ona goto o Papelonia ma lē toe ea aʻe ona o le malaia o le a ou faaoo i ona luga; e vaivai ai lava i latou.’”

Ona gata ai lea o upu a Ieremia.

^ Iere. 51:8 Tagaʻi i le Faaopoopoga e 13.


^ Iere. 51:27 I le gagana Eperu, “ia faapaia atunuu ina ia tau ma ia.”


^ Iere. 51:28 I le gagana Eperu, “ia faapaia atunuu ina ia tau ma ia.”


Ieremia  52 : 1 - 34

52 E lua sefulu tasi tausaga o Setekaia ina ua fai o ia ma tupu, ma e sefulu tasi tausaga na fai ai o ia ma tupu i Ierusalema. O le igoa o lona tinā o Hamutala le afafine o Ieremia mai i Lipena. 2 Ua ia faia pea mea leaga i le silafaga a Ieova, e tusa ma mea uma na faia e Ioakima. 3 Na tupu lenei mea iā Ierusalema ma Iuta ona o le toʻasā o Ieova, seʻia oo ina lafoaʻia e ia o i latou mai i ona luma. Ona fouvale ai lea o Setekaia i le tupu o Papelonia. 4 Mulimuli ane, ua oo i le tausaga lona iva o lana nofoaiga o se tupu i le masina lona sefulu, o le aso lona sefulu o le masina, na sau ai Nepukanesa le tupu o Papelonia, o ia ma lana ʻautau uma e siitaua iā Ierusalema, ua latou tolauapi ma ati se pā e siʻo faataamilo ai o ia. 5 Ona siʻomia ai lea o le aai seʻia oo i le tausaga lona sefulu tasi o le nofoaiga a le Tupu o Setekaia.

6 I le masina lona fā, i le aso lona iva o le masina, na matuā tetele ai le oge i le aai, ua leai foʻi ni meaʻai mo tagata o le nuu. 7 Mulimuli ane, ua osofaʻia le aai; ona sosola ai lea o tagata uma o le taua ma ō atu mai i le aai i le pō, e ui atu i le ala i le faitotoʻa i le va o pā e lua i tafatafa o le togālaau a le tupu, a o siʻomia faataamilo e ʻau a Kaletaia le aai; ua latou ō atu pea i le ala o le Arapa. 8 Ua tuliloa e le ʻautau a Kaletaia le tupu, ma ua latou maua atu Setekaia i fanua laugatasi o le toafa o Ieriko; ua taapeape foʻi lana ʻautau uma sa iā te ia. 9 Ua latou puʻeina le tupu ma avatu o ia i le tupu o Papelonia i Ripelu i le nuu o Amato, ina ia faamasinoina ai e ia o ia. 10 Ua fasiotia e le tupu o Papelonia o atalii o Setekaia i ona luma, ua ia fasiotia foʻi perenise uma o Iuta i Ripelu. 11 Ua ia faatauasoina Setekaia, ona fusifusi lea o ia i faamau ʻapamemea e le tupu o Papelonia ma ave o ia i Papelonia, ma tuu i le fale e taofia ai seʻia oo i le aso e oti ai o ia.

12 O le masina lona lima o le aso lona sefulu o le masina, o le tausaga lona sefulu iva lea o le nofoaiga a le Tupu o Nepukanesa le tupu o Papelonia, na sau ai i Ierusalema o Nepusatana le taʻitaʻi o leoleo, o lē na tū i luma o le tupu o Papelonia. 13 Ua ia susunu le fale o Ieova, o le fale o le tupu, ma fale uma o Ierusalema; ua ia susunu foʻi i le afi fale tetele uma. 14 Ua lepeti foʻi pā uma na siʻomia ai Ierusalema e ʻautau uma a Kaletaia, o ē na faatasi ma le taʻitaʻi o leoleo.

15 A o nisi tagata faatauvaa o le nuu, o isi o le nuu na totoe i le aai, o ē na sosola na sosola atu i le tupu o Papelonia, ma isi tufuga popoto, na ave faapagota e Nepusatana le taʻitaʻi o leoleo. 16 A o nisi o ē e faatauvaa o le nuu, na tuu pea e Nepusatana le taʻitaʻi o leoleo ina ia galulue i vine, ma faia galuega mamafa.

17 O poutū ʻapamemea foʻi sa i le fale o Ieova, o taavale toso, ma le vai ʻapamemea sa i le fale o Ieova, na nutililii e ʻau a Kaletaia, ma latou ave ʻapamemea uma i Papelonia. 18 Na latou ave foʻi ʻapa, o suō, o seleulu, o ipu faaofuofu, o ipu tī, ma ipu ʻapamemea uma na latou faaaogā i le auaunaga. 19 Na ave foʻi e le taʻitaʻi o leoleo o tanoa, o salefu,* o ipu faaofuofu, o ʻapa, o tuugāmolī, o ipu tī, ma ipu faaofuofu ua faia i le auro māoʻi ma le siliva māoʻi. 20 O poutū e lua, o le vai e tasi, o povi poʻa ʻapamemea e sefulu lua sa i lalo ifo o le vai, ma taavale toso na faia e le Tupu o Solomona mo le fale o Ieova. E leʻi mafai ona fuatia le mamafa o le ʻapamemea o nei mea uma.

21 A o poutū, e sefulu valu kupita le maualuga o poutū taʻitasi, e faataamilo ai foʻi le filo e sefulu lua kupita; o lona mafiafia e tusa lea ma le umī o le tamaʻimaʻilima, e ʻōʻō totonu. 22 O le ulupou sa i ona luga e faia i le ʻapamemea, o le maualuga o le ulupou e tasi e lima kupita; e ʻapamemea foʻi le mea valavala ma rimoni na faataaliʻoliʻo ai i le ulupou; e faapena foʻi ona iai nei mea i le poutū lona lua, atoa foʻi ma rimoni. 23 E iva sefulu ono rimoni i itu, e selau rimoni e faataamilo i le mea valavala.

24 Na ave foʻi e le taʻitaʻi o leoleo, o Seraia le faitaulaga sili, ma Sefanaia le faitaulaga lona lua, ma leoleo faitotoʻa e toʻatolu, 25 na ia ave foʻi mai i le aai le tagata aloaʻia e toʻatasi o lē na pule i tagata o le taua, o tagata e toʻafitu o ē na iloa fofoga o le tupu sa iai i le aai, o le failautusi a le taʻitaʻiʻau, o lē e faapotopotoina tagata o le nuu, ma tagata e toʻaono sefulu o le nuu na maua i totonu o le aai. 26 Ona ave lea o i latou nei e Nepusatana le taʻitaʻi o leoleo ma avatu i le tupu o Papelonia i Ripelu. 27 Ona fasia lea o i latou nei e le tupu o Papelonia, ua ia fasiotia i latou i Ripelu i le nuu o Amato. A ua ave faapagota Iuta mai i lona laueleele.

28 O tagata nei na ave faapagota e Nepukanesa i le tausaga lona fitu, e toʻatolu afe lua sefulu tolu tagata Iutaia.

29 I le tausaga lona sefulu valu o le nofoaiga a Nepukanesa, e toʻavalu selau tolu sefulu lua tagata mai i Ierusalema.

30 I le tausaga lona lua sefulu tolu o le nofoaiga a Nepukanesa, na ave faapagota ai e Nepusatana le taʻitaʻi o leoleo tagata Iutaia e toʻafitu selau fā sefulu lima.

O tagata uma e toʻafā afe ono selau.

31 Pe tusa o le tausaga lona tolu sefulu fitu talu ona ave faapagota Ioakina le tupu o Iuta, i le masina lona sefulu lua i le aso lona lua sefulu lima o le masina, na faaeaina ai le ulu o Ioakina le tupu o Iuta e Evile-marota le tupu o Papelonia i le tausaga na fai ai o ia ma tupu, ma na tatala ai o ia mai i le falepuipui. 32 Ua ia tautala atu ma le agalelei iā te ia, ua ia faasili foʻi lona nofoālii nai lo o nofoālii o isi tupu na faatasi ma ia i Papelonia. 33 Ona ia aveesea lea o ona ofu na faafalepuipui ai, ua ʻai foʻi o ia e lē aunoa i ona luma i aso uma o lona ola. 34 A o ana meaʻai, na tuuina atu e lē aunoa iā te ia e le tupu o Papelonia i lea aso ma lea aso, i aso uma o lona ola seʻia oo i le aso na oti ai.

^ Iere. 52:19 O se mea e pei o se tamaʻi suō e aveese ai malala mai i le afi.

Auega


א [Alefa]

1 E! ua nofo toʻatasi o ia, o le aai sa tumu i tagata!
Ua avea o ia e pei o se fafine ua oti lana tane, o ia o lē na lauiloa i atunuu!
Sa avea o ia ma purinisese i itumalo, a ua faatigāina i galuega mamafa!

ב [Peta]

 2 Ua matuā tagi lava o ia i le pō, ua i ona alafau ona loimata.
Ua leai se isi mai i ē uma ua alolofa iā te ia e faamāfanafana iā te ia.
Ua faaʻoleʻole iā te ia o ana aumea uma lava. Ua avea foʻi i latou ma ona fili.

ג [Gimela]

 3 Ua ave faapagota Iuta ona o le puapuaga, ma ona o le tele o galuega mamafa.
Sa nofo o ia faatasi ma nuu. Ua lē maua foʻi e ia se mea e mapu ai.
O i latou uma foʻi na faasauā iā te ia, na latou maua o ia i tulaga mafatia.

ד [Taleta]

 4 Ua faavauvau ala o Siona, auā e leai nisi o ō mai i le tausamiga.
Ua tuufua ona faitotoʻa uma; ua ōi foʻi ona ositaulaga.
Ua matuā faanoanoa ona taupou ma ua ootia lava o ia.

ה [He]

 5 Ua sili lava o ē e ita iā te ia. Ua lē manatu mamafa foʻi ona fili.
Auā o Ieova lava ia na aumaia tigā iā te ia, ona o le tele o ana solitulafono,
Ua ave faapagota foʻi lana fanau i luma o le fili.

ו [Vau]

 6 Ua mavae atu le matagofie uma o le tama teine a Siona.
Ua avea ona perenise e pei o ni ʻaila ua leai se laufanua e aai ai;
Ua latou savavali pea foʻi ua leai so latou malosi, i luma o lē o loo tuliloa mai.

ז [Saina]

 7 Ua manatua e Ierusalema i aso o lona puapuaga, ma le leai o se mea e nonofo ai lona nuu
O ana mea fiafia uma sa iai i aso anamua.
Ina ua paʻuʻū lona nuu i lima o lē na ita mai, ma ua leai sona fesoasoani,
Na iloa atu o ia e i latou e ita iā te ia. Ona latou taliē lea ina ua paʻū o ia.

ח [Heta]

 8 Ua matuā agasala lava Ierusalema. O le mea lea ua avea ai o ia o se mea inosia.
O i latou uma na āva iā te ia, ua taʻufaatauvaaina o ia, auā ua latou iloa atu lona lē lavalavā.
Ua ōi foʻi o ia ma ua liliu mai lona tua.

ט [Teta]

 9 Ua i ona pito ofu lona lē mamā. E leʻi manatua e ia lona lumanaʻi,
Ma ua matuā paʻū leaga o ia. E leai sē na faamāfanafana iā te ia.
Ieova e, ia e silasila mai i loʻu puapuaga, auā ua faasausili mai le fili.

י [Iota]

10 Ua faaloaloa atu e lē ua ita lona lima i ana mea tāua uma.
Auā ua vaaia e ia o atunuu ua ulufale mai i lona malumalu,
O ē na e poloaʻi i ai e aua neʻi ō ane i lau faapotopotoga.

כ [Kafa]

11 Ua mapuitigā lona nuu uma; o loo saʻili i latou mo ni meaʻai.
Ua latou tuuina atu a latou mea tāua mo ni meaʻai, ina ia toe malolosi ai i latou.
Ieova e, silasila mai ma ia e silafia ai, auā ua avea aʻu e pei o se fafine e lē aogā.

ל [Lameta]

12 Po o se meanoa ea iā te outou uma o ē e ui ane i le ala? Inā vaavaai ia ma iloa ai.
Pe e iai ea se tigā e pei o loʻu tigā na faasalaina ai aʻu,
Lea na faatigāina ai aʻu e Ieova i le aso o lona toʻasā aasa?

מ [Mema]

13 Ua auina mai e ia le afi mai i lugā i totonu o oʻu ivi, ma ua ia faatoʻilaloina ai oʻu ivi taʻitasi.
Ua ia fofola le upega mo oʻu vae. Ua ia toe faafoʻi iā te aʻu i tua.
Ua ia faia foʻi aʻu e pei o se fafine ua nofo toʻatasi. Ua ou maʻi i le aso atoa.

נ [Nuna]

14 Ua mataala pea o ia i oʻu solitulafono. Ua ia fili faatasi i lona aao oʻu solitulafono.
Ua oo aʻe i loʻu ua. Ua faavaivaia foʻi loʻu malosi.
Ua tuuina atu aʻu e Ieova i lima o i latou o ē e lē mafai ona ou tū atu ai.

ס [Sameka]

15 Ua lafoaʻi e Ieova oʻu tagata malolosi uma mai iā te aʻu.
Ua ia taloina se fono faasaga iā te aʻu, ina ia tuʻimomomo ai oʻu tauleleʻa.
Ua solia foʻi e Ieova le soligavine a le taupou o le tama teine a Iuta.

ע [Oina]

16 Ua ou tagi e pei o se fafine ona o nei mea. Ua tafe ifo vai mai i oʻu mata, o oʻu mata lava.
Auā ua taumamao ma aʻu sē e faamāfanafana mai, o sē e toe faamalosia aʻu.
O laʻu fanau foʻi ua nonofo na o i latou, auā ua fai e le fili upu faasausili.

פ [Pe]

17 Ua faaloaloa atu e Siona ona lima. E leai foʻi sē e faamāfanafana iā te ia.
Ua poloaʻi mai foʻi Ieova iā i latou uma o loo siʻomia Iakopo, ina ia gaoioi e pei o ni ona fili.
Ua avea Ierusalema ma mea inosia iā i latou.

צ [Sati]

18 E amiotonu Ieova, auā ua ou fouvale i lana poloaʻiga.
Inā faalogo mai ia outou uma ma vāai mai i loʻu tigā.
Ua ave faapagota oʻu taupou ma oʻu tauleleʻa.

ק [Kofa]

19 Ua ou valaau atu iā i latou o ē e matuā alolofa iā te aʻu. A ua latou ʻolegia aʻu.
Ua feoti oʻu ositaulaga ma oʻu toeaina i le aai,
A o latou saʻili mo ni meaʻai mo i latou lava, ina ia toe malolosi ai i latou.

ר [Resa]

20 Ieova e, inā silasila mai ia, auā ua ou matuā puapuagatia lava. Ua tigā loʻu manava.
Ua tigā loʻu loto i totonu iā te aʻu, auā ua ou matuā fouvale lava.
I fafo, ua faavauvau le fanau ona o le pelu. O totonu foʻi o le fale ua pei o le oti.

ש [Sini]

21 Ua faalogo tagata i loʻu ōi e pei o se fafine. Ae e leai sē e faamāfanafana iā te aʻu.
Ua faalogo oʻu fili uma i loʻu puapuaga. Ua fiafia i latou auā o oe lava na e faia lenei mea.
E te faaoo mai lava le aso na e folafola mai, e pei ai i latou o aʻu.

ת [Tau]

22 Ia oo atu lo latou leaga uma i ou luma, ma ia e faasalaina i latou,
E pei lava ona e faasalaina aʻu ona o aʻu solitulafono uma.
Auā ua tele loʻu mapuitigā, ma ua maʻi foʻi loʻu loto.

Auega  2 : 1 - 22

א [Alefa]

2 E! ua faapouliuligia e Ieova i lona toʻasā le tama teine a Siona.
Ua ia lafo ifo mai i le lagi i le lalolagi le matagofie o Isaraelu.
Ua lē manatua foʻi e ia le mea e tū ai ona aao i le aso o lona toʻasā.

ב [Peta]

 2 Ua faaumatia e Ieova, e leʻi faapelepeleina foʻi e ia mea e mau ai Iakopo.
Ua ia lepeti nofoaga malupuipuia a le tama teine a Iuta i lona maʻemaʻeā.
Ua ia faagatasia ma le laueleele, ua ia faaleaga foʻi le malo ma ona perenise.

ג [Gimela]

 3 Ua ia vavaeese nifo uma o Isaraelu i le aasa o lona toʻasā.
Ua faafoʻi mai e ia lona aao taumatau mai i luma o le fili;
Ua mumū pea foʻi lona toʻasā iā Iakopo e pei o se afi e faaumatia ai itu uma.

ד [Taleta]

 4 Ua ia loloʻu lana ʻaufana e pei o le fili. Ua sauni foʻi lona aao taumatau
E pei o sē e ita mai, ma ua ia fasiotia i latou uma ua ia finagalo i ai.
Ua ia sasaa ifo lona toʻasā e pei o le afi i le faleʻie o le tama teine a Siona.

ה [He]

 5 Ua avea Ieova e pei o se fili. Ua ia faaumatia Isaraelu.
Ua faaumatia e ia ona ʻolo uma e nonofo ai; ua ia faatafunaina foʻi ona nofoaga malupuipuia.
Ua ia faateleina foʻi le faanoanoa ma auēga o le tama teine a Iuta.

ו [Vau]

 6 Ua ia matuā lepeti lona fale lauvao e pei o loo i se togālaau. Ua faaiʻuina e ia lana tausamiga.
Ua faagaloina e Ieova i Siona le tausamiga ma le sapati,
O lona toʻasā tele foʻi ua lē faaaloalo ai o ia i le tupu ma le ositaulaga.

ז [Saina]

 7 Ua lafoaʻiina e Ieova lona fata faitaulaga. Ua teena e ia lona malumalu.
Ua tuuina atu e ia i lima o le fili pā o ona ʻolo e nonofo ai.
Ua latou alalaga foʻi i le fale o Ieova, e pei ona faia i le tausamiga.

ח [Heta]

 8 Ua finagalo Ieova e faatamaʻia le pā o le tama teine a Siona.
Ua faataatia e ia le fua. Ua lē toe faafoʻi mai e ia lona aao mai i le faaumatiaina.
Ua ia faapogaia foʻi le faavauvau o le pā puipui ma le pā. Ua mou atu lo laʻua malosi.

ט [Teta]

 9 Ua gogoto ifo ona faitotoʻa i le eleele. Ua faaumatia e ia ma nutililiia ona faamau faalava.
Ua iai lona tupu ma ona perenise i atunuu. Ua leai se tulafono.
Ua lē toe maua foʻi e ona perofeta ni faaaliga mai iā Ieova.

י [Iota]

10 Ua nonofo i le eleele toeaina o le tama teine a Siona, ua latou fifilemu ai pea.
Ua latou tuu efuefu i luga o o latou ulu. Ua latou fusia i latou i ʻie talatala.
Ua punonou foʻi ulu o taupou o Ierusalema i le eleele.

כ [Kafa]

11 Ua vaivai oʻu mata i le tagi. Ua tigā loʻu manava.
Ua masaa loʻu ate i le eleele, ona ua taia le tama teine a loʻu nuu,
Auā ua matapogia tamaiti ma tama o loo fesusui i nofoaga faitele o le taulaga.

ל [Lameta]

12 Ua latou fai atu pea i o latou tinā: “O fea o iai saito ma uaina?”
Auā ua matapogia i latou e pei o sē ua fasiotia i nofoaga faitele o le aai,
Auā ua latou feoti foʻi i fatafata o o latou tinā.

מ [Mema]

13 O le ā se mea ou te tuuina atu iā te oe e fai ma molimau? O le ā se mea ou te faatusaina i ai oe, le tama teine a Ierusalema e?
Le taupou e, le tama teine a Siona, o le ā se mea ou te faatutusa ma oe ina ia ou faamāfanafana ai iā te oe?
Auā ua tele lou manuʻa e pei o le sami. O ai e mafai ona faamālōlō iā te oe?

נ [Nuna]

14 Ua vaaia e ou perofeta faaaliga mo oe, o mea e lē aogā ma mea faatauvaa,
Ua latou lē faaalia foʻi au mea sesē ina ia puipuia ai oe mai i le aveina faapagota,
A ua latou vaaia pea mo oe i faaaliga, o mea e lē aogā ma feʻau e taʻitaʻisesēina ai.

ס [Sameka]

15 Ua pati lima iā te oe i latou uma o ē e ui ane i le auala.
Ua latou tuufaaili ma lūlū o latou ulu i le tama teine a Ierusalema, ua faapea ane:
“Po o le aai ea lenei sa masani ona latou faapea mai ai, ‘Ua atoatoa lona matagofie, ma e fiafia i ai le lalolagi uma’?”

פ [Pe]

16 Ua faamamaga atu iā te oe gutu uma o ou fili.
Ua latou tuufaaili ma lilivau pea o latou nifo. Ua latou faapea mai: “O le a tatou faaumatia o ia.
O le aso lava lenei na tatou faamoemoe i ai. Ua tatou maua! Ua tatou vāai i ai!”

ע [Oina]

17 Ua faia e Ieova le mea na ia finagalo i ai. Ua faataunuu e ia lana fetalaiga,
O mea na ia poloaʻi mai ai i aso anamua. Ua ia lepetia ma ua lē alofa mutimutivale i ai.
Ua ia faapogaia foʻi le fili e olioli ona o oe. Ua ia faamaualugaina le nifo o ē e ita iā te oe.

צ [Sati]

18 Ua alalaga atu o latou loto iā Ieova, le pā e, o le tama teine a Siona.
Ia tafe ifo loimata e pei o se ālia i le ao ma le pō.
Aua lava e te mālōlō. Aua foʻi neʻi mapu ou tamatamaʻimata.

ק [Kofa]

19 Inā tulaʻi ia! Inā alaga atu ia i le pō i le amataga o leoleoga o le taeao.
Ia sasaa atu lou loto i luma o Ieova e pei o le vai.
Ia sisii atu ou lima iā te ia ona o lau fanau,
O ē ua matapogia ona o le oge o loo i tulimanu o ala uma.

ר [Resa]

20 Ieova e, inā silasila mai ia ma silafia ai lē na faapea foʻi ona e matuā faasalaina.
Pe e ʻaina pea e fafine a latou lava fanau na fananau mai o malolosi,
Pe e fasiotia foʻi le ositaulaga ma le perofeta i le malumalu o Ieova?

ש [Sini]

21 Ua taatitia le tama ma le toeaina i le eleele i auala.
Ua paʻuʻū foʻi i le pelu oʻu taupou ma oʻu tauleleʻa.
Ua e fasiotia i latou i le aso o lou toʻasā. Ua e fasiotia lava; ua e lē alofa mutimutivale i ai.

ת [Tau]

22 I le tausamiga, ua e valaauina ai tagata mai i nuu i itu uma o loo nonofo ai o ni tagata ese.
E leai foʻi se isi e sao pe e faaolaina i le aso o le toʻatamaʻi o Ieova;
Ua faaumatia e loʻu fili i latou uma na ou fanauina ma ou tausia.

Auega  3 : 1 - 66

א [Alefa]

3 O aʻu o le tagata ua vaai i mafatiaga ona o le tootoo o lona maʻemaʻeā.

 2 Na ia taʻitaʻia aʻu ma faasavali i le pōuliuli ae e lē o le malamalama.

 3 E moni, ua liliu mai pea lona aao iā te aʻu i le aso atoa.

ב [Peta]

 4 Ua ia faavaivaia loʻu tino ma faamaanuminumi loʻu paʻu. Ua ia gauia foʻi oʻu ivi.

 5 Ua ia fausia se pā e faasagatau mai ai iā te aʻu, ina ia ona siʻomia ai aʻu i le laau oona ma mea faigatā.

 6 Ua ia faanofo aʻu i nofoaga pogisa e pei o tagata ua leva ona feoti.

ג [Gimela]

 7 Ua ia puipuia aʻu e pei ona puipuia i se pā maa, ina ia lē mafai ai ona ou alu atu. Ua ia saisaitia foʻi aʻu i faamau ʻapamemea mamafa.

 8 Pe a ou alaga ma tagi atu foʻi mo se fesoasoani, e na te teena lava laʻu tatalo.

 9 Ua ia punitia oʻu ala i maa ua tipiina. Ua ia faapiʻoina foʻi oʻu auala.

ד [Taleta]

10 Ua pei o ia o se pea o loo faatalitali e lamalama iā te aʻu, e pei foʻi o se leona o loo i nofoaga lilo.

11 Ua faafenumiaʻi e ia oʻu ala, ma ua ia faia aʻu ia taoto, ia lē toe gaoioi. Ua ia tuua aʻu ia nofo toʻatasi.

12 Ua ia loloʻu lana ʻaufana, ma ua ia faatūina foʻi aʻu e fai ma taulaʻiga o le aū.

ה [He]

13 Ua ia fana mai aū o lana taga e tuu ai aū, ua ati i oʻu fatugaʻo.

14 Ua avea aʻu ma mea e taliē i ai le nuu uma, o le autū o la latou pese i le aso atoa.

15 Ua ia fafaga aʻu i le tele o mea oona. Ua ia faainu foʻi aʻu i le laau oona.

ו [Vau]

16 Ua ia gauia oʻu nifo i ʻiliʻili. Ua ia faia foʻi aʻu ia ou faanoʻunoʻu i le lefulefu.

17 Ua e lafoaʻiina aʻu ina ia lē maua ai soʻu filemu. Ua ou lē manatua foʻi ni mea lelei.

18 Ua ou fai ifo pea: “Ua fano loʻu mamalu ma loʻu faamoemoega mai iā Ieova.”

ז [Saina]

19 Ia e manatua oʻu mafatiaga ma le leai o se mea ou te nofo ai, o le laau oona ma le laau e oti ai.

20 O le a e manatuaina lava, ma e matuā punou mai ai i oʻu luga.

21 O le mea lenei ua toe manatua e loʻu loto. O le mea lea ou te faatalitali ai pea.

ח [Heta]

22 O galuega o le alofa faamaoni o Ieova ua lē faaumatiaina ai i tatou, auā e lē taitai uma lona alofa mutimutivale.

23 E fou pea lava i taeao uma. E matuā tele lou faamaoni.

24 Ua ou faapea ifo: “O Ieova o loʻu tofi, o le mea foʻi lea ou te faatalitali ai iā te ia.”

ט [Teta]

25 E lelei Ieova i lē e faamoemoe iā te ia, i le tagata e saʻili atu pea iā te ia.

26 E lelei i se tasi ona faatalitali ma le filemu mo le faaolataga a Ieova.

27 E lelei i le tagata ona tauaveina le avega a o talavou o ia.

י [Iota]

28 Ia nofo toʻatasi o ia ma filemu pea, auā ua faaee i ona luga lenei avega.

29 Ia tuu e ia lona gutu i le efuefu. Atonu o iai se faamoemoe.

30 Ia tuuina atu e ia lona alafau i lē na te pōina o ia. Ia matuā faalumaina foʻi o ia.

כ [Kafa]

31 Auā e lē lafoaʻiina i tatou e Ieova mo se taimi umi.

32 Auā e ui lava ina faapogaia e ia o tigā, ae e na te faaalia foʻi lona alofa mutimutivale e tusa o le matuā tele o lona alofa faamaoni.

33 Auā e lē finagalo o ia e faatigā pe faavauvau le fanau a tagata.

ל [Lameta]

34 O le solia i lalo i vae o se tasi o pagota uma o le lalolagi,

35 O le liliueseina o le faamasinoga a le tagata i luma o le Silisili Ese,

36 O le faapiʻoina foʻi o le faamasinoga o le tagata, e lē fiafia i ai Ieova.

מ [Mema]

37 O ai ea la ua fai atu e tatau ona tupu se mea, pe afai e leʻi poloaʻi mai ai Ieova?

38 E lē sau mai i le fofoga o le Silisili Ese ni mea leaga ma ni mea lelei.

39 Aiseā e faitio ai le tagata ola, o le tagata ona o lana agasala?

נ [Nuna]

40 Ia tatou suʻesuʻe i o tatou ala ma saʻiliʻili i ai, ma ia tatou toe foʻi atu lava iā Ieova.

41 Seʻi sii atu o tatou loto ma o tatou lima i le Atua o loo i le lagi:

42 “Ua matou solitulafono ma ua matou fouvale. A o oe e te leʻi faamagalo mai.

ס [Sameka]

43 Ua e punitia i lou toʻasā lo matou faalatalata atu, ma ua e tuliloaina pea i matou. Ua e fasiotia; ua e lē alofa mutimutivale mai foʻi.

44 Ua e punitia i se ao mafiafia lo matou faalatalata atu iā te oe, ina ia lē sao atu ai le tatalo.

45 Ua e faia i matou ma mea ua lafoaʻiina ma otaota i totonu o nuu.”

פ [Pe]

46 Ua faamamaga mai iā i matou gutu o o matou fili uma.

47 Ua fai mo i matou le fefe ma le lua, o le faatafunaina ma le nutililiia.

48 Ua tafe ifo pea vai i oʻu mata, ona o le tuʻimomomoina o le tama teine a loʻu nuu.

ע [Oina]

49 Ua tafe ifo pea loimata i oʻu mata ma ua lē mapu, ua lē taofia lava,

50 Seʻia silasila ifo Ieova ma silafia ai mai i le lagi.

51 Ua tigā loʻu loto ona o mea ua vaai i ai oʻu mata, ona o fanau teine uma a loʻu aai.

צ [Sati]

52 Ua matuā tuli aʻu e oʻu fili e pei o se manulele, e aunoa ma se māfuaaga.

53 Ua latou faaumatia loʻu ola i le lua, ma ua latou lafo mai pea maa iā te aʻu.

54 Ua tafe mai vai i luga o loʻu ulu. Ua ou faapea ifo: “E fasiotia lava aʻu!”

ק [Kofa]

55 Ieova e, na ou valaau atu i lou suafa mai i se lua e matuā maulalo lava.

56 Ia e faafofoga mai i loʻu leo. Aua neʻi ʻalo ou fofoga i loʻu alaga atu mo se fesoasoani.

57 Na e faalatalata mai i le aso na ou valaau atu ai pea iā te oe. Na e fetalai mai: “Aua e te fefe.”

ר [Resa]

58 Ieova e, ua e faia oʻu faamasinoga. Ua e faasaoina foʻi loʻu ola.

59 Ieova e, ua e silafia mea sesē ua faia iā te aʻu. Ia e faia le faamasinoga mo aʻu.

60 Ua e silafia lo latou tauimasui uma lava, ma o latou manatunatuga uma faasaga iā te aʻu.

ש [Sina] po o [Sini]

61 Ieova e, ua e faafofoga i lo latou faalumaina o aʻu, ma o latou manatunatuga uma faasaga iā te aʻu,

62 O upu a laugutu o ē e faasagatau mai iā te aʻu, ma a latou taumusumusuga uma faasaga iā te aʻu i le aso atoa.

63 Ia e silasila i lo latou nonofo ma lo latou tulaʻi. Ua avea aʻu ma autū o la latou pese.

ת [Tau]

64 Ieova e, e te taui atu lava iā i latou e tusa ma galuega a o latou lima.

65 E te tuuina atu iā i latou le lotomaaa, o lau fetuu lea iā i latou.

66 E te tuliloa i latou i lou toʻasā, ma faaumatia i latou mai i lalo o le lagi a Ieova.

Auega  4 : 1 - 22

א [Alefa]

4 E! ua nenefu le auro sa iila, o le auro lelei lava.
E! ua sasaa atu maa paia i tulimanu o auala uma.

ב [Peta]

 2 A o atalii peleina o Siona, o i latou o ē sa tautele e pei o le auro ua faamamāina,
E! ua manatu iā i latou o ni fagu omea lapopoʻa, o le galuega a lima o le fai ipu omea.

ג [Gimela]

 3 E oo lava i taʻifau o le vao, ua tuuina atu o latou susu. Ua latou faasusu ai a latou toloaʻi.
A o le tama teine a loʻu nuu ua lē alofa, e pei o iaena* o loo i le toafa.

ד [Taleta]

 4 Ua pipii le laulaufaiva o le tamaitiiti o loo susu i lona gutu ona o le fia inu.
Ua talosaga atu foʻi tamaiti mo se meaʻai. A ua leai se tasi e tuuina atu iā i latou.

ה [He]

 5 O i latou na aai i mea lelei, ua matuā faateʻia i latou i auala.
O ē na oofu i ofu mūmū sesega, ua taooto i latou i faupuʻega lefulefu.

ו [Vau]

 6 Ua sili atu foʻi le faasalaga mo le mea sesē a le tama teine a loʻu nuu, nai lo o le faasalaga o le agasala a Sotoma,
Lea na faaumatia e pei o le emo o le mata, ma o lea foʻi e leʻi fesoasoani i ai nisi.

ז [Saina]

 7 O ona tagata Naseri e sili atu ona mamā nai lo o le kiona; e sili atu foʻi ona paʻepaʻe nai lo o le suāsusu.
E moni sa sili atu foʻi ona enaena mumū nai lo o ʻamu; ua feʻilafi e pei o le safaira.

ח [Heta]

 8 Ua sili atu lo latou uliuli nai lo o le pogisa. Ua lē iloa i latou i auala.
Ua maanuminumi o latou paʻu i o latou ivi. Ua mago foʻi e pei lava o se laau.

ט [Teta]

 9 E sili atu ona lelei i latou ua fasiotia i le pelu, nai lo o ē na fasiotia i le oge,
Auā ua mou ese atu lo latou malosi, ua taia ona o le leai o ni mea e maua i le fanua.

י [Iota]

10 Ua tunu e lima o fafine alolofa a latou lava fanau.
Ua avea i latou o ni meaʻai a le tagata faavauvau, ina ua faatamaʻia le tama teine a loʻu nuu.

כ [Kafa]

11 Ua faaoo mai e Ieova lona ita tele. Ua ia sasaa mai lona toʻasā aasa.
Ua ia tutu foʻi se afi mumū i Siona, ua susunuina ai ona faavae.

ל [Lameta]

12 O tupu o le lalolagi ma ē uma o loo nonofo ai i le laueleele, e leʻi talitonu
Ua ō mai lē e ita mai ma le fili i faitotoʻa o Ierusalema.

מ [Mema]

13 Ona o agasala a ona perofeta, ma mea sesē a ona ositaulaga,
Sa iai foʻi i totonu iā te ia o i latou na faamaligiina le toto o ē e amiotonu.

נ [Nuna]

14 Ua latou feoaʻi solo e pei o ni tauaso i auala. Ua faaleagaina i latou i le toto,
Ua lē mafai ai e se tasi ona paʻi atu i o latou ofu.

ס [Sameka]

15 Ua latou valaau atu iā i latou: “Inā ō ese ia i le ala! O outou o ē e lē mamā! Inā ō ese ia i le ala! Ō ese ia i le ala! Aua le papaʻi atu iā i latou!”
Auā ua leai se mea e nonofo ai i latou. Ua feoaʻi solo foʻi i latou. Ua faapea ane tagata o atunuu: “E latou te lē toe nonofo ai lava i inei.

פ [Pe]

16 O fofoga o Ieova ua taapeape ai i latou. E lē toe silasila mai o ia iā i latou.
E lē toe manatu tagata i ositaulaga. E latou te lē alolofa lava foʻi i toeaina.”

ע [Oina]

17 A o iai pea i matou, ua tigā o matou mata i le naunau atu mo se fesoasoani mo i matou, a ua lē aogā.
A o matou vaavaai solo, sa matou vaavaai i se atunuu e lē aumaia ai se faaolataga.

צ [Sati]

18 Sa latou tulitatao mai i o matou tulagavae ina ia leai sē e fesavaliaʻi i o matou nofoaga faitele.
Ua lata mai lo matou iʻuga. Ua atoatoa foʻi o matou aso, auā ua oo mai lo matou iʻuga.

ק [Kofa]

19 Ua sili atu ona televavave ē na tuliloa mai i matou, nai lo o aeto o le lagi.
Ua latou matuā tuliloa mai i matou i luga o mauga. Ua latou taotooto foʻi i le toafa e lamalama iā i matou.

ר [Resa]

20 O le mānava a o matou pogaʻiisu, o lē ua faauuina a Ieova, ua puʻea o ia i la latou lua telē,
O lē na matou faapea ane ai: “E matou te nonofo i atunuu i lona paolo.”

ש [Sina]

21 Inā fiafia ia ma olioli oe le tama teine a Etoma e, o loo nofo i le nuu o Usa.
E oo atu foʻi iā te oe lava le ipu. E te onā ai ma e lē lavalavā.

ת [Tau]

22 Le tama teine a Siona e, ua faaiʻuina le faasalaga o lau mea sesē. E na te lē toe aveina faapagota oe.
Le tama teine a Etoma e, ua liuliualo mai o ia i lau mea sesē. Ua ia faaalia foʻi au agasala.

^ Aue. 4:3 O se manu e umī lona ua, e iai ona apaau ae e lē lele. O le upu Peretania o le ostrich.


Auega  5 : 1 - 22

5 Ieova e, ia e manatua le mea ua tupu iā i matou. Ia e silasila mai ma silafia ai lo matou faalumaina.

 2 Ua avatu lo matou tofi i tagata ese, ma o matou fale i tagata mai i isi atunuu.

 3 Ua avea i matou ma ē ua mātuaoti, ua leai se tamā. Ua pei foʻi o matou tinā o fafine ua oti a latou tane.

 4 Ua matou feinu i a matou lava vai ua faatauina mai i tupe. Ua faatau mai foʻi a matou fafie.

 5 Ua tuliloa mai i matou e fili, ua toetoe lava papaʻi mai i o matou ua. Ua vaivai lava i matou. Ua lē maua foʻi sa matou mālōlōga.

 6 Ua matou faalagolago atu iā Aikupito; ma Asuria, ina ia faamalieina ai i meaʻai.

 7 Ua agasala o matou augātamā. Ua leai i latou. A ua matou tauaveina a latou mea sesē.

 8 Ua pule auauna iā i matou. Ua leai foʻi se tasi e aveesea i matou mai i o latou lima.

 9 Ua lamatia o matou ola i le aumaia o a matou meaʻai, ona o le pelu a le toafa.

10 Ua mū o matou paʻu e pei o se ogaumu, ona o le matuā fia aai.

11 Ua latou faamāsiasi avā i Siona, faapea foʻi taupou i aai o Iuta.

12 Na latou sisi i perenise i o latou lima. E leʻi āva foʻi i toeaina.

13 E oo lava i tauleleʻa na latou sii i luga le mea e olo ai saito, ma na tau paʻuʻū foʻi tamaiti i avegāfafie.

14 Ua lē toe iai ni toeaina e nonofo i le faitotoʻa, ma ni tauleleʻa e tāina a latou pese.

15 Ua mavae atu le fiafia o o matou loto. Ua liua foʻi a matou siva i le faavauvau.

16 Ua paʻū le pale o lo matou ulu. Oi talofa iā i matou, auā ua agasala i matou!

17 O le mea lea ua mamaʻi ai o matou loto. Ua nenefu ai foʻi o matou mata ona o nei mea,
18 Ona ua tuufua le mauga o Siona; ua feoaʻi ai alope i luga.

19 A o oe Ieova e, e te afio i lou nofoālii e faavavau. O lou nofoālii foʻi e mai i lea tupulaga i lea tupulaga.

20 Aiseā ea ua e faagaloina ai i matou e faavavau, ma tuua ai i matou i aso e tele?

21 Ieova e, ia e toe faafoʻi atu i matou iā te oe, ona matou foʻi atu lea ma le lotoatoa. Ia e foaʻi mai ni aso fou mo i matou, e pei o aso anamua.

22 Ae peitaʻi, ua e matuā teena lava i matou. Ua e matuā toʻatamaʻi lava iā i matou.

[Faamatalaga pito i lalo]

Esekielu  1 : 1 - 28


Esekielu


1 O le tolu sefulu o tausaga, i le masina lona fā, i le aso lona lima o le masina, a o oʻu iai faatasi ma tagata na ave faapagota i tala ane o le vaitafe o Kepara, ua avanoa ai le lagi ona ou vaaia lea o faaaliga mai i le Atua. 2 O le aso lona lima o le masina, o le tausaga lona lima lea talu ona ave faapagota le Tupu o Ioakina, 3 na oo mai ai le afioga a Ieova iā Esekielu le atalii o Posai le ositaulaga i le nuu o tagata Kaletaia i tala ane o le vaitafe o Kepara, ua i ona luga le aao o Ieova i lea mea.

4 Ua ou vaai atu, faauta foʻi, o loo sau se matagi malosi mai i le itu i mātū, o le ao tele ma le afi mumū ua siʻomia i le malamalama, ma ua emoemo mai ai se mea e pei ua fefiloi ai le auro ma le siliva mai i totonu o le afi. 5 E mai i totonu o le afi, ua iai i latou e pei o ni foafoaga agaga se toʻafā, ma o o latou foliga mai: ua pei o foliga o le tagata. 6 Ua taʻitasi i latou ma ona mata e fā, e taʻitasi foʻi i latou ma ona apaʻau e fā. 7 O o latou vae, o vae sasaʻo ia, ma o latou alofivae, ua pei o alofivae o se tamaʻi povi; ma ua iila o latou vae e pei o le pupula o ʻapamemea ua faaiilaina. 8 I lalo ifo o o latou apaʻau e fā ua iai le lima o le tagata, ma ua taʻitasi i latou e toʻafā ma ona mata ma apaʻau. 9 O o latou apaʻau e fesootaʻi le tasi i le isi. E lē liliu i latou pe a ō atu; e taʻitasi i latou ma alu saʻo i luma.

10 O foliga o o latou mata, ua iā i latou e toʻafā mata o le tagata, o mata o le leona i le itu taumatau, ua iā i latou e toʻafā mata o le povi poʻa i le itu tauagavale; ma o le toʻafā o i latou ua iai foʻi mata o le aeto. 11 O o latou mata na. Ua faaloloa i luga o latou apaʻau. Ua taʻitasi ma fesootaʻi apaʻau e lua, a o isi apaʻau e lua, ua ufitia ai o latou tino.

12 Ua taʻitasi i latou ma alu saʻo atu i ona luma. Po o fea lava le itu e uunaʻia ai i latou e le agaga e ō atu i ai, e latou te ō atu lava i ai. E lē liliu i latou a o ō atu. 13 E tusa ai ma le foliga mai o foafoaga agaga, e pei i latou o malala ola o le afi o loo mumū. E iai se mea e foliga mai o ni sulu ua fefoʻifoʻiaʻi i le va o foafoaga agaga, ua malamalama tele le afi ma ua emo mai le uila mai i le afi. 14 Ua fefoʻifoʻiaʻi foafoaga agaga e pei o le emo o le uila.

15 A o oʻu vaavaai pea i foafoaga agaga, faauta! ua iai le uili e tasi i le lalolagi i autafa o foafoaga agaga e iai mata e fā. 16 E tusa ai ma foliga o uili ma le fausaga o ia mea, ua pei o le pupula o le tasesa; ma e tutusa uma foliga o ia uili e fā. E tusa ai ma foliga o uili ma fausaga o ia mea, e pei ua faalava le isi uili i totonu o le isi uili. 17 Pe a taavavale uili, e mafai ona taavavale atu i itu uma e fā. E lē liliu i se isi itu pe a taavavale atu. 18 E tusa ai ma le pito i fafo o uili,* e maualuluga ma e faapogaia ai le mataʻu; ua tumu foʻi le pito i fafo o uili i mata, ua liʻo uma ai i uili e fā. 19 Pe a ō atu foafoaga agaga, e taavavale atu uili i o latou autafa ma pe a siitia aʻe foafoaga agaga mai i le laueleele, e siitia aʻe foʻi uili. 20 Po o fea lava le itu e uunaʻia ai e le agaga e ō atu i ai, e ō atu lava i ai uili i le mea ua uunaʻia e le agaga e ō i ai; ma e siitia aʻe foʻi uili i o latou tafatafa, auā o le agaga o loo uunaʻia ai foafoaga agaga, ua iai foʻi i uili. 21 A ō foafoaga agaga, e taavavale foʻi uili; a tutū foafoaga agaga, e tutū foʻi uili; ae a siitia aʻe i latou mai i le laueleele, e siitia aʻe foʻi uili i o latou tafatafa, auā o le agaga o loo uunaʻia ai foafoaga agaga, ua iai foʻi i uili.

22 I luga aʻe o ulu o foafoaga agaga, ua iai se mea e pei o se tulaga mafolafola e feʻilafi e pei o se ʻaisa matagofie ma mataʻina, ua folasia i luga aʻe o o latou ulu. 23 I lalo o le tulaga mafolafola, ua faaloloa ai o latou apaʻau e fesootaʻi le tasi i le isi. E tofu i latou ma apaʻau e lua e ufiufi ai lea itu, ma e tofu foʻi i latou ma apaʻau e lua e ufiufi ai le la itu o o latou tino. 24 Ua ou faalogo i le taalili o o latou apaʻau pe a latou ō atu, ua pei o le taalili o vai e tele, e pei o le taalili o Lē e ona le malosi uma lava, e pei o le pisapisaō o le toʻatele, e pei foʻi o le taalili o se itu taua. Pe a tutū i latou, ona tuu lea i lalo o latou apaʻau.

25 Ua iai le siʻufofoga i le tulaga mafolafola o loo i luga aʻe o o latou ulu. (Pe a tutū i latou, ona tuu lea i lalo o latou apaʻau.) 26 I luga aʻe foʻi o le tulaga mafolafola lea o loo i luga o o latou ulu, ua iai se mea e foliga mai e pei o le maa safaira, e pei o se nofoālii. I luga aʻe foʻi o lea mea ua afio ai lē e foliga e pei o se tagata, i le mea e pei o se nofoālii. 27 Ua ou vaai ai i se mea e pei o le pupula o le auro ua fefiloi ma le siliva, e pei o le afi ua faataamilo ai i totonu, mai i le mea e foliga mai o ona puimanava e agaʻi i luga; ma mai i le mea e foliga mai o ona puimanava e agaʻi i lalo, ua ou vaaia ai se mea e pei o se afi, ma ua iai le pupula ua siʻomia ai o ia. 28 Ua iai le mea e pei o se nuanua lea e tupu i le ao tele i le aso e totō ai timuga. O foliga na o le matuā pupula ua siʻomia ai. E foliga mai e pei o le mamalu o Ieova. Ina ua ou vaai i ai, ona ou faapaʻū faō lea, ma ua ou faalogoina le siʻufofoga o se tasi o loo fetalai mai.

^ Eseki. 1:18 O le upu Peretania o le rim.


Esekielu  2 : 1 - 10

2 Ona ia fetalai mai lea iā te aʻu: “Le atalii e o le tagata, inā tulaʻi ia i ou vae ae seʻi oʻu tautala atu iā te oe.” 2 Ua faatumuina aʻu i le agaga i le taimi ua ia fetalai mai ai iā te aʻu, ona faatūina ai lea o aʻu i luga i oʻu vae, ina ia ou faalogo atu i Lē o loo fetalai mai iā te aʻu.

3 Ua ia toe fetalai mai iā te aʻu: “Le atalii e o le tagata, ou te auina atu oe i le fanauga a Isaraelu, o nuu fouvale ia ua fouvale mai faasaga iā te aʻu. O i latou ma o latou augātamā, ua latou solia aʻu tulafono e oo mai lava i le asō. 4 Ua ou auina atu oe i atalii mata faasiasia ma lotomaaa, ma e ao ona e faapea atu iā i latou, ‘O le fetalaiga lenei a le Alii Pule Silisili Ese o Ieova.’ 5 O i latou foʻi, e tusa lava pe latou te faalogo pe leai, auā o le aiga fouvale i latou, o le a latou iloa lava sa iai le perofeta iā i latou.

6 “O oe foʻi, le atalii e o le tagata, aua e te fefe iā i latou; aua foʻi e te fefe i a latou upu, auā e iai i latou o ē ua maaa ma mea e tuia ai oe, ma e te nofo foʻi faatasi ma akarava. Aua lava e te fefe i a latou upu, aua e te mataʻu i o latou mata, auā o i latou o le aiga fouvale. 7 E ao ona e fai atu aʻu upu iā i latou, e tusa pe faalogo pe leai, auā o i latou o ē e fouvale.

8 “O oe foʻi le atalii e o le tagata, ia e faalogo mai i le mea ou te fai atu ai iā te oe. Aua e te fouvale e pei o le aiga fouvale. Inā faamaga ia lou gutu ma ʻai le mea ou te avatu iā te oe.”

9 Ua ou vaai atu, tagaʻi foʻi! e iai le lima ua tuu mai iā te aʻu, faauta! ua iai le tusi tāʻai ua uu i le lima. 10 Ona ia fofola mālie lea o le tusi i oʻu luma, o loo tusia ai mea i luma ma tua; ma ua tusia ai solo faanoanoa, o le ōi ma le auēga.

Esekielu  3 : 1 - 27

3 Ua ia fetalai mai iā te aʻu: “Le atalii e o le tagata, inā e ʻai ia i le mea ua i ou luma. Ia ʻai lenei tusi tāʻai ma e alu atu, ma tautala atu i le aiga o Isaraelu.”

2 Ona faamaga lea o loʻu gutu, ma ua ia fafaga mālie aʻu i le tusi tāʻai. 3 Ua ia toe fetalai mai iā te aʻu: “Le atalii e o le tagata, inā tali ia o lou manava i lenei mea, ina ia tumu ai lou laualo i le tusi tāʻai ua ou avatu iā te oe.” Ona ou ʻai ai lea ma ua suamalie i loʻu gutu e pei o le meli.

4 Ua ia toe fetalai mai iā te aʻu: “Le atalii e o le tagata, ia e alu atu i le aiga o Isaraelu, ma taʻu atu aʻu upu iā i latou. 5 Auā e lē auina atu oe i se nuu e faigatā ona malamalama i la latou gagana, pe e faigatā foʻi le auala e tautatala ai, ae i le aiga o Isaraelu, 6 e lē o nuu e tele e faigatā ona malamalama i a latou gagana, pe e faigatā foʻi le auala e tautatala ai, o a latou upu e lē faigofie ona e malamalama ai. Ana ou auina atu oe iā i latou na, semanū latou te faalogo iā te oe. 7 A o le aiga o Isaraelu, e latou te lē fia faalogo iā te oe, auā latou te lē fia faalogo mai foʻi iā te aʻu; o le aiga o Isaraelu uma ua ulu malō ma loto malō. 8 Faauta! ua ou faia ou foliga ia malō e pei o o latou foliga, ma lou muāulu ia malō e pei o o latou muāulu. 9 Ua ou faia lou muāulu e pei o se taimane, ia sili ona malō nai lo o se maa malō. Aua lava e te fefe iā i latou, aua foʻi e te mataʻu i o latou foliga, auā o i latou o le aiga fouvale.”

10 Ua ia toe fetalai mai iā te aʻu: “Le atalii e o le tagata, o upu uma ua ou fai atu ai iā te oe, ia faalogo ai ou taliga ma talia i lou loto. 11 Ia e alu atu i tagata na ave faapagota, i tagata o lou nuu, ma ia e fai atu iā i latou ma faapea atu iā i latou, ‘O le fetalaiga lenei a le Alii Pule Silisili Ese o Ieova,’ e tusa lava pe e latou te faalogo mai pe e leai.”

12 Ua sii aʻu e le agaga ma ua ou faalogoina i oʻu tua le taalili o le agi malosi o le savili, e faapea: “Ia faamanū atu i le mamalu o Ieova mai i lona afioaga.” 13 Ua iai foʻi ma le taalili o apaʻau o foafoaga agaga ua fepaʻiaʻi, ma le paʻō o uili i o latou autafa, ma le taalili o le agi malosi o le savili. 14 Ua sii aʻu e le agaga ma aveina aʻu, o lea ua ou alu ai ma le tigā ma le ita o loʻu loto, a ua malosi mai le aao o Ieova i oʻu luga. 15 Ona ou alu atu lea i tagata ua ave faapagota i Teleapipa, o ē o loo nonofo i autafa o le vaitafe o Kepara, ona ou nofo lea i le mea o loo latou nonofo ai; ona ou nofo ai pea lea ma le meia i inā iā i latou, mo aso e fitu.

16 I le faaiʻuga o aso e fitu, ua oo mai iā te aʻu le afioga a Ieova, e faapea:

17 “Le atalii e o le tagata, ua ou faia oe ma tagata vāai i le aiga o Isaraelu, ia e faalogo mai i upu a loʻu gutu, ma e tatau foʻi ona e avatua se lapataʻiga iā i latou mai iā te aʻu. 18 Pe a ou fai atu i lē e amioleaga, ‘O le a e oti lava,’ ae e te lē lapataʻi atu iā te ia ma tautala atu i ai ina ia lapataʻia ai lē e amioleaga ia liliuese mai i ona ala leaga, ina ia faasaoina ai o ia, e oti lenā tagata amioleaga i lana amiolētonu, a o lona toto ou te taui atu lea iā te oe i lou lava lima. 19 A o oe, pe afai e te lapataʻia lē e amioleaga ae e lē liliuese o ia mai i lana amioleaga ma lona ala leaga, e oti o ia i lana lava mea sesē; a o oe, ua e faasaoina lou lava ola. 20 Afai e liliuese lē ua amiotonu mai i lana amiotonu ae fai mea lē tonu, ona ou tuuina atu lea i ona luma o se mea e tautevateva ai o ia, e oti o ia ona e te leʻi lapataʻia o ia. O le a oti o ia ona o lana agasala, ma e lē manatuaina foʻi ana galuega amiotonu na faia, a o lona toto ou te taui atu lea iā te oe. 21 A o oe, afai e te lapataʻia lē e amiotonu ina ia lē agasala ai lea tagata amiotonu, ma e lē agasala ai o ia, ona ola pea lea o ia auā na lapataʻia o ia, a o oe, ua e faasaoina lou lava ola.”

22 Ua oo mai le aao o Ieova i oʻu luga i lea mea, ma ua ia fetalai mai iā te aʻu: “Inā tulaʻi ia ma e alu i le vanu laugatasi, o i inā, ou te tautala atu ai iā te oe.” 23 Ona ou tu lea ma alu atu i le vanu laugatasi, faauta! ua tū i inā le mamalu o Ieova, e pei o le mamalu lea na ou vaaia i tala ane o le vaitafe o Kepara, ona ou faapaʻū faō ai lea. 24 Ua faatumuina aʻu i le agaga, ona faatūina ai lea o aʻu i luga i oʻu vae, ua fetalai mai le Atua iā te aʻu, ua faapea mai:

“Alu ia, inā nofo i totonu o lou fale. 25 A o oe le atalii e o le tagata, faauta! o le a latou saisaia iā te oe i maea ma noanoa oe, ina ia lē mafai ai ona e alu atu iā te i latou. 26 Ou te faapipii aʻe foʻi lou laulaufaiva i lou gutu, ma o le a e gūgū lava, e lē avea oe ma se tagata e na te avatu le aʻoaʻiga iā i latou, auā o i latou o le aiga fouvale. 27 Pe a ou tautala atu iā te oe, ou te tatala lou gutu, ma e te fai atu iā i latou, ‘O le fetalaiga lenei a le Alii Pule Silisili Ese o Ieova.’ O lē e faalogo, inā faalogo mai ia, a o lē e lē faalogo, ia aua neʻi faalogo o ia, auā o i latou o le aiga fouvale.

Esekielu  4 : 1 - 17

4 “O oe foʻi le atalii e o le tagata, ia e ave se piliki ma ia tuu i ou luma ma vane ai se ata o le aai o Ierusalema. 2 E ao ona e siʻomia le aai ina ia tau faasaga i le aai, ma ati se pā e tau faasaga i le aai, ia tanu foʻi se mea mautiʻetiʻe, e tau ai faasaga i le aai ma faatū ni faleʻie mo le taua ma siʻomia le aai i meatau e lepetia ai. 3 A o oe, ia e ave se falai uʻamea mafolafola, ma tuu ai e fai ma pā uʻamea i le va o oe ma le aai, ia e matuā faasaga i ai, ma e ao ona siʻomia ai, ia e siʻomiaina lava. O se faailoga lea i le nuu o Isaraelu.

4 “A o oe, ia e taoto i lou itu tauagavale ma tuu i ai mea sesē a le aiga o Isaraelu i lea itu. O le aofaʻi o aso e te taoto ai faapea, e te tauaveina ai a latou mea sesē. 5 O aʻu foʻi ou te tuuina atu iā te oe o tausaga o a latou mea sesē i le aofaʻiga e tolu selau iva sefulu aso, ma e ao ona e tauaveina mea sesē a le aiga o Isaraelu. 6 E ao ona e faaatoaina ia aso.

“Ona e toe taoto lea i lou itu taumatau i le taimi lona lua, ma e te tauaveina mea sesē a le aiga o Iuta mo le fā sefulu aso. Ou te tuuina atu iā te oe o le aso mo le tausaga, o le aso mo le tausaga. 7 Ia matuā faasaga ou foliga i le siʻomiaina o Ierusalema, ma lou lima e lē ufiufia, ma e ao ona e faia valoaga e faasaga i le aai.

8 “Faauta! ou te saisaia oe i maea ina ia e lē feliuaʻi ai mai i le tasi ou itu i le isi ou itu, seʻia atoa aso o lou siʻomiaina o le aai.

9 “A o oe, ia e ave o saito, o karite, o pi, o atasema, o tokana, ma kaseme* ma ia e tuu na mea i se ipu ma fai ai se falaoa mo oe, e tusa ma le aofaʻiga o aso e te taoto ai i lou itu; e te ʻai ai i aso e tolu selau iva sefulu. 10 E fuaina lau meaʻai e ʻai, e lua sefulu sekeli i le aso. Ia e ʻai ai e auauaʻi i aso taʻitasi.

11 “E fuaina foʻi vai e te inu ai, o le tasi vaeono o le sinu.* Ia e inu ai e auauaʻi i aso taʻitasi.

12 “E te ʻai i le falaoa lapotopoto e faia i le karite; ma o le a e tao lenei falaoa i luga o faaputuga o otaota mamago o tagata i luma o o latou mata.” 13 Ua toe fetalai mai Ieova: “E faapena lava ona ʻai e le fanauga a Isaraelu a latou meaʻai ma le lē mamā i nuu o le a ou faataapeapeina ai i latou.”

14 Ona ou faapea atu lea: “Oi auē le Alii Pule Silisili Ese o Ieova! Faauta! E leʻi leaga lava aʻu i se meaʻai; ou te leʻi ʻai i se manu ua mate fua po o se meaola ua saeia talu mai loʻu laʻitiiti, e oo mai i lenei taimi, e leʻi oo foʻi se aano o se manu e lē mamā i loʻu gutu.”

15 Ona ia fetalai mai lea iā te aʻu: “Tagaʻi foʻi, ou te tuuina atu iā te oe o otaota o povi, nai lo o faaputuga o otaota mamago o tagata ma ia e faia ai lau falaoa i luga o ia mea.” 16 Ua ia toe fetalai mai iā te aʻu: “Le atalii e o le tagata, ou te gauia laau ia e tautau ai falaoa lapotopoto i Ierusalema ma o le a latou aai ma le popole i meaʻai ua fuaina mai, ma e latou te feinu ma le matuā popole i vai ua fuaina mai, 17 ina ia lē lava meaʻai ma vai ma vaavaai ai le tasi i le isi ma le fememeaʻi, ma faasolo ai ina tino vale ma feoti ai i a latou mea sesē.

^ Eseki. 4:9 O le “karite” o se isi ituaiga saito. O le upu Peretania o le barley. O le “atasema” o se ituaiga o pi. O le upu Peretania o le lentil. O le “tokana” o se tamaʻi laau e iai ona fatu ninii e masani ona fai ai falaoa. O le upu Peretania o le millet. O le “kaseme” o se ituaiga o saito. O le upu Peretania o le spelt.


^ Eseki. 4:11 O le fua o le “sinu” e tusa ma le ʻafa lita po o le paina e tasi.


Esekielu  5 : 1 - 17

5 “A o oe foʻi, le atalii e o le tagata, ia e tago i se pelu maʻai. Ia e faaaogā e fai ma tafi a se tagata sele ʻava, ia e tafi ai lou ulu ma lau ʻava, ma ia e avane foʻi mo oe se fua faatautau, ma vaevaeina lauulu o le ʻava ma le ulu i ni vaega se tolu. 2 E te susunuina le tasi vaetolu i le afi i le aai pe a atoa aso e siʻomia ai. Ia e ave foʻi le isi tasi vaetolu, ma tāina i le pelu ia soo ai le aai uma, a o le tasi vaetolu mulimuli, ia faasalalau solo i le matagi, ae ou te toina aʻe le pelu ia mulimuli iā i latou.

3 “Ia e ave ni nai lauulu mai i le vaega mulimuli ma afīfī i lou pito ofu. 4 A ia e ave nisi lauulu ma togi i le afi ma susunuina ai i le afi. O le a alu atu le afi mai i lea mea i le aiga uma o Isaraelu.

5 “O le fetalaiga lenei a le Alii Pule Silisili Ese o Ieova, ‘O Ierusalema lenei. Ua ou tuuina o ia i totonu o nuu ma atunuu o loo siʻomia ai o ia. 6 Ua fouvale o ia i iʻuga o aʻu faamasinoga ma ua sili atu ona amioleaga nai lo o isi nuu, ma ua sili atu ona faasagatau i aʻu tulafono nai lo o isi atunuu o loo siʻomia ai o ia, ua latou teena iʻuga o aʻu faamasinoga ma na latou lē savavali foʻi e tusa ma aʻu tulafono.’

7 “O le mea lea, o le fetalaiga lenei a le Alii Pule Silisili Ese o Ieova, ‘Talu ai ua sili atu ona outou ulavavale nai lo o nuu o loo siʻomia ai outou, tou te leʻi savavali e tusa ma aʻu tulafono, tou te leʻi faatinoina foʻi iʻuga o aʻu faamasinoga; peitaʻi na outou faatinoina iʻuga o faamasinoga a nuu o loo siʻomia ai outou, pe na outou lē faia ea faapea? 8 o lea, o le fetalaiga lenei a le Alii Pule Silisili Ese o Ieova: “Le aai e, o aʻu, o aʻu lava ou te faasagatau atu iā te oe, ou te faaoo i lou lotolotoi iʻuga o faamasinoga i luma o nuu. 9 Ou te faia iā te oe le mea ou te leʻi faia lava, ma ou te lē toe faia foʻi se mea faapea, ona o au mea inosia uma ua e faia.

10 “ʻ“O le mea lea o le a ʻaina ai e tamā o latou atalii i lou lotolotoi, ma e ʻaina foʻi e atalii o latou tamā, o le a ou faaoo iā te oe faasalaga ma faataapeapeina ē o totoe mai iā te oe i matagi uma.”’

11 “‘O le mea lea, o loo ola aʻu,’ ua fetalai mai ai le Alii Pule Silisili Ese o Ieova, ‘talu ai ua e faaleagaina loʻu malumalu i au mea inosia uma ma au mea ou te ʻinoʻino i ai, o aʻu, o aʻu lava foʻi o Lē o le a faatoʻaitiitia oe, ou te lē faapelepele iā te oe ma ou te lē alofa mutimutivale foʻi. 12 O le tasi vaetolu ua iā te oe, o le a feoti i latou i le faamaʻi, e feoti foʻi i latou i le oge i lou lotolotoi. O le isi tasi vaetolu, o le a feoti i latou i pelu i mea uma e siʻosiʻoina ai oe. O le tasi vaetolu mulimuli ou te faataapeapeina i matagi uma, ae ou te toina aʻe le pelu e mulimuli atu iā i latou. 13 O le a uma loʻu ita ma o le a toʻafilemu loʻu ita tele iā i latou ma faamāfanafanaina ai aʻu; ona latou iloa ai lea o aʻu lava o Ieova, ua ou fai atu ai i loʻu maumauaʻi e tapuaʻi mai tau lava o aʻu, pe a uma loʻu ita tele iā i latou.

14 “‘Ou te faia oe ma se nofoaga o faatafunaga ma ua avea ma luma i nuu e siʻomia ai oe, i luma foʻi o i latou uma e ui ane ai. 15 O le a fai oe ma mea e māsiasi ai ma taulaʻiga o upu faifai, o se faaaʻoaʻoga e lapataʻia ai ma o se mea e fememeaʻi ai nuu o loo siʻomia oe, pe a ou faaoo iā te oe o faasalaga i loʻu ita, ma loʻu ita tele, ma aʻu aʻoaʻiga ogaoga. O aʻu lava o Ieova, ua ou fai atu ai.

16 “‘Pe a ou fana atu iā te outou aū e tigā ai o le oge, lea e faatafunaina ai, o aū ia ou te auina atu e fano ai outou, ou te faateleina le oge iā te outou ma ou gauia a outou laau e tautau ai falaoa lapotopoto. 17 Ou te auina atu i o outou luga le oge ma manufeʻai, e faaumatia e ia mea a outou fanau ma outou faanoanoa ai, ma e ui atu iā te outou o faamaʻi ma le toto, o le a ou tuuina atu foʻi i o outou luga le pelu. O aʻu lava o Ieova, ua ou fai atu ai.’”

Esekielu  6 : 1 - 14

6 Ua toe fetalai mai Ieova iā te aʻu, e faapea: 2 “Le atalii e o le tagata, inā faasaga ia ou mata i mauga o Isaraelu ma faia valoaga i ia mea. 3 Ia e fai atu, ‘Mauga e o Isaraelu, inā faalogo mai ia i le afioga a le Alii Pule Silisili Ese o Ieova: O le fetalaiga lenei a le Alii Pule Silisili Ese o Ieova ua fai atu i mauga ma aʻega, i vaitafe ma vanu: “O aʻu lenei! Ou te auina atu iā te outou le pelu, ma ou te faatafunaina a outou mea maualuluga. 4 O le a lepetia foʻi o outou fata faitaulaga ma o outou fata faitaulaga e faamū ai mea manogi, ma ou lafoina ou tagata ua fasiotia i luma o au tupua inosia.* 5 Ou te tuuina atu tino oti o le fanauga a Isaraelu i luma o a latou tupua inosia, ma ou te faataapeapeina o outou ponaivi ia soo ai o outou fata faitaulaga. 6 O le a faatafunaina aai i mea uma tou te nonofo ai ma o le a lepetia mea maualuluga, ina ia faatafunaina ai pea ia mea, ma faatafunaina ai o outou fata faitaulaga ma gauia ai, e faaumatia a outou tupua inosia, e soloia i lalo fata faitaulaga e faamū ai mea manogi, ma e soloiesea foʻi a outou galuega. 7 E paʻuʻū o ē ua fasiotia i lo outou lotolotoi, ona outou iloa ai lea o aʻu lava o Ieova.*

8 “ʻ“Pe a oo ia mea, ou te tuu ai pea iā te outou o ni ē e totoe, o ē ua sao mai i le pelu mai i nuu pe a faataapeapeina outou i atunuu. 9 Pe a ave faapagota i latou o ē ua sao i isi atunuu, ona latou manatua ai lea o le tigā o loʻu loto ona o o latou loto mulilulua na ō ese ai iā te aʻu, ma ua tuliloa e o latou mata tupua inosia ina ia faitaaga ai; o le a ʻinoʻino i latou iā i latou lava, ona o mea leaga ua latou faia i a latou mea inosia uma. 10 Ona latou iloa ai lea o aʻu lava o Ieova; na ou lē fai atu fua e tusa ma le faaooina atu o lenei mala iā i latou.”’

11 “O le fetalaiga lenei a le Alii Pule Silisili Ese o Ieova, ‘Ia patipati ou lima i le faanoanoa ma tatū lou vae, ma faapea mai: “Oi auē!” ona o mea leaga ma le inosia a le aiga o Isaraelu, o le a fasiotia i latou i le pelu, i le oge, ma le faamaʻi. 12 A o lē ua mamao, e oti o ia i le faamaʻi; o lē ua latalata mai, e oti o ia i le pelu; o lē foʻi ua totoe ma ua malupuipuia, e oti o ia i le oge, ma faaumaina ai loʻu ita iā i latou. 13 Ona latou iloa ai lea o aʻu lava o Ieova, pe a taatitia ē ua fasiotia o i latou i le lotolotoi o a latou tupua inosia, e soo ai o latou fata faitaulaga, i luga o mauga maualuluga, i luga foʻi o tumutumu o atumauga, ma i lalo o laau lauolaola ma laau tetele mafalā, i le mea ua latou ofo atu ai a latou taulaga e faamalie ai a latou tupua inosia uma. 14 O le a ou faaloaloa loʻu lima faasaga iā i latou ma faagaogaoina le laueleele, o se faagaogaoina e sili ona leaga nai lo o le toafa lea e faasaga i Tipelata, i mea uma latou te nonofo ai. Ona latou iloa ai lea o aʻu lava o Ieova.’”

^ Eseki. 6:4 O le upu “inosia” e fesootaʻi atu i le upu mo otaotavale.


^ Eseki. 6:7 O le taimi muamua mai i taimi e sili atu i le 60 e maua ai lenei faaupuga i le tusi o Esekielu, e faatatau atu i le faapaiaina o le suafa o Ieova i le lalolagi.


Esekielu  7 : 1 - 27

7 Ua toe fetalai mai Ieova iā te aʻu, e faapea: 2 “A o oe le atalii e o le tagata, o le fetalaiga lenei a le Alii Pule Silisili Ese o Ieova i le eleele o Isaraelu, ‘O le iʻuga, ua oo mai le iʻuga i itu e fā o le laueleele. 3 O lenei ua i ou luga le iʻuga, ou te faaoo atu loʻu ita faasaga iā te oe, ou te faamasino foʻi iā te oe e tusa ma ou ala ma ou te taui atu iā te oe i au mea inosia uma. 4 Ou te lē faapelepele iā te oe, po ou te alofa mutimutivale iā te oe, ou te taui atu iā te oe e tusa ma ou ala, o le a e mafatia ona o au mea inosia ua iai i lou lotolotoi; ona outou iloa ai lea o aʻu lava o Ieova.’

5 “O le fetalaiga lenei a le Alii Pule Silisili Ese o Ieova, ‘Faauta! o loo sau se mala, o se mala uigaese. 6 O le a oo mai le iʻuga. E oo mai lava le iʻuga; e oo faafuaseʻi mai iā te oe. Faauta foʻi! o loo sau. 7 O oe lenā o lē e nofo i le laueleele, o le a oo mai iā te oe le pale o le malaia, o le a oo mai le taimi, ua latalata mai le aso. E iai le vāvāō, ae e lē o le alaga fiafia o mauga.

8 “‘E lē o toe umi ona ou sasaa atu lea o loʻu ita tele iā te oe, ma o le a ou faauma loʻu ita faasaga iā te oe, ou te faamasinoina oe e tusa ma ou ala ma ou taui atu iā te oe i au mea inosia uma. 9 Ou te lē faapelepele iā te oe, po ou te alofa mutimutivale iā te oe. Ou te taui atu iā te oe e tusa ma ou ala, o le a e mafatia ona o au mea inosia ua iai i lou lotolotoi; ona outou iloa ai lea o aʻu lava o Ieova o loo oʻu taia outou.

10 “‘Faauta! O le aso! O loo sau. Ua alu atu le pale o le malaia. Ua fuga mai le tootoo. Ua tupuolaola le faamaualuga. 11 Ua tulaʻi le sauā e fai ma tootoo o le amioleaga. E lē faasaoina i latou mai i le faasalaga i lo latou tamaoaiga, po o i latou lava, po o lo latou tulaga aloaʻia. 12 O le a oo mai le taimi, o le a oo mai le aso. Ia aua neʻi fiafia lē e faatau mai; a o lē e faatau atu aua neʻi faanoanoa o ia, auā ua iai le ita tele faasaga i tagata uma o le nuu. 13 Auā e lē toe foʻi le tagata i le mea na ia faatauina atu, a o ola pea i latou; auā o le faaaliga e mo le nuu atoa. E leai se tasi e toe foʻi atu, ma e lē faatumauina e tagata taʻitoʻatasi lona lava ola i lana lava mea sesē.

14 “‘Ua latou ilia le pū ma ua sauniuni uma tagata, ae e leai se tasi e alu atu i le taua, auā ua iai loʻu ita tele faasaga i tagata uma o le nuu. 15 Ua i fafo le pelu, a ua i totonu le faamaʻi ma le oge. O lē ua i le fanua e oti o ia i le pelu, ma o ē o loo i le aai e faaumatia i latou i le faamaʻi ma le oge. 16 O ē e sao, e sao lava i latou, e avea foʻi i latou i luga o mauga e pei o lupe i vanu, e ōi i latou uma e taʻitasi e tusa ma lana mea sesē. 17 A o o latou lima uma e tautau i lalo; ma o o latou tuli uma e sisina ai le vai.* 18 E latou te sulu i ʻie talatala, e ufitia foʻi i latou i le gatete; e māsiasi o latou mata uma, ma e tula o latou ulu uma.

19 “‘O le a latou lafo a latou siliva i auala, ma e fai a latou auro ma mea e ʻinoʻino i ai. E lē mafai e a latou siliva po o a latou auro ona laveaʻiina i latou i le aso o le toʻasā o Ieova. O le a lē faamalieina i latou, e lē maoona foʻi o latou laualo, auā ua avea lo latou tamaoaiga ma mea e tautevateva ai ma māfua ai ona latou faia o mea sesē. 20 Ua fai ma mea e mimita ai le matagofie o teuga a se tasi; ua latou faaaogā auro ma siliva e faia ai faatusa inosia, o a latou mea inosia. O le mea lea, o le a ou faia ai ia mea ma mea leaga iā i latou. 21 O le a ou tuuina atu siliva ma auro i lima o tagata ese ina ia ave faamalosia, ma i tagata amioleaga o le lalolagi e fai ma vete, ma e latou te faaleagaina ai.

22 “‘O le a liliuese oʻu mata mai iā i latou, o le a latou faaleagaina laʻu mea lilo, ma o le a ō atu i ai o ē e faomea ma faaleagaina.

23 “‘Ia faia se filifili, auā ua tumu le atunuu i faamasinoga e iʻu ai i le faamasaatoto, ua tumu foʻi le aai i le sauā. 24 O le a ou aumaia o ē e aupito sili ona leaga i nuu, o le a fai mo i latou o latou fale, ou te faamutaina le mimita o ē e malolosi, ma faaleagaina o latou potu paia. 25 O le a iai le puapuaga, ma e latou te saʻili foʻi i le filemu ae e lē maua. 26 O le a fafa mai le isi faigatā i luga o le isi faigatā, e sosoo mai foʻi le isi tala ma le isi tala, e saʻili e le nuu se faaaliga mai i le perofeta, e fano ai foʻi le tulafono mai i le ositaulaga ma fautuaga mai i toeaina. 27 O le a faavauvau le tupu; e ofu le taʻitaʻi i le atuatuvale, o le a gatete foʻi lima o tagata o le atunuu ona o le vevesi. Ou te gaoioi iā i latou e tusa ma o latou ala, ou te faamasinoina i latou e tusa ma a latou faamasinoga; ona latou iloa ai lea o aʻu lava o Ieova.’”

^ Eseki. 7:17 O lona uiga o le alu o le feʻau vai ona o le mataʻu.


Esekielu  8 : 1 - 18

8 Ua oo i le tausaga lona ono, i le masina lona ono, i le aso lima o le masina, ua ou nofo ai i loʻu fale, ua nonofo foʻi toeaina o Iuta i oʻu luma, ma ua oo mai ai le aao o le Alii Pule Silisili Ese o Ieova i oʻu luga. 2 Ona ou vaai ai lea, faauta! o se mea e foliga e pei o se afi; mai i le mea e foliga mai o ona puimanava e agaʻi i lalo ua iai le afi, ma e mai i ona puimanava e agaʻi i luga, ua iai se mea ua pupula e pei o le iila o le auro ua fefiloi ma le siliva. 3 Ua ia tuu mai se mea e pei o se lima ma tago mai i se vaega o loʻu lauulu, ma ua aveina aʻe aʻu e le agaga i le va o le lalolagi ma le lagi ma avatu aʻu i Ierusalema i faaaliga mai i le Atua, i le mea e ulufale atu ai i le faitotoʻa o le pā pito i totonu lea e faasaga i le itu i mātū, o le mea ua iai le faatusa o le fuā lea e tupu ai le fuā o le Atua. 4 O lea foʻi, ua iai i inā le mamalu o le Atua o Isaraelu, e pei o le vaaiga na ou vaaia i le vanu laugatasi.

5 Ua ia fetalai mai iā te aʻu: “Faamolemole, le atalii e o le tagata, inā tepa aʻe ia ou mata i le itu i mātū.” Ona tepa aʻe lea o oʻu mata i le itu i mātū, ua iai le faatusa o le fuā i le mea e ulufale atu ai o le faitotoʻa o le pā o le fata faitaulaga, i le itu i mātū. 6 Ua ia toe fetalai mai iā te aʻu: “Le atalii e o le tagata, po ua e vaai atu ea i mea e sili ona inosia o loo latou faia, o mea ua faia e le aiga o Isaraelu ina ia ou faamamao ese ai mai i loʻu malumalu? Ae o le a e toe vaai atu i mea e sili ona inosia.”

7 Ua ia aumaia aʻu i le mea e ulu atu ai i le lotoā, ona ou vaai atu lea, faauta foʻi! o se pu i le pā. 8 Ua ia fetalai mai iā te aʻu: “Faamolemole, le atalii e o le tagata, inā eli ia i le pā.” Ona faasolosolo lea ona ou elia o le pā, ma tagaʻi foʻi! ua iai se mea e ulufale atu ai. 9 Ua ia toe fetalai mai iā te aʻu: “Ia e ulu atu i totonu ma e vaai i mea inosia o loo latou faia i inā.” 10 Ona ou ulu atu lea i totonu ma ou vaaia ai, faauta! ua vaneina i autafa o le pā ata o mea fetolofi ma manu inosia uma, ma tupua inosia uma a le aiga o Isaraelu, ua vaneina e soo uma ai le pā. 11 O loo tutū i luma o ia mea toeaina e toʻafitu sefulu o le aiga o Isaraelu, ma o loo tū ai foʻi Iaasenaia le atalii o Safana i totonu iā i latou, e taʻitoʻatasi ma lana ipu i lona lima e faamū ai mea manogi, ma o loo alu aʻe le asu manogi lelei mai i le mea manogi o loo mū. 12 Ua ia fetalai mai iā te aʻu: “Le atalii e o le tagata, po ua e vaai atu i mea o loo faia e toeaina o le aiga o Isaraelu i le pōuliuli, ua taʻitasi ma alu i le potu pito i totonu ua iai ana tupua ua tā? Auā ua latou faapea ane, ‘E lē o silasila mai Ieova iā i tatou. Ua tuua e Ieova le atunuu.’”

13 Ua ia toe fetalai mai iā te aʻu: “O le a e toe vaai foʻi i mea e sili ona inosia o loo latou faia.” 14 Ona ia ave lea o aʻu i le mea e ulu atu ai i le faitotoʻa o le pā o le fale o Ieova, lea o loo i le itu i mātū, faauta! o loo nonofo ai fafine ma ua fetagisi ona o le atua o Tamusa.

15 Ua ia toe fetalai mai iā te aʻu: “Le atalii e o le tagata, po ua e vaai ea i lea mea? O le a e toe vaai i mea e sili atu ona inosia nai lo o ia mea.” 16 Ona ia ave lea o aʻu i le lotoā pito i totonu o le fale o Ieova, tagaʻi foʻi! i le mea e ulu atu ai o le malumalu o Ieova, i le va o le faapaologa ma le fata faitaulaga, ua iai ni tamāloloa pe ā ma le toʻalua sefulu lima, ua ū o latou tua i le malumalu o Ieova, ae e faasaga o latou mata i le itu i sasaʻe ma ua latou ifo atu i le lā i le itu i sasaʻe.

17 Ona ia toe fetalai mai lea iā te aʻu: “Le atalii e o le tagata, po ua e vaai ea i lea mea? Po o se mea māmā ea i le aiga o Iuta le faia o ia mea inosia ua latou faia i inei, ua latou faatumuina ai le atunuu i sauāga ma faatigā ai loʻu loto, ma ua latou tuu mai le lālā laau* i loʻu isu? 18 O le a ou gaoioi ma loʻu ita tele. Ou te lē faapelepele iā i latou, pe alofa mutimutivale i ai. O le a latou alalaga leotetele mai i oʻu taliga, ae ou te lē faalogo atu lava iā i latou.”

^ Eseki. 8:17 E lē taumatea na faaaogāina i tapuaʻiga i tupua.


Esekielu  9 : 1 - 11

9 Ua ia valaau mai ma le leotele i oʻu taliga e faapea: “Ia fai atu i ē ua tofia e faaumatia le aai ina ia faalatalata mai, ia taʻitoʻatasi ma lana auupega i lona lima e faatamaʻia ai!”

2 Faauta foʻi! ua iai tamāloloa e toʻaono o loo ō mai i le mea ua iai le faitotoʻa o le pā pito i luga e faasaga i le itu i mātū, ua taʻitoʻatasi ma lana auupega e faatamaʻia ai i lona lima; ua iai se tamāloa iā i latou ua ofu i le ʻie lino, ua tautau i ona puimanava le fagu vaitusi* a se failautusi, ua latou ō mai i totonu ma tutū i autafa o le fata faitaulaga ʻapamemea.

3 E tusa ai ma le mamalu o le Atua o Isaraelu, ua ave aʻe mai i luga o kerupi lea sa iai ma avatu i le faitotoʻa o le fale, ona valaau atu lea o le Atua i le tamāloa ua ofu i ʻie lino, lea ua tautau i ona puimanava le fagu vaitusi a le failautusi. 4 Ua fetalai mai Ieova iā te ia: “Ia ui ane i totonu o le aai, i le lotolotoi o Ierusalema, ia e faailogaina muāulu o i latou o ē ua mapuitigā ma feoi ona o mea inosia uma o loo faia i le lotolotoi o le aai.”

5 Ua ia fai atu i le isi vaega a o oʻu faalogo atu i ai: “Ia outou ui ane i le aai ma mulimuli atu iā te ia, ma ia fasioti i tagata. Aua neʻi outou faapelepele iā i latou pe alolofa mutimutivale i ai. 6 E ao ona outou matuā fasiotia o toeaina, o tauleleʻa, o teine muli ma tamaiti atoa ma fafine. Ae o so o se tasi ua iai le faailoga, aua tou te faalatalata i ai, ma ia outou amata mai i loʻu malumalu.” Ona latou amata ai lea i toeaina ua i luma o le fale. 7 Ua ia toe fetalai mai iā i latou: “Ia faaleaga le fale ma faatumu lotoā i ē ua fasiotia. Inā ō atu ia!” Ona latou ō atu ai lea ma taia le aai.

8 Ua latou ō e taia, a ua tuua na o aʻu ona ou faapaʻu faō lea ma alaga ma faapea atu: “Oi auē, le Alii Pule Silisili Ese o Ieova! Po o le a e fasiotia i latou uma o totoe o Isaraelu, a o e sasaa ifo lou toʻasā i luga o Ierusalema?”

9 Ua ia fetalai mai iā te aʻu: “E matuā tele lava mea sesē ua faia e le aiga o Isaraelu ma Iuta, ua tumu le atunuu i le faamasaatoto ma ua tumu foʻi le aai i faiga faapiʻopiʻo; auā ua latou faapea ane, ‘Ua tuua e Ieova le atunuu ma e lē o silasila mai Ieova.’ 10 O aʻu foʻi ou te lē faapelepele iā i latou pe alofa mutimutivale i ai. Ou te taui atu lava iā i latou e tusa ma o latou ala.”

11 Faauta! ua toe sau le tamāloa ua ofu i le ʻie lino, o lē ua tautau ai le fagu vaitusi i ona puimanava ma se tala e faapea: “Ua ou faia e pei ona e poloaʻi mai ai iā te aʻu.”

^ Eseki. 9:2 O lona uiga o se ato e teu ai peni ma vaitusi.


Esekielu  10 : 1 - 22

10 Ua ou vaai pea, faauta foʻi! i luga o le tulaga mafolafola o loo i luga aʻe o ulu o kerupi, ua iai se mea e foliga mai e pei o se maa safaira, e foliga mai e pei o se nofoālii ua tū mai i luga aʻe o i latou. 2 Ua ia fetalai atu i le tagata ua ofu i le ʻie lino e faapea: “Inā ulu atu ia i le va o uili taavavale, i lalo ifo o kerupi, ia faatumu faaofuofu o ou lima i malala ola mai i le afi o loo i le va o kerupi, ma faasalalau solo ai i luga o le aai.” Ona ia ulu atu lea a o oʻu vaai i ai.

3 Ua tutū kerupi i le itu taumatau o le fale a o ulu atu le tamāloa a ua faatumulia le lotoā pito i totonu i le ao. 4 Ona alu aʻe lea o le mamalu o Ieova mai i luga o kerupi ua oo atu i le faitotoʻa o le fale, ma ua faasolosolo ona tumu le fale i le ao, ua faatumulia foʻi le lotoā i le pupula o le mamalu o Ieova. 5 Ua lagona foʻi le taalili o apaʻau o kerupi i le lotoā pito i fafo, e pei o le siʻufofoga o le Atua o Lē e ona le malosi uma lava pe a fetalai mai o ia.

6 Ina ua uma ona ia faatonuina le tagata o loo ofu i le ʻie lino, e faapea: “Ia ave se afi mai i le va o uili taavavale, mai i le va o kerupi,” ona ia ulu atu lea ma tū i autafa o le uili. 7 Ona tago atu lea o le lima o le kerupi mai i le va o kerupi i le afi o loo i le va o kerupi, ua ave malala ola ma tuu i faaofuofu o lima o lē o loo ofu i ʻie lino, ona ave loa lea e ia ma alu. 8 Ua iloa foʻi i kerupi o se mea ua foliga mai e pei o le lima o se tagata i lalo ifo o o latou apaʻau.

9 Ua ou vaai pea, faauta foʻi! ua iai uili e fā i autafa o kerupi, e tasi le uili i autafa o le kerupi e tasi, ma le uili e tasi i autafa o le isi kerupi, ma o foliga o uili ua pei o le pupula o le maa tasesa. 10 A o foliga o ia uili, e tutusa uma foliga o uili e fā, e pei ua faalava le isi uili i totonu o le isi uili. 11 A taavavale nei uili, e taavavale i itulagi e fā. E lē suia le itulagi e taavavale i ai, auā o le itulagi e faasaga i ai le ulu e taavavale atu lava i ai. E lē suia le itulagi e taavavale i ai. 12 O o latou tino uma ma o latou papatua, o latou lima ma o latou apaʻau atoa ma uili, ua soo i mata. Ua tofu i latou e toʻafā ma le uili. 13 Ae e tusa ai ma uili, ua valaau atu i ai a o oʻu faalogo i ai, “Uili taavavale e!”

14 Ua taʻitasi i latou ma ona mata e fā. O le mata muamua o mata o le kerupi, o le mata lona lua o mata o le tagata, o le mata lona tolu o mata o le leona, ma le mata lona fā o mata o le aeto.

15 Ua ō aʻe foʻi kerupi i luga, o foafoaga agaga ia na ou vaaia i le vaitafe o Kepara, 16 a ō atu kerupi, e taavavale atu ai foʻi uili i o latou autafa; a sii i luga e kerupi o latou apaʻau ina ia maualuga aʻe i le lalolagi, ae e lē suia foʻi e uili le itulagi e taavavale ai mai i o latou autafa. 17 Pe a tutū i latou, e lē taavavale uili; pe a ō aʻe i latou, e ō aʻe foʻi ma uili, auā o le agaga o loo uunaʻia ai foafoaga agaga, ua iai foʻi i uili.

18 Ona alu atu lea o le mamalu o Ieova mai i luga o le faitotoʻa o le fale ma tū i luga aʻe o kerupi. 19 Ona sii aʻe lea e kerupi o o latou apaʻau ma ō aʻe mai i le lalolagi, a o oʻu vaai atu i ai. Ina ua latou ō atu, ua lalata atu foʻi uili i o latou autafa; ua latou tutū i le faitotoʻa o le pā i le itu i sasaʻe o le fale o Ieova, ma ua i luga aʻe o i latou le mamalu o le Atua o Isaraelu lea e mai i lugā.

20 O foafoaga agaga ia na ou vaaia i lalo o le nofoālii o le Atua o Isaraelu i le vaitafe o Kepara, ona ou iloa ai lea o i latou o kerupi. 21 A o le toʻafā, ua taʻitasi i latou ma ona mata e fā, e taʻitasi foʻi i latou ma ona apaʻau e fā, ua i lalo ifo o o latou apaʻau mea e pei o lima o le tagata. 22 E tusa ma foliga o o latou mata, o o latou foliga e tutusa lelei lava ma foliga na ou vaaia i autafa o le vaitafe o Kepara. E taʻitasi i latou ma alu saʻo i luma.

Esekielu  11 : 1 - 25

11 Ona sii lea o aʻu e le agaga ma tuuina atu aʻu i le faitotoʻa o le pā i le itu i sasaʻe o le fale o Ieova e faasaga i le itu i sasaʻe, faauta! ua iai ni tamāloloa se toʻalua sefulu lima i luma o le faitotoʻa o le pā, ua ou iloa ai o loo iā i latou o Iaasenaia le atalii o Asure ma Peletia le atalii o Penaia, o perenise ia o le nuu. 2 Ona ia fetalai mai lea iā te aʻu: “Le atalii e o le tagata, o tamāloloa nei o loo faia ni faufauga leaga ma fautuaina taupulepulega lē lelei faasaga i le aai; 3 ua faapea ane, ‘Pe e lē o le taimi ea lenei e fau ai fale? O lenei aai o le ulo e telē le gutu, a o i tatou ua pei o le tufaaga i totonu o le ulo.’

4 “O lea, ia faia valoaga e faasaga iā i latou. Le atalii e o le tagata, inā faia ia o valoaga.”

5 Ona oo mai lea i oʻu luga o le agaga o Ieova, ma ua fetalai mai le Atua iā te aʻu: “Ia e fai atu, ‘O le fetalaiga lenei a Ieova: “Le aiga e o Isaraelu, ua saʻo le tala ua outou fai ane ai; ua ou iloa mea ua oo i o outou manatunatuga. 6 Ua outou faapogaia le fasiotia o le toʻatele o o outou tagata i lenei aai, ma ua outou faatumu ona auala i ē ua fasiotia.”’” 7 “O lea, o le fetalaiga lenei a le Alii Pule Silisili Ese o Ieova, ‘E tusa ai ma o outou tagata ua fasiotia na outou tuuina i le lotolotoi o le aai, o le aano lea, a o le aai o le ulo e telē le gutu; ma o le a aveesea ai outou mai i totonu o le aai.’”

8 “‘Ua outou fefefe i le pelu, ma ou te faaoo atu le pelu iā te outou,’ o le fetalaiga lea a le Alii Pule Silisili Ese o Ieova. 9 ‘O le a ou aveesea lava outou mai i totonu o le aai, ma tuuina atu outou i lima o tagata ese, ma faaoo le faasalaga iā te outou. 10 E fasiotia outou i le pelu. Ou te faaoo le faasalaga iā te outou i le tuaoi o Isaraelu; ona outou iloa ai lea o aʻu lava o Ieova. 11 O le a lē avea le aai ma ulo e telē le gutu mo outou, e lē avea foʻi outou ma aano i totonu o le aai. O le a ou faaoo le faasalaga iā te outou i le tuaoi o Isaraelu, 12 ona outou iloa ai lea o aʻu lava o Ieova, talu ai tou te leʻi savavali e tusa ma aʻu tuutuuga, e tou te leʻi tausia foʻi iʻuga o aʻu faamasinoga, ae ua outou tausia iʻuga o faamasinoga a atunuu o loo siʻomiaina outou.’”

13 Ua oti Peletia le atalii o Penaia ina ua uma ona ou faia le valoaga, ona ou faapaʻū faō lea ma alaga atu i se leotele ma faapea atu: “Oi auē, le Alii Pule Silisili Ese o Ieova! Po o le a e faaumatia ea o ē ua totoe o Isaraelu i lou faaooina mai o le faasalaga?”

14 Ua oo mai pea le afioga a Ieova iā te aʻu e faapea: 15 “Le atalii e o le tagata, e tusa ai ma ou uso, o ou uso lava, o tagata o loo popole e tusa ma lau aiā e toe faatau mai ai le fanua, ma le aiga uma o Isaraelu, o i latou uma, o i latou ia ua faapea atu i ai tagata ua nonofo i Ierusalema, ‘Ia ō ese mai iā Ieova. O i matou e ana; ua tuuina mai le laueleele iā i matou e fai ma o matou laueleele’; 16 o lea ia faapea atu, ‘O le fetalaiga lenei a le Alii Pule Silisili Ese o Ieova: “E ui ina ou ave mamao i latou i isi nuu, e ui foʻi ina ou faataapeapeina i latou i isi atunuu, ae e avea aʻu ma malumalu mo sina taimi iā i latou i totonu o atunuu ua latou ō atu i ai.”’

17 “O lenei ia fai atu, ‘O le fetalaiga lenei a le Alii Pule Silisili Ese o Ieova: “O le a ou aoaoina outou mai i nuu, ma faapotopoto outou mai i atunuu na faataapeapeina i ai outou, ma o le a ou tuuina atu iā te outou le laueleele o Isaraelu. 18 O le a latou ō atu i inā ma aveesea mea inosia uma ma mea matuā leaga uma mai i le laueleele. 19 O le a ou tuuina atu iā i latou le loto e tasi, ma o le a ou tuuina i totonu o i latou se agaga fou; o le a ou aveeseina mai iā i latou le loto e pei o se maa mai i o latou tino, ma tuuina atu iā te i latou se lotovaivai, 20 ina ia latou savavali ai i aʻu tulafono ma tausia iʻuga o aʻu faamasinoga ma latou faia ai; ma e fai lava i latou ma oʻu nuu e fai foʻi aʻu ma o latou Atua.”’

21 “ʻ“A o i latou ua pipii o latou loto i le faia o mea inosia ma mea matuā leaga, o le a ou taui atu iā i latou e tusa ma o latou ala,” ua fetalai mai ai le Alii Pule Silisili Ese o Ieova.’”

22 Ona sii aʻe lea i luga e kerupi o o latou apaʻau, ua iai uili i o latou autafa, ma ua i o latou luga le mamalu o le Atua o Isaraelu lea e mai i lugā. 23 Ua alu aʻe le mamalu o Ieova mai i luga o le lotolotoi o le aai, ua tū i luga o le mauga o loo i le itu i sasaʻe o le aai. 24 Ua sii aʻe aʻu e le agaga, ona avatu lea o aʻu i Kaletaia i tagata na ave faapagota, i le faaaliga e ala i le agaga o le Atua; ma o le faaaliga lea na ou vaaia ua alu aʻe mai iā te aʻu. 25 Ona ou tautala atu lea i tagata na ave faapagota e tusa ma mea uma na faaalia mai e Ieova iā te aʻu.

Esekielu  12 : 1 - 28

12 Ua oo mai foʻi le afioga a Ieova iā te aʻu e faapea: 2 “Le atalii e o le tagata, ua e nofo faatasi ma le aiga fouvale, ua iā te i latou mata, ae ua latou lē vāai ai, ua iā te i latou foʻi taliga, ae ua latou lē faalogo ai, auā o i latou o le aiga fouvale. 3 A o oe le atalii e o le tagata, ia e sauni ni ato mo oe e pei o le a ave faapagota, ma ia alu atu e pei o le a ave faapagota oe i le ao a o latou vaavaai mai, ia e alu faapagota mai i le mea o loo nofo ai i se isi mea a o latou vaavaai mai. Atonu o le a latou iloa ai, e ui o i latou o le aiga fouvale. 4 Ia e aumaia au ato e pei o ato e ave pe a ave faapagota i le ao a o latou vaavaai mai, ia e alu atu i le afiafipō a o latou vaavaai mai, e pei o i latou o le a ave faapagota.

5 “Ia eli sou auala i le pā o le fale a o latou vaavaai mai, ma aumai ai au ato mai i lea mea. 6 E te ave au ato i ou tauʻau a o latou vaavaai mai. Ae e te aumaia au ato a o pogisa. E te ufiufi i ou mata ina ia lē mafai ona e vaai i le eleele, auā ua ou faia oe ma faailoga i le aiga o Isaraelu.”

7 Ona ou faia lea e pei ona poloaʻi mai ai iā te aʻu. Na ou aumaia aʻu ato e pei o ato e ave pe a ave faapagota i le ao; ae i le pō na ou eli i loʻu lima loʻu auala i le pā o le fale. Na ou aumaia aʻu ato i le pogisa. Na ou ave i oʻu tauʻau a o latou vaavaai mai.

8 Ua oo mai foʻi le afioga a Ieova iā te aʻu i le taeao e faapea: 9 “Le atalii e o le tagata, pe e leʻi fai atu ea le aiga o Isaraelu, o le aiga fouvale iā te oe e faapea, ‘O ā au mea o fai?’ 10 Ia fai atu iā i latou, ‘O le fetalaiga lenei a le Alii Pule Silisili Ese o Ieova: “O le feʻau lenei mo le taʻitaʻi, o le feʻau foʻi faasaga iā Ierusalema ma le aiga uma o Isaraelu o ē ua iā i latou.”’

11 “Ia fai atu, ‘O aʻu nei o le faailoga iā te outou. E pei ona ou faia, e faapea lava ona faia iā i latou. O le a tuliesea i latou ma ave faapagota. 12 A o le taʻitaʻi o lē o loo iā te i latou, o le a ia ave lana ato i lona tauʻau i le pogisa ma alu atu ai; o le a latou eli i le pā o le aai ina ia aumaia ato i lea mea. E na te ufiufi ona mata ina ia lē vaai ai i le eleele i ona lava mata.’ 13 O le a ou fofolaina laʻu upega i ona luga, ma o le a maua o ia i laʻu upega tuli manu; o le a ou aumaia foʻi o ia i Papelonia, i le atunuu o tagata Kaletaia ae e lē vaai i ai o ia; ma o le a oti o ia i inā. 14 O le a ou faataapeapeina i matagi uma o ē uma e fesoasoani atu iā te ia, o ana ʻautau uma; ou te toina aʻe le pelu e mulimuli iā i latou. 15 Ona latou iloa ai lea o aʻu lava o Ieova pe a ou faataapeapeina i latou i nuu ma ou faasalalau solo i latou i atunuu eseese. 16 O le a ou faatotoe ni nai tagata mai iā i latou mai i le pelu, o le oge, ma le faamaʻi, ina ia latou faamatala atu a latou mea inosia uma na faia i atunuu latou te ō atu i ai; ona latou iloa ai lea o aʻu lava o Ieova.”

17 Ua oo mai foʻi le afioga a Ieova iā te aʻu e faapea: 18 “Le atalii e o le tagata, ia e ʻai au meaʻai ma le gatete, ia inu foʻi au vai ma le atuatuvale ma le popole. 19 Ia e fai atu foʻi i tagata o le laueleele, ‘O le fetalaiga lenei a le Alii Pule Silisili Ese o Ieova i tagata o nonofo i Ierusalema, i eleele o Isaraelu: “E ʻai a latou meaʻai ma le popole, e inu foʻi a latou vai ma le fefefe, auā o le a faatafunaina le laueleele ma mea uma ua iai, talu ai amioga sauā a ē o loo nonofo ai. 20 O le a faagaogaoina aai o loo nonofo ai tagata, o le a faatafunaina foʻi le laueleele; ona outou iloa ai lea o aʻu lava o Ieova.”’”

21 Ua toe oo mai foʻi le afioga a Ieova iā te aʻu e faapea: 22 “Le atalii e o le tagata, o le ā lenei faaupuga masani o loo iā te outou i le laueleele o Isaraelu e faapea, ‘Ua faaumiumi aso ma ua lē taunuu se faaaliga e tasi’? 23 O lea, ia fai atu iā i latou, ‘O le fetalaiga lenei a le Alii Pule Silisili Ese o Ieova: “O le a ou faamutaina lenei faaupuga, ma o le a lē toe taʻu atu e i latou lenei faataoto iā Isaraelu.”’ Ae ia fai atu iā i latou, ‘Ua lata mai aso ma faataunuuga o faaaliga uma.’ 24 Auā o le a lē toe iai ni faaaliga lē aogā po o ni valovaloga faaʻoleʻole faataulāitu i le aiga o Isaraelu. 25 “‘Auā o aʻu lava o Ieova, o le upu ou te tautala atu ai o le upu lava lea ou te tautala ai, ma e faataunuuina lava. Le aiga fouvale e, e lē toe tolopōina, auā i o outou aso, ou te tautala atu ai i le upu ma e faataunuuina lava,” ua fetalai mai ai le Alii Pule Silisili Ese o Ieova.’”

26 Ua toe oo mai le afioga a Ieova iā te aʻu e faapea: 27 “Le atalii e o le tagata, faauta foʻi! o i latou o le aiga o Isaraelu ua latou faapea mai, ‘O le faaaliga ua ia vaai i ai e leʻi taitai oo mai i ia aso, ma ua ia faia valoaga e faatatau i taimi e leʻi taitai oo mai.’ 28 O le mea lea, ia fai atu iā i latou, ‘O le fetalaiga lenei a le Alii Pule Silisili Ese o Ieova: “‘O so o saʻu upu lava, e lē toe tolopōina le faataunuuina. O le upu ou te tautala atu ai, o le a taunuu lava,’ o le fetalaiga lea a le Alii Pule Silisili Ese o Ieova.”’”

Esekielu  13 : 1 - 23

13 Ua toe oo mai le afioga a Ieova iā te aʻu e faapea: 2 “Le atalii e o le tagata, ia e fai atu valoaga e faatatau i perofeta o Isaraelu o ē o loo faia valoaga, ia e fai atu iā i latou ua faia valoaga mai i o latou lava loto, ‘Inā faalogo mai ia i le afioga a Ieova. 3 O le fetalaiga lenei a le Alii Pule Silisili Ese o Ieova: “Oi talofa i perofeta vālea, o ē e savavali e tusa ma o latou loto, ae e leʻi vaaia e i latou se mea! 4 Isaraelu e, ua pei ou perofeta o alope* i mea ua faatafunaina. 5 O le a lē tutū outou i vaega ua lepetia o le pā, pe e tou te atiaʻe se pā maa mo le aiga o Isaraelu, ina ia tutū ai i le taua o le aso o Ieova.” 6 “Ua latou vaaia se faaaliga i se mea pepelo ma e pepelo foʻi a latou valovaloga, o ē ua faapea mai, ‘O le fetalaiga lenei a Ieova,’ ae e leʻi aauina mai i latou e Ieova, ma ua latou faatalitali foʻi ina ia taunuu ia upu. 7 Pe e lē o se faaaliga pepelo ea na outou vāai i ai, ma o se valovaloga pepelo faataulāitu na outou fai mai ai ina ua outou faapea mai, ‘O le fetalaiga lenei a Ieova,’ ae ou te leʻi fai atu lava se tala?”’

8 “‘O lea, o le fetalaiga lenei a le Alii Pule Silisili Ese o Ieova: “‘Talu ai ua outou tautatala i upu pepelo ma ua pepelo foʻi a outou faaaliga, o lea, ou te tetee atu ai iā te outou,’ ua fetalai mai ai le Alii Pule Silisili Ese o Ieova.” 9 Ua oo foʻi loʻu lima faasaga i perofeta o ē ua vaaia faaaliga pepelo ma faia valovaloga pepelo faataulāitu. E lē toe aufaatasi i latou ma loʻu nuu pe a latou faapotopoto, e lē lesitalaina o latou igoa faatasi ma le aiga o Isaraelu, e lē ō atu foʻi i latou i le laueleele o Isaraelu; o le a outou iloa ai o aʻu lava o le Alii Pule Silisili Ese o Ieova, 10 talu ai, ioe, talu ai ua latou taʻitaʻisesēina loʻu nuu e faapea, “Ua iai le filemu!” ae e leai se filemu, ma e iai lē ua fausia le pā e vavae ai, ma i latou ua vali fua le pā i le vali paʻepaʻe.’

11 “Ia fai atu iā i latou ua valia le pā i le vali paʻepaʻe o le a soloia lava. O le a oo mai timuga tetele, ma o outou uatoʻa e, o le a totō ifo foʻi, o le a tō faataʻutaʻu mai le matagi malosi ma lepetia ai le pā. 12 Faauta! e soloia le pā. Pe e lē fai atu ea iā te outou lenei tala, ‘O fea le vali paʻepaʻe lea na outou valia ai le pā?’

13 “O lea, o le fetalaiga lenei a le Alii Pule Silisili Ese o Ieova, ‘Ou te faatō faataʻutaʻu mai le matagi ona o loʻu ita tele, o loʻu ita foʻi e faatotō ifo ai timuga tetele, ma o le ita tele o le a totō ifo ai uatoʻa e faaumatia ai. 14 O le a ou lepetia i lalo le pā na outou valia i le vali paʻepaʻe ma soloia i le palapala, e aliali mai foʻi lona faavae. O le a paʻū lava le aai ma e faaumatia outou i le lotolotoi o le aai; o le a outou iloa ai o aʻu lava o Ieova.’

15 “‘Ou te faaumaina loʻu ita tele i le pā atoa ma i latou na valia i le vali paʻepaʻe, ou te faapea atu iā te outou: “Ua lē toe iai se pā, faapea ma i latou na valia, 16 o perofeta ia o Isaraelu o ē ua faia valoaga e faatatau iā Ierusalema ma ua vaaia se faaaliga o le filemu mo le aai, ae e leai se filemu,”’ ua fetalai mai ai le Alii Pule Silisili Ese o Ieova.

17 “A o oe le atalii e o le tagata, ia e faasaga atu i afafine o lou nuu, o ē ua fai ma perofeta fafine mai i o latou lava loto, ma faia valoaga faasaga iā i latou. 18 Ia e fai atu, ‘O le fetalaiga lenei a le Alii Pule Silisili Ese o Ieova: “Oi talofa i fafine ua suʻi fusi mo tulilima uma ma fai veli o ulu o tagata e fuaitino eseese ina ia maileia ai tagata! Po o tagata ia tou te tau maileia o tagata ea o loʻu nuu, ae pe e tou te faaolaina ea i latou ua iā te outou? 19 Pe e tou te faaleagaina ea aʻu i loʻu lava nuu ona o luuga o karite ma ni fasi falaoa, ina ia fasiotia ai tagata e lē tatau ona oti, ae e faaolaina tagata e lē tatau ona ola, i lo outou tala pepelo atu i loʻu nuu, o ē ua faalogo atu i lenā pepelo?”’

20 “O lea, o le fetalaiga lenei a le Alii Pule Silisili Ese o Ieova, ‘Ou te tetee atu i fusi a o outou fafine o loo outou maileia ai tagata e pei i latou o ni manufelelei, o le a ou saeia fusi mai i o outou lima ma tuu saʻoloto tagata na outou maileia e pei i latou o ni manufelelei. 21 Ou te saeia o outou veli ma laveaʻiina loʻu nuu mai i o outou lima, e lē toe iai lava i latou i o outou lima e pei o se mea ua maua mai i le mailei; o le a outou iloa ai o aʻu lava o Ieova. 22 Talu ai ua outou faavaivai le loto o le tagata amiotonu i tala pepelo, ae ou te leʻi faatigā iā te ia, ma faamalosia lima o lē e amioleaga ina ia lē liliuese mai ai i lona ala leaga ma faaolaina ai, 23 o le mea lea, e lē toe vaaia ai e outou o fafine ni faaaliga pepelo, e tou te lē toe vavalo foʻi i ni valovaloga faataulāitu; ae ou te laveaʻiina loʻu nuu mai i o outou lima, ma o le a outou iloa ai o aʻu lava o Ieova.’”

^ Eseki. 13:4 O le “alope” o se ituaiga o taʻifau. E taʻua i le faa-Peretania o le fox.


Esekielu  14 : 1 - 23

14 Ua ō mai iā te aʻu nisi o toeaina o Isaraelu ma nonofo i oʻu luma. 2 Ona oo mai lea o le afioga a Ieova iā te aʻu e faapea: 3 “Le atalii e o le tagata, ua pupū tele loto o ia tamāloloa, i a latou tupua inosia, ua latou tuu i luma o o latou mata le mea e tautevateva ai o le mea foʻi ua sesē ai i latou. Aiseā o le a latou fesiligia ai fua aʻu? 4 O le mea lea, ia e talanoa atu iā i latou ma faapea atu i ai, ‘O le fetalaiga lenei a le Alii Pule Silisili Ese o Ieova: “O so o se tasi mai i le aiga o Isaraelu ua pupū tele lona loto i ana tupua inosia, ma tuu i luma o ona mata le mea e tautevateva ai o le mea foʻi ua sesē ai o ia, ma alu atu i le perofeta, o aʻu, o aʻu lava o Ieova, ou te tali atu iā te ia i lenei mataupu, e tusa ma le tele o ana tupua inosia, 5 ina ia tupu ai le fefe i loto o le aiga o Isaraelu, auā ua ō ese i latou mai iā te aʻu, o i latou uma, ona o a latou tupua inosia.”’

6 “O lea ia fai atu i le aiga o Isaraelu, ‘O le fetalaiga lenei a le Alii Pule Silisili Ese o Ieova: “Inā foʻi mai ia, inā liliuese ia mai i a outou tupua inosia, ma liliuese o outou mata mai i a outou mea inosia uma; 7 auā o so o se tasi mai i le aiga o Isaraelu pe mai i ē e aumau o ni tagata ese i Isaraelu, e alu ese ae e lē mulimuli mai iā te aʻu, ma pupū lona loto i ana tupua inosia, ma tuu i luma o ona mata le mea e tautevateva ai o le mea foʻi ua sesē ai o ia, ma alu atu i le perofeta e fesili atu ai iā te aʻu, o aʻu, o aʻu lava o Ieova, ou te tali atu iā te ia. 8 E faasaga ese oʻu mata e tetee atu i lea tagata, ou te fai o ia ma faailoga ma faaupuga masani, ou te faaumatia o ia mai i loʻu nuu; ma o le a outou iloa ai o aʻu lava o Ieova.”’

9 “‘A o le perofeta, afai e faasesēina o ia ma tautala ai i se upu, o aʻu lava o Ieova na faasesēina lenā perofeta; ou te faaloaloa atu loʻu lima faasaga iā te ia, ma faaumatia o ia mai i loʻu nuu o Isaraelu. 10 E latou te selesele i āuga o a latou mea sesē. O le mea sesē a lē na fesili mai, ua tutusa ma le mea sesē a le perofeta, 11 ina ia lē toe ō ese ai i latou o le aiga o Isaraelu mai i le mulimuli mai iā te aʻu, ma lē toe leaga ai i latou lava i a latou solitulafono. E ao ona avea i latou ma oʻu nuu ma fai aʻu ma o latou Atua,’ ua fetalai mai ai le Alii Pule Silisili Ese o Ieova.”

12 Ua toe oo mai foʻi le afioga a Ieova iā te aʻu e faapea: 13 “Le atalii e o le tagata, afai e agasala mai se atunuu iā te aʻu i le lē faamaoni, ona ou faaloaloa atu lea o loʻu lima faasaga i ai ma gausia tootoo e tautau ai ana falaoa lapotopoto, ou te auina atu foʻi i ai le oge ma faaumatia tagata atoa ma manu lalata.” 14 “‘Pe ana iai nei tamāloloa e toʻatolu, o Noa, o Tanielu ma Iopu, semanū e laveaʻiina na o o latou lava ola i la latou amiotonu,’ ua fetalai mai ai le Alii Pule Silisili Ese o Ieova.”

15 “‘Pe afai ou te faaui ane manufeʻai i le laueleele, ma faaumatia ai a latou fanau e ia manu ma faanoanoa ai, ma faagaogaoina ai le laueleele, e leai foʻi se isi e toe ui ane ai ona o manufeʻai, 16 ana iai ia tamāloloa e toʻatolu, o loo ola aʻu,’ ua fetalai mai ai le Alii Pule Silisili Ese o Ieova, ‘e lē laveaʻiina e i latou o atalii po o afafine; e na o i latou lava e laveaʻiina, ma e faagaogaoina le laueleele.’”

17 “‘Afai foʻi ou te faaoo atu le pelu i le atunuu, ma ou fai atu: “Ia ui atu le pelu i le atunuu,” ma afai ou te faaumatia tagata atoa ma manu lalata, 18 ana iai ia tamāloloa e toʻatolu, o loo ola aʻu,’ ua fetalai mai ai le Alii Pule Silisili Ese o Ieova, ‘e lē laveaʻiina e i latou o atalii po o afafine; e na o i latou lava e laveaʻiina.’”

19 “‘Afai ou te faaoo atu le faamaʻi i lea atunuu, ma ou sasaa ifo ai loʻu ita tele i le faamasaatoto, ina ia faaumatia ai tagata atoa ma manu lalata, 20 ana iai Noa, Tanielu ma Iopu, o loo ola aʻu,’ ua fetalai mai ai le Alii Pule Silisili Ese o Ieova, ‘e lē laveaʻiina e i latou o se atalii po o se afafine; e laveaʻiina na o o latou lava ola i la latou amiotonu.’”

21 “O lea, o le fetalaiga lenei a le Alii Pule Silisili Ese o Ieova, ‘E faapena foʻi pe a ou tuuina atu aʻu faasalaga mataʻutia e fā, o le pelu, o le oge, o manufeʻai ma faamaʻi ou te faaoo atu iā Ierusalema, ina ia faaumatia ai tagata atoa ma manu lalata. 22 Faauta foʻi! o le a totoe i le atunuu se vaega ua faasaoina, o ē o le a taʻitaʻiina ese. O atalii ia ma afafine! O le a latou ō atu iā te outou, ma o le a outou iloa o latou ala ma a latou mea e fai. E faamāfanafanaina foʻi outou ona o le mala ou te faaoo atu i Ierusalema, o mea uma lava ou te faaoo atu iā te ia.’”

23 “‘O le a latou faamāfanafana iā te outou pe a outou vāai i o latou ala ma a latou mea e fai; e tou te iloa ai foʻi ou te leʻi faia fua ia mea na ou faia faasaga i le aai,’ ua fetalai mai ai le Alii Pule Silisili Ese o Ieova.”

Esekielu  15 : 1 - 8

15 Ua toe oo mai le afioga a Ieova iā te aʻu e faapea: 2 “Le atalii e o le tagata, o le ā le mea ua ese ai le laau o le vine po o le tātupu o le vine mai i isi laau uma ua i totonu o le vaomatua? 3 Pe e ave ea se pou mai i lea laau e fai ai se galuega? Pe e aumaia ai ea e tagata se laau e fai ma pine e tautau ai mea? 4 Faauta! e lafo i le afi e fai ma fafie. E susunuina i le afi ona pito e lua, e mū foʻi le ogatotonu. Pe e aogā ea lea laau i se galuega? 5 Tagaʻi foʻi! E leʻi faaaogāina e faia ai se galuega a o atoa. Ae e atili ai ona lē aogā mo se isi galuega pe a susunuina ma mū i le afi!”

6 “O lea, o le fetalaiga lenei a le Alii Pule Silisili Ese o Ieova, ‘E pei o le laau o le vine ua iai i laau o le vaomatua na ou lafoina i le afi e fai ma fafie, e faapea foʻi ona ou faia i tagata o loo nonofo i Ierusalema. 7 Ua faasaga oʻu mata e tetee atu iā i latou. Ua latou ō atu mai i le afi, ae e faaumatia i latou e le afi. Ona outou iloa ai lea o aʻu lava o Ieova, pe a faasaga oʻu mata e tetee atu iā i latou.’”

8 “‘O le a ou faagaogaoina le atunuu talu ai ua latou lē faamaoni,’ ua fetalai mai ai le Alii Pule Silisili Ese o Ieova.”

Esekielu  16 : 1 - 63

16 Ua toe oo mai le afioga a Ieova iā te aʻu e faapea: 2 “Le atalii e o le tagata, ia faailoa atu iā Ierusalema ana mea inosia. 3 E ao ona e fai atu, ‘O loo faapea ona fetalai mai o le Alii Pule Silisili Ese o Ieova iā Ierusalema: “O lou tupuaga ma lou fanau mai, e mai i Kanana. O lou tamā o le sa Amorī, a o lou tinā o le sa Hetī. 4 O lou fanau mai, i le aso na e fanau mai ai e leʻi tipiesea ai le uso, e leʻi faatāʻeleina oe i le vai ma faamamā ai, e leʻi miliina foʻi oe i le masima, ma e leʻi afīfīina lava oe i se ʻie. 5 E leai se isi na faapelepele iā te oe e faia se mea o ia mea ona o le alofa iā te oe, ae ua lafoina oe i le fogāeleele, auā na inosia oe i le aso na e fanau mai ai.

6 “ʻ“Na ou ui ane i le mea na e iai ma ou iloa ai oe ua e tafiti solo i lou toto, ona ou fai atu lea iā te oe a o e iai i lou toto, ‘Inā ola ia!’ ioe, na ou fai atu iā te oe a o e iai i lou toto, ‘Inā ola ia!’ 7 Na ou matuā faatoʻateleina oe e pei o le lauolaola o le fanua, ina ia e matua ma tupu umī, ma teuina oe i teuga e sili ona matagofie. Ua popona ou susu ma ua uumi lou lauulu, a o oe sa e telenoa ma lē lavalavā.”’

8 “‘Na ou ui ane i le mea na e iai ma ou iloa ai oe, faauta! o lou taimi, o le taimi talafeagai lea e faaalia i ai le alofa. Ona ou faaʻafu lea o oe i loʻu pito ofu ina ia ufiufi ai lou lē lavalavā, na ou faia se tautoga iā te oe ma osia ai foʻi le feagaiga ma oe,’ ua fetalai mai ai le Alii Pule Silisili Ese o Ieova, ‘ma na fai oe mo aʻu. 9 Na ou faatāʻele foʻi oe i le vai ma faamamā ese le toto mai iā te oe ma uu oe i le suāuu. 10 Ona ou faaofu lea iā te oe i ofu ua teuteuina, ma faaseevae oe i paʻu takesa* na faapulupulu oe i le ʻie lino lelei, ma ufiufi oe i ʻie taugatā. 11 Na ou teuteuina oe i teuga matagofie, ma tuu taulima i ou lima ma se asoa i lou ua. 12 Na ou tuu foʻi se mama i lou isu ma tautaliga i ou taliga, ma se pale matagofie i lou ulu. 13 Ua e teuteuina pea oe i auro ma siliva, o ou laʻei foʻi o ʻie lino lelei ma ʻie taugatā, atoa ma le ofu ua teuteuina. Ua e ʻai i le falaoamata lelei ma le meli, ma le suāuu, ua oo ina e matuā lalelei lava, ma ua oo ina talafeagai ona e mauaina se malo.’”

14 “‘Ua oo foʻi ina taʻua oe e nuu ona o lou lalelei, na atoatoa ona lelei ona o loʻu matagofie lea na ou tuuina atu i ou luga,’ ua fetalai mai ai le Alii Pule Silisili Ese o Ieova.”

15 “‘A ua e faatuatuaina lou lalelei, ma avea ai oe ma se fafine talitane ona o lou taʻutaʻua, ua e faia foʻi au gaoioiga faatalitane i ē uma na ui ane; ua fai foʻi mo ia lou lalelei. 16 Ona e ave ai lea o nisi o ou ofu ma faia mo oe ni mea maualuluga e lanu eseese, ma e talitane ai i ia mea, o mea e lē tatau ona oo mai, e lē tatau lava ona tutupu. 17 Ua e ave foʻi au mea matagofie mai i laʻu auro ma laʻu siliva na ou avatu iā te oe, ma e faia ai mo oe ni faatusa o tane ma e talitane ai ma ia faatusa. 18 Ua e ave foʻi ou ofu ua teuteuina ma ufiufi ai ia mea; ua e tuu foʻi laʻu suāuu ma laʻu mea manogi i luma o ia faatusa. 19 O laʻu meaʻai lea na ou avatu iā te oe, o le falaoamata lelei, o le suāuu ma le meli na ou avatu iā te oe e te ʻai ai, na e tuu foʻi i luma o ia faatusa e fai ma mea manogi e faamalieina ai, ma faaauau pea ona faia faapea,’ ua fetalai mai ai le Alii Pule Silisili Ese o Ieova.”

20 “‘Ua e ave ou atalii ma ou afafine o ē na e fanaua mai iā te aʻu, ma fai ai taulaga iā i latou ina ia faaumatia ai, po ua lē lava ea au gaoioiga faatalitane? 21 Ua e fasiotia laʻu fanau, ma ua e avatu i latou i nei faatusa e ala i le faaui ane o i latou i le afi. 22 O au mea inosia uma ma au faiga faatalitane, ua e lē manatua ai aso o lou teineitiiti, a o oe sa e telenoa ma lē lavalavā; ma tafiti i lou toto. 23 Ua uma foʻi ona e faia au amioleaga uma (“oi talofa, oi talofa iā te oe,” ua fetalai mai ai le Alii Pule Silisili Ese o Ieova) 24 ona e fai ai lea mo oe o se mea maupuʻepuʻe, ma faia foʻi mo oe o mea maualuluga i nofoaga faitele uma. 25 Ua e faia au mea maualuluga i fetaulaʻiga o auala, ua e faia foʻi lou lalelei ma mea inosia, ua e talia ē uma e ui ane ai, ma faateleina au faiga faatalitane. 26 Ua e talitane i atalii o Aikupito, ua tuʻinanau tele foʻi ou tuaoi i feusuaʻiga, ma ua e faia pea amioga faatalitane ina ia faatigā mai ai iā te aʻu. 27 Faauta! ou te faaloaloa atu loʻu lima e faasagatau atu iā te oe, ou te faaitiitia foʻi au meaʻai ma tuuina atu oe i manaʻoga o fafine ua ʻinoʻino iā te oe, o afafine o Filisitia, o fafine ua māsiasi ona o au amioga matagā.

28 “‘Ua e talitane foʻi i atalii o Asuria ona ua lē faamalieina oe, ma ua e faia pea faiga faatalitane ma i latou a ua lē faamalieina lava oe. 29 Ua e faateleina pea au faiga faatalitane i Kanana, e oo foʻi i tagata Kaletaia; ae ua lē faamalieina ai lava oe. 30 Ua matuā tumu aʻu i le ita tele iā te oe,’ ua fetalai mai ai le Alii Pule Silisili Ese o Ieova, ‘ona o lou faia o nei mea uma, o galuega a le fafine talitane pule sauā! 31 Ina ua e fausia mea maupuʻepuʻe i fetaulaʻiga o auala uma, ua e faia foʻi au mea maualuluga i nofoaga faitele uma, ae e lē pei oe o le fafine talitane masani, auā ua e ʻinoʻino i le totogi. 32 O le avā e na te faia le mulilua, e momoe o ia ma tane ese ae e lē o lana lava tane. 33 E masani ona avatu meaalofa i fafine talitane uma, a o oe, ua e avatu meaalofa iā i latou o ē o mananaʻo tele iā te oe, ua e avatu meaalofa i se auala faaalatua, ina ia latou ō mai ai iā te oe mai i itu uma, ona o au faiga faatalitane. 34 Ua ese lava oe mai i isi fafine i au faiga faatalitane, e leai se faiga faatalitane ua faia e pei ona e faia, ua e avatu le totogi nai lo o le totogi mai o oe, o le mea lea ua matuā ese ai lenei faiga.’

35 “O lea, le fafine talitane e, inā faalogo mai ia i afioga a Ieova. 36 O le fetalaiga lenei a le Alii Pule Silisili Ese o Ieova, ‘Talu ai ua e faaalia lou tuʻinanau tele i feusuaʻiga, ua aliali mai ou itutino sā i au faiga faatalitane iā i latou e mananaʻo tele iā te oe, ma i au tupua inosia uma, e oo lava i le toto o lau fanau, ua e avatu i na mea, 37 o lea, ou te faapotopoto faatasi ai i latou uma ua mananaʻo tele iā te oe o ē na e faamalieina ma i latou uma ua e alofa i ai, atoa ma i latou uma ua e ʻinoʻino i ai, o le a ou aoaoina faatasi i latou e faasagatau atu iā te oe mai i itu uma ma faaaliali ou itutino sā iā i latou, ma e latou te vāai ai i ou itutino sā uma.

38 “‘Ou te faasalaina oe i faamasinoga o fafine mulilulua, ma fafine faamasaatoto, ou te avatu foʻi iā te oe le toto o le ita tele ma le fuā. 39 O le a ou tuuina oe i o latou lima, ma o le a latou soloia au mea maupuʻepuʻe ma lepetia ou mea maualuluga, e latou te toese ou ofu ma ave au mea matagofie ma tuua telenoa ma lē lavalavā oe. 40 E latou te aumaia se faapotopotoga e faasagatau iā te oe, e fetogia foʻi oe i maa ma fasiotia oe i a latou pelu. 41 E latou te susunuina ou fale i le afi ma latou faaoo le faasalaga iā te oe i luma o mata o fafine e toʻatele; o le a ou faamutaina le avea o oe ma fafine talitane, o le a e lē toe avatu foʻi se totogi. 42 O le a ou faaiʻuina loʻu ita tele iā te oe, e liliuese foʻi loʻu fuā mai iā te oe; ona ou filemu ai lea ma lē toe tigā ai loʻu loto.’

43 “‘Talu ai e te leʻi manatua aso o lou teineitiiti ma e faatigā mai iā te aʻu ona o ia mea uma, o aʻu, o le a ou taui atu iā te oe e tusa ma ou ala,’ ua fetalai mai ai le Alii Pule Silisili Ese o Ieova, ‘ma o le a e lē toe faia ai amioga matagā faatasi ma au mea inosia uma.

44 “‘Faauta! O i latou uma e latou te fai atu se faaupuga masani faasaga iā te oe, e latou te faaaogāina se faaupuga masani e faapea: “E soo le tama teine i lona tinā!” 45 O oe o le tama teine a lou tinā, o lē e ʻinoʻino i lana tane ma lana fanau tama. O oe foʻi o le uso o ou uso, o ē na ʻinoʻino i a latou tane ma a latou fanau tama. O lo outou tinā o le sa Hetī, a o lo outou tamā o le sa Amorī.’”

46 “‘O lou uso matua o Samaria lea, ma ona tamaʻi aai, o lē ua nofo i lou itu tauagavale, ae o lou uso e laʻitiiti iā te oe, o lē e nofo i lou itu taumatau o Sotoma lea, ma ona tamaʻi aai. 47 E te leʻi savali i o latou ala, pe faia e tusa ma a latou mea inosia. Ae i se taimi itiiti ua sili ai ona leaga mea ua e faia nai lo o i latou. 48 Ua fetalai mai le Alii Pule Silisili Ese o Ieova: ‘O loo ola aʻu, o lou uso o Sotoma, e leʻi faia e ia ma ona tamaʻi aai e pei o mea na e faia, o oe ma ou tamaʻi aai. 49 Faauta! O le mea sesē lenei a lou uso o Sotoma: O le mimitavale, o le tele o meaʻai, o le ola saʻoloto ma le lē popole lea na iā te ia ma ona tamaʻi aai, e na te leʻi faamalosia ai foʻi le lima o lē ua puapuagatia ma lē ua mativa. 50 Ona latou faaauau pea lea ona faualuga ma faia amioga inosia i oʻu luma, ma mulimuli ane oʻu aveesea i latou ina ua ou iloa ua talafeagai.

51 “‘A o Samaria, e leʻi faia e ia le ʻafa o au agasala, ae ua e faateleina pea au mea inosia e sili atu i lo o i latou, ma ua foliga mai ai e amiotonu ou uso ona o au mea inosia uma ua e faia pea. 52 O oe foʻi, ia e onosaia lou faalumaina pe a e faamaonia le amiotonu o ou uso. Auā o au agasala na e faia ua sili atu ona leaga nai i lo o mea na latou faia, ua sili foʻi ona amiotonu i latou nai lo o oe. E faamāina foʻi oe ma ia e onosaia lou faalumaina, ona o oe ua foliga mai ai ua sili atu ona amiotonu ou uso.’

53 “‘O le a ou aoaoina o latou tagata na ave faapagota, o ē na ave faapagota o Sotoma ma ona tamaʻi aai, o ē na ave faapagota o Samaria ma ona tamaʻi aai; o le a ou aoaoina foʻi ou tagata na ave faapagota faatasi ma i latou, 54 ina ia e onosaia ai lou faalumaina; ma ia e lagona ai le faalumaina ona o mea uma na e faia, i lou faamāfanafanaina o i latou. 55 O le a toe foʻi ou lava uso o Sotoma ma ona tamaʻi aai i o latou tulaga na iai muamua, o le a toe foʻi Samaria ma ona tamaʻi aai i lo latou tulaga na iai muamua, ma o le a toe foʻi oe ma ou tamaʻi aai i lo outou tulaga na iai muamua. 56 E leʻi taʻua i lou gutu lou uso o Sotoma i aso o lou mimitavale, 57 a o leʻi faaalialia lou amioleaga, e pei o le taimi na faalumaina ai oe e tama teine a Suria atoa ma i latou i ona itu uma, o tama teine a Filisitia o i latou ia ua ʻinoʻino iā te oe i itu uma. 58 E te selesele āuga o au amioga matagā ma au mea inosia,’ ua fetalai mai ai Ieova.”

59 “O le fetalaiga lenei a le Alii Pule Silisili Ese o Ieova, ‘Ou te faia iā te oe e tusa ma mea ua e faia, auā ua e ʻinoʻino i le tautoga i lou solia o laʻu feagaiga. 60 O aʻu foʻi, ou te manatua laʻu feagaiga na osia ma oe i aso o lou teineitiiti ma ou te faia ma oe se feagaiga e tumau. 61 Ona e manatua ai lea o ou ala ma lagona ai le mā pe a e talia ou uso, o ē e matutua iā te oe atoa ma ē e lāiti iā te oe, ou te tuuina atu i latou e fai ma au tama teine, ae e lē faapea ona o se feagaiga ua osia ma oe.’

62 “‘O aʻu foʻi, o le a ou osia laʻu feagaiga ma oe; ma o le a e iloa ai o aʻu lava o Ieova, 63 ina ia e manatua ai, ma e mā ai ma lē toe iai se māfuaaga e te tautala ai ona o lou mā, pe a ou faamagaloina* oe i mea uma ua e faia,’ ua fetalai mai ai le Alii Pule Silisili Ese o Ieova.”

^ Eseki. 16:10 Atonu e faasino atu i se manu o le sami lea e taʻua i le faa-Peretania o le seal. E taitutusa lona lapoʻa ma le mumua.


^ Eseki. 16:63 I le gagana Eperu, o le “togisala.”


Esekielu  17 : 1 - 24

17 Ua toe oo mai le afioga a Ieova iā te aʻu e faapea: 2 “Le atalii e o le tagata, ia e faia se tupua ma fatu se faaupuga masani e faatatau i le aiga o Isaraelu. 3 Ia e faapea atu, ‘O le fetalaiga lenei a le Alii Pule Silisili Ese o Ieova: “O le aeto telē, e tetelē ona apaʻau, e uumi fulu o ona apaʻau, e tele ona fulu ma e felanulanuaʻi, ua sau i Lepanona ma ave le moemoe o le laau o le arasi. 4 Ua ia oto le tumutumu o ona tātupu ma avatu i le atunuu o Kanana; ma tuu ai i se aai o tagata faatauʻoa. 5 E lē gata i lea, ua ia ave ni fatu o le laueleele ma tuu i se fanua ua galueaʻiina. E pei o le laau o le sapasapa i autafa o vai e tele, ua ia totōina ai. 6 Ua oo ina tupu aʻe ma avea ma vine lauolaola e maulalo lana tupu, ua falala i totonu ona lālā; ma ua sosolo ona aa i ona lalo ifo. Ua oo ina avea ma vine, ua tutupu aʻe tātupu ma oso aʻe foʻi lālā.

7 “ʻ“Ua iai se isi aeto telē, e tetelē ona apaʻau, e iai foʻi ona fulu tetelē, faauta! o lenei vine ua sosolo atu ona aa ma le naunau tele iā te ia. Ua faalālā atu ona lālā iā te ia, ina ia faasūsū e ia o ia, i se isi mea e ese mai i le togālaau lea na totō ai. 8 Ua uma ona totō i se fanua lelei i tala ane o vai e tele, ina ia tutupu mai ai ni lālā ma fua mai ai ni fua, ma avea ai foʻi ma vine matagofie.”’

9 “Ia faapea atu, ‘O le fetalaiga lenei a le Alii Pule Silisili Ese o Ieova: “Pe e taulau manuia ea le vine? Pe e lē liaʻieseina e se tasi ma ona aa ma mamaʻi ai ona fua? Pe e lē mamago ai ea ona tātupu faatoʻā tau mai? E mamago lava. E lē o se lima malosi po o ni tagata e toʻatele e liaʻiina ona aa. 10 Faauta! e ui ina totōina* ae pe e taulau manuia ai ea? Pe e lē matuā mamago lava ea, e pei ona tupu pe a agi mai i ai le matagi mai i sasaʻe? O le a mamago ai lava i le togālaau lea na totō ai.”’”

11 Ua toe oo mai le afioga a Ieova iā te aʻu e faapea: 12 “Faamolemole ia fai atu i le aiga fouvale, ‘Pe e tou te lē iloa ea le uiga o nei mea?’ Ia fai atu, ‘Tagaʻi foʻi! Na sau le tupu o Papelonia i Ierusalema ma ave lona tupu ma ona perenise, ma avatu i latou i Papelonia. 13 E lē gata i lea, na osia e ia se feagaiga ma se tasi o fanau a le tupu, ma fai atu iā te ia e tautō; ua ia ave foʻi alii sili o le atunuu, 14 ina ia fai ma malo faatauvaa, ma lē mafai ona toe maualuga ai, ina ia tumau ai pea le malo e ala i le tausia o lana feagaiga. 15 Ae mulimuli ane, ua fouvale o ia faasaga iā te ia i le aauina atu o ana avefeʻau i Aikupito, ina ia tuu mai iā te ia o solofanua ma tagata e toʻatele. Pe e taulau manuia o ia? Pe e sao o ia, o lē ua faia nei mea ma solia ai le feagaiga? Pe e moni ea e sao o ia?’

16 “ʻ“O loo ola aʻu,” ua fetalai mai le Alii Pule Silisili Ese o Ieova, “i le mea ua nofo ai le tupu o lē na tofia le tupu lea na ʻinoʻino i lana tautoga, ma na solia lana feagaiga, o le a oti o ia i le nofoaga lava e tasi i Papelonia. 17 O le a lē aogā iā te ia i le taua a Farao ma lana ʻautau tele, ma le faapotopotoga e toʻatele, i le tanuina o mea mautiʻetiʻe ma fausia se pā e siʻo ai ina ia fasiotia ai le toʻatele. 18 Ua ia ʻinoʻino i le tautoga i le solia o le feagaiga, faauta! ua ia lūlū lima ae ua ia faia lava ia mea uma. O le a lē sao lava o ia.”’

19 “‘O lea, o le fetalaiga lenei a le Alii Pule Silisili Ese o Ieova: “O loo ola aʻu, ou te taui atu lava iā te ia e tusa ma laʻu tautoga na ia ʻinoʻino i ai, ma laʻu feagaiga na ia solia. 20 O le a ou fofolaina laʻu upega i ona luga, ma o le a maua o ia i laʻu upega tulimanu; o le a ou aumaia foʻi o ia i Papelonia, ma o le a faia la ma faamasinoga e tusa ma lona lē faamaoni iā te aʻu. 21 O le a feoti i le pelu ona tagata fesolasolataʻi solo o ana ʻau uma, a o ē e totoe, o le a faasalalau solo i latou i ala matagi uma. O le a outou iloa ai o aʻu o Ieova, ua ou fai atu ai.”’

22 “‘O le fetalaiga lenei a le Alii Pule Silisili Ese o Ieova: “O le a ou ave ma totō ai ni moemoe o le laau maualuga o le arasi; ou te tau mai se moemoe fou mai i le tumutumu o ona lālā, ma o le a ou totōina i le mauga e sili ona maualuga. 23 Ou te totō ai i le mauga maualuga o Isaraelu, o le a tutupu lālā ma fua mai ni fua, ma avea ma laau o le arasi matagofie. E ofaga i ai manulele eseese uma; e nonofo ai i le paolo o ona lālā. 24 O le a iloa ai e laau uma o le fanua, o aʻu o Ieova, ua ou faamaulaloina le laau maualuga, ma ua ou faamaualugaina le laau maulalo, ua ou faamago le laau mata ma ua ou toe faaola le laau mago ma ua fuga mai. O aʻu o Ieova, ua ou fai atu ma faia lea mea.”’”

^ Eseki. 17:10 Pe “toe sii e totō i se isi mea.”


Esekielu  18 : 1 - 32

18 Ua toe oo mai le afioga a Ieova iā te aʻu e faapea: 2 “O le ā le uiga o lenei faaupuga masani e tou te faia i le laueleele o Isaraelu e faapea, ‘Ua ʻaina e tamā o vine moto ae magiagia ai nifo o fanau’?

3 “‘O loo ola aʻu,’ ua fetalai mai ai le Alii Pule Silisili Ese o Ieova, ‘e lē faaauau ona outou toe faia lenei faaupuga masani i Isaraelu. 4 Faauta! o ola uma, o aʻu lava e ona i latou. E pei o le ola o le tamā e faapea foʻi le ola o le atalii, o aʻu e ana ia ola. O le tagata ola e agasala, e oti lava o ia.

5 “‘A o se tagata, pe afai e amiotonu o ia ma ua ia faia le mea tonu ma le amiotonu; 6 e leʻi ʻai o ia i taulaga mo tupua i luga o mauga, e leʻi tepa aʻe foʻi ona mata i tupua inosia a le aiga o Isaraelu, e na te leʻi faaleagaina le avā a lana uō, e leʻi faalatalata atu foʻi o ia i se fafine ua lē mamā, 7 e na te lē agaleaga i se isi; ae ua ia toe faafoʻi atu le mea na faamau ai le aitalafu; e na te leʻi gaoia se mea mai i se isi; e na te avatu lana lava meaʻai i lē ua fia ʻai, e na te ufiufi foʻi i lē ua lē lavalavā i se ofu; 8 e na te lē nonō atu ina ia maua ai se pasene, pe e nonō atu foʻi ina ia maua ai se polofiti; ae e na te taofia lona lima mai i faiga lē tonu; e na te faia le faamasinogatonu i lea tagata ma lea tagata; 9 ua savali pea o ia i aʻu tulafono ma ua ia tausia iʻuga o aʻu faamasinoga ina ia faia le mea moni, e amiotonu o ia. E ola pea lava o ia,’ ua fetalai mai ai le Alii Pule Silisili Ese o Ieova.

10 “‘Afai ua avea se tasi ma tamā i se atalii o sē e faomea, o sē e faamasaatoto, o sē ua faia mea e pei o ia mea 11 (ae na te leʻi faia se mea o nei mea); afai e ʻai o ia i taulaga mo tupua i luga o mauga, ma ua ia faaleagaina le avā a lana uō; 12 ua ia agaleaga atu i lē ua puapuagatia ma lē ua mativa; ua ia fao foʻi mea mai i isi, e na te leʻi toe faafoʻi atu le mea na faamau ai le aitalafu; ua tepa aʻe ona mata i tupua inosia, o le mea inosia lea ua ia faia. 13 Ua ia avatu mea e maua ai le polofiti, ua ia talia foʻi le pasene, e lē ola lava o ia. Ua ia faia nei mea inosia uma. O le a fasiotia lava o ia. E paʻū i ona luga lona lava toto.

14 “‘Faauta foʻi! ua avea se tasi ma tamā i se atalii, o lē ua vaai pea i agasala uma a lona tamā ua faia, ua ia vaai i ai ae e na te lē faia ni mea faapea. 15 E leʻi ʻai o ia i taulaga mo tupua i luga o mauga, e leʻi tepa aʻe foʻi ona mata i tupua inosia a le aiga o Isaraelu; e na te leʻi faaleagaina foʻi le avā a lana uō; 16 e na te lē agaleaga i se isi; e na te leʻi avea se mea na faamau ai se aitalafu; e na te leʻi gaoia se mea mai i se isi; e na te avatu lana lava meaʻai i lē ua fia ʻai, e na te ufiufi foʻi i lē ua lē lavalavā i se ofu; 17 ua ia taofia lona lima mai i le sauāina o lē ua puapuagatia; e na te lē nonō atu ina ia maua ai se polofiti, pe e nonō atu foʻi ina ia maua ai se pasene; ua ia tausia iʻuga o aʻu faamasinoga; ua savali pea o ia i aʻu tulafono; e lē oti o ia ona o mea sesē a lona tamā. E ola pea lava o ia. 18 A o lona tamā, ona ua ia faia le taufaasesē, ua ia gaoia se mea mai i se uso, ma ua ia faia i lona nuu o so o se mea e lē lelei, silasila foʻi! e ao ona oti o ia ona o lana mea sesē.

19 “‘Ona outou faapea atu lea: “Aiseā ua lē nofosala ai le atalii ona o mea sesē a lona tamā?” A o le atalii, ua ia faia mea tonu ma le amiotonu, ua ia tausia foʻi aʻu tulafono uma ma faia pea. E ola pea lava o ia. 20 O le tagata ola e agasala, e oti lava o ia. E lē nofosala le atalii ona o mea sesē a le tamā, e lē nofosala foʻi le tamā ona o mea sesē a lona atalii. O le amiotonu a lē ua amiotonu e i ona lava luga, o le amioleaga foʻi a lē ua amioleaga e i ona lava luga.

21 “‘Ae o se tagata e amioleaga, afai foʻi ua liliuese mai i ana agasala uma na faia, ma ia tausia aʻu tulafono uma ma faia le mea tonu ma le amiotonu, e ola pea lava o ia. E lē oti lava. 22 O solitulafono uma na ia faia e lē toe lāgā mai e faasaga iā te ia. O le a ola pea o ia ona o le amiotonu ua ia faia.’

23 “‘Po ou te fiafia ea i le oti o le tagata amioleaga,’ ua fetalai mai ai le Alii Pule Silisili Ese o Ieova, ‘ae po ou te lē fiafia ea pe a liliuese o ia mai i ona ala ma ola ai pea o ia?’

24 “‘Pe a liliuese lē ua amiotonu mai i lana amiotonu ae fai mea lē tonu; e tusa ma mea inosia uma ua faia e le tagata amioleaga ua ia faia pea a o ola o ia, e lē manatuaina ana galuega amiotonu na faia. O lona lē faamaoni ma lana agasala na ia agasala ai, o le a oti o ia ona o ia mea.

25 “‘Ona outou faapea ane lea: “E lē tonu ala o Ieova.” Faamolemole, le aiga o Isaraelu e, inā faalogo mai ia. Pe e lē tonu ea oʻu ala? Pe e lē o outou ea ua lē tonu o outou ala?

26 “‘Pe a liliuese lē ua amiotonu mai i lana amiotonu ae fai mea lē tonu, ma oti ai ona o ia mea, o le a oti o ia ona o le faia o mea lē tonu.

27 “‘Pe a liliuese lē ua amioleaga mai i lana amioleaga na fai ae fai le mea tonu ma le amiotonu, o ia lea o le a faasaoina lona lava ola. 28 Pe a iloa e ia lana amioleaga ma liliuese mai i ana solitulafono uma na faia, e ola pea lava o ia. E lē oti lava.

29 “‘Ona faapea ane lea o le aiga o Isaraelu: “E lē tonu ala o Ieova.” Le aiga o Isaraelu e, pe e lē tonu ea oʻu ala? Pe e lē o outou ea ua lē tonu o outou ala?’

30 “‘O le mea lea, le aiga o Isaraelu e, ou te faamasino iā te outou e taʻitoʻatasi e tusa ma lona ala,’ ua fetalai mai ai le Alii Pule Silisili Ese o Ieova. ‘Inā liliuese ia, inā liliuese ia mai i a outou solitulafono, ma aua lava neʻi avea se mea e tasi e tautevateva ai ma māfuaaga e sesē ai. 31 Ia lafoaʻi ese mai iā te outou o a outou solitulafono uma na outou solitulafono ai, ma ia faia se loto fou ma se agaga fou mo outou, auā aiseā tou te feoti ai, le aiga o Isaraelu e?’

32 “‘Auā ou te lē fiafia i le oti o so o se tasi,’ ua fetalai mai ai le Alii Pule Silisili Ese o Ieova. ‘O lenei, ia outou liliu mai ma outou ola ai pea.’”

Esekielu  19 : 1 - 14

19 “A o oe, ia e lagi se pese o auēga e faatatau i taʻitaʻi o Isaraelu, 2 ia e fai atu, ‘O ai lou tinā? O le leona fafine faatasi ma leona. Na taooto faatasi ma leona taanoa. Na ia tausia lana fanau.

3 “‘A o faagasolo taimi na ia tausia aʻe se tasi o ana tama. Ua avea o ia ma leona taanoa, ma ua aʻoaʻoina o ia ina ia saeia manu e ʻai. E na te faatamaʻiaina foʻi tagata. 4 Na logotala pea nuu e faatatau iā te ia. Na latou puʻeina o ia i o latou lua, ona latou avatu lea o ia i Aikupito e ala i mātau.*

5 “‘Na ia faatalitali ma iloa ai ua siliga se faamoemoe, ona ia ave lea o se tasi o ana tama. Na ia aʻoaʻoina o ia ina ia avea ma leona taanoa. 6 Ona feoaʻi lea o ia faatasi ma isi leona ma avea ai o ia ma leona taanoa. Na faasolosolo ona ia aʻoaʻoina le saeia o manu e ʻai. E na te faatamaʻiaina foʻi tagata. 7 Na ia iloa maota ua nonofo ai tagata, ma na ia faatafunaina o latou aai, ina ia faagaogaoina ai le laueleele ma tumu ai i le taalili leotele o lana tagi. 8 Ona faasagatau atu lea iā te ia o nuu o siʻomia ai mai i itumalo, na latou fofola foʻi a latou upega i ona luga. Na maua o ia i la latou lua. 9 Mulimuli ane, na latou tuuina o ia i le pā e ala i mātau ma avatu o ia i le tupu o Papelonia. Na latou avatu o ia e ala i upega tulimanu, ina ia lē toe lagona ai lona leo i mauga o Isaraelu.

10 “‘Na pei lou tinā o le vine i lou toto, na totōina i autafa o vai. Na avea o ia o sē na fuaina mai ni fua ma tele ona lālā ona o le tele o vai. 11 Na avea lālā laau ma tootoo malolosi mo ia, ua lava le malolosi e fai ma tootoo o tupu. Na maualuga foʻi lona umi i totonu o lālā, ma na iloa atu ona o lona umī ma le tele o ona lau lauusiusi. 12 Ae mulimuli ane, na liaʻiina o ia i le ita tele. Na lafoina o ia i le eleele ma mamago ai ona fua ona o le matagi mai i sasaʻe. Na gausia lona tootoo malosi ma mago ai. Na faatamaʻia ai foʻi i le afi. 13 A o lenei ua totōina le vine i le toafa, i le laueleele naumati e leai se vai. 14 Ona sau lea o le afi mai i lona tootoo. Ua faatamaʻia ai ona tātupu, o ona fua, ma ua leai se tootoo malosi iā te ia, ua leai se tootoo e pule ai.

“‘O le pese lea o le auēga ma e fai pea ma pese o le auēga.’”

^ Eseki. 19:4 O mātau ua tuu i alafau po o isu o manu atoa foʻi ma pagota ina ia toso ai i latou i maea.


Esekielu  20 : 1 - 49

20 O le tausaga lona fitu, i le masina lona lima, i le aso sefulu o le masina, ua ō mai ai nisi o toeaina o Isaraelu ina ia fesili atu iā Ieova, ona latou nonofo ai lea i oʻu luma. 2 Ona oo mai lea o le afioga a Ieova iā te aʻu e faapea: 3 “Le atalii e o le tagata, ia e talanoa atu i toeaina o Isaraelu ma faapea atu iā i latou, ‘O le fetalaiga lenei a le Alii Pule Silisili Ese o Ieova: “Pe e tou te ō mai ea ina ia fesili mai iā te aʻu? ‘O loo ola aʻu, e tou te lē fesili mai lava iā te aʻu,’ ua fetalai mai ai le Alii Pule Silisili Ese o Ieova.”’

4 “Pe e te faamasinoina ea i latou? Le atalii e o le tagata, po o le a e faamasinoina i latou? Ia faailoa atu iā i latou mea inosia na faia e o latou augātamā. 5 Ia e fai atu iā i latou, ‘O le fetalaiga lenei a le Alii Pule Silisili Ese o Ieova: “I le aso na ou filifilia ai Isaraelu, na sii ai i luga loʻu lima i se tautoga i le fanau a Iakopo ma faailoaina atu aʻu lava iā i latou i Aikupito. E moni, na sii i luga loʻu lima i se tautoga iā i latou ma faapea atu, ‘O aʻu o Ieova lo outou Atua.’ 6 I lenā aso na sii ai i luga loʻu lima i se tautoga iā i latou, ina ia aumaia i latou mai i le atunuu o Aikupito ma avatu i se laueleele na ou saʻilia mo i latou, lea e tafe ai le suāsusu ma le meli. Ua sili ona matagofie i lo o atunuu uma. 7 Na ou toe fai atu iā i latou, ‘Ia taʻitasi outou ma lafoaʻi mea inosia i ona luma, aua neʻi faaleagaina outou i tupua inosia a Aikupito. O aʻu o Ieova lo outou Atua.’

8 “ʻ“Ona latou fouvale mai lea iā te aʻu, ma latou te leʻi fia faalogo mai iā te aʻu. Na lē taʻitasi i latou ma lafoaʻia mea inosia i ona luma, latou te leʻi tuua foʻi tupua inosia a Aikupito, o lea na ou folafola atu ai ou te liligi ifo loʻu ita tele iā i latou, ina ia faataunuu ai loʻu ita iā i latou i Aikupito. 9 Peitaʻi, ou te leʻi faia ona o loʻu igoa neʻi faaleagaina i luma o nuu na latou iai, auā na ou faailoaina aʻu lava iā i latou i o latou luma, i le aumaia o i latou mai i Aikupito. 10 Na ou aumaia i latou mai i le atunuu o Aikupito ma avatu i le toafa.

11 “ʻ“Na ou tuu atu iā i latou aʻu tulafono; na ou faailoa atu foʻi iā i latou iʻuga o aʻu faamasinoga, ma o le tagata e na te faia ia mea e ola pea o ia e tusa ma nei mea. 12 Na ou avatu foʻi iā i latou o aʻu sapati e fai ma faailoga iā te aʻu ma i latou, ina ia latou iloa ai o aʻu o Ieova o lē ua faapaiaina i latou.

13 “ʻ“Peitaʻi o i latou, o le aiga o Isaraelu, na fouvale faasaga mai iā te aʻu i le toafa. E leʻi savavali i latou e tusa ma aʻu tulafono ma latou teena iʻuga o aʻu faamasinoga, ma afai e tausia e le tagata, e ola ai foʻi o ia ona o ia mea. Na latou matuā solia oʻu sapati, o lea na ou folafola atu ai ou te liligi ifo loʻu ita tele iā i latou i le toafa, ina ia faaumatia ai i latou. 14 Peitaʻi ou te leʻi faia ona o loʻu igoa neʻi faaleagaina i luma o nuu, i luma foʻi o i latou na ou aumaia ai i latou. 15 O aʻu, na ou sii foʻi i luga loʻu lima i se tautoga iā i latou i le toafa, ina ia aua neʻi oʻu aumaia i latou i le laueleele na ou tuuina atu i ai, lea e tafe ai le suāsusu ma le meli, (ua sili ona matagofie i lo o atunuu uma,) 16 talu ai na latou teena iʻuga o aʻu faamasinoga; e tusa ai foʻi ma aʻu tulafono, latou te leʻi savavali ai, ma na latou solia aʻu sapati, auā na pupū atu o latou loto i a latou tupua inosia.

17 “ʻ“Peitaʻi na ou vaai ma le alofa iā i latou, o le mea lea na ou lē faaumatiaina ai i latou, na ou lē faafanoina foʻi i latou i le toafa. 18 Ona ou fai atu lea i a latou fanau i le toafa, ‘Aua tou te savavali i tuutuuga a o outou augātamā, aua tou te tausia a latou faamasinoga, aua foʻi tou te faaleagaina outou i a latou tupua inosia. 19 O aʻu o Ieova lo outou Atua. Ia savavali e tusa ma aʻu tulafono, ia tausia iʻuga o aʻu faamasinoga ma faia ia mea. 20 Ia faapaiaina aʻu sapati, ma ia fai ma faailoga iā te aʻu ma outou, ina ia outou iloa ai o aʻu lava o Ieova lo outou Atua.’

21 “ʻ“Ona fouvale mai lea o le fanau faasaga iā te aʻu. E leʻi savavali i latou e tusa ai ma aʻu tulafono, latou te leʻi tausia foʻi iʻuga o aʻu faamasinoga e ala i le faia o nei mea, lea pe afai e tausia e le tagata, e ola ai foʻi o ia ona o ia mea. Na latou solia aʻu sapati. O lea na ou folafola atu ai ou te sasaa ifo loʻu ita tele iā i latou, ina ia faataunuu ai loʻu ita iā i latou i le toafa. 22 Peitaʻi na ou taofia loʻu lima ma ou lē faia ona o loʻu igoa neʻi faaleagaina i luma o nuu, i luma foʻi o i latou na ou aumaia ai i latou. 23 Na sii foʻi i luga loʻu lima i se tautoga iā i latou i le toafa, ina ia faataapeapeina i latou i nuu ma faasalalauina i latou i atunuu, 24 talu ai latou te leʻi tausia iʻuga o aʻu faamasinoga; na latou teena aʻu tulafono, na latou solia foʻi aʻu sapati, ma faasaga o latou mata i tupua inosia a o latou augātamā. 25 O aʻu foʻi na ou tuua pea i latou e mulimuli i tuutuuga lē lelei ma iʻuga o faamasinoga e lē mafai ona latou ola ai pea. 26 Na ou tuua foʻi i latou ia leaga i a latou meaalofa ina ua latou faaui ane i ulumatua uma i le afi, ina ia ou faatafunaina ai i latou, ma latou iloa ai o aʻu lava o Ieova.”’

27 “O le mea lea, le atalii e o le tagata, ia fai atu i le aiga o Isaraelu ma ia faapea atu iā i latou, ‘O le fetalaiga lenei a le Alii Pule Silisili Ese o Ieova: “I lea tulaga, na fai upuleaga ai o outou augātamā iā te aʻu, i lo latou lē faamaoni mai iā te aʻu. 28 Ona ou avatu lea o i latou i le laueleele lea na sii ai i luga loʻu lima i se tautoga e avatu iā i latou. Ae ina ua latou vāai i mauga maualuluga uma ma laau lauolaola uma, ona latou osi ai lea o a latou taulaga i inā, ma avatu a latou taulaga inosia i inā, ma faamū ai i inā a latou mea manogi e faamalieina ai, na liligi ai foʻi i inā a latou taulaga i meainu. 29 Ona ou faapea atu lea iā i latou, ‘O le ā lenei mea maualuga tou te ō atu i ai, lea e taʻua o le Mea Maualuga seʻia oo mai i le asō?’”’

30 “O lea, ia fai atu i le aiga o Isaraelu, ‘O le fetalaiga lenei a le Alii Pule Silisili Ese o Ieova: “Po ua leaga ea outou e pei ona faia e o outou augātamā, ma ua faitaaga ea outou ma a latou mea inosia? 31 Po ua faaleagaina ai outou i le faamamaluina o a outou tupua inosia, e ala i le avatuina o a outou meaalofa i le faaui ane o a outou fanau i le afi seʻia oo mai i le asō? Le aiga o Isaraelu e, pe e tou te fesili mai ea iā te aʻu nei?”’

“‘O loo ola aʻu,’ ua fetalai mai ai le Alii Pule Silisili Ese o Ieova, ‘tou te lē fesili mai lava iā te aʻu. 32 O le mea foʻi lea ua oso aʻe i lo outou agaga e lē mafai ona tupu o lenā mea, ma outou faapea ane ai: “Seʻi avea i tatou e pei o isi nuu, e pei o aiga o isi atunuu, e auauna atu i laau ma maa.”’”

33 “‘O loo ola aʻu,’ ua fetalai mai ai le Alii Pule Silisili Ese o Ieova, ‘ou te pule o se tupu iā te outou i le lima malosi, i le lima faaloaloa, ma le sasaa atu o loʻu ita tele. 34 Ou te aumaia outou mai i nuu, ou te faapotopotoina foʻi outou mai i atunuu ua faataapeape i ai outou i le lima malosi, i le lima faaloaloa ma le sasaa atu o le ita tele. 35 Ou te avatu outou i le toafa o nuu, ma tatou faafesagaʻi ai ma faia la tatou faamasinoga.

36 “‘E pei ona faia la matou faamasinoga ma o outou augātamā i le toafa o Aikupito, e faapena foʻi ona faia la tatou faamasinoga,’ ua fetalai mai ai le Alii Pule Silisili Ese o Ieova. 37 ‘Ou te faaui ane foʻi iā te outou i lalo o le tootoo, ma aumaia outou i le noataga o le feagaiga. 38 Ou te aveesea mai iā te outou o ē e fouvale ma ē e solitulafono faasaga iā te aʻu, ou te aumaia i latou mai i lo latou nofo aumau o ni tagata ese, ae e latou te lē ō atu i le laueleele o Isaraelu; ma o le a outou iloa ai o aʻu lava o Ieova.’

39 “O outou foʻi, le aiga e o Isaraelu, o le fetalaiga lenei a le Alii Pule Silisili Ese o Ieova, ‘Ia outou ō ma taʻitasi ma auauna i ana lava tupua inosia. Ae e mulimuli ane, afai tou te lē fia faalogo mai iā te aʻu, tou te lē toe faaleagaina lava loʻu igoa paia e ala i a outou meaalofa ma a outou tupua inosia.’

40 “‘Auā i loʻu mauga paia, i le mauga maualuga o Isaraelu,’ ua fetalai mai ai le Alii Pule Silisili Ese o Ieova, ‘o i inā e auauna mai ai iā te aʻu o le aiga atoa o Isaraelu, o i latou uma i le atunuu. O i inā ou te fiafia ai iā i latou, o i inā foʻi ou te tāpā ai a outou foaʻi, ma mea sili ona lelei o a outou taulaga mai i a outou mea paia uma. 41 Ou te fiafia iā te outou ona o mea manogi e faamalieina ai, pe a ou aumaia outou mai i nuu ma aoaoina outou mai i atunuu ua faataapeape i ai outou, ma e faapaiaina ai aʻu i luma o nuu ona o outou.’

42 “‘O le a outou iloa ai o aʻu lava o Ieova, pe a ou avatu outou i le laueleele o Isaraelu, i le atunuu na sii ai loʻu lima i se tautoga e avatu i o outou augātamā. 43 Ona outou manatua ai lea i inā o outou ala, ma a outou mea uma na faia sa faaleagaina ai outou, o le a outou ʻinoʻino* foʻi iā te outou lava ona o mea leaga uma na outou faia. 44 O le a outou iloa ai o aʻu lava o Ieova, pe a ou gaoioi faasaga iā te outou ona o loʻu igoa, e lē tusa ma a outou ala leaga, po o a outou gaoioiga faapiʻopiʻo, le aiga o Isaraelu e,’ ua fetalai mai ai le Alii Pule Silisili Ese o Ieova.”

45 Ua toe oo mai le afioga a Ieova iā te aʻu e faapea: 46 “Le atalii e o le tagata, ia faasaga ou mata i le itu i saute ma folafola atu le upu i le itu i saute, ma faia valoaga i le vaomatua o le laufanua o le itu i saute. 47 Ia e fai atu i le vaomatua o le itu i saute, ‘Inā faalogo mai ia i le afioga a Ieova. O le fetalaiga lenei a le Alii Pule Silisili Ese o Ieova: “Ou te tutu le afi faasaga iā te oe, ma faatamaʻia ai laau mata ma laau mago uma lava ua iā te oe. E lē tineia le afi ua mumū, e mū ai mata uma mai i le itu i saute e oo atu i le itu i mātū. 48 Ona iloa ai lea e tagata uma, o aʻu lava o Ieova ua ou tutuina lea mea ina ia lē tineia ai.”’”

49 Ona ou fai atu lea: “Oi auē, Ieova e le Alii Pule Silisili Ese! Ua latou faapea atu e uiga iā te aʻu, ‘Pe e lē o lana masani ea le faia o faaupuga masani faapea?’”

^ Eseki. 20:43 I le gagana Eperu, “ʻinoʻino i o latou lava foliga.”


Esekielu  21 : 1 - 32

21 Ua toe oo mai le afioga a Ieova iā te aʻu e faapea: 2 “Le atalii e o le tagata, ia faasaga atu ou mata i Ierusalema ma folafola atu upu i mea paia ma fai valoaga faasaga i le eleele o Isaraelu. 3 Ia e fai atu i le eleele o Isaraelu, ‘O le fetalaiga lenei a Ieova: “O aʻu lenei ou te faasagatau iā te oe, ou te tō aʻe laʻu pelu mai i lona faamoega ma fasiotia ai le tagata amiotonu ma le tagata amioleaga ua iā te oe. 4 Ou te fasiotia le tagata amiotonu ma le tagata amioleaga ua iā te oe, o le mea lea o le a tō aʻe ai laʻu pelu mai i lona faamoega e faasagatau i tagata uma e amata mai i le itu i saute e oo atu i le itu i mātū. 5 O le a iloa ai e tagata uma o aʻu o Ieova, o aʻu lea ua tō aʻe laʻu pelu mai i lona faamoega. E lē toe foʻi i lona faamoega.”’

6 “O oe foʻi le atalii e o le tagata, ia mapusela ma gatete ou puimanava. Ia e mapusela ma le faanoanoa i o latou luma. 7 Pe a latou faapea mai iā te oe, ‘Aiseā ua e mapusela ai?’ ia e tali atu, ‘Ona o se tala.’ Auā o le a faataunuuina lava, e liusuavai ai loto, e tautau ai i lalo lima uma, e vaivai ai agaga uma ma sisina ai le vai i tuli* uma. ‘Faauta foʻi! E oo mai lava ma e taunuu lava,’ ua fetalai mai ai le Alii Pule Silisili Ese o Ieova.”

8 Ua oo mai foʻi le afioga a Ieova iā te aʻu e faapea: 9 “Le atalii e o le tagata, ia fai valoaga ma faapea atu, ‘O le mea lenei ua fetalai mai ai Ieova: “Ia fai atu, ‘O se pelu, o se pelu! Ua faamaʻaiina ma ua faaiilaina. 10 Ua faamaʻaiina ina ia sauniuni e fasiotia ai tagata; ma ua faaiilaina ina ia feʻilafi ai.’”’”

“Pe e lē tatau ea ona tatou olioli ai?”

“‘Pe e lē oo ea le pelu i le tootoo a loʻu lava atalii e pei ona faia i laau uma?

11 “‘Ua avatu le pelu e se tasi ina ia faaiilaina, ina ia faaaogā e le lima. O se pelu ua faamaʻaiina, ua faaiilaina foʻi, ina ia avatu i le lima o le fasioti tagata.

12 “‘Le atalii e o le tagata, ia e alaga atu ma uiō, auā ua sau le pelu e faasagatau i loʻu nuu; ua faasagatau i taʻitaʻi uma o Isaraelu. Ua lafoina i latou i le pelu faatasi ma loʻu nuu. O lea, ia pōpō le ogāvae. 13 Ua faia se iloiloga, ae e faapefea la pe afai e lē oo le pelu i le tootoo? E lē faaauau pea ona iai lea mea,’ ua fetalai mai ai le Alii Pule Silisili Ese o Ieova.

14 “O oe le atalii e o le tagata, ia fai valoaga, ia po le isi alofilima i le isi alofilima, ia faatolu ona faapea atu, ‘O le pelu!’ O le pelu lea o le a fasiotia ai tagata. O le pelu o le a fasiotia ai se tasi, o lē ua sili, lea e siʻomia ai i latou. 15 Ina ia liusuavai ai le loto ma faatoʻateleina i latou ua faatoʻilaloina i o latou faitotoʻa uma o le aai, ou te faia se fasiotiga e ala i le pelu. Oi auē ua faia le pelu ina ia feʻilafi, ua faaiilaina mo le fasiotiga! 16 Ia e maʻai; ia e alu i le itu taumatau! Ia fuafua lou tulaga; ia e alu i le itu tauagavale! O so o se itu e faasaga i ai ou mata! 17 O aʻu foʻi ou te po le isi oʻu alofilima i le isi oʻu alofilima, ma ou te faaumaina loʻu ita. O aʻu o Ieova ua ou fai atu ai.”

18 Ua oo mai foʻi le afioga a Ieova iā te aʻu e faapea: 19 “O oe foʻi le atalii e o le tagata, ia e tusi i lalo ala e lua e oo mai ai le pelu a le tupu o Papelonia. E ō atu ala e lua mai i le atunuu e tasi, ia faatū se faailoilo i le auala; ma ia faatū i le mea e magalua ai le ala e agaʻi atu i le aai. 20 E ao ona totofi se ala e oo mai ai le pelu faasaga iā Rapa o le fanauga a Amoni, ma le isi e faasaga iā Iuta, o Ierusalema malupuipuia lea. 21 Ua tū saʻo le tupu o Papelonia i le fetaulaʻigaala, i le mea e magalua ai ala, ina ia faia ni valovaloga faataulāitu. Ua ia lūlū aū. Ua ia fesili atu e ala i faatagata; ma ua ia iloilo i le ate. 22 Ua i lona lima taumatau le tali o ana valovaloga faataulāitu iā Ierusalema, ia faatū ai meatau e lepetia ai, ia faatonuina ai le fasiotiga, ia ili le pū mo le taua, ia faatulaga meatau e lepetia ai i luma o faitotoʻa o le aai, ia tanu se mea mautiʻetiʻe, ma fausia ai se pā mo le taua. 23 Ua avea e peiseaʻī o se valovaloga pepelo i o latou manatu, o ē na faia tautoga iā i latou; ua ia toe manatuaina mea sesē, ina ia puʻea ai i latou.

24 “O lea, o le fetalaiga lenei a le Alii Pule Silisili Ese o Ieova, ‘O outou lava ua manatua ai a outou mea sesē ona ua faaalialia a outou solitulafono, ina ia iloa a outou agasala e tusa ma a outou mea ua faia, talu ai o lea ua manatua outou e puʻea lava outou e lima o o outou fili.’

25 “O oe foʻi le taʻitaʻi amioleaga o Isaraelu o lē ua toeitiiti a oti,  o lē ua oo mai lona aso i le taimi o mea sesē mulimuli, 26 o le fetalaiga lenei a le Alii Pule Silisili Ese o Ieova, ‘Ia aveese le pulou o le tupu ma aveese le palealii. O le a lē toe tutusa tulaga o mea. E faamaualugaina lē ua maulalo, ae e faamaulaloina lē ua maualuga. 27 O se faafanoga, o se faafanoga, o se faafanoga, lea o le a ou faia. E lē toe tuuina atu le palealii i se tasi seʻia afio mai lē ua iai le pule faaletulafono, ona ou tuuina atu lea iā te ia.’

28 “O oe le atalii e o le tagata, ia fai valoaga, ma ia e fai atu, ‘O le fetalaiga lenei a le Alii Pule Silisili Ese o Ieova e faatatau i le fanauga a Amoni ma e tusa ma faifaiga mai iā i latou.’ E ao ona e fai atu, ‘O le pelu, o le pelu ua tō aʻe mo le fasiotiga, ua faaiilaina ina ia faatamaʻia ai, ina ia feʻilafi, 29 ona o lo latou vaaia o se faaaliga mo oe, o se mea e lē moni, ona o a latou valovaloga pepelo ua faia mo oe, ina ia tuuina ai oe i luga o ua o ē ua fasiotia, o tane amioleaga o ē ua oo mai lo latou aso i le taimi o mea sesē mulimuli. 30 Ia toe faafoʻi le pelu i lona faamoega. O le a ou faamasinoina oe i le mea na faia ai oe, i le laueleele na e fanau ai. 31 Ou te sasaa ifo laʻu faasalaga i ou luga. Ou te feulaina oe i le afi o loʻu ita tele, ou te tuuina atu foʻi oe i lima o tamāloloa ua leai ni o latou mafaufau, o ē ua atamamai i le faafanoina o tagata. 32 O le a fai oe ma fafie i le afi. O le a tafe lou toto i le laueleele. E lē toe manatuaina oe, auā o aʻu o Ieova ua ou fai atu ai.’”

^ Eseki. 21:7 O lona uiga o le alu o le feʻau vai ona o le mataʻu.


Esekielu  22 : 1 - 31

22 Ua toe oo mai le afioga a Ieova iā te aʻu e faapea: 2 “O oe foʻi le atalii e o le tagata, pe e te faamasino ea, pe e te faamasino i le aai ua nofosala i le toto ma faailoa atu i ai ana mea inosia uma? 3 E ao ona e fai atu, ‘O le fetalaiga lenei a le Alii Pule Silisili Ese o Ieova: “Le aai e, ua faamasaa le toto i lona lotolotoi seʻia oo i le taimi o lona iʻuga, ua ia faia tupua inosia mo ia ina ia lē mamā ai, 4 ua e nofosala i le toto ua e faamasaaina, ua e lē mamā foʻi ona o tupua inosia ua e faia. Ua latalata mai lou iʻuga ona o oe, ma e te oo i le iʻuga o ou tausaga. O le mea lea ou te faia ai oe ma luma i nuu ma tauemuga i atunuu uma. 5 O oe lē e lē mamā i le igoa ma tele le fenuminumiaʻi, o le a tauemu mai iā te oe o atunuu e latalata mai ma atunuu e mamao. 6 Faauta foʻi! ua iā te oe taʻitaʻi o Isaraelu, ua taʻitasi ma lagolago e lona lima le faamasaaina o le toto. 7 Ua latou ʻinoʻino i tamā ma tinā ua iā te oe. Ua latou ave faagaoi mea a tagata ese e aumau i ou lotolotoi. Ua latou agaleaga i le tama e leai sona tamā ma le fafine ua oti lana tane ua iā te oe.”’”

8 “‘Ua e manatu faatauvaa i aʻu mea paia ma ua e solia aʻu sapati. 9 Ua iai iā te oe o ē e taufaaleaga, ina ia faamasaaina le toto; auā ua iā te oe i latou ua aai i taulaga i tupua i luga o mauga. Ua latou faia pea amioga matagā i ou lotolotoi. 10 O ou lotolotoi ua latou faaaliali ai le telenoa o se tamā; o ou lotolotoi foʻi ua latou faamāina ai se fafine ua lē mamā ona o lona maʻi masina. 11 O ou lotolotoi ua faia ai e se tamāloa mea inosia ma le avā a lana uō, ma ua faaleagaina e se tamāloa le avā a lona atalii i le faia o amioga matagā ma ia; ua faalumaina foʻi e se tamāloa lona tuafafine, o le afafine o lona tamā. 12 Ua latou taliaina se foaʻi i faiga faaalatua ina ia faamasaaina ai le toto i lou lotolotoi. Ua e talia pasene ma polofiti mai i nonogatupe, ma lou ave faagaoi ma le sauā o mea ua e maua ai tupe mai i au uō, ma ua e faagaloina ai aʻu,’ ua fetalai mai ai le Alii Pule Silisili Ese o Ieova.

13 “‘Faauta foʻi! ua pati oʻu lima i au tupe ua maua i auala lē tonu, ma au gaoioiga o le faamasaatoto ua faia i lou lotolotoi. 14 Pe e tumau ea lou loto ma malolosi pea ou lima i aso ou te gaoioi ai faasaga iā te oe? O aʻu lava o Ieova, ua ou fai atu ai ma ou te faia lava. 15 O le a ou faataapeapeina oe i nuu ma faasalalauina oe i atunuu, ou te faaumatia foʻi lou tulaga lē mamā mai iā te oe. 16 O oe foʻi o le a e faaleagaina oe i luma o nuu, ma o le a e iloa ai o aʻu lava o Ieova.’”

17 Ua oo mai foʻi le afioga a Ieova iā te aʻu e faapea: 18 “Le atalii e o le tagata, ua avea le aiga o Isaraelu ma otaota o siliva iā te aʻu. O i latou uma o ʻapamemea, o ʻapa, o uʻamea, ma pulu* i totonu o se ogaumu. Ua avea i latou ma otaota o siliva.

19 “O lea, o le fetalaiga lenei a le Alii Pule Silisili Ese o Ieova, ‘Talu ai ua avea outou uma ma otaota o siliva, o le mea lea ou te aoaoina ai outou i totonu o Ierusalema. 20 E pei ona aoaoina o le siliva, ʻapamemea, uʻamea, pulu, ma ʻapa i totonu o le ogaumu ma tapili ai le afi ina ia liusuavai ai ia mea, e faapea foʻi ona ou aoaoina outou i loʻu ita ma loʻu ita tele, ma o le a tapili ma faaliusuavai ai outou. 21 O le a ou faapotopoto faatasi outou ma tapili iā te outou i le afi o loʻu ita tele, ma o le a liusuavai ai outou i lona lotolotoi. 22 E pei o le faaliusuavaiina o le siliva i totonu o le ogaumu, e faapea foʻi ona faaliusuavaiina outou i lona lotolotoi; ma o le a outou iloa ai o aʻu lava o Ieova, ua ou sasaa ifo loʻu ita tele iā te outou.’”

23 Ua oo mai foʻi le afioga a Ieova iā te aʻu e faapea: 24 “Le atalii e o le tagata, ia e fai atu iā te ia, ‘O oe o le laueleele ua lē faamamāina, e leʻi totō ifo foʻi i ai le timu i le aso o le faasalaga. 25 Ua iai le taupulepulega leaga a ona perofeta ua iā te ia, e pei o se leona ua tagi leotele ma saeia lana manu ua maua. Ua latou faatamaʻia tagata. Ua latou aveina pea oloa ma mea tāua. Ua faatoʻateleina ona fafine ua oti a latou tane i lona lotolotoi. 26 Ua solia e ona ositaulaga aʻu tulafono, ma latou faaleagaina aʻu mea paia. Ua latou lē faaeseeseina le mea paia ma le mea faatauvaa, pe faaalia foʻi le eseesega o le mea lē mamā ma le mea mamā, ua liliuese o latou mata i aʻu sapati, ma ua taʻuleagaina ai aʻu i lo latou lotolotoi. 27 O perenise ua iā te ia, ua pei o ni luko ua saeia ni manu ua maua i le faamasaaina o le toto, i le faaumatiaina o tagata ina ia maua ai tupe i auala lē tonu. 28 Ua valiina e ana perofeta a latou amioga leaga i le vali paʻepaʻe, ua vaaia se faaaliga lē moni ma faia ni valovaloga pepelo mo i latou e faapea: “O le mea lenei ua fetalai mai ai le Alii Pule Silisili Ese o Ieova,” ae e leʻi fetalai mai ai lava Ieova. 29 Ua faia foʻi e tagata o le atunuu faufauga leaga ina ia ave faagaoi mea a tagata ma faoa faamalosi mea, ua latou agaleaga i lē ua puapuagatia ma lē ua mativa, ma ua latou ave faagaoi foʻi mea a le tagata ese e aumau e aunoa ma se faamasinogatonu.’

30 “‘Ua ou saʻili pea mai iā i latou o se tagata, o lē na te toe atiaʻe le pā maa, ma tū i le vaega ua lepetia o le pā i oʻu luma mo le atunuu, ina ia ou lē faafanoina ai; ae ou te leʻi maua lava se isi. 31 O le mea lea ou te sasaa ifo ai iā i latou aʻu faasalaga. O le a ou faaumatiaina i latou i le afi o loʻu ita tele. Ou te taui atu iā i latou e tusa ma o latou ala,’ ua fetalai mai ai le Alii Pule Silisili Ese o Ieova.”

^ Eseki. 22:18 O le uʻamea e vaivai toe faaʻefuʻefu lanu moana, e liusuavaigofie.


Esekielu  23 : 1 - 49

23 Ua oo mai foʻi le afioga a Ieova iā te aʻu e faapea: 2 “Le atalii e o le tagata, na iai ni fafine se toʻalua, o le fanau teine a le tinā e toʻatasi. 3 Na la faia faiga faatalitane i Aikupito. Na la faia faiga faatalitane a o talavou i laʻua. Na omia i inā o la susu, na tatao ai foʻi i inā o la susu a o teine muli i laʻua. 4 O o la igoa, o Aola lē e matua ma Aolipa lona uso, na fai i laʻua mo aʻu ma na fanaua e i laʻua o fanau tama ma fanau teine. Ae e tusa ma o la igoa, o Aola o Samaria lea, a o Aolipa o Ierusalema lea.

5 “Na faia e Aola faiga faatalitane a o i lalo o laʻu pule, na ia tuʻinanau pea iā i latou o ē na mananaʻo tele iā te ia, o tagata Asuria, o ē na latalata ane, 6 o kovana na oofu i ʻie lanu moana ma sui pule, o tauleleʻa aulelei i latou uma, o ʻautau uma i latou e tiʻetiʻe i solofanua. 7 Na ia faia pea ana faiga faatalitane iā i latou, o atalii sili uma o Asuria; na ia faaleagaina o ia lava ma i latou na ia tuʻinanau i ai, atoa ma a latou tupua inosia. 8 E na te leʻi tuua ana amioga faatalitane mai i Aikupito, auā na latou taooto ma ia i lona teineitiiti, na latou tataoina ona susu a o teine muli o ia, na latou tuʻinanau tele foʻi iā te ia ma faia pea feusuaʻiga lē mamā ma ia. 9 O le mea lea na ou tuuina atu ai o ia i lima o ē na mananaʻo tele iā te ia, i lima o atalii o Asuria, o ē na ia tuʻinanau i ai. 10 O i latou ia na faaalialia lona telenoa. Na latou ave ana fanau tama ma ana fanau teine, na latou fasiotia foʻi o ia i le pelu. Na leaga lona talaaga i fafine, ma na latou faaoo le faasalaga iā te ia.

11 “Ina ua iloa e lona uso o Aolipa lea mea, ona ia faasili lea o lona tuʻinanau i feusuaʻiga nai lo o le tuʻinanau o lona uso, na sili foʻi ana faiga faatalitane nai lo o le faitaaga a lona uso. 12 Auā na tuʻinanau o ia i atalii o Asuria, o kovana ma sui pule o ē na latalata ane, o ē na oofu i ofu mananaia, o ʻautau uma i latou e tiʻetiʻe i solofanua, o tauleleʻa aulelei i latou uma. 13 Talu ai na ia faaleagaina o ia lava, ona ou iloa ai lea, e tasi lava lo laʻua ala. 14 Na ia faateleina ana faiga faatalitane ina ua ia vaai i ata o tane ua vaneina i le puipui, o faatagata ua vaneina o tagata Kaletaia ua valiina i le vali mūmū, 15 ua fusi puimanava i fusipaʻu, ua i o latou ulu pulou ʻie e tautau pito, e foliga e pei o ni toa, o ia tupua uma, ua pei o atalii o Papelonia, na fananau i le atunuu o Kaletaia. 16 Ona tuʻinanau lea o ona mata iā i latou ma ua ia aauina atu avefeʻau iā i latou i Kaletaia. 17 Na ō mai pea iā te ia o atalii o Papelonia, i le moega e fefaaaliaʻi ai le alofa, ma faaleagaina o ia i feusuaʻiga lē mamā; na latou faaleagaina pea o ia, ona liliuese lea o lona loto ma ua ʻinoʻino iā i latou.

18 “Ua ia faaalialia pea ana amioga faatalitane ma faaalialia lona telenoa, ona liliuese lea o loʻu loto ma le ʻinoʻino i le faauō atu iā te ia, e pei ona liliuese o loʻu loto ma le ʻinoʻino i le faauō atu i lona uso. 19 Ua ia faateleina pea ana faiga faatalitane ma oo ai ina manatua aso o lona teineitiiti, ina ua ia talitane i Aikupito. 20 Na ia tuʻinanau pea e pei o aga a palake i a latou tane o ē e pei o latou itutino* o itutino o asini poʻa, ma o latou totogasā e pei o totogasā o solofanua poʻa. 21 Na e manaʻo pea i amioga matagā o lou teineitiiti, ona ua tatao pea ou susu talu ona e iai i Aikupito, ina ia faataunuu ai manaʻoga o ou susu a o e teineitiiti.

22 “O lea Aolipa e, o le fetalaiga lenei a le Alii Pule Silisili Ese o Ieova, ‘O le a ou faaoso o ē ua mananaʻo iā te oe e faasagatau iā te oe, o i latou ua liliuese ai lou loto ma le ʻinoʻino, ma o le a ou aumaia i latou e faasagatau iā te oe mai i itu uma, 23 o atalii o Papelonia, o tagata Kaletaia uma, o tane o Pekota, o Soa ma Koa, o atalii uma o Asuria faatasi ma i latou, o tauleleʻa aulelei, o kovana ma sui pule uma, o toa, o faufautua ua tofia, e tiʻetiʻe i latou uma i solofanua. 24 O le a latou ō mai e faasagatau iā te oe ma le paʻō tele o kariota o le taua ma uili, ma le faapotopotoga o tagata, o le talipupuni telē, o le tamaʻi talita ma le pulou tau. O le a latou faasagatau iā te oe mai i itu uma, ma o le a ou tuuina atu le pule iā i latou e faamasino ai, e latou te faamasinoina oe e tusa ma a latou faamasinoga. 25 Ou te faaalia loʻu ita tele faasaga iā te oe, ma o le a latou gaoioi ma le toʻatamaʻi faasaga iā te oe. O le a latou aveesea lou isu ma ou taliga, ma fasiotia i le pelu ou vaega o le a totoe. E latou te aveina au fanau tama ma au fanau teine, ma faatamaʻia au mea e totoe i le afi. 26 O le a latou tō ese ou ofu ma aveesea au teuga matagofie. 27 O le a ou faamutaina au amioga matagā, ma au faiga faatalitane mai i Aikupito; o le a lē toe tepa aʻe ou mata iā i latou, e te lē toe manatua foʻi Aikupito.’

28 “O le fetalaiga lenei a le Alii Pule Silisili Ese o Ieova, ‘Ou te tuuina atu oe i le lima o i latou ua e ʻinoʻino i ai, i le lima o i latou na liliuese ai lou loto ma le ʻinoʻino. 29 O le a latou gaoioi ma le ʻinoʻino iā te oe ma aveesea fua o au galuega uma ae tuu oe e telenoa ma lē lavalavā; o le a faalialia le telenoa o au faitaaga ma au amioga matagā ma au faiga faatalitane. 30 O le a oo ia mea iā te oe ona o lou saʻili atu i nuu ina ia faia ai faiga faatalitane, ma talu ai foʻi ua e faaleagaina oe lava i a latou tupua inosia. 31 Ua e savali i le ala o lou uso; ma ou te avatu i lou lima lana ipu.’

32 “O le fetalaiga lenei a le Alii Pule Silisili Ese o Ieova, ‘E te inu i le ipu a lou uso, lea e loloto ma lautele. E fai oe ma taulaʻiga o toēga ma tauemuga, auā ua taumasuasua le ipu. 33 O le a faatumuina oe i le onā ma le faanoanoa, ma le ipu o le ofo tele ma le faatafunaina, o le ipu a lou uso o Samaria. 34 O le a e inu i ai ma inu lava seʻia uma, o le a e galia toega o ana ipu omea, e te saeia ou lava susu. “O aʻu lava ua ou fai atu ai,” o le fetalaiga lea a le Alii Pule Silisili Ese o Ieova.’

35 “O lea o le fetalaiga lenei a le Alii Pule Silisili Ese o Ieova, ‘Talu ai ua e faagaloina aʻu ma ua e lafoaʻi aʻu i ou tua, o le mea lea e te selesele mai ai āuga o au amioga matagā ma au faiga faatalitane.’”

36 Ua toe fetalai mai Ieova iā te aʻu: “Le atalii e o le tagata, pe e te faamasino iā Aola ma Aolipa ma faailoa atu iā i laʻua a la mea inosia? 37 Auā ua la faia le mulilua ma ua iai le toto i o la lima, ua la faia le mulilua ma a laʻua tupua inosia. I le ma lea, o a la fanau na fananau iā te aʻu ua la susunuina i le afi e fai ma meaʻai a tupua. 38 E lē gata i lea, ua la faia lenei mea iā te aʻu: Ua la faaleagaina loʻu malumalu i lea aso, ua la solia foʻi aʻu sapati. 39 Ina ua la fasiotia a laʻua fanau e avatu i a laʻua tupua inosia, ona la ō mai ai lea i loʻu malumalu i lea aso ina ia faaleagaina ai, faauta! o le mea lea ua la faia i totonu o loʻu fale. 40 I le ma lea, ina ua la auina atu se avefeʻau i tane mai i se mea mamao, tagaʻi foʻi na ō mai i latou, na e tāʻele ma vali ou mata ma teuteu oe i teuga matagofie mo i latou. 41 Ona e nofo lea i le nofoa umi matagofie, ma ua saunia se laulau i luma, ma ua e tuu ai aʻu mea manogi ma laʻu suāuu. 42 Ua iai le leo o le motu o tagata ua fai faafiafiaga i inā ma ua aumaia foʻi tagata onanā mai i le toafa faatasi ma i latou, ua latou tuuina taulima i lima o ia fafine ma palealii matagofie i luga o o la ulu.

43 “Ona ou fai atu lea e faatatau iā te ia o lē ua loa ona faia le mulilua, ‘Peitaʻi na te faia pea ana faiga faatalitane, ioe o ia lava.’ 44 Ua latou ō ane pea iā te ia, e pei ona alu ane o se tasi i se fafine talitane; ua faapea foʻi ona latou ō atu iā Aola ma Aolipa o ni fafine e amio matagā. 45 Ae o tane amiotonu, o i latou na e faamasinoina o ia i le faamasinoga mo fafine mulilulua ma le faamasinoga mo fafine e faamasaatoto; auā o fafine mulilulua i laʻua ma ua iai le toto i o laʻua lima.

46 “O le fetalaiga lenei a le Alii Pule Silisili Ese o Ieova, ‘O le a oo mai se faapotopotoga e faasagatau iā i laʻua, ma e fai i laʻua ma mea e mataʻutia i le vaai, e faoa foʻi a laʻua mea. 47 E fetogia i laʻua i maa e le faapotopotoga, o le a fasiotia foʻi i laʻua i a latou pelu. O le a latou fasiotia a la fanau tama ma fanau teine, e susunuina foʻi o laʻua fale i le afi. 48 Ou te faamutaina amioga matagā i le atunuu, o le a faasaʻoina fafine uma lava, ina ia latou lē toe faia e tusa ma a oulua amioga matagā. 49 E latou te faaoo iā te oulua le faasalaga o a oulua amioga matagā, ma lua te selesele i āuga o a oulua agasala sa faia ma o oulua tupua inosia; ma o le a oulua iloa ai o aʻu lava o le Alii Pule Silisili Ese o Ieova.’”

^ Eseki. 23:20 Po o le “totogasā o le tane.”


Esekielu  24 : 1 - 27

24 Ua oo mai le afioga a Ieova iā te aʻu i le tausaga lona iva, i le masina lona sefulu, i le aso sefulu o le masina e faapea: 2 “Le atalii e o le tagata, ia e tusia le igoa o le aso, o le aso lava lenei. Ua osofaʻia e le tupu o Papelonia Ierusalema i lenei lava aso. 3 Ia e fatu se faaupuga masani e uiga i le aiga fouvale, ma ia e fai atu iā i latou,

“‘O le fetalaiga lenei a le Alii Pule Silisili Ese o Ieova: “Ia tuu i luga o le afi le ulo e telē le gutu; ia tuu i ai ma sasaa i ai vai. 4 Ia aoao mai i ai tufaaga, o tufaaga lelei uma, o le alagavae ma le alagalima; ia faatumu foʻi i ivi e sili ona lelei. 5 Ia aumai se mamoe e sili ona lelei, ma ia tuu faataamilo ogālaau i lalo o le ulo. Ia tunu ona tufaaga, ma ia faavela ponaivi o i totonu o le ulo.”’”

6 “O lea, o le fetalaiga lenei a le Alii Pule Silisili Ese o Ieova, ‘Oi talofa i le aai e faia faiga faamasaatoto, o le ulo e telē lona gutu, o le ʻele lea ua i totonu, o le ʻele foʻi lea e leʻi alu ese mai i le ulo! Ia auauaʻi ona aumai i fafo o tufaaga; aua neʻi fai i ai se vili. 7 Auā o loo i totonu iā te ia lona lava toto. Ua ia tuu i le pito i luga e iila o le papa. E na te leʻi sasaaina i le eleele, ina ia ufitia ai e le pefu. 8 Ina ia faatupu le ita tele ma faaoo i ai le tauimasui, ua ou tuu ai lona toto i le pito i luga e iila o le papa, ina ia lē ufitia ai.’

9 “O lea, o le fetalaiga lenei a le Alii Pule Silisili Ese o Ieova, ‘Oi talofa i le aai e faia faiga faamasaatoto! Ou te faia le faaputuga ia telē. 10 Ia faateleina ogālaau. Ia tutu le afi. Ia faavela lelei le aano. Ia sasaa le sua, ma ia matuā faavevela ponaivi. 11 Ia tuu le ulo i luga o ona malala e aunoa ma se mea e iai ina ia faavevela ai; ia vevela ai foʻi ona ʻapamemea, ma ia liusuavai ai lona lē mamā o loo i totonu. Ia faaumatia ai le ʻele i le afi. 12 O galuega mamafa! Ua iʻu ina lē lavā ai, ae e lē aveesea ai le tele o ona ʻele. Ia lafo i le afi faatasi ma ona ʻele!’

13 “‘Ua iai amioga matagā i au faiga lē mamā. O le mea lea na ou faamamā ai iā te oe, peitaʻi e lē mamā lava oe mai i au faiga lē mamā. E te lē mamā lava seʻi vaganā ua ou faataunuuina loʻu ita iā te oe. 14 O aʻu o Ieova ua ou fai atu ai. O le a oo mai lava, ma ou te faia lava. Ou te lē faatamala lava, ou te lē faapelepele foʻi pe suia loʻu manatu. O le a latou faamasinoina oe e tusa ma ou ala ma au mea na fai,’ ua fetalai mai ai le Alii Pule Silisili Ese o Ieova.”

15 Ua oo mai foʻi le afioga a Ieova iā te aʻu e faapea: 16 “Le atalii e o le tagata, ou te aveesea mai iā te oe lē ua e faapelepele i ai e ala i le mala, aua e te tuʻi i lou fatafata, aua foʻi e te tagi pe maligi ou loimata. 17 Ia e mapusela e aunoa ma le tautala. Aua e te faavauvau ona o ē ua feoti. Ia e sai lou pulouʻie i lou ulu, ma ia faaseevaeina ou vae i seevae. Aua foʻi e te ufitia le ʻavaaluga ma aua e te ʻai i meaʻai mai i tagata.”

18 Ona ou tautala atu lea i le nuu i le taeao, ae ua vaivai laʻu avā ma oti ai i le afiafi. Ona ou faia lea i le taeao e pei ona poloaʻiina ai aʻu. 19 Ua fesili mai pea le nuu iā te aʻu e faapea: “Pe e te lē taʻu mai ea iā i matou pe e faapefea ona aafia i matou i ia mea o loo e faia?” 20 Ona ou fai atu lea iā i latou: “Ua oo mai le afioga a Ieova iā te aʻu e faapea, 21 ‘Ia fai atu i le aiga o Isaraelu: “O le fetalaiga lenei a le Alii Pule Silisili Ese o Ieova, ‘O lenei, ou te faaleagaina loʻu malumalu, o le malosi tou te mitamita ai, o le mea ua outou faapelepele i ai, o le taulaʻiga lea o lo outou tigā alofa, ma e fasiotia foʻi i le pelu a outou fanau tama ma fanau teine, o ē na outou tuua i mea ua latou iai nei. 22 O le a outou faia e pei ona ou faia. Tou te lē ufitia ʻavaaluga, tou te lē aai foʻi i meaʻai mai i tagata. 23 O le a iai pulouʻie i o outou ulu, ma o le a iai seevae i o outou vae. O le a outou lē tuʻi iā te outou lava pe tou te fetagisi, ma o le a tauau ina mou atu outou i a outou mea sesē, o le a outou feoi iā te outou lava. 24 E fai Esekielu ma faailoga iā te outou. E tou te faia e tusa ma mea na ia faia. Pe a oo mai lea mea, ona outou iloa ai lea o aʻu o le Alii Pule Silisili Ese o Ieova.’”’”

25 “A o oe le atalii e o le tagata, pe e lē o le aso ea lea ou te aveese ai mai iā i latou lo latou nofoaga malupuipuia, o le mea matagofie o loo latou olioli ai, o le mea e latou te faapelepele i ai, ma le mea e naunau i ai o latou loto, o a latou fanau tama ma a latou fanau teine, ma 26 o lea aso o le a sau ai iā te oe lē ua sola ese ina ia faalogo ai taliga i se tala? 27 O lea aso, o le a tautala atu ai lou gutu i lē ua sao, e te tautala ai ma e lē toe gūgū; e avea oe ma faailoga iā i latou, ona latou iloa ai lea o aʻu lava o Ieova.”

Esekielu  25 : 1 - 17

25 Ua toe oo mai le afioga a Ieova iā te aʻu e faapea: 2 “Le atalii e o le tagata, ia faasaga atu ou mata i le fanauga a Amoni, ma faia valoaga e faasagatau iā i latou. 3 E ao ona e fai atu i le fanauga a Amoni, ‘Inā faalogo mai ia i le afioga a le Alii Pule Silisili Ese o Ieova. O le fetalaiga lenei a le Alii Pule Silisili Ese o Ieova: “Talu ai ua e faapea mai, ua ā la! e faatatau i loʻu malumalu ona ua faaleagaina, ma le eleele o Isaraelu ona ua faatafunaina, faapea foʻi i le aiga o Iuta, ona ua ave faapagota i latou i se isi atunuu, 4 o lea, ou te tuuina atu ai oe i tagata mai i Sasaʻe e fai mo i latou, e latou te faatūina o latou nofoaga e siʻomia i le pā i lou laueleele ma faatū foʻi o latou faleʻie i lou laueleele. E latou te aai i au faaeleeleaga ma latou feinu i lou suāsusu. 5 O le a ou faia Rapa ma fanua e aai ai kamela, ma le laueleele o le fanauga a Amoni e fai ma mea e mālōlō ai lafumanu; o le a outou iloa ai o aʻu lava o Ieova.”’”

6 “O le fetalaiga lenei a le Alii Pule Silisili Ese o Ieova, ‘Talu ai na patipati ou lima ma tatū ou vae, na e fiafia pea ma aamu i lou loto e faatatau i le laueleele o Isaraelu, 7 o lea o aʻu lava; ou te faaloaloa atu loʻu lima faasaga iā te oe, o le a ou tuuina atu oe e fai ma mea e faoa e atunuu; o le a ou faaumatia oe mai i tagata ma faafanoina oe mai i atunuu. Ou te faaumatia oe ma o le a e iloa ai o aʻu lava o Ieova.’

8 “O le fetalaiga lenei a le Alii Pule Silisili Ese o Ieova, ‘Talu ai ua faapea mai Moapi ma Seira: “Faauta foʻi! E pei le aiga o Iuta o isi nuu uma,” 9 o lea, ou te faaavanoaina ai mea malifa o Moapi i fili, o ona aai foʻi i ona tuaoi, o aai ia e faamatagofie ai le atunuu, o Petesemota, o Paalameona e oo atu i Kiriataima. 10 Ou te tuuina atu i tagata mai i Sasaʻe faatasi ma le fanauga a Amoni e fai mo i latou, ina ia lē toe manatua ai le fanauga a Amoni i nuu. 11 Ou te faaoo atu le faasalaga iā Moapi; ona latou iloa ai lea o aʻu lava o Ieova.’

12 “O le fetalaiga lenei a le Alii Pule Silisili Ese o Ieova, ‘Talu ai ua tauimasui Etoma i le aiga o Iuta, ua latou faia pea mea sesē ma ua latou taui atu iā i latou, 13 o lea, o le fetalaiga lenei a le Alii Pule Silisili Ese o Ieova: “O le a ou faaloaloa loʻu lima e faasagatau iā Etoma, ma faaumatia ai tagata ma manu lalata o iai, o le a ou faatafunaina lea nofoaga e amata mai i Timanu e oo atu i Titana. O le a fasiotia i latou i le pelu. 14 ‘Ou te faaoo atu laʻu tauimasui iā Etoma e ala i le lima o loʻu nuu o Isaraelu; ma latou faia iā Etoma e tusa ma loʻu ita ma loʻu ita tele; ma o le a latou iloa ai laʻu tauimasui,’ ua fetalai mai ai le Alii Pule Silisili Ese o Ieova.”’

15 “O le fetalaiga lenei a le Alii Pule Silisili Ese o Ieova, ‘Talu ai na tauimasui tagata o Filisitia, ma ua latou faia pea le tauimasui ma le tauemu i le loto, ina ia faaleagaina ai atoa ma le ita umi, 16 o le mea lea, o le fetalaiga lenei a le Alii Pule Silisili Ese o Ieova: “Ou te faaloaloa atu loʻu lima e faasagatau i tagata Filisitia, ou te fasiotia tagata Kereti ma faaumatia isi o loo totoe i le talafatai. 17 O le a ou faaoo iā i latou le tauimasui tele, ma aʻoaʻiga mamafa; ma o le a latou iloa ai o aʻu lava o Ieova pe a ou faaoo atu iā i latou laʻu tauimasui.”’”

Esekielu  26 : 1 - 21

26 Ua oo mai le afioga a Ieova iā te aʻu i le tausaga lona sefulu tasi, i le aso muamua o le masina e faapea: 2 “Le atalii e o le tagata, talu ai ua faapea atu Turo e faasagatau iā Ierusalema, ‘Ua ā la! ua lepetia o ia, o ia na fai ma faitotoʻa o nuu! O le a manuia la aʻu. O le a faatamaoaiga aʻu, ae e faatafunaina o ia,’ 3 o lea, o le fetalaiga lenei a le Alii Pule Silisili Ese o Ieova, ‘Turo e, o aʻu lava ou te faasagatau atu iā te oe, ou te aumaia le tele o atunuu e faasagatau iā te oe, e pei o le fafati mai o galu o le sami. 4 O le a latou soloia pā o Turo ma lepeti ona ʻolo, o le a ou tafi mamā ese lona pefu mai iā te ia ma fai o ia ma mea pito i luga e iila o le papa. 5 E fai o ia ma mea e faalalā ai upega i totonu o le sami.’

“‘Auā ua ou fai atu ai,’ o le fetalaiga lea a le Alii Pule Silisili Ese o Ieova, ‘e fai foʻi o ia ma mea e faoa a nuu. 6 O le a fasiotia foʻi i le pelu i latou e nonofo i uta i ona tamaʻi aai, ona iloa ai lea e tagata o aʻu lava o Ieova.’

7 “O le fetalaiga lenei a le Alii Pule Silisili Ese o Ieova: ‘O aʻu lava ou te aumaia Nepukanesa le tupu o Papelonia mai i le itu i mātū e faasagatau iā Turo, o le tupu o tupu, faatasi ma solofanua ma kariota o le taua, o ʻautau tiʻetiʻe solofanua, ma le faapotopotoga o tagata e oo foʻi i le anoanoaʻi o tagata. 8 O le a ia fasiotia i le pelu i latou e nonofo i uta i ou tamaʻi aai, o le a ia faia se pā mo le taua e faasaga iā te oe, e na te tanu foʻi se mea mautiʻetiʻe e faasaga iā te oe ma sii aʻe se talipupuni telē e faasagatau ai iā te oe; 9 e na te faatonutonu atu lana meatau* e lepetia ai ou pā, o le a ia soloia ou ʻolo i ana pelu. 10 O le a ufitia oe i le pefu ona o le anoanoaʻi o ana solofanua. O le a lūlūina ou pā ona o le paʻō o ʻautau tiʻetiʻe i solofanua, o uili ma kariota o le taua, pe a ulu atu o ia i faitotoʻa o ou pā, e pei ona ulu atu i le aai ua matala ona ua soloia vaega o le pā. 11 O le a solia ou auala e atigivae o ana solofanua. E na te fasiotia ou tagata i le pelu, e lafoina i le eleele ou poutū malolosi. 12 O le a latou faaleagaina ou alāmanuia ma faoa au mea e faatau atu, ma soloia ou pā, o le a latou lepetia foʻi ou fale mananaia. O le a latou lafoina i totonu o le vai au maa, o au laupapa ma ou eleele.’

13 “‘Ou te faaiʻuina le leotele o au pesega, e lē toe lagonaina le leo o au kitara.* 14 O le a fai oe ma mea pito i luga e iila o le papa. O le a fai oe ma mea e faalalā ai upega. E lē toe fausiaina lava oe; auā o aʻu o Ieova ua ou fai atu ai,’ o le fetalaiga lea a le Alii Pule Silisili Ese o Ieova.

15 “O le fetalaiga lenei a le Alii Pule Silisili Ese o Ieova iā Turo, ‘Pe e lē lūlūina ea motu i le taalili o lou paʻū, pe a feoi ē ua tugā o latou manuʻa, pe a iai le fasiotiga iā te oe? 16 O le a ō ifo taʻitaʻi o le sami mai i o latou nofoālii ma aveese o latou ofu talaloa lima puupuu, ma tō ese o latou ofu ua teuteuina. O le a latou oofu i le gatete. O le a latou nonofo i le eleele, ma e latou te gatete pea i taimi uma ma sioa ma le ofo iā te oe. 17 E latou te lagi foʻi iā te oe se pese o le auēga ma faapea atu iā te oe:

“ʻ“Auē ua faaumatia oe, o lē sa nonofo ai tagata mai i le sami, le aai taʻutaʻua e, o lē na malosi i le sami, o ia ma ē na nonofo iā te ia, o ē na faaoo lo latou mataʻutia iā i latou uma ua nonofo i le lalolagi! 18 O lenei, e gatete motu i le aso o lou paʻū. E atuatuvale foʻi motu i le sami ona o lou mavae atu.”’

19 “O le fetalaiga lenei a le Alii Pule Silisili Ese o Ieova, ‘Pe a ou faia oe ma aai ua faatafunaina, e pei o aai ua lē aināina, pe a ou ave aʻe vai loloto i ou luga ma ufitia ai oe i vai e tele, 20 o le a ou ave ifo oe e pei ona ou ave ifo o isi uma i le lua, o le mea ua iai ē ua leva ona feoti, ma ou te tuuina oe i le mea e sili ona maulalo o le eleele, faatasi ma isi nofoaga ua leva ona faatafunaina, faatasi ma i latou e ō ifo i le lua, ina ia lē toe aināina oe; ma ou te faamatagofieina le laueleele o ē o loo ola.

21 “‘Ou te faapuapuagatiaina oe i mala, ma e te lē toe iai; e fiu e saʻili iā te oe ae e lē toe maua oe i aso uma,’ ua fetalai mai ai le Alii Pule Silisili Ese o Ieova.”

^ Eseki. 26:9 O se masini e lepetia ai pā.


^ Eseki. 26:13 O se meafaifaaili anamua e ese mai i le kitara i aso nei. O le upu Peretania, o le harp.


Esekielu  27 : 1 - 36

27 Ua oo mai foʻi le afioga a Ieova iā te aʻu e faapea: 2 “O oe foʻi le atalii e o le tagata, ia fatu se pese o le auēga e uiga iā Turo, 3 e ao ona e fai atu iā Turo,

“‘O oe lenā o loo nofo i le mea e ui atu ai i le sami, le fafine faatauʻoa o tagata o motu e tele, o le fetalaiga lenei a le Alii Pule Silisili Ese o Ieova: “Turo e, ua e faapea ane, ‘O aʻu ua atoatoa loʻu lalelei.’ 4 Ua iai ou oganuu i le ogatotonu o le sami. Ua faaatoatoaina e ou tufuga lou lalelei. 5 Na latou fausia ou laupapa i laau o le perosi mai i Senira. Na latou faia lou fanā mai i le laau o le arasi mai i Lepanona. 6 Na latou fausia ou foe mai i laau tetelē o Vasana. Na latou faia lou taumua mai i le laupapa o le tasura ua teuteuina i nifo elefane mai i atumotu o Kitimo. 7 O le ʻie lino lanu eseese mai i Aikupito na faia ai lou ʻie telē, ina ia faia ma ou lā. O filo lanu moana ma fulufulu mamoe ua vali lanu mūmū violē mai i atumotu o Elisa, na faia ai lou faapaologa i lou fogāvaa.

8 “ʻ“Na fai tagata o Saitonu ma Arati ma ou alo vaa. Turo e, na fai ou tagata atamamai na iā te oe ma ou ʻauvaa. 9 Na fai toeaina o Kavali ma ona tagata atamamai na iā te oe ma ē na pulutiina ou vaa ina neʻi mama. Na iā te oe foʻi o vaa uma o le sami, ma o latou tautai ina ia fefaatauaʻi ai oloa. 10 Na iai i au ʻautau o tagata o Peresia, o Luti ma tane o Futu e fai ma ou fitafita. Na latou tautau talipupuni ma puloutau iā te oe. O i latou ia na faamatagofieina oe. 11 O tagata Arati ma au ʻautau na iai i latou i luga o ou pā i itu uma, ma na iai foʻi tane totoa i ou ʻolo. Na latou faatautau a latou talita lapotopoto i itu uma o ou pā. Na latou faaatoatoaina lou lalelei.

12 “ʻ“O Tasesa o lau faatauʻoa lea ona o le anoanoaʻi o oloa tāua eseese. Na e avatu au oloa ina ia maua mai ai ana siliva, o uʻamea, o ʻapa ma le pulu.* 13 O Iavana, o Tupalu ma Meseko o ē na fai a outou fefaatauaʻiga. Na e avatu au oloa ina ia maua ai tagata ma mea e faia i le ʻapamemea. 14 Na e avatu au oloa i le aiga o Tokaremo ina ia maua mai ai solofanua, o solofanua foʻi mo le taua ma asini.* 15 O atalii o Titana o au faipisinisi ia; na tele atumotu na e faafaigaluegaina e fai ma au faatauʻoa; na latou avatu iā te oe ni meaalofa o nifo elefane ma laau uliuli tāua.* 16 O Etoma o lau faatauʻoa lea ona o le anoanoaʻi o mea na e faia. Na e avatu au oloa ina ia maua mai ai o nofeka, o fulufulu mamoe ua vali lanu mūmū violē, o ʻie sili ona lelei, o maa tāua* ma maa mūmū.*

17 “ʻ“O Iuta ma Isaraelu o au faipisinisi ia. Na e avatu au oloa ina ia maua mai ai le saito mai i Meniti, o meaʻai faapitoa, o meli, o suāuu ma le pasama.

18 “ʻ“O Tamaseko o lau faatauʻoa lea i le faia o fefaatauaʻiga o le tele o mea na e faia, ona o le tele foʻi o au oloa tāua eseese uma; na ia aumaia le uaina mai i Elepona, ma fulufulu mamoe ʻefuʻefu mūmū. 19 Na aumaia e Vetana ma Iavana mai i Usala a latou oloa ina ia maua ai au oloa. Na e avatu au mea ina ia maua ai uʻamea ua faia ai teuteu, o le kesia* ma le tolo. 20 Na e faia fefaatauaʻiga ma Titana ina ia maua mai ai ʻie ua lalagaina faapitoa mo nofoa e tuu i luga o manu. 21 O tagata Arapi ma taʻitaʻi uma o Kitara o tagata faatauʻoa ia na e faafaigaluegaina. Na latou fai fefaatauaʻiga ma oe i tamaʻi mamoe poʻa, o mamoe poʻa ma ʻoti poʻa. 22 O faatauʻoa o Seepa ma Ragama, o i latou ia o faatauʻoa iā te oe; na e avatu au oloa ina ia maua mai ai mea manogi eseese e sili ona lelei, o maa tāua eseese uma ma auro. 23 O Karana, o Kane ma Etena, o faatauʻoa mai i Seepa, o Asura ma Kilemata o faatauʻoa ia iā te oe. 24 O i latou na faia fefaatauaʻiga i ou maketi o fefaatauaʻiga o ofu mananaia, o ofu talaloa lanu moana ma lanu eseese, o kapeta e lua lanu, ma maea ua fili mau lelei.

25 “ʻ“Na fai vaa o Tasesa ma mea e laʻu ai au oloa mo fefaatauaʻiga, ma na faatamaoaigaina oe ma matuā mamalu lava oe i totonu o le vasaloloa.

26 “ʻ“Ua avatu oe e i latou e alo vaa i le moana sausau. Ua nutililiiina oe e le matagi mai i sasaʻe i totonu o le vasaloloa. 27 O au mea tāua, o au oloa, o au mea mo fefaatauaʻiga, o tautai, o lau ʻauvaa, o ē e pulutiina ou vaa ina neʻi mama, o ē na fefaatauaʻi ma oe a latou oloa, o au ʻautau uma o ē o loo iā te oe, ma ou faapotopotoga uma ua i ou lotolotoi, o le a faaumatia i latou i le ogatotonu o le vasa i le aso o lou paʻū.

28 “ʻ“O le a lūlūina le laufanua taalaelae i le leo o le alalaga o au ʻauvaa. 29 O i latou uma o ē e alo foe, o tautai, o ʻauvaa uma o le sami, o le a ō ifo i latou mai i o latou vaa; o le a tutū i latou i le laueleele. 30 O le a latou vāvāō ona o oe ma e latou te fetagisi lava ona o le lototigā. E latou te asu aʻe le pefu i o latou ulu. E latou te taafili foʻi i le lefulefu. 31 E sele mamā o latou ulu ma tula ai ona o oe, e oofu i ʻie talatala ma fetagisi ma le lototigā ona o oe ma tagiauē. 32 O lo latou faanoanoa ona o oe, o le a latou fatu ai se pese o le auēga, ma usu e faatatau iā te oe,

“ʻ“‘O ai ea e pei o Turo, e pei o ia o lē ua oo mai lona iʻuga i le ogatotonu o le sami? 33 Ina ua ave aʻe au oloa mai i le vasa, na e faamalieina ai le toʻatele o tagata. Na tamaoaiga tupu o le lalolagi i le tele o au mea tāua ma au oloa o fefaatauaʻiga. 34 A o lenei ua nutililiia oe e le vasaloloa, i le loloto o le moana. Ua faaumatia au oloa o fefaatauaʻiga ma lau faapotopotoga atoa ua iā te oe. 35 O tagata uma e nonofo i atumotu, o le a latou sioa iā te oe ma le ofo tele, ma o le a gatete foʻi o latou tupu ona o le mataʻutia o mea. O le a foliga popole tagata. 36 O le a tuufaaili atu iā te oe le ʻaufaatauʻoa mai i nuu. O le a puapuagatia oe i mala faafuaseʻi, ma o le a e lē toe iai i aso uma lava.’”’”

^ Eseki. 27:12 O le uʻamea e vaivai toe faaʻefuʻefu lanu moana, e liusuavaigofie.


^ Eseki. 27:14 Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.


^ Eseki. 27:15 O le laau e uliuli le ogatotonu o le ogālaau. O le upu Peretania o le ebony.


^ Eseki. 27:16 Po o “ʻamu.” I le taimi na tusia ai le Tusi Paia, sa iai ni ituaiga o ʻamu e tautele.


^ Eseki. 27:16 E taʻua i le faa-Peretania o rubies.


^ Eseki. 27:19 O le laau o le kinamoni po o mea e maua mai ai.


Esekielu  28 : 1 - 26

28 Ua oo mai foʻi le afioga a Ieova iā te aʻu e faapea: 2 “Le atalii e o le tagata, ia e fai atu i le taʻitaʻi o Turo, ‘O le fetalaiga lenei a le Alii Pule Silisili Ese o Ieova:

“ʻ“Ua faualuga lou loto, ma ua e faapea mai pea, ‘O aʻu o se atua. Ua ou nofo i le nofoa o le atua i le ogatotonu o le vasaloloa,’ ae o oe o le tagata e lē o se atua, ma ua e manatu pea iā te oe o se atua, 3 faauta foʻi! ua sili lou poto nai lo o Tanielu. E leai se mealilo e te lē o malamalama i ai. 4 O lou atamai ma lau faautaga loloto ua e tamaoaiga ai, ua e maua ai pea auro ma siliva i ou fale teuoloa. 5 Ona o le tele o lou atamai ma au fefaatauaʻiga, ua tele ai lou tamaoaiga, ma ua faualuga ai lou loto ona o lou tamaoaiga.”’

6 “‘O lea, o le fetalaiga lenei a le Alii Pule Silisili Ese o Ieova: “Talu ai ua e manatu pea iā te oe lava o se atua, 7 o lea, ou te aumai ai iā te oe o tagata ese, o pule sauā mai i nuu, ma e latou te tō aʻe lava a latou pelu e faasagatau ai i le matagofie o lou atamai ma faaleagaina ai lou mamalu tele. 8 O le a latou ave ifo oe i le lua, ma e te oti lava e pei o le tagata ua fasiotia i le ogatotonu o le vasaloloa. 9 Pe e te lē faapea mai ea i luma o lē e fasioti iā te oe, ‘O aʻu o le atua,’ ae o oe o le tagata e lē o se atua, i lima o i latou e faalumaina oe?”’

10 “‘E te oti i lima o tagata ese e pei o le oti o ē e lē peritomeina, auā o aʻu lava ua ou fai atu ai,’ ua fetalai mai ai le Alii Pule Silisili Ese o Ieova.”

11 Ua oo mai foʻi le afioga a Ieova iā te aʻu e faapea: 12 “Le atalii e o le tagata, ia fatu se pese o le auēga e faatatau i le tupu o Turo, ma e ao ona e fai atu iā te ia, ‘O le fetalaiga lenei a le Alii Pule Silisili Ese o Ieova:

“ʻ“O oe o le faamaufaailoga o le lelei atoatoa, ua tumu foʻi oe i le atamai ma ua atoatoa lou matagofie. 13 Sa e iai i Etena i le faatoʻaga a le Atua. Na ufitia oe i maa tāua o le salikea, o le topasi, o le ialoma; o le tasesa, o le maa soama ma le iasepi; o le safaira, o le nofeka ma le samaraki; o maa tāua taʻitasi ia na ufitia ai oe na teuteuina i le auro. Na saunia ia mea i le aso na faia ai oe. 14 O oe o le kerupi ua faauuina o lē o loo faamalumalu, ma ua ou tuuina ai oe. Sa e iai i le mauga paia o le Atua. Sa e fesavaliaʻi i totonu o maa aasa. 15 Sa lē ponā ou ala mai i le aso na faia ai oe seʻia oo ina iloa lau amiolētonu.

16 “ʻ“Ona o le tele o au fefaatauaʻiga, ua faatumuina ai oe i le sauā, ma ua e agasala ai. Ou te aveesea oe mai i le mauga o le Atua o sē ua faaleagaina, ou te faaumatia foʻi oe mai i totonu o maa aasa, le kerupi e o loo faamalumalu.

17 “ʻ“Ua faualuga lou loto ona o lou aulelei. Ua e faaleagaina lou atamai ona o lou mamalu tele. Ou te lafoina oe i le eleele. Ou te tuuina oe i luma o tupu ina ia latou vaavaai atu iā te oe.

18 “ʻ“Ona o le tele o au mea sesē, ma le lē tonu o au fefaatauaʻiga, ua e faaleagaina ai au mea paia. O le a ou aumaia se afi mai i totonu o oe. O le mea lenā e faatamaʻia ai oe. Ou te faia oe ma lefulefu i le eleele i luma o i latou o loo vaavaai atu iā te oe. 19 O i latou uma e iloaina oe mai i nuu, o le a sioa atu iā te oe ma le ofo. O le a e puapuagatia i mala faafuaseʻi, o le a e lē toe iai i aso uma lava.”’”

20 Ua oo mai foʻi le afioga a Ieova iā te aʻu e faapea: 21 “Le atalii e o le tagata, ia faasaga atu ou mata i Saitonu ma faia valoaga e faasagatau atu iā te ia. 22 Ia e fai atu, ‘O le fetalaiga lenei a le Alii Pule Silisili Ese o Ieova: “Saitonu e, ou te faasagatau atu iā te oe, o le a faamamaluina lava aʻu i ou lotolotoi; ma o le a iloa ai e tagata o aʻu lava o Ieova pe a ou faaoo atu le faasalaga iā te ia ma faapaia ai aʻu i lona lotolotoi. 23 Ou te faaoo atu le faamaʻi iā te ia ma o le a iai le faamasaatoto i ona auala. E faasaga foʻi le pelu i ona itu uma, e feoti i latou o loo i lona lotolotoi; ma o le a iloa ai e tagata o aʻu lava o Ieova. 24 O le a lē toe iai i le aiga o Isaraelu le alou mai i se mea matuitui po o se mea talatala e tigā ai mai iā i latou o siʻomiaina i latou, o ē ua manatu faatauvaa iā i latou; ma o le a iloa ai e tagata o aʻu lava o le Alii Pule Silisili Ese o Ieova.”’

25 “‘O le fetalaiga lenei a le Alii Pule Silisili Ese o Ieova: “Pe a ou faapotopotoina le aiga o Isaraelu mai i nuu na faataapeapeina i ai i latou, o le a faapaiaina aʻu ona o i latou i luma o atunuu. O le a nonofo i latou i lo latou eleele na ou avatu i laʻu auauna o Iakopo. 26 O le a latou nonofo ma le saogalemu ma fau fale ma totō togāvine, e latou te nonofo ma le saogalemu pe a ou faaoo atu le faasalaga iā i latou uma ua manatu faatauvaa iā i latou o ē o loo siʻomiaina i latou; ona latou iloa ai lea o aʻu lava o Ieova lo latou Atua.”’”

Esekielu  29 : 1 - 21

29 Ua oo mai foʻi le afioga a Ieova iā te aʻu i le tausaga lona sefulu, i le masina lona sefulu, i le aso e sefulu lua o le masina e faapea: 2 “Le atalii e o le tagata, ia faasaga atu ou mata iā Farao le tupu o Aikupito, ma faia valoaga e faasagatau atu iā te ia ma e faasagatau atu foʻi i Aikupito uma. 3 Ia e fai atu ma faapea atu, ‘O le fetalaiga lenei a le Alii Pule Silisili Ese o Ieova: “Farao e le tupu o Aikupito, ou te faasagatau atu iā te oe, o le meaola lapoʻa o le sami o loo taatia ma faaloaloa i totonu o ona alāvai o le Naila, o lē na faapea mai, ‘O aʻu e ana le Vaitafe o le Naila, o aʻu foʻi, na ou faia mo aʻu lava.’ 4 O le a ou tuuina mātau* i ou auvae ma faapogaia iʻa o lou alāvai o le Naila e pipii i ou una. O le a ou ave aʻe oe mai i totonu o ou alāvai o le Naila atoa ma iʻa uma o ou alāvai o le Naila ia e pipii i ou una. 5 Ou te lafoaʻia oe i le toafa, o oe atoa ma iʻa o ou alāvai o le Naila. O le a e paʻū i le laueleele. O le a lē aoaoina vaega o lou tino pe e faaputuputuina. O le a ou avatu oe e fai ma meaʻai a manufeʻai o le lalolagi ma manufelelei o le lagi. 6 O le a iloa ai e ē o nonofo i Aikupito, o aʻu lava o Ieova, talu ai na pei o se ū la latou lagolagosua i le aiga o Isaraelu. 7 Ina ua latou uu oe i o latou lima, ona tuʻimomomo ai lea o oe ma masae ai o latou tauʻau ona o oe. Ina ua latou totoo iā te oe, ona e gau ai lea ma gatete ai o latou puimanava ona o oe.”

8 “‘O lea, o le fetalaiga lenei a le Alii Pule Silisili Ese o Ieova: “Ou te faaoo iā te oe le pelu ma ou faaumatia mai iā te oe tagata atoa ma manu lalata. 9 E faatafunaina ma faagaogaoina le laueleele o Aikupito; ma o le a latou iloa ai o aʻu lava o Ieova, talu ai ua ia faapea ane, ‘O aʻu e ana le Vaitafe o le Naila, o aʻu foʻi, na ou faia lava.’ 10 O lea, ou te faasagatau atu iā te oe ma ou te faasagatau atu foʻi i ou alāvai o le Naila, o le a ou faagaogaoina le laueleele o Aikupito, ia naumati, ia faatafunaina, e amata mai i Mekatala e oo i Seveni ma e oo atu lava i le tuaoi o Aitiope. 11 E lē ui atu ai vae o tagata, e lē ui atu ai foʻi vae o manu lalata ma e lē ʻaināina mo tausaga e fā sefulu. 12 O le a ou faatafunaina le atunuu o Aikupito i totonu o atunuu ua faatafunaina; o le a faatafunaina ona aai i totonu o aai ua faagaogaoina mo tausaga e fā sefulu; ou te faataapeapeina foʻi tagata Aikupito i nuu ma faasalalauina atu i latou i atunuu.”

13 “‘O le fetalaiga lenei a le Alii Pule Silisili Ese o Ieova: “I le iʻuga o tausaga e fā sefulu, ou te aoaoina ai tagata Aikupito mai i nuu na faataapeape i ai i latou, 14 ou te aumaia tagata Aikupito na aveina faapagota; o le a ou toe avatu i latou i le laueleele o Patoro, o le laueleele na latou tupuga mai ai, ma e avea i latou i lea mea ma malo faatauvaa. 15 O le a sili ona faatauvaa i lo o isi malo uma, e lē toe faamaualuga o ia i isi nuu, ma o le a ou faaitiitia i latou ina ia lē gauaʻi isi nuu iā te ia. 16 O le a lē toe avea ia ma faatuatuaga o le aiga o Isaraelu, e faamanatu ai a latou mea sesē i lo latou liliu atu iā i latou. O le a latou iloa ai o aʻu lava o le Alii Pule Silisili Ese o Ieova.”’”

17 Ua oo mai le afioga a Ieova iā te aʻu i le tausaga lona lua sefulu fitu, i le masina muamua, i le aso muamua o le masina e faapea: 18 “Le atalii e o le tagata, na faamalosia e Nepukanesa le tupu o Papelonia lana ʻautau ina ia faia se galuega telē e faasagatau atu ai iā Turo. Na oo ina tula ai o latou ulu uma, ma na mafoʻefoʻe o latou tauʻau uma. A o le totogi, e leai se mea na maua e ia ma lana ʻautau i Turo mo le galuega na ia faia e faasagatau ai iā te ia.

19 “O lea, o le fetalaiga lenei a le Alii Pule Silisili Ese o Ieova, ‘Ou te tuuina atu Aikupito iā Nepukanesa le tupu o Papelonia, e na te avea lona tamaoaiga, ma ave le vete tele ma matuā faoa oloa e tele; e fai ma totogi o lana ʻautau.’

20 “‘Ou te avatu le laueleele o Aikupito iā te ia e fai ma taui o le galuega na ia faia e faasagatau atu ai iā Turo, auā na latou galulue mo aʻu,’ ua fetalai mai ai le Alii Pule Silisili Ese o Ieova.

21 “I lenā aso, ou te faatupuina ai se seu* mo le aiga o Isaraelu, ma ou te tuu atu foʻi iā te oe le avanoa e te tautala atu ai i lo latou lotolotoi; ona latou iloa ai lea o aʻu lava o Ieova.”

^ Eseki. 29:4 O mātau ua tuu i alafau po o isu o manu atoa foʻi ma pagota ina ia toso ai i latou i maea.


^ Eseki. 29:21 E masani ona faaaogā le seu o le manu i le Tusi Paia e fai ma faailoga o le malosi, mana ma le pule.


Esekielu  30 : 1 - 26

30 Ua oo mai foʻi le afioga a Ieova iā te aʻu e faapea: 2 “Le atalii e o le tagata, ia e faia valoaga ma faapea atu, ‘O le fetalaiga lenei a le Alii Pule Silisili Ese o Ieova: “Ia outou uiō, ‘Oi auē o le a oo mai le aso!’ 3 auā ua latalata mai le aso, ioe, ua lata mai le aso o Ieova. O le aso o le faamalumalu, o le taimi mo le faamasinoina o nuu. 4 O le a oo mai le pelu i Aikupito, e oo foʻi le tigā ogaoga iā Aitiope pe a paʻuʻū tagata ua fasiotia i Aikupito, ma e latou te faoa lona tamaoaiga ma lepeti i lalo ona faavae. 5 O Aitiope, o Futu, o Luti ma tagata uma mai i isi nuu, o Kupu ma fanau o le atunuu ua iai i le feagaiga, o le a fasiotia i latou faatasi ma i latou i le pelu.”’

6 “O le fetalaiga lenei a Ieova, ‘E ao ona paʻuʻū o ē e lagolago iā Aikupito, ma e mavae atu foʻi lona malosi o loo mitamita ai.’

“‘O le a feoti i latou i le pelu e amata mai i Mekatala e oo atu i Seveni,’ ua fetalai mai ai le Alii Pule Silisili Ese o Ieova. 7 ‘E faatafunaina foʻi i latou e pei o isi atunuu ua faatafunaina, ma e faagaogaoina ona aai e pei o isi aai ua faagaogaoina. 8 O le a latou iloa ai o aʻu lava o Ieova pe a ou tutuina se afi i Aikupito ma fasiotia foʻi i latou uma ua fesoasoani iā te ia. 9 O lea aso, o le a ō atu ai avefeʻau mai i oʻu luma i vaa, ina ia gatete ai Aitiope faamaualuga. E oo iā i latou le tigā ogaoga i le aso e malaia ai Aikupito, auā faauta! e oo mai lava.’

10 “O le fetalaiga lenei a le Alii Pule Silisili Ese o Ieova, ‘Ou te faaumatia le motu o tagata o Aikupito i le lima o Nepukanesa le tupu o Papelonia. 11 E aumaia o ia ma ona tagata faatasi ma ia, o pule sauā o nuu ina ia faafanoina ai le atunuu. E latou te tō aʻe a latou pelu e faasagatau atu ai iā Aikupito ma e faatumuina le atunuu i tagata ua fasiotia. 12 Ou te faia alāvai o le Naila ma eleele mātūtū ma faatau atu le fanua i lima o tagata amioleaga, ou te faatupuina foʻi le faatafunaina o le atunuu ma mea o tumu ai i lima o tagata ese. O aʻu o Ieova ua ou fai atu ai.’

13 “O le fetalaiga lenei a le Alii Pule Silisili Ese o Ieova, ‘Ou te faatamaʻia tupua inosia ma faaiʻuina atua lē aogā mai i Nafi, ma e lē toe iai se taʻitaʻi mai i le atunuu o Aikupito; ou te faatupuina foʻi le mataʻu i Aikupito. 14 Ou te faatafunaina Patoro ma tutu se afi i Soana ma faaoo atu le faasalaga i No. 15 O le a ou sasaa atu loʻu ita tele iā Sina, le nofoaga malupuipuia o Aikupito ma fasiotia le motu o tagata o No. 16 Ou te tutuina le afi i Aikupito. O le a oo lava iā Sina tigā ogaoga, ma o le a maua No ona ua lepetia ona pā; e tusa ma Nafi, o le a iai fili i le ao! 17 A o tauleleʻa o Onu ma Pepeseta, e fasiotia i latou i le pelu ma o le a ave faapagota tagata o ia aai. 18 O le a pogisa le aso i Tapenesa pe a ou gausia amo a Aikupito. O le a faaiʻuina foʻi lona malosi lea e mitamita ai. A o ia, o le a ufitia o ia i ao, ma ave faapagota tagata o ona tamaʻi aai. 19 O le a ou faaoo le faasalaga i Aikupito; ona latou iloa ai lea o aʻu lava o Ieova.’”

20 Ua toe oo mai foʻi le afioga a Ieova iā te aʻu i le tausaga lona sefulu tasi, i le masina muamua, i le aso lona fitu o le masina e faapea: 21 “Le atalii e o le tagata, ou te gausia lava le lima o Farao le tupu o Aikupito, faauta! o le a lē fusifusia ina ia mālōlō ai e ala i le fusiina i se ʻie, ina ia toe malosi ai le lima ma uu se pelu.”

22 “O lea, o le fetalaiga lenei a le Alii Pule Silisili Ese o Ieova, ‘Ou te faasagatau atu iā Farao le tupu o Aikupito, ma o le a ou gagauina ona lima, o le lima malosi ma le lima ua gau, ou te faapogaia foʻi le paʻū ese o le pelu mai i lona lima. 23 Ou te faataapeapeina tagata Aikupito i nuu ma faasalalauina atu i latou i atunuu. 24 O le a ou faamalosia lima o le tupu o Papelonia ma tuuina atu laʻu pelu i lona lima, ou te gagauina lima o Farao ma o le a matuā ōi lava o ia ona ua toeitiiti a oti. 25 Ou te faamalosia lima o le tupu o Papelonia, ma e gagase ai lima o Farao; ma o le a latou iloa ai o aʻu lava o Ieova pe a ou tuuina atu laʻu pelu i le lima o le tupu o Papelonia, e na te faaloaloa atu foʻi lana pelu e faasagatau atu ai i le atunuu o Aikupito. 26 O le a ou faataapeapeina tagata o Aikupito i nuu ma faasalalauina atu i latou i atunuu; ona latou iloa ai lea o aʻu lava o Ieova.’”

Esekielu  31 : 1 - 18

31 Ua oo mai foʻi le afioga a Ieova iā te aʻu i le tausaga lona sefulu tasi, i le masina lona tolu, i le aso muamua o le masina e faapea: 2 “Le atalii e o le tagata, ia e fai atu iā Farao le tupu o Aikupito ma ona tagata e toʻatele,

“‘O ai ua faatusaina i ai oe ma lou tulaga sili? 3 Faauta foʻi! O le Asuria, o le laau o le arasi o Lepanona, e mananaia ona lālā, e felefele ona lālā e faapaolo ai, e maualuga tele, ma ua oo atu lona tumutumu i ao. 4 O vai, na tupu tele ai o ia; o vai loloto foʻi na maualuga ai o ia. O ona ālia ua faataamilomilo i le mea o loo totō ai ona laau; ma ua alu atu le vai i ona alāvai i laau uma o le fanua. 5 O le mea lea ua sili ai ona tupu tele o ia nai lo o isi laau uma o le fanua.

“‘Ua faateleina ona lālā ma ua atili ai foʻi ona uumi ona lālā ona o le tele o le vai i ona alāvai. 6 Ua ofaga i ai manufelelei uma o le lagi i ona lālā, ma ua fanafanau ai manu uma o le vao i lalo o ona lālā, ua nonofo ai foʻi nuu tetele i lalo ifo o lona paolo. 7 E manaia le laau i lona telē, i le uumi o ona lālā, auā ua sosolo atu ona aa i luga o vai e tele. 8 E leai se isi laau o le arasi e tutusa ma lea laau i le faatoʻaga a le Atua. A o laau o le perosi, e lē tutusa lālā o ia laau ma lālā o lea laau. O laau o le aremoni, e lē tutusa lālā o ia laau ma lālā o lea laau. E leai se isi laau i le faatoʻaga a le Atua e tutusa ma le manaia o lea laau. 9 Na ou faia ina ia manaia ona o le tele o ona lālā, ma e lotoleaga i ai isi laau uma o Etena ia ua i ai i le faatoʻaga a le Atua moni.’

10 “O lea, o le fetalaiga lenei a le Alii Pule Silisili Ese o Ieova, ‘Talu ai ua maualuga tele o ia,* ua oo atu foʻi lona tumutumu i ao, ma ua faamaualuga lona loto ona o lona umī, 11 ou te tuuina atu ai o ia i le lima o se pule malosi. O le a ia faasagatau atu lava iā te ia. Ou te tulieseina o ia ona o lana amioleaga. 12 O le a tuu i lalo e tagata ese le laau, o pule sauā o nuu, ma e tuulafoaʻia o ia e tagata i luga o mauga; e paʻuʻū ona lālā i vanu uma, ma e gauia ona lālā i autafa o vaitafe uma o le laueleele. O le a ō ese tagata uma o le atunuu mai i lona paolo ma tuulafoaʻia ai. 13 O le a nonofo manufelelei uma o le lagi i luga o lona ogālaau ua taatia i lalo, ma o le a nonofo ai foʻi manu uma o le vao i ona lālā; 14 ina ia lē tupu maualuga atu se laau ua faasūsūina, pe oo atu o latou tumutumu i ao, ma e leai foʻi se laau e inu i vai e tū maualuga ina ia paʻi atu i ao, auā o le a tuuina atu i latou ia faaumatia, i le mea i lalo ifo o le eleele, faatasi ma le fanau a tagata, faatasi foʻi ma ē e ō ifo i le lua.’

15 “O le fetalaiga lenei a le Alii Pule Silisili Ese o Ieova, ‘Ou te faapogaia le faavauvau i le aso e alu ifo ai o ia i le Tuugamau.* Ona o ia o le a ou ufitia ai vai loloto ina ia ou punitia ai ona ālia ma taofia ai ona tafega; ou te faapogisa Lepanona ona o ia ma o le a mamae ai laau uma o le fanua ona o ia. 16 O le paʻō o lona paʻū ou te lūlūina ai nuu pe a ou ave ifo le laau i le Tuugamau faatasi ma i latou e ō ifo i le lua, ma i le mea i lalo ifo o le eleele o le a faamāfanafanaina ai laau uma e inu i vai, o laau uma o Etena, o laau e aupito i mananaia ma sili o Lepanona. 17 Na latou ō ifo faatasi ma ia i le Tuugamau, iā i latou na fasiotia i le pelu, e faapena foʻi i latou o lana fanau* o ē na nonofo i lona paolo i le lotolotoi o nuu.’

18 “‘O ai ua faatusaina i ai oe e tusa ai ma lou mamalu ma lou tulaga sili i laau o Etena? Ae o le a ave ifo lava oe faatasi ma laau o Etena i le mea i lalo ifo o le eleele. E te taoto faatasi ma ē ua lē peritomeina, o ē ua fasiotia i le pelu. O Farao lea ma ona tagata e toʻatele,’ o le fetalaiga lea a le Alii Pule Silisili Ese o Ieova.”

^ Eseki. 31:10 I le gagana Eperu, “o oe.”


^ Eseki. 31:15 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ Eseki. 31:17 Po o le “fatu.”


Esekielu  32 : 1 - 32

32 Ua oo mai foʻi le afioga a Ieova iā te aʻu i le tausaga lona sefulu lua, i le masina lona sefulu lua i le aso muamua o le masina e faapea: 2 “Le atalii e o le tagata, ia e fatu se pese o auēga e faatatau iā Farao le tupu o Aikupito, ma ia e fai atu iā te ia, ‘Ua faatamaʻia oe o lē ua pei o se leona taanoa i nuu.

“‘Ua pei foʻi oe o le meaola telē i le sami, ua e tafe malosi i ou vaitafe, ua e faapalapalā vai i ou vae, ma ua faaleagaina ai o latou vaitafe.’

3 “O le fetalaiga lenei a le Alii Pule Silisili Ese o Ieova, ‘Ou te folasia laʻu upega i ou luga e ala i se faapotopotoga o tagata e toʻatele, ma e latou te aveina aʻe oe i laʻu upega. 4 Ou te tuua oe i le laueleele. Ou te lafoina oe i luga o le fanua taalaelae. O le a faanonofo manufelelei uma o le lagi iā te oe, ou te fafaga ia maoona manufeʻai o le lalolagi iā te oe. 5 Ou te tuuina lou tino i luga o mauga ma faatumu vanu i vaega o lou tino oti. 6 Ou te faainu le eleele i lou toto ua alu ese mai iā te oe, i luga o mauga; o le a tutumu foʻi vaitafe i lou toto.’

7 “‘O le a ou ufitia le lagi ma faapouliuligia fetu pe a ou faafanoina oe. Ou te ufitia le lā i ao, o le a lē susulu foʻi le masina. 8 O le a ou faapouliuligia malamalama pupula uma o le lagi ona o oe, o le a ou tuuina foʻi le pogisa i lou laueleele,’ ua fetalai mai ai le Alii Pule Silisili Ese o Ieova.

9 “‘O le a ou faaita loto o le toʻatele o tagata pe a ou aveina faapagota nisi o ou tagata i isi atunuu, o atunuu e te leʻi iloa. 10 Ou te faapogaia le ofo tele o le toʻatele o tagata iā te oe, e matuā fefefe lava o latou tupu iā te oe pe a faalālā laʻu pelu i o latou luma, e latou te gatete i taimi uma, e taʻitasi i latou ma faia faapea ona o lona lava ola, i le aso o lou paʻū.’

11 “O le fetalaiga lenei a le Alii Pule Silisili Ese o Ieova, ‘O le a oo mai iā te oe le pelu a le tupu o Papelonia. 12 Ou te fasiotia ou tagata e toʻatele i le pelu a tagata malolosi, o pule sauā o nuu, o i latou uma; o le a faatamaʻia le mitamitaga o Aikupito, ma o le a faaumatia foʻi ona tagata uma e toʻatele. 13 O le a ou faatamaʻia manu lalata uma mai i autafa o vai, o le a lē toe faapalapalā vai i vae o tagata, pe e faapalapalā foʻi i vae o manu lalata.’

14 “‘I lenā taimi, o le a ou faamanino o latou vai ma o le a ou faatafe lemū vaitafe e pei o le suāuu,’ ua fetalai mai ai le Alii Pule Silisili Ese o Ieova.

15 “‘Pe a ou faatafunaina le atunuu o Aikupito, ma ua aunoa le atunuu ma mea sa tumu ai, pe a ou faaumatia foʻi o ē uma ua nonofo ai, ona latou iloa ai lea o aʻu lava o Ieova.

16 “‘O le pese lenā o le auēga o le a usuina e tagata. E usu foʻi e tama teine o nuu; e latou te usuina lenā pese e faatatau iā Aikupito ma ona tagata uma e toʻatele,’ ua fetalai mai ai le Alii Pule Silisili Ese o Ieova.”

17 Ua oo mai foʻi le afioga a Ieova iā te aʻu i le tausaga lona sefulu lua, i le aso lona sefulu lima o le masina e faapea: 18 “Le atalii e o le tagata, ia e auē ona o tagata e toʻatele o Aikupito ma folafola atu le lafoina o ia ma tama teine o nuu mamalu, i le mea i lalo ifo o le eleele, faatasi ma ē e ō ifo i le lua.

19 “‘Ua sili ea oe iā te ai i le matagofie? Ia e alu ifo i lalo, ma ia e taatia faatasi ma ē ua lē peritomeina!’

20 “‘O le a paʻuʻū i latou faatasi ma ē ua fasiotia i le pelu. Ua tuuina atu o ia i le pelu. Ia outou fetoso ese o ia ma ona tagata uma e toʻatele.

21 “‘O ē e taulamua o ē e malolosi o le a tautatala mai i totonu o le Tuugamau* iā te ia, atoa foʻi ma ona fesoasoani. O le a latou ō ifo i lalo; e taooto i latou ua fasiotia i le pelu o ni ē e leʻi peritomeina. 22 O i inā ua iai Asuria ma lana faapotopotoga uma. Ua siʻomia o ia i ona tuugamau. Ua fasiotia i latou uma, o ē ua fasiotia i le pelu. 23 Auā ua tuuina ona tuugamau i vaega pito i totonu o se lua, ua siʻomia e lana faapotopotoga lona tuugamau, o i latou uma ua fasiotia o ē ua oti i le pelu, auā na latou faatupuina le mataʻu tele i ē o loo feola.

24 “‘O i inā ua iai Elama ma ona tagata e toʻatele ua siʻomia ai lona tuugamau, o i latou uma ua fasiotia o ē ua oti i le pelu, o ē ua ō ifo i le mea i lalo ifo o le eleele e leʻi peritomeina, o ē na faatupuina le mataʻu tele i ē o loo feola; ua oo foʻi iā i latou lo latou faalumaina faatasi ma ē e ō ifo i le lua. 25 Ua latou faia se moega mo ia faatasi ma ē ua fasiotia i totonu o ona tagata uma e toʻatele. Ua siʻomia o ia e ona tuugamau. O i latou uma ua fasiotia i le pelu e leʻi peritomeina, auā na latou faatupuina le mataʻu tele i ē o loo feola i le laueleele; ua oo foʻi iā i latou lo latou faalumaina faatasi ma ē e ō ifo i le lua. E tuuina o ia i totonu o ē ua fasiotia.

26 “‘O i inā ua iai Meseko ma Tupalu ma ona tagata e toʻatele. Ua siʻomia o ia e ona tuugamau. O i latou uma ua tuia i le pelu, e leʻi peritomeina, auā na latou faatupuina le mataʻu tele i ē o loo feola. 27 Pe e latou te lē o taooto ea ma ē e malolosi ua paʻuʻū mai i ē e leʻi peritomeina, o ē ua ō ifo i le Tuugamau faatasi ma a latou auupega o le taua? O le a latou tuu a latou pelu i lalo o o latou ulu, ma o le a iai a latou mea sesē i luga o o latou ivi, auā na faatupuina e tagata malolosi le mataʻu tele i ē o loo feola. 28 A o oe, o le a gausia oe i totonu o ē e leʻi peritomeina, o le a e taoto foʻi faatasi ma ē ua fasiotia i le pelu.

29 “‘O i inā ua iai Etoma, o ona tupu ma ona taʻitaʻi o ē a o malolosi, na tuu faatasi ma ē na fasiotia i le pelu; o le a latou taooto faatasi ma ē e leʻi peritomeina ma i latou e ō ifo i le lua.

30 “‘O i inā ua iai alo alii o le itu i mātū, o i latou uma lava, faatasi ma tagata Saitonu uma, o ē na ō ifo ma le māsiasi faatasi ma ē ua fasiotia, e ui i le mataʻu na latou faatupuina ona o lo latou malosi. E latou te taooto e lē peritomeina faatasi ma ē ua fasiotia i le pelu, ua oo foʻi iā i latou lo latou faalumaina faatasi ma ē e ō ifo i le lua.

31 “‘O i latou ia o le a vaai i ai Farao, ma o le a faamāfanafanaina o ia ona o ona tagata uma e toʻatele. O le a fasiotia Farao ma ana ʻautau uma i le pelu,’ ua fetalai mai ai le Alii Pule Silisili Ese o Ieova.

32 “‘Talu ai na ia faatupuina le mataʻu tele i ē o loo feola i le laueleele, e ao la ona faataatia o ia faatasi ma ē e leʻi peritomeina, o ē ua fasiotia i le pelu, e oo foʻi iā Farao ma ona tagata e toʻatele,’ ua fetalai mai ai le Alii Pule Silisili Ese o Ieova.”

^ Eseki. 32:21 Tagaʻi i le Faaopoopoga e 6.


Esekielu  33 : 1 - 33

33 Ua oo mai foʻi le afioga a Ieova iā te aʻu e faapea: 2 “Le atalii e o le tagata, ia e tautala atu i tagata o lou nuu, ma ia e fai atu iā i latou,

“‘Pe afai ou te faaoo atu le pelu i se atunuu ma tagata o lea atunuu, ma ua malilie uma tagata uma o le atunuu e tofia se tane e fai ma o latou tagata vāai, 3 ua ia iloa atu foʻi le pelu o loo agaʻi mai i le atunuu ma ua ia ili le pū ma lapataʻia tagata, 4 afai e faalogoina e se tasi le leo o le pū ae e lē amanaʻiaina le lapataʻiga, ma e sau le pelu ma fasiotia ai o ia, e i luga o lona lava ulu lona lava toto. 5 Na ia lagonaina le leo o le pū, a ua ia lē utagia le lapataʻiga. E i ona lava luga lona lava toto. Pe ana ia amanaʻia le lapataʻiga semanū e faasaoina lona ola.

6 “‘A o le tagata vāai, afai e vaai atu o ia o loo agaʻi mai le pelu ae e na te lē iliina le pū ma lē oo atu ai se lapataʻiga i tagata, ma ua sau le pelu ma aveese ai ola o nisi o i latou, ona o a latou mea sesē e aveesea ai i latou, a o o latou toto o le a ou taui atu i le lima o le tagata vāai lava ia.’

7 “O oe foʻi le atalii e o le tagata, ua ou faia oe ma tagata vāai i aiga o Isaraelu, ma e ao ona e faalogo mai i upu a loʻu gutu, e ao foʻi ona e avatu le lapataʻiga iā i latou mai iā te aʻu. 8 Pe a ou fai atu i lē e amioleaga, ‘Le tagata amioleaga e, o le a e oti lava!’ ae e te lē tautala atu ma lapataʻia lē e amioleaga ia liliuese mai i ona ala, e oti lava le tagata amioleaga ona o ana lava mea sesē, a o lona toto ou te taui atu lea iā te oe i lou lava lima. 9 A o oe, afai e te lapataʻia se tasi e amioleaga ia liliuese mai i ona ala ae e lē liliuese o ia mai i ona ala, e oti o ia i lana lava mea sesē, ae o le a faasaoina lou lava ola.

10 “O oe foʻi le atalii e o le tagata, ia e fai atu i le aiga o Isaraelu, ‘O lea ua outou faapea ane: “Ona ua i o matou luga a matou fouvalega ma a matou agasala, ma ona o ia mea ua tauau ai ina faaumatia i matou, o lea, e faapefea ona matou ola pea?”’ 11 Ia e fai atu iā i latou, ʻ“O loo ola aʻu,” ua fetalai mai ai le Alii Pule Silisili Ese o Ieova, “ou te fiafia, e lē i le oti o le tagata amioleaga, ae pe a liliuese le tagata amioleaga mai i lona ala, ma ola ai pea o ia. Le aiga o Isaraelu e, inā liliuese ia, ia liliuese mai i o outou ala leaga auā aiseā o le a oti ai outou?”’

12 “A o oe, le atalii e o le tagata, ia fai atu i tagata o lou nuu, ‘E lē laveaʻiina lē ua amiotonu i lana amiotonu i le aso o lana fouvalega. O le amioleaga a lē ua amioleaga, e lē tautevateva ai o ia ona o lea mea i le aso o lona liliuese mai i lana amioleaga. E lē ola pea le tagata amiotonu i lana amiotonu i le aso e agasala ai o ia. 13 Pe a ou fai atu i lē ua amiotonu: “O le a ola pea oe,” ae ua faatuatua o ia i lana lava amiotonu ma faia mea lē tonu, e lē manatuaina ana galuega amiotonu uma, ae e oti o ia ona o mea lē tonu ua ia faia.

14 “‘Pe a ou fai atu i lē ua amioleaga: “E te oti lava,” ae ua liliuese mai i lana agasala ma tausisi i le faia o mea tonu ma le amiotonu, 15 ma toe faafoʻi e lē ua amioleaga le mea na faamau ai se aitalafu, ua ia toe totogi atu mea na ia gaoia, ma ua savali e tusa ma tulafono e ola ai i le lē faia o mea e lē tonu, e ola pea o ia. E lē oti lava o ia. 16 E lē toe teulotoina so o se agasala na ia agasala ai. Ua ia tausisi i le faia o le mea tonu ma le amiotonu. E ola pea lava o ia.’

17 “Na faapea ane tagata o lou nuu: ‘E lē tonu ala o Ieova,’ peitaʻi o o latou ala ia ua lē tonu.

18 “Pe a liliuese lē ua amiotonu mai i lana amiotonu ae fai mea e lē tonu, e oti o ia ona o ia mea. 19 Pe a liliuese lē ua amioleaga mai i lana amioleaga ma faia le mea tonu ma le amiotonu, o le a ola pea o ia ona o ia mea.

20 “Na faapea mai outou: ‘E lē tonu ala o Ieova.’ Le aiga o Isaraelu e, o le a taʻitoʻatasi ma ou faamasinoina outou e tusa ma ona ala.”

21 O le tausaga lona sefulu lua, i le masina lona sefulu, i le aso lona lima o le masina talu ona ave faapagota i matou, na sau ai iā te aʻu o lē ua sola mai i Ierusalema ma faapea mai: “Ua faaumatia le aai!”

22 O lenei ua oo mai iā te aʻu le aao o Ieova i le afiafipō a o leʻi sau lē na sola mai, ona Ia faagaganaina lea o loʻu gutu a o leʻi sau iā te aʻu i le taeao lē na sola mai, ua matala loʻu gutu ma ua ou toe tautala ai.

23 Ua oo mai foʻi le afioga a Ieova iā te aʻu e faapea: 24 “Le atalii e o le tagata, o loo faapea ane o ē ua nonofo i mea ua faagaogaoina e faatatau i le laueleele o Isaraelu, ‘E na o le toʻatasi Aperaamo ae na fai mo ia le laueleele. E toʻatele i tatou; ma ua tuuina mai iā i tatou le laueleele e fai mo i tatou.’

25 “O lea inā fai atu ia iā i latou, ‘O le fetalaiga lenei a le Alii Pule Silisili Ese o Ieova: “Ua outou ʻaina pea mea ua iai le toto, ua tetepa aʻe o outou mata i a outou tupua inosia, ma le toto ua outou faamaligiina. Pe e tatau ea ona fai mo outou le laueleele? 26 Ua outou faalagolago i a outou lava pelu. Ua outou faia mea inosia, ua taʻitasi outou ma faaleagaina le avā a lona tuaoi. Pe e tatau ea ona fai mo outou le laueleele?”’

27 “Ia faapea ona e fai atu iā i latou, ‘O le fetalaiga lenei a le Alii Pule Silisili Ese o Ieova: “O loo ola aʻu, o le a fasiotia i latou i le pelu o ē o loo i nofoaga ua faagaogaoina; ma lē ua i le laufanua taalaelae, ou te avatu o ia i se manufeʻai e fai ma ana meaʻai, o le a feoti i le faamaʻi i latou o loo i nofoaga malupuipuia ma i latou o loo i ana. 28 O le a ou matuā faatafunaina le laueleele, e faatafunaina lava, e faamutaina lona malosi e mitamita ai, e faatafunaina mauga o Isaraelu, e lē toe ui atu i ai se isi. 29 Ona latou iloa ai lea o aʻu lava o Ieova pe a ou matuā faatafunaina le laueleele, e faatafunaina lava, ona o a latou mea inosia uma na latou faia.”’

30 “A o oe, le atalii e o le tagata, ua fetalanoaaʻi tagata o lou nuu e faatatau iā te oe i autafa o pā ma faitotoʻa o fale, ua fetalanoaaʻi le tasi i le isi, o le tasi ma lona uso e faapea, ‘Faamolemole, inā ō mai ia seʻi faalogologo po o le ā le afioga ua tulei mai ai Ieova.’ 31 O le a latou ō mai iā te oe e pei ona masani ai ma nonofo i ou luma e pei o loʻu nuu; e latou te faalogo foʻi i au upu ae e latou te lē faia, auā ua tautatala o latou gutu i tuʻinanauga leaga ma ua pupū o latou loto i polofiti e maua i faiga faagaoi. 32 Faauta foʻi! ua pei oe o sē e usuina pese aualofa iā i latou, e pei o sē e manaia lona leo ma tāina lelei se meafaifaaili e iai uaua. O le a latou faalogo i au upu ae e leai se tasi e faia ia mea. 33 Faauta! pe a taunuu lea mea, e taunuu lava, ma o le a latou iloa ai na iai le perofeta i lo latou lotolotoi.”

Esekielu  34 : 1 - 31

34 Ua oo mai foʻi le afioga a Ieova iā te aʻu e faapea: 2 “Le atalii e o le tagata, ia e faia valoaga e faasagatau atu i leoleo mamoe o Isaraelu. Ia faia valoaga, ma ia e fai atu iā i latou, i leoleo mamoe, ‘O le fetalaiga lenei a le Alii Pule Silisili Ese o Ieova: “Oi talofa i leoleo mamoe o Isaraelu, o ē ua fafagaina i latou lava! Pe e lē o le lafu ea e ao ona fafaga e leoleo mamoe? 3 Ua outou ʻai le gaʻo, ma ua outou faaofu iā te outou i fulufulu o mamoe. Ua outou fasia manu pepeti. Ua outou lē fafagaina le lafu. 4 Ua outou lē faamalosia ē ua mamaʻi, ua outou lē faamālōlō i lē ua maʻi, ua outou lē fusifusia i se ʻie lē ua gau, ua outou lē toe aumaia lē ua tulia, ua outou lē saʻilia lē ua sē, a ua outou pule iā i latou ma le pulepuletutū ma le sauā. 5 Na oo ina faataapeapeina i latou ona ua leai so latou leoleo mamoe, na fai i latou ma meaʻai a manufeʻai o le fanua, ma na faataapeapeina pea i latou. 6 Na fesēaʻi pea aʻu mamoe i mauga uma ma i luga o aʻega maualuluga uma; ma ua faataapeapeina aʻu mamoe i le fogāeleele uma, ma e leai se tasi na saʻili i ai, e leai foʻi se isi na suʻeina ina ia maua.

7 “ʻ“O lea, o outou leoleo mamoe inā faalogo mai ia i le afioga a Ieova, 8 ʻ“O loo ola aʻu,” o le fetalaiga lenei a le Alii Pule Silisili Ese o Ieova, “talu ai ua fai aʻu mamoe ma mea e faoa ma faia pea aʻu mamoe ma meaʻai mo manufeʻai uma o le fanua, auā ua leai se leoleo mamoe, ma e leʻi suʻeina foʻi e aʻu leoleo mamoe aʻu mamoe a ua fafaga pea e leoleo mamoe i latou lava, ae e latou te leʻi fafagaina aʻu mamoe,”’ 9 o le mea lea, o outou leoleo mamoe, inā faalogo mai ia i afioga a Ieova. 10 O le fetalaiga lenei a le Alii Pule Silisili Ese o Ieova, ‘O lenei, ou te faasagatau atu i leoleo mamoe, ma ou te toe aumaia aʻu mamoe mai i o latou lima ma faamuta lo latou fafagaina o aʻu mamoe, e lē toe fafagaina e leoleo mamoe i latou lava; ae ou te laveaʻiina aʻu mamoe mai i o latou gutu, ma e lē avea i latou ma meaʻai mo i latou.’”

11 “‘O le fetalaiga lenei a le Alii Pule Silisili Ese o Ieova: “O aʻu lenei, o aʻu lava, o le a ou saʻili i aʻu mamoe ma tausia i latou. 12 O le a ou tausiaina aʻu mamoe e pei o se leoleo mamoe i lana lafu i le aso o loo iai o ia faatasi ma ana mamoe ua taapeape solo; o le a ou laveaʻiina i latou mai i mea uma ua faataapeapeina i ai i le aso o le faamalumalu ma le pogisa. 13 Ou te aumaia i latou mai i nuu, ma aoaoina i latou mai i atunuu ma avatu i latou i lo latou eleele, ma fafaga i latou i mauga o Isaraelu, o loo i autafa o ālia ma autafa o mea e ʻaināina e le nuu. 14 O le a ou fafagaina i latou i laufanua lauolaola, e fai ma o latou nofoaga mauga maualuluga o Isaraelu. O le a latou taooto ai i nofoaga lelei, ma o le a latou aai ai i laufanua lauusiusi i luga o mauga o Isaraelu.”

15 “ʻ“Ou te fafagaina aʻu mamoe, ou te faataooto foʻi i latou i lalo,” ua fetalai mai ai le Alii Pule Silisili Ese o Ieova. 16 “O le a ou saʻilia lē ua sē, ou te toe aumaia lē ua tulia, ou te fusifusia i se ʻie lē ua gau, o le a ou faamalosia lē ua maʻi, a o lē ua peti ma malosi ou te faaumatia o ia. Ou te fafaga iā te ia i le faamasinoga.”

17 “‘A o outou o aʻu mamoe, o le fetalaiga lenei a le Alii Pule Silisili Ese o Ieova: “Ou te faamasinoina i lea mamoe ma lea mamoe, o mamoe poʻa ma ʻoti poʻa. 18 Po o se mea faatauvaa ea iā te outou lo outou aai i laufanua sili ona lelei, a o isi o outou laufanua uma ua outou solia i o outou vae, ma ua outou feinu i vai mamā a ua outou faapalapalā vai o totoe i le tatū ai o o outou vae? 19 A o aʻu mamoe, pe e tatau ea ona latou aai i laufanua ua solia e o outou vae, ma feinu i vai ua faapalapalā i le tatū i ai o o outou vae?”

20 “‘O lea, o le fetalaiga lenei a le Alii Pule Silisili Ese o Ieova iā i latou: “O aʻu lenei, o aʻu lava, ou te faamasinoina le mamoe peti ma le mamoe paee, 21 talu ai ua outou tulei atu pea i le itu ma le tauʻau ma ua outou sua i o outou seu o ē uma ua mamaʻi seʻia outou faataapeapeina i latou i fafo. 22 O le a ou faaolaina aʻu mamoe ma e lē toe faia i latou ma mea e faoa; ma ou te faamasino i lea mamoe ma lea mamoe. 23 Ou te faatūina iā i latou se leoleo mamoe e toʻatasi, e na te fafagaina i latou, o laʻu auauna lea o Tavita.* O le a ia fafagaina i latou, ma o le a fai o ia ma o latou leoleo mamoe. 24 O aʻu o Ieova, o le a avea aʻu ma o latou Atua, ma e fai Tavita laʻu auauna ma taʻitaʻi i lo latou lotolotoi. O aʻu o Ieova, ua ou fai atu ai.

25 “ʻ“Ou te osia se feagaiga o le filemu ma i latou, o le a ou faapogaia le lē toe iai o manufeʻai uma i le laueleele, ma o le a latou nonofo i le toafa ma le saogalemu ma momoe i le vaomatua. 26 Ou te faia i latou ma mea e siʻomia ai loʻu mauga ma mea e manuia ai, o le a ou faatotō ifo foʻi timuga i lona lava taimi. O le a iai timuga o faamanuiaga. 27 O le a fua mai e laau o le fanua ona fua, e fua mai foʻi e le laueleele ona fua, ma o le a nonofo i latou i le eleele ma le saogalemu. O le a latou iloa ai o aʻu lava o Ieova pe a ou gausia a latou amo, ma ou te laveaʻiina i latou mai i lima o ē na faapologaina i latou. 28 O le a lē toe avea i latou ma mea e faoa e nuu; e lē toe faatamaʻia foʻi i latou e manufeʻai o le laueleele, ma o le a latou nonofo ma le saogalemu, e leai se isi e faamataʻu i ai.

29 “ʻ“O le a ou faatūina mo i latou se faatoʻaga taʻutaʻua, o le a lē toe feoti i latou i le fia aai i le laueleele, ma o le a lē toe faalumaina i latou e nuu. 30 ‘O le a latou iloa ai o aʻu lava o Ieova lo latou Atua, ua ou faatasi ma i latou, ma o i latou o loʻu nuu, o le aiga o Isaraelu,’ ua fetalai mai le Alii Pule Silisili Ese o Ieova.”’

31 “‘O outou o aʻu mamoe, o mamoe o loo oʻu leoleoina ma fafagaina, o tagata lava outou. O aʻu o lo outou Atua,’ ua fetalai mai ai le Alii Pule Silisili Ese o Ieova.”

^ Eseki. 34:23 O lona uiga “o sē e tupuga mai iā Tavita.”


Esekielu  35 : 1 - 15

35 Ua oo mai foʻi le afioga a Ieova iā te aʻu e faapea: 2 “Le atalii e o le tagata, ia faasaga ou mata i vaega maugā o Seira ma fai valoaga e faasagatau atu i ai. 3 Ia e fai atu i ai, ‘O le fetalaiga lenei a le Alii Pule Silisili Ese o Ieova: “Vaega maugā e o Seira, o lenei ua ou faasagatau atu iā te oe, ou te faaloaloa atu loʻu lima e faasagatau atu iā te oe ma matuā faatafunaina oe, e faatafunaina lava. 4 Ou te faagaogaoina ou aai, ma o le a matuā faatafunaina oe; ona e iloa ai lea o aʻu lava o Ieova, 5 talu ai ua umi ona e ʻinoʻino mai ma e tuuina atu pea tagata o Isaraelu i le malosi o le pelu, i taimi o o latou puapuaga, i le taimi na faaiʻu ai a latou mea sesē.”’

6 “‘O lea, o loo ola aʻu,’ o le fetalaiga lenei a le Alii Pule Silisili Ese o Ieova, ‘ua ou saunia oe mo le toto, e tuliloaina oe e le toto. E mautinoa o le toto lava lea ua e ʻinoʻino i ai, o lea, e tuliloa ai oe e le toto. 7 O le a ou matuā faatafunaina vaega maugā o Seira, e faatafunaina lava, ma ou te faaumatia lē e alu atu i ai atoa ma lē e toe foʻi mai. 8 O le a ou faatumuina ona mauga i ona tagata ua fasiotia; o le a paʻuʻū o ē e fasiotia i le pelu i ou aʻega, i ou vanu ma ou ālia uma. 9 Ou te faia oe ma mea e faatafunaina e faavavau, e lē toe ʻainā ou aai; ona outou iloa ai lea o aʻu lava o Ieova.’

10 “Talu ai ua e faapea ane, ‘O le a fai mo aʻu nei nuu e lua ma nei laueleele e lua, ma e fai foʻi mo i tatou ia laueleele e lua,’ a ua iai Ieova i inā, 11 ‘o lea, o loo ola aʻu,’ ua fetalai mai ai le Alii Pule Silisili Ese o Ieova, ‘ou te gaoioi e tusa ma lou ita, e tusa ai foʻi ma lou lotoleaga ua e faaalia ona o lou ʻinoʻino iā i latou; ma ou te faailoa atu aʻu iā i latou pe a ou faamasinoina oe. 12 O le a e iloa ai o aʻu lava o Ieova, ua ou faalogo i au tala lē faaaloalo uma na fai e faatatau i mauga o Isaraelu e faapea: “Ua faatafunaina ia. Ua tuuina mai iā i matou e fai ma meaʻai.” 13 Ua outou mimitavale pea ma le faasausili e faasagatau mai iā te aʻu i o outou gutu, ma ua faateleina foʻi a outou tala e faasagatau mai iā te aʻu. Ua ou faalogo ai lava.’

14 “O le fetalaiga lenei a le Alii Pule Silisili Ese o Ieova, ‘I le taimi e fiafia ai le lalolagi uma, ou te faia ai oe ma mea e matuā faatafunaina. 15 Talu ai na e fiafia ona o le faatafunaina o le tofi o le aiga o Isaraelu, ou te faia foʻi faapea iā te oe. Vaega maugā e o Seira, atoa ma Etoma uma, o le a avea oe ma mea e matuā faatafunaina; ona latou iloa ai lea o aʻu lava o Ieova.’”

Esekielu  36 : 1 - 38

36 “A o oe, le atalii e o le tagata, ia fai valoaga e faatatau i mauga o Isaraelu, ma ia e fai atu, ‘Mauga e o Isaraelu, inā faalogo mai ia i le afioga a Ieova. 2 O le fetalaiga lenei a le Alii Pule Silisili Ese o Ieova: “Talu ai ua faapea mai le fili e faasagatau iā te outou, ‘Ua ā la! E oo foʻi i nofoaga maualuluga mai i aso anamua, ua fai mo i matou!’”’

3 “O lea, ia fai valoaga ma e ao ona e fai atu, ‘O le fetalaiga lenei a le Alii Pule Silisili Ese o Ieova: “Talu ai lava ua latou faatafunaina outou ma ua taumafai e puʻea outou mai i itu uma, ina ia avea outou mo ē ua totoe o nuu ma ua taʻutaʻu pea outou i laulaufaiva, ua leaga foʻi le tala ua salalau atu i tagata, 4 o lea, Mauga e o Isaraelu, inā faalogo mai ia i le afioga a le Alii Pule Silisili Ese o Ieova! O le fetalaiga lenei a le Alii Pule Silisili Ese o Ieova i mauga ma aʻega, i ālia, i vanu ma mea gaogao ua faatafunaina, i aai ua tuufua ma ua faoa ma fai ma mea e tauemu ai ē ua totoe o nuu ua siʻomia ai; 5 o le mea lea ua fetalai mai ai le Alii Pule Silisili Ese o Ieova, ‘O le a ou tautala lava ona o le aasa o loʻu maelega e faasagatau atu i ē o totoe o nuu, ma e faasagatau atu foʻi iā Etoma uma, o ē ua fai mo i latou loʻu laueleele ma le fiafia o le lotoatoa, ma le ʻinoʻino o loto, ona o lona fanua e aai ai lafumanu ina ia faoa.’”’

6 “O le mea lea ia e fai ai valoaga e faatatau i le eleele o Isaraelu, ma ia e fai atu i mauga, i aʻega, i ālia ma vanu, ‘O le fetalaiga lenei a le Alii Pule Silisili Ese o Ieova: “Faauta! Ou te tautala atu i loʻu maelega ma loʻu ita tele, auā e faamāina outou e nuu.”’

7 “O lea, o le fetalaiga lenei a le Alii Pule Silisili Ese o Ieova, ‘Ua ou sii loʻu lima i se tautoga o le a oo i nuu ua siʻomia ai outou lo latou lava māsiasi. 8 A o outou, Mauga e o Isaraelu, o le a tutupu mai o outou lālā laau ma fua mai o outou fua mo loʻu nuu o Isaraelu, auā ua latalata le taimi e latou te ō mai ai. 9 Auā ua malie loʻu loto iā te outou ma ou te liliu atu iā te outou, o le a galueaʻiina foʻi outou ma lūlūina fatu. 10 O le a ou faatoʻateleina foʻi tagata iā te outou, o le aiga uma o Isaraelu, ma e nofoia aai uma, e toe fausia foʻi mea na faagaogaoina. 11 Ioe, o le a ou faatoʻateleina tagata ma manu iā te outou, o le a uluola ma fanafanau i latou, o le a ou ʻaināina outou e pei o lo outou tulaga muamua, ou te faia foʻi le tele o mea lelei e sili nai lo o le tulaga na outou i ai muamua; ona outou iloa ai lea o aʻu lava o Ieova. 12 O le a ou faasavavali tagata i o outou luga, o loʻu nuu lea o Isaraelu, ma e fai outou mo i latou, e fai foʻi outou ma tofi mo i latou, ma e tou te lē aveesea fanau mai iā i latou ma latou faanoanoa ai.’”

13 “O le fetalaiga lenei a le Alii Pule Silisili Ese o Ieova, ‘Talu ai ua iai i latou ua faapea atu iā te outou: “O oe, o lē e faatamaʻia tagata, ma ua avea oe ma laueleele e aveesea ai fanau mai i ou nuu ma māfua ai le faanoanoa,”’ 14 ‘o lea, e te lē toe faatamaʻia tagata ma e lē toe aveesea ai fanau mai i ou nuu ma māfua ai le faanoanoa,’ ua fetalai mai ai le Alii Pule Silisili Ese o Ieova. 15 ‘Ou te faapogaia foʻi le lē toe faalogo i se tala e faamāina ai e faatatau iā te oe mai i isi nuu, ma e lē toe faalumaina oe e tagata, e lē toe tautevateva foʻi ou nuu ona o oe,’ ua fetalai mai ai le Alii Pule Silisili Ese o Ieova.”

16 Ua oo mai foʻi le afioga a Ieova iā te aʻu e faapea: 17 “Le atalii e o le tagata, na nonofo ai le aiga o Isaraelu i lo latou laueleele, ma na lē mamā ai pea i o latou ala ma a latou gaoioiga. Na pei o latou ala i oʻu luma o le lē mamā o le maʻi masina o le fafine. 18 Na ou sasaa ifo loʻu ita tele i luga o i latou ona o le toto na latou faamaligiina i le laueleele, o le laueleele lea na lē mamā ai i o latou tupua inosia. 19 Ona ou faataapeapeina ai lea o i latou i nuu, ma salalau atu ai i latou i atunuu. Na ou faamasino iā i latou e tusa ma o latou ala ma a latou gaoioiga. 20 Ua latou oo atu i nuu, o nuu ua latou ō atu i ai ma ua taʻuvaleaina ai loʻu igoa paia e tagata i le faapea atu e uiga iā i latou, ‘O le nuu lea o Ieova, ma ua ō ese i latou mai i lona laueleele.’ 21 O le a ou alofa ona o loʻu igoa paia, lea ua taʻuvalea e le aiga o Isaraelu i nuu ua latou ō atu i ai.”

22 “O lea, ia fai atu i le aiga o Isaraelu,‘O le fetalaiga lenei a le Alii Pule Silisili Ese o Ieova: “Le aiga e o Isaraelu, ou te lē o faia lenei mea ona o outou, ae ona o loʻu igoa paia lea ua outou taʻuvaleaina i nuu ua outou ō atu i ai.”’ 23 ‘O le a ou faapaiaina lava loʻu igoa mamalu lea ua taʻuvalea i nuu, lea foʻi ua outou taʻuvaleaina i o latou lotolotoi; ma o le a iloa ai e nuu o aʻu lava o Ieova,’ ua fetalai mai ai le Alii Pule Silisili Ese o Ieova, ‘pe a faapaiaina aʻu e ala iā te outou i o latou luma. 24 O le a ou aveesea outou mai i nuu ma aoaoina outou mai i atunuu uma ma avatu i lo outou eleele. 25 O le a ou sausauina outou i vai mamā ma outou mamā ai; o le a ou faamamāina outou mai i o outou tulaga lē mamā uma ma a outou tupua inosia uma. 26 O le a ou tuuina atu iā te outou se loto fou, ma o le a ou tuuina atu foʻi iā te outou se agaga fou, o le a ou aveeseina mai i o outou tino le loto e pei o se maa* ma tuuina atu iā te outou se lotovaivai.* 27 Ou te tuuina atu loʻu agaga i totonu iā te outou, ou te faia outou ina ia savavali i aʻu tulafono, ma outou tausia pea ma faatinoina iʻuga o aʻu faamasinoga. 28 O le a outou nonofo lava i le laueleele na ou tuuina atu i o outou augātamā, ma avea outou ma oʻu nuu ma avea foʻi aʻu ma o outou Atua.’

29 “‘Ou te faaolaina outou mai i o outou tulaga lē mamā uma ma valaau atu i fatu ma faatuputeleina ai, ou te lē tuu atu foʻi se oge iā te outou. 30 Ou te faatuputeleina foʻi fua o laau, ma faaeleeleaga o le fanua, ina ia lē toe faalumaina ai outou e nuu ona o se oge. 31 Ona outou manatua ai lea o outou ala leaga ma a outou gaoioiga lē lelei, e tou te ʻinoʻino ai foʻi iā te outou lava ona o a outou mea sesē ma a outou mea inosia. 32 Ia outou iloa e lē ona o outou ou te faia ai lenei mea,’ ua fetalai mai ai le Alii Pule Silisili Ese o Ieova, ‘Le aiga e o Isaraelu, ia māsiasi ma lagona le mā ona o outou ala.’

33 “O le fetalaiga lenei a le Alii Pule Silisili Ese o Ieova, ‘I le aso ou te faamamāina ai outou mai i a outou mea sesē, o le a ou ʻaināina ai foʻi aai ma toe fausia mea ua faagaogaoina. 34 O le a galueaʻiina le eleele na faatafunaina, auā na avea ma mea na matuā faatafunaina iā i latou uma na ui ane ai. 35 Ona faapea ane lea o tagata: “O le laueleele le la na faatafunaina ua pei nei o le faatoʻaga o Etena, ma ua malupuipuia aai na faagaogaoina, na faatafunaina ma lepetia i lalo; a ua ʻaināina.” 36 Ona iloa ai lea e nuu ua totoe o loo siʻomia ai outou, o aʻu lava o Ieova, ua ou toe fausia mea na lepetia i lalo, ma ua ou totōina le fanua na faatafunaina. O aʻu o Ieova ua ou fai atu ai ma ua ou faia lava.’

37 “O le fetalaiga lenei a le Alii Pule Silisili Ese o Ieova, ‘O le mea foʻi lenei ou te tuu atu i le aiga o Isaraelu ina ia latou fesili mai iā te aʻu i mea ou te faia mo i latou: Ou te faatoʻateleina i latou e pei o se lafu o tagata. 38 E pei o se lafu o tagata paia, e pei o le lafu o Ierusalema i aso o ona tausamiga, e faapea foʻi ona tumu o aai na faagaogaoina i se lafu o tagata; ma o le a iloa ai e tagata o aʻu lava o Ieova.’”

^ Eseki. 36:26 O lona uiga, o se loto e pei o se maa.


^ Eseki. 36:26 O lona uiga, o se loto e agavaivai, e lologofie ma e usiusitaʻi.


Esekielu  37 : 1 - 28

37 Ua i oʻu luga le aao o Ieova, ua ia aveina aʻu i le agaga o Ieova ma tuu aʻu i totonu o le vanu laugatasi ua tumu i ivi. 2 Ua ia faaui ane aʻu e faataamilo i ivi, faauta foʻi! ua matuā tele lava ivi i luga o le fanua o le vanu laugatasi, faauta, ua matuā mamago lava ia ivi. 3 Ua ia fetalai mai iā te aʻu: “Le atalii e o le tagata, pe e mafai ona toe ola mai nei ivi?” Ona ou fai atu lea: “Le Alii Pule Silisili Ese o Ieova, o oe lava ua e silafiaina.” 4 Ona ia fetalai mai lea iā te aʻu: “Ia e faia valoaga e tusa ma nei ivi, ma ia fai atu i ivi, ‘Ivi mamago e, inā faalogo mai ia i le afioga a Ieova:

5 “‘O le fetalaiga lenei a le Alii Pule Silisili Ese o Ieova i ivi nei: “O lenei o le a ou tuu atu iā te outou le mānava, ma o le a outou ola ai. 6 Ou te tuu atu uaua iā te outou ma faatupuina le aano iā te outou, ou te ufiufi iā te outou i le paʻu ma tuu atu iā te outou le mānava, ona outou ola ai lea; ma o le a outou iloa ai o aʻu lava o Ieova.”’”

7 Ona ou valoia ai lea e pei ona poloaʻiina ai aʻu. A o oʻu faia le valoaga, ua ou faalogoina le gasēsē mai ma le gaolo, ma ua amata ona fesootaʻi ivi, o le ivi i lona ivi. 8 Ua ou vaai faauta foʻi! ua tupu aʻe uaua ma aano i ivi, ma ua ufitia i latou i paʻu. Ae ua leai se mānava iā i latou.

9 Ona ia fetalai mai lea iā te aʻu: “Ia faia valoaga i le matagi. Le atalii e o le tagata, ia faia valoaga ma ia e faapea atu i le matagi, ‘O le fetalaiga lenei a le Alii Pule Silisili Ese o Ieova: “Le matagi e, inā sau ia mai i matagi e fā, ma ia agi atu i nei tagata ua fasiotia, ina ia toe feola ai i latou.”’”

10 Ua ou valoia e pei ona poloaʻiina ai aʻu, ona alu atu lea o le mānava iā i latou, ma ua toe feola ai i latou, ua latou tutū i o latou vae, o se ʻautau e matuā toʻatele lava.

11 Ona ia toe fetalai mai lea iā te aʻu: “Le atalii e o le tagata, o ivi nei, o i latou ia o le aiga uma o Isaraelu. Ua latou faapea mai, ‘Ua mamago o matou ivi, ma ua mou atu lo matou faamoemoe. Ua vavaeese i matou ma ua nonofo na o i matou lava.’ 12 O lea, ia faia valoaga ma ia fai atu iā i latou, ‘O le fetalaiga lenei a le Alii Pule Silisili Ese o Ieova: “Loʻu nuu e, o lenei ua ou lagaina o outou tuugamau, ma ou te ave aʻe outou mai i o outou tuugamau ma avatu i le eleele o Isaraelu. 13 Loʻu nuu e, o le a outou iloa ai o aʻu lava o Ieova pe a ou lagaina o outou tuugamau, ma ave aʻe outou mai i o outou tuugamau.”’ 14 ‘O le a ou tuu atu loʻu agaga i totonu o outou ma outou feola ai, ma ou te avatu outou e nonofo i lo outou eleele; ma o le a outou iloa ai o aʻu lava o Ieova, ua ou fai atu ai ma ua ou faia,’ ua fetalai mai ai Ieova.”

15 Ua oo mai foʻi le afioga a Ieova iā te aʻu e faapea: 16 “A o oe, le atalii e o le tagata, ia e avane se laau ma tusi ai i luga, ‘Mo Iuta ma le fanauga o Isaraelu o ana uō ia.’ Ia e avane le isi laau ma tusi ai i luga, ‘Mo Iosefa, o le laau a Efaraima atoa ma le aiga uma o Isaraelu o ana uō ia.’ 17 Ia faafesootaʻi le tasi i le isi ma avea ai o se laau e tasi mo oe, ona tasi ai lea o le laau i lou lima. 18 Pe afai e faapea atu iā te oe tagata o lou nuu, ‘Pe e te lē taʻuina mai ea iā i matou le uiga o ia mea e tusa ma lou malamalama?’ 19 ia fai atu iā i latou, ‘O le fetalaiga lenei a le Alii Pule Silisili Ese o Ieova: “O lenei, ou te aveina le laau a Iosefa lea o loo i le lima o Efaraima, ma ituaiga o Isaraelu o ana uō ia, ma o le a ou tuuina ai i latou i luga o lea mea, o lona uiga o le laau a Iuta, ou te faia foʻi ia laau ia avea ma laau e tasi, ona tasi ai lea i loʻu lima.”’ 20 O laau foʻi ua e tusi ai, ia iai i lou lima i o latou luma.

21 “Ia e fai atu iā i latou, ‘O le fetalaiga lenei a le Alii Pule Silisili Ese o Ieova: “O lenei, ou te aumaia le fanauga a Isaraelu mai i atunuu na latou ō atu i ai, ma o le a ou faapotopotoina i latou mai i itu uma, ma avatu i lo latou lava eleele. 22 Ou te faia i latou e avea ma nuu e tasi i le laueleele, i mauga o Isaraelu, e tasi foʻi le tupu e fai ma tupu mo i latou uma, e lē toe avea i latou ma nuu e lua, e lē toe vaevaeina foʻi i latou i ni malo se lua. 23 O le a latou lē toe faaleagaina i latou lava i a latou tupua inosia, i a latou mea e inosia, ma a latou solitulafono uma; ou te faaolaina i latou mai i a latou agasala na fai i mea na latou nonofo ai, ou te faamamāina i latou ma e fai i latou ma oʻu nuu e avea foʻi aʻu ma o latou Atua.

24 “ʻ“E fai Tavita laʻu auauna ma tupu iā i latou, ma o le a tasi le leoleo mamoe mo i latou uma; o le a latou savavali e tusa ma iʻuga o aʻu faamasinoga, e latou te tausia foʻi aʻu tulafono ma latou faia. 25 O le a latou nonofo i le laueleele na ou avatu i laʻu auauna o Iakopo, lea na nonofo ai o outou augātamā, o le a latou nonofo ai, o i latou ma o latou atalii, ma atalii o o latou atalii i aso uma, ma o le a fai Tavita laʻu auauna ma o latou taʻitaʻi i aso uma.

26 “ʻ“Ou te osia le feagaiga o le filemu ma i latou; e fai ma feagaiga e tumau iā i latou. Ou te tuuina i latou i o latou laueleele ma faatoʻateleina i latou, ou te tuuina foʻi loʻu malumalu i totonu iā i latou i aso uma. 27 O le a iai loʻu faleʻie i luga o i latou, e fai aʻu ma o latou Atua, e fai foʻi i latou ma oʻu nuu. 28 O le a iloa ai e nuu, o aʻu lava o Ieova, o aʻu ua ou faapaiaina Isaraelu pe a iai loʻu malumalu i totonu iā i latou i aso uma.”’”

Esekielu  38 : 1 - 23

38 Ua oo mai foʻi le afioga a Ieova iā te aʻu e faapea: 2 “Le atalii e o le tagata, ia faasaga atu ou mata iā Koku mai i Makoku, o le taʻitaʻi sili o Meseko ma Tupalu, ma fai valoaga e faasagatau atu iā te ia. 3 Ia e faapea atu, ‘O le fetalaiga lenei a le Alii Pule Silisili Ese o Ieova: “Koku e, o aʻu lava ou te faasagatau atu iā te oe, le taʻitaʻi sili o Meseko ma Tupalu. 4 Ou te faaliliueseina oe ma tuu mātau i ou auvae, ou te taʻitaʻi iā te oe ma au ʻautau uma, o solofanua ma ē e tiʻetiʻe solofanua, o i latou uma ua oofu i ofu mananaia, o se faapotopotoga e toʻatele ua iai talipupuni tetele ma tamaʻi talita, e tofu i latou uma ma pelu; 5 ua faatasi ma i latou Peresia, o Aitiope ma Futu, o i latou uma ua iai tamaʻi talita ma pulou tau; 6 o Komeri ma ana ʻautau uma, o le aiga o Tokaremo, mai i vaega mamao o le itu i mātū, o ana ʻautau uma, ma le toʻatele o tagata faatasi ma oe.

 7 “ʻ“Ia nofosauni, ia faia ni au tapenapenaga, o oe ma lau faapotopotoga uma, o i latou ua faapotopoto faatasi iā te oe, ma ia fai oe ma o latou taʻitaʻiʻau.

8 “ʻ“Ou te uaʻi atu iā te oe pe a mavae aso e tele. I le faaiʻuga o tausaga, o le a e alu atu ai i le laueleele o tagata na toe faafoʻisia mai i le faatamaʻiaina i le pelu, ua faapotopotoina faatasi mai i le tele o atunuu, i luga o mauga o Isaraelu, lea na faatafunaina mo se taimi umi. O tagata o lenei laueleele, na aumaia mai i atunuu, ma o loo nonofo ai ma le saogalemu i latou uma. 9 E mautinoa o le a e alu aʻe. O le a e sau e pei o se matagi malosi. E pei oe o ao e ufitia ai le laueleele, o oe ma au ʻautau uma ma le toʻatele o tagata faatasi ma oe.”’

10 “O le fetalaiga lenei a le Alii Pule Silisili Ese o Ieova, ‘I lea aso, e tutupu ai manatunatuga i lou loto, ma o le a e mafaufau ai e fafau se mea leaga; 11 o le a e fai ane: “O le a ou alu atu e faasagatau i le laueleele ua iai nuu e lē o puipuia. Ou te alu aʻe iā i latou o loo toʻafilemu, ma nonofo ma le saogalemu, o i latou uma ua nonofo e aunoa ma ni pā puipui, ma e leai foʻi ni o latou laau faalava ma faitotoʻa.” 12 E te manatu e ave le tele o le vete ma faoa le tele o mea, ma sii aʻe lou lima e faasagatau i nofoaga sa faatafunaina ae ua toe ʻaināina, ma faasagatau i tagata ua toe aoaoina mai i nuu, o ē ua tele o latou tamaoaiga ma oloa, o i latou o loo nonofo i le ogatotonu o le lalolagi.

13 “‘O le a fai atu iā te oe o Seepa, o Titana, o faatauʻoa o Tasesa ma ona leona taanoa uma: “Po ua e sau ea e ave le tele o le vete? Pe ina ia faoa le tele o mea ua e faapotopoto ai ou faapotopotoga e toʻatele, ina ia ave siliva ma auro, ma ave foʻi ʻoa ma oloa, ina ia maua ai le vete tele?”’

14 “O lea, le atalii e o le tagata, ia e faia valoaga ma ia e faapea atu iā Koku, ‘O le fetalaiga lenei a le Alii Pule Silisili Ese o Ieova: “O lea aso, pe a nonofo ma le saogalemu loʻu nuu o Isaraelu, pe e te lē mātauina ea lea mea? 15 O le a e sau mai i lou nofoaga, mai i vaega mamao o le itu i mātū, o oe ma le toʻatele o tagata faatasi ma oe, o loo tiʻetiʻe i latou uma i solofanua, o se faapotopotoga e toʻatele, o se ʻautau e toʻatele lava. 16 O le mea moni, e te alu atu e faasagatau i loʻu nuu o Isaraelu e pei o ao e ufitia ai le laueleele. O le a tupu i le faaiʻuga o aso, loʻu aumaia o oe e faasagatau atu i loʻu laueleele, ina ia iloa ai aʻu e nuu pe a ou faapaiaina aʻu lava e ala iā te oe Koku e, i o latou luma.”’

17 “O le fetalaiga lenei a le Alii Pule Silisili Ese o Ieova, ‘Pe e lē o oe ea lea na ou fai atu ai i aso ua mavae e ala i aʻu auauna le ʻau perofeta o Isaraelu, o ē na valoia i na aso mai i lea tausaga ma lea tausaga, ou te aumaia lava oe e faasagatau iā i latou?’

18 “‘O le mea lenā e tupu i lea aso, i le aso o le a sau ai Koku i le eleele o Isaraelu,’ ua fetalai mai ai le Alii Pule Silisili Ese o Ieova, ‘o le a iloa ai loʻu ita tele i oʻu foliga.* 19 O loʻu maelega tele ma le afi o loʻu ita tele, ou te tautala atu ai. E matuā lūlūina lava le eleele o Isaraelu i lea aso. 20 O aʻu foʻi e gatete ai iʻa o le sami, o manufelelei o le lagi, o manufeʻai o le fanua, o manu fetolofi uma o loo fetolofi i le eleele ma tagata uma lava o loo nonofo i le laueleele, e mafuli i lalo mauga ma solofa foʻi tofē, e soloia foʻi pā uma i le eleele.’

21 “‘Ou te valaau atu i le pelu i oʻu vaega maugā uma e faasagatau atu iā te ia,’ ua fetalai mai ai le Alii Pule Silisili Ese o Ieova. ‘E taʻitoʻatasi ma faasagatau lana pelu i lona lava uso. 22 Ou te faaoo laʻu faamasinoga iā te ia e ala i faamaʻi ma le toto; ou te faatotō ifo foʻi timuga tetele ma uatoʻa, o le afi ma le teiō* i luga iā te ia ma ana ʻautau ma tagata e toʻatele e faatasi ma ia. 23 O le a ou faasilisilia aʻu ma faapaiaina aʻu, e iloa ai foʻi aʻu i luma o le tele o atunuu; ma o le a latou iloa ai o aʻu lava o Ieova.’

^ Eseki. 38:18 I le gagana Eperu, “o le a alu aʻe loʻu ita i loʻu isu.”


^ Eseki. 38:22 O le elemeni samasama e faigofie ona mū e iai sona manogi malosi. O le upu Peretania o le sulphur.


Esekielu  39 : 1 - 29

39 “A o oe, le atalii e o le tagata, ia e faia valoaga e faasagatau atu iā Koku ma ia e fai atu, ‘O le fetalaiga lenei a le Alii Pule Silisili Ese o Ieova: “Koku e, o lenei ou te faasagatau atu iā te oe, o oe o le taʻitaʻi sili o Meseko ma Tupalu. 2 O le a ou faaliliueseina oe ma taʻitaʻiina oe ma aumaia oe mai i vaega mamao o le itu i mātū, ma avatu i luga o mauga o Isaraelu. 3 O le a ou tā lau ʻaufana ia paʻū ese mai i lou lima tauagavale, ma ou te faapaʻū ese foʻi aū mai i lou lima taumatau. 4 O le a e paʻū i mauga o Isaraelu, o oe atoa ma au ʻautau uma ma tagata ia e faatasi ma oe. Ou te tuuina atu oe e fai ma meaʻai a manulele taufeʻai, o manufelelei eseese uma, ma manufeʻai o le fanua.”’

5 “‘O le a e paʻū i luga o le fogāeleele, auā ua ou fai atu ai,’ ua fetalai mai ai le Alii Pule Silisili Ese o Ieova.

6 “‘O le a ou lafo atu le afi i luga o Makoku ma luga foʻi o i latou o loo nonofo ma le saogalemu i motu; o le a iloa ai e tagata o aʻu lava o Ieova. 7 O le a ou faailoaina loʻu igoa paia i le lotolotoi o loʻu nuu o Isaraelu, ma ou te lē toe tuua foʻi loʻu igoa paia ia faaleagaina; o le a iloa ai foʻi e atunuu o aʻu lava o Ieova, o Lē e Paia i Isaraelu.’

8 “‘Faauta! E oo mai lea mea ma e taunuu lava,’ ua fetalai mai ai le Alii Pule Silisili Ese o Ieova. ‘O le aso lea ua ou fai atu ai. 9 O le a ō atu tagata e nonofo i aai o Isaraelu ma susunu ma faia afi i auupega, o tamaʻi talita, o talipupuni tetelē, faatasi ma ʻaufana, o aū ma tao mata tasi, ma tao uumi; o mea ia o le a latou faamumū ai le afi mo tausaga e fitu. 10 E latou te lē aumaia ni laau mai i le fanua, pe e aoao mai ni fafie mai i le vaomatua, auā e latou te tafu afi i auupega.’

“‘O le a latou vetea mea a i latou na vetea a latou mea, ma faoa mea a i latou na faoa a latou mea,’ ua fetalai mai ai le Alii Pule Silisili Ese o Ieova.

11 “‘O lea aso foʻi, o le a ou avatu iā Koku se nofoaga i inā, o se fanuatanu i Isaraelu, o le vanu e ui atu ai tagata i le itu i sasaʻe o le sami, ma e taofia ai le ui ane o tagata i lea mea. O i inā o le a latou tanu ai Koku ma ana ʻau uma, ma e latou te faaigoa lea mea o le Vanu o ʻAu a Koku.* 12 E fitu masina e tatanu ai i latou e le aiga o Isaraelu ina ia faamamāina ai le laueleele. 13 O le a tanuina i latou e tagata o le atunuu, ona avea lea ma mea e taʻutaʻua ai i latou i le aso ou te faamamaluina ai aʻu,’ ua fetalai mai ai le Alii Pule Silisili Ese o Ieova.

14 “‘O le a iai tane e vaevaeina mo galuega faifai pea, o ē e ui atu i le laueleele e galulue faatasi ma le isi vaega o loo ui atu foʻi i le laueleele e tanuina i latou, o ē o loo totoe i luga o le eleele ina ia faamamāina le eleele. O le a latou saʻili pea seʻia oo ina uma le fitu masina. 15 O i latou e ui ane e latou te ui ane i le laueleele, ma pe a vaai atu se tasi i se ivi o se tagata ona ia faatūina ai lea o se faailoga, seʻia tanuina e i latou o ē e faia le galuega o le tanuina i le Vanu o ʻAu a Koku. 16 E taʻua foʻi lea aai o Hamona. O le a latou faamamāina le atunuu.’

17 “A o oe, le atalii e o le tagata, o le fetalaiga lenei a le Alii Pule Silisili Ese o Ieova, ‘Ia fai atu i manufelelei eseese uma ma manufeʻai uma o le fanua: “Inā faapotopoto mai ia outou ma ō mai. Ia faapotopoto mai outou uma mai i itu uma i laʻu taulaga, lea ou te fai taulaga ai mo outou, o se taulaga tele i mauga o Isaraelu. O le a outou aai ai i aano ma feinu i le toto. 18 O le a outou aai i tino o ē e malolosi, o le a outou feinu i le toto o taʻitaʻi o le lalolagi. O i latou uma o mamoe poʻa, o tamaʻi mamoe poʻa, o ʻoti poʻa, o povi poʻa taanoa, ma manu pepeti o Vasana. 19 O le a outou maoona i le gaʻo ma e tou te onanā i le toto i laʻu taulaga o le a ou fai taulaga ai mo outou.”’

20 “‘E tou te maoona i laʻu laulau i solofanua, ma o ē e ave kariota, o tagata malolosi ma toa uma lava,’ ua fetalai mai ai le Alii Pule Silisili Ese o Ieova.

21 “‘Ou te faailoa atu loʻu mamalu i atunuu; o le a vāai foʻi atunuu uma i laʻu faamasinoga ua ou faia ma loʻu lima ua ou faaoo atu iā i latou. 22 O le a iloa ai e le aiga o Isaraelu o aʻu lava o Ieova lo latou Atua, e amata mai i lea lava aso. 23 O le a iloa ai e atunuu, o mea sesē a le aiga o Isaraelu na ave faapagota ai i latou, talu ai na latou gaoioi ma le lē faamaoni iā te aʻu, ona ʻaloese ai lea o oʻu mata mai iā i latou ma tuuina atu i latou i lima o o latou fili, na fasiotia foʻi i latou uma i le pelu. 24 Na ou faia iā i latou e tusa ma lo latou lē mamā ma a latou solitulafono, na ʻaloese pea oʻu mata mai iā i latou.’

25 “O lea, o le fetalaiga lenei a le Alii Pule Silisili Ese o Ieova, ‘O lenei, ou te toe aumaia o ē na ave faapagota o Iakopo ma ou te alofa mutimutivale i le aiga uma o Isaraelu; ou te puipuia* foʻi loʻu igoa paia. 26 A uma ona tauave lo latou faamāina ma lo latou lē faamaoni uma na lē faamaoni mai ai iā te aʻu, e latou te nonofo i lo latou laueleele ma le saogalemu, ma e leai se isi e faamataʻu i ai. 27 Pe a ou toe aumaia i latou mai i nuu ma aoaoina i latou mai i atunuu o o latou fili, o le a ou faapaiaina aʻu iā i latou i luma o le tele o atunuu.’

28 “‘Ona latou iloa ai lea o aʻu lava o Ieova lo latou Atua, pe a ou aumaia i latou i lo latou laueleele mai i atunuu na ou avatu faapagota i ai i latou, ma ou te lē toe tuua lava se tasi o i latou i ia atunuu. 29 O le a lē toe ʻaloese foʻi oʻu mata mai i le aiga o Isaraelu auā ou te liligi ifo loʻu agaga i luga o i latou,’ ua fetalai mai ai le Alii Pule Silisili Ese o Ieova.”

^ Eseki. 39:11 Po o le “Vanu o Hamona-Koku.”


^ Eseki. 39:25 Po o le “Ou te fuā ona o loʻu igoa paia.”


Esekielu  40 : 1 - 49

40 O le tausaga lona lua sefulu lima talu ona ave faapagota i matou, i le amataga o le tausaga, i le aso lona sefulu o le masina, i le tausaga lona sefulu fā talu ona faaumatia le aai, o lea lava aso ua iai le aao o Ieova i oʻu luga, ua ia auina atu ai aʻu i se isi mea. 2 E ala i faaaliga mai i le Atua, ua ia aumaia aʻu i le laueleele o Isaraelu ma tuu mālie aʻu i se mauga maualuga ua iai se mea e pei o se fausaga o se aai i le itu i saute.

3 Ona ia avatu lea o aʻu i inā, faauta foʻi! ua iai se tagata. O ona foliga ua pei o foliga o le ʻapamemea, ua iai se maea ua faia i le laau o le lino i lona lima, ma se ū e fua ai, ma ua ia tū foʻi i le faitotoʻa. 4 Ua faapea mai le tagata iā te aʻu: “Le atalii e o le tagata, inā vaavaai ia ou mata, ia faalogo mai ou taliga, ma ia tuu i lou loto mea uma ou te faaali atu iā te oe, auā ua aumaia oe i inei ina ia faaali atu ia mea iā te oe. Ia e taʻu atu mea uma o loo e vaai i ai i le aiga o Isaraelu.”

5 Faauta foʻi! ua iai se pā ua siʻomia ai itu uma o le fale. Ua iai foʻi i le lima o le tagata se ū e fua ai, e ono kupita, e tusa lea o le fua o le kupita ma le alofilima.* Ona ia fuaina lea o le lautele o le mea na fausia; e tasi le ū; ma o le maualuga e tasi foʻi le ū.

6 Ua alu atu o ia i le faitotoʻa o loo faasaga ona luma i le itu i sasaʻe ma alu atu i luga o ona faasitepu. Ua ia fua le mea e ulu atu ai o le faitotoʻa, e tasi le ū le lautele, o le isi mea e ulu atu i ai e tasi le ū le lautele. 7 O le potu o leoleo e tasi le ū le umi ma lona lautele e tasi le ū, o le va o potu taʻitasi o leoleo e lima kupita; ma le mea e ulu atu ai o le faitotoʻa, i tala ane o le faapaologa o le faitotoʻa o loo i totonu e tasi le ū.

8 Ua ia fua le faapaologa o le faitotoʻa o loo i totonu, e tasi le ū. 9 Ona ia fuaina lea o le faapaologa o le faitotoʻa, e valu kupita; o ona poutū i autafa e lua kupita; ma le faapologa o le faitotoʻa o loo i totonu.

10 O potu o leoleo o le faitotoʻa, e faasasaga i sasaʻe e tolu i lenei itu ma e tolu i le isi itu. E tutusa le fua o ia potu e tolu, ma e tutusa foʻi fua o poutū i autafa i lenei itu ma le isi itu.

11 Ona ia fuaina lea o le lautele o le mea e ulu atu ai i le faitotoʻa, e sefulu kupita; a o le umi o le faitotoʻa e sefulu tolu kupita.

12 O pā i luma o potu o leoleo e tasi le kupita, ma e tasi le kupita i itu uma o pā. O le potu o le leoleo e ono kupita i lenei itu, ma e ono kupita foʻi i le isi itu.

13 Ua ia fuaina le faitotoʻa mai i le taualuga o le tasi potu o leoleo e oo i le taualuga o le isi potu o leoleo, e lua sefulu lima kupita le lautele; e faafesagaʻi faitotoʻa. 14 Ona ia fuafua lea o poutū i autafa e ono sefulu kupita, e oo foʻi i poutū i autafa o faitotoʻa i itu uma o le lotoā. 15 E amata mai i luma o le faitotoʻa i le mea e ulu atu ai, e oo atu i luma o le faapaologa o le faitotoʻa i totonu, e lima sefulu kupita.

16 Ua iai faamalama e faasolo ina lauiti auivi pe a agaʻi i tua i potu o leoleo, ma poutū i autafa o loo i totonu o le faitotoʻa i itu uma, e faapena foʻi faapaologa. O loo i totonu faamalama i itu uma ma ua iai ata o pama i poutū i autafa.

17 Ua ia faasolosolo ona avatu aʻu i le lotoā pito i fafo, ua iai foʻi potu ʻai i inā ma ua iai le paepae e soo ai le lotoā. E tolu sefulu potu ʻai i le paepae. 18 E tutusa le umi o le paepae i autafa o le faitotoʻa ma le umi o faitotoʻa, o le paepae pito i lalo.

19 Ua ia fuaina le lautele mai i luma o le faitotoʻa pito i lalo e oo atu i luma o le lotoā pito i totonu. E selau kupita mai i le faitotoʻa i le itu i sasaʻe, e faapena foʻi mai i le faitotoʻa i le itu i mātū.

20 E iai le faitotoʻa i le lotoā pito i fafo lea e faasaga ona luma i le itu i mātū. Ua ia fuaina lona umi ma lona lautele. 21 E tolu ona potu o leoleo i lenei itu, e tolu foʻi i le isi itu. O ona poutū i autafa ma lona faapaologa ua tutusa ma le fua o le faitotoʻa muamua. E lima sefulu kupita lona umi ae e lua sefulu lima kupita lona lautele. 22 E tutusa foʻi le fua o ona faamalama, o lona faapaologa ma ona ata o pama ma le fua o mea o loo i le faitotoʻa, e faasaga ona luma i le itu i sasaʻe. E ō aʻe foʻi tagata i ona faasitepu e fitu, ma ua iai foʻi lona faapaologa i luma o ia mea.

23 Ua faafesagaʻi le faitotoʻa o le lotoā pito i totonu ma le faitotoʻa i le itu i mātū; e faapea foʻi i le itu i sasaʻe. Ua ia fua mai i le faitotoʻa i le isi faitotoʻa e selau kupita.

24 Ua ia faasolosolo ona avatu aʻu i le itu i saute, ua iai foʻi se faitotoʻa i inā e faasaga i le itu i saute, ua ia fuaina ona poutū i autafa ma lona faapaologa ma ua tutusa fua ma isi faitotoʻa. 25 Ua iai i lea mea ma lona faapaologa o faamalama i itu uma e pei o ia faamalama. E lima sefulu kupita le umi, ae e lua sefulu lima kupita le lautele. 26 E fitu foʻi faasitepu e ui aʻe ai, ma o loo i luma o ia mea o lona faapaologa. E iai ata o pama i ona poutū i autafa, o le tasi i lenei itu ma le tasi i le isi itu.

27 Ua iai le faitotoʻa o le lotoā pito i totonu e faasaga i le itu i saute. Ua ia fua mai i le faitotoʻa i le isi faitotoʻa e agaʻi i saute e selau kupita. 28 Ua faasolosolo ona ia avatu aʻu i le lotoā pito i totonu e ala i le faitotoʻa i le itu i saute. Ua ia fuaina le faitotoʻa i le itu i saute ma ua tutusa le fua ma isi faitotoʻa. 29 Ua tutusa le fua o ona potu o leoleo, o ona poutū i autafa, ma lona faapaologa ma isi faitotoʻa. Ua iai i lea mea ma lona faapaologa o faamalama i itu uma. E lima sefulu kupita le umi, ma e sefulu lima kupita le lautele. 30 Ua iai faapaologa i faitotoʻa uma; e sefulu lima kupita le umi, ma e lima kupita le lautele. 31 O lona faapaologa e faasaga i le lotoā pito i fafo, ua iai ata o pama i luga o ona poutū i autafa, e valu faasitepu e alu aʻe ai.

32 Ua faasolosolo ona ia avatu aʻu i le lotoā pito i totonu e ala i le itu i sasaʻe, ma ua ia fuaina le faitotoʻa ma ua tutusa le fua ma isi faitotoʻa. 33 Ua tutusa le fua o ona potu o leoleo, o ona poutū i autafa, ma lona faapaologa ma isi faitotoʻa, ua iai i lea mea ma lona faapaologa o faamalama i itu uma. E lima sefulu kupita le umi, ae e lua sefulu lima kupita le lautele. 34 O lona faapaologa e faasaga i le lotoā pito i fafo, ua iai ata o pama i luga o ona poutū i autafa i lenei itu ma le isi itu. E valu faasitepu e alu aʻe ai.

35 Ua ia avatu aʻu i le faitotoʻa i le itu i mātū, ua ia fuaina ma ua tutusa le fua ma isi faitotoʻa, 36 o ona potu o leoleo, o ona poutū i autafa, ma lona faapaologa. Ua iai i lea mea o faamalama i itu uma. E lima sefulu kupita le umi, ae e lua sefulu lima kupita le lautele. 37 Ua faasaga ona poutū i autafa i le lotoā pito i fafo, ua iai ata o pama i luga o ona poutū i autafa i lenei itu ma le isi itu. E valu faasitepu e alu aʻe ai.

38 Ua iai foʻi se potu ʻai ma le mea e ulu atu ai i tala ane o poutū i autafa o faitotoʻa. O i inā e latou te faamamā ai i le vai taulaga mū.*

39 E lua laulau i lenei itu ma laulau e lua i le isi itu i le faapaologa o le faitotoʻa, ina ia fasia ai manu mo le taulaga mū ma le taulaga o agasala ma taulaga o le nofosala. 40 Pe a alu aʻe se isi i le mea e ulu atu ai i le faitotoʻa i le itu mātū, ua iai laulau e lua i le tasi itu. Ua iai foʻi laulau e lua i le isi itu e latalata i le faapaologa o le faitotoʻa. 41 E fā laulau i lenei itu ma e fā laulau i le isi itu i tafatafa o le faitotoʻa, e valu laulau, o luga o ia laulau e latou te fasi ai manu. 42 Na vaneina mai i maa laulau e fā mo le taulaga mū. O le umi e tasi le kupita ma le ʻafa, o le lautele e tasi le kupita ma le ʻafa, o le maualuga e tasi le kupita. O luga o ia mea e latou te tuu ai meafaigaluega e faaaogā i le fasiga o le taulaga mū ma le taulaga. 43 O fata mo le tuuina o mea e tusa ma le fua o le alofilima e tasi, ua mau lelei i pā puipui o loo siʻomia ai; ma latou te tuuina le aano o le taulaga i luga o laulau.

44 O le potu ʻai a le ʻaufaipese ua i fafo o le faitotoʻa i totonu, i totonu o le lotoā pito i totonu, lea o loo i tafatafa o le faitotoʻa i mātū. E faasasaga pito i luma o ia potu i le itu i saute. E iai le tasi i le itu o le faitotoʻa o le itu i sasaʻe. E faasaga le pito i luma i le itu i mātū.

45 Ua ia faapea mai iā te aʻu: “O le potu ʻai lenei o loo faasaga ona luma i le itu i saute, mo le ʻauositaulaga o ē o loo vaavaaia matafaioi o le tausiga o le fale. 46 O le potu ʻai lea e faasaga ona luma i le itu i mātū, e mo ositaulaga o ē e vaavaaia matafaioi o le fata faitaulaga. O i latou ia o atalii o Satoka, o ē e mai i atalii o Levi, o loo ō atu iā Ieova ina ia auauna iā te ia.”

47 Ua ia fuaina le lotoā pito i totonu. E faatafafā, ma o le umi e selau kupita, ae o le lautele e selau kupita. A o le fata faitaulaga o loo i luma o le fale.

48 Ona ia avatu lea o aʻu i le faapaologa o le fale, ua ia fua poutū i autafa o le faapaologa, e lima kupita i lenei itu ma e lima foʻi kupita i le isi itu. O le lautele o le faitotoʻa, e tolu kupita i lenei itu ma e tolu kupita i le isi itu.

49 O le umi o le faapaologa e lua sefulu kupita, ma le lautele e sefulu tasi kupita. E latou te ō aʻe i faasitepu. Ua iai poutū i tala ane o pou i autafa, e tasi i lenei itu ma le tasi i le isi itu.

^ Eseki. 40:5 O le kupita e tusa ma le 44.5 senitimita (17.5 inisi) ma le lautele o le alofilima e 7.4 senitimita (2.9 inisi) e tutusa ma le 51.8 senitimita (20.4 inisi) o le fua lenā o le kupita umī. O lea la, o le “ū e fua ai e ono kupita” e tusa ma le 3.11 mita (10.2 futu).


^ Eseki. 40:38 O lenei taulaga na faaumatia atoa i le afi.


Esekielu  41 : 1 - 26

41 Ona ia avatu lea o aʻu i le malumalu, ma ua ia fuaina poutū i autafa, e ono kupita le lautele i lenei itu, e ono foʻi kupita le lautele i le isi itu, o le lautele lea o le poutū i autafa. 2 O le lautele o le mea e ulu atu ai e sefulu kupita, ma o itu o le mea e ulu atu ai e lima kupita i lenei itu ma e lima foʻi kupita i le isi itu. Ua ia fuaina le umi o le malumalu, e fā sefulu kupita; o le lautele e lua sefulu kupita.

3 Ona ia ulu atu lea i totonu ma fua le poutū i autafa i le mea e ulu atu ai, e lua kupita; ma le mea e ulu atu ai e ono kupita; o le lautele o le mea e ulu atu ai e fitu kupita. 4 Ua ia fuaina lea potu e lua sefulu kupita lona umi; ma e lua sefulu kupita foʻi lona lautele i tala ane o le pā puipui o loo faafesagaʻi ma le malumalu.* Ona ia fai mai lea iā te aʻu: “O le Mea e Sili Ona Paia lenei.”

5 Ona ia fuaina lea o le pā puipui o le fale, e ono kupita. O le lautele o potu taʻitasi i autafa e fā kupita; ma ua iai i itu uma o le fale, e faapena le tulaga i itu uma o le fale. 6 Ua fausia potu i autafa i luga o isi potu i autafa, e tolu fogāfale ma e tolu sefulu potu i fogāfale taʻitasi; ua sosoo atu potu i autafa i le pā puipui o le fale, o potu i autafa o itu uma, ina ia mau lelei ai ae e lē faamauina i le pā puipui o le fale. 7 Ua faalautele potu i autafa i fogāfale taʻitasi e agaʻi i luga, ua iai foʻi auala faataamilomilo o le fale e agaʻi i luga ma ua iai i itu uma o le fale. O le mea lea, ua faalautele foʻi le fale e agaʻi i luga, ma e mai i le fogāfale pito i lalo, e mafai ona ui atu i le fogāfale i luga e ala i le fogāfale i le ogatotonu.

8 Ua ou iloa ua iai se faavae maualuga o le fale i ona itu uma. A o faavae o potu i autafa o le ū atoa lea e ono kupita e oo atu i le sooga. 9 O le mafiafia o le pā puipui i fafo o potu i autafa e lima kupita. Ua iai se avanoa i tala ane o le fale ua iai potu i autafa.

10 E lua sefulu kupita le va o potu ʻai ma le fale i itu uma. 11 E faafesagaʻi le mea e ulu atu ai i potu i autafa ma le avanoa, e tasi le mea e ulu atu ai i le itu i mātū ma e tasi foʻi le isi mea e ulu atu ai i le itu i saute; e tusa ma le lima kupita le avanoa i itu uma.

12 A o le fale i le itu i sisifo o loo i luma o le fanua ua vavaeese, e fitu sefulu kupita le lautele. O le pā puipui o le fale e lima kupita le mafiafia i ona itu uma; ma e iva sefulu kupita lona umi.

13 Ua ia fuaina le malumalu e selau kupita le umi; o le fanua ua vavaeese ma le fale ma ona pā puipui e selau kupita le umi. 14 O le lautele o luma o le malumalu ma le fanua ua vavaeese i le itu i sasae e selau kupita.

15 Ua ia fuaina le umi o le fale i luma o le fanua ua vavaeese, lea o loo i le pito i tua o lea mea, ma ona poletito i luga i lenei itu ma le la itu e selau kupita.

Na ia fuaina foʻi le malumalu ma le potu i totonu ma faapaologa o le lotoā; 16 o mea e ulu atu ai, ma faamalama e faasolo ina lauiti auivi pe a agaʻi i tua, ma ona poletito i luga i itu uma o ia nofoaga e tolu. I luma o le mea e ulu atu ai ua faia puipui i laupapa i itu uma, e mai i le fola e oo i faamalama; ua fai foʻi auivi o faamalama i laupapa. 17 O luga aʻe o le mea e ulu atu ai o le fale i totonu atoa ma fafo, ma le pā puipui atoa o loo siʻomia ai le fale i totonu ma lona pito i fafo, ua iai fua o ia mea uma. 18 Ua iai foʻi kerupi ua vaneina ma ata o laau o le pama, o ata o pama ua i le va o le tasi kerupi ma le isi kerupi, ma e lua mata o le kerupi. 19 Ua fesagaʻi mata o le tagata ma le ata o le laau o le pama i lenei itu, ua fesagaʻi mata o le leona taanoa ma le ata o le laau o le pama i le isi itu, ua vaneina ia mea i itu uma o le fale. 20 E afua mai i le fola e oo atu i luga aʻe o le mea e ulu atu ai, ua iai kerupi ua vaneina ma ata o laau o le pama i le pā puipui o le malumalu.

21 A o le malumalu, e faatafafā pou o le faitotoʻa; ma o luma o le mea paia ua iai se mea e foliga e faapea: 22 e tolu kupita le maualuga o le fata faitaulaga ua faia i laau, e lua kupita lona umi, ma e iai ona pou tulimanu. E fai ona pā puipui i laau e tusa ma lona umi. Ona ia faapea mai lea iā te aʻu: “O le laulau lenei ua i luma o Ieova.”

23 E lua faitotoʻa o le malumalu ma le mea paia. 24 E taʻilua itu o faitotoʻa, e mafai ona tatala mai i luma ma tua nei itu e lua. E lua itu o le tasi faitotoʻa, e lua foʻi itu o le isi faitotoʻa. 25 Ua faia i luga o ia mea, i luga o faitotoʻa o le malumalu, o kerupi ma ata o laau o pama, e pei o mea ua vaneina i pā puipui, ua iai foʻi se faataumata laupapa i luga aʻe o le faapaologa i fafo. 26 Ua iai faamalama ua faasolo ina lauiti ona auivi pe a agaʻi i tua, ma ata o le laau o le pama i lenei itu ma le isi itu, i itu o le faapaologa ma potu i autafa o le fale ma faataumata.

^ Eseki. 41:4 E foliga mai e faasino atu i le “Mea Paia.”

42 Ua ia faasolosolo ona avatu aʻu i le lotoā pito i fafo i le ala e faasaga i le itu i mātū. Ona ia avatu lea o aʻu i le fale ua iai potu ʻai, o loo i luma o le fanua ua vavaeese, i luma foʻi o le fale i le itu i mātū. 2 O le pā puipui pito i luma e selau kupita le umi e amata mai i le mea e ui atu ai i le itu i mātū, ma e lima sefulu kupita le lautele. 3 I le va o le fanua ua vavaeese e lua sefulu kupita i le lotoā pito i totonu, ma le paepae o le lotoā pito i fafo, ua iai poletito e faafesagaʻi ma isi poletito i fogāfale e tolu. 4 E iai se auala i totonu e feoaʻi ai i luma o potu ʻai, e sefulu kupita le lautele, o le ala e tasi le kupita, ma mea e ulu atu ai e iai i le itu i mātū. 5 E lāiti atu potu ʻai pito i luga ona o poletito, e sili atu ona itiiti nai lo o potu ʻai pito i lalo ma potu ʻai ogatotonu, e tusa ai ma le fausaga o le fale. 6 Auā ua iai ia potu ʻai i fogāfale e tolu, ua leai ni poutū e pei o poutū o le lotoā. O le mea lea ua faavaiti ai le fola i inā, nai lo o le fogāfale pito i lalo ma le fogāfale i le ogatotonu.

7 O le pā maa o loo i fafo, e latalata i potu ʻai e faasaga i le lotoā pito i fafo i luma o isi potu ʻai. O lona umi e lima sefulu kupita. 8 O le umi o potu ʻai o loo faasaga i le lotoā pito i fafo, e lima sefulu kupita, faauta foʻi! e selau kupita luma o le malumalu. 9 I le fogāfale muamua o le fale ua iai potu ʻai, ua iai se auala i le itu i sasaʻe, e ulu mai ai se tasi pe a sau mai i le lotoā pito i fafo.

10 Ua iai potu ʻai i tua o le pā maa i le itu i sasaʻe, i luma o le fanua ua vavaeese ma luma foʻi o le fale. 11 Ua tutusa le auala i luma o potu ʻai o loo i le itu i saute ma le auala i luma o potu ʻai i le itu i mātū; e tutusa foʻi le umi ma le lautele o potu ʻai; e faapena foʻi mea e ulufafo ai, ma fausaga o ia fogāfale ma mea e ulu atu ai. 12 E pei o mea e ulu atu ai i potu ʻai i le itu i saute, e faapea foʻi le mea e ulu atu ai mai i le amataga o le auala, o le auala o loo i luma o le pā maa i le itu i sasaʻe, pe a ulu mai ai se tasi.

13 Ua ia fai mai iā te aʻu: “O potu ʻai i le itu i mātū ma potu ʻai i le itu i saute ua i luma o le fanua ua vavaeese, o potu ʻai paia ia, o i inā e aai ai i mea e sili ona paia ositaulaga, o ē e faalatalata atu iā Ieova. O i inā foʻi latou te tuu ai mea e sili ona paia ma a latou taulaga i meaʻai, o le taulaga o agasala ma le taulaga o le nofosala, auā e paia lenei nofoaga. 14 A ulufale mai ositaulaga, e latou te lē ō ese mai i le mea paia ma ō atu ai i le lotoā pito i fafo, ae e latou te tuu i inā o latou ofu e masani ona faaaogā mo le auaunaga, auā e paia ia ofu. E latou te oofu i nisi ofu ona latou ō atu lea ina ia feagai ma le nuu.”

15 Ua uma ona ia fuaina totonu o le fale, ona ia aumaia lea o aʻu e ala i le faitotoʻa o loo faasaga ona luma i le itu i sasaʻe, ona ia fuaina lea o itu uma.

16 Ua ia fuaina le itu i sasaʻe i le ū e fuaina ai. E lima selau ū e tusa ma le ū e fua ai, o le mea atoa.

17 Ua ia fuaina le itu i mātū i le ū e fuaina ai. E lima selau ū e tusa ma le ū e fua ai, o le mea atoa.

18 Ua ia fuaina le itu i saute, e lima selau ū, e tusa ma le ū e fua ai.

19 Ona ia alu atu lea i le itu i sisifo. Ua ia fuaina ū e lima selau e tusa ma le ū e fua ai.

20 Ua ia fuaina itu e fā. Ua iai le pā ua siʻomia ai ia fale, o le umi e lima selau ū ma le lautele e lima selau ū, ina ia va ai le mea paia ma le mea e lē paia.

43 Ua ia taʻitaʻi foʻi iā te aʻu i le faitotoʻa, o le faitotoʻa lea e faasaga i le itu i sasaʻe. 2 Faauta! ua oo mai le mamalu o le Atua o Isaraelu mai i le itu i sasaʻe, ma o lona siʻufofoga ua pei o le taalili o vai e tele; ua malamalama foʻi le lalolagi ona o lona mamalu. 3 E pei foliga o le faaaliga na ou vaaia, o le faaaliga na ou vaai i ai ina ua ou sau e faaumatia le aai;* ma ua foliga e pei o foliga na ou vaaia i autafa o le vaitafe o Kepara, ona ou faapaʻū faō ai lea.

4 Ua sau le mamalu o Ieova i le Fale e ala i le faitotoʻa o loo faasaga ona luma i le itu i sasaʻe. 5 Ua ave aʻu e le agaga ma avatu i totonu o le lotoā pito i totonu, tagaʻi foʻi, ua tumu le Fale i le mamalu o Ieova. 6 Ona ou faalogo lea ua tautala mai se isi iā te aʻu mai i le Fale, ua tū mai foʻi le tamāloa i oʻu autafa. 7 Ua fetalai mai o Ia iā te aʻu:

“Le atalii e o le tagata, o le mea lenei ua iai loʻu nofoālii ma le mea e tuu ai alofivae o oʻu vae, o le mea ou te nofo ai i le lotolotoi o le fanauga a Isaraelu i aso uma; ma e lē toe faaleagaina loʻu igoa paia e le aiga o Isaraelu, o i latou ma o latou tupu, i a latou faitaaga ma tino oti o o latou tupu ina ua feoti,* 8 i le tuuina atu o o latou mea e ulu atu ai i tafatafa o le mea e ulu atu ai i loʻu fale, ma a latou pou o le faitotoʻa i tafatafa o le pou o le faitotoʻa o loʻu fale, e na o le pā puipui i le va o i latou ma aʻu. Ua latou faaleagaina loʻu igoa paia i mea inosia na latou faia, o le mea lea, na ou faaumatia ai i latou i loʻu ita tele. 9 O lenei, ia latou lafoaʻi mamao ese a latou faitaaga ma tino oti o o latou tupu mai iā te aʻu, ona ou nofo ai lea i lo latou lotolotoi i aso uma.

10 “A o oe, le atalii e o le tagata, ia faailoa atu i le aiga o Isaraelu e faatatau i le Fale, ina ia latou lagona ai le māsiasi ona o a latou mea sesē, ma e ao ona latou fuaina le ata. 11 Afai latou te lagona moni le māsiasi ona o mea uma na latou faia, ia faailoa atu iā i latou le ata o le Fale, ma ona faatulagaga, o mea e ulufafo ai, ma mea e ulufale ai, ma ona ata uma ma ona tuutuuga uma, ma ona ata uma ma ona tulafono uma, ia tusia i lalo i luma o o latou mata ina ia latou faatinoina e tusa ai ma ona ata uma ma ona tuutuuga uma, ma faia ia mea uma. 12 O le tulafono lenei o le Fale. O le vaega atoa i luga o le mauga i itu uma o le Fale, o se mea lea e silisili ona paia. Faauta! O le tulafono lenei o le Fale.

13 “O fua nei o le fata faitaulaga i kupita, o le kupita e tasi e aofia ai le fua o le kupita atoa ma le alofilima. O lona taʻele e tasi le kupita. E tasi foʻi le kupita le lautele. Ua iai le augutu* e fai ma ona pito, e tasi le aga i itu uma. O le faavae lenei o le fata faitaulaga. 14 E mai i le taʻele o le fola e oo i le tafatafa faasili e siʻo ai i le pito i lalo, e lua kupita, ma e tasi le kupita le lautele. E amata mai i le tafatafa faasili e aupito itiiti e siʻo ai e oo atu i le tafatafa faasili aupito telē e siʻo ai, e fā kupita, o lona lautele e tasi le kupita. 15 O le taʻinafi o le fata faitaulaga e fā kupita, ma ua lālā mai ai agaʻi i luga seu e fā mai i le taʻinafi o le fata faitaulaga. 16 E sefulu lua kupita le umi o le taʻinafi o le fata faitaulaga, e sefulu lua foʻi kupita le lautele, e faatafafā ona itu uma. 17 E sefulu fā kupita le umi o le tafatafa faasili e siʻo ai, ma e sefulu fā lona lautele i ona itu uma e fā; o le pito e siʻo ai e ʻafa le kupita, ma o lona taʻele e tasi le kupita i itu uma.

“E faasaga ona faasitepu i le itu i sasaʻe.”

18 Ona ia fetalai mai lea iā te aʻu: “Le atalii e o le tagata, o le fetalaiga lenei a le Alii Pule Silisili Ese o Ieova, ‘O tulafono nei e tusa ma le fata faitaulaga i le aso ua faia ai, ina ia osi ai le taulaga mū ma sausau ai le toto i ona luga.’

19 “‘Ia e avatu se povi poʻa taanoa mai i le lafu mo le taulaga o agasala i ositaulaga sa Levī, o le fanau a Satoka, o ē e faalatalata mai iā te aʻu e auauna mai iā te aʻu,’ ua fetalai mai ai le Alii Pule Silisili Ese o Ieova. 20 Ia e avatu se vaega o lona toto ma tuu i luga o seu e fā o le fata faitaulaga, i luga foʻi o tulimanu e fā o le tafatafa faasili e siʻo ai, ma luga o le augutu e fai ma ona pito i itu uma, ia faamamā ai mai i le agasala ma faia ai se togisala mo lea mea. 21 Ia e avatu foʻi le povi poʻa taanoa, o le taulaga o agasala, ma ia susunuina e se tasi i le mea ua faatulagaina i le Fale, i fafo o le malumalu. 22 O le aso lona lua e te aumai ai le ʻoti poʻa e matuā lelei e fai ma taulaga o agasala; e ao ona latou faamamāina le fata faitaulaga mai i le agasala, e pei ona latou faamamāina ai mai i le agasala i le povi poʻa taanoa.’

23 “‘Pe a uma ona e faia le faamamāina mai i le agasala, ona e aumaia lea o se povi poʻa taanoa e matuā lelei lava mai i le lafu, ma se mamoe poʻa mai i le lafu, e matuā lelei lava. 24 Ia e avatu ia manu i luma o Ieova ma e lūlūina i ai e ositaulaga le masima, ma ofo atu ia manu o le taulaga mū iā Ieova. 25 E te fai taulaga i ʻoti poʻa mo taulaga o agasala i aso taʻitasi mo aso e fitu; e latou te fai taulaga foʻi i se povi poʻa taanoa mai i le lafu ma se mamoe poʻa mai i le lafu, ua atoatoa ona lelei. 26 E fitu aso latou te faia ai le togisala mo le fata faitaulaga, ma e ao ona latou faamamāina ma faaaogā loa. 27 E latou te faaatoaina ia aso. O le aso lona valu ma faasolo atu ai, o le a ofo atu ai e ositaulaga a outou taulaga mū ma a outou taulaga faifaatasi i luga o le fata faitaulaga; ma o le a ou matuā fiafia ai iā te outou,’ ua fetalai mai ai le Alii Pule Silisili Ese o Ieova.”

^ Eseki. 43:3 E foliga mai e ala i le valoia o le faaumatiaga o le aai.


^ Eseki. 43:7 Atonu e faasino atu i tupua na latou faia ma o latou tupu.


^ Eseki. 43:13 Atonu o se mea e tali ai le toto.

44 Ua ia toe aumaia aʻu i le faitotoʻa o le malumalu, o le faitotoʻa pito i fafo e faasaga i sasaʻe, ae ua tapuni. 2 Ona fetalai mai lea o Ieova iā te aʻu: “E tusa ai ma lenei faitotoʻa, o le a tapunia pea. E lē tatalaina lava, ma e leai se tagata e ui atu i ai; auā ua ulufale mai ai Ieova le Atua o Isaraelu, ma e ao ona tapunia pea. 3 Peitaʻi, o le taʻitaʻi, talu ai o ia o le taʻitaʻi, e na o ia lava e nofo ai i lea mea, ina ia ʻai ai meaʻai i luma o Ieova. E ulufale mai o ia i le faapaologa o le faitotoʻa, ma e ulufafo atu foʻi o ia i lea lava ala.”

4 Ua ia aumaia aʻu i luma o le Fale e ala i le faitotoʻa i le itu i mātū, ina ia ou iloa atu, faauta! ua faatumuina le fale o Ieova i le mamalu o Ieova. Ona ou faapaʻū faō ai lea. 5 Ona fetalai mai lea o Ieova iā te aʻu: “Le atalii e o le tagata, ia uaʻi atu lou loto, ia vaavaai ou mata, ia faalogo ou taliga i mea uma ua ou fai atu ai iā te oe e tusa ai ma aiāiga o le fale o Ieova, e tusa foʻi ma ana tulafono, ia uaʻi atu lou loto i le mea e ulu atu ai i le Fale ma mea uma e ulufafo ai o le malumalu. 6 Ia e fai atu i le Fouvalega,* i le aiga o Isaraelu, ‘O le fetalaiga lenei a le Alii Pule Silisili Ese o Ieova: “Le aiga e o Isaraelu, ua tele naʻuā a outou mea inosia ua faia, 7 i lo outou aumaia o tagata mai i isi atunuu e lē peritomeina le loto ma e lē peritomeina foʻi le tino, ina ia ō mai i loʻu malumalu e faaleagaina ai, e oo foʻi i loʻu fale; ina ua outou aumai laʻu meaʻai, o le gaʻo ma le toto, a ua latou solia pea laʻu feagaiga ona o a outou mea inosia uma ua outou faia. 8 E tou te leʻi tausia le matafaioi o le vaavaaia o aʻu mea paia, e tou te leʻi tofia foʻi mo outou nisi e fai ma ē e tausimea i aʻu matafaioi i loʻu malumalu.”’

9 “‘O le fetalaiga lenei a le Alii Pule Silisili Ese o Ieova: “E lē ulufale i loʻu malumalu se tagata mai se isi atunuu e leʻi peritomeina le loto ma e leʻi peritomeina foʻi le tino, o lona uiga, o so o se tagata mai se isi atunuu o loo nonofo faatasi ma le fanauga a Isaraelu.”’

10 “‘A o le ʻau sa Levī o ē na mamao ese mai iā te aʻu ina ua ō ese Isaraelu mai iā te aʻu, ma pupū o latou loto i a latou tupua inosia, e latou te selesele foʻi i āuga o a latou mea sesē. 11 Ona avea ai lea o i latou o ni auauna i loʻu malumalu, o ni leoleo e vaavaaia faitotoʻa o le Fale ma auauna i le Fale. E fasia e i latou lava o taulaga mū ma le taulaga mo le nuu, e latou te tutū foʻi i o latou luma ina ia auauna atu iā i latou. 12 Talu ai na latou auauna pea iā i latou i luma o a latou tupua inosia, ma ua avea ma mea e tautevateva ai le aiga o Isaraelu ma latou agasala ai, o le mea lea ua ou sii ai loʻu lima e faasagatau atu iā i latou, ma e latou te selesele i āuga o a latou mea sesē,’ ua fetalai mai ai le Alii Pule Silisili Ese o Ieova. 13 E latou te lē faalatalata mai iā te aʻu ina ia fai le faiva o le ositaulaga iā te aʻu, pe faalatalata mai foʻi i so o saʻu mea paia, i mea e sili ona paia, ma e ao ona latou onosaia lo latou faalumaina ma selesele i āuga o a latou mea inosia na fai. 14 Ou te faia i latou ma ē e vaavaaia matafaioi o le tausiga o le Fale, e tusa ma lana auaunaga uma ma e tusa ma mea uma e faia i inā.’

15 “‘A o ositaulaga o le ʻau sa Levī, o le fanau a Satoka, o ē na vaavaaia le matafaioi o le tausiga o loʻu malumalu ina ua ō ese le fanauga a Isaraelu mai iā te aʻu, o i latou ia o le a faalatalata mai ina ia auauna iā te aʻu, ma ia latou tutū i oʻu luma ina ia latou ofo mai iā te aʻu le gaʻo ma le toto,’ ua fetalai mai ai le Alii Pule Silisili Ese o Ieova. 16 ‘O i latou ia o le a ulufale mai i loʻu malumalu ma latou faalatalata mai i laʻu laulau* ina ia auauna mai iā te aʻu ma latou te tausia le matafaioi iā te aʻu.

17 “‘Pe a latou ulufale mai i faitotoʻa o le lotoā pito i totonu, e ao ona latou ofuina ofu lino, ma e lē tatau ona latou oofu i ofu e faia i fulufulu mamoe, pe a latou auauna i faitotoʻa o le lotoā pito i totonu, ma nofoaga i totonu. 18 Ia iai i o latou ulu o ufiulu o ʻie lino, ma ia oo o latou ofuvae lino i o latou suilapalapa. Ia aua neʻi o latou fusi i latou i ni ofu e afu ai. 19 Pe a latou sauni e ulufafo atu i le lotoā pito i fafo, o le lotoā pito i fafo lava i le nuu, ia latou toese o latou ofu na auauna ai, ma e ao ona latou tuu i potu ʻai paia ae oofu i isi ofu, ina ia latou lē faapaiaina ai le nuu i o latou ofu. 20 E latou te lē sele poo o latou ulu, ma ia aua neʻi faauumi o latou lauulu. E ao ona ʻoti o latou lauulu. 21 E lē tatau i so o se ositaulaga ona inu se uaina pe a latou ulufale mai i le lotoā pito i totonu. 22 E lē tatau foʻi ona latou faaipoipo i se fafine ua oti lana tane, po o se fafine ua teteʻa ma lana tane, ae ia faaipoipo i se teine muli o le fanauga o le aiga o Isaraelu, po o se fafine ua oti lana tane o lē sa avea ma ositaulaga.’

23 “‘Ia latou aʻoaʻo atu i loʻu nuu i le eseesega o le mea paia ma le mea e lē paia; ma ia aʻoaʻo foʻi ia latou iloa le eseesega o le mea mamā ma le mea e lē mamā. 24 A fai se faamasinoga, ia latou tutū ma faamasino atu; e latou te faamasino e tusa ma iʻuga o aʻu faamasinoga. E ao ona latou tausia aʻu tulafono ma aʻu aiāiga e tusa ma aso o aʻu tausamiga uma, ma e ao ona latou faapaiaina oʻu sapati. 25 E lē tatau ona alu atu se tagata i se tasi ua oti neʻi lē mamā ai o ia, ae e mafai ona lē mamā tagata ona o se tamā, po o se tinā, po o se atalii po o se afafine, po o se uso po o se tuafafine o lē e leʻi faia sana tane. 26 A māeʻa lona faamamāina, ona latou faitau lea o aso e fitu mo ia. 27 O le aso foʻi e ulufale ai o ia i le mea paia, i totonu o le lotoā pito i totonu, ina ia auauna ai i le mea paia, e ao ona ia ofo atu lana taulaga o agasala,’ ua fetalai mai ai le Alii Pule Silisili Ese o Ieova.

28 “‘E tusa ma lo latou tofi: O aʻu o lo latou tofi. Aua tou te avatu se mea e fai ma o latou tofi i Isaraelu: O aʻu o lo latou tofi. 29 O i latou ia o le a aai i taulaga i meaʻai, i taulaga o agasala ma taulaga o le nofosala. O mea uma ua faaagaga i Isaraelu, o a latou mea ia. 30 O mea aupito lelei uma o uluaʻi fua ua matua o fua eseese uma, o a outou foaʻi o mea eseese uma, e fai ma ositaulaga ia mea; o uluaʻi fua o a outou fatu ua tuʻininii, e ao ona outou avatu i le ositaulaga, ina ia oo mai ai se faamanuiaga i lou aiga. 31 E lē tatau ona aai ositaulaga i se tino ua mate fua, po o so o se manulele po o se manu o le vao ua saeia e isi manu.’

^ Eseki. 44:6 Po o “tagata fouvale.”


^ Eseki. 44:16 Po o le “fata faitaulaga.”


Esekielu  45 : 1 - 25

45 “‘Pe a outou vaevaeina le laueleele e fai ma tofi, e ao ona outou avatu se foaʻi iā Ieova, o se vaega paia mai i le laueleele; e lua sefulu lima afe kupita le umi, ma e sefulu afe kupita le lautele. O le a avea o se vaega paia i ona itu uma e soo ai. 2 E mai i lenei mea o le a iai se fasi fanua mo le mea paia e lima selau kupita i le lima selau kupita, e faatafafā ona itu uma; ma e lima sefulu kupita e fai ma fanua e aai ai lafumanu i itu uma. 3 E mai lenei laueleele ia e fua mai ai le umi e lua sefulu lima afe ma le lautele e sefulu afe, o le a iai le malumalu i lea mea, o se mea e matuā paia. 4 E fai ma vaega paia mai i le laueleele mo ositaulaga, o auauna ia o le malumalu, o ē e faalatalata atu e auauna iā Ieova. E fai ma mea e fausia ai o latou fale ma o se mea paia e fausia ai le malumalu.

5 “‘O le a iai se fasi fanua e lua sefulu lima afe le umi ma le lautele e sefulu afe. E fai mo le ʻau sa Levī’, o ē e auauna i le Fale. E latou te maua ai foʻi potu ʻai e lua sefulu e fai ma o latou tofi.

6 “‘E tou te avatu le fanua mo le aai e lima afe le lautele ma le umi e lua sefulu lima afe, e tutusa lelei ma le foaʻi paia. E fai foʻi lea mo le aiga uma o Isaraelu.

7 “‘E fai foʻi ma tofi o le taʻitaʻi lenei itu ma le isi itu o le foaʻi paia ma le fanua o le aai, i tala ane o le foaʻi paia ma tala ane o le fanua o le aai, o se fanua i le itu i sisifo e agaʻi atu i sisifo, ma se fanua foʻi i le itu i sasaʻe e agaʻi atu i sasaʻe. O le umi o lenei fanua e tutusa lelei ma vaega a ituaiga, e mai i le tuaoi i sisifo e oo atu i le tuaoi i sasaʻe. 8 E fai lona tofi i le laueleele o Isaraelu. E lē toe faasauā oʻu taʻitaʻi i loʻu nuu, ma e latou te avatu i le aiga o Isaraelu le laueleele e tusa ma o latou ituaiga.’

9 “O le fetalaiga lenei a le Alii Pule Silisili Ese o Ieova, ‘Taʻitaʻi e o Isaraelu! Ua lava ia mea ua outou faia.’

“‘Inā tuu ia le faasauā ma le faasaunoa, ia faia le mea tonu ma le amiotonu. Aua tou te toe faaaogā sesē la outou pule i loʻu nuu,’ ua fetalai mai ai le Alii Pule Silisili Ese o Ieova. 10 ‘E ao ona iā te outou o fua faatautau e saʻo, ma ia saʻo fua o le efa* atoa ma le fua o le paita.* 11 E ao ona tasi le fua o le efa ma le fua o le paita, o le paita o le tasi vaesefulu lea o le somera,* ma o le efa o le tasi vaesefulu lea o le somera; e ao ona fua le aofaʻiga o mea manaʻomia e tusa ma le fua o le somera. 12 O le sekeli e lua sefulu kire.* O le lua sefulu sekeli, o le lua sefulu lima sekeli, ma le sefulu lima sekeli, e fai ia ma o outou mane.’*

13 “‘O le foaʻi lenei e ao ona outou avatu, o le tasi vaeono o le efa mai i le somera o saito ma le tasi vaeono o le efa mai i le somera o karite; 14 ma o le fua o le suāuu, ia avatu le fua o le paita o le suāuu. O le paita o le tasi vaesefulu lea o le kori.* E sefulu paita ona maua ai lea o le somera e tasi; auā o le sefulu o paita o le somera lea. 15 E ao ona avatu se mamoe e tasi mai i le lafu, o le mamoe lea mai i mamoe e taʻilua selau uma o lafumanu a Isaraelu. O nei taulaga e faaaogā mo taulaga i meaʻai, o taulaga mū, ma taulaga faifaatasi ina ia faia ai le togisala mo le nuu,’ ua fetalai mai ai le Alii Pule Silisili Ese o Ieova.

16 “‘O tagata uma o le atunuu, o latou ia e gafa ma lenei foaʻi i le taʻitaʻi o Isaraelu. 17 O le taʻitaʻi o le a gafa foʻi o ia ma le vaavaaia o le taulaga mū, o taulaga i meaʻai ma le taulaga i meainu, i aso o tausamiga, i taimi o masina faatoʻā vaaia, ma taimi o sapati, ma aso o tausamiga uma a le aiga o Isaraelu. O ia lea na te saunia le taulaga o agasala ma taulaga i meaʻai, o le taulaga mū, ma le taulaga faifaatasi, ina ia togisala ai le aiga o Isaraelu.’

18 “O le fetalaiga lenei a le Alii Pule Silisili Ese o Ieova, ‘O le masina muamua, i le aso muamua o le masina, ia e aumai se tamaʻi povi taanoa e matuā lelei lava mai le lafu, ma e ao ona e faamamāina le malumalu mai i le agasala. 19 E ave e le ositaulaga sina toto o le taulaga o agasala ma tuu i le pou o le faitotoʻa o le Fale, i luga foʻi o tulimanu e fā o tafatafa faasili o loo siʻo ai le fata faitaulaga, ma luga o le pou o le faitotoʻa i le lotoā pito i totonu. 20 O le mea lea e te faia i le aso lona fitu o le masina, ona o se tasi ua faia se mea sesē ma ona o se tasi ua faia ma le lē iloa se mea sesē; e tou te faia le togisala mo le Fale.

21 “‘O le masina muamua, i le aso sefulu fā o le masina, ia outou tausia ai le paseka. O le faamanatuga o aso e fitu e tou te aai ai i falaoa e lē faafefeteina. 22 O lea aso, e ao i le taʻitaʻi ona saunia se povi poʻa taanoa e fai ma taulaga o agasala mo ia lava ma tagata uma o le atunuu. 23 O aso e fitu o le faamanatuga, e na te saunia ai se taulaga mū iā Ieova i povi poʻa taanoa e fitu ma mamoe poʻa e fitu e matuā lelei lava, i aso taʻitasi mo aso e fitu, e tatau foʻi ona avatu se ʻoti poʻa i aso taʻitasi e fai ma taulaga o agasala. 24 E ao ona ia saunia mo le taulaga i meaʻai le fua o le efa e tasi mo le povi poʻa taanoa, ma le fua o le efa e tasi mo le mamoe poʻa, a o le suāuu, e tasi le sinu* i le efa.

25 “‘O le masina lona fitu, i le aso sefulu lima o le masina, i le taimi o le tausamiga, e ao ona ia saunia ai mea lava ia na ia saunia mo aso e fitu, e tusa ma le taulaga o agasala, e tusa ma le taulaga mū, e tusa ma le taulaga i meaʻai ma e tusa foʻi ma le suāuu.’”

^ Eseki. 45:10 Pe tusa ma le 22 lita (E 20 kuata o mea mamago).


^ Eseki. 45:10 Pe tusa ma le 22 lita (5.8 kalone).


^ Eseki. 45:11 O le “somera” e tutusa ma le 220 lita. (200 kuata o mea mamago).


^ Eseki. 45:12 O le mamafa o le “kire” e 0.57 kalama (0.01835 aunese).


^ Eseki. 45:12 E ese le fua o le “mane” ma le “mina.” Tagaʻi i le Faaopoopoga e 14.


^ Eseki. 45:14 O le “kori” o le fua o meaʻai e tusa ma le 220 lita.


^ Eseki. 45:24 E tusa le “sinu” ma le 3.67 lita (7.75 paina).


Esekielu  46 : 1 - 24

46 “O le fetalaiga lenei a le Alii Pule Silisili Ese o Ieova, ‘O le faitotoʻa o le lotoā pito i totonu lea e faasaga i le itu i sasaʻe, e ao ona tapunia pea mo aso e ono e faia ai galuega, ae e ao ona tatalaina i le aso sapati, e ao foʻi ona tatalaina i le aso o le masina faatoʻā vaaia. 2 E ulufale mai i fafo le taʻitaʻi e ala i le faapaologa o le faitotoʻa, ma tū i autafa o le pou o le faitotoʻa; e ao i le ositaulaga ona fai taulaga i ana taulaga mū ma ana taulaga faifaatasi, e ao foʻi ona ia punou i le mea e ulu atu ai o le faitotoʻa, ona ia ulufafo atu ai lea, ae e lē tapunia le faitotoʻa seʻia oo i le afiafipō. 3 E ao i tagata o le nuu ona ifo i le mea e ulufale atu ai i le faitotoʻa i luma o Ieova i sapati ma masina faatoʻā vaaia.

4 “‘O le taulaga mū e avatu e le taʻitaʻi iā Ieova i le aso sapati, e ono tamaʻi mamoe poʻa e matuā lelei lava, ma le mamoe poʻa e matuā lelei lava; 5 ma le taulaga i meaʻai o le efa e tasi i le mamoe poʻa, ma le taulaga i meaʻai e tusa ma mea ua ia gafatia i tamaʻi mamoe poʻa, ma e tusa ma le suāuu, o le sinu i le efa. 6 O le aso o le masina faatoʻā vaaia, e ao ona avatu ai se tamaʻi povi poʻa taanoa e matuā lelei lava mai i le lafu, ma tamaʻi mamoe poʻa e ono ma le mamoe poʻa; e ao ona matuā lelei lava ia manu uma. 7 E ao ona ia avatu e fai ma taulaga i meaʻai o le efa i le povi poʻa taanoa, ma le efa i le mamoe poʻa, ma e tusa ma mea ua ia gafatia i tamaʻi mamoe poʻa, ma e tusa ma le suāuu, o le sinu i le efa.

8 “‘Pe afai e ulufale mai le taʻitaʻi, e ao ona ia ui mai e ala i le faapaologa o le faitotoʻa, ma o le auala foʻi lenā e ao ona ia ulufafo atu ai. 9 Afai e ulufale mai tagata o le atunuu ina ia ifo atu i luma o Ieova i aso o tausamiga, o lē e ulufale mai e ala i le faitotoʻa i le itu i mātū ina ia ifo atu, e ao ona ulufafo e ala i le faitotoʻa i le itu i saute; o lē foʻi e ulufale mai e ala i le faitotoʻa i le itu i saute, e ao ona ulufafo e ala i le faitotoʻa i le itu i mātū. E leai se isi e toe foʻi e ala i le faitotoʻa lea na ia ulufale mai ai, auā e ao ona ia alu saʻo. 10 A o lē e taʻitaʻi iā i latou, pe a latou ulufale mai, e ao ona ia ulufale mai foʻi; ma pe a latou ulufafo atu, e ao foʻi ona ulufafo o ia. 11 I tausamiga ma aso o tausamiga, e avatu ai e fai ma taulaga i meaʻai le efa i le povi poʻa taanoa ma le efa i le mamoe poʻa, ma e tusa ma mea ua ia gafatia i tamaʻi mamoe poʻa, ma e tusa ma le suāuu, o le sinu i le efa.

12 “‘Afai foʻi e saunia e le taʻitaʻi se taulaga mū e fai ma taulaga tauofo, po o taulaga faifaatasi e fai ma taulaga tauofo iā Ieova, e ao ona tatala e se isi iā te ia le faitotoʻa lea e faasaga i le itu i sasaʻe, ma ia saunia lana taulaga mū ma ana taulaga faifaatasi e pei ona ia faia i le aso sapati. Ona ia ulufafo atu ai lea, ma e ao i se isi ona tapunia le faitotoʻa pe a ulufafo o ia.

13 “‘E te saunia se tamaʻi mamoe poʻa e matuā lelei lava e faatoʻā atoa le tausaga, e fai ma taulaga mū i aso taʻitasi iā Ieova. E ao ona avatu lea taulaga i lea taeao ma lea taeao. 14 E te saunia foʻi se taulaga i meaʻai i lea taeao ma lea taeao, o le tasi vaeono o le efa, ma e tusa ma le suāuu, o le tasi vaetolu o le sinu ina ia sausauina ai i le falaoamata lelei. O le taulaga i meaʻai iā Ieova, o se tulafono lea i aso uma, e faia e lē aunoa. 15 E ao ona latou saunia se tamaʻi mamoe poʻa ma le taulaga i meaʻai ma le suāuu i lea taeao ma lea taeao, o se taulaga mū e faia e lē aunoa.’

16 “O le fetalaiga lenei a le Alii Pule Silisili Ese o Ieova, ‘Afai e avatu e le taʻitaʻi se meaalofa i ona atalii taʻitoʻatasi e fai ma ona tofi, e fai lava mo i latou lea mea. Ua latou mauaina lo latou tofi. 17 Afai e na te avatu se meaalofa mai i lona tofi i se isi o ana auauna e fai mo ia seʻia oo i le tausaga o le saʻolotoga; ona toe faafoʻi atu lea i le taʻitaʻi. E na o lona tofi lea ua tuuina atu i ona atalii, e avea pea ma o latou tofi. 18 E lē tatau i le taʻitaʻi ona aveesea le tofi o tagata o le atunuu ina ia faoa ai a latou mea. E ao ona ia avatu le tofi i ona atalii mai i ana lava mea, ina ia lē tuuesea ai loʻu nuu mai i ona fanua.’”  

19 Ona ia aumaia lea o aʻu i le mea e ulufale ai i autafa o le faitotoʻa i potu ʻai paia, o potu ʻai paia ia a ositaulaga, e faasasaga i le itu i mātū, faauta! ua iai se nofoaga i le pito i tua i le itu i sisifo. 20 Ona ia faapea mai lea iā te aʻu: “O le nofoaga lenei e faavela ai e ositaulaga le taulaga o le nofosala ma le taulaga o agasala, ma latou tao ai taulaga i meaʻai, ina ia aua neʻi ave se mea i le lotoā pito i fafo e faapaia ai le nuu.”  

21 Ua ia aumaia aʻu i le lotoā pito i fafo, ua taʻitaʻi aʻu i tulimanu e fā o le lotoā pito i fafo, faauta foʻi! ua iai se lotoā i tala ane o nei tulimanu o le lotoā pito i fafo, ma o se lotoā foʻi i le la tulimanu o le lotoā pito i fafo. 22 O tulimanu e fā o le lotoā, ua iai tamaʻi lotoā, e fā sefulu kupita le umi ma e tolu sefulu kupita le lautele. Ua tutusa le fua o nei fausaga i tulimanu e fā. 23 Ua iai se pā maa e siʻo ai, ma ua siʻo ai i lotoā e fā, ua iai foʻi mea e faavela ai meaʻai i lalo ifo o nei pā maa. 24 Ona ia faapea mai lea iā te aʻu: “O umukuka nei a i latou e faavelaina meaʻai, o i inā e faavela ai e auauna o le Fale taulaga a le nuu.”

Esekielu  47 : 1 - 23

47 Ua ia faifaimālie ona toe avatu aʻu i le mea e ulufale atu ai i le Fale, faauta foʻi! ua tafe atu le vai mai i lalo o le mea e ulu atu ai i le Fale i le itu i sasaʻe, auā ua faasaga luma o le Fale i le itu i sasaʻe. Ua tafe atu le vai mai i lalo o lea mea, mai i le itu taumatau o le Fale i le itu i saute o le fata faitaulaga.

2 Ua ia faifaimālie ona ave aʻu e ala i le faitotoʻa i le itu i mātū ma taʻitaʻi atu aʻu i le ala i fafo e oo i le faitotoʻa pito i fafo lea e faasaga i le itu i sasaʻe, faauta foʻi! o le vai ua sisina ifo i le itu taumatau.

3 Ua alu ane le tamāloa i le itu i sasaʻe ma le manoa e fua ai i lona lima, ua fua ai e ia le afe kupita ma ua ia faaui ane aʻu i le vai, o le vai e oo i tapuvae.

4 Ua fua pea e ia le afe ma ua ia faaui ane aʻu i le vai, o le vai e oo i tulivae.

Ua ia fua pea le afe ma ua ia faaui ane foʻi aʻu i le vai, o le vai e oo i suilapalapa.

5 Ua faaauau ona ia fuaina le afe. Ua avea ma ālia ma e lē mafai ona ui ane ai, auā ua loloto le vai, o le vai e aau ai, o se ālia e lē mafai ona asā.

6 Ona ia faapea mai lea iā te aʻu: “Le atalii e o le tagata, po ua e vaai i lenei mea?”

Ua ia faasavali aʻu ma toe faafoʻi aʻu i le auvai o le ālia. 7 Ua ou toe foʻi, silasila! ua iai laau e tele i le auvai o le ālia i lenei itu ma le isi itu. 8 Ua ia toe faapea mai iā te aʻu: “E tafe atu lenei vai i le itu i sasaʻe ma e tafe atu i Arapa. E oo atu foʻi i le sami. E tafe atu i le sami ma magalo ai ona vai. 9 O meaola uma e feoaʻi, o le a feola i mea uma e alu atu i ai le ālia ua faaluaina lona telē. O le a tele iʻa auā o le mea lea e alu atu ai le vai, ma e magalo ai le suāsami, e ola ai foʻi mea uma i le mea e tafe atu i ai le ālia.

10 “O le a tutū foʻi tagata faifaiva i autafa o le sami mai i Enokati e oo atu i Enokelima. O le a iai foʻi se mea e faamamago ai upega. O le a tele foʻi ituaiga o iʻa eseese e pei o iʻa i le Sami Tele.*

11 “Ua iai ona mea e pala ma ona faataufusi, ma e lē magalo ia mea. E tuuina atu ia mea i le masima.

12 “O le auvai o le ālia i lenei itu ma le la itu, e tutupu ai laau uma e ʻaina. E lē mamae lau o ia laau, e lē uma foʻi fua o ia laau. E taʻitasi le masina ma le fuata, auā o le vai e faasūsūina ai ia laau e sau mai i le malumalu. E fai fua o ia laau ma meaʻai, ma lau o laau e fai ma vailaau.”

13 O le fetalaiga lenei a le Alii Pule Silisili Ese o Ieova: “O le laueleele lenei e tou te vaevaeina mo outou e fai ma tofi, o le laueleele lea mo ituaiga e sefulu lua o Isaraelu, ma e lua fanua e avatu mo Iosefa. 14 E ao ona outou nonofo ai, o le tasi e tusa ma lona uso, o le laueleele lea na sii ai loʻu lima i se tautoga e avatu i o outou augātamā, ma e vaevaeina lenei laueleele e fai ma o outou tofi.

15 “O le tuaoi lenei o le laueleele i le itu i mātū, mai i le Sami Tele e agaʻi atu i le ala i Hetelona, e oo foʻi i Setata, 16 e oo atu i Amato, ma oo atu ai i Perota, e oo atu lava i Seperimo, lea e i le va o le tuaoi o Tamaseko ma le tuaoi o Amato; e oo foʻi i Hasaratikona lea e lata i le tuaoi o Haurana. 17 O le tuaoi e amata mai i le sami e alu atu ma gata mai i Hasarenona, i le tuaoi o Tamaseko, ma e oo i le itu i mātū, e faasaga i le itu i mātū e oo atu i le tuaoi o Amato. O le itu i mātū lea.

18 “Ia outou fua le itu i sasaʻe lea e i le va o Haurana ma Tamaseko, i le va o Kiliata ma le laueleele o Isaraelu; o le Ioritana, mai i le tuaoi e oo i le sami i sasaʻe. O le itu i sasaʻe lea.

19 “O le itu i saute lea e faasaga i le itu i saute, e amata mai i Tamara e oo atu i vai o Meripa-katesa, ma e alu atu ai i le vanu e oo atu i le Sami Tele. O le itu i saute lea e faasaga i Nekepi.

20 “O le itu i sisifo o le Sami Tele lea, e mai i le tuaoi e alu saʻo lava i le mea e ulu atu ai i Amato. O le itu i sisifo lea.”

21 “E ao ona outou vaevaeina lenei laueleele mo outou lava, i ituaiga e sefulu lua o Isaraelu. 22 E tou te vaevaeina ai e fai mo o outou tofi, atoa ma tagata ese o ē e aumau iā te outou o ni tagata ese, o ē ua fai fanau i atalii i o outou lotolotoi. E avea i latou iā te outou ma tama a le eleele i le fanauga a Isaraelu. E latou te fai tofi faatasi ma outou i le lotolotoi o ituaiga o Isaraelu. 23 O le ituaiga lea e aumau ai le tagata ese, o i inā tou te avatu i ai lona tofi,” ua fetalai mai ai le Alii Pule Silisili Ese o Ieova.

^ Eseki. 47:10 O lona uiga o le “sami o Metitirani.”


Esekielu  48 : 1 - 35

48 “O igoa nei o ituaiga. E mai i le taufaasiʻusiʻuga o le itu i mātū i le ala e oo atu i Hetelona i le mea e ui atu ai i Amato. E oo atu foʻi i Hasarenana i le tuaoi o Tamaseko i le itu i mātū, e oo atu i tala ane o Amato; e ao ona iai se tuaoi i le itu i sasaʻe ma le itu i sisifo, o le tofi lea o Tanu. 2 E amata mai i le tuaoi o Tanu ma e mai i le tuaoi i sasaʻe e oo i le tuaoi i sisifo, o le tofi lea o Asera. 3 E amata mai i le tuaoi o Asera ma e mai i le tuaoi i sasaʻe e oo i le tuaoi i sisifo, o le tofi lea o Nafatali. 4 E amata mai i le tuaoi o Nafatali ma e mai i le tuaoi i sasaʻe e oo i le tuaoi i sisifo, o le tofi lea o Manase. 5 E amata mai i le tuaoi o Manase ma e mai i le tuaoi i sasaʻe e oo i le tuaoi i sisifo, o le tofi lea o Efaraima. 6 E amata mai i le tuaoi o Efaraima ma e mai i le tuaoi i sasaʻe e oo i le tuaoi i sisifo, o le tofi lea o Reupena. 7 E amata mai i le tuaoi o Reupena ma e mai i le tuaoi i sasaʻe e oo i le tuaoi i sisifo, o le tofi lea o Iuta. 8 E amata mai i le tuaoi o Iuta ma e mai i le tuaoi i sasaʻe e oo i le tuaoi i sisifo, o le foaʻi e tatau ona outou foaʻi atu e ao ona lua sefulu lima afe kupita le lautele, ma o le umi ia tutusa ma isi tofi, e mai i le tuaoi i sasaʻe e oo atu i le tuaoi i sisifo. E tatau ona iai le malumalu i totonu o lea foaʻi.

9 “O le foaʻi e ao ona outou avatu iā Ieova, o le umi e lua sefulu lima afe kupita ma le lautele e sefulu afe. 10 E ao ona iai se foaʻi paia i ia mea mo ositaulaga, o le itu i mātū e lua sefulu lima afe kupita, o le itu i sisifo e sefulu afe le lautele, o le itu i sasaʻe e sefulu afe foʻi le lautele, ma le itu i saute e lua sefulu lima afe le umi. O le a iai foʻi le malumalu o Ieova i totonu o lea mea. 11 E fai lea mea mo ositaulaga, o ē ua faapaiaina mai i le fanau a Satoka, o ē na tausia la latou matafaioi iā te aʻu, ma na lē ō ese ina ua ō ese le fanauga a Isaraelu, e pei foʻi ona ō ese o le ʻau sa Levī. 12 E ao ona latou maua se foaʻi mai i le foaʻi o le laueleele, o se mea e paia, i le tuaoi o le ʻau sa Levī.

13 “E ao ona maua e le ʻau sa Levī, e feagai ma le fanua o ositaulaga, se fanua e lua sefulu lima afe kupita le umi, ma le lautele e sefulu afe; o le umi atoa e lua sefulu lima afe ma le lautele e sefulu afe. 14 E lē tatau ona latou faatauina atu sina fasi fanua, pe fesuiaʻi, e lē tatau foʻi ona latou faamatuu ese le laueleele e sili ona lelei mai iā i latou; auā o se mea paia lea iā Ieova.

15 “A o le lima afe kupita le lautele lea e totoe, i tala ane o le lua sefulu lima afe, o se mea ua tuu e faaaogā e tagata o le aai, e nonofo ai ma se fanua e aai ai lafumanu. E ao ona iai le aai i totonu o lea mea. 16 O fua nei o le aai: o le tuaoi i mātū e fā afe lima selau kupita, o le tuaoi i saute e fā afe lima selau, o le tuaoi i sasaʻe e fā afe lima selau, ma le tuaoi i sisifo e fā afe lima selau. 17 E ao ona iai i le aai se fanua e aai ai lafumanu, i le itu i mātū e lua selau lima sefulu kupita, i le itu i saute e lua selau lima sefulu, i le itu i sasaʻe e lua selau lima sefulu ma i le itu i sisifo e lua selau lima sefulu.

18 “O le umi o le mea ua totoe e tutusa lelei ma le foaʻi paia, e sefulu afe kupita i le itu i sasaʻe ma e sefulu afe foʻi i le itu i sisifo; e ao ona tutusa e pei o le foaʻi paia, ma o faaeleeleaga mai i lea mea e fai ma meaʻai a ē e auauna i le aai. 19 O i latou uma o ē e auauna i le aai mai i ituaiga uma o Isaraelu o le a galueaʻiina le fanua.

20 “O le foaʻi atoa e lua sefulu lima afe kupita faatele i le lua sefulu lima afe. E ao ona outou foaʻi atu se vaega faatafafā e fai ma foaʻi paia faatasi ma le fanua o le aai.

21 “E fai mo le taʻitaʻi le mea e totoe i lenei itu ma le isi itu o le foaʻi paia ma le fanua o le aai, i tala ane o le lua sefulu lima afe kupita o le foaʻi i le tuaoi e oo i le itu i sasaʻe; ma le itu i sisifo i tala ane o le lua sefulu lima afe kupita i le tuaoi e oo i le itu i sisifo. O le fanua o le taʻitaʻi e feagai ma ia tofi. O le a iai i totonu o lea mea le foaʻi paia ma le malumalu o le Fale.

22 “O le a iai i le ogatotonu o fanua o le taʻitaʻi, le fanua o le ʻau sa Levī ma le fanua o le aai. O le a fai mo le taʻitaʻi le fanua i le va o le tuaoi o Iuta ma le tuaoi o Peniamina.

23 “A o ituaiga o totoe, e amata mai i le tuaoi i sasaʻe e oo i le tuaoi i sisifo, o le tofi lea o Peniamina. 24 E amata mai i le tuaoi o Peniamina ma e mai i le tuaoi i sasaʻe e oo i le tuaoi i sisifo, o le tofi lea o Simeona. 25 E amata mai i le tuaoi o Simeona ma e mai i le tuaoi i sasaʻe e oo i le tuaoi i sisifo, o le tofi lea o Isakara. 26 E amata mai i le tuaoi o Isakara ma e mai i le tuaoi i sasaʻe e oo i le tuaoi i sisifo, o le tofi lea o Sepulona. 27 E amata mai i le tuaoi o Sepulona ma e mai i le tuaoi i sasaʻe e oo i le tuaoi i sisifo, o le tofi lea o Kato. 28 E amata mai i le tuaoi o Kato, e oo atu i le tuaoi i saute, i le itu i saute; o le tuaoi e amata mai i Tamara e oo atu i vai o Meripa-katesa, e oo atu foʻi i le vanu ma e oo atu lava i le Sami Tele.

29 “O fanua ia e tou te vaevaeina e fai ma tofi o ituaiga o Isaraelu, o a latou vaega ia,” ua fetalai mai ai le Alii Pule Silisili Ese o Ieova.

30 “O mea ia e ulufafo atu ai mai i le aai: O le tuaoi i mātū e fā afe lima selau kupita le fua.

31 “O le a faaigoa faitotoʻa o le aai e tusa ma igoa o ituaiga o Isaraelu, e tolu faitotoʻa i le itu i mātū, o le faitotoʻa o Reupena e tasi; o le faitotoʻa o Iuta e tasi; o le faitotoʻa o Levi e tasi.

32 “O le tuaoi i sasaʻe e fā afe lima selau kupita, ma e tolu faitotoʻa, o le faitotoʻa foʻi o Iosefa e tasi; o le faitotoʻa o Peniamina e tasi; ma le faitotoʻa o Tanu e tasi.

33 “O le tuaoi i saute e fā afe lima selau kupita le fua, e tolu faitotoʻa, o le faitotoʻa o Simeona e tasi; o le faitotoʻa o Isakara e tasi; ma le faitotoʻa o Sepulona e tasi.

34 “O le tuaoi i sisifo e fā afe lima selau kupita, e tolu faitotoʻa, o le faitotoʻa o Kato e tasi; o le faitotoʻa o Asera e tasi; ma le faitotoʻa o Nafatali e tasi.

35 “O le faataamilosaga e sefulu valu afe kupita; ma o le igoa o le aai mai i lenā aso ma faaauau ai pea, O Loo Afio ai Ieova i Inā.”

Tanielu


1 O le tausaga lona tolu o le nofoaiga a Ioakima le tupu o Iuta, na alu atu ai Nepukanesa le tupu o Papelonia i Ierusalema ma siʻomia le aai. 2 Ona tuuina atu lea e Ieova i lona lima o Ioakima le tupu o Iuta, ma nisi o ipu o le fale o le Atua moni ua ia aumaia i le atunuu o Senara i le fale o lona atua; o ipu ia ua ia aumaia i le fale e teu ai oloa a lona atua.

3 Ona fai atu lea o le tupu iā Asepenasa o lē e sili o ona tagata aloaʻia, ia aumai nisi o atalii talavou o Isaraelu, o fanau a tupu ma fanau a tamālii, 4 o tama talavou e leai ni faalētonu iā i latou, a ua aulelei, ua iai le tofā mamao, ua atamamai ma ua popoto, ma ua iai foʻi le faautaga loloto e tusa ma mea ua iloa, o ē ua mafai ona tutū i le maota o le tupu; ia aʻoaʻoina foʻi i latou i tusi ma le gagana a tagata Kaletaia. 5 Ua faatonuina e le tupu ia avatu iā i latou meaʻai mai i taumafa lelei a le tupu i aso taʻitasi, ia feinu i le uaina e inu ai o ia, ma tausi i latou mo tausaga e tolu, ma ia latou tutū ai i luma o le tupu i le faaiʻuga o na tausaga.

6 Ua iā i latou o nisi o atalii o Iuta, o Tanielu, o Hanania, o Mesaelu ma Asaraia. 7 Ua faaigoa i latou e lē e sili o tagata aloaʻia. Ua ia faaigoa iā Tanielu o Peletisara, ua ia faaigoa iā Hanania o Sataraka, ua ia faaigoa iā Mesaelu o Mesako, a ua ia faaigoa Asaraia iā Apeteniko.

8 A ua maumauaʻi Tanielu i lona loto e lē leaga o ia i taumafa lelei a le tupu po o le uaina e inu ai o ia. Ua ia talosaga atu pea i lē e sili o tagata aloaʻia ina ia ioe mai ma lē leaga ai o ia. 9 Ua faatupuina e le Atua o lē e sili o tagata aloaʻia ina ia faaalia le alofa faamaoni ma le alofa mutimutivale iā Tanielu. 10 Ua faapea mai lē e sili o tagata aloaʻia iā Tanielu: “Ou te fefe i loʻu alii le tupu, o lē ua faatonuina a outou meaʻai ma a outou meainu. Aiseā la e ao ai ona ia vaai i o outou mata faanoanoa pe a faatusatusa atu i isi talavou o ē e tutusa o outou tausaga, ma aiseā foʻi tou te lamatia ai loʻu ulu i luma o le tupu?” 11 A ua fai atu Tanielu i le leoleo, o lē na tofia e lē e sili o tagata aloaʻia e vaavaaia Tanielu, o Hanania, o Mesaelu ma Asaraia: 12 “Faamolemole, ia faia se tofotofoga i au auauna mo aso e sefulu, ma ia latou aumai iā i matou o fualaau faisua ina ia matou aai ai ma vai e matou te feinu ai; 13 ona e tagaʻi lea i o matou mata ma mata o tama talavou o ē ua aai i taumafa lelei a le tupu, ona e faia lea i au auauna e tusa ma mea ua e silafia.”

14 Ona ia faalogo lea iā i latou e tusa ma lea mataupu, ma tofotofoina i latou mo aso e sefulu. 15 I le faaiʻuga o aso e sefulu, ua sili atu ona lelei ma veveni o latou mata ma tino lelei nai lo o talavou o ē ua aai i taumafa lelei a le tupu. 16 Ua avatu pea e le leoleo iā i latou o fualaau faisua nai lo o taumafa lelei ma le uaina a le tupu. 17 A o ia tama talavou e toʻafā ua avatu i ai e le Atua moni le poto ma le tofā mamao i tusi uma ma le atamai; a o Tanielu ua iā te ia le malamalamaga i ituaiga uma o vaaiga ma miti.

18 Ua oo i le faaiʻuga o aso, ua fai atu le tupu e aami mai i latou, ona aumaia lea o i latou e lē e sili o tagata aloaʻia i luma o Nepukanesa. 19 Ona talanoa lea o le tupu ma i latou, ma e leai se tasi o i latou ua pei o Tanielu, o Hanania, o Mesaelu ma Asaraia; ua latou tutū pea i luma o le tupu. 20 Ua fesili atu le tupu iā i latou i mea e manaʻomia ai le atamai ma le malamalama, ma ua ia iloa ai ua faasefulu ona sili atu ona lelei i latou nai lo o ositaulaga e faia faiga faaagaga uma lava, ma ē uma e valaau atu i ē ua oti i lona malo atoa. 21 Ua iai pea Tanielu i inā e oo lava i le uluaʻi tausaga o Kuresa le tupu.

Tanielu  2 : 1 - 49

2 O le tausaga lona lua o le nofoaiga a le tupu o Nepukanesa, na fai ai miti a Nepukanesa; ua atuatuvale ai o ia, ma ua lē lelei ai lana moe. 2 Ona fai atu lea o le tupu e aami i ositaulaga e faia faiga faaagaga, o ē e valaau i ē ua oti, o taulāitu ma le ʻau Kaletaia ina ia taʻu mai i le tupu ana miti. Ua latou ō mai ma tutū i luma o le tupu. 3 Ua fai atu le tupu iā i latou: “Ua fai laʻu miti, ma ua atuatuvale loʻu loto e fia iloa lea miti.” 4 Ua faapea mai le ʻau Kaletaia i le tupu i le gagana Arama:* “Le tupu e, ia soifua pea oe. Ia e saunoa mai i au auauna po o le ā le faalepō, ae seʻi o matou faamatala atu le uiga.”

5 Ua faapea atu le tupu i le ʻau Kaletaia: “O aʻu upu nei ma laʻu poloaʻiga: Afai e tou te lē faailoa mai le miti iā te aʻu ma lona uiga, e vaevaeniniiina outou, o le a avea o outou fale ma falelētaʻua mo le lautele. 6 Afai e tou te faailoa mai le miti ma lona uiga, e tou te maua mai iā te aʻu o meaalofa, o le taui ma le mamalu tele. O lea, seʻi faamatala mai iā te aʻu le miti ma lona uiga.”

7 Ua latou tali faalua mai e faapea: “Ia saunoa mai ia le tupu i ana auauna po o le ā lana miti, ae e matou te faamatala atu lona uiga.”

8 Ae ua faapea atu le tupu: “Ua ou iloa lelei lava ua outou faatuatuai ona o loo fia maua o so outou taimi e faamatala ai, auā ua outou iloa ua uma ona ou faailoa atu laʻu poloaʻiga. 9 Auā a outou lē faamatala mai iā te aʻu le miti, o le a oo iā te outou le faasalaga lea e tasi. Ae ua pepelo ma sesē le upu ua outou ioe e taʻu mai iā te aʻu, seʻi iai se isi taimi lelei. O lea, ia taʻu mai iā te aʻu le miti, ona ou iloa ai lea e mafai ona outou faamatala mai iā te aʻu le uiga o le miti.”

10 Ua tali mai le ʻau Kaletaia i luma o le tupu e faapea: “Ua leai se tagata i lenei lalolagi e na te mafai ona faamatala atu lenei mataupu a le tupu, auā foʻi e leʻi fesili mai se tupu lauiloa po o se kovana i se mea faapena i so o se tasi o ositaulaga e faia faiga faaagaga, po o sē e valaau i ē ua oti po o se tasi o le ʻau Kaletaia. 11 E faigatā le mea ua fesili mai ai le tupu, ma e leai se tasi o iai e mafai ona faamatala le miti i luma o le tupu seʻi vaganā ai atua, o ē e lē o nonofo faatasi ma tagata.”

12 Ona o lenei mea ua ita ai le tupu ma ua matuā maʻemaʻeā ai, ua ia faatonu atu ia faaumatia tagata atamamai uma i Papelonia. 13 Ua oo atu le poloaʻiga, ma ua toetoe lava a fasiotia tagata atamamai; ua latou saʻili foʻi iā Tanielu ma ana uō ina ia fasiotia i latou.

14 Ona talanoa atu lea o Tanielu ma le faautauta ma le mafaufau lelei iā Arioka le taʻitaʻi o le ʻauleoleo a le tupu, o lē ua alu atu e fasiotia tagata atamamai o Papelonia. 15 Ua faapea mai Tanielu iā Arioka le tagata aloaʻia a le tupu: “Aiseā ua faia ai e le tupu lea faatonuga sauā?” Ona faailoa atu lea e Arioka o le mataupu iā Tanielu. 16 Ua ulufale atu Tanielu ma talosaga i le tupu mo se taimi ina ia mafai ona ia faamatala atu ai le uiga o le miti i le tupu.

17 Ona alu lea o Tanielu i lona fale; ua ia faailoa atu le mataupu i ana uō, o Hanania, o Mesaelu, ma Asaraia, 18 ina ia latou ōle atu i le Atua o le lagi ia alofa mutimutivale mai e tusa ma lenei mea lilo, neʻi latou faaumatia Tanielu ma ana uō atoa ai ma isi vaega o tagata atamamai o Papelonia.

19 Ua faailoa atu iā Tanielu i se faaaliga i le pō le mea lilo. Ona faamanū atu lea o Tanielu i le Atua o le lagi. 20 Ua tali atu Tanielu e faapea: “Ia faamamaluina le suafa o le Atua e mai i le faavavau, e oo atu i le vavau, auā o ia e ona le atamai ma le mana. 21 O ia e suia taimi ma tau, e na te aveesea tupu ma faatūina tupu, e na te avatu le atamai i ē e atamamai, ma le poto iā i latou ua iai le faautaga loloto. 22 Ua ia faaali mai mea loloto ma mea ua lilo, ua ia silafia le mea o loo i le pōuliuli; ua siʻomia foʻi o ia e le malamalama. 23 Le Atua e o oʻu augātamā, ou te avatu iā te oe le faamanū ma le faafetai ona o le atamai ma le malosi ua e foaʻiina mai iā te aʻu. O lenei ua e faailoa mai iā te aʻu le mea na matou talosaga atu ai iā te oe, auā ua e faailoa mai iā i matou le mataupu a le tupu.”

24 Ona o lea mea ua alu atu ai Tanielu iā Arioka, o lē ua tofia e le tupu e fasiotia tagata atamamai uma o Papelonia. Ua ia alu atu, ma faapea atu iā te ia: “Aua neʻi fasiotia tagata atamamai o Papelonia. Ia avatu aʻu i luma o le tupu, ina ia ou faamatala le uiga o le miti i le tupu.”

25 Ona faavave lea ona ave e Arioka o Tanielu i luma o le tupu, ma fai atu iā te ia: “Ua ou maua se tagata mai i tagata na aumai faapagota mai i Iuta, o lē e na te mafai ona faamatalaina le uiga o le faalepō i le tupu.” 26 Ua faapea atu le tupu iā Tanielu, lea ua faaigoa o Peletisara: “Po ua e agavaa lelei e faailoa mai iā te aʻu le miti na ou vaaia ma lona uiga?” 27 Ua tali atu Tanielu i le tupu e faapea: “O le mea lilo ua fesili mai ai le tupu, ua lē mafai ona faamatala atu i le tupu e tagata atamamai, o ē e fesili i ē ua oti, o ositaulaga e faia faiga faaagaga, ma ē e saʻiliʻili i fetu. 28 Ae peitaʻi, o loo soifua le Atua i le lagi o Lē e na te faaali maia mea lilo, ma ua ia faaali mai foʻi i le tupu o Nepukanesa le mea e tupu i le faaiʻuga o aso. Ua faapenei lau miti ma faaaliga na e vaaia i lou tofaga:

29 “A o oe le tupu e, na oso aʻe ou mafaufauga i luga o lou moega e tusa ma mea o le a tutupu i le lumanaʻi, ua faailoa mai iā te oe e Lē na te faaali mai mea lilo mea o le a tutupu. 30 A o aʻu, e leʻi faaalia mai iā te aʻu lenei mea lilo, ona o se atamai ua iā te aʻu e sili atu i se isi tagata ola, ae ina ia faamatala atu i le tupu le uiga o le miti, ma e silafia ai manatunatuga o lou loto.

31 “O oe le tupu e, na e silafia, faauta, o se faatagata telē lava. O lenā faatagata telē ma e maʻeu lona feʻilafi na tū i ou luma, na mataʻutia foʻi lona foliga mai. 32 E tusa ai ma lenā faatagata, o lona ulu ua faia i le auro lelei, o lona fatafata ma ona lima o siliva, o lona manava ma ona ogāvae o le ʻapamemea, 33 o ona vae e uʻamea, o ona tapuvae e faia isi vaega i le uʻamea a o isi vaega o le omea. 34 A o e silasila atu pea i le faatagata, na e silafia se maa ua tofia, ae e leʻi tofia i ni lima, ma taia ai le faatagata i ona vae uʻamea ma le omea ma nutililii ai. 35 I lea taimi, ua nutililii faatasi ai le uʻamea, o le omea, o le ʻapamemea, o le siliva ma le auro, ma ua pei o vao mamago i le mea e soli ai saito i le tau vevela, ma ua lelea i le matagi ma ua leai ma se mea ua totoe. A o le maa na taia ai le faatagata, ua avea ma mauga telē ma ua tumu ai le lalolagi atoa.

36 “O le faalepō lenei ma lona uiga e matou te taʻu atu i luma o le tupu. 37 O oe le tupu e, le tupu o tupu, ua tuuina mai iā te oe e le Atua o le lagi le malo, le mana, le malosi ma le mamalu, 38 ma ua ia tuuina atu i lona lima, o so o se mea ua nonofo ai le fanau a tagata, o manu o le fanua ma manufelelei o le lagi, ma ua ia faia o ia ma pule i ia mea uma, o oe o le ulu auro lava lea.

39 “A mavae atu oe ona tulaʻi mai lea o se isi malo e maulalo ifo iā te oe; e tulaʻi mai foʻi se isi malo, o le malo lona tolu, o le ʻapamemea lea, e pule foʻi i le lalolagi atoa.

40 “A o le malo lona fā, o le a malosi o ia e pei o le uʻamea. E tuʻimomomoina ma olopalaina e le uʻamea o mea uma, o lea e pei ona nutililiia e le uʻamea, o le a ia tuʻimomomoina ma nutililiia o ia malo uma.

41 “E pei ona e silafia o vae ma tamatamaʻivae na faia isi vaega i omea a le fai ipu omea a o isi vaega o uʻamea, o le a vaevaeina lea malo, ae o le a iai le malosi o le uʻamea i lea malo, auā na e silafia ua fefiloi faatasi le uʻamea ma le omea ua susū. 42 Talu ai o tamatamaʻivae ua faia isi vaega i le uʻamea a o isi vaega o le omea, o le a faapena ona iai le vaega malosi o lea malo ma e iai foʻi le vaega e vaivai. 43 E pei ona e silafia, na fefiloi le uʻamea ma le omea ua susū, o le a fefiloi faatasi i latou* ma le fanau a tagata; ae e lē mafai ona pipii faatasi o le tasi i le isi, e pei ona lē mafai ona filogia o le uʻamea ma le omea.

44 “O aso o ia tupu, o le a faatūina ai e le Atua o le lagi o le malo e lē faaumatia lava. O lea malo foʻi e lē tuuina atu i se isi nuu. O le a ia tuʻimomomoina ma faaumatia malo uma, ae e tumau lea malo e faavavau; 45 auā e pei ona e silafia na tofia se maa mai i se mauga ae e leʻi tofia i lima, ma na tuʻimomomoina ai le uʻamea, o le ʻapamemea, o le omea, o le siliva ma le auro. Ua faailoa atu e le Atua Silisili i le tupu o mea o le a tutupu. E moni le miti ma e maufaatuatuaina lona faamatalaina.”

46 I lenā taimi ua faapaʻū faō ai Nepukanesa ma avatu le faaaloaloga iā Tanielu, ma ia faapea atu e avatu iā te ia se meaalofa ma mea manogi e mū. 47 Ua tali atu le tupu iā Tanielu e faapea: “E moni lava o lo outou Atua, o le Atua o atua o ia, ma le Alii o tupu, o Lē na te faaali mai mea lilo, auā ua mafai ona e faaali mai lenei mea lilo.” 48 Ona avatu ai lea e le tupu o le mamalu tele iā Tanielu, ma ua ia avatu foʻi le anoanoaʻi o meaalofa tetele iā te ia, ua ia faia o ia ma pule i le itumalo o Papelonia, e sili foʻi o ia i ē e pule i tagata atamamai uma o Papelonia. 49 A o Tanielu ua ia talosaga atu i le tupu, ona tofia lea e le tupu o Sataraka, o Mesako ma Apeteniko e pule i mataupufai a le itumalo o Papelonia, a ua iai pea Tanielu i le maota o le tupu.

^ Tani. 2:4 Ua amata atu i inei ona tusia le tusi o Tanielu i le gagana Arama seʻia oo i le iʻuga o mataupu e 7.


^ Tani. 2:43 O le  upu “latou” e faasino atu i mea ua faaataina e le uʻamea.


Tanielu  3 : 1 - 30

3 Na faia e le tupu o Nepukanesa se tupua auro, e ono sefulu kupita le maualuga, ma e ono kupita le lautele. Na ia faatū i le fanua laugatasi o Turu i le itumalo o Papelonia. 2 Ua aauina atu e le tupu o Nepukanesa nisi ina ia faatonuina faipule, o taʻitaʻi, o kovana, o le ʻaufaufautua, o teutupe, o faamasino, o leoleo o le saogalemu o le nuu, ma pule lagolago uma o itumalo, ina ia ō mai i le faapaiaina o le tupua na faatūina e le tupu o Nepukanesa.

3 Ona faapotopoto mai ai lea o faipule, o taʻitaʻi, o kovana, o le ʻaufaufautua, o teutupe, o faamasino, o leoleo o le saogalemu o le nuu, ma pule lagolago uma o itumalo, i le faapaiaina o le tupua na faatūina e le tupu o Nepukanesa, ma ua latou tutū i luma o le tupua na faatūina e Nepukanesa. 4 Ua alaga leotele atu lē e faia faasilasilaga: “Ou te faasilasila atu iā te outou, o tagata, o nuu ma gagana, 5 o le taimi lava tou te faalogo ai i leo o le pū, o le faaili, o le kitara tafatolu,* o meafaifaaili ua iai uaua, o le meafaifaaili e fai lona taga ma ituaiga uma o meafaifaaili, ia outou faapaʻuʻū faō ma tapuaʻi i le tupua auro na faatūina e Nepukanesa le tupu. 6 O so o se tasi e lē faapaʻū faō ma tapuaʻi, o le a lafo i lea lava taimi i le ogaumu aasa.” 7 Ona o lea faatonuga, o le taimi lava e faalogo ai tagata i leo o le pū, o le faaili, o le kitara tafatolu, o meafaifaaili ua iai uaua ma ituaiga uma o meafaifaaili, ona faapaʻuʻū faō ai lea o tagata, o nuu, ma gagana uma ma tapuaʻi i le tupua auro na faatūina e le tupu o Nepukanesa.

8 Ona o lea mea, ua ō atu ai nisi o tagata Kaletaia i le tupu ma tuuaʻia tagata Iutaia. 9 Ua latou faapea mai iā Nepukanesa le tupu: “Le tupu e, ia soifua pea oe. 10 O oe lava le tupu e, na faia le poloaʻiga e faapea pe a faalogo tagata uma i leo o le pū, o le faaili, o le kitara tafatolu, o le meafaifaaili ua iai uaua, o le meafaifaaili e fai lona taga ma ituaiga uma o meafaifaaili, e ao ona latou faapaʻuʻū faō ma tapuaʻi i le tupua auro; 11 ma o so se tasi lava e lē faapaʻū faō ma tapuaʻi, o le a lafo i le ogaumu aasa. 12 Ua iai nisi o tagata Iutaia o ē na e tofia e pule i mataupufai a le itumalo o Papelonia, o Sataraka, o Mesako ma Apeteniko; le tupu e, ua lē faaaloalo ia tane iā te oe, ua latou lē auauna i ou atua, ma ua latou lē tapuaʻi i le tupua auro na e faatūina.”

13 Ona lotoa ma ita tele ai lea o Nepukanesa ma faapea atu ia aumai o Sataraka, o Mesako, ma Apeteniko. Ona aami ai lea o nei tane i luma o le tupu. 14 Ona faapea atu lea o Nepukanesa iā i latou: “Sataraka e, Mesako e, ma Apeteniko, pe e moni ea e tou te leʻi auauna i oʻu atua, ma e tou te leʻi tapuaʻi foʻi i le tupua auro ua ou faatūina? 15 O lenei, afai ua outou nofosauni ma o le taimi lava tou te faalogo ai i leo o le pū, o le faaili, o le kitara tafatolu, o meafaifaaili ua iai uaua, o le meafaifaaili e fai lona taga ma ituaiga uma o meafaifaaili, tou te faapaʻuʻū faō ma tapuaʻi i le tupua auro na ou faia, ua lelei lea. Ae afai tou te lē tapuaʻi i le tupua, o le a lafoina loa outou i le ogaumu aasa. O ai lenā atua pe na te mafaia ona laveaʻi outou mai i oʻu lima?”

16 Ua tali mai Sataraka, o Mesako, ma Apeteniko i le tupu: “Nepukanesa e, e leai sa matou upu e fai atu iā te oe e tusa ma lenei mea. 17 Afai e lafoina i matou i le ogaumu aasa, e mafai e lo matou Atua o loo matou auauna i ai ona laveaʻi iā i matou. Le tupu e, e na te laveaʻi i matou mai i le ogaumu aasa ma lou lima foʻi. 18 Ae afai e leai, le tupu e, ia e silafia e matou te lē auauna i ou atua ma e matou te lē tapuaʻi foʻi i le tupua auro ua e faatūina.”

19 Ona ita tele ai lea o Nepukanesa iā Sataraka, o Mesako ma Apeteniko ma ua liua ona foliga. Ua ia faapea atu ia faafitu ona faaaasa le ogaumu nai lo o le mea e masani ai. 20 Ua ia faatonu tamāloloa o lana ʻautau e saisai iā Sataraka, Mesako, ma Apeteniko ina ia lafo i latou i le ogaumu aasa.

21 Ona saisai lea o nei tane faatasi ma o latou ofu tele, o o latou ofu ma o latou pulou ma ofu uma ua latou oofu ai, ma lafo i le ogaumu aasa. 22 Ona o upu lē alofa a le tupu ma ua mataʻutia le aasa o le ogaumu, na fasiotia ai i le mumū o le afi tamāloloa sa avatua Sataraka, Mesako ma Apeteniko. 23 A o nei tane e toʻatolu, o Sataraka, Mesako ma Apeteniko, ua paʻuʻū i latou a o saisaia i totonu o le ogaumu aasa.

24 Ona fefe ai lea o Nepukanesa le tupu ma tulaʻi faavave. Ua ia faapea atu i ona tagata maualuluga: “Pe e tatou te leʻi lafoina ea tane e toʻatolu a o saisaia i totonu o le afi?” Ua latou tali mai faapea i le tupu: “O lea lava, le tupu e.” 25 Ua ia faapea atu: “Faauta! Ua ou iloa atu tane e toʻafā o loo savavali saʻoloto i totonu o le afi, ma e lē o afāina se tasi o i latou, ma o le lona fā e foliga mai e pei o se atua.”

26 Ua faalatalata atu Nepukanesa i le faitotoʻa o le ogaumu aasa. Ua ia faapea atu: “Sataraka, Mesako, ma Apeteniko, o outou o auauna a le Atua Silisili Ese, inā ō mai ia i fafo ma ō mai i inei!” Ona ō mai ai lea mai i le afi o Sataraka, Mesako ma Apeteniko. 27 Ua vāai i latou uma ua faapotopotoina faipule, o taʻitaʻi, o kovana ma tagata maualuluga a le tupu i nei tane, e leʻi mū o latou tino i le afi, e leʻi mū foʻi so latou lauulu, e leʻi leaga o latou ofu, ma e leʻi namuasua foʻi i latou.

28 Ua faapea atu Nepukanesa: “Ia faamanū i le Atua o Sataraka, o Mesako ma Apeteniko, o lē na auina mai lana agelu e laveaʻi i ana auauna, o ē na faatuatua iā te ia, ma na latou tetee i le poloaʻiga a le tupu, ma lotomalilie e feoti, auā latou te lē auauna pe tapuaʻi i so o se atua seʻi vaganā ai lo latou lava Atua. 29 O lea, ua ou faia lenei faatonuga, o so o se tagata po o se nuu po o se gagana e fai se upuleaga faasaga i le Atua o Sataraka, o Mesako, ma Apeteniko, e vaevaeniniiina i latou, e fai foʻi o latou fale ma falelētaʻua mo le lautele; auā e lē o iai se isi atua e mafai ona laveaʻi e pei o ia.”

30 Ua sologa lelei mea uma i lea taimi mo Sataraka, Mesako ma Apeteniko i le itumalo o Papelonia ona o le tupu.

^ Tani. 3:5 O se meafaifaaili anamua e ese mai i le kitara i aso nei e taʻua i le faa-Peretania o le triangular harp.


Tanielu  4 : 1 - 37

4 “O le feʻau lenei mai i le tupu o Nepukanesa, i tagata, o nuu ma gagana uma, o i latou uma o loo nonofo i le lalolagi: Ia faateleina pea lo outou filemu. 2 Sa ou manatu e tatau ona ou faailoa atu faailoga ma mea ofoofogia na faia e le Atua Silisili ese iā te aʻu. 3 Maʻeu le matagofie o ana faailoga ma le mamana o ana galuega ofoofogia! O lona malo o le malo e faavavau, ma o lana pule e oo i lea tupulaga ma lea tupulaga.

4 “O aʻu o Nepukanesa, sa ou nofo lelei i loʻu fale ma sa ou manuia foʻi i loʻu maota. 5 Na ou iloa se miti, ma na ou fefe ai. Na ou vaai i ni ata ma ni faaaliga i loʻu mafaufau, ona ou fefe ai lea a o oʻu taoto i loʻu moega. 6 Ona ou faia lea o se faatonuga, ia aami mai i oʻu luma o tagata atamamai uma o Papelonia, ina ia latou faamatala mai iā te aʻu le uiga o le miti.

7 “Ona ō mai ai lea o ositaulaga e faia faiga faaagaga, o ē e valaau i ē ua oti, o le ʻau Kaletaia, ma ē e saʻiliʻili i fetu; na ou faailoa atu iā i latou le miti, ae e latou te leʻi mafai ona faamatalaina le uiga iā te aʻu. 8 Mulimuli ane, ona sau ai lea o Tanielu i oʻu luma, o lē ua faaigoa o Peletisara ina ia viiviia ai le igoa o loʻu atua, o lē foʻi o loo iai le agaga o atua paia; na ou faailoa atu iā te ia le miti:

9 “‘Peletisara e, o le pule o ositaulaga e faia faiga faaagaga, ua ou iloa ua iā te oe le agaga o atua paia, ma e leai se mea lilo e faigatā iā te oe, ia e taʻu mai iā te aʻu le faaaliga o laʻu miti na ou vaai i ai ma lona uiga.

10 “‘O faaaliga ia na ou iloa i loʻu moega, faauta foʻi! o se laau i le ogatotonu o le lalolagi, e matuā maualuga lava. 11 Ua tupu tele ma malosi le laau, ma ua oo lona maualuga i luga o le lagi, ua iloa foʻi i le tuluʻiga o le lalolagi. 12 Ua mananaia ona lau, ua anoanoaʻi ona fua, ma ua lava ma totoe meaʻai mo foafoaga uma. E ō mai i ai manu o le fanua i lona paolo, e ofaga mai i ai manulele o le lagi i ona lālā, ma e aai uma ai foafoaga uma.

13 “‘Na ou vaai pea i faaaliga i loʻu mafaufau i luga o loʻu moega, faauta foʻi! o se leoleo, o sē e paia, ua sau mai i le lagi. 14 Ua ia alaga mai ma le leotele, ua faapea mai lana tala: “Ia tātuu i lalo le laau, ia tipi ese ona lālā. Ia lūlū ona lau, ma faasalalau solo ona fua. Ia sosola manu o le fanua mai i ona lalo, ma manulele mai i ona lālā. 15 A ia tuu pea i le eleele le tagutugutu o le pogati, ia fusi i se fusi uʻamea ma le ʻapamemea, i le mutia o le fanua; ia faasūsūina i le sau o le lagi, ma ia iai pea ma manu o le fanua i vao o le lalolagi. 16 Ia liua lona loto mai i le loto o le tagata i le loto o se manu, ia tuu ai pea seʻia mavae atu taimi e fitu. 17 Ua folafola atu lenei mea e le ʻauleoleo, ma ua faatonuina e le ʻaupaia, ina ia iloa ai e tagata soifua o le Silisili Ese o ia o le Pule i malo o tagata, ma o lē ua ia finagalo i ai, e na te avatu iā te ia, na te tofia foʻi o ia e pule i ai e oo lava i le tagata e aupito i faatauvaa.”

18 “‘O aʻu o Nepukanesa le tupu, o le miti lenei na ou vaaia; o oe lava Peletisara e, ia e faamatala mai po o le ā le uiga, auā e lē mafai e isi tagata atamamai uma o loʻu malo ona faamatalaina mai iā te aʻu le uiga. Ae ua e mafaia, auā ua iā te oe le agaga o atua paia.’

19 “I lenā taimi, na matuā faateʻia ai Tanielu o lē ua faaigoa foʻi iā Peletisara, mo sina taimi, ma na fefe o ia ona o ona mafaufauga.

“Na faapea atu le tupu, ‘Peletisara e, aua e te fefe ona o le miti ma lona uiga.’

“Na tali atu Peletisara e faapea, ‘Loʻu alii e, tau ina ia faatatau atu le miti i ē ua ʻinoʻino iā te oe, ma lona uiga i ou fili.

20 “‘O le laau na e silasila i ai, na tupu tele ma ua malosi, ua oo lona maualuga i le lagi, ua iloa mai foʻi i tuluʻiga uma o le lalolagi, 21 ua mananaia ona lau, ua anoanoaʻi ona fua, ma ua lava ma totoe meaʻai mo foafoaga uma; e nonofo i ona lalo manu o le fanua, e ofaga i ai manulele o le lagi i ona lālā, 22 le tupu e, o oe lava lea, auā ua e tupu tele ma malosi, ua tupu tele foʻi lou mamalu ma ua oo i le lagi, ua oo foʻi lau pule i tuluʻiga o le lalolagi.

23 “‘Auā na silafia e le tupu se leoleo, o sē e paia, ua sau mai i le lagi, o lē na faapea mai: “Ia tātuu i lalo le laau, ma ia faatamaʻia. Peitaʻi, ia tuu pea i le eleele le tagutugutu o le pogati, a ia fusi i le fusi uʻamea ma le ʻapamemea i le mutia o le fanua, ia faasūsūina i le sau o le lagi, ma ia iai pea ma manu o le fanua seʻia mavae atu taimi e fitu,” 24 le tupu e, o le uiga lenei ma le poloaʻiga a le Silisili Ese e ao ona oo atu i loʻu alii le tupu. 25 A o oe, e latou te tuliesea oe mai i tagata, ma e te nofo faatasi ma manu o le fanua, e te ʻai i le vao e pei o povi poʻa; e te susū i le sau o le lagi, e mavae atu taimi e fitu, seʻia oo ina e iloa o le Silisili Ese o ia o le Pule i malo o tagata, ma e na te avatu i lē ua ia finagalo i ai.

26 “‘Talu ai na latou faapea mai ia tuu ai pea le tagutugutu o le laau, e te toe maua lou malo pe a e iloa o loo pule le Atua i le lagi. 27 O lea, le tupu e, faamolemole ia talia mai laʻu fautuaga, ma aveese au agasala e ala i le faia o le amiotonu, ma au amio faapiʻopiʻo i le faaalia o le alofa mutimutivale i ē e matitiva. Atonu o le a faaumiumi ai lou manuia.’”

28 Na oo nei mea uma lava iā Nepukanesa le tupu.

29 I le faaiʻuga o le sefulu lua masina talu ona fai lana miti, na ia savali i le taualuga o le maota o le tupu o Papelonia. 30 Na faapea ane le tupu: “Pe e lē o Papelonia tele ea lenei na ou fausia i loʻu malosi tele e fai ma fale o le tupu ina ia viia ai loʻu mamalu?”

31 A o iai pea le upu i le fofoga o le tupu, na tulei mai se siʻufofoga mai i le lagi: “Nepukanesa e le tupu, ua faapenei le tala ua fai atu iā te oe, ‘Ua aveesea lou malo mai iā te oe, 32 ma ua latou tuliesea oe, e te nofo faatasi ma manu o le fanua. E te ʻai i le vao e pei o povi poʻa; e mavae atu taimi e fitu, seʻia oo ina e iloa o le Silisili Ese o ia o le Pule i malo o tagata, ma e na te avatu i lē ua ia finagalo i ai.’”

33 Na faataunuuina i lenā lava taimi le upu iā Nepukanesa, ma na tuliesea o ia mai i tagata, na ʻai o ia i le vao e pei o povi poʻa, na susū lona tino i le sau mai i le lagi, seʻia oo ina uumi lona lauulu e pei o fulufulu o aeto, ma ona atigivae ma atigilima e pei o matiuu o le manulele.

34 “Ina ua oo i le faaiʻuga o aso, o aʻu o Nepukanesa, na tepa aʻe oʻu mata i le lagi, ma ua toe lelei loʻu mafaufau; na ou faamanū atu i le Silisili Ese, o Lē o loo soifua e faavavau, na ou vivii ma faamamaluina o ia, auā o lana pule o le pulega e faavavau, ma o lona malo e oo i lea tupulaga ma lea tupulaga. 35 E faatauvaa foʻi tagata uma lava i le lalolagi, ma o loo ia faia mea e tusa ma lona finagalo i ʻau o le lagi ma tagata o le lalolagi. E leai lava se tasi e mafai ona taofia lona aao pe fai atu iā te ia, ‘O le ā le mea ua e faia?’

36 “I lenā lava taimi ua toe lelei loʻu mafaufau, ma ua ou toe maua le matagofie o loʻu malo ma loʻu mamalu, o loʻu malosi; ma ua matuā saʻili mai iā te aʻu oʻu tagata maualuluga ma oʻu alii, ua toe faaea aʻu i loʻu malo, ma ua faaopoopo iā te aʻu le mamalu tele.

37 “O lea, o aʻu o Nepukanesa, ua ou vivii ma faaeaina ma faamamaluina le Tupu o le lagi, auā e moni ana galuega uma, ma e tonu ona ala, e na te mafai ona faamaulaloina o ē o loo savavali ma le faamaualuga.”

Tanielu  5 : 1 - 31

5 Ua faia e le tupu o Pelesara se ʻaiga tele mo le toʻaafe o alii ua iā te ia, ma ua ia inu i le uaina i luma o le toʻaafe. 2 Ona ua pulea Pelesara e le uaina, ua ia faapea atu ai ia aumai ipu auro ma siliva na aumaia e lona tamā o Nepukanesa mai i le malumalu sa i Ierusalema, ina ia feinu ai le tupu, o alii ua iā te ia, o ana avā atoa ma ana palake. 3 Ua latou aumai i lea lava taimi o ipu auro na latou aveesea mai i le malumalu o le fale o le Atua i Ierusalema, ona feinu ai lea mai i ia ipu, o le tupu, o alii ua iā te ia, o ana avā atoa ma ana palake. 4 Ua latou feinu i le uaina ma ua latou vivii atu i atua auro, o siliva, o ʻapamemea, o uʻamea, o laau, ma maa.

5 I lea lava taimi, ua aliali mai ai ni tamatamaʻilima o le tagata ma ua tusitusi i le simā o le pā puipui o le maota o le tupu, i luga o le tuugāmolī, ua silasila atu foʻi le tupu i le lima o loo tusitusi. 6 I lea lava taimi, ua sesega fofoga o le tupu, ua fefe o ia ona o ona mafaufauga, ma ua matalatala sooga o ona suilapalapa, ua fetoʻai foʻi ona tulivae o le tasi i le isi.

7 Ua valaau leotele atu le tupu e aami mai o ē e valaau i ē ua oti, o le ʻau Kaletaia ma ē e saʻiliʻili i fetu. Ua faapea atu le tupu i tagata atamamai o Papelonia: “O so o se tasi e na te faitauina lea tusitusiga ma faamatala mai iā te aʻu lona uiga, o le a faaofu o ia i le ofu violē, e asoa o ia i le filifili auro, ma e avea o ia ma pule lona tolu i le malo.”

8 Ona ō mai ai lea o tagata atamamai uma a le tupu, ae e leʻi mafai ona latou faitauina le tusitusiga pe faamatala atu le uiga i le tupu. 9 Ona matuā fefe ai lea o le tupu o Pelesara ma ua atili ai ona sesega ona fofoga; ua fememeaʻi foʻi alii ua iā te ia.

10 Ua ulufale mai le masiofo* i le potu o loo fai ai le ʻaiga ona ua faalogo i upu a le tupu ma alii ua iā te ia. Ua faapea mai le masiofo: “Le tupu e, ia soifua pea oe. Aiseā ua sesega ai ou fofoga? E leai se māfuaaga e te fefevale ai. 11 O loo iai se tagata agavaa i lou malo o lē ua iai le agaga o atua paia; ma i aso o lou tamā na iā te ia le malamalama, o le tofā mamao ma le atamai e pei o le atamai o atua, ma o le tupu o Nepukanesa, o lou lava tamā le tupu e, na ia tofia o ia e fai ma pule o ositaulaga e faia faiga faaagaga, o ē e valaau i ē ua oti, o le ʻau Kaletaia ma ē e saʻiliʻili i fetu; 12 auā foʻi o lenei Tanielu o lē na faaigoa e le tupu iā Peletisara, e ese lona atamai ma le poto ma le tofā mamao e faamatala ai uiga o miti, o le faamatalaina o tupua, ma le faamatalaina o mea faigatā. O lea, ia aami iā Tanielu ina ia faailoa mai e ia le uiga o ia mea.”

13 Ua aami Tanielu i luma o le tupu. Ona faapea atu lea o le tupu iā Tanielu: “Po o oe o Tanielu lea na aumaia faapagota mai i Iuta, o lē na aumaia e loʻu tamā le tupu mai i Iuta? 14 Ua ou logotala ua iā te oe le agaga o atua, ma ua iā te oe foʻi le malamalama, o le tofā mamao ma le atamai maoaʻe. 15 Ua uma ona aumaia i oʻu luma o tagata atamamai, ma ē e valaau i ē ua oti ina ia latou faitau lea tusitusiga ma faamatala mai lona uiga iā te aʻu; ae ua lē mafaia e i latou ona faamatala mai le uiga o le upu. 16 Ua ou logotala e faatatau iā te oe, e mafai ona e faamatalaina uiga o mea ma faamatalaina mea faigatā. O lenei, afai e mafai ona e faitauina le tusitusiga ma faamatala mai iā te aʻu lona uiga, o le a faaofu oe i le ofu violē, e asoa foʻi oe i le filifili auro, ma e avea oe ma pule lona tolu i le malo.”

17 Ua tali mai Tanielu i luma o le tupu e faapea: “Ia tuu pea iā te oe au meaalofa, ma avatu au taui i isi tagata. Ae o le a ou faitauina le tusitusiga i le tupu, ma o le a ou taʻu atu iā te ia le uiga. 18 O oe le tupu e, na tuuina mai e le Atua Silisili Ese iā Nepukanesa lou tamā le malo, o le tulaga taʻutaʻua, o le viiga ma le mamalu. 19 Ona o lona taʻutaʻua lea na maua mai iā te Ia, na matuā gatete ma fefefe ai tagata, o nuu ma gagana uma i ona luma. Na ia fasiotia lē na ia finagalo i ai; na ia taia lē na ia finagalo i ai; na ia faamāina lē na ia finagalo i ai. 20 Ae ina ua faualuga o ia ma ua maaa foʻi lona loto, na amio faamaualuga ai, na aveesea ai o ia mai i le nofoālii o lona malo, na aveesea foʻi lona mamalu mai iā te ia. 21 Na tuliesea o ia mai i le fanau a tagata, ma na avea lona loto e pei o le loto o se manu, na nofo faatasi ma asini o le vao. Na ia ʻai i le vao e pei o povi poʻa; na susū foʻi lona tino i le sau o le lagi, seʻia oo ina iloa e ia o le Atua Silisili Ese o ia o le Pule i malo o tagata, ma e na te tofia e pule ai lē ua ia finagalo i ai.

22 “A o oe, lona atalii o Pelesara, e ui ina e silafia ia mea uma ae e te leʻi faamaulalo lou loto. 23 Ae ua e faualuga lava ma tetee atu i le Alii o le lagi, ua latou aumaia i ou luma o ipu o lona fale; ma ua feinu ai i le uaina mai i ia ipu o oe ma alii ua iā te oe, o au avā ma au palake, ua e vivii atu foʻi i atua faatauvaa ua faia i le siliva, o auro, o ʻapamemea, o uʻamea, o laau ma maa, ia e lē vāai i se mea, pe e faalogo i se mea, pe e iloa se mea; ae ua e lē faamamaluina le Atua o lē ua i lona aao lau mānava, ua ia te ia foʻi ou ala uma. 24 O lea, sa auina mai e le Atua le lima ma māfua ai ona tusia lenei tusitusiga. 25 O le tusitusiga lenei na tusia: MENE MENE TEKELE ma UPERESA.*

26 “O le uiga lenei o le upu: MENE ua faitaulia e le Atua aso o lou malo ma ua faamutaina.

27 “TEKELE, ua fuaina oe i le fuafaatautau ma ua matuā lē atoa.

28 “PERESA,* ua vaeluaina lou malo ma ua tuuina atu iā Metai ma Peresia.”

29 I lenā lava taimi ua faatonu atu ai e Pelesara, ina ia latou faaofu iā Tanielu i le ofu violē, ma faaasoa iā te ia i le filifili auro; ma ua faasilasila atu o le a avea o ia ma pule lona tolu i le malo.

30 Sa fasiotia i lea lava pō Pelesara le tupu o Kaletaia, 31 ma ua maua ai e Tariu le Metai le malo i le tusa ma le ono sefulu lua o ona tausaga.

^ Tani. 5:10 E foliga e faasino atu i le tinā o Pelesara.


^ Tani. 5:25 I le gagana Eperu, “O le Mina, o le Mina, o le Sekeli, ma ʻAfa Sekeli.”


^ Tani. 5:28 O le upu Arama o le “peresa” o le numera tasi o le “uperesa” i le fuai e 25.


Tanielu  6 : 1 - 28

6 Ua lelei lea mea i le finagalo o Tariu, ona ia tofia lea o le toʻaselau lua sefulu o faipule e pule i le malo, o ē e vaaia le malo atoa; 2 ma ua pule iā i latou alii sili e toʻatolu, o Tanielu o le tasi o i latou, ina ia ō atu pea o faipule ma taʻu atu se faamatalaga iā i latou ina neʻi maʻimau oloa a le tupu. 3 A ua faaauau ona faaalia e Tanielu ua sili o ia nai lo o isi alii sili ma faipule, auā e ese lona atamai; ma ua manatu le tupu e tofia o ia e pule i le malo uma.  

4 Ona saʻiliʻili lea e alii sili ma faipule se māfuaaga e tuuaʻia ai Tanielu e tusa ma le malo; ae ua latou lē maua se māfuaaga po o se mea leaga na ia faia, auā o ia o se tagata maufaatuatuaina, e lē faatamala pe faia se mea faapiʻopiʻo. 5 Ua faapea ane ia tamāloloa: “E lē mafai ona tatou maua se māfuaaga e tuuaʻia ai Tanielu seʻi vaganā ai o se mea e fesootaʻi atu i le tulafono a lona Atua.”

6 O lea, ua lolofi atu ai alii sili ma faipule i le tupu ma ua latou faapea atu iā te ia: “Tariu e, le tupu ia soifua pea oe. 7 Ua uma ona fono alii sili uma o le malo, o taʻitaʻi, o faipule, o leoleo maualuluga a le tupu ma kovana, ina ia faavaeina se tulafono a le tupu, ma faamamalu se sā e faapea, o so o se tasi e faatoga atu i se atua po o se tagata i le tolu sefulu aso, seʻi vaganā ai oe le tupu e, ia lafoina o ia i le lua o leona. 8 O lenei le tupu e, ia e faamaonia le tulafono ma sainia ia tusitusiga, ina ia lē mafai ai ona suia e tusa ai ma le tulafono a Metai ma Peresia, lea e lē mafai ona tatalaina.”

9 Ua sainia e le tupu o Tariu le tusitusiga ma le sā e tusa ai ma lea mea.

10 Ua iloa e Tanielu ua sainia le tusitusiga, ona ulu atu lea o ia i lona fale, ua tatala faamalama e faasaga i Ierusalema i le potu pito i luga o lona fale, ma e faatolu i le aso ona ia tootuli e tatalo ma avatu viiga i lona Atua, e pei ona ia masani ai. 11 Ua lolofi mai nei tagata ma maua ai Tanielu o loo tatalo ma faatoga atu mo le finagalo malie o lona Atua.

12 Ona latou ō atu lea i le tupu ma faapea atu e tusa ai ma le sā a le tupu: “Pe e lē o iai ea se sā na e sainia e faapea, o so o se tasi e faatoga atu i se atua po o se tagata, i le tolu sefulu aso seʻi vaganā ai oe le tupu e, ia lafoina o ia i le lua o leona?” Ua faapea mai le tupu: “Ua uma ona faamaonia lea mea e tusa ai ma le tulafono a Metai ma Peresia e lē mafai ona tatalaina.” 13 Ona latou vave faapea atu lea i le tupu: “O Tanielu o se tasi o pagota mai i Iuta, ua lē āva o ia iā te oe, le tupu e, po o le sā na e sainia, ua ia tatalo faatolu i le aso.” 14 Ina ua faalogo le tupu i ia faamatalaga ona matuā lē fiafia ai lea o ia, ae ua ia mafaufau i se auala e mafai ona ia laveaʻiina ai Tanielu; ua ia taumafai pea e laveaʻi o ia seʻia oo ina goto le lā. 15 Mulimuli ane, ua lolofi atu nei tagata i le tupu ma faapea atu i le tupu: “Le tupu e, ua e silafia e tusa ai ma le tulafono a Metai ma Peresia, e lē mafai ona suia se sā po se tulafono ua faamaonia e le tupu.”

16 O lea, ua fai ai le poloaʻiga a le tupu, ma ua latou aumaia Tanielu ma lafo i le lua o leona. Ua faapea atu le tupu iā Tanielu: “O lou Atua, o lē o loo e auauna pea i ai, o ia na te laveaʻiina oe.” 17 Ua aumai se maa, ua tuu i le gutu o le lua, ma ua faamaufaailogaina ai e le tupu i lana mama ma le mama a alii ua iā te ia, ina ia lē suia ai se mea e tusa ai ma le mataupu iā Tanielu.

18 Ona alu ai lea o le tupu i lona maota ma e leʻi ʻai i lenā pō, e leʻi tāina ni faaili i ona luma, ma e leʻi moe foʻi o ia. 19 Ua tulaʻi le tupu i le vaveao ina ua tafa mai o ata ma alu atu faavave i le lua o leona. 20 Ua latalata atu o ia i le lua ma ua ia valaau atu i se leo vaivai iā Tanielu. Ua faapea atu le tupu iā Tanielu: “Tanielu e, le auauna a le Atua soifua, po ua mafai ea ona laveaʻiina oe mai i leona e lou Atua o lē o loo e auauna pea i ai?” 21 Ona tali mai loa lea o Tanielu i le tupu: “Le tupu e, ia soifua pea oe. 22 Na auina mai e loʻu Atua lana agelu e punitia gutu o leona, ma e leʻi afāina ai aʻu, auā ua ia silafia ua mamā lava aʻu i ona luma; ma e leai foʻi se mea leaga ua ou faia i ou luma le tupu e.”

23 Ona matuā fiafia ai lea o le tupu, ua ia poloaʻi atu ia ave aʻe Tanielu mai i le lua. Ua ave aʻe Tanielu mai i le lua, ma e leai se mea o ia na afāina, auā na ia faatuatuaina lona Atua.

24 Ua faia e le tupu le poloaʻiga, ona latou aumaia ai lea o tagata na tuuaʻia Tanielu, ua latou lafo i latou i le lua o leona atoa ma o latou atalii ma a latou avā; e leʻi oo i latou i le taʻele o le lua ae ua osofaʻia e leona, ma ua nutililiia o latou ivi.

25 Ona tusi atu lea o Tariu le tupu i tagata, o nuu ma gagana o ē o loo nonofo i le lalolagi: “Tau ina ia faatuputeleina lo outou filemu! 26 Ua ou tuuina atu nei se faatonuga i vaipanoa uma o loʻu malo, e ao ona gatete ma matataʻu tagata uma i luma o le Atua o Tanielu. Auā o ia o le Atua soifua ma o Lē e tumau e faavavau, e lē faaumatia lona malo, ma e faavavau foʻi lana pulega. 27 E na te faasao ma laveaʻi, ua ia faia foʻi faailoga ma mea ofoofogia i le lagi ma le lalolagi, auā na ia faasaoina Tanielu mai i lima o leona.”

28 A o lenei Tanielu, sa sologa lelei lona olaga i le malo o Tariu ma le malo o Kuresa le Peresia.

Tanielu  7 : 1 - 28

7 O le tausaga muamua o le nofoaiga a Pelesara le tupu o Papelonia, na iloa ai e Tanielu se miti ma ni faaaliga a o taoto i lona moega. Ona ia tusia lea o le miti. Na ia taʻu atu foʻi le mataupu atoa. 2 Ona fai atu lea o Tanielu e faapea:

“Na ou iloa ni faaaliga i le pō, ma vaai foʻi! ua faagaepu e matagi e fā o le lagi le vasaloloa. 3 Ua ō aʻe mai i le sami o manufeʻai tetele e fā, ua ese le tasi mai i le isi.

4 “O le manufeʻai muamua e pei o se leona, ma na iai ona apaʻau e pei o se aeto. Na ou vaai pea i ai seʻia oo ina faʻi ese ona apaʻau, na siitia mai i le laueleele ma na faatūina i luga o vae e lua e pei o se tagata, ma na tuuina atu i ai le loto o le tagata.

5 “Faauta foʻi! o le isi manufeʻai, o le lona lua lea, e pei o se pea.* Ua tulaʻi le tasi itu o le manufeʻai, o loo ū i lona gutu ni ivi ʻasoʻaso se tolu; ma o le tala lenei ua fai atu iā te ia, ‘Inā tulaʻi ia e ʻai i tino e tele.’

6 “Ina ua mavae ia mea, na ou vaaia pea ma seʻi vaai foʻi! o le isi manufeʻai e pei o le nameri,* ua iai apaʻau e fā o se manulele i ona tua. E fā ulu o le manufeʻai, ma ua tuuina atu iā te ia le pule.

7 “Mulimuli ane, na ou vaai pea i faaaliga i le pō, vaai foʻi! o le manufeʻai lona fā, e matuā feʻai ma mataʻutia e ese foʻi lona malosi. E iai ona nifo uʻamea tetele. Ua ʻaina ma nutililiia, ua solipalaina foʻi mea o loo totoe i ona vae. E ese mai lava i isi manufeʻai na muamua mai, e iai foʻi ona seu e sefulu. 8 Na ou manatunatu pea i seu, faauta foʻi! o le isi seu, e laʻitiiti ua oso mai i le va o seu, ma ua fafaʻi ese i ona luma o seu e tolu mai i seu muamua. Faauta! ua iai mata e pei o mata o le tagata i lenei seu, ua iai foʻi le gutu e tautala ai i upu faasausili.

9 “Na ou vaai pea seʻia oo ina tuuina mai ni nofoālii ma ua alaala ai Lē e mai anamuā ona aso. O ona ofu ua papaʻe e pei o le kiona, ma lona lauao e pei o fulufulu mamoe mamā. O lona nofoālii o le afi mumū ia; ma o ona uili o se afi mumū foʻi. 10 Ua tafe mai le afi ma ua alu atu mai i ona luma. Ua auauna pea iā te ia le afe o ni afe, ma ua tutū pea i ona luma le selau miliona. Ua nofoia le Faamasinoga, ua tatalaina foʻi o tusi.

11 “Na ou vaaia pea i lenā taimi ona o upu faasausili na tautala mai ai le seu; na ou vaaia pea seʻia oo ina fasimate le manufeʻai, ma faatamaʻia lona tino ma lafo i le afi o loo mumū. 12 A o isi manufeʻai ua totoe, ua aveesea la latou pule, ma ua faatagaina i latou e ola pea mo se vaitaimi.

13 “Na ou vaaia pea i le faaaliga i le pō, tagaʻi foʻi! ua afio mai i ao o le lagi se tasi e pei o le atalii o le tagata; ma ua tuu atu o ia e ulufale atu i Lē e mai anamuā ona aso, ua latou momoli atu o ia i Ona luma. 14 Ua tuuina atu iā te ia le pule, o le mamalu ma le malo, ina ia auauna iā te ia o tagata ma nuu ma gagana uma. O lana pule, o le pulega lea e tumau e lē mavae atu, e lē faaumatia foʻi lona malo.

15 “A o aʻu o Tanielu, ua popole loʻu loto ona o ia mea, ma ua ou fefe ona o faaaliga na ou vaaia. 16 Na ou sōsō atu i se tasi o ē o loo tutū, ina ia ou maua mai iā te ia ni faamatalaga maufaatuatuaina e faatatau i ia mea. Na ia fai mai a o ia faailoa mai iā te aʻu le uiga o ia mea,

17 “‘A o nei manufeʻai tetelē, ona e fā ia manufeʻai, o tupu ia e toʻafā o le a tulaʻi mai i le lalolagi. 18 Ae e maua e le ʻaupaia a Lē e Pule Aoao le malo, e fai mo i latou le malo mo se taimi umi, e oo lava i le faavavau.’

19 “Na ou manaʻo e fia iloa lelei e uiga i le manufeʻai lona fā lea ua matuā ese mai i isi manufeʻai uma, e matuā feʻai lava, e uʻamea ona nifo, e ʻapamemea ona matiuu, ma ua ia ʻaina ma nutililiia, e na te solipalaina i ona vae mea ua totoe; 20 ma na ou fia iloa foʻi e tusa ai ma seu e sefulu i lona ulu, ma le isi seu ua oso mai ai, lea ua paʻuʻū ai seu e tolu i ona luma, o le seu foʻi lea ua iai mata ma le gutu e tautala ai i upu faasausili, ma o lona tino mai e sili ona telē i isi seu uma.

21 “Na ou vaai pea i ai ae ua siitaua atu lenā lava seu i le ʻaupaia ma ua manumalo iā i latou, 22 seʻia oo ina afio mai o Lē e mai anamuā ona aso ma ua lelei le iʻuga o le faamasinoga mo le ʻaupaia a Lē e Pule Aoao, ma ua oo mai le taimi e maua ai e le ʻaupaia le malo.

23 “O le tala lenei na ia fai mai, ‘O lona fā o manufeʻai, o lona fā lea o malo o le lalolagi, o le a ese mai i isi malo uma; e na te ʻaina le lalolagi uma, na te solipalaina ma nutililiia ai. 24 A o seu e sefulu, o le a tulaʻi mai ai tupu e sefulu mai i lenā malo; e tulaʻi mai ai foʻi le isi pe a mavae i latou, e ese mai o ia mai i ē na iai muamua, e na te faamāina tupu e toʻatolu. 25 O le a ia tautala foʻi e faasagatau i le Silisili Ese, o le a ia sauā pea i le ʻaupaia a Lē e Pule Aoao. E manaʻo o ia e sui taimi ma tulafono, ma e tuuina i latou i lona lima mo le taimi, ma taimi e lua ma le ʻafa taimi. 26 Ua nofoia le Faamasinoga, ona latou aveesea ai lea o lana pulega, ina ia faatamaʻia ma faaumatia atoatoa o ia.

27 “‘O le malo, o le pulega, ma le matagofie o malo i lalo o le lagi uma, ua tuuina atu ia i le nuu o le ʻaupaia a Lē e Pule Aoao. O lo latou malo e tumau pea, e auauna ma usiusitaʻi i ai malo uma.’

28 “O le iʻuga lea o lenei mataupu. A o aʻu, o Tanielu, na ou matuā fefe ona o oʻu manatunatuga, ma na sesega ai oʻu mata; ae ua teu pea i loʻu loto le mataupu.”

^ Tani. 7:5 Po o le “urosa.” O le upu Peretania o le bear.


^ Tani. 7:6 O se manu pulepule taufeʻai e pei o se pusi lapoʻa. E taʻua i le faa-Peretania o le leopard.


Tanielu  8 : 1 - 27

8 O le tausaga lona tolu o le nofoaiga a Pelesara le tupu, o aʻu o Tanielu, na faaali mai ai iā te aʻu se faaaliga, ina ua uma ona ou vaaia le faaaliga muamua. 2 Na ou vaaia i le faaaliga; na ou vaaia foʻi e faapea ua ou iai i le maota i Susana, i le itumalo o Elama; na ou vaaia i le faaaliga, ua ou tū lata ane i le alāvai o Ulai. 3 Ina ua tepa aʻe oʻu mata ona ou vaaia lea, faauta foʻi! o se mamoe poʻa ua tū i luma o le alāvai, ma e iai ona seu e lua. E uumi seu e lua, ae e umī le tasi i le isi, ma na tupu aʻe mulimuli ane le seu umī. 4 Na ou vaai i le mamoe poʻa o sua i le itu i sisifo, i le itu i mātū ma le itu i saute, ma e leai se manufeʻai e mafai ona tū pea i luma o le mamoe poʻa, e leai sē e na te mafai ona laveaʻiina se tasi mai i lona lima. Ua ia faia e tusa ma lona loto, ma ua faamaualuga o ia.

5 A o aʻu, na ou manatunatu pea, faauta foʻi! o loo sau i luga o le fogāeleele uma se ʻoti poʻa mai i le itu e goto ai le lā, ae e lē paʻi i le eleele. A o lenei ʻoti poʻa, ua iai se seu mataʻina i le va o ona mata. 6 Ua agaʻi atu pea i le mamoe poʻa ua iai ona seu e lua, lea na ou vaaia o tū i luma o le alāvai; ua tamoʻe atu i le mamoe poʻa ma lona ita tele.

7 Na ou vaaia le ʻoti poʻa ua lalata atu i le mamoe poʻa, ua ia faaalia lona ʻinoʻino i le mamoe poʻa, ona ia tuia lea o le mamoe poʻa ma gaui ai ona seu e lua, ma ua leai se malosi i le mamoe poʻa e tū ai i ona luma. Ona lafo lea e le ʻoti poʻa o le mamoe poʻa i le laueleele ma solia i lalo, ua leai se tasi e laveaʻiina le mamoe poʻa mai i ona lima.

8 Ua matuā faamaualuga le ʻoti poʻa; ae ina ua oo ina malosi tele, ona gau lea o le seu telē, ma ua tutupu mai ai ni seu mataʻina se fā e sui aʻi, ua faasaga i matagi e fā o le lagi.

9 Ua tupu mai i se tasi o ia seu, o le tasi seu itiiti, ma ua tupu tele lona malosi agaʻi i le itu i saute ma agaʻi i le itu e oso aʻe ai le lā ma agaʻi i le Laueleele Matagofie. 10 Ua atili faatuputeleina lona malosi e oo lava i ʻautau o le lagi, ua faapogaia ai le paʻuʻū i le lalolagi o nisi o ʻautau ma nisi o fetu, ma ua ia solia i lalo i latou. 11 Ua oo lava i le Perenise o le ʻautau lona faamaualuga, ma ua aveese mai iā te ia le taulaga e faia i aso uma, ua lafotuina foʻi le mea paia na Ia faia. 12 Ua oo ina tuuina atu iā te ia le ʻautau, faatasi ma le taulaga e faia i aso uma, ona o le solitulafono; ua faaauau pea ona ia lafoina le upu moni i le laueleele, ua gaoioi e tusa ma lona loto ma ua manuia ai.

13 Na ou faalogo i se tasi o le ʻaupaia o tautala, ma ua faapea atu se isi o le ʻaupaia i lē o loo tautala: “O le ā le umi o le faaaliga, e tusa ma le taulaga e faia i aso uma ma le solitulafono e faatafuna ai, faapea foʻi le tuua o le mea paia ma le ʻautau ia solia?” 14 Ua ia faapea mai iā te aʻu: “Seʻia atoa afiafi ma taeao e lua afe tolu selau; ona toe faafoʻisia lea o le mea paia i le tulaga e tatau ona iai.”

15 O aʻu o Tanielu, a o oʻu vaai i le faaaliga ma saʻili le malamalamaga i lea mea, vaai foʻi! ua tū i oʻu luma se tasi e foliga mai o se tamāloa. 16 Ona ou faalogo lea i le leo o se tamāloa mai i totonu o Ulai,* ua valaau mai e faapea: “Kaperielu e, ia e faamatalaina i lenā tagata le mea na ia iloa.” 17 Ua sau o ia i oʻu autafa i le mea o loo ou tū ai, ae ina ua sau ona ou matuā fefe ai lea ma ou faapaʻū faō ai. Ona ia faapea mai lea iā te aʻu: “Le atalii e o le tagata, ia e malamalama, e taunuu le faaaliga i le taimi o le iʻuga.” 18 A o talanoa mai o ia iā te aʻu, ua ou moegase faō i le eleele. Ua ia tago mai iā te aʻu ma faatū aʻu i luga i le mea na ou tū ai muamua. 19 Ua ia faapea atili mai: “O lenei ou te faailoa atu iā te oe mea o le a tutupu i le faaiʻuga o le toʻasā, auā e tupu i le taimi atofaina o le iʻuga.

20 “O le mamoe poʻa na e vaai i ai, ua iai ona seu e lua, o le faatusa lea o tupu o Metai ma Peresia. 21 O le ʻoti taufulufulua e fai ma faatusa o le tupu o Eleni; ma o le seu telē o loo i le va o mata e fai ma faatusa o le tupu muamua. 22 Talu ai ua gau lea seu, e tutū mai ai isi e fā e sui aʻi mulimuli ane, e fā malo e tulaʻi mai ai mai i lona malo, ae e lē tusa lo latou malosi e pei o lona malosi.

23 “A oo i le faaiʻuga o lo latou malo, pe a uma a latou solitulafono, ona tulaʻi mai lea o se tupu e mata paū ma e malamalama o ia i faamatalaga taufaasesē. 24 O le a matuā malosi o ia ae e lē o sona lava malosi. O le a ia matuā faafanoina ma o le a manuia o ia i mea uma na te faia. O le a ia faafanoina o ē e malolosi, atoa ma le nuu ua faia aʻe i le ʻaupaia. 25 O lona tofā mamao e māfua ai foʻi ona taulau manuia ana faiga faapiʻopiʻo. E faamaualuga e ia lona loto, e na te faafanoina le toʻatele a o sologa lelei mea uma. E tū o ia e faasagatau i le Perenise o perenise, e faaumatia o ia ae e lē o lima o tagata e faia ai.

26 “O le mea na vaaia e faatatau i le afiafi ma le taeao, ia sa taʻua, e moni lava. A o oe, ia e faamaufaailogaina le faaaliga, auā e faatatau atu i se taimi o i luma.”

27 A o aʻu o Tanielu, na ou matuā vaivai lava ma maʻi mo ni nai aso. Ona ou tū lea i luga ma fai le galuega mo le tupu; ae ua ou ofo tele ona o mea na ou vaai i ai, ma e leai se tasi ua malamalama i ai.

^ Tani. 8:16 O se alāvai na faia e tagata. Atonu o le vaitafe Karkheh.


Tanielu  9 : 1 - 27

9 O le tausaga muamua o Tariu le atalii o Asueru o lē na tupuga mai i Metai, o lē ua tofia e fai ma tupu i le malo o Kaletaia; 2 o le tausaga muamua o lana nofoaiga, o aʻu o Tanielu, ua ou iloa mai i tusi, e tusa ai ma afioga a Ieova iā Ieremia le perofeta, o le aofaʻiga o tausaga mo le faataunuuina o le faatafunaina o Ierusalema, e fitu sefulu tausaga. 3 Ona faasaga atu lea o oʻu mata iā Ieova le Atua moni, ina ia saʻili iā te ia i le tatalo, ma le faatoga, faatasi ma le anapogi, ma ʻie talatala ma lefulefu. 4 Ona ou tatalo lea iā Ieova loʻu Atua ma taʻutino atu ma faapea atu:

“Ieova e, le Atua moni, o Lē e sili ma o Lē e mataʻutia, o lē e tausia le feagaiga ma alofa faamaoni i ē e alolofa atu iā te ia ma ē e tausia ana poloaʻiga, 5 ua matou agasala, ua matou sesē ma faia mea leaga ma fouvale foʻi; ua matou liliuese mai i au poloaʻiga ma iʻuga o au faamasinoga. 6 Ua matou lē faalogo i au auauna o le ʻauperofeta, o ē na tautatala i lou suafa i o matou tupu, i o matou perenise, i o matou augātamā ma tagata uma o le atunuu. 7 Ieova e, ua iā te oe le amiotonu, a o i matou ua masani ona māsiasi e pei ona iai i le asō, o tagata o Iuta, o ē o loo nonofo i Ierusalema ma Isaraelu uma, o ē e latalata ma ē e nonofo mamao i atunuu uma na e faataapeapeina ai i latou, ona o lo latou lē faamaoni na latou faasagatau atu ai iā te oe.

8 “Ieova e, ua iā i matou le māsiasi, o o matou tupu ma o matou perenise ma o matou augātamā, ona ua matou agasala iā te oe. 9 Ua iā Ieova lo matou Atua le alofa mutimutivale ma le faamagaloina o agasala, auā ua matou fouvale iā te ia. 10 E matou te leʻi usiusitaʻi i le siʻufofoga o Ieova lo matou Atua, i le savavali e tusa ma ana tulafono na ia tuu i o matou luma e ala i lima o ana auauna o le ʻauperofeta. 11 Ua solia e i latou uma i Isaraelu lau tulafono, ma ua latou liliuese e ala i le lē usiusitaʻi i lou siʻufofoga, ona e sasaa mai lea iā i matou o le fetuu na faamalosia i se tautoga na tusia i le tulafono a Mose le auauna a le Atua moni, auā ua matou agasala iā te oe. 12 Ona ia faataunuuina lea o ana afioga na ia fetalai mai ai e faasaga iā i matou, atoa ma o matou faamasino o ē na faamasinoina i matou, e ala i le faaoo mai iā i matou o se mala mataʻutia, o se mala e leʻi oo muamua lava i lalo o le lagi atoa, e pei o lea na oo i Ierusalema. 13 Na oo nei mala uma iā i matou e pei ona tusia i le tulafono a Mose, ma e matou te leʻi faamalieina le finagalo o Ieova lo matou Atua, e ala i lo matou liliuese mai i o matou sesē ma faaalia e matou te malamalama i lou faamaoni.

14 “Na mataala Ieova e tusa ai ma le mala ma mulimuli ane faaoo mai ai iā i matou, auā e amiotonu Ieova lo matou Atua i ana galuega uma na ia faia; ma na matou lē usiusitaʻi i lona siʻufofoga.

15 “O lenei, Ieova e lo matou Atua, na e aumaia lou nuu mai i le atunuu o Aikupito i le aao malosi, ma e faia se suafa mo oe lava e pei ona iai i le asō, ua matou agasala ma faia mea leaga. 16 Ieova e, faamolemole ia liliuese lou toʻasā ma lou toʻatamaʻi mai i lou aai o Ierusalema, o lou mauga paia, e tusa ai ma lau amiotonu, ona o a matou agasala ma agasala a o matou augātamā, ua fai ai Ierusalema ma lou nuu ma mea e faifai i ai i latou uma o loo siʻomiaina i matou. 17 O lenei lo matou Atua e, ia e faafofoga mai i le tatalo a lau auauna ma ana faatoga, ma ia malamalama atu ou fofoga i lou malumalu ua faatafunaina, ona o lou lava suafa o Ieova. 18 Loʻu Atua e, ia liliu mai ou fofoga ma e faafofoga mai. Ia sisila mai ou fofoga ma tagaʻi mai i le faatafunaina o lo matou aai ua faaigoa i lou suafa; auā ua matou lē avatu a matou faatoga i ou luma ona o a matou galuega amiotonu, ae ona o le tele o lou alofa mutimutivale. 19 Ieova e, ia e faafofoga mai. Ieova e, ia e faamagalo mai. Ieova e, ia e uaʻi mai ma gaoioi. Loʻu Atua e, aua e te faatuai, ona o lau afio lava, auā o lou lava suafa ua faaigoa ai lou aai, atoa ma lou nuu.”

20 A o oʻu tautala ma tatalo ma taʻutino atu laʻu agasala ma agasala a loʻu nuu o Isaraelu, ma tuu atu laʻu talosaga mo le finagalo malie i luma o Ieova loʻu Atua e tusa ai ma le mauga paia o loʻu Atua, 21 a o oʻu talanoa atu i le tatalo, o loo sau iā te aʻu le tagata o Kaperielu i le taimi e fai ai taulaga o le afiafi, o lē na ou vaaia i le faaaliga i le amataga, ma na ou matuā vaivai ai lava. 22 Ona amata lea ona ia faamalamalama ma talanoa mai iā te aʻu e faapea:

“Tanielu e, ua ou sau e aʻoaʻo oe ina ia mafai ona e maua le tofā mamao ma le malamalama. 23 Na ou maua le feʻau ina ua amata ona e faia au faatoga, ma ua ou sau ai e faamatala, auā o oe o sē ua faapelepeleina. Ia e mafaufau i lenei mataupu, ma ia e malamalama i mea ua e vaai i ai.

24 “Ua faatulagaina vaiaso e fitu sefulu i lou nuu ma lau aai paia, ina ia faamuta ai solitulafono, e faauma ai le agasala, e faia ai le togisala mo mea sesē, e aumaia ai le amiotonu i aso uma, e faamaufaailogaina ai foʻi le faaaliga ma valoaga ma faauuina ai le Mea e Silisili Ona Paia. 25 E ao ona e iloa ma ia e malamalama, e amata mai i le alu atu o le poloaʻiga e toe fausia ma toe atiina aʻe Ierusalema seʻia oo atu i le Mesia le Taʻitaʻi, e fitu vaiaso atoa foʻi ma vaiaso e ono sefulu lua. E toe faafoʻisia mai ai Ierusalema ma toe fausia, e faia le nofoaga faitele ma se alāvai e siʻomia ai le aai, ae e faia ia mea i taimi o puapuaga.

26 “O le a fasiotia le Mesia pe a mavae vaiaso e ono sefulu lua, ae leai se mea iā te ia.

“O le a faatafunaina le aai ma le mea paia e se ʻautau a se taʻitaʻi o le a sau. O lona iʻuga foʻi o se tafeaga lea. O le a iai taua seʻia oo i le gataaga; o le faatafunaga, o le mea ua uma ona filifilia.

27 “E ao ona ia faatumauina le feagaiga mo le toʻatele i le vaiaso e tasi; ma i le ʻafa o le vaiaso e na te faamutaina ai taulaga i manu ma taulaga o meaalofa.

“O lē na te aumaia le faatafunaga, o le a sau o ia i luga o le apaʻau o mea e inosia; ma o mea ua uma ona filifilia o le a sasaa pea i lē o loo faatafunaina, ma o le a faaauau pea seʻia oo ina faaumatia.”

Tanielu  10 : 1 - 21

10 O le tausaga lona tolu o le nofoaiga a Kuresa le tupu o Peresia, na faaali atu ai se mataupu iā Tanielu, o lē ua igoa iā Peletisara; e moni lava lea mataupu, ma e aofia ai ma taua. Na ia iloa le mataupu ma na ia malamalama i le mea na ia vaaia.

2 I na aso, o aʻu o Tanielu, na ou faavauvau mo vaiaso atoatoa e tolu. 3 E leai se meaʻai lelei na ou ʻai ai, e leai se aano o se manu po o se uaina na oo i loʻu gutu, ou te leʻi uuina foʻi aʻu i le suāuu seʻia atoa vaiaso e tolu. 4 O le aso lua sefulu fā o le masina muamua, na ou iai i le auvai o le vaitafe tele o Hitekelu, 5 ua tepa aʻe oʻu mata ma iloa ai ua iai se tamāloa ua ofu i le ʻie lino, ua fusi ona sulugātiti i le fusi auro o Upasa. 6 Ua pei lona tino o le tasesa, o ona fofoga ua pei o le uila, o ona mata ua pei o sulu ua mumū, o ona lima ma ona vae ua pei o le ʻapamemea matuā iila, o le leo o ana upu ua pei o leo o le motu o tagata e toʻatele. 7 O aʻu o Tanielu, na ou vaai i le tamāloa; a o tagata na matou faatasi e leʻi vāai i latou i le tamāloa. Peitaʻi, na oo iā i latou le gatete tele ma latou sosola ai ina ia lalafi.

8 A o aʻu, ua tuua na o aʻu, ma ua ou vaai ai i lenei faaaliga tele. Ua leai se malosi iā te aʻu, ua suia ai oʻu foliga ae ua fole, ma ua leai lava soʻu malosi. 9 Ua ou lagona le leo o ana upu; a o oʻu faalogo i le leo o ana upu, ua ou matuā moegase faō i le laueleele. 10 Faauta! ua tago mai se lima iā te aʻu ma paʻi mai iā te aʻu, ona mafai ai lea ona ou tootuli i oʻu tulivae ma oʻu alofilima. 11 Ua ia faapea mai iā te aʻu:

“Tanielu e, o oe o le tagata ua faapelepeleina, ia e malamalama i upu o loo oʻu fai atu ai iā te oe, ia e tulaʻi ma e tū i le mea na e tū ai, auā ua auina mai aʻu iā te oe.”

Ina ua ia fai mai iā te aʻu ia upu, ona ou tū ai lea i luga ma le gatete.

12 Ua ia toe faapea mai iā te aʻu: “Tanielu e, aua e te fefe, auā e mai i le aso muamua na e saunia ai lou loto ia malamalama i ia mea ma faamaulalo oe lava i luma o lou Atua, na faafofogaina ai au upu ma ua ou sau ona o au upu. 13 Ae na tetee mai iā te aʻu le perenise o le malo o Peresia mo aso e lua sefulu tasi, faauta foʻi! na sau Mikaele, o se tasi o perenise tāua, ma na fesoasoani iā te aʻu, a o aʻu na ou iai pea mo sina taimi faatasi ma tupu o Peresia. 14 Ua ou sau e faailoa atu iā te oe mea o le a tutupu i lou nuu i le faaiʻuga o aso, auā o se faaaliga mo aso o i luma.”

15 Ina ua ia fai mai ia upu, ua faasaga oʻu mata i le eleele ma ua ou lē magagana. 16 Faauta! o se tasi e pei o se atalii o tagata ua paʻi mai i oʻu laugutu, ma ua mafai ona ou tautala atu ma faapea atu i lē ua tū i oʻu luma: “Le alii e, ona o mea na ou vaai i ai, na faafuaseʻi ai ona ou gatete ma ua lē toe iai soʻu malosi. 17 E faapefea la iā te aʻu o lau auauna ona tautala atu iā te oe, loʻu alii e? A o aʻu, e oo mai lava i lenei taimi ua lē o toe iai se malosi o tumau iā te aʻu, ua lē toe iai se mānava iā te aʻu.”

18 Ona toe paʻi mai lea iā te aʻu o lē e foliga mai e pei o se tagata e faamalosi mai iā te aʻu. 19 Ua ia faapea mai: “Le tagata faapelepeleina e, aua e te fefe. Ia iā te oe le filemu. Ia e faamalosi, ioe, ia e faamalosi.” Ua mavae lana talanoa mai iā te aʻu ona ou malosi ai lea ma ou faapea atu: “Inā fetalai mai ia loʻu alii e, auā ua e faamalosi mai iā te aʻu.” 20 Ua ia faapea atili mai:

“Pe e te iloa ea le māfuaaga moni ua ou sau ai iā te oe? O lenei ou te toe alu atu e tau ma le perenise o Peresia. Pe a ou alu atu, faauta! e sau foʻi le perenise o Eleni. 21 Ae peitaʻi, e ao ona ou taʻu atu iā te oe mea ua tusia i le tusi o le upu moni, ma e leai se tasi ua fesoasoani malosi iā te aʻu i ia mea seʻi vaganā ai Mikaele, o lo outou perenise.

Tanielu  11 : 1 - 45

11 “A o aʻu, i le tausaga muamua o le nofoaiga a Tariu le Metai, na ou tū ai o sē e faamalosiau ma o se malu iā te ia. 2 O lenei, ou te taʻu atu le mea moni iā te oe:

“Faauta foʻi! e toʻatolu tupu e tutulaʻi mo Peresia, ma e tele atu le tamaoaiga o le tupu lona fā nai lo o isi uma. Pe a oo ina malosi o ia ona o lona tamaoaiga, o le a faaaogā ana mea uma e faasagatau ai i le malo o Eleni.

3 “O le a tulaʻi atu se tupu malosi ma pule i malo e tele ma faia mea e loto i ai. 4 Pe a mavae ona tulaʻi o ia, e lepetia lona malo ma vaevaeina i matagi e fā o le lagi, ae e lē tuuina i ē e tupuga mai iā te ia ma e lē tusa foʻi ma lana pulega na ia pule ai; auā o le a liaʻiina lona malo, e fai foʻi mo isi ae e lē o i latou.

5 “O le a matuā malosi le tupu o le itu i saute. O lea tupu o se tasi o ana perenise; peitaʻi o le a sili ona malosi o ia* nai lo o lea tagata, ma o le a sili atu ona malosi lana pulega.

6 “I le iʻuga o ni tausaga e la te aufaatasi ai, e alu atu foʻi le afafine o le tupu o le itu i saute i le tupu o le itu i mātū, ina ia faia se maliega. Peitaʻi, e leʻi tumau pea ona iai i lenei afafine le lima malosi; e leʻi tumau foʻi le tupu po o lona aao; e tuuina atu lenei afafine, o ia atoa ma i latou e momoli atu o ia, ma lē e fanaua o ia, ma lē na te faamalosia lea afafine i na aso. 7 O le a tū se tasi mai i tātupu o aa o lenei afafine i lona* tulaga tautupu, e sau foʻi o ia ma ʻautau ma faasagatau atu i le nofoaga malupuipuia a le tupu o le itu i mātū, ma o le a faasagatau atu o ia iā i latou ma manumalo ai. 8 E na te ave foʻi i Aikupito o latou atua, o o latou faatusa uʻamea, o a latou mea matagofie ua faia i siliva ma auro, atoa ai ma pagota. O le a tū mamao o ia mai i le tupu o le itu i mātū mo ni tausaga.

9 “O le a ia alu atu i le malo o le tupu i le itu i saute, ma toe foʻi atu i ona lava laufanua.

10 “A o ona atalii,* e la te sauniuni ma faapotopoto se ʻautau tele lava. O le a alu atu lava o ia* ma ui atu i le laueleele e pei o se lologa. Ae e toe foʻi o ia ma sauniuni ma tau, seʻia oo lava i lona aai malupuipuia.

11 “E matuā ita foʻi le tupu o le itu i saute ma alu atu ma tau ma ia, o le tupu lea o le itu i mātū; o le a tulaʻi atu le motu o tagata e toʻatele lava, ae e tuuina atu lenei motu o tagata e toʻatele i le lima o lea tupu. 12 O le a aveesea le motu o tagata. O le a faamaualugaina foʻi lona loto, ma e na te faapogaia le paʻuʻū o le faitau sefulu afe; ae na te lē faaaogāina lona tulaga malosi.

13 “E toe foʻi le tupu o le itu i mātū ma faatulaga se motu o tagata e sili atu ona toʻatele nai lo o lea na muamua; ma i le iʻuga o se vaitaimi, o ni tausaga, e sau ai lava o ia ma le ʻautau tele lava atoa ma oloa e tele. 14 I na taimi, e toʻatele o le a faasagatau i le tupu o le itu i saute.

“O le a tulaʻi foʻi tagata sauā* mai i lou nuu o ē o le a taumafai e faataunuu se faaaliga; ae e lē taulau.

15 “E sau foʻi le tupu o le itu i mātū ma tanu se mea maupuʻepuʻe ma faoa se aai ua malupuipuia. A o lima* o le itu i saute e leʻi tumau ia, e faapena foʻi ona fitafita e sili ona lelei; e leai lava so latou malosi e tutū atu ai. 16 O lē e alu atu e faasagatau iā te ia* o le a faia lona lava loto, ma e leai foʻi se tasi e tū i ona luma. E tū foʻi o ia i le Laueleele Matagofie, ma o le a iā te ia le mana e faaumatia ai. 17 E faasaga atu ona mata ina ia alu atu ma le malosi o lona malo uma, ma e na te faia se maliega ma lea tupu; e taulau foʻi lea gaoioiga. E faatagaina o ia e tuuina atu le afafine o tagata, ina ia faaleagaina o ia. E lē tū lenei afafine, e lē aufaatasi foʻi ma ia. 18 Ona faasaga lea o ona mata i nuu tū matafaga ma faoa le tele o nuu. Ae o le a faamutaina e se taʻitaʻiʻau le faalumaina na faatupuina e lenei tagata. O le a muta lea faalumaina, auā o le a faalumaina lē na māfua ai le faalumaina. 19 Ona toe faasaga atu lea o ona mata i nofoaga malupuipuia o lona lava atunuu, e tautevateva ma paʻū ai, ma e lē toe maua o ia.

20 “E tulaʻi foʻi se tasi i lona tulaga tautupu o lē e māfua ai le alu atu o sē e ao lafoga* i le malo matagofie, ae i nai aso o le a fano ai o ia, ae e lē ona o le ita po o se taua.

21 “E tulaʻi foʻi i lona tulaga tautupu o lē o le a inosia, latou te lē tuu atu iā te ia le mamalu o le malo; e sau foʻi o ia a o sologa lelei mea uma ma maua ai le malo e ala i upu faaʻoleʻole. 22 A o ʻautau e pei o ni lologa, o le a lofia ai i latou ona o ia ma faaumatia ai; atoa ma le Taʻitaʻi o le feagaiga. 23 Ona o lo latou aufaatasi ma ia, e na te faia ai mea pepelo ma alu aʻe lava ia, e malosi foʻi ona o se nuu laʻitiiti. 24 A o sologa lelei mea uma, e oo lava i mea e sili ona lelei i le itumalo, e ulu atu o ia ma faia mea e leʻi faia e ona tamā ma tamā o ona tamā. E na te tufatufaina atu iā i latou mea ua faoa, o vete ma oloa; ma faia ni faufauga leaga i ni nofoaga malupuipuia, seʻia oo i se taimi.

25 “E na te faatupuina lona malosi ma lona loto ia tetee atu ma lana ʻautau tele i le tupu o le itu i saute; ma o le a sauniuni foʻi le tupu o le itu i saute mo le taua ma se ʻautau matuā toʻatele ma malosi. E lē mafai ona tū o ia* auā latou te faia ni faufauga leaga iā te ia. 26 O i latou o ē e aai i ana meaʻai lelei, o le a fano ai o ia.

“A o lana ʻautau malosi, o le a lolofi ese atu ma o le a fasiotia le toʻatele.

27 “A o nei tupu e toʻalua, e naunau o la loto e faia mea leaga, ma e la te tautatala i tala pepelo i le laulau e tasi. E lē taulau manuia auā e oo mai le iʻuga i le taimi ua atofaina ai.

28 “E toe alu o ia i lona laueleele ma le tele o oloa, e tetee lona loto i le feagaiga paia. E taulau foʻi ana gaoioiga ma e toe alu o ia i lona lava laueleele.

29 “E toe foʻi o ia i le taimi atofaina, ma tetee atu i le itu i saute; ae o le a lē tutusa le taimi mulimuli ma le taimi muamua. 30 E ō atu foʻi vaa o Kitimo e tetee iā te ia, ona lotofaanoanoa ai lea o ia.

“E toe foʻi o ia ma lafo upu faatigā i le feagaiga paia ma e taulau ana gaoioiga; e toe foʻi o ia ma manatunatu i ē ua tuua le feagaiga paia. 31 E tulaʻi foʻi ni ʻautau* ua aufaatasi ma ia; e latou te faaleagaina le nofoaga malupuipuia, o le malumalu lea, e aveese foʻi le taulaga e faia i aso uma.

“E latou te faatūina le mea e inosia ua faatafuna aʻi.

32 “O i latou o ē e faia mea leaga e soli ai le feagaiga, e na te taʻitaʻiina i latou e ala i ni upu faaʻoleʻole ina ia latou fulitua i le upu moni. A o tagata o loo iloa lo latou Atua, o le a malolosi i latou ma o le a taulau a latou gaoioiga. 33 A o i latou mai i tagata o ē ua iai le tofā mamao, o le a latou faamalamalamaina le toʻatele. O le a paʻuʻū i latou i le pelu ma le afi, e ave faapagota ma faoa a latou mea, mo ni aso. 34 Pe a paʻuʻū i latou, o le a latou maua se fesoasoani, o se fesoasoani itiiti; ma e toʻatele o le a aufaatasi ma i latou e ala i upu faaʻoleʻole. 35 O le a paʻuʻū nisi o ē ua iai le tofā mamao, ina ia taunuu le galuega o le faamamāina ona o i latou ma le faaleleia o o latou tulaga ma ia lē ponā, seʻia oo i le taimi o le iʻuga; auā e leʻi oo i le taimi ua atofaina.

36 “E faia e le tupu mea e manaʻo i ai lona loto, na te faaeaina o ia lava ma faasilisilia o ia lava i luga o atua uma; na te tautala i upu e faateʻia ai i le Atua o atua. E manuia o ia seʻia oo i le taimi ua uma ai le toʻasā; auā o le mea ua fuafuaina e ao ona taunuu. 37 E lē manatunatu o ia i le Atua o ona tamā; e lē manatunatu foʻi i tuʻinanauga o fafine atoa ma isi atua uma, ae na te faasilisilia o ia lava i luga o isi uma. 38 E na te avatu le viiga i lona tulaga tautupu i le atua o nofoaga malupuipuia; e na te avatu foʻi le viiga i se atua e leʻi iloa e ona tamā e ala i auro ma siliva, e ala foʻi i maa tāua ma mea mananaia. 39 E gaoioi o ia ma le taulau manuia faasaga i nofoaga sili ona malupuipuia e ala i le mulimuli i se atua ese. O ē e viiviia o ia e na te faamamaluina ia tagata, e na te faia i latou ia pule i le toʻatele; e na te vaevaeina foʻi le laueleele ina ia maua ai se tupe.

40 “I le taimi o le iʻuga, e auai le tupu o le itu i saute ma ia i se tautūleiga o le tasi i le isi, ma e pei o se afā le alu atu o le tupu o le itu i mātū e faasagatau iā te ia, ma kariota ma ē e tiʻetiʻe i solofanua ma le tele o vaa; e alu atu o ia i atunuu ma lolofi i ai ma ui ane i ai. 41 E alu atu foʻi o ia i le Laueleele Matagofie, e tele foʻi atunuu o le a tautevateva ai. A o atunuu nei o le a sosola ese mai i ona lima, o Etoma ma Moapi ma le vaega pito i sili ona tāua o atalii o Amoni. 42 E na te faaoo atu pea lona lima i atunuu; ae e lē sao ai le atunuu o Aikupito. 43 E pule foʻi o ia i ʻoa ua natia o le auro ma le siliva, ma mea manaʻomia uma o Aikupito. E mulimuli atu foʻi iā te ia o tagata Lipua ma tagata Aitiope.

44 “Ae o le a iai ni lipoti e faaatuatuvale ai o ia, e mai i le mea e oso aʻe ai le lā ma e mai i le itu i mātū, ona alu atu lea o ia ma le lotoa tele ina ia tuʻimomomo ma faaumatia le toʻatele. 45 E na te faatūina ona faleʻie e pei o ni maota i le va o le sami telē ma le mauga Matagofie ma le paia; ma e oo o ia i lona lava iʻuga, ae leai foʻi se tasi e fesoasoani iā te ia.

^ Tani. 11:5 E foliga mai e faasino atu i le “tupu o le itu i mātū.”


^ Tani. 11:7 E foliga mai e faasino atu i le “tupu o le itu i saute.”


^ Tani. 11:10 I le gagana Eperu e mafai ona faasino atu lenei suinauna i ni tagata se toʻalua pe sili atu.


^ Tani. 11:10 E foliga mai e faasino atu i le “tupu o le itu i mātū.”


^ Tani. 11:14 I le gagana Eperu, o “atalii o tagata gāoi.”


^ Tani. 11:15 Po o “ʻautau.”


^ Tani. 11:16 E foliga mai e faasino atu i le “tupu o le itu i saute.”


^ Tani. 11:20 E mafai ona faasino atu i se isi e lesitalaina tane mo le taua.


^ Tani. 11:25 E foliga mai e faasino atu i le “tupu o le itu i saute.”


^ Tani. 11:31 I le gagana Eperu, o “lima.”


Tanielu  12 : 1 - 13

12 “O lea taimi, o le a tulaʻi ai Mikaele, o le perenise sili o lē o loo tulaʻi ona o tagata o lou nuu. E oo mai foʻi le taimi o puapuaga e leʻi faapea ona tupu talu ona iai se nuu e oo atu i lea taimi. O lea taimi o le a sao tagata o lou nuu, o i latou uma ua iloa o loo tusia i le tusi. 2 O le toʻatele o i latou o loo momoe i le eleele o le a feala, o nisi i le ola e faavavau a o isi i le faalumaina ma le inosia e faavavau.

3 “O ē ua iai le tofā mamao, o le a susulu atu e pei o le malamalama o le vanimonimo, o i latou foʻi ua faaliliu ai tagata e toʻatele i le amiotonu e pei o fetu i aso uma lava e oo i le faavavau.

4 “A o oe Tanielu e, ia e punitia ia upu ma faamauina le tusi seʻia oo i le taimi o le iʻuga. E toʻatele e saʻiliʻili solo ma o le a faatuputeleina le poto saʻo.”

5 O aʻu o Tanielu na ou iloa, faauta! ua tutū mai foʻi isi e toʻalua, o le tasi i le itu mai o le auvai o le vaitafe ma le isi i le isi itu o le auvai o le vaitafe. 6 Ona fai atu lea o le tasi i le tagata o loo ofu i le ʻie lino, o lē o loo i luga aʻe o vai o le ālia: “O le ā le umi o totoe ona oo mai ai lea o le iʻuga o ia mea ofoofogia?” 7 Ona ou faalogo lea i le tagata o loo ofu i le ʻie lino, o lē o loo i luga aʻe o vai o le ālia, ua ia sii lona lima taumatau ma lona lima tauagavale i le lagi ma tautō i le suafa o Lē o loo soifua e faavavau: “O le umi o le taimi ua filifilia, o le taimi, ma taimi e lua ma le ʻafa taimi. Pe a uma ona nutililii le malosi o le ʻaupaia, ona faaiʻuina ai lea o nei mea uma.”

8 A o aʻu, na ou faalogo ae ou te leʻi malamalama; ona ou fai atu lea: “Loʻu alii e, o le ā le faaiʻuga o nei mea?”

9 Ua ia faapea mai: “Tanielu e, inā alu ia auā ua punitia upu ma faamauina ai seʻia oo i le taimi o le iʻuga. 10 E toʻatele o le a faamamāina i latou lava, e faapaʻepaʻeina i latou ma tofotofoina. O le a faia mea leaga e ē amioleaga ma e leai se tasi o ē e amioleaga e malamalama; ae e malamalama o ē ua iai le tofā mamao.

11 “Pe a aveesea foʻi le taulaga e faia i aso uma ma le faatūina o le mea inosia e faatafuna aʻi, ona sosoo ai lea ma le afe lua selau iva sefulu aso.

12 “E fiafia le tagata o loo faatalitali ma le onosaʻi seʻia oo i le iʻuga o le afe tolu selau tolu sefulu lima aso!

13 “A o oe, ia e tumau seʻia oo i le iʻuga ma e te mālōlō ae e te tū mai i lou tofi i le iʻuga o aso.”

Hosea

Hosea  1 : 1 - 11


Hosea


1 O le afioga a Ieova na oo mai iā Hosea, le atalii o Peeri i aso o Usia, o Iotama, o Aasa ma Esekia, o tupu o Iuta, ma i aso foʻi o Ierepoamo le atalii o Ioasa le tupu o Isaraelu. 2 Ua amata ona folafola atu e Ieova ana afioga e ala iā Hosea, ma ua fetalai mai Ieova iā Hosea: “Inā alu ia ma e fai avā i le fafine faitaaga ma o le a iai sau fanau ona o lana faitaaga, talu ai o le faitaaga ua liliuese ai le nuu mai iā Ieova.”

3 Ona alu lea o ia ma faaipoipo iā Komeri le afafine o Tipelaima, ma ua tō o ia ma fanau mai ai sona atalii.

4 Ua toe fetalai mai Ieova iā Hosea: “Ia faaigoa o ia iā Isereelu, auā ua toeitiiti ona ou taui atu lea i le aiga o Ieu ona o le totomasaa o Isereelu,* ma ou te faamutaina le pulega tautupu a le aiga o Isaraelu. 5 I lenā aso, ou te gausia ai le ʻaufana a Isaraelu i le fanua laugatasi o Isereelu.”

6 Ua toe tō Komeri ma fanau mai ai se tama teine. Ona fetalai mai lea o le Atua iā Hosea: “Ia faaigoa o ia iā Loruama,* auā ou te lē toe alofa mutimutivale i le aiga o Isaraelu, ma ou te matuā aveesea i latou. 7 Ae ou te alofa mutimutivale i le aiga o Iuta, o le a ou laveaʻiina i latou, o aʻu o Ieova lo latou Atua; ae ou te lē faaolaina i latou i se ʻaufana, po o se pelu, po o se taua, po o solofanua po o tagata tiʻetiʻe solofanua.”

8 Ua faateʻa mālie e ia Loruama ma le susu, ma ua toe tō o ia ma fanau mai ai se tama tama. 9 Ona Ia fetalai mai lea: “Ia faaigoa o ia iā Loama,* auā e lē o outou o loʻu nuu, ma e lē o so outou Atua foʻi aʻu.

10 “O le faitau aofaʻi o le fanauga a Isaraelu o le a pei o le oneone o le sami e lē mafai ona fuatia pe faitauina. O le mea ua masani ona faapea atu ai iā i latou, ‘E lē o soʻu nuu outou,’ ae o le a faapea atu iā i latou, ‘O atalii o le Atua soifua outou.’ 11 O le a faapotopoto faatasi le fanauga a Iuta ma le fanauga a Isaraelu i le autasi, ma o le a latou tofia se taʻitaʻi e toʻatasi, ma ō ese mai i le atunuu, auā o se aso tāua tele lea iā Isereelu.*

^ Ho. 1:4 O le aai lea sa nonofo ai tupu o Isaraelu i mātū, e ui o Samaria lo latou laumua. Tagaʻi i le 1Tu 21:1.


^ Ho. 1:6 O lona uiga, “e leʻi faaalia iā te ia le alofa mutimutivale.”


^ Ho. 1:9 O lona uiga, “e lē o soʻu nuu.”


^ Ho. 1:11 O lona uiga, “O le a totōina e le Atua fatu.”


Hosea  2 : 1 - 23

2 “Ia fai atu i o outou uso, ‘Loʻu nuu e!’ ma fai atu i o outou tuafāfine, ‘O oe le fafine e, o lē ua faaalia i ai le alofa mutimutivale!’ 2 Ia faia se moliaga faasaga i lo outou tinā; ia molia o ia auā e lē o ia o saʻu avā, ma e lē o aʻu o sana tane. E ao ona ia lafoaʻia ana faitaaga mai iā te ia, ma ana mulilua mai i le va o ona susu, 3 neʻi oʻu faatelenoa iā te ia, ma tuu o ia e pei o le aso na fanau mai ai, ma fai o ia e pei o se toafa, ma tuua e pei o se laueleele ua leai se vai ma fasiotia o ia i le fia inu. 4 Ou te lē alofa mutimutivale i ana fanau tama, auā o i latou o fanau o le faitaaga. 5 Auā ua faitaaga lo latou tinā. O ia lea na tō iā i latou, na amio matagā, auā ua ia faapea ane, ‘Ou te fia mulimuli i ē e mananaʻo iā te aʻu, o ē e aumaia iā te aʻu laʻu falaoa ma laʻu vai, o laʻu fulufulu mamoe, o laʻu ʻie lino, o laʻu suāuu ma laʻu meainu.’

6 “O lea, ou te pupuni lou ala i laau tuitui; ou te atiaʻe se pā maa ina neʻi maua e ia ona ala. 7 E tuliloa e ia o ē e mananaʻo iā te ia ae na te lē mauaina i latou; o le a ia saʻili mo i latou, ae na te lē mauaina. O le a ia faapea ane, ‘Ou te manaʻo ou te toe foʻi i laʻu tane, o laʻu tane muamua, auā sa sili ona ou manuia ai i lenā taimi nai lo o le taimi nei.’ 8 A ua lē amanaʻiaina e ia o aʻu na tuuina atu iā te ia o fatu, ma le uaina suamalie, ma le suāuu, o aʻu foʻi na faateleina ana siliva ma auro, na faaaogā e le nuu mo Paala.

9 “‘O lea, o le a ou toe foʻi i ai ma aveese aʻu fatu i le taimi o le seleselega ma laʻu uaina suamalie i le taimi o le aoaoina, ou te aveesea foʻi laʻu fulufulu mamoe ma laʻu ʻie lino na ufiufi ai lona lē lavalavā. 10 O lenei, ou te faaalialia ona totogasā i luma o ē e mananaʻo iā te ia, e leai foʻi se tamāloa e na te aveesea o ia mai i loʻu lima. 11 O le a ou faamutaina lona olioli, o lana tausamiga, o lana masina faatoʻā vaaia, o lana sapati, ma aso uma o ana tausamiga. 12 Ou te faatafunaina ona vine ma ona laau o le mati, ia na ia faapea mai ai: “O mea na aumai iā te aʻu e i latou e mananaʻo iā te aʻu, o meaalofa mo aʻu”; ou te tuua ia mea e avea ma togāvao, ma e faatamaʻia ai e manufeʻai o le fanua. 13 Ou te taui atu iā te ia ona o aso o tupua o Paala lea na ia faamū i ai taulaga, ua ia teuteu ai iā te ia i mama ma ana teuga, ma mulimuli atu pea i ē e mananaʻo iā te ia, a ua ia faagaloina aʻu,’ ua fetalai mai ai Ieova.

14 “‘O lenei ou te faatauanau iā te ia, ma avatu o ia i le toafa, ou te tautala foʻi ma le agalelei iā te ia. 15 Ou te tuuina atu ona togāvine iā te ia i lea taimi, ma fanua laugatasi o Akori e fai ma faitotoʻa i le faamoemoe; e tali mai foʻi o ia iā te aʻu e pei ona faia i aso o lona teine muli, ma aso na alu aʻe ai o ia mai i le atunuu o Aikupito. 16 O lea aso foʻi e te taʻua aʻu, o Laʻu tane ma e te lē toe faapea mai e uiga iā te aʻu, o Lē e ona aʻu,’* ua fetalai mai ai Ieova.

17 “‘Ou te aveesea mai i lona gutu o igoa o tupua o Paala, ma e lē toe manatuaina o latou igoa. 18 O le mea lea, ou te osia ai se feagaiga i lea aso ona o i latou, e tusa ai ma manufeʻai o le fanua, o manufelelei o le lagi, o mea fetolofi o le laueleele, ma ou te faaumatia foʻi le ʻaufana, o le pelu ma le taua, ma ou tuua i latou e nonofo ma le saogalemu. 19 Ou te faia se faamau ma oe i aso uma, ou te faia foʻi se faamau ma oe i le amiotonu, i le faamasinotonu, i le alofa faamaoni ma le alofa mutimutivale. 20 Ou te faia se faamau ma oe i le faamaoni; ma o le a e iloa lava Ieova.’

21 “‘O lea aso, ou te tali atu ai,’ ua fetalai mai ai Ieova, ‘Ou te avatu i le lagi o mea e manaʻomia, ona foaʻi mai lea e le lagi i le lalolagi o mea manaʻomia; 22 ae e tali atu le laueleele i fatu, o le uaina suamalie ma le suāuu; e tali atu foʻi o ia mea iā Isereelu [‘O le a totōina e le Atua fatu’]. 23 Ou te totōina lava o ia e pei o ni fatu mo aʻu i le eleele, ou te alofa mutimutivale iā te ia o lē e leʻi faaalia i ai le alofa mutimutivale, ma ou te faapea atu i ē e lē o soʻu nuu: “O loʻu nuu outou”; ma e latou te faapea mai: “O oe o lo matou Atua.”’”

^ Ho. 2:16 Po o “Loʻu Paala.”


Hosea  3 : 1 - 5

3 Ua toe fetalai mai Ieova iā te aʻu: “Inā toe alu ia, ma ia e alofa i lau avā ua alofa i ai se isi tamāloa ma ua mulilua ai, e pei o le alofa o Ieova i le fanauga a Isaraelu a o latou liliu atu i isi atua ma fiafia e ofo atu i ai keke vine.”

2 Ona ou faatauina lea o ia mo aʻu i tupe siliva e sefulu lima, ma le tasi ma le ʻafa fua o le somera o le karite. 3 Ona ou fai atu lea iā te ia: “O le a e nofo faatasi ma aʻu mo le tele o aso. Ia aua lava neʻi e faitaaga, aua lua te momoe ma se isi tamāloa; e ta te lē momoe foʻi.”

4 Auā e tele aso o le a nonofo ai le fanauga a Isaraelu e aunoa ma se tupu, e aunoa ma se perenise, e aunoa foʻi ma se taulaga, e aunoa ma se poutū paia, e aunoa ma se efota ma se faatagata. 5 Mulimuli ane, ona toe foʻi mai lea o le fanauga a Isaraelu ma saʻili iā Ieova lo latou Atua ma Tavita lo latou tupu; e latou te ō mai lava ma le tetemū iā Ieova ma lona agaalofa i faaiʻuga o aso.

Hosea  4 : 1 - 19

4 Le fanauga a Isaraelu e, inā faalogo mai ia i le afioga a Ieova auā ua faia e Ieova se faamasinoga ma ē o nonofo i le atunuu, auā ua leai se upu moni, po o se alofa faamaoni, ua leai foʻi sē na te iloa le Atua i le atunuu. 2 Ua iai malaia, o faiga taufaasesē, o le fasioti tagata, o le gaoi, ma le mulilua, ua faateteleina ma ua sosoo le isi faamasaatoto ma le isi faamasaatoto. 3 O le mea lea o le a faavauvau ai le atunuu, e tauau ina vaivai ai i latou uma o loo nonofo ai, atoa ma manu o le fanua, o manu felelei o le lagi, e mamate foʻi iʻa o le sami.

4 “Ae peitaʻi, aua neʻi iai se tagata e finau atu, pe aʻoaʻi e se tagata se isi, auā o lou nuu ua pei i latou o ē ua finau atu faasaga i se ositaulaga. 5 O le a e tautevateva lava i le ao, e tautevateva foʻi se perofeta faatasi ma oe e pei ona tautevateva o se isi i le pō. O le a ou faaumatia lou tinā. 6 O le a faaumatia lava loʻu nuu, auā ua leai se poto. Ona ua e teena le poto, ou te teena foʻi oe e te lē toe auauna mai o se ositaulaga iā te aʻu; talu ai ua e faagaloina pea le tulafono a lou Atua, o aʻu foʻi ou te faagaloina lau fanau. 7 E pei ona faatoʻateleina o i latou, e faapena foʻi ona faateleina o a latou agasala iā te aʻu. Ua latou faamāina aʻu nai lo o le faamamaluina o aʻu. 8 E aai pea i latou i le agasala a loʻu nuu, ua naunau pea o latou loto i mea sesē a le nuu.

9 “E tasi le mea e oo i le nuu atoa ma le ositaulaga; ou te taui atu iā i latou e tusa ma o latou ala; ou te faasala foʻi iā i latou e tusa ma mea na latou faia. 10 E latou te aai ae e lē maoona. E latou te feusuaʻi ma fafine e pei ona feusuaʻi o tamāloloa ma fafine talitane; ae e lē faatoʻateleina ai i latou, auā ua latou lē toe faalogo atu iā Ieova. 11 O le faitaaga ma le uaina ma le uaina suamalie, e aveesea ai uunaʻiga lelei. 12 Ua fesili atu pea loʻu nuu i o latou tupua laau, ma e tali mai pea lo latou tootoo iā i latou; auā o le agaga o le faitaaga ua latou see ese ai, o le faitaaga foʻi ua ō ese ai i latou mai i le usiusitaʻi i le Atua. 13 Ua latou faia taulaga i tumutumu o mauga, ma latou faamū foʻi taulaga i luga o aʻega, i lalo o laau mafalā ma laau o le lipeno ma laau tetele, ona o le manaia o le paolo. O le mea lea ua faitaaga ai o outou afafine, ma ua mulilulua ai avā a o outou atalii.

14 “Ou te lē faasalaina o outou afafine ona ua faitaaga, ou te lē faasalaina foʻi avā a o outou atalii ona ua mulilulua i latou. A o tamāloloa ua latou ō ese ina ia faatasi ma fafine talitane, ua latou fai taulaga faatasi ma fafine talitane o le malumalu; e solia i lalo le nuu ua leai so latou malamalama. 15 Isaraelu e, e ui ua e faia le faitaaga, aua neʻi nofosala Iuta, aua tou te ō mai i Kilikala pe ō aʻe i Petavene pe tautō foʻi ‘O loo soifua Ieova!’ 16 Auā e pei o le povi fafine ulavale, ua faapea foʻi ona faalogogatā Isaraelu. Po o le a leoleoina nei ea i latou e Ieova e pei o se tamaʻi mamoe poʻa i se mea taalaelae? 17 Ua pupū tele Efaraima i tupua. Ia tuu ai pea o ia! 18 Ua uma a latou pia ua faia i le saito, ua latou feusuaʻi ma fafine e pei ona feusuaʻi o tamāloloa ma fafine talitane. Ua naunau tele ona pule i amioga matagā e māsiasi ai. 19 Ua saisaitia o ia e le matagi i ona apaʻau. O le a māsiasi i latou ona o a latou taulaga.”

Hosea  5 : 1 - 15

5 “Ositaulaga e, inā faalogo mai ia, Le aiga o Isaraelu e, inā uaʻi mai ia, Le aiga o le tupu e, inā faalogo mai ia o outou taliga auā e faatatau atu le faamasinoga iā te outou; auā ua avea outou ma mailei iā Mesepa ma upega ua folasia i luga o Tapora. 2 O i latou ua ō ese mai i le mea tonu ua matuā aafia i latou i le fasiga, ma sa ou apoapoaʻi atu iā i latou uma. 3 O aʻu lava ua ou iloa Efaraima, ma e lē lilo foʻi Isaraelu iā te aʻu. Efaraima e, ua e feusuaʻi ma fafine e pei ona feusuaʻi o tamāloloa ma fafine talitane; ua faaleagaina e Isaraelu o ia lava. 4 O a latou gaoioiga ua lē mafai ai ona latou toe foʻi atu i lo latou Atua, talu ai ua iai le agaga o le faitaaga iā i latou; ua latou lē amanaʻia foʻi Ieova. 5 Ua molimau le faamaualuga o Isaraelu i ona luma ma e tautevateva Isaraelu ma Efaraima i a latou mea sesē. E tautevateva foʻi Iuta ma i latou. 6 Ua latou ō atu faatasi ma a latou lafu ma a latou lafumanu e saʻili iā Ieova, ae e latou te leʻi mauaina o ia. Ua afio ese o ia mai iā i latou. 7 Ua lē faamaoni i latou iā Ieova, auā ua avea i latou ma tamā o ni atalii ese. O le a faaumatia i latou faatasi ma o latou tofi i se masina.

8 “Ia outou ili le pū* i Kipea, ia ili foʻi le pū* i Rama! Ia outou alalaga i le alaga o le taua i Petavene. Peniamina e, e matou te mulimuli atu iā te oe! 9 Efaraima e, o le a avea oe ma mea e ofo ai i le aso o le aʻoaʻiga. Ua ou faailoa atu i le ituaiga o Isaraelu le mea moni e oo iā i latou. 10 Ua pei perenise o Iuta o ē ua toe faafoʻi i tua pine o le tuaoi. O le mea lea, ou te sasaa ifo ai iā i latou loʻu ita tele e pei o le vai. 11 Ua faasauāina Efaraima, ua nutililiia foʻi ona o le faamasinotonu, auā ua ia filifili e mulimuli atu i ona fili. 12 Ua pei aʻu o se lelefua iā Efaraima ma o se mea e pala i le aiga o Iuta.

13 “Ua iloa e Efaraima lona maʻi, ua iloa foʻi e Iuta lona papala. Ona alu lea o Efaraima i Asuria, ua auina atu avefeʻau i se tupu malosi. Ae e lē mafai e lenā tupu* ona faamālōlōina outou, ma e lē mafai foʻi ona ia aveesea mai iā te outou le papala e ala i so o se togafitiga. 14 Auā o le a avea aʻu e pei o se tamaʻi leona iā Efaraima ma e pei o se leona taanoa i le aiga o Iuta. O aʻu, o aʻu lava ou te saeia i latou, ou te alu atu foʻi ma ave i latou ae e leai se isi e laveaʻiina i latou. 15 Ou te alu ma ou toe foʻi mai i le mea ou te nofo ai, seʻia māeʻa o latou puapuaga ona o lo latou faasalaga; ma e latou te saʻili mai iā te aʻu. Pe a matuā puapuagatia i latou, ona latou saʻili mai lea iā te aʻu.”

^ Ho. 5:8 Po o le “sofao” o se pū e faia i seu o le mamoe poʻa.


^ Ho. 5:8 O se pū e faasasaʻo. O le upu Peretania o le trumpet.


^ Ho. 5:13 Po o “Iarepa le tupu.”


Hosea  6 : 1 - 11

6 “Le nuu e, inā ō mai ia ma tatou toe foʻi atu iā Ieova, auā e saeia e ia o i tatou, ae o le a ia faamālōlōina i tatou. Ua ia faamanuʻaliaina pea i tatou ae o le a ia fusifusia i tatou. 2 O le a ia toe faaola i tatou pe a mavae aso e lua. O le a faatutū i tatou e ia i le aso lona tolu ma tatou feola ai i ona luma. 3 O le a tatou iloa ai, o le a tatou tausisi atu ina ia iloa Ieova. Ua faamautūina lona afio atu e pei o le vaveao. O le a afio mai foʻi o ia iā i tatou e pei o le totō ifo o timuga; e pei o le timu i le tau e totogo ai mea lea e matuā faasūsūina ai le eleele.”

4 “Efaraima e, o le ā se mea ou te faia iā te oe? Iuta e, o le ā se mea ou te faia iā te oe, auā ua pei lo outou alofa faamaoni o ao o le taeao ma le sau e vave ona mavae atu? 5 O le mea lea ou te taia ai i latou e ala i perofeta; ou te fasiotia foʻi i latou e ala i upu a loʻu gutu. O le a pei faamasinoga e oo iā te oe o le alu atu o le malamalama. 6 Auā ua ou fiafia i le alofa faamaoni, ae e lē o taulaga; ou te fiafia foʻi i le iloaina o le Atua nai lo o taulaga mū. 7 O i latou ia, o ē ua na o ni tagata ua solia le feagaiga. O i inā na latou lē faamaoni mai ai iā te aʻu. 8 O Kiliata o le aai ua iai ē e faia mea leaga; o ē ua tele ai le faamasaatoto. 9 O le ʻauositaulaga o le vaega faomea ia, e amio e pei o ē e lamalama i se tagata. Ua latou fasiotia tagata e lata ane i Sekema, auā ua masani ona latou faia amioga leaga i aso fai soo. 10 Ua ou iloa se mea inosia i le aiga o Isaraelu. Ua faitaaga ai Efaraima. Ua faaleagaina e Isaraelu ia lava. 11 Iuta e, ua fuafuaina le taimi e pei o le taimi o le seleselega, ou te aoaoina ai loʻu nuu na ave faapagota ma faafoʻisia i lo latou laueleele.”

Hosea  7 : 1 - 16

7 “O lea taimi ou te faamālōlō ai Isaraelu, e faaalialia ai lava le mea sesē a Efaraima ma mea leaga a Samaria; auā ua latou fai faiga taufaasesē, ua ulufale mai se gaoi; ae ua osofaʻia fafo e le vaega faomea. 2 Ua latou lē faapea ifo i o latou loto o le a ou manatuaina a latou mea leaga. Ua siʻomia i latou i a latou gaoioiga leaga. Ua iai i oʻu luma ia mea. 3 Ua latou faafiafiaina le tupu i a latou mea leaga, atoa ma perenise i a latou faiga taufaasesē. 4 O i latou o tagata mulilulua uma, e pei o le ogaumu ua faaaasaina e le fai falaoa, lea e lē toe tafuina a o ia lomi le palugāfalaoa ma faatalitali seʻia fefete. 5 O le aso fiafia o lo tatou tupu, ua faafaufau ai perenise, ua iai foʻi le lotoa ona o le uaina. Ua ia faaloaloa atu lona lima i ē e tauemu. 6 Auā ua latou faalatalata atu o latou loto e pei ua faalatalata i se ogaumu; ua mumū pea i totonu o i latou. Ua moe pea lo latou fai falaoa i le pō atoa; ae i le taeao o loo mumū pea le afi i le ogaumu e pei o le afi ua sasao. 7 E aasa i latou, o i latou uma e pei o le ogaumu, ma e latou te faatamaʻia o latou faamasino. Ua paʻuʻū o latou tupu uma; e leai ma se isi o i latou ua valaau mai iā te aʻu.

8 “A o Efaraima ua miomiō o ia faatasi ma tagata o isi nuu. Ua avea Efaraima ma falaoa lapotopoto e leʻi liliuina le isi itu. 9 Ua aveesea e tagata ese lana pule, a ua lē iloa e ia lea mea. Ua sinā foʻi lona lauulu ma ua paʻepaʻe uma, a ua lē iloa e ia lea mea. 10 Ua molimau le faamaualuga o Isaraelu iā i latou lava, ae e ui i nei mea uma e leʻi toe foʻi i latou iā Ieova lo latou Atua pe saʻili atu iā te ia. 11 Ua pei Efaraima o se lupe valea ua leai se mafaufau. Ua latou valaau atu iā Aikupito; ua latou ō atu i Asuria.

12 “Ou te lafoina laʻu upega i luga o i latou po o fea lava le auala latou te ō i ai. Ou te aumaia i latou i lalo e pei o manufelelei o le lagi. Ou te aʻoaʻi iā i latou e tusa ma le lapataʻiga na ou tuuina atu i a latou faapotopotoga. 13 Oi talofa iā i latou auā ua sosola ese i latou mai iā te aʻu! E malaia i latou ona ua latou solia aʻu tulafono! Sa avea aʻu ma o latou faaola, ae ua latou fai tala pepelo e faasaga iā te aʻu. 14 E latou te leʻi alalaga mai iā te aʻu ma o latou loto mo se fesoasoani, e ui ua feoi i latou i o latou moega. Ua paiē i latou ona o a latou fatu ma uaina suamalie; ua liliuese pea i latou mai iā te aʻu. 15 A o aʻu na ou faia le aʻoaʻiga; na ou faamalosia o latou lima ae ua latou faufau pea mea leaga ina ia tetee mai ai iā te aʻu. 16 Ona latou toe foʻi mai lea, ae e leʻi toe foʻi i se mea e maualuga atu; ua pei i latou o se ʻaufana e piʻo. O le a fasiotia o latou perenise ona o le taʻusalaina ua faia i o latou laulaufaiva. E fai lea mea ma tauemuga iā i latou i le atunuu o Aikupito.”

Hosea  8 : 1 - 14

8 “Ia e ili se pū! e sau foʻi se tasi e pei o se aeto e faasagatau i le aiga* o Ieova, auā ua latou solia laʻu feagaiga ma ua latou agasala e tusa ai ma aʻu tulafono. 2 Ua latou alalaga mai pea iā te aʻu, ‘Lo matou Atua e, o i matou o Isaraelu, ua matou iloa oe.’

3 “Ua lafoaʻiina e Isaraelu mea lelei. Ia tuu atu o ia e tuliloaina e se fili. 4 Ua latou tofia tupu ae e lē mai iā te aʻu. Ua latou tofia perenise ae ou te leʻi ioe i ai. Ua latou faia tupua mo i latou i a latou siliva ma a latou auro, ma iʻu ina faaumatia ai i latou. 5 Samaria e, ua lafoaʻiina lau tamaʻi povi. Ua aasa tele loʻu ita iā i latou. O le ā le umi latou te lē faamamāina ai i latou lava mai i lenei nofosala? 6 Auā o le mea lenei mai iā Isaraelu. Sa faia e se tufuga ae e lē o le Atua moni lea; auā o le a nutililiia le tamaʻi povi o Samaria.

7 “Auā ua latou lūlū pea le matagi, ma o le a latou selesele mai se matagi malosi. E leai se togāsaito.* E lē maua foʻi se falaoamata mai i se tātupu. Pe afai e fua mai, o le a ʻaina e tagata ese.

8 “E ao ona faatamaʻia Isaraelu. O lenei, o le a iai i latou i isi atunuu e pei o se ipu ua lē fiafia i ai se isi. 9 Auā ua latou ō atu i Asuria e pei o se solofanua tusitusi ua fia tutoʻatasi. O Efaraima foʻi ua latou ō atu i fafine talitane. 10 E ui lava latou te totogiina i latou mai i isi atunuu, ae o lenei ou te aoaoina faatasi i latou; e matuā tigāina i latou mo sina taimi ona o le avega a le tupu ma perenise.

11 “Auā ua faateleina e Efaraima ana fata faitaulaga ina ia agasala ai. Ua iai ana fata faitaulaga e agasala ai. 12 O le mea lea na ou tusia ai mo ia o mea e tele e tusa ma laʻu tulafono; a ua latou manatu i ai o ni mea ese ia tulafono. 13 Ua latou fai taulaga mai pea iā te aʻu i manu e fai ma meaalofa iā te aʻu, ua aai i ia mea ae e lē fiafia i ai Ieova. O lenei, o le a ou manatua a latou mea sesē ma taui atu i a latou agasala. E latou te toe foʻi i Aikupito. 14 Ua galo iā Isaraelu Lē na faia o ia ma ua ia fausia malumalu; ma ua faateleina e Iuta ona aai malupuipuia. Ou te auina atu le afi i ona aai ma faatamaʻia maota o aai taʻitasi.”

^ Ho. 8:1 Po o le “malumalu.”


^ Ho. 8:7 Pe e faasino atu foʻi i le karite (barley).


Hosea  9 : 1 - 17

9 “Isaraelu e, aua e te olioli. Aua e te fiafia e pei o isi tagata. Auā o le faitaaga ua e teʻa ese ai mai i lou Atua. Ua e fiafia e totogi faiga faatalitane ua e faia i luga o mea uma e soli ai saito. 2 E lē fafagaina i latou e mea e soli ai saito ma mea e soli ai vine, e na te lē toe maua ni uaina suamalie. 3 E latou te lē nonofo pea i le laueleele o Ieova, e ao ona toe foʻi Efaraima i Aikupito, ma o le a latou aai i mea e lē mamā i Asuria. 4 E latou te lē liligi atu pea le uaina iā Ieova. E lē fiafia o ia i a latou taulaga; ua pei ia mea iā i latou o meaʻai i le taimi e faavauvau ai; ma e lē mamā i latou uma e aai i ia mea. Auā o a latou meaʻai e mo i latou lava; o le a lē avatua a latou meaʻai i le fale o Ieova. 5 O le ā se mea tou te faia i le aso o le feiloaiga ma le aso o le tausamiga iā Ieova? 6 Faauta foʻi! e ao ona ō i latou ona ua faatamaʻia a latou mea. O le a faapotopotoina faatasi i latou i Aikupito; o le a tanuina i latou i Mafi. O le a fai ma laau tuitui a latou mea mananaia o siliva; e iai foʻi i o latou faleʻie laau talatala.

7 “E ao ona oo mai aso o le asiasiga; e ao foʻi ona oo mai aso e taui ai. O le a iloa e i latou i Isaraelu lea aso. E valea le perofeta, e iloa ai foʻi le valea o le tamāloa ua iai le upu mai i le agaga ona o le tele o au mea sesē, ma le tele o le ʻinoʻino.”

8 Na faatasi le tagata vāai o Efaraima ma loʻu Atua. O le perofeta foʻi, ua iai se mailei a lē e puʻe manulele i ona ala uma; ua iai le ʻinoʻino i le fale o lona Atua. 9 Ua matuā aafia i latou i mea e oo mai ai le faatafunaga, e pei o aso o Kipea. O le a ia manatuaina a latou mea sesē; ma e faasalaina e ia i latou ona o a latou agasala.

10 “Na ou maua Isaraelu ua pei o fua o le vine i le toafa. Na ou vaai i o outou augātamā e pei o mati faatoʻā fua i le laau o le mati. Na latou ō atu iā Paala o Peoro, ma latou tuuina atu i latou i le mea e māsiasi ai, ma ua inosia ai i latou e pei o le mea na latou naunau tele i ai. 11 A o Efaraima, ua lele ese lo latou mamalu e pei ona lele ese o le manulele, ua leai nisi e fananau, ua leai foʻi nisi e maʻitaga ma ua leai ni ē e afuafua. 12 Auā e ui ina latou tausia aʻe a latou fanau, ae ou te faaumatia a latou fanau ma faanoanoa ai i latou, ma e lē oo foʻi ina avea i latou ma tagata matutua. Oi talofa iā i latou pe a ou liliuese mai iā i latou! 13 Na totōina Efaraima i le fanua e aai ai manu ma na ou iloa ua pei o Turo, ae o le a avatu foʻi e Efaraima lana fanau i le fasioti tagata.”

14 Ieova e, ia avatu iā i latou o mea e ao ona e avatu i ai. Ia avatu iā i latou le manava ua fafano ana tama ma susu ua maanuminumi.

15 “Na tutupu i Kilikala a latou amioleaga uma, auā o i inā na ou ʻinoʻino ai iā i latou. O le a ou tulia i latou mai i loʻu fale ona o le matuā leaga o a latou mea ua fai. Ou te lē toe alofa iā i latou. Ua faaulumalō o latou perenise uma. 16 E ao ona faaumatia Efaraima. E mamago o latou aa. O le a leai ni fua latou te fuaina mai. Afai foʻi latou te fananau, ou te fasiotia a latou fanau pele na fananau mai i o latou manava.”

17 E teena i latou e loʻu Atua, auā ua latou lē faalogo iā te ia, e avea i latou ma ē e maumausolo i atunuu.

Hosea  10 : 1 - 15

10 “O Isaraelu o se vine ua faasolo ina pala. Ua ia fuaina mai pea ni fua e fai mo ia. O le tele o ona fua o le tele foʻi lea o ona fata faitaulaga. O le tele o le lauusiusi o ona laueleele, o le tele foʻi lea o le mananaia o ona poutū paia. 2 Ua faalotolotolua i latou; ma ua nofosala nei i latou.

“Ua iai lē o le a lepetiaina a latou fata faitaulaga; ma e na te faaleagaina foʻi o latou poutū paia. 3 Auā o lenei, o le a latou faapea ane, ‘Ua leai so tatou tupu, auā ua tatou lē matataʻu iā Ieova. A o le tupu, o le ā se mea e na te faia mo i tatou?’

4 “Ua latou tautatala i upu, ua faia tautoga pepelo, ua osia feagaiga; ua tutupu faamasinoga lē tonu e pei o se laau oona i le fanua ua suatia. 5 E fefefe o ē o loo nonofo i Samaria ona o le tupua o le tamaʻi povi a Petavene; e faavauvau lava i ai ona tagata, e faapea foʻi ona ositaulaga e tapuaʻi i atua ese, o ē sa fiafia i ai ona o lona mamalu, auā o le a aveesea ai mai i tagata ma avatu i se isi atunuu. 6 E avea foʻi lenei tupua i Asuria e fai ma meaalofa i se tupu malosi. E māsiasi Efaraima lava ia, ma e mā foʻi Isaraelu ona o ana faufauga. 7 E faaumatia Samaria ma lona tupu, e pei o se fasi lā laau ua gau i luga o vai. 8 E faatamaʻia mea maualuluga o Petavene, o le agasala lea a Isaraelu. E tutupu aʻe laau tuitui ma laau talatala i o latou fata faitaulaga. Ona alalaga atu lea o tagata i mauga, ‘Mafuli mai ia iā i matou!’ ma aʻega, ‘Ia tanumia i matou!’

9 “Isaraelu e, ua e agasala talu mai aso o Kipea. Ua latou tutumau ai. E leʻi matuā faatoʻilaloina atalii amiolētonu i le taua na tau faasaga iā i latou i Kipea. 10 Pe a ou loto i ai ou te aʻoaʻia i latou. O le a faapotopotoina foʻi tagata e faasagatau iā i latou, pe a latou amo faatasi i a latou agasala e lua.

11 “O Efaraima o le povi fafine ua uma ona aʻoaʻoina, e fiafia e soli saito; a o aʻu, ua ou tuuina se amo i luga o lona ua manaia. Ou te faatiʻetiʻe se tasi iā Efaraima. E suaina e Iuta le fanua; e suatia foʻi e Iakopo le fanua mo ia. 12 Ia outou lūlū fatu mo outou lava i le amiotonu; ia selesele e tusa ai ma le alofa faamaoni. Ia outou suatia fanua lelei manū o iai pea le taimi ina ia saʻili ai iā Ieova, seʻia afio mai o ia ma avatu faatonuga i le amiotonu iā te outou.

13 “Ua outou suatia le amioleaga. Ua outou selesele mai le amiolētonu. Ua outou ʻaina le fua o le taufaasesē, auā ua e faatuatua i lou ala, i le toʻatele o ou tagata malolosi. 14 Ua tupu le vāvāō i lou nuu, ma o le a faoa ou aai malupuipuia uma, e pei ona faoa e Salemana o Petarepelu i le aso o le taua, ina ua fasiotia ma le sauā se tinā faatasi ma lana fanau tama. 15 Peteli e, e faapea foʻi ona faia e se isi iā te outou, ona o le tele o lo outou leaga. O le a faaumatia lava le tupu o Isaraelu i le vaveao.”

Hosea  11 : 1 - 12

11 “A o tamaitiiti Isaraelu, na ou alofa iā te ia, ma na ou valaauina loʻu atalii mai i Aikupito.

2 “O le tele o le valaau o tagata iā Isaraelu, o le tele foʻi lenā o le ō ese o i latou mai iā i latou. Ua latou faia taulaga i tupua o Paala, ma ua latou faamū foʻi taulaga i tupua ua tā. 3 A o aʻu, na ou aʻoaʻoina Efaraima ina ia iloa savali, ma sii i latou i oʻu lima; ma e latou te leʻi iloa o aʻu lea na faamālōlōina i latou. 4 Na ou tosina mai pea i latou i maea o le agalelei a le tagata, i manoa o le alofa, ma na pei ai aʻu iā i latou o ē e sii aʻe le amo i o latou auvae, ma avatu mālie meaʻai iā i latou taʻitoʻatasi. 5 O le a lē toe foʻi o ia i le laueleele o Aikupito, ae o le a avea Asuria ma ona tupu, auā ua latou mumusu e toe foʻi mai iā te aʻu. 6 E feliuliuaʻi le pelu i ona aai ma lepetia ona pou faalava, ma faaumatia tagata ona o a latou faufauga. 7 Ua tele ina lē faamaoni loʻu nuu iā te aʻu. Ua latou valaau iā i latou e toe foʻi i lē ua sili; ae e leai lava se tasi e tulaʻi atu.*

8 “Efaraima e, e faapefea ona ou tuu atu oe? Isaraelu e, e faapefea ona ou tuuina atu oe? Ou te mafai faapefea ona tuuina atu o oe e pei o Atama? Ou te tuuina atu oe faapefea e pei o Sepoiima? Ua suia loʻu loto e faatatau iā te oe; ma ua faagaeetia oʻu lagona alofa mutimutivale i lea lava taimi. 9 Ou te lē faaoo atu loʻu ita tele. O le a ou lē toe faaumatia Efaraima, auā o aʻu o le Atua ae e lē o se tagata, o Lē e Paia o loo iā te outou; ma ou te lē alu atu ma le ita. 10 E latou te mulimuli atu iā Ieova. E tagi leotele o ia e pei o se leona; auā o le a tagi leotele o ia, e ō mai foʻi ma le gatete lana fanau mai i le itu i sisifo. 11 E latou te ō mai ma le gatete e pei o se manulele mai i Aikupito, ma e pei foʻi o se lupe mai i le atunuu o Asuria; ma o le a ou faanonofo i latou i o latou fale,” ua fetalai mai ai Ieova.

12 “Ua siʻomia aʻu e Efaraima i le pepelo ma le taufaasesē e tagata o Isaraelu. A ua savavali Iuta ma le Atua, ma e maufaatuatuaina o ia e Lē e Sili ona Paia.”

^ Ho. 11:7 Pe “vivii atu iā te ia.”


Hosea  12 : 1 - 14

12 “O loo ʻai Efaraima i le matagi ma tuliloa le matagi mai i sasaʻe i le aso atoa. Ua ia faateleina le pepelo ma le faatafunaina. Ua latou osia se feagaiga ma Asuria ma ua avatu foʻi le suāuu i Aikupito.

2 “Ua fai le faamasinoga a Ieova ma Iuta, e na te faasalaina foʻi Iakopo e tusa ma ona ala; e na te toe taui atu o ia e tusa ma ana mea na fai. 3 Na ia tago atu i le mulivae o lona uso a o iai i le manava, ma na tauivi o ia ma le Atua i lona malosi uma lava. 4 Na ia tauivi pea ma le agelu ma faasolosolo ona mālō. Na ia tagi ma ʻaiʻoi atu mo se faamanuiaga mo ia.”

Na maua e Ia o ia i Peteli, ma o i inā na Ia talanoa mai ai iā i tatou. 5 O ia o Ieova le Atua o ʻau, o Ieova o le suafa lea e manatua ai o ia.

6 “A o oe, ia e toe foʻi atu i lou Atua, ia tausisi i le alofa faamaoni ma le faamasinotonu; ma ia faamoemoe pea i lou Atua. 7 A ua i le lima o le tagata faipisinisi le fua faatautau pepelo; ua fiafia o ia i faiga faapiʻopiʻo. 8 Ua faapea mai pea Efaraima, ‘E moni ua tele aʻu ʻoa; ua ou maua oloa mo aʻu. O le a latou iloa ai e leai se mea leaga ua ou agasala ai i aʻu galuega uma.’

9 “Ae peitaʻi, o aʻu o Ieova lou Atua talu mai le taimi na e iai i Aikupito. Ou te toe faanofo oe i faleʻie e pei ona faia i aso faapitoa. 10 Ua ou tautala atu i perofeta, ua ou faateleina faaaliga, ma ua ou avatu pea talafaatusa e ala i perofeta.

11 “Ua faia e tagata o Kiliata faiga faataulāitu, ma mea pepelo. Ua latou faia taulaga i povi poʻa i Kilikala. Ua pei foʻi o latou fata faitaulaga o faaputuga maa i le fanua taalaelae ua suatia. 12 Ona sola lea o Iakopo i le fanua o Suria, ma na auauna ai pea Isaraelu mo se avā, ma na ia leoleo mamoe ina ia maua ai sana avā. 13 Na aumaia e Ieova Isaraelu mai i Aikupito e ala i se perofeta, ma na ia leoleoina foʻi o ia e ala i se perofeta. 14 Na matuā faaonoono Efaraima i le Atua, ma o le a iai pea i ona luga ana faiga faamasaatoto, o le a toe taui atu iā te ia lona faalumaina e lona Matai Sili.”

Hosea  13 : 1 - 16

13 “Ina ua tautala atu Efaraima, ona gatete ai lea o tagata; auā sa mamalu o ia i Isaraelu. Ae na oo ina nofosala o ia ona o Paala ma oti ai. 2 A o lenei ua latou faia foʻi nisi agasala, ma faia mo i latou lava se tupua e fai mai i le siliva ua faaliusuavai, o tupua e tusa ma o latou lava manatu, o le galuega a le tufuga ia mea uma. Ua latou faapea atu, ‘Ia sogi atu i tamaʻi povi o tagata o ē e faia taulaga.’ 3 O le mea lea, o le a avea ai i latou e pei o ao i le taeao, e pei o le sau e vave mavae atu; e pei o ʻau ua lelea i le matagi mai i le mea e soli ai saito, ma e pei foʻi o le asu mai i le alaasu.

4 “O aʻu o Ieova lou Atua talu mai le taimi na e iai i Aikupito, e te leʻi iloa se isi Atua vaganā ai aʻu; e leai foʻi se faaola, e na o aʻu lava. 5 Na ou iloa oe i le toafa, i le laueleele na iai le faamaʻi. 6 Na faamalieina i latou ona o le tele o fua o le fanua. Na oo ina maoona i latou ma ua faamaualuluga o latou loto. O le mea lea na galo ai aʻu iā i latou. 7 O le a avea aʻu e pei o se leona taanoa iā i latou. Ou te lamalama pea e pei o se nameri* i le auala. 8 Ou te oso atu iā i latou e pei o se pea ua toesea lana fanau, ou te saeia mea e ufitia ai o latou fatu. Ou te faatamaʻia foʻi i latou i inā e pei o se leona; e saeia foʻi i latou e se manufeʻai o le fanua. 9 Isaraelu e, talu ai na e faasagatau mai iā te aʻu, o lou fesoasoani, o le a faatamaʻia ai lava oe e lenei mea.*

10 “O fea la o iai lou tupu ina ia faaolaina oe i ou aai uma, ma ou faamasino foʻi o ē na e faapea mai ai, ‘Ia aumai iā i matou se tupu ma ni perenise’? 11 Na ou avatu iā te oe se tupu i loʻu ita, ma ou te aveese mai foʻi o ia i loʻu ita tele.

12 “Ua fusifusia mea sesē a Efaraima, ma ua teuina ana agasala. 13 E oo iā te ia le faatigā o le fafine o le a fanau. O ia o le atalii valea, auā pe a oo i le taimi e fanau mai ai, e lē sau o ia i le tulaga e masani ona fanau mai ai atalii mai i le faaautama.

14 “Ou te laveaʻi i latou mai i le Tuugamau;* ou te toe faatauina i latou mai i le oti. Le oti e, o fea o iai lou tui? Le Tuugamau e, o fea o iai lau faafanoga? Ou te lē alofa mutimutivale iā i latou.

15 “E ui ina fua tele mai o ia e pei o se ū, o le a agi mai le matagi mai i sasaʻe, o le matagi a Ieova. E agi mai i le toafa, ma e mātūtū ai lona vaieli ma uma ai vai i lona vaipuna. O le a faoa e lea tagata le oloa o mea tāua uma.

16 “O le a nofosala Samaria, ona o lona tetee atu faasaga i lona Atua. O le a fasiotia i latou i le pelu. E fasiotia ma le sauā a latou fanau, ma e faatiauina o latou fafine totō.”

^ Ho. 13:7 O se manu pulepule taufeʻai e pei o se pusi lapoʻa. E taʻua i le faa-Peretania o le leopard.


^ Ho. 13:9 Atonu e faasino atu i se tasi o manu o loo taʻua i le fuaiupu e 7-8.


^ Ho. 13:14 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


Hosea  14 : 1 - 9

14 “Isaraelu e, ia toe foʻi mai iā Ieova lou Atua, auā ua e tautevateva i au mea sesē. 2 Ia toe foʻi mai iā Ieova ma upu o le salamō. Ia outou fai atu iā te ia, ‘Tau ina ia e faamagalo mea sesē; ma talia le mea lelei, ona matou fai taulaga atu ai lea i tamaʻi povi taanoa o o matou laugutu.* 3 E lē faaolaina i matou e Asuria. E matou te lē tiʻetiʻe i ni solofanua. E matou te lē toe fai atu i galuega a o matou lima, “Lo matou Atua e!” auā o oe, ua e alofa mutimutivale i le tama e leai sona tamā.’

4 “Ou te faamālōlōina lo latou lē faamaoni. O loʻu lotomalie ou te alofa ai iā i latou, auā ua liliuese loʻu ita mai iā te ia. 5 E avea aʻu e pei o le sau iā Isaraelu. E fua mai o ia e pei o le lili ma e tutupu foʻi ona aa e pei o laau o Lepanona. 6 O le a oso aʻe ona tātupu, ma e pei lona mamalu o le laau o le olive, ma o lona manogi foʻi e pei o laau o Lepanona. 7 O le a toe nonofo i latou i lona paolo. E latou te totō fatu, ma e fuga mai e pei o le vine. E manatua o Ia e pei o le uaina o Lepanona.

8 “O le a faapea mai Efaraima, ‘O le ā se mea ou te toe faia i tupua?’

“Ou te avatua lava le tali ma ou te vaavaai atu pea iā te ia. Ua pei aʻu o le laau mafalā o le perosi. E maua mai iā te aʻu fua mo oe.”

9 O ai lē ua atamai? Ia malamalama o ia i nei mea. O ai lē ua faautauta? Ia iloa e ia nei mea. Auā e tonu ala o Ieova, ma e savavali ai o ē e amiotonu; ae o le a tautevateva ai o ē e solitulafono.

^ Ho. 14:2 Po o “fua o o matou laugutu.”


Ioelu

	1	 2	 3


Ioelu  1 : 1 - 20


Ioelu


1 O le afioga a Ieova na oo mai iā Ioelu le atalii o Petuelu e faapea:

2 “O outou toeaina e, inā faalogo mai ia i lenei mea, ma ia faalogo mai taliga o outou uma o loo nonofo i le atunuu. Pe sa tupu ea lenei mea i o outou aso po o aso foʻi o o outou augātamā? 3 E tusa ai ma lea mea, ia faamatala atu i o outou atalii ma ia faamatala atu foʻi e o outou atalii i o latou atalii, ma o latou atalii i tupulaga o loo mulimuli mai. 4 O mea ua totoe o le fuata na tuua e le katepila, ua ʻai e le sē akerise; o mea foʻi na tuua e le sē akerise, ua ʻai e le sē akerise e leʻi oso ni apaʻau; o mea na tuua e le sē akerise e leʻi oso ni apaʻau, ua ʻai e le mogamoga.

5 “Le ʻauonanā e, inā feala mai ia ma fetagisi; o outou uma o ē e inu uaina, ia uiō ona o le uaina suamalie, auā ua aveesea mai i o outou gutu. 6 Auā ua alu aʻe se nuu i loʻu laueleele, e malosi ma e lē mafaitaulia. O ona nifo o nifo o le leona, ma ua iai ivi auvae o le leona. 7 O ia ua avea ai laʻu vine ma mea e ofo ai, ua fai foʻi laʻu mati ma tagutugutu. Ua matuā fofoʻe ese le paʻu ma lafoesea. Ua papaʻe uma ona tamaʻi lālā laau. 8 Ia tagiauē e pei o se teine muli ua ofu i le ʻie talatala, ona o le tane o le a ia faaipoipo i ai i aso o lona teine muli.

9 “Ua faamutaina le taulaga i meaʻai ma le taulaga i meainu i le fale o Ieova; ua faavauvau ositaulaga, o ē e auauna iā Ieova. 10 Ua faatamaʻia le fanua, ua faavauvau le fanua; auā ua faaleagaina fatu, ua velasia le uaina fou ma ua mou mālie atu le suāuu. 11 Ua māsiasi le ʻaufaifaatoʻaga; ua uiō ē o loo galulue i vine ona o le saito ma le karite; auā ua faaleagaina le fuata o le fanua. 12 Ua mamago vine, ma ua mou mālie atu foʻi laau o le mati. Ua mago le laau o le rimoni, o le laau o le pama, ma le laau o le apu, ua mamago foʻi ma laau uma o le fanua; ma ua mou ese atu le fiafia mai i le fanau a tagata.

13 “Ositaulaga e, ia outou fufusi iā te outou, ma tuʻi o outou fatafata. Auauna e o le fata faitaulaga, inā uiō ia. O outou o auauna a loʻu Atua, inā ō mai ia ma oofu i le ʻie talatala i le pō atoa; auā ua lē toe avatua i le fale o lo outou Atua taulaga i meaʻai ma taulaga i meainu. 14 Ia faapaia se taimi e anapogi ai. Ia faasilasila atu se fonotaga paia. Ia faapotopoto toeaina atoa ma tagata uma e nonofo i le atunuu, i le fale o Ieova lo outou Atua, ma alaga atu iā Ieova mo se fesoasoani.

15 “Auē le aso e; auā ua latalata mai lava le aso o Ieova, ma o le a oo mai e pei o se faafanoga mai i Lē e ona le malosi uma lava! 16 Po ua lē aveesea ea meaʻai mai i o tatou luma; po ua lē aveesea foʻi le olioli ma le fiafia mai i le fale o lo tatou Atua? 17 Ua matuā maanuminumi mati mamago i lalo o a latou suō. Ua faatafunaina fale teuoloa. Ua lepetia fale e teu ai meaʻai, auā ua mamago fatu. 18 Ua fetagisi manu lalata! Ua matuā fesēaʻi solo lafu povi! Auā ua leai se laufanua e aai ai. Ua faasalaina lafu mamoe ona o mea sesē.

19 “Ieova e, ou te valaau atu iā te oe; auā ua faatamaʻia e le afi fanua o le toafa e aai ai manu, ma ua mū uma laau o le fanua i le afi. 20 E naunau atu pea manu o le fanua iā te oe, auā ua mātūtū vai o alāvai, ma ua faatamaʻia e le afi fanua o le toafa e aai ai manu.”

Ioelu  2 : 1 - 32

2 “Inā ili ia le pū i Siona, ma ia outou alalaga i le alaga o le taua i loʻu mauga paia. Ia atuatuvale tagata uma o ē e nonofo i le laueleele; auā o loo sau le aso o Ieova ma ua lata tele mai! 2 O le aso o le pōuliuli ma le pogisa, o le aso o le faamalumalu ma le pogisa tele. E pei foʻi o le malamalama o le vaveao ua sulugia ai luga o mauga.

“Ua iai se nuu e toʻatele ma malolosi; e leʻi iai lava se nuu faapena mai i aso anamuā, ma pe a mavae ia o le a lē toe iai lava se nuu faapena i tausaga o lea tupulaga ma lea tupulaga. 3 O loo i o latou luma le afi e faatamaʻia ai, ma o loo i o latou tua foʻi le afi e faaumatia ai. Ua pei o le faatoʻaga i Etena le laueleele i o latou luma; ae o tua ua iai le toafa, ma e leai se mea e sao mai ai.

4 “Ua foliga mai i latou e pei o ni solofanua, ma ua taufetuli pea i latou e pei o ni solofanua. 5 Ua latou taufaioso e pei o le paʻō o kariota i tumutumuga o mauga, e pei o le taalili o le afi ua faatamaʻia ai tagutugutu o laau. E pei o le nuu malosi ua pae e tau. 6 O le a matuā atuatuvale tagata ona o i latou. O le a mūmū foʻi foliga uma ona o le popole.

7 “E latou te taufetuli e pei o tagata totoa. E latou te feʻaʻei i le aupā e pei o tagata o le taua. E taʻitasi ma alu i lona lava ala, ma e latou te lē ʻaloese mai foʻi i le ala e ao ona ui ai. 8 E lē tautulei le tasi i le isi. E latou te ō pea e pei o le tagata i lona ala; e lē ō ese isi mai i le ala pe a paʻuʻū isi ona o aū.

9 “E latou te ō atu faavavevave i le aai. E latou te tamomoʻe i le aupā. E latou te feʻaʻei atu i fale. E latou te ō atu i faamalama e pei o se gaoi. 10 E atuatuvale le laueleele i o latou luma, e lūlūina le lagi. E pogisa le lā ma le masina, ma e lē toe fepulafi mai le malamalama o fetu. 11 O le a tulei mai foʻi e Ieova lona siʻufofoga i luma o lana ʻautau, auā e matuā toʻatele lava lana ʻautau. E malosi lē e faataunuuina lana afioga; auā o le aso o Ieova e malosi tele ma e matuā mataʻutia, ma o ai se tasi e mafai ona sao mai ai?”

12 O le fetalaiga lenei a Ieova: “O lenei, ia outou toe foʻi mai iā te aʻu ma o outou lotoatoa, ma le anapogi, o le fetagisi, ma le tagiauē. 13 Ia saeia o outou loto, ae e lē o o outou ofu; ma ia foʻi mai iā Ieova lo outou Atua, auā e alofa fua ma alofa mutimutivale, e telegese lona toʻasā ma e tele lona alofa faamaoni, ma e faanoanoa o ia ona o le malaia. 14 O ai se tasi e na te iloa pe e toe liliu mai o ia, ma faanoanoa ma tuu ai pea se faamanuiaga pe a mavae lea mea, o le taulaga i meaʻai ma le taulaga i meainu mo Ieova lo outou Atua?

15 “O outou tane e, inā ili ia le pū i Siona. Ia faapaia se taimi e anapogi ai. Ia faasilasila atu se fonotaga paia. 16 Ia faapotopoto le nuu atoa. Ia faapaia le faapotopotoga. Ia faapotopoto toeaina. Ia faapotopoto tamaiti ma i latou e leʻi teʻa ma le susu. Ia alu atu le alii faaipoipo mai i lona potu, ma le tamaʻitaʻi faaipoipo mai i lona potumoe.

17 “Ia fetagisi ositaulaga, o auauna a Ieova i le va o le faapaologa ma le fata faitaulaga ma faapea atu, ‘Ieova e, seʻi e alofa mai i lou nuu ma aua nei e faia lou tofi o se luma, neʻi pule ai nuu iā i latou. Aiseā e faapea mai ai tagata: “O fea o iai lo latou Atua?”’ 18 O le a fuā Ieova ona o lona atunuu ma alofa mutimutivale i ona tagata. 19 O le a tali mai Ieova ma fetalai i lona nuu, ‘Ou te foaʻi atu iā te outou fatu, o le uaina fou ma le suāuu, ma e maoona ai outou; ou te lē toe faia outou ma luma i isi nuu. 20 Ou te faateʻa mamao mai iā te outou o lē e mai i mātū, ou te faataapeapeina o ia i se laueleele ua leai ni vai ma ua faagaogaoina, ua faasaga ona mata i le sami i sasaʻe ma lona tua i le sami i sisifo. O le a alu aʻe le elo mai iā te ia, ma e alu aʻe pea foʻi le sauga mai iā te ia; auā o le a faia e le Atua se mea e matuā mataʻina i mea ua Ia faia.’

21 “Le fanua e, aua e te fefe. Ia fiafia ma olioli; auā o le a faia e Ieova se mea e matuā mataʻina i mea ua Ia faia. 22 Manu e, o le fanua taalaelae, aua tou te fefefe, auā e toe ola lauusiusi mutia o le fanua e aai ai lafumanu. E fua mai foʻi le laau. O le mati atoa ma le vine o le a matuā fua mai lava. 23 O outou le fanau a Siona e, ia outou fiafia ma olioli iā Ieova lo outou Atua; auā o le a ia avatu iā te outou le timu talafeagai i le tau e afu ai mea, o le a faatotō ifo foʻi iā te outou timuga, o le timu i le tau e afu ai mea ma le timu i le tau e totogo ai mea, e pei ona sa iai muamua. 24 E ao ona tumu mea e soli ai saito i fatu ua faamamāina, ma e ao foʻi ona taumasuasua mea e tali ai suāvine i le uaina fou ma le suāuu. 25 O le a ou avatu iā te outou le taui mo tausaga na ʻai ai a outou fuata e sē akerise, o sē akerise e leʻi oso apaʻau, o mogamoga ma katepila, o laʻu ʻautau tele na ou aauina atu iā te outou. 26 O le a outou aai, e aai ma maoona, ma o le a outou vivii i le suafa o Ieova lo outou Atua, o lē na faia iā te outou mea ofoofogia; o le a lē toe māsiasi ai lava loʻu nuu. 27 O le a outou iloa ai ou te faatasi ma Isaraelu, ma o aʻu o Ieova o lo outou Atua ae e leai se isi. O le a lē toe māsiasi ai lava loʻu nuu.

28 “Mulimuli ane ou te liligi ifo loʻu agaga i luga o ituaiga uma o tagata, ona fai lea o valoaga e o outou atalii ma o outou afafine. E fai miti a o outou toeaina. E iloa foʻi faaaliga e o outou tauleleʻa. 29 E oo foʻi ina ou liligi ifo loʻu agaga i na aso i auauna tane ma auauna fafine.

30 “Ou te faia mea ofoofogia i le lagi ma le lalolagi, o le toto ma le afi, ma le asu e alu aʻe i luga. 31 O le a liua le lā i le pōuliuli, e liua foʻi le masina i le toto, a o leʻi oo mai le aso tele ma le mataʻutia o Ieova. 32 E faaolaina foʻi i latou uma o ē e valaau i le suafa o Ieova; auā o le a iai o ē e sao i le Mauga o Siona ma Ierusalema e pei ona fetalai mai ai Ieova, ma e faatasi foʻi i latou ma ē e totoe, o i latou ia o loo valaauina e Ieova.”

Ioelu  3 : 1 - 21

3 “Faauta foʻi! o ia aso ma lea taimi, pe a ou toe aumaia tagata o Iuta ma Ierusalema na ave faapagota, 2 ou te faapotopotoina foʻi atunuu uma ma ave ifo i latou i le fanua laugatasi o Iosefatu; ou te faia le faamasinoga ma i latou ona o loʻu nuu ma loʻu tofi o Isaraelu, o ē na latou faataapeapeina i isi atunuu; ma na latou vaevaeina loʻu laueleele. 3 Ua latou faia pea le vili ina ia maua ai loʻu nuu; ma ua latou avatu le tama tama mo se fafine talitane, ma ua latou faatau atu foʻi le tama teine mo le uaina ina ia latou feinu ai.

4 “Turo e, ma Saitonu ma itumalo uma o Filisitia, aiseā ua e faia ai faapea iā te aʻu? Po o le mea ea lea e te tauia ai aʻu? Afai foʻi e te tauia mai aʻu faapea, e vave lava ona ou toe tauia atu a outou gaoioiga i o o outou ulu. 5 Auā ua outou aveesea aʻu siliva ma aʻu auro, ma ua outou avatu aʻu mea tāua ma lelei i o outou malumalu; 6 o atalii foʻi o Iuta ma atalii o Ierusalema, ua outou faatau atu i atalii o Eleni ina ia ave mamao ai i latou mai i o latou vaipanoa; 7 o lenei, ou te lagaina i latou e ō mai mai i le mea na outou faatauina atu i ai i latou, ma ou te toe tauia atu a outou gaoioiga i o o outou ulu. 8 O le a ou faatau atu o outou atalii ma o outou afafine i lima o atalii o Iuta, ma e latou te faatau atu i latou i tagata o Seepa, i se atunuu mamao; auā ua fetalai mai ai Ieova.

9 “Ia outou faasilasila atu lenei mea i atunuu, ‘Ia sauni* mo le taua! Ia lagaina tagata malolosi! Ia latou faalatalata mai! Ia latou ō aʻe, o tagata uma o le taua! 10 Ia tuʻi uʻamea o a outou suōtosina e fai ma pelu, ma ia tuʻi foʻi a outou pelu teu laau e fai ma tao. O le tagata vaivai ia faapea mai o ia: “O aʻu o le toa.” 11 Ia ō mai ma fesoasoani le tasi i le isi, o outou atunuu uma o loo siʻomia ai ma ia outou faapotopoto faatasi mai.’”

Ieova e, ia e faaoo ifo au ʻau malolosi i lea mea.

12 “Ia laga mai atunuu ma ō aʻe i le fanua laugatasi o Iosefatu; auā o i inā ou te nofo ai ma faamasino i atunuu e siʻomia ai.

13 “Ia outou tuu atu le selesaito auā ua matua le fuata o le seleselega. Ia ō ifo auā ua tumu mea e soli ai vine. Ua taumasuasua le mea e tali ai suāvine; auā ua matuā tele mea leaga ua faia e atunuu. 14 E matuā anoanoaʻi tagata i le fanua laugatasi o le faasalaga, auā ua lata mai le aso o Ieova i le fanua laugatasi o le faasalaga. 15 O le a pogisa le lā ma le masina, o le a lē fepulafi mai le malamalama o fetu. 16 O le a leotele mai Ieova mai i Siona, o le a tulei mai lona siʻufofoga mai i Ierusalema. O le a lūlūina le lagi ma le lalolagi; ae o le a fai Ieova ma sulufaʻiga mo lona nuu, o se malu foʻi mo le fanauga a Isaraelu. 17 O le a outou iloa ai o aʻu o Ieova lo outou Atua, o lē e nofo i Siona o loʻu mauga paia. E avea Ierusalema ma mea paia; e lē toe ui ane ai ni tagata ese.

18 “O lea aso o le a tautulu mai ai le uaina suamalie i mauga, e tafe ifo le suāsusu i aʻega, ma o le a tafe mai le vai i ālia uma o Iuta. O le a tafe mai foʻi le punāvai mai i le fale o Ieova, ma e faasūsū ai le vanu o Laau o le Setima. 19 O le a matuā faagaogaoina Aikupito, o le a avea foʻi Etoma ma toafa e matuā gaogao, ona o faiga sauā i le fanauga a Iuta o ē e ona le laueleele, na latou faamasaa ai le toto o tagata lē sala. 20 Ae e ʻainā pea Iuta i aso uma, faapea foʻi ma Ierusalema mai i lea tupulaga i lea tupulaga. 21 Ou te manatu ua lē toe nofosala o latou toto na ou manatu muamua i ai ua nofosala; ma o le a afio Ieova i Siona.”

^ Ioe. 3:9 O le “Faapaiaina.”

Amosa  1 : 1 - 15


Amosa


1 O upu a Amosa o se tasi o le ʻau fai lafu mamoe mai i Tikoa, o upu na oo atu iā te ia i faaaliga e uiga iā Isaraelu i aso o Usia le tupu o Iuta, ma aso foʻi o Ierepoamo le atalii o Ioasa le tupu o Isaraelu, i le lua tausaga a o lumanaʻi le mafuiʻe. 2 Ua ia faapea atu:

“O le a leotele mai Ieova e pei o se leona mai i Siona, e tulei ifo foʻi lona siʻufofoga mai i Ierusalema; e faavauvau fanua e aai ai lafumanu a leoleo mamoe, e mago foʻi le tumutumu o Karamelu.”

3 “O le fetalaiga lenei a Ieova, ʻ“Ona o fouvalega e tolu a Tamaseko, e fā foʻi, ou te lē liliuese ai i lona faasalaga, auā na latou sauāina Kiliata i a latou uʻamea e soli ai saito. 4 Ou te auina atu se afi i le aiga o Asaeli, ma faatamaʻia ai ʻolo o Peniata. 5 Ou te gausia le pou faalava o le faitotoʻa o pā o Tamaseko, ma faaumatia lē ua nofo i Pikata-aveni, ma lē ua uuina le tootoo i Pete-etena; o le a ave faapagota foʻi i Kiri tagata o Suria,” ua fetalai mai ai Ieova.’

6 “O le fetalaiga lenei a Ieova, ʻ“Ona o fouvalega e tolu a Kasa, e fā foʻi, ou te lē liliuese ai i lona faasalaga, auā na latou ave faapagota se aofaʻiga atoa o pagota ina ia tuuina atu iā Etoma. 7 O le a ou auina atu se afi i pā o Kasa, ma e faatamaʻia ai ona maota. 8 O le a ou faaumatia o lē e nofo mai i Asetota, ma lē e uuina le tootoo mai i Asekelona; ou te faasaga loʻu lima iā Ekerona, e fano foʻi ē o totoe i Filisitia,” ua fetalai mai ai le Alii Pule Silisili Ese o Ieova.’

9 “O le fetalaiga lenei a Ieova, ‘Ona o fouvalega e tolu a Turo, e fā foʻi, ou te lē liliuese ai i lona faasalaga, auā na latou tuuina atu se aofaʻiga atoa o pagota iā Etoma, ma e latou te leʻi manatua foʻi le feagaiga a uso. 10 Ou te auina atu se afi i pā o Turo, ma e faatamaʻia ai ona maota.’

11 “O le fetalaiga lenei a Ieova, ‘Ona o fouvalega e tolu a Etoma, e fā foʻi, ou te lē liliuese ai i lona faasalaga, auā na ia tuliloaina lona lava uso i le pelu, ma talu ai na ia gaoioi e aunoa ma le alofa mutimutivale, ua ia saeia pea mea i lona ita; ua ia tausisi pea foʻi i lona toʻatamaʻi. 12 O le a ou auina atu se afi i Timanu, ma e faatamaʻia ai ʻolo o Posara.’

13 “O le fetalaiga lenei a Ieova, ʻ“Ona o fouvalega e tolu a le fanauga a Amoni, e fā foʻi, ou te lē liliuese ai i lona faasalaga, auā na latou faatiauina fafine totō o Kiliata, ina ia faalautele atu ai o latou laueleele. 14 O le a ou auina atu se afi i le pā o Rapa, ma e faatamaʻia ai ona maota, ma le alaga o le taua i le aso o le taua, ma le matagi malosi i le aso o le afā. 15 E ave faapagota lo latou tupu, o ia atoa ma ona perenise,” ua fetalai mai ai Ieova.’

Amosa  2 : 1 - 16

2 “O le fetalaiga lenei a Ieova, ʻ“Ona o fouvalega e tolu a Moapi, e fā foʻi, ou te lē liliuese ai i lona faasalaga, auā ua ia susunuina ivi o le tupu o Etoma ina ia maua ai le namu. 2 Ou te auina atu se afi i Moapi, ma e faatamaʻia ai maota o Kiriota; e oti ai foʻi Moapi i le vāvāō ma le alaga o le taua, ma le ilia o le pū. 3 Ou te faaumatia le faamasino mai i Moapi, ou te fasiotia foʻi ona perenise faatasi ma ia,” ua fetalai mai ai Ieova.’

4 “O le fetalaiga lenei a Ieova, ‘Ona o fouvalega e tolu a Iuta, e fā foʻi, ou te lē liliuese ai i lona faasalaga, ona ua latou teena le tulafono a Ieova, ma ua latou lē tausia ana poloaʻiga; a ua faasesēina i latou i pepelo na savavali ai o latou augātamā, ma na see ese ai pea i latou. 5 Ou te auina atu se afi i Iuta, ma e faatamaʻia ai maota o Ierusalema.’

6 “O le fetalaiga lenei a Ieova, ‘Ona o fouvalega e tolu a Isaraelu, e fā foʻi, ou te lē liliuese ai i lona faasalaga, auā ua latou faatau atu se tagata amiotonu mo na o ni siliva, ua faatau atu foʻi se tagata mativa mo le na o se pea seevae tosotoso. 7 Ua latou naunau lava ina ia oo le efuefu i ulu o tagata faatauvaa; ua latou faaliliuese le ala o tagata agamalu; o le tamāloa ma lona tamā ua ō i le teine e toʻatasi, ina ia faalumaina ai loʻu igoa paia. 8 O ofu na aumaia e faamau ai se aitalafu, ua latou taooto ai i tafatafa ane o fata faitaulaga uma; o le uaina na faatauina mai i tupe a i latou na faasalaina, ua latou feinu ai i le fale o o latou atua.’

9 “‘A o aʻu, na ou faaumatia le tagata Amorī ona o loʻu nuu, o lona umī e pei o le laau o le arasi, o lē na malosi e pei o laau maualuluga; na ou faaumatia foʻi ona fua i luga ma ona aa i lalo. 10 O aʻu foʻi, na ou aumaia outou mai i le atunuu o Aikupito, na ou taʻitaʻiina outou i le toafa i tausaga e fā sefulu, ina ia fai mo outou le laueleele o tagata Amorī. 11 Na ou faatūina aʻe nisi o o outou atalii e fai ma perofeta, ma nisi o o outou tauleleʻa e fai ma Naseri. Le fanauga a Isaraelu e, pe sa lē tatau ea ona tutupu o ia mea?’ ua fetalai mai ai Ieova.

12 “‘Ae na outou avatu pea uaina i tagata Naseri ina ia feinu ai, ma na outou tuu atu le poloaʻiga i le ʻauperofeta e faapea: “E sa ona outou faia ni valoaga.” 13 O lenei, ou te lūlūina le laueleele i lalo ifo o outou, e pei ona lūlūina o le taavale toso ua tumu i fatu mai i se faaputuga o fatu faatoʻā seleseleina. 14 E fano foʻi le mea e sola atu i ai le tagata saoasaoa, e lē faateleina e lē ua malosi lona malosi, o le toa foʻi na te lē faasaoina lona lava ola. 15 E lē tumau o lē na te uu le ʻaufana, e lē faasaoina o lē ua saoasaoa tele ona vae, e lē faasaoina foʻi e lē e tiʻetiʻe solofanua lona lava ola. 16 A o le toa ua lototele, e sola lē lavalavā o ia i lea lava aso,’ ua fetalai mai ai Ieova.”

Amosa  3 : 1 - 15

3 “Le fanauga a Isaraelu e, inā faalogo mai ia i upu nei a Ieova e faatatau iā te outou, e faatatau foʻi i le nuu atoa na ou aumaia mai i le atunuu o Aikupito, e faapea, 2 ‘Ua na o outou ua ou iloa mai i aiga uma o le lalolagi. O le mea lea ou te faasala ai iā te outou ona o a outou mea sesē uma.

3 “‘Pe e savavali faatasi ea se toʻalua, pe e leʻi feiloaʻi muamua ma fai sa laʻua fuafuaga? 4 Pe e tagi leotele ea le leona i le vaomatua pe a leai se manu na te puʻea? Pe e lagona ea le leo o se leona taanoa mai i le mea e nofo ai, pe afai e na te lē o puʻea se mea? 5 Pe e paʻū ea se manulele i se mailei i luga o le laueleele, pe afai e leai se mailei mo ia? Pe e alu aʻe ea se mailei mai i le laueleele, pe afai e lē puʻea se mea? 6 Pe a ilia se pū i le aai, pe e lē gatete ai ea tagata? Pe a tupu se malaia i le aai, pe e lē o Ieova ea na māfua ai? 7 Auā e lē faia lava e le Alii Pule Silisili Ese o Ieova se mea, seʻi vaganā ua ia faaali atu ana mataupu faalilolilo i ana auauna, o le ʻauperofeta. 8 Ua iai se leona o loo tagi leotele! O ai ea sē e lē fefe ai? Ua fetalai mai le Alii Pule Silisili Ese o Ieova! O ai sē e lē faia ni valoaga?’

9 “‘Ia outou faasilasila atu i luga o maota o Asetota ma maota i le atunuu o Aikupito, ma faapea atu: “Ia faapotopoto mai faasaga i mauga o Samaria, ma vaai i le tele o mea faalētonu i ona lotolotoi, ma faiga taufaasesē o loo iai iā te ia. 10 Ae ua latou lē iloa fai le mea ua tonu,” ua fetalai mai ai Ieova, “o i latou na o ē ua faaputu faiga sauā ma mea na faoa faamalosi i o latou maota.”’

11 “O lea, o le fetalaiga lenei a le Alii Pule Silisili Ese o Ieova, ‘O loo fealuaʻi le fili i le laueleele, o le a ia faatoʻilaloina lou malosi, o le a vetea foʻi ou maota.’

12 “O le fetalaiga lenei a Ieova, ‘E pei ona seʻi ese e le leoleo mamoe mai i le gutu o le leona o ni vae se lua ma se fasi taliga, e faapea foʻi ona seʻi ese e le fanauga a Isaraelu i latou o loo nonofo i Samaria i se sofa manaia, ma se nofoa umi mai i Tamaseko.’

13 “‘Ia outou faalogo ma avatu se molimau i le aiga o Iakopo,’ ua fetalai mai ai le Alii Pule Silisili Ese o Ieova le Atua o ʻau. 14 ‘Auā o le aso ou te faasalaina ai Isaraelu ona o a latou fouvalega iā te ia, ou te taui atu ai foʻi i fata faitaulaga o Peteli; e aveesea foʻi seu o le fata faitaulaga, ma paʻuʻū ai i le eleele. 15 Ou te lepetia i lalo le fale mo le tau mālūlū atoa ma le fale mo le tau māfanafana.’

“‘E faatamaʻia fale e fai i nifo elefane, e faatamaʻia foʻi fale e tele,’ ua fetalai mai ai Ieova.”

Amosa  4 : 1 - 13

4 “Povi fafine o Vasana e, ia outou faalogo mai i lenei upu, o ē o loo i mauga o Samaria, o ē o loo taufaasesē i tagata faatauvaa, o ē ua tuʻimomomoina i latou o ē e matitiva, o ē foʻi ua fai atu i a latou tane, ‘Ia aumai iā i matou se mea e matou te feinu ai!’ 2 Ua tautō le Alii Pule Silisili Ese o Ieova i lona paia, ʻ“Faauta! O le a oo mai iā te outou aso, o le a ia sisiina aʻe ai outou i luga i mātau a lē e fasi manu ma o outou tua i mātau iʻa. 3 O le a outou ō atu i vaega malepe o le pā, e taʻitasi ma alu saʻo i ona luma; o le a lafoina outou i fafo i Hamono,” ua fetalai mai ai Ieova.’

4 “‘Ia outou ō mai i Peteli ma solitulafono ai. Ia faatele solitulafono i Kilikala; ia aumai a outou taulaga i le taeao; ma ia aumai a outou sefuluaʻi i le aso lona tolu. 5 Le fanauga a Isaraelu e, ia faamū se taulaga faafetai mai i mea ua faafefeteina, ia faasilasila atu ma talaʻi atu ia taulaga tauofo, auā o le mea lea ua outou fiafia tele i ai,’ ua fetalai mai ai le Alii Pule Silisili Ese o Ieova.

6 “‘O aʻu foʻi, na ou avatu iā te outou nifo mamā i o outou aai uma, ma le oge i meaʻai i mea uma tou te nonofo ai; ae e tou te leʻi foʻi mai lava iā te aʻu,’ ua fetalai mai ai Ieova.

7 “‘A o aʻu, na ou taofia le totō ifo o timuga iā te outou a o toe tolu masina oo i le seleselega; ma na ou faatotō ifo le timu i le tasi aai, ae ou te leʻi faatotō ifo le timu i le isi aai. E oo le timu i le tasi fanua ae ou te leʻi faatotō ifo le timu i le isi fanua ma mago ai. 8 Ona ō atu lea ma le vaivai o aai e lua pe tolu i le aai e tasi ina ia feinu ai, ae e leʻi malilie i latou; ae e tou te leʻi foʻi mai lava iā te aʻu,’ ua fetalai mai ai Ieova.

9 “‘Na ou taia outou i le matagi vevela ma le polopologā. Na faateleina a outou togālaau ma a outou togāvine, ae na faatamaʻia e katepila a outou laau o le mati ma a outou laau o le olive; ae e tou te leʻi foʻi mai lava iā te aʻu,’ ua fetalai mai ai Ieova.

10 “‘Na ou auina atu iā te outou se mala e pei ona iai i Aikupito. Na ou fasiotia ou tauleleʻa i le pelu, ma aveeseina a outou solofanua. Na ou faaoo aʻe i o outou isu le elo o le mea na iai o outou faleʻie; ae e tou te leʻi foʻi mai lava iā te aʻu,’ ua fetalai mai ai Ieova.

11 “‘Na ou faatafunaina outou e pei ona faatafunaina e le Atua o Sotoma ma Komoro. Na pei outou o le ogālaau ua seʻi ese mai i le afi; ae e tou te leʻi foʻi mai lava iā te aʻu,’ ua fetalai mai ai Ieova.

12 “Isaraelu e, o le mea lenei ou te faia iā te oe. Talu ai o le a ou faia lenei mea iā te oe, Isaraelu e, inā sauni ia e fetaiaʻi ma lou Atua. 13 Faauta! o Lē na faia mauga ma Lē na foafoaina le matagi, ma o Lē foʻi e na te taʻu atu i tagata ona manatu, o Lē na te liua le vaveao i le pōuliuli, o Lē foʻi e savali i mea aupito maualuluga o le lalolagi, o Ieova le Atua o ʻau, o lona igoa lea.”

Amosa  5 : 1 - 27

5 “Le aiga o Isaraelu e, inā faalogo mai ia i le upu ou te saunia mo outou, o se pese o auēga:

 2 “Ua paʻū le taupou o Isaraelu;

E lē mafai ona toe tū i luga.

Ua tuulafoaʻiina o ia i lona lava laueleele;

E leai se isi na te faatulaʻi iā te ia.

3 “O le fetalaiga lenei a le Alii Pule Silisili Ese o Ieova e faapea, ‘O le aai ua ō atu ma le toʻaafe i le taua, e na o le toʻaselau e totoe; a o le aai e ō atu ma le toʻaselau, e na o le toʻasefulu e totoe i le aiga o Isaraelu.’

4 “Auā o le fetalaiga lenei a Ieova i le aiga o Isaraelu, ‘Saʻili mai ia iā te aʻu ma ola ai. 5 Aua le saʻili i Peteli, aua tou te ō atu i Kilikala, aua tou te sopoʻia tuaoi ina ia oo i Peresepa; auā o le a ave faapagota Kilikala; o Peteli foʻi o le a avea ma mea e iai le mana faataulāitu. 6 Le aiga e o Iosefa, inā saʻili ia iā Ieova ma ola ai, neʻi gaoioi o ia e pei o se afi ma faatafunaina ai, neʻi aunoa foʻi Peteli ma se isi e na te tineia ai, 7 o outou o ē ua liliu le faamasinotonu i le laau oona, o ē foʻi ua lafo i lalo le amiotonu. 8 O Lē na faia le faaputuga fetu o Kima ma le faaputuga fetu o Kisila, o Lē o loo liua le pogisa i le malamalama o le taeao, o Lē foʻi ua faapogisaina le ao e pei o le pō, o Lē o loo valaau i le vai o le sami ina ia liligi ifo e ia i luga o le eleele, o Ieova o lona suafa lea; 9 o lē na te vave faaoo le faatafunaina i luga o lē ua malosi, e oo foʻi le faatafunaga i se aai malupuipuia.

10 “‘Ua latou ʻinoʻino i lē ua aʻoaʻi atu i le faitotoʻa o le aai, ma ua latou inosia o lē e tautala i le mea saʻo. 11 O lenei foʻi, talu ai ua outou tāpā faamalosi fua o faaeleeleaga a le tagata faatauvaa e totogi ai lona faaaogāina o le laueleele, ma ua e aumai pea le lafoga o fatu mai iā te ia; ua outou faia fale i maa ua tipiina, ae e tou lē nonofo ai pea; na outou totōina togāvine mananaia ae e tou te lē inu ai pea i uaina mai i ia mea. 12 Auā ua ou iloaina le tele o au fouvalega ma le mataʻutia o a outou agasala, o outou o ē ua feita i lē ua amiotonu, o outou ua talia tupe ia natia ai se mea sesē, ma ē ua lē avatua le faamasinogatonu i tagata matitiva i le faitotoʻa o le aai. 13 O lea, o lē ua iai le tofā mamao o le a lē pisa, auā e matuā mataʻutia lava lea taimi.

14 “‘Ia saʻili i le lelei ae e lē o le leaga, ina ia outou ola ai pea; ma ina ia faatasi ai Ieova le Atua o ʻau ma outou, e pei ona outou fai mai ai. 15 Ia ʻinoʻino i le leaga ae naunau i le lelei, ma ia outou faatumau le faamasinotonu i le faitotoʻa o le aai. Atonu o le a alofa mai ai Ieova le Atua o ʻau i ē o totoe o Iosefa.’

16 “O lea, o le fetalaiga lenei a Ieova le Atua o ʻau, o Ieova lava, ‘O le a iai le tagiauē i nofoaga faitele uma ma auala uma, o le a faapea mai tagata: “Oi auē! Oi auē!” latou te valaau i le faifaatoʻaga ia faavauvau, ma ia tagiauē o ē ua iai le poto masani e faia auēga.’ 17 ‘O le a iai le tagiauē i togāvine uma; auā ou te ui atu iā te oe,’ ua fetalai mai ai Ieova.

18 “‘Oi talofa i ē ua mananaʻo tele i le aso o Ieova! O le ā le mea tou te faatalitalia e tupu i le aso o Ieova? O le a pogisa lea aso, e leai se malamalama, 19 e pei ona sola o se tagata ona o le leona, ae e fetaui ma le pea; e pei foʻi ona alu atu o ia i le fale ma faalagolago lona lima i le puipui, ae ū e le gata. 20 Pe e lē o le aso ea o Ieova o le pōuliuli ae e lē o le malamalama; ma pe e lē o iai ea le pogisa tele, ae e lē o le pupula? 21 Ua ou ʻinoʻino, ua ou teena a outou tausamiga, ma ou te lē fiafia foʻi i le manogi o a outou fonotaga paia. 22 Afai tou te fai taulaga iā te aʻu i taulaga mū,* ou te lē fiafia lava i na meaalofa i taulaga, ma ou te lē vaai ifo foʻi i a outou taulaga faifaatasi i manu pepeti. 23 Ia aveese mai iā te aʻu le taalili o au pese; ia aua neʻi ou faalogo foʻi i le leo mālie o au meafaifaaili e iai uaua. 24 A ia tafe ifo le faamasinotonu e pei o vai, ma le amiotonu e pei o vai e tafe tetele pea lava. 25 Le aiga o Isaraelu e, pe na outou aumaia ea taulaga ma taulaga i meaalofa iā te aʻu i le toafa, mo tausaga e fā sefulu? 26 O le a outou ave Satuka lo outou tupu ma Kiuna o a outou faatusa ia, o lo outou atua le fetu, lea na outou faia mo outou lava. 27 Ou te tuua outou ia ave faapagota i tala atu o Tamaseko,’ ua fetalai mai ai lē e ona le suafa o Ieova, o le Atua o ʻau.”

^ Amo. 5:22 O lenei taulaga na faaumatia atoa i le afi.


Amosa  6 : 1 - 14

6 “Oi talofa iā i latou ua faifaimālie i Siona ma ē ua lagona le saogalemu i le mauga o Samaria! O i latou o tagata aloaʻia o atunuu, ma ua ō atu le aiga o Isaraelu iā i latou. 2 Ia outou ō atu i Kalene ma vaavaai i ai; ma ō atu i Amato o loo nonofo ai le toʻatele, ma ō ifo i Kata i Filisitia. Pe e sili atu nei malo nai lo o ou malo, pe e tetelē foʻi o latou laufanua nai lo o outou laufanua? 3 Pe e tou te faagalogalo ea le aso mataʻutia, pe e tou te faataga ea foʻi sauāga e mau i lo outou lotolotoi? 4 O outou o ē ua taooto i sofa ua faia i nifo elefane, ma taooto faaloloa i o outou nofoa uumi, o loo aai foʻi i mamoe poʻa o le lafu, ma povi poʻa taanoa pepeti; 5 ua latou fatu ni pese e ōgatusa ma meafaifaaili e iai uaua; ua latou fausia foʻi a latou lava laau pese e pei o Tavita; 6 ua inu a latou uaina i ipu tetele, ua uu o latou tino i le uu e sili ona lelei, ma ua lē mamaʻi i latou ona o le mala o Iosefa.

7 “O le mea lea o le a ave faapagota ai i latou, e muamua atu i latou i ē o le a ave faapagota, e mavae atu foʻi le taimi fiafia o ē na taooto faaloloa.

8 “‘Ua tautō le Alii Pule Silisili Ese o Ieova iā te ia lava,’ ua fetalai mai ai Ieova le Atua o ʻau, ʻ“Ua ou ʻinoʻino i le mitamitaga o Iakopo, ua ou inosia foʻi ona maota ma ou te tuuina atu le aai ma mea uma ua iai i ona fili. 9 Afai e totoe tagata e toʻasefulu i se fale, e latou te oti ai lava. 10 O le a ave taʻitasi i latou e le uso o lona tamā, ma susunuina taʻitasi i latou. O le auala lea e na te aumaia ai ponaivi mai i le fale. O le a ia fai atu i so o se isi o loo i le ogatotonu o le fale, ‘Po o iai pea nisi ma oe?’ Ona faapea mai lea o ia, ‘E leai se isi!’ Ae e faapea atu o ia, ‘Ia fifilemu! Auā e lē o le taimi lenei e taʻua ai le suafa o Ieova.’”

11 “‘Auā pe a poloaʻi mai Ieova, o le a taia e ia le fale telē ina ia solo i lalo ma lepetia ai le tamaʻi fale.

12 “‘Pe e taufetuli ea solofanua i mea papa, pe e suatia ea foʻi e se tagata le mea papa i povi? Auā ua outou liua le faamasinotonu i le laau e oti ai, ma le fua o le amiotonu i le laau oona, 13 o outou o ē ua fiafia i se mea e lē o iai; o ē ua faapea mai: “Pe e lē o lo tatou malosi ea na maua ai nifo* mo i tatou lava?” 14 Faauta foʻi! Le aiga o Isaraelu e, ou te faatulaʻi se nuu e faasagatau atu iā te outou, o le a latou sauāina outou e amata mai i le mea e ulu atu ai i Amato seʻia oo i le vanu o Arapa,’ ua fetalai mai ai Ieova le Atua o ʻau.”

^ Amo. 6:13 E masani ona faaaogā e le Tusi Paia le nifo po o le seu o le manu e fai ma faailoga o le malosi po o le pule.


Amosa  7 : 1 - 17

7 O le mea lenei na faailoa mai e le Alii Pule Silisili Ese o Ieova iā te aʻu, faauta! ua ia aauina atu se ʻau tele o sē akerise i le faatoʻā amata ona tutupu aʻe o fatu na lūlūina i le taimi mulimuli. Vaai foʻi! o fatu ia na totō mulimuli ina ua mavae le seleselega o le mutia a le tupu. 2 Ina ua uma ona ʻaina e sē akerise o vao itiiti o le laueleele, ona ou fai atu lea: “Faamolemole, Ieova e le Alii Pule Silisili Ese, ia faamagalo mai. O ai o le a tulaʻi mai iā Iakopo? Auā e itiiti o ia!”

3 Ua suia le faaiʻuga a Ieova i lenei mea. “E lē tupu lea mea,” ua fetalai mai ai Ieova.

4 O le mea lenei ua faailoa mai e le Alii Pule Silisili Ese o Ieova iā te aʻu, faauta! ua valaau atu le Alii Pule Silisili Ese o Ieova mo se finauga e ala i le afi; ma ua faatamaʻia ai le vai loloto ma faatamaʻia ai le fasi fanua. 5 Ona ou fai atu lea: “Faamolemole, Ieova e le Alii Pule Silisili Ese, aua le faia. O ai o le a tulaʻi mai o Iakopo? Auā e itiiti o ia!”

6 Ua suia le faaiʻuga a Ieova i lenei mea. “E lē tupu lea mea,” ua fetalai mai ai le Alii Pule Silisili Ese o Ieova.

7 O le mea lenei ua ia faailoa mai iā te aʻu, vaai! o loo tū Ieova i luga o se pā na fausia mai i se fua e tautau,* ma ua iai se fua e tautau i lona lima. 8 Ona fetalai mai lea o Ieova iā te aʻu: “Amosa, o le ā le mea ua e vaai atu i ai?” Ua ou tali atu: “O le fua e tautau.” Ua toe fetalai mai Ieova: “Ou te tuuina le fua e tautau i le lotolotoi o loʻu nuu o Isaraelu. Ou te lē toe faapalepale iā i latou. 9 O le a faatafunaina mea maualuluga o Isaako, o le a faatamaʻia malumalu o Isaraelu; ma ou te tulaʻi atu ma le pelu i le aiga o Ierepoamo.”

10 Ua aauina atu e Amasia le ositaulaga o Peteli se feʻau iā Ierepoamo le tupu o Isaraelu e faapea: “Ua faufau leaga Amosa faasaga iā te oe i le lotolotoi o le aiga o Isaraelu. Ua lē lavā e tagata o le atunuu ona onosaia ana upu uma. 11 Auā o le tala lenei a Amosa, ‘E oti Ierepoamo i le pelu; e ave faapagota foʻi Isaraelu mai i lo latou laueleele.’”

12 Ona faapea mai lea o Amasia iā Amosa: “O lē e faamatalaina faaaliga, ia e alu ma tamoʻe atu i le laueleele o Iuta, ia ʻai ai i meaʻai i inā ma fai ai au valoaga. 13 Ae aua e te toe faia ni valoaga i Peteli, ona o le malumalu lea o le tupu ma le maota o le malo.”

14 Ua tali atu Amosa iā Amasia: “E lē o aʻu o se perofeta po o se atalii o se perofeta; a o lē e tausi manu ma o lē e tausia mati o laau o le sukamoru. 15 Ae na aumaia aʻu e Ieova mai i le mulimuli atu i le lafu, na fetalai mai foʻi Ieova iā te aʻu, ‘Ia alu ma fai valoaga i loʻu nuu o Isaraelu.’ 16 O lenei, inā faalogo mai ia i le afioga a Ieova, ‘Po ua e fai mai ea: “Aua neʻi e faia ni valoaga e tetee atu ai iā Isaraelu, ma aua foʻi neʻi faia ni upu e tetee atu ai i le aiga o Isaako”? 17 O lea, o le fetalaiga lenei a Ieova: “O le a fai lau avā ma fafine talitane i le aai. O le a feoti i le pelu ou atalii ma ou afafine. Ae o le a vaevaeina lou laueleele i le maea e fua ai mea. A o oe, o le a e oti i laueleele lē mamā; o Isaraelu foʻi, o le a ave faapagota mai i lo latou lava laueleele.”’”

^ Amo. 7:7 O lenei meafaigaluega o se fua e tautau i se maea ma e faaaogā e iloa le saʻo o se mea e tu saʻo. O le upu Peretania o le plummet.


Amosa  8 : 1 - 14

8 O le mea lenei ua faailoa mai e le Alii Pule Silisili Ese o Ieova iā te aʻu, faauta! ua iai se ato o fualaau ʻaina o le tau māfanafana. 2 Ona ia fetalai mai lea: “Amosa, o le ā le mea ua e vaai i ai?” Ua ou tali atu: “O se ato o fualaau ʻaina o le tau māfanafana.” Ua toe fetalai mai Ieova iā te aʻu: “Ua oo mai le iʻuga o loʻu nuu o Isaraelu. Ou te lē toe faapalepale iā i latou. 3 ‘E fai lava ma tagiauē pesega o le malumalu i lea aso,’ ua fetalai mai ai le Alii Pule Silisili Ese o Ieova. ‘O le a iai le tele o tino o tagata oti. I mea uma lava o le a lafoaʻiina ai i fafo ia tino, ia soia le pisa!’

4 “Ia outou faalogo mai i lenei mea, o outou o loo taumafai e faaumatia o lē e mativa, ina ia lē toe iai ni tagata agamalu i le laueleele, 5 o loo faapea ane, ‘O afea o le a mavae atu ai le masina faatoʻā vaaia ma tatou faatau atu ai meaʻai?* O afea foʻi e uma ai le sapati ina ia tatou faatau atu ai meaʻai; ia faaitiitia ai le fua o le efa ma faatele ai le sekeli, ma ia faasesē ai le fua faatautau ina ia pepelo ai; 6 ia faatau mai ai tagata faatauvaa i siliva, ma se tagata mativa i le tau o se pea seevae tosotoso, ma ia tatou faatau atu ai meaʻai leaga?’

7 “Ua tautō Ieova iā te ia lava, o le Mamalu lea o Iakopo, ‘Ou te lē faagaloina a latou galuega uma. 8 Pe e lē o le mea ea lea o le a gatete ai le laueleele, ma faavauvau ai o ē uma e nonofo ai; o le a alu aʻe lava le laueleele atoa e pei o le Vaitafe o le Naila, e fesouaʻiina ma toe magoto ifo e pei o le Vaitafe o le Naila o Aikupito?’

9 “‘O lea aso, ou te faagotoina ai le lā i le aoauli, ma ou te faapouliuligia le laueleele i le ao malamalama,’ ua fetalai mai ai le Alii Pule Silisili Ese o Ieova. 10 O le a ou liua i le faavauvau a outou tausamiga ma a outou pesega i se pese o auēga, ou te tuu ʻie talatala i sulugātiti uma ma o le a sele mamā ulu uma; ou te faia lea mea e pei o le faavauvau mo se atalii e toʻatasi, ma o le iʻuga o le aso vale lea.’

11 “‘Faauta foʻi! O le a oo mai aso,’ ua fetalai mai ai le Alii Pule Silisili Ese o Ieova, ‘ou te auina atu ai le oge i le laueleele, o le oge e lē i meaʻai, ma le galala e lē i le vai, a o le fia faalogologo i afioga a Ieova. 12 O le a latou tautevateva mai i le tasi sami i le isi sami, mai i le itu i mātū e oo i le mea e oso aʻe ai le lā. O le a latou feofeoaʻi solo a o latou saʻiliʻili atu mo le afioga a Ieova, ae e latou te lē mauaina. 13 O lea aso, o le a matapogia ai teine muli aulelei, e faapea foʻi i tane talavou ona o le fia feinu; 14 o i latou ua tautō i atua sesē* o Samaria, ma lē e fai mai: “Tanu e! O loo ola lou atua,” ma “O loo ola foʻi le ala o Peresepa!” O le a latou paʻuʻū ma o le a latou lē toe tutulaʻi mai.’”

^ Amo. 8:5 Atonu o saito po o karite.


^ Amo. 8:14 I le gagana Eperu, “o i latou ua tautō i le nofosala.”


Amosa  9 : 1 - 15

9 Ua ou iloa Ieova ua afio i luga aʻe o le fata faitaulaga, ma ua ia fetalai mai: “Ia tā le pito i luga o le poutū, ina ia lūlū ai faavae. Ia tā ese pito i luga o poutū uma. A o ē o totoe o le nuu, ou te fasiotia i le pelu. E lē taulau se tasi o i latou e sola, e lē sao foʻi se isi e sola. 2 Afai latou te eli i le Tuugamau* ina ia lalafi ai, e aumaia i latou mai i lea mea e loʻu lima; afai latou te ō aʻe i le lagi, ou te ave ifo i latou mai i lea mea. 3 Afai latou te lalafi i le tumutumu o Karamelu, ou te matuā suʻesuʻe i lea mea ma maua ai i latou. Afai foʻi latou te lalafi mai i oʻu luma i le ilititai o le sami, ou te faatonuina le gata i lea mea ona ūina ai lea o i latou e ia. 4 Afai e ave faapagota i latou i luma o o latou fili, o le a ou faatonuina le pelu i lea mea ma fasioti ai i latou; ou te faasaga atu iā i latou ina ia malaia ai, ae e lē ina ia manuia ai. 5 O le Alii Pule Silisili Ese o Ieova o ʻau, o Lē ua paʻi i le laueleele ma liusuavai ai; o le a faavauvau o ē uma e nonofo ai; o le a alu aʻe le laueleele atoa e pei o le Vaitafe o le Naila ma e magoto ifo e pei o le Vaitafe o le Naila o Aikupito.

6 “‘O Lē ua fausia ana faasitepu e agaʻi i le lagi, ma ana fausaga i luga o le lalolagi na ia faavaeina; o lē foʻi o loo valaau i vai o le sami, ina ia liligi ifo e ia i le fogāeleele, o Ieova o lona suafa lea.’

7 “‘Le fanauga a Isaraelu e, po ua lē pei ea outou o atalii o Kuso iā te aʻu?’ ua fetalai mai ai Ieova. ‘Pe na ou lē aumaia ea Isaraelu mai i le atunuu o Aikupito, o tagata Filisitia mai i Kereta, ma Suria mai i Kiri?’

8 “‘Faauta foʻi! Ua silasila le Alii Pule Silisili Ese o Ieova i le malo agasala, ma e na te faaumatia lava mai i le fogāeleele. Peitaʻi, ou te lē matuā faaumatia le aiga o Iakopo,’ ua fetalai mai ai Ieova. 9 ‘Auā faauta! Ou te poloaʻi atu, o le a ou lūlūina le aiga o Isaraelu i atunuu uma, e pei ona lūlūina e se tasi i le faamamā ina ia lē paʻū ai se maamaa i le laueleele. 10 E feoti i latou i le pelu, o tagata agasala uma o loʻu nuu, o ē o loo faapea ane: “E lē taitai latalata mai le mala iā i tatou pe e oo mai iā i tatou.”’

11 “‘O lea aso, o le a ou faatūina ai le faleʻie o Tavita ua paʻū, ma ou toe faaleleia o mea ua lepetia. Ou te toe atiaʻe ana mea ua faatafunaina, ma ou toe fausiaina e pei o aso ua mavae, 12 ina ia fai mo i latou mea o totoe o Etoma, ma nuu uma ua faaigoaina i loʻu igoa,’ ua fetalai mai ai Ieova, o lē ua faia lenei mea.

13 “‘Faauta! O le a oo mai aso,’ ua fetalai mai ai Ieova, ‘e aulia atu ai e lē e suatiaina le fanua o lē e seleseleina fuata, e aulia atu foʻi e lē e soli vine o lē e lūlū fatu; ma e sisina ifo le uaina suamalie i mauga, e liusuavai foʻi aʻega. 14 O le a ou toe aumaia o ē na ave faapagota o loʻu nuu o Isaraelu, o le a latou toe fausia aai na faatafunaina ma nonofo ai, e totō foʻi togāvine ma feinu i le uaina mai i ia mea, e fai foʻi togālaau ʻaina ma aai ai i o latou fua.’

15 “‘O le a ou totōina i latou i lo latou laueleele, ma o le a lē toe liaʻiina i latou mai i lo latou laueleele na ou avatu iā i latou,’ ua fetalai mai ai Ieova lou Atua.”

^ Amo. 9:2 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


Opetaia 1 - 21


Opetaia


1 O le faaaliga a Opetaia:

O le fetalaiga lenei a le Alii Pule Silisili Ese o Ieova e faatatau iā Etoma: “Ua tatou faalogo i se tala mai iā Ieova, ma ua auina atu foʻi se avefeʻau i atunuu, ‘Tulaʻi ia outou, seʻi o tatou sii atu i ai le taua.’”

2 “Faauta! Ua ou faia oe ia faatauvaa i atunuu. Ua matuā inosia lava oe. 3 O le faamaualuga o lou loto ua faasesēina ai oe, o oe o lē e nofo i mea malupuipuia  o le papa, e maualuga le mea e nofo ai o ia, ma ua faapea ifo i lona loto, ‘O ai sē e na te ave ifo aʻu i lalo i le eleele?’ 4 Afai e te faia lou nofoaga ia maualuga e pei o le aeto, pe faia foʻi lou faamoega i fetu, ou te ave ifo oe i lalo mai i lenā mea,” ua fetalai mai ai Ieova.

5 “Ana ō atu iā te oe ni tagata gaoi, pe ana ō atu foʻi ni ʻaufaomea i le pō, pe e matuā faatamaʻia ai oe? Pe e latou te lē gaoia ea e na o mea latou te manaʻomia? Ana ō atu iā te oe o ē e tau vine, pe e latou te lē faatotoeina ai ea ni nai vine ina ia aoina? 6 Ua matuā suʻesuʻeina lava le fanau a Esau! Ua matuā saʻilia foʻi ana oloa ua natia! 7 Ua latou tuli lava oe e oo i le tuaoi. Ua faasesēina oe e tagata uma o ē sa osi feagaiga ma oe. Ua manumalo iā te oe tagata na nonofo filemu ma oe. E tuu e i latou e aai faatasi ma oe se upega e fai ma mailei iā te oe, e pei o oe o sē e leai se faautaga loloto. 8 Pe e lē o le mea ea lea o le a tupu i lenā aso?” ua fetalai mai ai Ieova.

“Ou te faaumatia o ē e atamamai i Etoma, ma le faautaga loloto i vaega maugā o Esau. 9 Timanu e, e atuatuvale ou tagata totoa, talu ai o le a faaumatia i latou i vaega maugā o Esau, auā o le a fasiotia i latou taʻitoʻatasi. 10 Talu ai faiga sauā i lou uso o Iakopo, o le a ufitia oe i le mā ma o le a faaumatia foʻi oe e faavavau. 11 O le aso sa e tūtū ai ma vaavaai ane, o le aso sa ave faapagota ai e tagata ese ana ʻautau, ma ulu atu ai tagata mai i isi atunuu i faitotoʻa o ona pā, ma latou faia le vili mo Ierusalema, na pei ai foʻi oe o se tasi o i latou.

12 “Ae ua lē tatau ona e vaavaai atu ma le lotofiafia i le aso leaga o lou uso, o le aso o lona puapuaga; ua lē tatau foʻi ona e olioli ona o atalii o Iuta i le aso o lo latou faaumatiaga; ua lē tatau ona e tautala faamaualuga i le aso o lo latou puapuaga. 13 Ua lē tatau ona e ulu atu i le faitotoʻa o le pā o loʻu nuu i le aso o lo latou malaia. O oe foʻi, ua lē tatau ona e autilo atu i lona puapuaga i le aso o lona malaia; ua lē tatau foʻi ona tuu atu lou lima i ana oloa i le aso o lona malaia. 14 Ua lē tatau ona e tū i magāala ina ia faaumatia ona tagata ua sosola; ma ua lē tatau foʻi ona e avatua ona tagata ua faasaoina i ona fili i le aso o le puapuaga. 15 Auā ua latalata mai le aso o Ieova faasaga i atunuu uma. E faia iā te oe, e pei ona e faia iā te ia. E toe iʻu atu lava i luga o lou ulu mea na e faia. 16 E pei ona outou feinu i loʻu mauga paia, e faapea foʻi ona feinu pea atunuu uma. O le a latou feinu ma folo faatopetope le ipu o le toʻasā o le Atua, ma avea i latou e peiseaʻī e leʻi feola mai.

17 “O le a iai i le Mauga o Siona o ē e sosola, ma e avea o se mea paia; o le aiga foʻi o Iakopo e fai mo i latou lava, o a latou lava mea. 18 E fai le aiga o Iakopo ma afi, e fai le aiga o Iosefa ma afi mumū, e fai foʻi le aiga o Esau ma tagutugutu o saito; e ao ona latou faamū ma faatamaʻia i latou. E leai foʻi se tasi e faasaoina i le aiga o Esau; auā ua fetalai mai ai Ieova. 19 E fai mo i latou Nekepi, e oo foʻi i le vaega maugā o Esau, o Sefila, ma Filisitia. E fai mo i latou fanua o Efaraima ma fanua o Samaria, ae e fai Kiliata mo Peniamina. 20 A o ē e ave faapagota mai i tua o lenei mea maupuʻepuʻe, o le fanauga a Isaraelu ia, o le a fai mo i latou mea ua i tagata Kanana e oo i Sarefata. O ē e ave faapagota o Ierusalema, o i latou ia o iai i Sefarata e fai mo i latou aai o Nekepi.

21 “O le a tulaʻi mai i le Mauga o Siona o ē e faaola, ina ia faamasino i vaega maugā o Esau; ma e fai foʻi Ieova ma tupu.”

Iona

	1	 2	 3	 4


Iona  1 : 1 - 17


Iona


1 Ua oo mai le afioga a Ieova iā Iona le atalii o Amitai, e faapea: 2 “Inā tulaʻi ia ma alu i Nineva le aai tele, ma folafola atu i ai ua oo mai i oʻu luma a latou amioleaga.”

3 Ua tulaʻi Iona e sola i Tasesa mai i luma o Ieova; ua alu ifo o ia i Iopa ma maua ai se vaa e alu i Tasesa. Ona ia totogi lea o lona pasese ma alu ifo ai i le vaa, ina ia ō faatasi ma le ʻaumalaga i Tasesa mai i luma o Ieova.

4 Ua faaoo e Ieova le matagi tele i le sami ma ua matuā sousou ai le sami; ma ua toetoe lava ina a malepe ai le vaa. 5 Ua fefefe le ʻauvaa, ma ua taʻitoʻatasi ma alaga atu mo se fesoasoani i lona lava atua. Ua latou lafoaʻi pea i le sami o mea ua i le vaa ina ia faamāmā ai le vaa. Ae peitaʻi, ua alu ifo Iona i le vaega pito i totonu o le vaa ua taoto ai ma moegase o ia. 6 Mulimuli ane, ona alu atu lea o le kapeteni o le vaa iā te ia ma faapea atu: “Aiseā ua e moegase ai? Inā nofo ia i luga ma valaau atu i lou atua! Atonu e manatu alofa mai le Atua moni iā i tatou ma tatou lē feoti ai.”

7 Ua faapea ane le tasi i le isi: “Ō mai ia seʻi o tatou faia le vili, ina ia tatou iloa ai po o ai ua māfua ai lenei mala.” Ua latou faia pea lenei mea, mulimuli ane ona faasaga lea o le vili iā Iona. 8 Ua latou faapea atu iā te ia: “Faamolemole, seʻi e taʻu mai iā i matou po o ai ua māfua ai lenei mala? O le ā lau galuega, o fea foʻi e te sau ai? O fea lou atunuu, ma o ai tagata e te tupuga mai ai?”

9 Ua ia faapea mai iā i latou: “O aʻu o le tagata Eperu ma ou te mataʻu iā Ieova le Atua o le lagi, o Lē na faia le sami ma le laueleele mātūtū.”

10 Ua matuā fefefe tamāloloa ma ua latou faapea atu iā te ia: “O le ā lenei mea ua e faia?” Auā ua iloa e tamāloloa ua sola ese o ia mai i luma o Ieova, ona na ia taʻu atu iā i latou. 11 Ona latou fai atu lea iā te ia: “O le ā se mea e matou te faia iā te oe ina ia toe malū ai le sami mo i tatou?” Auā ua atili ai ona sousou le sami. 12 Ua ia faapea mai iā i latou: “Ia sii aʻu ma lafo ifo i le sami, ona malū ai lea o le sami mo outou; auā ua ou iloa o aʻu ua māfua ai ona agi mai lenei matagi malosi iā te outou.” 13 A ua taumafai tamāloloa e alo ina ia oo le vaa i le laueleele mātūtū; ae ua lē mafai, auā ua faateteleina pea le sousou o le sami ma taofia ai i latou.

14 Ona latou alalaga lea iā Ieova ma faapea atu: “O lenei Ieova e, faamolemole aua neʻi o matou feoti ona o le ola o lenei tagata! Aua foʻi e te tuu i luga o i matou le toto o lē ua lē sala, auā o oe Ieova e, ua e faia le mea e te finagalo i ai!” 15 Ua latou sii Iona ma lafo ifo o ia i le sami; ona uma ai lea o le sousou o le sami. 16 Ona matuā matataʻu ai lea o tamāloloa iā Ieova, ma ua latou avatu se taulaga iā Ieova ma faia ni tautoga.

17 Ua saunia e Ieova se iʻa telē e foloina Iona, ona iai lea o Iona i le manava o le iʻa i ao e tolu ma pō e tolu.

Iona  2 : 1 - 10

2 Ona tatalo lea o Iona iā Ieova lona Atua mai i le manava o le iʻa 2 ua faapea atu:

“Na ou valaau atu iā Ieova ona o loʻu puapuaga ma na tali mai o ia iā te aʻu.

Na ou valaau atu mo se fesoasoani mai i le mea maulalo o le Tuugamau.*

Na e faafofoga mai i loʻu leo.

 3 Ina ua e lafo ifo aʻu i mea loloto, i le moana sausau o le sami,

Ona siʻomia ai lea o aʻu e āu o le sami.

Na lofia aʻu i ou galu fafati ma ou peau.

 4 A o aʻu na ou faapea ane, ‘Ua tuliesea aʻu mai i luma o ou fofoga!

E faapefea ona ou toe vaai i lou malumalu paia?’

 5 Na siʻomia aʻu i vai ma na toetoe lava a ou malemo ai; na lofia pea aʻu i vai loloto.

Na taataʻai loʻu ulu i vaovao.

 6 Na ou alu ifo i auvae mauga.

A o le lalolagi na fusifusia ai aʻu i ona laau faalava mo se taimi umi.

Ae ua e aveina aʻe loʻu ola mai i le lua, Ieova e loʻu Atua.

 7 O Ieova o Lē na ou manatua, ina ua ou vaivai lava.

Ona oo atu lea o laʻu tatalo iā te oe i lou malumalu paia.

 8 A o ē ua tapuaʻi i tupua pepelo, ua latou tuua lo latou alofa faamaoni.

 9 A o aʻu ou te fai taulaga iā te oe i le leo o le faafetai.

O le mea ua ou tautō ai, ou te avatua lava. O Ieova e ona le faaolataga.”

10 Mulimuli ane, na poloaʻi atu Ieova i le iʻa ona ia luai lea o Iona i le laueleele mātūtū.

^ Iona 2:2 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


Iona  3 : 1 - 10

3 Ona oo mai lea o le afioga a Ieova iā Iona, o le faalua lea, e faapea: 2 “Inā tulaʻi ia ma alu atu i Nineva le aai telē, ma folafola atu i ai le folafolaga ua ou fai atu ai iā te oe.”    

3 Ona tulaʻi lea o Iona ma alu atu i Nineva e tusa ma le fetalaiga a Ieova. E matuā telē le aai o Nineva i le silafaga a le Atua, o le mamao pe a savali e tolu aso. 4 Mulimuli ane, ona ulu atu ai lea o Iona i le aai, o le savaliga o le aso e tasi, ma ua ia folafola atu pea e faapea: “E toe fā sefulu aso ona faaumatia lea o Nineva.”

5 Ona faatuatua lea o tagata o Nineva i le Atua, ma ua latou talaʻi atu le anapogi ma oofu i ʻie talatala, o i latou uma, o ē e mauʻoa ma matitiva, ma ē e matutua ma lāiti. 6 Ina ua oo atu le tala i le tupu o Nineva, ona ia tulaʻi lea mai i lona nofoālii ma aveese ona ofu tautupu, ae ofu i le ʻie talatala ma nofo i le lefulefu. 7 E lē gata i lea, ua ia faatonuina ia talaʻi atu i Nineva e tusa ai ma le poloaʻiga a le tupu ma ona alii sili e faapea:

“Aua lava neʻi ʻaina se mea e se tagata po o se manu lata, po o lafu povi po o lafu mamoe. Aua lava neʻi ʻai i se meaʻai. Aua foʻi neʻi o latou inuina se vai. 8 Ia latou ufiufi iā i latou i le ʻie talatala, o tagata atoa ma manu lalata; ia latou alalaga faatauanau atu i le Atua, ia taʻitoʻatasi ma liliuese mai i lona ala leaga, atoa ma faiga sauā na faia e o latou lima. 9 O ai sē e na te iloa pe e toe liliu mai le Atua moni ma sui lana filifiliga, ma toe liliu mai i lona toʻasā tele ina ia lē faaumatia ai i tatou?”

10 Ua silafia e le Atua moni a latou galuega ina ua liliuese i latou mai i o latou ala leaga; ona suia lea o le filifiliga a le Atua moni e tusa ma le malaia na ia fetalai ai e faaoo iā i latou; ma e leʻi faaooina i ai le malaia.

Iona  4 : 1 - 11

4 Ae ua matuā leaga lava lenei mea iā Iona, ma ua matuā ita tele ai o ia. 2 Ona ia tatalo ai lea iā Ieova ua faapea atu: “Auē, Ieova e, pe e lē o le mea ea lenei na ou popole ai a o oʻu iai i loʻu lava atunuu? O le māfuaaga lea na ou muaʻi sola atu ai i Tasesa; auā ua ou iloa o oe o le Atua alofa fua ma alofa mutimutivale, e telegese lou toʻasā ae e tele lou alofa faamaoni ma e ono faanoanoa lou finagalo e tusa ai ma le mala. 3 A o lenei, Ieova e, faamolemole ia e aveese loʻu ola mai iā te aʻu, auā e sili pe a ou oti nai lo o loʻu ola pea.”

4 Ona fetalai mai ai lea o Ieova: “Pe e iai ea se māfuaaga talafeagai o lou ita?”

5 Ona alu ese lea o Iona mai i le aai ma nofo i le itu i sasaʻe o le aai; ua faasolosolo foʻi ona ia faia se fale lauvao mo ia i inā, ina ia nofo ai i lona paolo seʻia iloa e ia po o le ā se mea e oo i le aai. 6 Ua saunia e Ieova le Atua se laau o le kikaiona* ina ia sosolo i luga aʻe o Iona, ma faapaolo ai lona ulu, ma laveaʻiina ai o ia mai i ona tigā. Ona matuā fiafia ai lea o Iona ona o le laau o le kikaiona.

7 Ae ua saunia e le Atua moni se anufe ina ua tafa mai ata o le aso na sosoo ai, ua ʻaina e le anufe le laau o le kikaiona; ma ua faasolo ina mago ai. 8 Ae ina ua susulu mai le la, ona saunia lea e Ieova o se matagi vevela mai i sasaʻe ma ua velasia ai le ulu o Iona, ua toetoe a matapogia o ia; ma ua ia talosaga atu pea ina ia oti o ia, ma fai atu pea: “E sili pe a ou oti nai lo o loʻu ola pea.”

9 Ua fetalai mai le Atua iā Iona: “Pe e iai ea se māfuaaga talafeagai ua e ita tele ai ona o le laau o le kikaiona?”

A ua tali atu o ia: “E iai le māfuaaga talafeagai ua ou ita tele ai, o lea sa ou manaʻo ai ou te oti.” 10 A ua fetalai mai Ieova: “Ua e manatu mamafa i le laau o le kikaiona, o se mea e te leʻi galue ai pe faatupuina, na tupu i le pō e tasi ma ua mago foʻi i le pō e tasi. 11 A o aʻu, pe e lē tatau ea ona ou manatu mamafa iā Nineva le aai telē, o loo iai tagata e sili atu i le toʻaselau lua sefulu afe, o ē e lē iloa le eseesega o o latou lima taumatau ma o latou lima tauagavale, atoa ma le tele o manu lalata?”

^ Iona 4:6 Po o “le laau e maua mai ai le vaisuāuu.”


Mika

	1	 2	 3	 4	 5

	 6	 7


Mika  1 : 1 - 16


Mika


1 O le afioga a Ieova na oo mai iā Mika le Morese, i aso o Iotama, o Aasa, ma Esekia, o tupu ia o Iuta, na ia iloa ai i se faaaliga e uiga iā Samaria ma Ierusalema:

2 “Nuu uma e, ia outou faalogo mai; Le lalolagi e, atoa ma mea ua tumu ai, ia uaʻi mai, seʻi fai le Alii Pule Silisili Ese o Ieova ma molimau faasaga iā te outou, o Ieova lava mai i lona malumalu paia. 3 Auā faauta! o loo afio mai Ieova mai i lona afioaga, e afio ifo o ia ma soli mea maualuluga o le lalolagi. 4 E liusuavai mauga i lalo iā te ia, e māvaevae fanua laugatasi e pei o le gaʻo* ona o le afi, e pei foʻi o vai ua tafe ifo i le tofē.

5 “Ua tutupu ia mea uma ona o le fouvalega a Iakopo, ona o agasala foʻi a le aiga o Isaraelu. O le ā le fouvalega a Iakopo? Pe e lē o Samaria ea? O ā mea maualuluga a Iuta? Pe e lē o Ierusalema ea? 6 O le mea lea ou te faia ai Samaria ma faaputuga o mea ua faatafunaina o le fanua, ma mea e totō ai togāvine; ou te lafo ifo i le vanu ona maa, ou te faataatia fua ona faavae. 7 E nutililiia uma ona faatusa ua tā, e susunuina i le afi meaalofa uma na avatu iā te ia o se totogi; ma ou te faaumatia ana tupua uma. Auā o ia mea uma na maua e Samaria mai i tupe o ana faiga faatalitane, o le a aveese nei ina ia totogi ai fafine talitane i se isi mea.”

8 O le mea lea ou te tagiauē ai ma uiō; ou te savali e leai ni oʻu seevae ma lē lavalavā.* Ou te tagiauē e pei o taʻifau o le vao, ma faavauvau e pei o iaena fafine.* 9 Auā e lē toe pē lona manuʻa; ona ua oo atu i Iuta, ua pāʻia lava le faitotoʻa o loʻu nuu i le mala, e oo atu i Ierusalema.

10 “Aua neʻi o outou taʻu atu i Kata; aua foʻi neʻi o latou vāai mai o outou fetagisi.

“Ia taafili i le lefulefu i le ‘fale o Afira.’ 11 Le tama fafine e, o lē e mau i Safiri, inā ui ane ia i le lē lavalavā ma le mā. E leʻi alu atu foʻi le tama fafine o loo mau i Saanana. O le tagiauē a Peteseli o le a aveesea ai le nofoaga o sulufaʻiga mai iā te outou. 12 Ua faatalitali le tama fafine o loo mau i Marota mo le mea lelei, ae peitaʻi, ua alu ifo le leaga mai iā Ieova i le faitotoʻa o le pā o Ierusalema. 13 Le tama fafine e, o lē o loo mau i Lakisa, inā nonoa ia solofanua i le kariota. Na avea oe ma amataga o le agasala i le tama fafine a Siona. Auā ua maua iā te oe le tama fafine a Siona, fouvalega a Isaraelu. 14 O le mea lea e te avatu ai meaalofa faamavae iā Morese-kato. E fai foʻi fale o Akasepa ma mea pepelo i tupu o Isaraelu. 15 Le tama fafine e, o lē e mau i Maresa, o le a ou avatu iā te oe o lē e aveesea meatotino a tagata. E oo atu lava i Atulame le mamalu o Isaraelu. 16 Ia tafi lou lauulu ma sele mamā lou ulu ona o ou atalii ua e fiafia i ai. Ia tula lou ulu e pei o le aeto, auā ua latou ō ese mai iā te oe, ua ave faapagota i le isi atunuu.”

^ Mika 1:4 O le gaʻo lea e maua mai i lagomeli.


^ Mika 1:8 Po o “faasausau lona tino.”


^ Mika 1:8 O se manu e umī lona ua, e iai ona apaʻau ae e lē lele. O le upu Peretania o le ostrich.


Mika  2 : 1 - 13

2 “Oi talofa i ē e faufau i mea leaga, ma i latou o ē e manatunatu i le faia o mea leaga a o taooto i o latou moega! Pe a malama aʻe le taeao, ona latou faia lea o ia mea, auā ua i o latou lima le malosi e faia ai. 2 Ua latou mananaʻo i fanua ma latou faoa ai; ua latou ave foʻi fale; ma ua latou faasesē i le tagata ma lona aiga ma le tagata ma lona tofi.

3 “O lea, o le fetalaiga lenei a Ieova, ‘O loo oʻu mafaufau i se malaia faasaga i lenei aiga, lea e lē mafai ona ʻaloese ai o outou ua, ina ia outou lē savavali ai ma le faamaualuluga; auā o le aso lea o le malaia. 4 O lenā aso, e saunia ai e se tasi se faaupuga masani e faatatau iā te outou, ma o le a ia faia se auēga, o se auēga lava. O le a fai mai se tasi: “Ua matuā faatafunaina i tatou! Ua ia suia le laufanua o loʻu nuu. Auē ua ia aveesea mai iā i tatou! Ua ia vaevae o tatou lava fanua i ē e lē faamaoni.” 5 O le mea lea, o le a leai se isi iā te oe i le faapotopotoga a Ieova na te fuaina le fanua i le manoa ia ua vaevaeina e ala i le vili. 6 Aua tou te faia valoaga. E faia e i latou o valoaga, ae e lē faia e i latou e tusa ma ia mea. E lē mavae atu le māsiasi.

7 “‘Le aiga e, o Iakopo, ua outou faalogo o faapea mai tagata: “Po ua lē malie ea le agaga o Ieova, ma po o ana gaoioiga ea ia?” Pe e lē o aʻu upu ea e lelei ai lē e savali ma le amiotonu?

8 “‘E leʻi leva atu na tulaʻi ai loʻu nuu ma avea ma fili. Ua outou sasaeese le teuteu matagofie mai i luma o le ofu, mai i ē ua ui ane ma le mautinoa, e pei o i latou ua toe foʻi mai i le taua. 9 Ua outou tuliesea fafine o loʻu nuu mai i le fale e fiafia i ai le fafine. Ua outou aveesea mai i lana fanau oʻu faamanuiaga matagofie mo aso uma lava. 10 Inā tulaʻi ia ma alu, auā ua lē toe avea lenei laueleele ma ou atunuu. Talu ai ua lē mamā o ia, o le a faaumatia ai; ma o le faaumatiaga o se mea e tigā ai. 11 Afai e mulimuli se tagata i le matagi ma le pepelo, ma ua tautala pepelo: “Ou te fai atu se valoaga iā te oe e faatatau i le uaina ma le ʻava malosi,” o le a avea foʻi o ia ma perofeta mo lea nuu.

12 “‘Ou te faapotopotoina lava Iakopo, o outou uma lava; ou te faapotopotoina faatasi foʻi o ē e totoe o Isaraelu. Ou te autasia i latou e pei o se lafu i le lotoā, e pei foʻi o se lafu i totonu o le laufanua e aai ai manu; o le a iai le pisapisaō o tagata i inā.’

13 “E alu aʻe i o latou luma o lē na te lepetia: ma e latou te sopoʻia ai. E latou te ui ane i le faitotoʻa o le pā ma ō atu ai. E muamua lo latou tupu i o latou luma, ae e taʻimua Ieova iā i latou uma.”

Mika  3 : 1 - 12

3 Ona ou fai atu lea: “Faamolemole, ia faalogo mai outou o ulu o le aiga o Iakopo ma outou o taʻitaʻiʻau o le aiga o Isaraelu. Pe e lē o la outou tiute tauave ea le iloa o le faamasinotonu? 2 O outou o ē e ʻinoʻino i mea lelei ma o ē e fiafia i mea leaga, ua outou saeese o latou paʻu ma o latou aano mai i o latou ponaivi; 3 ua outou aai foʻi aano o loʻu nuu, ua outou saeese o latou paʻu mai iā i latou ma nutililii o latou ponaivi, ma vaevaeina i latou e pei ona vaevaeina o se manu mate ina ia tuu i le ulo e telē le gutu, e pei foʻi o le aano ua tuu i totonu o se ulo. 4 I lenā taimi, latou te alalaga atu ai iā Ieova mo se fesoasoani, ae e lē tali mai o ia iā i latou. E ʻaloese foʻi ona fofoga mai iā i latou i lenā taimi, auā ua leaga a latou mea e fai.

5 “O le fetalaiga lenei a Ieova e faatatau i perofeta o ē ua faasesē i loʻu nuu, ua ū o latou nifo ma valaau atu, ‘Ua filemu!’ ae pe a lē tuu atu e se isi se mea i o latou gutu, ona latou sauni* lea e tau ma ia, 6 ‘O lea, e lē oo iā te outou le pō ina ia leai ai se faaaliga; ae o le a oo iā te outou le pogisa, ina ia lē faia ai valovaloga faataulāitu. E goto foʻi le lā i luga o ia perofeta, ma pogisa ai le ao iā i latou. 7 E māsiasi o ē e vāai i faaaliga, e lē fiafia foʻi o ē e faia valovaloga faataulāitu. E ufiufi foʻi e i latou a latou ʻavaaluga, o i latou uma, auā e leai se tali mai i le Atua.’”

8 A o aʻu, ua tumu aʻu i le mana ona o le agaga o Ieova, o le faamasinotonu foʻi ma le lototele, ina ia taʻu atu iā Iakopo o lana fouvalega, ma Isaraelu o lana agasala.

9 Faamolemole, ia faalogo mai i lenei mea, o outou o ulu o le aiga o Iakopo, o taʻitaʻiʻau o le aiga o Isaraelu, o ē e ʻinoʻino i le faamasinotonu ma o ē e faapiʻopiʻo i mea saʻo uma; 10 o ē ua atiaʻe ma le faamasaatoto Siona ma atiaʻe ma le amiolētonu Ierusalema. 11 Ua faia e ona taʻitaʻi le faamasinoga i faiga faaalatua, ua aʻoaʻo atu foʻi ona ositaulaga mo se totogi, ua faia valovaloga faataulāitu e ona perofeta ona o le mananaʻo i tupe; ae ua latou faalagolago pea iā Ieova ma faapea ane: “Pe e lē o faatasi ea Ieova ma i tatou? E lē oo mai iā i tatou se mala.” 12 O lea, o le a suatia Siona e pei o se fanua ona o outou, e avea foʻi Ierusalema ma faaputuga o mea ua faatafuna, ma e avea le mauga o le fale e pei o mea maualuluga o se togāvao.

^ Mika 3:5 Po o le “faapaia.”


Mika  4 : 1 - 13

4 O aso e gata ai, e oo ina faatumauina ai le mauga o le fale o Ieova i luga o tumutumu o atumauga, e faamaualugaina foʻi e sili i aʻega; ma e gasolo ane i ai tagata. 2 E ō mai lava nuu e tele ma faapea ane: “Ō mai ia outou, ma tatou ō aʻe i le mauga o Ieova, i le fale o le Atua o Iakopo; e na te aʻoaʻo mai iā i tatou i ona ala, ma tatou savavali ai i ona ala.” Auā e alu atu le tulafono mai i Siona, ma le afioga a Ieova mai i Ierusalema. 3 E faamasino foʻi o ia i nuu e tele, ma faasaʻo mataupu lē tonu e faatatau i nuu malolosi e mamao. E latou te tuʻi a latou pelu e fai ma suōtosina, ma a latou tao e fai ma pelu e teu ai laau. E latou te lē toe sii le pelu, o le tasi atunuu i le isi atunuu, pe e latou te toe aʻoaʻo foʻi i taua. 4 Ae e taʻitoʻatasi ma nofo i lalo o lona vine ma lalo o lona mati, e leai foʻi se tasi e faamataʻu iā i latou; auā ua faapea ona tulei mai ai le fofoga o Ieova o ʻau.

5 Auā e taʻitasi nuu uma ma savavali i le igoa o lona atua; a o i tatou, e tatou te savavali i le suafa o Ieova lo tatou Atua i aso uma lava, e oo i le faavavau.

6 “I lenā aso,” ua fetalai mai ai Ieova, “ou te faapotopoto ai le nuu ua setusetu; ma ou te faapotopotoina foʻi le nuu ua faataapeapeina, e oo lava i le nuu na ou faamanuʻalia. 7 Ou te faatotoe nisi mai i le nuu sa setusetu, ma faia le nuu ua ave i se mea mamao o se nuu malosi; o le a pule Ieova o se tupu iā i latou i le Mauga o Siona, e amata atu nei seʻia oo i le faavavau.

8 “A o oe, le ʻolo e o le lafu, le mea maupuʻepuʻe o le tama fafine a Siona, e oo mai lava iā te oe, ioe, e toe oo mai lava iā te oe le uluaʻi pulega, o le malo o le tama fafine a Ierusalema.

9 “O lenei, aiseā ua e alaga leotele ai pea? Pe e lē o iā te oe ea se tupu, po ua faaumatia ea foʻi lau faufautua? Po o le mea ea lea ua tigā ai oe e pei o se fafine o le a fanau? 10 Le tama fafine e, a Siona, inā tigā ia ma faatigā e pei o se fafine o le a fanau, auā o le a e alu atu nei mai i le taulaga ma e nofo i le fanua. O le a e alu atu lava i Papelonia. O i inā o le a laveaʻiina ai oe. O i inā foʻi o le a toe faatau mai ai oe e Ieova mai i lima o ou fili.

11 “O le a faapotopoto nuu e tele e faasagatau atu iā te oe, o i latou ua faapea ane, ‘Ia faaleagaina o ia, ma ia vāai atu o tatou mata i Siona.’ 12 A o i latou, ua latou lē iloa le finagalo o Ieova, ua latou lē malamalama foʻi i ana fautuaga; auā o le a ia aoaoina faatasi i latou e pei o se faaputuga o fatu faatoʻā seleseleina i le mea e soli ai saito.

13 “Le tama fafine e, a Siona, inā tulaʻi ia ma solisoli; auā ou te suia lou seu i le uʻamea, ma ou atigivae i le ʻapamemea, e te faaumatia nuu e tele; ma e te tuu faapitoa* mo Ieova a latou polofiti na maua ona o faiga lē saʻo e ala i se faasasaaga, ma a latou alagāʻoa mo le Alii moni o le lalolagi uma.”

^ Mika 4:13 O lona uiga, e paia e ala i le faasāina.


Mika  5 : 1 - 15

5 “O lenei taimi ua e selei ai iā te oe lava, le tama fafine e, o le aai ua osofaʻia; ua siʻomia i tatou e le fili. E latou te tā i le tootoo le alafau o le faamasino o Isaraelu.

2 “O oe, Peteleema Efarata e, o lē e sili ona itiiti ma e lē aofia i le faitau afe o Iuta, e tupu mai iā te oe mo aʻu o lē o le a avea ma pule i Isaraelu, o lē e mai anamuā lona tupuaga, e mai i aso lava ua leva.

3 “O lea, o le a tuua i latou e le Atua seʻia oo i le taimi e fanau mai ai e ia o lē o le a fanau mai. O le a toe foʻi isi o ona uso uma i le fanauga a Isaraelu.

4 “O le a tulaʻi o ia ma leoleo le lafu i le malosi o Ieova, i le mamalu silisili o le suafa o Ieova lona Atua. E latou te nonofo pea, auā o ia aso o le a sili ai o ia e oo atu i tuluʻiga o le lalolagi. 5 E aumaia e ia le filemu. A o le Asuria, pe a sau o ia i lo tatou laueleele ma pe a solia e ia o tatou maota, o le a tatou faatulaʻi aʻe foʻi ni leoleo mamoe se toʻafitu e faasagatau atu iā te ia, ioe, o ni alo alii se toʻavalu mai i tagata. 6 E latou te faaoo le faasalaga i le atunuu o Asuria i le pelu, ma le atunuu o Nimarota i ona faitotoʻa. E na te laveaʻi iā i tatou mai i le Asuria, pe a sau o ia i lo tatou atunuu ma ia solia ai o tatou laueleele.

7 “O i latou e totoe o Iakopo, e pei i latou o le sau mai iā Ieova i totonu o nuu e tele, e pei foʻi o timuga tetele i luga o vao, o le mea e lē faamoemoe i tagata pe e faatalitali i atalii o tagata. 8 O le a iai foʻi o ē e totoe o Iakopo i nuu, i totonu o nuu e tele, e pei o se leona i manu o le togāvao, e pei foʻi o se leona taanoa i lafu mamoe, pe a alu ane, e na te solia i lalo ma saeia; ae e leai sē e laveaʻiina. 9 E maualuga lou lima i luga o ē e tetee iā te oe, ma o le a fasiotia ou fili uma.”

10 “O lenā aso,” ua fetalai mai ai Ieova, “ou te fasimatea au solofanua ma ou faaleagaina au kariota. 11 Ou te faaumatia foʻi aai o lou atunuu, ma lepeti i lalo au mea malupuipuia uma. 12 Ou te faaumatia togafiti faataulāitu mai i lou lima, e lē toe iai foʻi iā te oe o ni ē e faia faiga faaagaga. 13 Ou te faatamaʻia au faatusa ua tā ma ou poutū paia, ma o le a e lē toe ifo ai i galuega a ou lima. 14 Ou te liaʻiina ou pou paia o iā te oe ma faatamaʻia ou aai. 15 I loʻu ita ma loʻu ita tele, ou te faaoo atu ai le tauimasui i atunuu ua lē usiusitaʻi mai.”

Mika  6 : 1 - 16

6 Faamolemole, ia outou faalogo mai i le mea ua fetalai mai ai Ieova. Inā tulaʻi ia ma tuuina atu se mataupu faaletulafono i luma o mauga, ma ia faalogo foʻi aʻega i lou leo. 2 Mauga e, ia faalogo mai i le mataupu faaletulafono a Ieova, o outou foʻi papa anagatā, ma outou faavae o le lalolagi; auā ua iai se mataupu faaletulafono a Ieova ma lona nuu, o le a fefinauaʻi ai o ia ma Isaraelu:

3 “Loʻu nuu e, o le ā ea laʻu mea ua fai iā te outou? O le ā le auala ua ou faatigā ai iā te oe? Ia e faailoa mai lau molimau faasaga iā te aʻu. 4 Auā na ou aumaia oe mai i le atunuu o Aikupito, na ou laveaʻi foʻi iā te oe mai i le mea na e nofo pologa ai; ma na ou auina atu i ou luma Mose, Arona ma Miriama. 5 Loʻu nuu e, faamolemole ia manatua le faatonuga a Palako le tupu o Moapi, ma le tali na fai atu ai Palaamo le atalii o Peoro iā te ia. Ia manatua mea na tutupu e amata mai i Setima e oo atu i Kilikala, ina ia iloa ai galuega amiotonu a Ieova.”

6 O le ā se mea ou te alu atu ma aʻu i luma o Ieova? O le ā se mea ou te ifo ma aʻu i le Atua i lugā? Po ou te alu atu ea iā te ia ma ni taulaga mū,* o povi poʻa e taʻitasi tausaga? 7 Pe e fiafia ea Ieova i mamoe poʻa e faitau afe, ma le faitau sefulu afe o tafega o suāuu? Po ou te avatu ea loʻu atalii ulumatua mo laʻu fouvalega, o le fanau a loʻu manava mo laʻu agasala? 8 Le tagata e, ua ia fetalai mai iā te oe le mea lelei. O le ā foʻi se mea ua finagalo ai Ieova mai iā te oe, pe e lē o le faia o le mea ua tonu, ia fiafia i le agalelei, ma ia savavali ma lou Atua ma le faamaulalo?

9 O loo alaga le siʻufofoga o Ieova i le aai, ma o le tagata ua iai le atamai aogā e mataʻu i lou suafa. Ia outou faalogo i le sasa ma lē na faatonuina le faasalaga. 10 Po ua iai pea i le fale o lē e amioleaga oloa o le amioleaga, ma le fua o le efa faaaimamago ua taʻusalaina? 11 Po ou te amio mamā ea a o loo iai fuafaatautau faapiʻopiʻo ma le ato o loo iai maa taufaasesē mo le fuafaatautau? 12 Auā ua tumu i le sauā ona tagata mauoloa, ma ua tautatala ona tagata i le pepelo, o o latou laulaufaiva foʻi i o latou gutu ua taufaasee ia.

13 “Ou te taia oe seʻia oo ina e maʻi; o le a faatafunaina oe ona o au agasala. 14 A o oe, e te ʻai ae e te lē maʻona, ma e iā te oe pea lou mole manava. E te aveesea au mea ina ia puipuia ai ae e lē faasaoina ai; ma o au mea uma foʻi e mafai ona faasaoina, ou te tuuina atu i le pelu. 15 A o oe, e te lūlū fatu ae e te lē seleseleina. O oe foʻi, e te soli olive ae e te lē uu ai i le suāuu; e te soli foʻi vine ae e te lē inu ai i le uaina suamalie. 16 Ua tausia tulafono a Omeri ma amioga uma a le aiga o Aapo, ma ua outou savavali i a laʻua fautuaga; o le mea lea, ou te faia ai oe ma mea e ofo ai ma mea e tuufaaili i ai ē ua mau i le aai; ma e tauave foʻi e outou le faalumaina mai i isi nuu.”

^ Mika 6:6 O lenei taulaga na faaumatia atoa i le afi.


Mika  7 : 1 - 20

7 Auē aʻu e, auā ua avea aʻu e pei o le taimi ina ua uma ona aoaoina fualaau ʻaina o le tau māfanafana, e pei o toe fuifui vine ina ua uma ona aoaoina! Ua leai se fuifui vine e ʻai ai, ua leai foʻi se mati manaia ou te manaʻo i ai. 2 Ua fano lē e faamaoni mai i le laueleele, ua leai sē e amio saʻo o totoe i tagata. Ua lamalama i latou uma e sasaa le toto. Ua taʻitasi ma tuli i lona uso i le upega. 3 Ua sauni o latou lima e faia le mea leaga, ma e popoto e faia faapea; ua manaʻo le perenise ia maua sana mea, ua faia e lē o faamasino le faamasinoga mo se taui, ua tautala atu foʻi o lē e sili i mea e manaʻo ai lava o ia; ma ua latou taupulepule faatasi. 4 O lo latou tagata aupito lelei ua pei o se laau talatala, o lē e sili ona amio saʻo o i latou ua sili atu lona leaga i le pā laau tuitui. O le a oo mai lava le aso na tautatala i ai ou tagata vāai, o le aso foʻi e uaʻi mai ai iā te oe. Ona fenuminumiaʻi ai lea o i latou.

5 Aua tou te faatuatua i se uō. Aua tou te faatuatuaina se uō mamae. Ia e leoleo i lou gutu mai i le fafine o loo faalagolago i lou fatafata. 6 Auā o loo ʻinoʻino le atalii i le tamā; o loo tū atu le tama teine e tetee i lona tinā; o loo tetee atu le avā a le tama tama i le tinā o lana tane; ma o fili o le tagata, o tagata ia o lona lava aiga.

7 A o aʻu, ou te vaai atu pea iā Ieova. Ou te faatalitali ma le onosaʻi i le Atua o loʻu faaolataga. E faafofoga mai loʻu Atua iā te aʻu.

8 O oe le fafine e, o loʻu fili, aua e te olioli ona o aʻu. E ui lava ua ou paʻū, ou te toe tū lava i luga; e ui lava foʻi ua ou nofo i le pōuliuli, ae e fai Ieova ma malamalama iā te aʻu. 9 Ou te lavātia le toʻasā o Ieova auā ua ou agasala iā te ia, seʻia faia e ia laʻu mataupu faaletulafono ma faia le faamasinogatonu mo aʻu. E na te avatu aʻu i le malamalama; ou te iloa atu foʻi lana amiotonu. 10 E iloa foʻi e loʻu fili ma ufitia ai lea fafine i le mā, o lē na faapea mai iā te aʻu: “O fea o iai o ia, o Ieova lou Atua?” E vaavaai atu oʻu mata iā te ia. Ona avea lea o ia ma aai ua solia, e pei o le palapala i auala.

11 O le aso e fausia ai ou pā maa, o le aso foʻi lea e aveesea ai le poloaʻiga ua tetee mai ia te oe.* 12 I lenā aso e latou te ō mai ai mai i Asuria ma aai o Aikupito, mai i Aikupito e oo lava i le Vaitafe; mai i le tasi sami e oo i le isi sami, ma e mai i le tasi mauga e oo i le isi mauga. 13 E faatafunaina foʻi le laueleele ona o ē o loo nonofo ai, ona o fua o a latou amio.

14 Ia e leoleo i lou nuu i lou tootoo, o le lafu o lou tofi o lē sa nofo toʻatasi i le vaomatua, i le ogatotonu o le togālaau. Ia latou aai i Vasana ma Kiliata e pei o aso anamuā lava.

15 “Ou te faaali atu iā te outou mea ofoofogia e pei o aso na outou ō mai ai mai i le atunuu o Aikupito. 16 E vāai i ai atunuu ma māsiasi ai i lo latou malosi uma. E latou te tuu o latou lima i o latou gutu; o le a tutuli o latou lava taliga. 17 E latou te etoeto i le pefu e pei o gata; e pei o mea fetolofi o le laueleele latou te ō mai ai ma le atuatuvale mai i mea malupuipuia. E latou te matataʻu iā Ieova lo tatou Atua, ma e latou te fefefe foʻi iā te oe.”

18 O ai se Atua e tusa ma oe, e faamagalo i sesē ma lē manatua solitulafono a ē ua totoe o lona tofi? E lē faavavau ona toʻasā o ia, auā e fiafia o ia i le alofa faamaoni. 19 E na te toe faaalia iā i tatou le alofa mutimutivale; e na te faatoʻilaloina a tatou mea sesē. E te lafo foʻi i le sami loloto a latou agasala uma. 20 E te faaalia le faamaoni lea na faaalia iā Iakopo, o le alofa faamaoni foʻi lea na faaalia iā Aperaamo, ina ua e tautō i o matou augātamā i aso anamuā lava.

^ Mika 7:11 I le gagana Eperu “o le aso lea e avea mamao ai le poloaʻiga.”


Nauma

Nauma  1 : 1 - 15


Nauma


1 O le feʻau e faasaga iā Nineva: O le tusi o le faaaliga a Nauma le Elekosi:

2 O Ieova o le Atua e finagalo e tapuaʻi atu tau lava o ia, ma o lē e tauimasui; e faia e Ieova le tauimasui ma e nofosauni e faaali mai lona toʻasā. E tauimasui Ieova i ē e ita iā te ia, ma e lē fiafia o ia i ona fili.

3 O Ieova e telegese lona toʻasā ae e tele lona mana, e lē taofia foʻi e Ieova lona faaoo mai o le faasalaga.

O lona ala o se matagi e faatamaʻia ai ma o se afā, o le ao o le efuefu i ona aao.

4 E na te aʻoaʻia le sami ma faamātūtūina ai; e na te faamātūtūina foʻi vaitafe uma.

Ua mamae Vasana ma Karamelu, ua mamae foʻi fuga o Lepanona.

5 Ua gatete mauga ona o ia, ma ua liusuavai aʻega.

E lūlūina le lalolagi ona o ona fofoga; atoa ma le laueleele e fua mai ma i latou o loo nonofo ai.

6 O ai sē e mafai ona tū atu i luma o lona toʻasā? O ai foʻi e mafai ona tū e tetee atu i le aasa o lona ita tele?

E sasaa ifo lona toʻatamaʻi e pei o le afi, e fulisia foʻi papa ona o ia.

7 O Ieova e lelei o ia, o le lafitaga malosi i aso o le puapuaga.

E na te silafia i latou o loo sulufaʻi atu iā te ia.

8 E na te faaumatia lona aai* i le tafega o loo ui ane, ma e tuliloaina ona fili e le pōuliuli.

9 O le ā le mea ua outou mafaufau ai e tetee iā Ieova? E faaoo mai lava e ia le faaumatiaga.

E lē tupu faalua mai le puapuaga.

10 E ui lava ina filia faatasi i latou e pei o laau tuitui ma ua onanā i latou i le pia ua faia i le saito, e faaumatia lava i latou e pei o tagutugutu ua matuā mamago.

11 E sau lava mai iā te oe o lē e mafaufau i mea leaga faasaga iā Ieova, e na te fautuaina atu mea e lē aogā.

12 O le fetalaiga lenei a Ieova: “E ui lava ina atoatoa lo latou malosi ma e toʻatele ua iai i lenā tulaga, e tusa lava foʻi pe e iai i latou i lea tulaga, ae e osofaʻia lava ma faaumatia i latou. Ou te faapuapuagatia oe, seʻia oo ina lē toe iai se manaʻoga e faapuapuagatia pea oe. 13 O lenei, ou te gagauina lana amo mai iā te oe, ma ou te motuesea ou fusi. 14 Ua poloaʻi mai Ieova e faatatau iā te oe, ‘E lē toe iai ni fanau mai i lou igoa. Ou te faatamaʻia ou faatusa ua tā ma tupua uʻamea mai i le fale o ou atua. Ou te faia se fanuatanu mo oe, auā ua e lē aogā lava.’

15 “Faauta! Ua i luga o mauga vae o lē e aumaia le tala lelei, o lē e folafola atu le filemu. Iuta e, ia faamanatu au tausamiga. Ia avatu mea na e tautō ai; auā e lē toe ui atu lava iā te oe le tagata lē aogā. E matuā faaumatia lava o ia.”

^ Nau. 1:8 O le “aai” e faasino atu i “Nineva.”


Nauma  2 : 1 - 13

2 Ua alu aʻe i ou luma lē e na te faataapeapeina. Ia leoleomaluina le nofoaga malupuipuia. Ia vaavaai le ala. Ia faamalosia sulugātiti. Ia matuā faateleina le malosi.

2 O le a toe faafoʻisia e Ieova le mamalu o Iakopo, e pei o le mamalu o Isaraelu, auā ua tafiesea i latou o ē e tafiesea mea; ma ua latou faafanoina o latou tātupu.

3 Ua vali mūmū talita a ona tagata totoa; ua oofu foʻi ona tagata malolosi i ʻie mūmū sesega. Ua mumū e pei o le afi uʻamea o kariota o le taua i le aso e sauniuni ai o ia mo le taua, ua tetete foʻi tao ua faia i le laau o le perosi. 4 Ua matuā saoasaoa lava le ō atu o kariota o le taua i le auala. Ua fetaufetuliaʻi pea i luga ma lalo i nofoaga faitele. Ua tino mai e pei o ni sulu. Ua televavave pea e pei o le uila.

5 E manatua e ia ona taʻitaʻiʻau sili. E tautevateva i latou a o savavali. E latou te faataalise atu i lona pā ma faamausalīina mea e puipuia ai le aai. 6 O le a matala faitotoʻa o vaitafe ma e solofa i lalo le maota. 7 Ua uma ona faia le faaiʻuga; ua faaalialia o ia ma e ave faapagota lava o ia, ona tagi ūū ai lea o ona teine pologa e pei o leo o lupe, latou te tatuʻi pea i o latou fatafata. 8 O Nineva foʻi ua leva ona iai, ua pei o ia o se vai tāʻele; ae o loo sosola i latou. “Inā tutū ia outou! Inā tutū ia!” A ua leai se isi e toe foʻi mai.

9 Ia outou faoa siliva, ia faoa auro; auā e lē gata mai mea ua teuina. Ua matuā anoanoaʻi lava oloa eseese mananaia.

10 Ua gaogao ma ua leai foʻi ni mea, ua faatafunaina le aai! Ua liusuavai loto, ua tetete tulivae, ma ua matuā tigā suilapalapa; ua foliga popole foʻi i latou uma lava. 11 O fea o iai le mea e nonofo ai leona ma le ana o leona taanoa, o le mea e savali ai ma ulu atu i ai le leona, o le mea na iai lana fanau, ma e leai se isi na faamataʻuina i latou? 12 Ua saeia e le leona meaʻai e lava mo lana fanau, ma e na te titina manu mo lana leona fafine. Ua ia faatumu ona lua i mea ua ia maua mai i ana tuliga, ma ona ana mea i manu ua saeia.

13 Ua fetalai mai Ieova o ʻau: “Faauta! Ou te tetee iā te oe ma ou te susunuina lau kariota o le taua ina ia liu asu. E faaumatia foʻi i le pelu au lava leona taanoa, ou te faaiʻuina lou tuliloaina o tagata i le lalolagi, e lē toe lagona foʻi le leo o au avefeʻau.”

Nauma  3 : 1 - 19

3 Oi talofa i le aai o le faamasaatoto. Ua tumu Nineva i le taufaasesē ma le faomea. E lē taofia foʻi lona faoa faamalosi o mea! 2 Ua lagona le leo o le sasa ma le paʻō o uili, o taufetuliga a solofanua ma le osooso a kariota. 3 O le tagata tiʻetiʻe solofanua, o le mumū o le pelu, o le emoemo foʻi o le tao e pei o le uila, ma le toʻatele o tagata ua fasiotia, faapea le anoanoaʻi o tino oti; e leai se iʻuga o tagata feoti. E latou te taupaʻuʻū i o latou tagata feoti; 4 ona o le tele o amioga faatalitane a le fafine talitane, ua tosina ai ona o le lalelei, o se tamaʻitaʻi faataulāitu, ua ia maileia atunuu i ana amioga faatalitane ma aiga i ana togafiti faataulāitu.

5 “Faauta! Ua ou tetee iā te oe,” ua fetalai mai ai Ieova o ʻau, “ou te susuʻe lou pito ofu ma ufiufi ai ou mata, ou te faaali atu foʻi i atunuu lou lē lavalavā, ma lou māsiasi i malo. 6 Ou te lafo atu i ou luga o mea inosia, ma ou fai oe ma mea inosia; e fai foʻi oe ma taulaʻiga o tauemuga. 7 O i latou uma e vaavaai atu iā te oe o le a sosola ese mai iā te oe ma faapea ane, ‘Ua faatafunaina Nineva! O ai sē e tigā alofa i ai?’ O fea ou te maua mai ai ni ē e faamāfanafana iā te oe? 8 Pe e sili atu ea oe iā Noamoni, na nofo i alāvai o le Naila? Na siʻomia o ia i vai, o lona tamaoaiga e mai i le vai, o lona pā o le vai lea. 9 Na fai Aitiope faapea foʻi ma Aikupito ma ona malosi atoa; lea na lē gata mai. Na fesoasoani foʻi Futu ma tagata o Lipua iā te oe. 10 Ae ua faaaunuua foʻi o ia; ua ave faapagota o ia. Ua faaumatia ana lava fanau i le fetaulaʻiga o ala uma; ua latou faia le vili i ona alii mamalu, ua noanoatia foʻi ona tagata aloaʻia i mea e faamau ai vae.

11 “E oo foʻi ina e onā; ma avea oe o se mea ua natia. E te saʻili atu foʻi i se lafitaga malosi e te lafi ai mai i le fili. 12 O ou aai malupuipuia uma ua pei o laau o le mati ua iai ona uluaʻi fua pula, pe a lūlū, e paʻuʻū ai i le gutu o lē e na te ʻaina.

13 “Faauta! O ou tagata ua iā te oe ua pei o ni fafine. E matala atu foʻi faitotoʻa o lou nuu i ou fili. E faaumatia foʻi e le afi ou faamaufaalava. 14 Ia e utuina mai vai auā o le a siʻosiʻoina ai oe. Ia faamalosia ou aai malupuipuia. Ia e alu i le palapala ma soli i lalo le ʻele; ia taofi mau i le mea e fai ai piliki. 15 E faaumatia oe e le afi i lea mea. E fasia oe i le pelu. E na te ʻaina oe e pei o sē aleka. Ia faatoʻateleina oe e pei o sē aleka, ia faatoʻateleina foʻi oe e pei o sē akerise. 16 Ua e faatoʻateleina ou tagata faatauʻoa e sili atu i fetu o le lagi.

“A o sē aleka, e sasaeesea lona paʻu; ona lele ese ai lea. 17 O ou tagata leoleo ua pei o sē akerise, ma au fitafita o ē e tofia nisi fitafita fou e pei o se ʻau tele o sē akerise, o ē ua masani ona malu ai i pā maa i le aso mālūlū. Pe a susulu mai le lā ona sosola ese ai lea, ua lē iloa foʻi le mea ua iai i latou.

18 “Le tupu e, o Asuria, ua tautulemomoe ou leoleo mamoe; ua nonofo ou tagata mamalu i o latou fale. Ua taapeape ou tagata i luga o mauga ma ua leai se isi e faapotopotoina i latou. 19 Ua leai se mapu i ou mala. Ua lē mafai foʻi ona togafitia lou manuʻa. E pati lima foʻi o i latou uma ua faalogo i le tala e uiga iā te oe; auā o ai sē e leʻi afāina pea i au amioleaga?”

Sapakuka

	1	 2	 3


Sapakuka  1 : 1 - 17


Sapakuka


1 O le feʻau na taʻu atu i le perofeta o Sapakuka i se faaaliga: 2 Ieova e, o le ā le umi ou te alaga atu ai mo se fesoasoani ae e te lē faafofoga mai? O le ā le umi ou te alaga atu ai iā te oe ona o faiga sauā, ae e te lē faaola mai? 3 Aiseā ea ua e faaali mai ai iā te aʻu o mea tigā ma ua e silasila mai ai pea i puapuaga? Aiseā ua faoa ai mea ma faia faiga sauā i oʻu luma, aiseā foʻi ua faia ai fefinauaʻiga ma tulaʻi mai ai misa?

4 O le mea lea ua lē toe faamalosia ai le tulafono, ma ua lē faia ai foʻi le faamasinotonu. Auā ua siʻomia lē ua amiotonu e lē ua amioleaga, o le mea lea ua faia ai le faamasinoga faapiʻopiʻo.

5 “O outou, ia outou vāai atu i nuu, ma ia mātauina, ia pulatoʻa atu foʻi ma le matuā taufaiofo o le tasi i le isi. Ia matuā ofo; auā e iai se galuega e faia e se tasi i o outou aso, lea e tou te lē talitonu i ai e ui lava ina taʻu atu. 6 Auā ou te faatulaʻi atu tagata Kaletaia, o le nuu e sauā ma osovale, e alu atu i fanua taalaelae o le lalolagi ina ia fai mo ia mea e nonofo ai ae e lē o ia e ona. 7 O lea foʻi nuu e mataʻutia ma e fefefe i ai tagata. E tupu mai iā te ia lana lava tulafono ma lona lava mamalu. 8 E sili ona saoasaoa ana solofanua nai lo o nameri,* e sili foʻi ona feʻai i latou nai lo o luko o le afiafipō. E tatū foʻi alofivae o ana solofanua i le eleele ma e mamao tele le mea ua ō mai ai ana solofanua. E felelei e pei o aeto, e televavave atu e aai i se mea. 9 E ō mai ma ana ʻau uma ina ia faasauā. Pe a faasasaga i luma o latou mata e pei i latou o le matagi mai i sasaʻe, ma e aoaoina pagota e pei o le oneone. 10 A o lenei nuu, e faatauemu i tupu, e taliē foʻi i alii sili. E taliē foʻi i nofoaga malupuipuia uma, ma e na te tanuina mea maupuʻepuʻe ma manumalo ai. 11 I lenā taimi, e agaʻi atu ai i luma e pei o se matagi ua ui ane ma nofosala ai. O lona malosi, o lona atua lea.”

12 Ieova e, e te lē mai le faavavau ea? Loʻu Atua e, o Lē e Paia iā te aʻu, e te lē maliu lava. Ieova e, ua e saunia lea nuu ina ia faaoo i ai le faasalaga; le Papa e, ua e faavaeina ina ia fai ai aʻoaʻiga.

13 E matuā mamā ou fofoga, ma e te lē fia silasila i mea leaga; e lē mafai foʻi ona e silasila i mea faalētonu. Aiseā la ua e silasila ai iā i latou o ē ua faia mea e lē faamaoni ma e lē fetalai ai pe a faatamaʻia e lē e amioleaga o lē ua sili ona amiotonu nai lo o ia? 14 Aiseā foʻi ua e faia ai tagata e pei o iʻa o le sami, e pei o mea fetolofi e leai se tasi e pule ai? 15 Ua ave aʻe i latou uma e le fili i le mātau; ua ia tosoeseina i latou i lana upega, ma ua ia aoaoina i latou i lana upega fagota. O le mea lea ua ia olioli ma fiafia ai. 16 O le mea lea ua ia avatu ai taulaga i lana upega ma faamū ai mea manogi i lana upega fagota; auā o mea ia ua faasuāuu lelei ai ana mea ua maua, ma o lana meaʻai e malosi ai le tino. 17 Po o le mea ea lea e na te faagaogao ai lana upega, ma na te faaumatia ai pea nuu e aunoa ma sona alofa mutimutivale?

^ Sapa. 1:8 O se manu pulepule taufeʻai e pei o se pusi lapoʻa. E taʻua i le faa-Peretania o le leopard.


Sapakuka  2 : 1 - 20

2 Ou te tū pea i le mea ou te leoleo ai, ma ou te tū foʻi i le pā puipui; ou te vaavaai pea ina ia iloa ai po o le ā lana fetalaiga o le a ia fetalai mai ai e ala mai iā te aʻu, ma po o le ā foʻi saʻu tali atu i le aʻoaʻiga o aʻu.

2 Ona fetalai mai lea o Ieova iā te aʻu e faapea: “Ia tusi i lalo le faaaliga, ia tusi manino i luga o papamaa, ina ia sologa lelei ai le faitau a lē ua faitauina. 3 Auā ua tuu le faaaliga mo ona aso atofaina, ma o loo faanatinati atu pea seʻia oo i le iʻuga, ma e lē tala pepelo lava. E ui lava e tuai mai, ae ia faatalitali pea i ai; auā e oo mai lava. E lē faatuai mai.

4 “Faauta! O le tagata ua faafefeteina; e amiolētonu o ia i lona loto. A o lē e amiotonu, e ola pea o ia i lona faatuatua. 5 O le mea moni, ona ua fai le uaina ma faaʻoleʻole, ua fia tagata le tane; ma e na te lē ausia ai lona sini, e na te faateleina lona manaʻo e pei o le Tuugamau,* ma e pei o le oti e lē faamalieina o ia. Ua ia faapotopoto mai pea atunuu iā te ia, ma aofaʻiina mai tagata mai i nuu uma iā te ia. 6 Pe e lē saunia ea e i latou nei, o i latou uma, se faaupuga masani ma se tala faatauemu o upu e uiga lua e fai atu iā te ia? E faapea ane le tasi,

“‘O le ā le umi na te faateleina ai pea mea e lē o ni ana mea? Oi talofa iā te ia auā ua na ona ia faateleina ai o lana aitalafu! 7 Pe e lē tulaʻi faafuaseʻi mai ea i latou o ē o loo mananaʻo e maua le tupe faasili mai iā te oe, ma feala mai i latou o ē o loo matuā lūlūina oe, ma avea ai oe ma mea e faoa iā i latou? 8 Talu ai na e vetea atunuu e tele, o le a vetea ai oe e i latou uma ua totoe o nuu, ona o le sasaaina o le toto o tagata ma le sauā i le lalolagi, o le aai ma i latou uma o loo nonofo ai.

9 “‘Oi talofa i lē na te maua mea i se auala lē tonu mo lona aiga,* ina ia tuu lona faamoega i le mea maualuga, ina ia laveaʻiina o ia mai i le lima o le malaia! 10 Ua e taupulepule i se mea e faamā ai lou aiga, o le faaumatia lea o nuu e tele; ma ua e agasala ai. 11 Auā e alaga mai le maa mai i le pā puipui, ae e tali atu i ai le laau faalava o le taualuga.

12 “‘Oi talofa i lē na te fausia se aai i le faamasaatoto, ma faatumauina se aai i le amiolētonu! 13 Tagaʻi foʻi! Pe e lē o Ieova o ʻau ea ua māfua ai ona galulue tagata mo le afi, ma o le a lailoa ai nuu ona e fai fua a latou galuega? 14 Auā o le a tumu le lalolagi i le iloaina o le mamalu o Ieova e pei ona ufitia o le ilititai i le suāsami.

15 “‘Oi talofa i lē na te avatu i ana uō se mea e feinu ai, ua avatu faatasi ma lou lilivau ma lou ita, ina ia faaonanā ai i latou, ma iloa atu ai o latou totogasā. 16 O le a tumu oe i le mā ae e lē o le mamalu. O oe foʻi ia e inu ma ia aliali mai ai lou lē peritomeina. O le a oo mai foʻi iā te oe le ipu o le aao taumatau o Ieova, ma o le a faalumaina ai lou mamalu; 17 auā e ufitia oe i le sauā na faia i Lepanona atoa ma le faatamaʻiaga o manu o le fanua na matuā fefefe ai manu, ona o le sasaaina o le toto o tagata ma le sauā na faia i le lalolagi, o le aai ma i latou uma o loo nonofo ai. 18 O le ā le aogā o se tupua ua tā, ina ua tāina e lē na faia, o se tupua uʻamea ma le aʻoaʻo i mea pepelo, ina ua faatuatua lē na faia le mea i le mea na faia, ma ua ia faia o atua lē aogā e lē tautatala?

19 “‘Oi talofa i lē ua faapea atu i le fasilaau: “Inā ala mai ia!” pe fai atu i se maa e lē tautala: “Ala ia i luga! O le aʻoaʻo lea”! Faauta! Ua ufitia i le auro ma le siliva, ma ua leai se mānava iā te ia. 20 A o Ieova o loo i lona malumalu paia. Ia fifilemu le lalolagi uma i ona luma!’”

^ Sapa. 2:5 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ Sapa. 2:9 Po o “nuu.”


Sapakuka  3 : 1 - 19

3 O le tatalo a le perofeta o Sapakuka, na lagi o se pese faanoanoa:* 2 Ieova e, ua ou faalogo i le faamatalaga e uiga iā te oe. Ieova e, ua ou fefe ona o au galuega.

Ia e toe faaolaolaina au galuega i ia tausaga! Ia e faailoa mai i ia tausaga. Tau ina ia e manatua e faaalia le alofa mutimutivale pe a e toʻasā.

3 Na afio mai le Atua mai i Timanu, na afio mai foʻi Lē e Paia mai i le Mauga o Parana. Selā.*

Sa ufitia le lagi i lona mamalu; ma sa tumu foʻi le lalolagi i lona viiga.

4 A o lona pupula sa pei o le lā. Sa ō atu mai i ona aao o ave e lua ma sa lilofia ai i inā lona mana.

5 Sa muamua atu pea i ona luma le faamaʻi, ae e alu atu i luma o ona vae le fiva maualuga.

6 Sa tū o ia e lē minoi, ina ia lūlūina e ia le laueleele. Na silasila mai o ia, ma o ia foʻi sa tuli oso ai atunuu ona o le fefefe.

Sa matuā nutililiia mauga o le vavau; sa ifo mai foʻi aʻega e tumau pea. O ona ala e mai anamuā lava.

7 Na ou vaai i faleʻie o Kuso ua oo i ai mea e tigā ai. Na atuatuvale ʻie o faleʻie o le laueleele o Mitiana.

8 Ieova e, pe e te faasagatau ea i vaitafe, po ua matuā aasa lou toʻasā ona o vaitafe, po o faasagatau ea lou toʻatamaʻi i le sami ina ua e tiʻetiʻe i au solofanua? O au kariota foʻi o le faaolataga.

9 E leʻi toe ufiufia lau ʻaufana ae sa taatia fua. Na faia foʻi tautoga a ituaiga. Selā. Sa e vaevaeina le laueleele i vaitafe.

10 Na vāai mauga iā te oe; ma na matuā tigā ai. Na oo mai foʻi le faititili ma le timuga mamafa.  Na gogolo mai le leo o vai loloto. Na sisii ona lima i luga.

11 Sa tutū pea le lā ma le masina i le mea maualuga ua mau ai. Na ō atu pea au aū e pei o le malamalama. O le uila o lau tao na fai ma malamalama.

12 Sa e afio ane i le lalolagi ina ia taʻusalaina ai. O lou toʻasā na e solia ai atunuu.

13 Sa e afio atu e faaola i lou nuu, ma laveaʻiina lē na e faauuina. Na e nutililiia le taiulu o le fale o lē e amioleaga. Na faaleagaina le fale mai i le faavae e oo lava i le taualuga. Selā.

14 Na e tatui ulu o ona toa i ana lava tootoo ina ua latou ō mai e pei o se matagi malosi e faataapeape iā te aʻu. Sa pei lo latou fiafia o ē e fiafia e faatamaʻia le tagata mativa i se nofoaga e lē iloa.

15 Sa e afio i totonu o le sami ma au solofanua, sa e asa foʻi vai e tele.

16 Na ou faalogo, ona tete ai lea o loʻu moa; o le leo na gatete ai oʻu laugutu; ua oo mai ai le pala i oʻu ivi; ma na ou atuatuvale ai lava, ae e ui i lea e ao ona ou nofo filemu ma faatalitali mo le aso o le puapuaga, e alu aʻe ai o ia i le nuu ina ia osofaʻia i latou.

17 E ui ina lē fuga mai le mati ma lē fua mai le vine; e iʻuvale foʻi fua o le laau o le olive, e lē tupu mai ni mea e ʻai mai i fanua malifa; e faaumatia le lafu mamoe mai i le lotoā, ma e leai ni lafu i le pā;

18 A o aʻu ou te olioli iā Ieova; ou te fiafia i le Atua o loʻu faaolataga.

19 O Ieova o le Alii Pule Silisili Ese o loʻu malosi ia; e na te faia oʻu vae e pei o vae o le manu o le ʻaila, o ia foʻi ou te savali ai i aʻu mea maualuluga.

I le faatonu o le ʻaufaimusika

o meafaifaaili e iai uaua.

^ Sapa. 3:1 E lē mautinoa lelei le uiga o le upu Eperu ae e foliga mai o se pese e ootia ai ma e fesuisuiaʻi nota, e aofia ai foʻi tulaga mataʻutia, o le alaga mo se fesoasoani atoa ma le fiafia ma viiga.


^ Sapa. 3:3 O se upu Eperu e faaaogāina i musika, ae e lē o mautinoa le uiga.


Sefanaia

	1	 2	 3


Sefanaia  1 : 1 - 18


Sefanaia


1 O le afioga a Ieova na oo mai iā Sefanaia le atalii o Kusi, o le atalii o Ketalia, o le atalii o Amaria, o le atalii o Esekia, i aso o Iosia le atalii o Amone le tupu o Iuta:

2 “Ou te matuā faaumatia mea uma i luga o le laueleele,” ua fetalai mai ai Ieova.

3 “Ou te faaumatia tagata ma manu. Ou te faaumatia manufelelei o le lagi ma iʻa o le sami, ma mea e tautevateva ai faatasi ma ē e amioleaga; o le a ou faaumatia foʻi tagata mai i luga o le laueleele,” ua fetalai mai ai Ieova. 4 “Ou te faaloaloa atu loʻu lima e faasagatau iā Iuta ma tagata uma o loo nonofo i Ierusalema, ou te faaumatia mai i lenei nofoaga o ē o totoe o Paala, o igoa foʻi o ositaulaga o atua ese, faatasi ma isi ositaulaga, 5 ma i latou o ē e ifo i ʻau o le lagi i luga o taualuga o fale, ma ē e ifo ma faia tautoga ina ia faamaoni iā Ieova ae ua faia foʻi tautoga i le igoa o Malekama; 6 ma i latou o ē ua lē toe mulimuli iā Ieova, o ē e lē o saʻili iā Ieova ma e lē o fesili atu foʻi iā te ia.”

7 Inā fifilemu ia i luma o le Alii Pule Silisili Ese o Ieova; auā ua latalata mai le aso o Ieova, auā ua saunia e Ieova se taulaga; ua ia faapaiaina o ē ua ia valaaulia.

8 “O le aso o le taulaga a Ieova o le a ou taui atu ai i perenise, ma alo o le tupu, ma i latou uma o ē e oofu i ofu o isi atunuu. 9 Ou te taui atu foʻi i tagata uma o ē e feʻaʻei i le pulelaa* i lenā aso, o ē ua faatumuina fale o o latou matai i le sauā ma le taufaasesē. 10 O lea aso foʻi,” ua fetalai mai ai Ieova, “o le a iai le alaga mai i le Faitotoʻa o Iʻa, ma le uiō mai i le vaega fou o le aai, ma le taalili tele mai i mauga. 11 Ia uiō outou o ē o loo nonofo i Metesa, auā ua faaumatia tagata uma o ē e fai fefaatauaʻiga; ma ua faaumatia foʻi i latou uma o loo fuaina le siliva.

12 “O lea taimi, o le a ou matuā saʻiliʻili ai i Ierusalema i molī, ma ou taui atu i tagata o ē ua faifailemū e pei o le uaina ua toʻa ona ʻalu, o ē foʻi ua faapea ane i o latou loto, ‘O le a lē faia e Ieova se mea lelei, e na te lē faia foʻi se mea leaga.’ 13 E fai a latou oloa ma mea e faoa ma e faatafunaina foʻi o latou fale. E latou te fausia fale, ae e latou te lē nonofo ai; e latou te totō togāvine, ae e latou te lē feinu ai i le uaina.

14 “O loo latalata mai le aso tele o Ieova. O loo lata mai lava, e matuā televave mai lava. E oona le leo o le aso o Ieova. E tagiauē ai le toa. 15 O lea aso, o le aso o le toʻasā, o le aso o le puapuaga ma le tigā, o le aso o le afā ma le faatafunaina, o le aso o le pogisa ma le pōuliuli, o le aso o ao ma le pogisa tele, 16 o le aso o le pū ma le alaga o le taua, e faasagatau i aai malupuipuia ma e faasagatau foʻi i ʻolo maualuluga i tulimanu o le pā. 17 Ou te faaoo le puapuaga i tagata, ona latou savavali ai lea e pei o tagata tauaso; auā ua latou agasala atu iā Ieova. O le a sasaa o latou toto e pei o le efuefu ma o latou taufale e pei o otaota. 18 E lē mafai ona laveaʻiina i latou e a latou siliva po o a latou auro i le aso o le toʻasā o Ieova; ae o le a faatamaʻia e ia le lalolagi atoa i le afi o lona maelega, auā o le a ia faaoo mai le faaumatiaga, o se mea e mataʻutia tele, i ē uma lava o loo nonofo i le lalolagi.”  

^ Sefa. 1:9 E ono faasino atu i le pulelaa o le nofoālii o le tupu.


Sefanaia  2 : 1 - 15

2 Ia outou faapotopoto faatasi, ioe, inā faapotopoto ia, le nuu e, e lē mā. 2 Manū e leʻi tutupu mai mea ua poloaʻiina, a o leʻi mavae atu le aso e pei o vao mamago, manū e leʻi oo mai iā te outou le toʻasā tele o Ieova, manū e leʻi oo mai iā te outou le aso o le toʻasā o Ieova, 3 ia saʻili iā Ieova o outou uma o ē ua agamalu i le lalolagi, o ē ua tausia iʻuga o Ana faamasinoga. Ia saʻili le amiotonu, ia saʻili le agamalu. Atonu e lilo ai outou i le aso o le toʻasā o Ieova. 4 Auā o le a avea Kasa ma aai ua tuulafoaʻiina; ma e faatafunaina foʻi Asekelona. E latou te tuliesea Asetota i le aoauli ma e liaʻiina foʻi Ekerona.

5 “Oi talofa iā i latou o ē e nonofo i le vaipanoa lata ane i le sami, le atunuu o tagata Kereti! O loo faasagatau le afioga a Ieova iā te outou. Kanana e, le atunuu o tagata o Filisitia o le a ou faaumatia oe, ma o le a leai se tasi e nofo ai. 6 E fai foʻi vaipanoa lata ane i le sami ma laufanua e aai ai lafumanu, e iai vaieli mo leoleo mamoe ma pā maa mo mamoe. 7 E avea lea mea ma vaipanoa mo ē o totoe o le aiga o Iuta. E latou te aai ai i inā. E latou te taooto faaloloa ai i le afiafipō i fale o Asekelona. Auā o le a liliu atu Ieova lo latou Atua iā i latou, ma toe faapotopoto mai i latou o ē na ave faapagota.”

8 “Ua ou faalogo i le faifai mai a Moapi ma upu faatigā loto a le fanauga a Amoni na latou faalumaina ai loʻu nuu, ma na faasausili ai faasagatau i lo latou laueleele. 9 O le mea lea, talu ai o loo ola aʻu,” ua fetalai mai ai Ieova o ʻau, le Atua o Isaraelu, “O le a avea Moapi e pei o Sotoma, ma atalii o Amoni e pei o Komoro, o se nofoaga ua iai laau tuitui ma le lua o masima, ma o se mea e faatafunaina e faavavau. O le a faoa e oʻu tagata o loo totoe a latou mea, ma e fai ia mea mo ē o totoe o loʻu nuu. 10 O le mea lenei latou te maua ona o lo latou faamaualuga, auā na latou faalumaina ma faasausili pea faasaga i le nuu o Ieova o ʻau. 11 O le a mataʻutia Ieova pe a ia faasagatau iā i latou; auā o le a ia faalēaogāina atua uma o le lalolagi, ma o le a ifo tagata iā te ia, e taʻitasi mai i le mea e nofo ai, o motu uma o atunuu.

12 “O outou foʻi, o tagata Aitiope, e fasiotia outou i laʻu pelu.

13 “O le a ia faaloaloa atu lona lima agaʻi i mātū, ma o le a ia faaumatia foʻi Asuria. O le a ia fai Nineva ma mea e faatafunaina, o se vaipanoa e leai se vai e pei o le toafa. 14 E taooto faaloloa ai lafu, o manu uma o le vao o le atunuu. E momoe ai kati ma kifota* i le va o ona poutū ua paʻuʻū. E tagi foʻi le leo o se manulele i le faamalama.* O le a iai toega o mea i faitotoʻa o fale; ma o le a tuu e ia puipui ua fai i le laau o le arasi ia faaleagaina i le tau. 15 O le aai faamaualuga lenei na nofo ma le saogalemu, lea foʻi na fai ifo i lona loto, ‘Ua na o aʻu, e leai se isi.’ Pagā le avea o ia ma mea e ofo tele ai, o le mea e taooto faaloloa ai manu o le vao! E tuufaaili i ai tagata taʻitoʻatasi uma e ui ane ai; ma e tusi atu i ai lona lima.”

^ Sefa. 2:14 O le “kati” o se manulele. E taʻua i le faa-Peretania, o le pelican. O le “kifota” o se meaola e pei o se lapiti e talatala matuitui lona tino e puipuia ai o ia. E taʻua i le faa-Peretania o le porcupine.


^ Sefa. 2:14 Atonu foʻi o le leo o le matagi po o se manu o le vao.


Sefanaia  3 : 1 - 20

3 Oi talofa i le aai fouvale ma ua faaleagaina o ia lava, o le aai sauā! 2 E leʻi faalogo o ia i se leo; e leʻi talia foʻi e ia se aʻoaʻiga. E leʻi faatuatua o ia iā Ieova. E leʻi faalatalata atu i lona Atua. 3 Ua avea ona perenise ua iā te ia, o leona tagi leotetele. O ona faamasino, ua avea ma luko o le afiafipō, ma pe a oo mai le taeao, e latou te lē paagugu ni ponaivi. 4 Ua fiasili ona perofeta, o ni tagata e lē faamaoni. Ua faaleaga foʻi e ona ositaulaga le mea paia; ua latou soli le tulafono. 5 Ua amiotonu Ieova i totonu o le aai; e lē faia e ia se amiolētonu. I lea taeao ma lea taeao, e na te aumaia ai pea iʻuga o ana faamasinoga. E lē aunoa ona iai i le tafa o ata. Ae e lē iloa e lē e amioleaga le mā.

6 “Ua ou faaumatia nuu; ua faatafunaina o latou ʻolo i tulimanu o le puipui. Ua ou faagaogaoina o latou auala, ua leai se isi e ui ane ai. Ua faatafunaina o latou aai, ua leai se tagata, ua leai foʻi sē e nofo ai. 7 Sa ou faapea atu, ‘E mautinoa lava e te mataʻu iā te aʻu; e te talia le aʻoaʻiga’; ina ia lē faaumatia ai le mea e nofo ai o ia. Ou te matuā taui atu iā te ia e tusa ma ana agasala uma. E moni lava na latou gaoioi vave i le faia o gaoioiga leaga.

8 “‘O lenei, ia outou faatalitali pea iā te aʻu,’ ua fetalai mai ai Ieova, ‘seʻia oo i le aso ou te tulaʻi atu ai e osofaʻi ma faoa mea, auā o le iʻuga o laʻu faamasinoga o le aoaoina lea o atunuu, ia ou faapotopoto faatasi malo, ina ia sasaa atu ai i luga o i latou loʻu ita, o loʻu ita tele uma; auā o le a faaumatia le lalolagi uma i le afi o loʻu maelega. 9 I lea taimi, ou te tuuina atu ai i nuu le gagana mamā, ina ia latou valaau uma lava i le suafa o Ieova, ma latou auauna soosootauʻau ai iā te ia.’

10 “E mai i le vaipanoa o vaitafe o Aitiope, o le a aumai ai se meaalofa iā te aʻu e i latou o loo talosaga mai iā te aʻu, o le afafine lea o loʻu nuu ua faataapeapeina. 11 E te lē mā i lea aso ona o au gaoioiga uma na e solitulafono mai ai iā te aʻu, auā ou te aveesea mai iā te oe o ē e mimita ma faamaualuluga; ma e te lē toe faamaualuga ai i loʻu mauga paia. 12 Ou te faatotoe iā te oe o tagata e lotomaulalo ma faamaulalo, e latou te sulufaʻi atu foʻi i le suafa o Ieova. 13 A o ē o loo totoe o Isaraelu, e latou te lē faia le amiolētonu, pe pepelo, e lē iloa foʻi i o latou gutu le laulaufaiva taufaasee; auā e latou te aai ma taooto faaloloa, ma o le a leai se isi e faamataʻu iā i latou.”

14 Le tama fafine a Siona e! Ia alaga atu ma le fiafia. Isaraelu e! Ia alalaga atu. Le tama fafine a Ierusalema e, ia e olioli ma fiafia ma lou lotoatoa! 15 Ua aveesea e Ieova faamasinoga mai i ou luga. Ua ia liliuese lou fili. Ua faatasi ma oe le tupu o Isaraelu, o Ieova. E te lē toe fefe i se malaia. 16 O lea aso, e faapea atu ai iā Ierusalema: “Siona e, aua e te fefe. Tau ina ia lē paʻuʻū i lalo ou lima. 17 Ua faatasi Ieova lou Atua ma oe. E faaolaina e ia auā o ia o Lē e malosi. O le a olioli o ia ma fiafia iā te oe. O le a malie lona finagalo ona o lona alofa iā te oe. O le a olioli o ia iā te oe ma le alaga fiafia.

18 “Ou te faapotopotoina i latou ua faanoanoa, o ē ua lē toe iai i aso o au tausamiga; e lē o iai i latou iā te oe, talu ai ua mafatia i le faaluma ona o ia. 19 O le mea lea, ou te gaoioi ai faasaga iā i latou uma o ē e faatigā iā te oe; ou te faaola i lē e setusetu ma ou aoaoina o ē ua faataapeapeina. Ou te faia i latou ma mea e vivii ai ma maua ai se igoa lelei i atunuu uma sa faamāina ai i latou. 20 O lea aso, ou te aumaia ai outou, o le taimi foʻi lea ou te faapotopotoina faatasi ai outou. Auā ou te faia ina ia outou maua se igoa lelei ma le viiga i nuu uma lava o le lalolagi, pe a ou toe aumaia o outou tagata na ave faapagota a o outou vāai i ai,” ua fetalai mai ai Ieova.

Hakai

	1	 2


Hakai  1 : 1 - 15


Hakai


1 O le tausaga lona lua o le nofoaiga a le tupu o Tariu, i le masina lona ono, i le aso muamua o lea masina, na oo mai ai le afioga a Ieova e ala mai iā Hakai le perofeta, iā Serupapelu le atalii o Salatielu le kovana o Iuta, ma Iosua le atalii o Iosatako, le ositaulaga sili, e faapea:

2 “O le fetalaiga lenei a Ieova o ʻau, ‘A o lenei nuu, ua latou faapea ane: “E leʻi oo mai le aso, o le aso e fausia ai le fale o Ieova.”’”

3 Ua oo mai pea le afioga a Ieova e ala mai i le perofeta o Hakai, e faapea: 4 “Po o le taimi ea lenei mo outou e nonofo ai i o outou fale ua faia i laupapa mananaia, a o lenei fale ua faatafunaina? 5 O lenei, ua faapea ona fetalai mai o Ieova o ʻau, ‘Ia outou manatunatu i o outou ala. 6 Ua outou lūlūina fatu e tele, ae e itiiti mea ua maua mai ai. Ua outou aai, ae e lē maoona ai. Ua outou feinu, ae e lē onanā ai. Ua outou fai ofu, ae e lē māfanafana ai se tasi; o lē e faigaluega ua tuu e ia lona totogi i le taga ua pūpū solo.’”

7 “O le fetalaiga lenei a Ieova o ʻau, ‘Ia outou manatunatu i o outou ala.’

8 “‘Ia ō aʻe i le mauga, ma ia outou aumai ni laau. Ia fausia le fale, ona ou fiafia lea i ai ma faamamaluina ai aʻu,’ ua fetalai mai ai Ieova.”

9 “‘Ua outou saʻili i mea e tele ae ua itiiti mea ua maua; ua outou aumaia i fale, ma ou te feula i lea mea, aiseā?’ o le fetalaiga lea a Ieova o ʻau. ‘Ona o loo faatafunaina loʻu fale, a ua taʻitasi outou ma tamomoʻe e faia le mea e lelei mo lona lava fale. 10 O le mea lea ua taofia ai e le lagi lona sau mai iā te outou, ua taofia foʻi e le laueleele ona fua. 11 Ua ou valaau pea mo le lāmala ia oo mai i luga o le laueleele ma luga o mauga, i luga o fatu ma luga o uaina fou, ma luga o le suāuu, ma luga o mea e tutupu i le eleele, ma luga o tagata, ma luga o manu lalata, ma luga o galuega uma a lima.’”

12 Ona faalogo ai lea o Serupapelu le atalii o Salatielu, o Iosua le atalii o Iosatako, le ositaulaga sili, ma ē uma ua totoe o le nuu i le siʻufofoga o Ieova lo latou Atua, ma upu a le perofeta o Hakai e pei ona auina mai o ia e Ieova lo latou Atua; ona matataʻu ai lea o le nuu ona o Ieova.

13 Ua toe faapea mai Hakai le avefeʻau a Ieova i le nuu e tusa ai ma le tofiga o le avefeʻau mai iā Ieova, e faapea: “‘Le nuu e, o loo oʻu faatasi ma outou,’ ua fetalai mai ai Ieova.”

14 Ona faagaee lea e Ieova o le loto o Serupapelu le atalii o Salatielu, o le kovana o Iuta, ma le loto o Iosua le atalii o Iosatako, o le ositaulaga sili, ma le loto o ē ua totoe o le nuu; ona latou ō atu ai lea ma faia le galuega i le fale o Ieova o ʻau lo latou Atua. 15 O le aso lona lua sefulu fā lea o le masina lona ono, i le tausaga lona lua o le nofoaiga a le tupu o Tariu.

Hakai  2 : 1 - 23

2 O le masina lona fitu, i le aso lona lua sefulu tasi o le masina, na oo mai ai le afioga a Ieova e ala mai i le perofeta o Hakai, e faapea: 2 “Faamolemole, ia fai atu iā Serupapelu le atalii o Salatielu, o le kovana o Iuta, ma Iosua le atalii o Iosatako, o le ositaulaga sili, ma ē ua totoe o le nuu e faapea, 3 ‘O ai o outou o ē ua totoe na vaai i le matagofie na muaʻi i ai lenei fale? O le ā la outou vaai i ai i le taimi nei? Pe e lē o se mea noa ea i la outou vaai, pe a faatusatusa atu i lona matagofie na iai muamua?’

4 “‘A o lenei, Serupapelu e, inā faamalosi ia oe,’ ua fetalai mai ai Ieova, ‘ma ia faamalosi oe Iosua le atalii o Iosatako, o le ositaulaga sili.’

“‘Ia faamalolosi outou o tagata uma o le atunuu,’ ua fetalai mai ai Ieova, ‘ma ia galulue.’

“‘Auā ou te faatasi ma outou,’ ua fetalai mai ai Ieova o ʻau. 5 ‘Ia outou manatua le feagaiga na ou osia ma outou, ina ua outou ō mai mai i Aikupito, ma ina o iai loʻu agaga faatasi ma outou. Aua le fefefe.’”

6 “Auā o le fetalaiga lenei a Ieova o ʻau, ‘E toe tasi, e toe itiiti lava, ona ou lūlūina lea o le lagi ma le lalolagi, o le sami ma le laueleele mātūtū.’

7 “‘Ou te lūlūina atunuu uma, ona ō mai ai lea o mea ua manaʻomia mai i atunuu uma; ou te faatumuina lenei fale i le mamalu,’ ua fetalai mai ai Ieova o ʻau.

8 “‘O aʻu e ona le siliva, o aʻu foʻi e ona le auro,’ ua fetalai mai ai Ieova o ʻau.

9 “‘O le a sili atu le mamalu o lenei fale mulimuli nai lo o le fale muamua,’ ua fetalai mai ai Ieova o ʻau.

“‘Ou te avatu i lenei mea le filemu,’ ua fetalai mai ai Ieova o ʻau.”

10 O le aso lona lua sefulu fā o le masina lona iva, i le tausaga lona lua o le nofoaiga a Tariu, na oo mai ai le afioga a Ieova i le perofeta o Hakai, e faapea: 11 “O le fetalaiga lenei a Ieova o ʻau, ‘Faamolemole, ia fesili atu i ositaulaga e uiga i le tulafono, e faapea: 12 “Afai e ave e se tamāloa se tufaaga paia i lona pito ofu, ma paʻi atu lona pito ofu i se falaoa po o se sitiū, po o se uaina, po o se suāuu, po o se isi ituaiga o meaʻai, pe e paia ai ea ia mea?”’”

Ona tali mai lea o ositaulaga e faapea: “E leai!”

13 Ua faapea atili atu Hakai: “Afai e lē mamā se isi ona o se tino oti ae pe a paʻi atu i se tasi o nei mea, pe e lē mamā ai ea lea mea?”

Ona tali mai lea o ositaulaga e faapea: “E lē mamā ai.”

14 Ua tali atu Hakai e faapea: “‘E faapena lenei nuu, ma e faapena foʻi lenei atunuu i oʻu luma,’ ua fetalai mai ai Ieova, ‘e faapena foʻi galuega uma a o latou lima, ma mea uma ua latou avatu i inā. Ua lē mamā.’

15 “‘A o lenei, faamolemole, ia manatunatu o outou loto i lenei mea mai i le asō e oo atu i aso o i luma, ma mea na tutupu a o leʻi tuuina le tasi maa i luga o le isi maa i le malumalu o Ieova, 16 e amata mai i le taimi na tutupu ai ia mea, na alu atu ai se tasi i le faaputuga o fua e lua sefulu, ae na maua ai na o le sefulu; na alu ane le tasi i le mea e tali ai suāvine e utu mai o uaina e tusa ma tumu e lima sefulu fua, ae na iai na o le lua sefulu; 17 na ou taia outou i le mala e ala i le matagi vevela ma le polopologā, o le uatoʻa, atoa ma galuega uma a o outou lima, ae e leai se tasi o outou na liliu mai iā te aʻu,’ ua fetalai mai ai Ieova.

18 “‘Faamolemole ia manatunatu o outou loto i lenei mea mai i le asō e oo atu i aso o i luma, e mai i le aso lona lua sefulu fā o le masina lona iva, e mai i le aso na fai ai le faavae o le malumalu o Ieova; ia manatunatu o outou loto i lenei mea: 19 Po ua iai ea ni fatu i le mea e teu ai fatu? E leʻi fua mai lava le vine ma le laau o le mati, o le laau o le rimoni ma le laau o le olive, a ea? E amata mai i lenei aso ona ou avatu le faamanuiaga.’”

20 Ua toe oo faalua mai le afioga a Ieova iā Hakai, i le aso lona lua sefulu fā o le masina, e faapea: 21 “Ia fai atu iā Serupapelu le kovana o Iuta, ‘Ou te lūlūina le lagi ma le lalolagi. 22 Ou te matuā fulisia nofoālii o malo ma faaumatia le malosi o malo o atunuu; ou te fulisia foʻi le kariota ma ē e tiʻetiʻe ai, ma e paʻuʻū foʻi i lalo solofanua ma ē e tiʻetiʻe ai, e taʻitoʻatasi i le pelu a lona lava uso.’”

23 “‘I lenā aso,’ ua fetalai mai ai Ieova o ʻau, ‘Ou te ave ai oe, laʻu auauna o Serupapelu le atalii o Salatielu,’ ua fetalai mai ai Ieova; ‘ou te faia oe ma mama faamaufaailoga, auā o oe o lē ua ou filifilia,’ ua fetalai mai ai Ieova o ʻau.”

Sakaria

	1	 2	 3	 4	 5

	 6	 7	 8	 9	 10

	 11	 12	 13	 14


Sakaria  1 : 1 - 21


Sakaria


1 O le masina lona valu i le tausaga lona lua o le nofoaiga a Tariu, na oo mai ai le afioga a Ieova i le perofeta o Sakaria,* o le atalii o Perekia, o le atalii o Ito e faapea: 2 “Na matuā toʻasā Ieova i o outou augātamā.

3 “Ia e fai atu iā i latou, ‘O le mea lenei ua fetalai mai ai Ieova o ʻau: “‘Ia foʻi mai iā te aʻu,’ ua fetalai mai ai Ieova o ʻau, ‘ona ou foʻi atu lea iā te outou,’ ua fetalai mai ai Ieova o ʻau.”’

4 “‘Aua neʻi pei outou o o outou tamā o ē na valaauina e perofeta anamua, na faapea: “O le fetalaiga lenei a Ieova o ʻau, ‘Faamolemole, inā foʻi mai ia i o outou ala leaga ma a outou galuega leaga.’”’

“‘Ae e leʻi faalogo i latou ma e leʻi uaʻi mai iā te aʻu,’ ua fetalai mai ai Ieova.

5 “‘A o fea o iai o outou tamā? O le ʻauperofeta foʻi, pe e faavavau ea ona feola i latou? 6 Ae peitaʻi, o aʻu upu ma aʻu tuutuuga na ou poloaʻi atu ai i aʻu auauna le ʻauperofeta, pe e leʻi maua atu ai ea o outou tamā?’ Ona latou foʻi mai lea, ma faapea ane: ‘O le mea na finagalo i ai Ieova o ʻau e faia iā i tatou, e tusa ma o tatou ala ma a tatou galuega, o le mea lea ua ia faia iā i tatou.’”

7 O le aso lua sefulu fā, o le masina lona sefulu tasi, o le masina lea o Sapata, i le tausaga lona lua o le nofoaiga a Tariu, na oo mai ai le afioga a Ieova i le perofeta o Sakaria, o le atalii o Perekia, o le atalii o Ito, e faapea: 8 “Na ou iloa i le pō ma faauta foʻi! o se tagata o loo tiʻetiʻe i le solofanua mūmū, o loo ia tū pea i le va o laau o le atasi ua iai i le vanu; ma i tua atu o loo iai ni solofanua mūmū, e mūmū sesega, ma e papaʻe.”

9 Ona ou fai atu lea: “Loʻu alii e, o ai i latou nei?”

Ua fai mai iā te aʻu le agelu o loo ma talanoa: “Ou te faaali atu iā te oe po o ai i latou nei.”

10 Ona tali mai lea o le tagata o loo tū i le va o laau o le atasi e faapea: “O i latou nei ua aauina mai e Ieova e fesavaliaʻi solo i le lalolagi.” 11 Ua latou tali atu i le agelu a Ieova o lē o loo tū i le va o laau o le atasi e faapea: “Ua matou fesavaliaʻi solo i le lalolagi ma vaai foʻi! o loo nofonofo le lalolagi uma ua fifilemu lava.”

12 Ona tali atu lea o le agelu a Ieova, ua faapea atu: “Ieova o ʻau e, o le ā le umi e te lē faaalia ai lou alofa mutimutivale iā Ierusalema, ma aai o Iuta o ē na e taʻusalaina i nei tausaga e fitu sefulu?”

13 Ua tali mai Ieova i le agelu o loo ma talanoa, i upu lelei ma upu faamāfanafanaloto; 14 ua toe faapea mai iā te aʻu le agelu o loo ma talanoa: “Ia alaga atu e faapea, ‘O le fetalaiga lenei a Ieova o ʻau: “Ua ou fuā ona o Ierusalema ma ua ou matuā fuā foʻi ona o Siona. 15 Ua ou matuā ita lava i atunuu o ē o loo nonofo fifilemu; auā o aʻu, na itiiti loʻu ita i loʻu nuu, a o i latou ua latou faateleina ai le leaga o le malaia.”’

16 “O lea, o le fetalaiga lenei a Ieova, ʻ“Ou te liliu atu i Ierusalema ma le alofa mutimutivale. E fausia ai loʻu fale,” ua fetalai mai ai Ieova o ʻau, “e faataoto atu foʻi le fua faalava i luga o Ierusalema.”’

17 “Ia toe alaga atu, e faapea, ‘O le fetalaiga lenei a Ieova o ʻau: “E toe tumu oʻu aai i mea lelei; e toe faanoanoa foʻi Ieova ona o Siona ma na te toe filifilia lava Ierusalema.”’”

18 Ua tepa aʻe oʻu mata ma ou iloa ai; faauta! ua iai seu e fā. 19 Ona ou fai atu lea i le agelu o loo ma talanoa: “O ā nei mea?” Ua ia tali mai iā te aʻu: “O seu nei na faataapeapeina o Iuta, o Isaraelu, ma Ierusalema.”

20 E lē gata i lea, ua faaali mai e Ieova iā te aʻu o tufuga e toʻafā. 21 Ona ou fai atu lea: “O ā mea e ō mai i latou nei e fai?”

Ua ia faapea mai: “O seu ia na matuā faataapeapeina Iuta ma na lē mafai ai e se isi ona ea i luga lona ulu; e ō mai i latou nei e faamataʻu iā i latou, e lafo i lalo seu o atunuu o loo sii i luga le seu* e faasagatau i le atunuu o Iuta, ina ia faataapeapeina ai o ia.”

^ Saka. 1:1 O lona uiga “ua manatua e Ioa.”


^ Saka. 1:21 Ua masani ona faaaogā le nifo po o le seu o le manu i le Tusi Paia e fai ma faailoga o le malosi, o le mana po o le pule.


Sakaria  2 : 1 - 13

2 Ua tepa aʻe oʻu mata ma ou iloa ai; faauta! o se tamāloa ua i lona lima se manoa e fua ai mea. 2 Ona ou fai atu lea: “O fea e te alu i ai?”

Ua ia faapea mai iā te aʻu: “E fua Ierusalema ina ia iloa ai pe e fia lona lautele ma lona umi.”

3 Faauta! ua agaʻi atu le agelu o loo ma talanoa ma ua alu ane foʻi se isi agelu e faafetaui iā te ia. 4 Ona ia fai atu lea iā te ia: “Inā tamoʻe ia ma fai atu i le tauleʻaleʻa lale e faapea, ʻ“E ʻainā Ierusalema e pei o ni aai e leai ni pā puipui, ona o le toʻatele o tagata ma le tele o manu lalata o loo iai. 5 A o aʻu,” ua fetalai mai ai Ieova, “o le a avea aʻu ma pā afi e siʻo ai o ia, o le a fai foʻi aʻu ma mamalu i totonu iā te ia.”’”

6 “Faavave! Ia faavave! Ia outou sosola ese mai i le laueleele i le itu i mātū,” ua fetalai mai ai Ieova.

“Auā na ou faataapeape solo outou i itulagi o matagi e fā o le lagi,” ua fetalai mai ai Ieova.

7 “Siona e, faavave ia! Ia e sola ese, o oe o lē o loo nofo faatasi ma le tama fafine a Papelonia. 8 Auā o le fetalaiga lenei a Ieova o ʻau,‘E mulimuli ane i le taimi o lona mamalu, e na te auina mai aʻu i atunuu na vetea a outou mea. O lē e paʻi atu iā te outou, ua paʻi o ia i le ʻiʻoimata o loʻu lava mata. 9 O lea, ou te sii aʻe loʻu lima faasaga iā i latou, e fai foʻi i latou ma mea na vetea a o latou pologa.’ Ona outou iloa ai lea ua auina mai aʻu e Ieova o ʻau.

10 “Le tama fafine a Siona e, inā alaga leotele ia ma olioli; auā ou te sau ma ou nofo iā te oe,” ua fetalai mai ai Ieova. 11 “E aufaatasi mai foʻi atunuu e tele iā Ieova i lea aso, ona fai ai lea o i latou ma oʻu nuu; ma ou te nofo foʻi iā te oe.” Ona e iloa ai lea ua auina mai aʻu iā te oe e Ieova o ʻau. 12 E maua lava e Ieova o Iuta e fai ma ona tofi i le laueleele paia, ma e toe filifilia foʻi e ia o Ierusalema. 13 Ia fifilemu tagata uma i luma o Ieova, auā ua tulaʻi mai o ia mai i lona afioaga paia.

Sakaria  3 : 1 - 10

3 Ona ia faaali mai lea iā te aʻu o Iosua le ositaulaga sili, o loo tū i luma o le agelu a Ieova, ma Satani o loo tū i lona itu taumatau e tetee atu iā te ia. 2 Ua fai atu le agelu a Ieova iā Satani: “Satani e, ia aʻoaʻi malosi atu Ieova iā te oe, ioe, ia aʻoaʻi malosi atu Ieova iā te oe, o lē ua filifilia Ierusalema! Pe e lē o le tamāloa ea lenei o le ogālaau na seʻi mai i le afi?”

3 A o Iosua, ua ofu o ia i ofu eleelea ma o loo tū i luma o le agelu. 4 Ona ia tali atu lea ma faapea atu iā i latou o loo tutū i ona luma: “Ia tatala ese lona ofu eleelea.” Ua ia faapea atili atu iā te ia: “Vaai, ua ou aveesea ou sesē mai i ou luga, ma o le a faaofuina oe i ofu matagofie.”

5 Ona ou fai atu lea: “Ia tuu se pulou ʻie mamā i lona ulu.” Ona latou tuu lea o le pulou ʻie mamā i lona ulu ma faaofu iā te ia i ofu; a o loo tū mai le agelu a Ieova. 6 Ua molimau atu le agelu a Ieova iā Iosua e faapea: 7 “O le fetalaiga lenei a Ieova o ʻau, ‘Afai e te savali i oʻu ala, afai foʻi e te tausia laʻu matafaioi, ona e faamasino ai lea i loʻu nuu ma tausia oʻu lotoā; ma ou te avatu iā te oe le saʻolotoga e te sau ai i oʻu luma faatasi ma ē o loo tutū mai.’

8 “‘Iosua e, le ositaulaga sili, faamolemole ia faalogo mai, o oe ma au aumea o ē o loo nonofo i ou luma, auā o i latou o tagata o loo auauna e avea ma faailoga; auā ua ou aumaia laʻu auauna, o lona igoa o le Tātupu! 9 Faauta! o le maa ua ou tuuina i luma o Iosua! E fitu mata o le maa e tasi. Ou te vane i ai ona tusitusiga,’ ua fetalai mai ai Ieova o ʻau, ‘o le a ou aveeseina mea sesē na faia e lenā atunuu i le aso e tasi.’

10 “‘I lenā aso,’ ua fetalai mai ai Ieova o ʻau, ‘E tou te valaau atu, o le tasi i le isi, a o iai i lalo o le vine ma lalo o le mati.’”

Sakaria  4 : 1 - 14

4 Ua foʻi mai le agelu sa ma talanoa ma fafagu iā te aʻu, e pei o se tagata ua ala mai sa moe. 2 Ona ia faapea mai lea iā te aʻu: “O ā mea ua e vaaia?”

Ona ou faapea atu lea: “Ua ou iloa, faauta! o le tuugāmolī e auro uma, ua iai le ipu faaofuofu i ona luga. O loo iai ona molī e fitu i luga o le tuugāmolī, e fitu lava; ma ua iai paipa e fitu i molī o loo i luga o le tuugāmolī. 3 E lua laau o le olive i tala ane o le tuugāmolī, o le tasi i le itu taumatau o le ipu faaofuofu, ma le isi i le itu tauagavale.”

4 Ona ou fai atu lea i le agelu o loo ma talanoa e faapea: “Loʻu Alii e, o le ā le uiga o ia mea?” 5 Ua tali mai le agelu o loo ma talanoa ma faapea mai iā te aʻu: “Pe e te lē iloa ea le uiga o nei mea?”

Ona ou fai atu lea: “Loʻu alii e, e leai.”

6 Ua ia faapea mai iā te aʻu: “O le afioga lenei a Ieova iā Serupapelu e faapea, ʻ“E lē o ʻautau, e lē o le malosi, a o loʻu agaga,” ua fetalai mai ai Ieova o ʻau. 7 Le mauga tele e, o ai ea oe? E fai oe ma laueleele laugatasi i luma o Serupapelu. O le a ia aumaia lava le maa tulimanu pito i luga. O le a alalaga atu foʻi i le maa tulimanu pito i luga: “Maʻeu le matagofie! Maʻeu le matagofie!”’”

8 Ua oo mai pea iā te aʻu le afioga a Ieova, e faapea: 9 “Ua faataatia e lima o Serupapelu le faavae o lenei fale, ma o le a faaumaina e ona lava lima le fale. E tou te iloa ai, na auina mai aʻu iā te outou e Ieova o ʻau. 10 Auā o ai ua ʻinoʻino i aso o mea iti? E olioli lava tagata ma vāai atu i le fua e tautau i le lima o Serupapelu, e oo i mata e fitu. O ia mata, o fofoga o Ieova ma o loo fetaufetuliaʻi i le lalolagi uma.”

11 Ona ou tali atu lea ma faapea atu iā te ia: “O le ā le uiga o laau olive e lua ia o loo i le itu taumatau ma le itu tauagavale o le tuugāmolī?” 12 Ona ou toe tali faalua atu lea iā te ia e faapea: “O ā lālā e lua o laau olive, ia o loo liligi mai ai le suāuu auro e ala i faagaʻau auro e lua?”

13 Ua ia faapea mai iā te aʻu: “Pe e te lē iloa ea le uiga o nei mea?”

Ona ou tali atu lea: “Loʻu alii e, e leai.”

14 Ona ia faapea mai lea: “O tagata e toʻalua nei ua faauuina, o ē o loo tutū i autafa o le Alii o le lalolagi uma.”

Sakaria  5 : 1 - 11

5 Ona toe tepa aʻe lea o oʻu mata ma iloa ai; tagaʻi foʻi! o le tusi tāʻai ua lele. 2 Ua ia faapea mai iā te aʻu: “O le ā se mea ua e vaai atu i ai?”

Ona ou fai atu lea: “O loo oʻu vaai atu i le tusi tāʻai ua lele, o le umī e lua sefulu kupita, ma le lautele e sefulu kupita.”

3 Ona ia faapea mai lea iā te aʻu: “O le fetuu lenei o loo alu atu i le fogāeleele uma lava, auā o i latou uma o loo gāoi e pei ona fetuu i le pito mai o le tusi tāʻai, ua sao mai i le faasalaga; a o i latou uma ua faia le tautoga e pei ona fetuu ai i le isi itu o le tusi tāʻai, ua sao mai i le faasalaga. 4 O le fetalaiga lenei a Ieova o ʻau: ‘Ua ou auina atu le fetuu ma e ao ona ulu atu i le fale o le tagata gaoi, i le fale foʻi o le tagata na tautō pepelo i loʻu igoa; ma e ao ona tumau i totonu o lona fale ma faatamaʻia ai le fale, o ona laupapa ma ona maa.’”

5 Ua toe faalatalata mai iā te aʻu le agelu o loo ma talanoa ma faapea mai iā te aʻu: “Ia tepa aʻe ou mata faamolemole, ma vaai i le mea o loo alu atu.”

6 Ona ou fai atu lea: “O le ā lea mea?”

Ua ia faapea mai: “O le fua lenei o le efa* o loo alu atu.” Ona ia toe faapea mai lea: “O o latou foliga na i le lalolagi atoa.” 7 Faauta! ua siitia i luga le ufi lapotopoto ua faia i le pulu;* ma o loo nofo ai se fafine i totonu o le efa. 8 Ua ia faapea mai foʻi: “O le Amioleaga lenei.” Ona ia toe lafo lea o ia i totonu o le efa, ma lafo le ufi pulu i le gutu o le efa.

9 Ua tepa aʻe oʻu mata ma ou iloa ai, o fafine e toʻalua o loo ō mai, ma ua iai le matagi i o la apaʻau. Ua iai o la apaʻau e pei o apaʻau o le manulele o le kasita. Ua auaumālie ona la sii aʻe le efa i le va o le lalolagi ma le lagi. 10 Ona ou fai atu lea i le agelu o loo ma talanoa: “O fea o le a la ave i ai le efa?”

11 Ua faapea mai o ia iā te aʻu: “I le laufanua o Senara ina ia fausia ai se fale mo le fafine; e ao ona faatumauina lea fale, ma tuu ai o ia i inā i le mea e tatau ona iai o ia.”

^ Saka. 5:6 O le fua o le “efa” pe tusa ma le 22 lita. Tagaʻi i le Faaopoopoga e 14.


^ Saka. 5:7 O le metala (uʻamea) e vaivai toe faaʻefuʻefu lanu moana, e liusuavaigofie.


Sakaria  6 : 1 - 15

6 Ua toe tepa aʻe oʻu mata ma iloa ai; faauta! ua ō mai ni kariota se fā mai i le va o mauga e lua, o mauga foʻi o mauga ʻapamemea ia. 2 O le kariota muamua, o loo toso e solofanua mūmū; ae o le kariota lona lua, o loo toso e solofanua uliuli. 3 O le kariota lona tolu, o loo toso e solofanua papaʻe; ma le kariota lona fā, o loo toso e solofanua e ilailā ma felanulanuaʻi.

4 Ona ou tali atu lea i le agelu o loo ma talanoa ma faapea atu: “Loʻu alii e, o ā ia mea?”

5 Ona faapea mai lea o le agelu iā te aʻu: “O agaga ia e fā o le lagi ua ō atu ina ua uma ona tutū i luma o le Alii o le lalolagi uma. 6 A o le kariota o loo toso e solofanua uliuli, e ō atu i latou i le atunuu i mātū; a o solofanua papaʻe, e ō atu i le laueleele i tua o le sami; ma solofanua e ilailā, e ō atu i le atunuu i saute. 7 A o solofanua felanulanuaʻi, e ō atu ma saʻili pea i le mea e ō i ai, ina ia fesavaliaʻi ai i le lalolagi.” Ona ia faapea atu lea: “Inā ō ia ma fesavaliaʻi i le lalolagi.” Ona amata ai lea ona latou fesavaliaʻi i le lalolagi.

8 Ua ia alaga mai iā te aʻu ma faapea mai: “Vaai i ē o loo ō atu i le atunuu i mātū, o i latou na ua mālōlō ai le agaga o Ieova i le atunuu i mātū.”

9 Ua toe oo mai le afioga a Ieova iā te aʻu e faapea: 10 “Ia ave ni mea mai i ē na ave faapagota, mai iā Heletai, Topia, ma Ietaia; ma e ao ona e alu i lea aso, ma ulu atu i le fale o Iosia le atalii o Sefanaia, ma i latou na ō mai mai i Papelonia. 11 Ia ave foʻi siliva ma auro ma fai ai se pale matagofie, ma tuu i le ulu o Iosua le atalii o Iosatako, le ositaulaga sili. 12 Ia e fai atu iā te ia,

“‘O le fetalaiga lenei a Ieova o ʻau: “O le tagata lenei, o lona igoa o Tātupu. E tupu aʻe o ia mai i le mea e pogai mai ai, ma e na te fausia lava le malumalu o Ieova. 13 O le a fausia e ia le malumalu o Ieova, e iā te ia foʻi le mamalu; ma e ao ona nofo o ia ma pule i lona nofoālii, e fai foʻi o ia ma ositaulaga i lona nofoālii, ma o le a sologa lelei mea uma i ia tofiga e lua. 14 O le a iai pea le pale matagofie i le malumalu o Ieova e fai ma faamanatuga iā Helema, o Topia, o Ietaia, ma Heni le atalii o Sefanaia. 15 E ō mai i latou mai i mea mamao ma fausia le malumalu o Ieova.” O le a outou iloa ai, na auina mai aʻu iā te outou e Ieova o ʻau. E oo lenei mea pe afai e tou te matuā faalogo i le siʻufofoga o Ieova lo outou Atua.’”

Sakaria  7 : 1 - 14

 7 O le tausaga lona fā o le nofoaiga a le tupu o Tariu, na oo mai ai le afioga a Ieova iā Sakaria, i le aso fā o le masina lona iva, o Kiselu lea. 2 Ua aauina atu e tagata Peteli o Salese, o Rekemeleki ma ona tagata ina ia saʻili i le finagalo malie o Ieova, 3 ua fai atu i ositaulaga o ē ua iai i le fale o Ieova o ʻau, ma perofeta e faapea: “Po ou te tagi ea i le masina lona lima, ma lē ʻai ai, e pei ona ou faia i le tele lava o tausaga?”

4 Ua toe oo mai foʻi iā te aʻu le afioga a Ieova o ʻau, e faapea: 5 “Ia fai atu i tagata uma o le atunuu ma ositaulaga, ‘Ina ua outou anapopogi ma tagiauē i le masina lona lima ma le masina lona fitu, mo tausaga e fitu sefulu, pe na outou anapopogi moni mai ea iā te aʻu, po o aʻu ea? 6 Ina ua outou aai ma feinu, pe e lē o outou ea sa aai ma o outou foʻi sa feinu? 7 Pe e lē tatau ea ona outou usiusitaʻi i afioga na alaga mai e Ieova e ala i perofeta na muamua mai, a o ʻainā Ierusalema ma filemu faatasi ai ma ona aai ua siʻomia o ia, ma a o ʻainā foʻi Nekepi ma Sefila?’”

8 Ua toe oo mai le afioga a Ieova iā Sakaria, e faapea: 9 “O le fetalaiga lenei a Ieova o ʻau,‘Ia outou faamasino i le faamasinotonu; ia faaauau ona alofa faamaoni ma alofa mutimutivale le tasi i le isi; 10 aua neʻi fai mea faapiʻopiʻo i le fafine ua oti lana tane, po o le tama ua leai se tamā, po o le tagata ese o aumau, po o lē ua puapuagatia, ma aua neʻi faufau i o outou loto se mea leaga e fai e le tasi i le isi.’ 11 Ae na mumusu i latou e faalogo, ma na faamalō pea o latou tauʻau, ma faataligatuli ina ia lē faalogo ai. 12 Na faamaaa e i latou o latou loto e pei o ni maa, ina ia lē usiusitaʻi ai i tulafono ma afioga na auina mai e Ieova o ʻau e ala i lona agaga, e ala mai foʻi i ana perofeta na muamua mai; o le mea lea na tupu tele ai le toʻasā o Ieova o ʻau.”

13 “‘O lenei, e pei ona valaau o ia ae e leʻi faalogo i latou, e faapea foʻi ona valaau i latou ae ou te lē faalogo i ai,’ ua fetalai mai ai Ieova o ʻau. 14 ‘Ona ou faataapeapeina lea o i latou e pei o se asiosio malosi i nuu uma na latou lē iloa; ma sa tuufua le laueleele i o latou tua, e leai se tasi na ui ane ai, e leai foʻi se isi na toe foʻi mai i ai; na latou faia le laueleele lauolaola ma mea e ofo tele ai tagata.’”

Sakaria  8 : 1 - 23

8 Ua toe oo mai foʻi le afioga a Ieova o ʻau, ua faapea mai: 2 “O le fetalaiga lenei a Ieova o ʻau, ‘Ou te fuā ona o Siona i le fuā tele, ma ou te fuā ma le ita tele ona o ia.’”

3 “O le fetalaiga lenei a Ieova, ‘O le a ou toe foʻi atu iā Siona ma nofo i totonu o Ierusalema; o le a taʻua Ierusalema o le aai o le faamaoni, e taʻua foʻi le mauga o Ieova o ʻau, o le mauga paia.’”

4 “O le fetalaiga lenei a Ieova o ʻau, ‘O le a toe nonofo toeaina ma loomatutua i nofoaga faitele o Ierusalema, o le tagata foʻi ma lona tootoo i lona lima ona o le tele o ona tausaga. 5 E faatumulia foʻi nofoaga faitele o le aai i tama ma teine o loo taaalo i ia nofoaga faitele.’”

6 “O le fetalaiga lenei a Ieova o ʻau, ‘E ui ina foliga mai e matuā faigatā i manatu o ē ua totoe o lenei nuu i ia aso, ae pe e matuā faigatā ea foʻi i loʻu manatu?’ ua fetalai mai ai Ieova o ʻau.”

7 “O le fetalaiga lenei a Ieova o ʻau, ‘O aʻu lava ou te faaola i oʻu tagata mai i le laueleele e oso aʻe ai le lā ma le laueleele e goto i ai le lā. 8 O le a ou aumaia i latou, ma o le a nonofo i latou i totonu o Ierusalema; e fai i latou ma oʻu nuu, e fai foʻi aʻu ma o latou Atua i le faamaoni ma le amiotonu.’”

9 “O le fetalaiga lenei a Ieova o ʻau, ‘Ia malolosi o outou lima, o outou o ē o loo faalogo i nei aso i nei upu mai i fofoga o le ʻauperofeta, talu mai le aso na faia ai le faavae o le fale o Ieova o ʻau, ina ia fausia le malumalu. 10 Auā a o leʻi oo i na aso, sa leai ni totogi o tagata na iai; e leai foʻi ni totogi o manu lalata, e leai se mea faapena na iai; e leai foʻi se filemu o lē e alu i fafo ma lē e toe foʻi mai ona o le fili, a o oʻu faaoso pea tagata uma ia tetee le tasi i le isi.’

11 “‘Ae i le taimi lenei, ou te lē toe pei o aso anamua i ē ua totoe o lenei nuu,’ ua fetalai mai ai Ieova o ʻau. 12 ‘Auā o le a iai le fatu o le filemu; e fua mai e le vine ona fua, e fua mai foʻi e le laueleele ona fua, e faatotō ifo e le lagi lona sau; ma ou te avatua foʻi i ē o totoe o lenei nuu o nei mea uma e fai ma o latou tofi. 13 O lenei, e pei ona avea outou ma malaia i nuu, le aiga e o Iuta, ma le aiga e o Isaraelu, e faapea foʻi ona ou faaola iā te outou, ma e fai outou ma faamanuiaga. Aua tou te fefefe. Tau ina ia malolosi o outou lima.’

14 “Auā o le fetalaiga lenei a Ieova o ʻau, ʻ“E faapei ona ou manatu e faia le mea leaga iā te outou ona ua faatigā mai o outou augātamā iā te aʻu,” ua fetalai mai ai Ieova o ʻau, “ma ou te leʻi faanoanoa ai, 15 e faapea foʻi ona ou toe manatu i nei aso e fai mea lelei iā Ierusalema ma le aiga o Iuta. Aua tou te fefefe.”’

16 “‘O mea nei e ao ona outou faia: Ia tautala i le mea moni o le tasi i le isi. Ia faia la outou faamasinoga e tusa ma le upu moni ma le faamasinoga o le filemu i faitotoʻa o pā o o outou aai. 17 Aua tou te fafau aʻe i o outou loto ni mea leaga e fai e le tasi i le isi, aua foʻi tou te fiafia i se tautoga pepelo; auā o mea uma ia ou te ʻinoʻino i ai,’ ua fetalai mai ai Ieova.”

18 Ua toe oo mai foʻi iā te aʻu le afioga a Ieova o ʻau, e faapea: 19 “O le fetalaiga lenei a Ieova o ʻau, ‘O le anapogi o le masina lona fā, o le anapogi o le masina lona lima, o le anapogi o le masina lona fitu, ma le anapogi o le masina lona sefulu, o le a fai ma mea e fiafia ai ma olioli, ma aso o tausamiga lelei i le aiga o Iuta. O lea, ia fiafia i le upu moni ma le filemu.’

20 “O le fetalaiga lenei a Ieova o ʻau, ‘O le a ō mai nuu ma ē o nonofo i aai e tele; 21 ma o le a ō atu lava tagata o le tasi aai i tagata o le isi aai ma faapea atu: “Seʻi o tatou ō ia ma saʻili ina ia faamalieina le finagalo o Ieova ma saʻili atu foʻi iā Ieova o ʻau. Ou te alu foʻi aʻu.” 22 E ō mai foʻi nuu e tele ma nuu malolosi e saʻili iā Ieova o ʻau i Ierusalema ma saʻili foʻi e faamalieina lona finagalo.’

23 “O le fetalaiga lenei a Ieova o ʻau, ‘O ia aso o le a fetagofi atu ai tagata e toʻasefulu mai i gagana uma a atunuu eseese, ioe, latou te fetagofi atu lava i le pito ofu o le tagata Iutaia, ma faapea atu: “E matou te ō ma outou, auā ua matou faalogo o loo iā te outou le Atua.”’”

Sakaria  9 : 1 - 17

9 O le feʻau:

“O le afioga a Ieova e faasaga i le atunuu o Hataraka, aemaise lava iā Tamaseko; auā o fofoga o Ieova o loo silasila i tagata ma ituaiga uma o Isaraelu. 2 E faasaga foʻi iā Amato o loo tuaoi ai; atoa ma Turo ma Saitonu auā ua sili lona atamai. 3 Ua fausia e Turo se papuipui malosi mo ia, ma faaputu siliva e pei o le pefu ma auro e pei o palapala o le auala. 4 Faauta! o le a faatoʻilaloina o ia e Ieova, e na te faaumatia foʻi ana ʻautau i le sami; ma o le a faatamaʻia o ia i le afi. 5 E vaai atu i ai Asekelona ona fefe ai lea; a o Kasa e na te lagonaina le matuā tigā; atoa ma Ekerona auā o le a māsiasi lē na ia faamoemoe i ai. E faaumatia le tupu o Kasa, e lē ʻaināina Asekelona. 6 E nofo le tagata ese i Asetota, ma ou te aveesea le faamaualuga o Filisitia. 7 Ou te aveesea lona toto mai i lona gutu, ou te aveesea foʻi ana mea inosia mai i le va o ona nifo, ona totoe ai lea na o ia lava mo lo tatou Atua; e avea o ia e pei o se alii pule i Iuta, ma e pei Ekerona o le tagata Iepusē. 8 Ou te nofo i loʻu faleʻie e leoleo ai i loʻu fale, ina ia leai se isi e ui ane pe e toe foʻi mai; ma o le a lē toe ui ane ai o lē e pule sauā iā i latou, auā o lenei ua vaai i ai oʻu mata.

9 “Ia e matuā olioli oe le tama fafine a Siona. Ia e alaga i le manumalo oe le tama fafine a Ierusalema. Faauta! ua afio mai lou tupu iā te oe. E amiotonu o ia ma ua faaolaina; e lotomaulalo o ia, ma o loo tiʻetiʻe i le asini, i luga o se manu ua matua, o le tama foʻi a le asini fafine. 10 Ou te aveesea kariota tau mai iā Efaraima ma solofanua mai iā Ierusalema. E aveesea foʻi ʻaufana o le taua. O le a ia folafola atu le filemu i atunuu; ma o lana pulega e mai i le tasi sami e oo i le isi sami, e mai foʻi i le Vaitafe e oo atu i tuluʻiga o le lalolagi.

11 “O oe foʻi le fafine e, e ala i le toto o le feagaiga i le va o oe ma aʻu, ou te auina ese atu ai ou pagota mai i le lua e lē o iai se vai.

12 “O outou o pagota ua iai le faamoemoe, inā toe foʻi ia i le lafitaga malosi.

“O le asō foʻi, ou te taʻu atu ai iā te oe, ‘Le fafine e, o le a ou faamanuia faalua iā te oe. 13 Auā ou te loloʻu Iuta e fai ma aʻu ʻaufana.* Ou te ave Efaraima e fai ma aū mo le ʻaufana, Siona e, ou te fafagu i ou atalii, Eleni e, e faasagatau foʻi i ou atalii, ma ou te faia oe Siona e pei o le pelu a le toa.’ 14 E faailoa atu e Ieova ua faatasi o ia ma i latou, ma e alu atu lana aū e pei o le uila. E ili le pū e le Alii Pule Silisili Ese o Ieova, ma e afio atu o ia faatasi ma matagi malolosi o saute. 15 E puipuia i latou e Ieova o ʻau, e latou te faaumatia ma faatoʻilalo maa o le maatā. E latou te feinu lava ma pisapisaō e pei ua latou feinu i se uaina; e faatumuina i latou e pei o le ipu faaofuofu, e pei foʻi o tulimanu e fā o le fata faitaulaga.

16 “E faaolaina e Ieova lo latou Atua o i latou i lenā aso, e pei lona nuu o le lafu mamoe; auā o le a pei i latou o maa o le palealii o loo ʻilaʻila mai i luga o lona laueleele. 17 Auā maʻeu le tele naʻuā o lona lelei, e maʻeu foʻi le tele naʻuā o lona matagofie! E faamalolosia tauleleʻa i meaʻai, a o teine muli i le uaina fou.”

^ Saka. 9:13 I le gagana Eperu “ou te solia Iuta mo aʻu.” E faatatau atu le upu “solia” i le gagana Eperu i le solia po o le tuu o le vae i  se ʻaufana ina ia faamau ai le manoa.


Sakaria  10 : 1 - 12

10 “Ia outou talosaga atu iā Ieova ia timu i le taimi e masani ona timu ai i le tau e totogo ai mea, ia talosaga atu foʻi iā Ieova o lē e faia ao mafiafia ma faititili, ma o lē na te faatotō ifo le timu i tagata, ma foaʻi mai iā i latou taʻitoʻatasi fua o le laueleele. 2 Ua tautatala faatagata i mea leaga; ma ua vāai o ē e faia valovaloga faataulāitu i faaaliga pepelo, ua latou tautatala pea i miti e lē aogā, ma ua latou faamāfanafana fua. O le mea lea e latou te ō ese ai e pei o le lafu mamoe; e faapuapuagatia i latou auā ua leai se leoleo mamoe.

3 “Ua ou matuā ita i leoleo mamoe, ma ou te taui atu i taʻitaʻi e pei o ni ʻoti, ou te faasalaina i latou; auā ua silasila atu Ieova o ʻau i lana lafu, o le aiga o Iuta, ma ua ia faia i latou e pei o lana solofanua matagofie i le taua. 4 E mai iā te ia le alii sili, e mai iā te ia le pule lagolago, e mai iā te ia le ʻaufana o le taua; e ō atu mai iā te ia foʻi o pule uma, o i latou uma e mai iā te ia. 5 O le a pei i latou o tagata totoa o loo soli le palapala o auala i le taua. E latou te ō atu i le taua, auā ua faatasi Ieova ma i latou; ae e faamāina o ē e tiʻetiʻe i solofanua. 6 Ou te faamalosia le aiga o Iuta, ma ou te faaolaina le aiga o Iosefa. Ou te avatu iā i latou se mea e nonofo ai, auā ou te alofa mutimutivale iā i latou; ma o le a avea i latou e peiseaʻī ou te leʻi lafoaʻiina i latou; auā o aʻu o Ieova lo latou Atua, ma ou te tali atu iā i latou. 7 E pei i latou o Efaraima o le tagata toa, ma e olioli o latou loto e pei ua feinu i le uaina. E vāai i ai o latou atalii ma olioli ai; e fiafia o latou loto iā Ieova.

8 “‘Ou te tuufaaili atu iā i latou ma aoaoina i latou; auā ou te togiolaina i latou, e faatoʻateleina i latou e pei o ē na faatoʻateleina i aso ua mavae. 9 O le a ou faataapeapeina i latou i nuu e pei o fatu, ma o le a latou manatua aʻu i nofoaga mamao; ma e ao ona faamalosia i latou ma o latou atalii ma toe foʻi mai. 10 Ou te toe aumaia i latou mai i le atunuu o Aikupito; ou te faapotopotoina faatasi foʻi i latou mai i Asuria; ma ou te avatu i latou i le laueleele o Kiliata ma Lepanona, talu ai e lē lava mea e nonofo ai i latou uma. 11 E ui ane o ia i le sami ma le puapuaga; ma e na te taia peau o le sami, ma e mātūtū ai o mea loloto uma o le Naila. E faamaulaloina foʻi le faamaualuga o Asuria, ma e mavae atu le tootoo o Aikupito. 12 O aʻu o Ieova, ou te faia i latou ina ia malolosi, e latou te savavali foʻi i lona suafa,’ ua fetalai mai ai Ieova.”

Sakaria  11 : 1 - 17

11 “Lepanona e, tatala mai ia ou faitotoʻa ina ia faatamaʻia i le afi ou laau o le arasi. 2 Le perosi e, inā uiō ia, auā ua paʻū le laau o le arasi; auā ua faatamaʻia laau matagofie! Inā uiō ia laau maualuluga o Vasana e, auā ua faaleagaina le vaomatua e lē sao i ai se isi! 3 Inā faalogo ia! Ua uiō leoleo mamoe,* auā ua faaumatia lo latou mamalu. Faalogo foʻi! Ua fetagisi leotetele leona taanoa, auā ua faaumatia vao putuputu sa lauolaola i tala ane o le Ioritana.

4 “O le fetalaiga lenei a Ieova loʻu Atua, ‘Ia leoleo i le lafu o le a fasia, 5 ona fafasi lea o le lafu e tagata na faatau mai ai manu, ae e latou te lē nofosala ai. E faapea mai ē ua faatau atu: “Ia faamamaluina Ieova, auā ou te tamaoaiga ai.” Ua lē faaalia e o latou leoleo mamoe le alofa mutimutivale iā i latou.’

6 “‘Ou te lē toe faaalia le alofa mutimutivale i ē o loo nonofo i le laueleele,’ ua fetalai mai ai Ieova. ‘O lenei, ou te tuu atu tagata ina ia maua i latou taʻitoʻatasi i le lima o lana uō, ma le lima o lona tupu; e latou te tuʻipalaina le laueleele, ma ou te lē laveaʻiina i latou mai i o latou lima.’”

7 Ona ou leoleoina lea o le lafu o le a fasia ona o outou, o ē ua mafatia o le lafu. Ona ou ave lea o tootoo e lua mo aʻu. Ua ou faaigoa le tasi, o Matagofie, a ua ou faaigoa le isi o Autasi, ona ou leoleoina lea o le lafu. 8 Ae na ou faaumatia leoleo mamoe e toʻatolu i le masina e tasi, ona ua uma loʻu onosaʻi iā i latou, ma ua latou ʻinoʻino foʻi iā te aʻu. 9 Ona ou fai atu lea: “Ou te lē toe leoleoina outou. O lē o le a oti, ia tuu ai pea e oti. O lē foʻi o le a faaumatia, ia tuu ai pea e faaumatia. A o i latou o totoe, ia taʻitasi ma ʻai i le tino o lana uō.” 10 Ona ou tago lea i loʻu tootoo o Matagofie ma tipi ninii, ina ia tatala ai laʻu feagaiga na ou osia ma le nuu atoa. 11 Na tatalaina ai i lenā aso, ona iloa ai lea e ē ua puapuagatia o le lafu mamoe, o ē o loo vaavaai mai iā te aʻu, o le afioga lea a Ieova.

12 Ona ou fai atu lea iā i latou: “Afai ua lelei i o outou manatu, ia aumai loʻu totogi; ae afai e leai, ia aua.” Ona latou totogi mai lea o loʻu totogi, e tolu sefulu tupe siliva.

13 Ona fetalai mai lea o Ieova iā te aʻu: “Ia lafo atu i le mea e teu ai oloa; o le tau e lelei naʻuā ua latou manatu e talafeagai mo aʻu.” Ona ou ave lea o tupe siliva e tolu sefulu ma lafo i le mea e teu ai oloa i le fale o Ieova.

14 Ona ou tipi ninii lea o loʻu tootoo lona lua o Autasi, ina ia motusia ai le ʻauuso o Iuta ma Isaraelu.

15 Ua toe fetalai mai Ieova iā te aʻu: “Ia e ave mea faigaluega a le leoleo mamoe lē aogā. 16 Auā o aʻu lava, ou te faataga le tulaʻi mai o se leoleo mamoe i le atunuu. E lē uaʻi atu o ia i mamoe o le a oo ina faaumatia. E lē saʻili atu o ia i lē e laʻitiiti, e na te lē togafitia mamoe ua gaugau. E na te lē avatu meaʻai i lē ua tū, ma e ʻai foʻi o ia i le aano o lē ua peti, e na te seʻi ese atigivae o mamoe. 17 Oi talofa i laʻu leoleo mamoe lē aogā, o lē ua tuua le lafu! E taia e le pelu lona lima atoa ma lona mata taumatau. O le a matuā gase lona lava lima ma o le a matuā nenefu lona mata taumatau.”     

^ Saka. 11:3 Ua faatatau atu leoleo mamoe i ē o pulea le nuu.


Sakaria  12 : 1 - 14

12 O le feʻau:

“O le afioga a Ieova e faatatau iā Isaraelu,” ua fetalai mai ai Ieova, o Lē ua fofola atu le lagi ma faataatia faavae o le lalolagi, ma faia le malosi o le ola ua i totonu o le tagata. 2 “O aʻu lava, ou te faia ai Ierusalema ma ipu faaofuofu e tautevateva ai nuu uma o loo iai i ona itu uma; o le a siʻosiʻomia Iuta atoa ma Ierusalema e le fili. 3 O lea aso, ou te faia ai Ierusalema ma maa mamafa i nuu uma. O i latou uma e sii i le maa, o le a matuā tugā o latou maʻosiʻosi; ma e faapotopoto faatasi atunuu uma o le lalolagi e tetee atu iā te ia. 4 O lea aso,” ua fetalai mai ai Ieova, “ou te taia ai solofanua uma i le atuatuvale, ou te taia foʻi o ē e tiʻetiʻe ai i le valea; e vaavaai foʻi oʻu mata i le aiga o Iuta, ma ou te taia solofanua uma a le nuu i le tauaso. 5 Ona faapea ifo lea o alii pule o Iuta i o latou loto, ‘Ua fai ē o loo nonofo i Ierusalema ma o tatou malosi mai iā Ieova o ʻau lo latou Atua.’ 6 O lea aso, ou te faia ai alii pule o Iuta e pei o se afi i le mea ua iai laau, e pei foʻi o se sulu ua mū i se faaputuga o fatu faatoʻā seleseleina, e latou te faatamaʻia nuu tuaoi uma o loo nonofo i lo latou itu taumatau ma lo latou itu tauagavale; ma e toe nonofo tagata o Ierusalema i lo latou lava aai o Ierusalema.

7 “E faaolaina muamua e Ieova faleʻie o Iuta, ina ia lē sili atu ai le matagofie o le aiga o Tavita, ma le matagofie o ē e nonofo i Ierusalema nai lo o Iuta. 8 O lea aso, o le a avea ai Ieova ma lē e puipuia o ē o loo nonofo i Ierusalema; ma o lē o loo tautevateva iā i latou o le a pei o ia o Tavita i lenā aso, o le aiga foʻi o Tavita o le a pei o le Atua, e pei o le agelu a Ieova i o latou luma. 9 O lea aso, ou te maumauaʻi ai e faaumatia atunuu uma o le a ō mai e tau ma Ierusalema.

10 “Ou te liligi ifo i le aiga o Tavita ma luga o ē o loo nonofo i Ierusalema le agaga o le taliaina ma le talosaga, ma e latou te vāai atu i Lē na latou tuʻia, e latou te tagituʻi ona o ia e pei ona tagituʻi i le atalii e toʻatasi; o le a iai foʻi le auēga tele ona o ia e pei o le auēga tele ona o le atalii ulumatua. 11 O lea aso, o le a iai le matuā tagituʻi i Ierusalema, e pei o le tagituʻi i Atatarimoni i le vanu laugatasi o Mekito. 12 O le a tagituʻi le atunuu, o aiga taʻitasi e na o i latou; o tagata o le aiga o Tavita e na o i latou, ma o latou fafine e na o i latou; o tagata o le aiga o Natano e na o i latou, ma o latou fafine e na o i latou; 13 o tagata o le aiga o Levi e na o i latou, ma o latou fafine e na o i latou; o le aiga o Semi e na o i latou, ma o latou fafine e na o i latou; 14 o aiga uma ua totoe, o aiga taʻitasi e na o i latou, ma o latou fafine e na o i latou.

Sakaria  13 : 1 - 9

13 “O lea aso, e eli ai le vaieli mo le aiga o Tavita ma ē o loo nonofo i Ierusalema ina ia faamamā ai a latou agasala ma mea inosia.

2 “O lea aso foʻi,” ua fetalai mai ai Ieova o ʻau, “ou te tineia ai igoa o tupua i le atunuu, e lē toe manatua ia mea; ou te aveesea foʻi perofeta ma le agaga e lē mamā mai i le atunuu. 3 Pe afai foʻi e toe faia se valoaga e se tagata, ona fai atu lea o lona tamā ma lona tinā iā te ia, o ē na fanaua o ia, ‘E te lē ola, auā ua e tautala i mea pepelo i le suafa o Ieova.’ E ao i lona tamā ma lona tinā o ē na fanaua o ia, ona tuʻia o ia ona o lana valoaga.

4 “O lea aso foʻi, e taʻitasi ai perofeta ma māsiasi i lana faaaliga pe a faia lana valoaga; ma e latou te lē ofuina ni ofu faapitoa ua faia i fulufulu o manu ina ia taufaasesē ai. 5 Ona ia faapea mai lea, ‘E lē o aʻu o se perofeta. O aʻu o le tagata e galueaʻiina le laueleele, auā na faatauina aʻu e se tagata e fai ma pologa talu mai loʻu tauleʻaleʻa.’ 6 Ona fai atu lea o le tasi iā te ia, ‘O ā nei manuʻa e i lou tino i le vā o ou tauʻau?’ A ua faapea mai o ia, ‘O mea na, na ou lavea ai i le fale o ē e alolofa mai iā te aʻu.’”

7 “Le pelu e, ala mai ia e faasagatau i loʻu leoleo mamoe, ia faasagatau foʻi i le tamāloa ua ma uō,” ua fetalai mai ai Ieova o ʻau. “Ia taia le leoleo mamoe, ma ia faataapeape le lafu, ona ou toe faafoʻi atu ai lea o loʻu lima iā i latou o ē e faatauvaa.”

8 “O le mea lenei e tupu i le atunuu atoa,” ua fetalai mai ai Ieova, “o le a fasiotia le lua vaetolu o i latou o iai, e fano lava i latou; ae o le tasi vaetolu o le a faatotoe i le atunuu. 9 Ou te faaui ane le tasi vaetolu o i latou i le afi; ma ou faamamāina i latou e pei ona faamamāina o le siliva, ma tofotofoina i latou e pei ona tofotofoina o le auro. E latou te valaau i loʻu igoa, o aʻu foʻi ou te tali atu iā i latou. Ou te fai ane, ‘O loʻu nuu lenei,’ ona faapea mai lea o le nuu, ‘O Ieova o loʻu Atua lava o ia.’”      

Sakaria  14 : 1 - 21

14 “O lenei, o le a oo mai le aso, o le aso lea o Ieova, e vaevaeina ai i lou* lotolotoi au oloa o le a vetea. 2 Ou te faapotopotoina lava atunuu uma e siitaua iā Ierusalema; e faatoʻilaloina foʻi le aai ma faoa fale ma tatoso faamalosi fafine. E ave faapagota le ʻafa o le aai; a o ē e totoe o le nuu, e lē faaumatiaina i latou mai i le aai.

3 “E afio atu lava Ieova ma tau faasaga i na nuu e pei o le aso na tau ai o ia, i le aso o le taua. 4 E tū ona aao i lea aso i luga o le mauga o laau o olive, o loo i luma o Ierusalema i le itu i sasaʻe, ona vaeluaina ai lea o le mauga o laau o olive i lona ogatotonu, e mai i le mea e oso aʻe ai le lā e oo atu i le itu i sisifo. O le a iai le vanu telē; ma o le a siitia le ʻafa o le mauga i le itu i mātū a o le isi ʻafa i le itu i saute. 5 E tou te sosola lava i le vanu o loo i oʻu mauga; auā e oo atu le vanu i Aselu. E tou te sosola foʻi e pei ona outou sosola ona o le mafuiʻe i aso o Usia le tupu o Iuta. E afio mai lava Ieova loʻu Atua faatasi ma le ʻaupaia uma.

6 “O lea aso foʻi, o le a leai se malamalama lea e tāua, o le a malō mea uma ona o le mālūlū. 7 O le a iloa ai foʻi o le aso lea o le aso o Ieova. E lē o le ao, e lē o le pō foʻi; ae a oo i le afiafipō o le a iai le malamalama. 8 O lea aso foʻi, o le a tafe mai ai le vai ola mai i Ierusalema, e tafe le tasi ʻafa i le sami i sasaʻe ma le isi ʻafa e tafe i le sami i sisifo. O le a tupu lea mea i le tau māfanafana ma le tau mālūlū. 9 E fai Ieova ma tupu i le lalolagi uma. O lea aso, o le a iloa ai e toʻatasi lava Ieova, ma e tasi lona suafa.

10 “E suia le laueleele atoa ina ia pei o le vanu o Arapa, e mai i Kepa e oo atu i Rimoni i le itu i saute o Ierusalema; ma e tulaʻi o ia ma toe nonofo ai lona nuu iā te ia, e mai i le Faitotoʻa o Peniamina e oo atu lava i le mea ua iai le Faitotoʻa Muamua, e oo atu foʻi i le Faitotoʻa o le Tulimanu, ma e mai i le ʻolo o Hananiali e oo atu i le mea e tali ai suāvine a le tupu. 11 O le a nonofo ai lava tagata; e lē toe tuueseesea mo le faaumatiaga, e nofoia Ierusalema ma le saogalemu.

12 “O le mala lenei o le a faamalaia ai e Ieova nuu uma e siitaua atu iā Ierusalema: E pala le tino o se tasi, a o tū o ia i ona vae; ma o le a pala mata i le mea e tutū ai, o le a pala foʻi le laulaufaiva o se tasi i lona lava gutu.

13 “O lea aso foʻi, o le a matuā tele ai le fenuminumiaʻi o i latou mai iā Ieova; ona taʻitasi ai lea ma uu e le tasi i le lima o lona tuaoi, e sii aʻe foʻi lona lima e faasagatau i le lima o lona tuaoi. 14 O le a tau foʻi Iuta i le mea ua iai Ierusalema; e faaputuina foʻi le tamaoaiga o atunuu uma o loo siʻosiʻomia ai, o auro, o siliva ma le tele naʻuā o ofu.

15 “E faapea foʻi ona iai le mala i solofanua, i miula, i kamela, i asini poʻa, ma isi ituaiga o manu lalata ua i togālauapi, o le a pei o lea mala.

16 “A o ē e totoe mai i atunuu uma o loo faasagatau iā Ierusalema, e ō atu i lea tausaga ma lea tausaga e ifo i le Tupu, o Ieova o ʻau, ma faamanatu tausamiga o fale lauvao. 17 O lē e lē alu aʻe i Ierusalema mai i aiga o le lalolagi e ifo i le Tupu, o Ieova o ʻau, o le a lē faatotōina ifo i ai le timu iā i latou. 18 Afai e lē ō aʻe tagata o Aikupito ma ō atu i lea mea, e leai foʻi se timu e faatotō ifo iā i latou. Ona oo lea o le mala e faamalaia ai e Ieova nuu e lē ō aʻe e faamanatu tausamiga o fale lauvao. 19 O le faasalaga lenei ona o le agasala a Aikupito, ma agasala a nuu uma e lē ō aʻe e faamanatu tausamiga o fale lauvao.

20 “O lea aso, o le a iai i luga o logo o solofanua, ‘E Paia Ieova!’ O ulo e tetelē gutu i le fale o Ieova o le a pei o ipu faaofuofu i luma o le fata faitaulaga. 21 O ulo uma foʻi e tetelē gutu i Ierusalema ma Iuta e avea ma mea paia a Ieova o ʻau, ma o i latou uma o ē e fai taulaga e ō mai ma avatu nisi ulo ma faaaogā e tunu ai mea. O le a lē toe iai se tagata Kanana i le fale o Ieova o ʻau i lea aso.”

^ Saka. 14:1 E faasino le upu “lou” i le aai.

Malaki  1 : 1 - 14


Malaki


1 O le feʻau:

O le afioga a Ieova e faatatau iā Isaraelu na ala mai iā Malaki:

2 Ua fetalai mai Ieova, “Ua ou alofa iā te outou.”

A ua outou fai atu: “O le ā le auala ua e alofa mai ai iā i matou?”

“Pe e lē o Esau ea o le uso o Iakopo?” ua fetalai mai ai Ieova. “Na ou alofa iā Iakopo, 3 ae na ou ʻinoʻino iā Esau; na ou faia ona mauga ma faatafunaga, na faia foʻi lona tofi mo taʻifau ʻaivao o le toafa.”

4 “Auā ua fai mai pea Etoma, ‘Ua nutipalaina i tatou, ae e tatou te toe foʻi ma toe fausia mea ua faatafunaina,’ a ua fetalai mai Ieova o ʻau e faapea, ‘O i latou e fausia; a o aʻu ou te lepetia. E taʻua i latou e tagata “o le laueleele o le amioleaga” ma “o le nuu ua taʻusalaina e Ieova e oo i le faavavau.” 5 E vaai i ai o outou lava mata, ona outou faapea ane ai lea: “Tau ina ia faasilisilia Ieova i le laueleele o Isaraelu.”’”

6 “‘E āva le atalii i lona tamā; e āva foʻi le auauna i lona matai sili. Afai o aʻu o le tamā, o fea o iai le āva iā te aʻu? Afai foʻi o aʻu o le Matai Sili, o fea o iai le mataʻu iā te aʻu?’ ua fetalai mai ai Ieova o ʻau iā te outou o ositaulaga, o ē o loo ʻinoʻino i loʻu igoa.

“‘A ua outou fai atu: “O le ā le auala ua matou ʻinoʻino ai i lou suafa?”’

7 “‘E ala i lo outou aumaia o meaʻai leaga i loʻu fata faitaulaga.’

“‘Ua outou faapea atu foʻi: “O le ā le auala ua e leaga ai ona o i matou?”’

“‘E ala i lo outou faapea atu: “O le laoai a Ieova o se mea e ʻinoʻino i ai.” 8 Pe a outou aumaia se manu tauaso mo le taulaga ua outou faapea ane: “E lē leaga.” Pe a outou aumaia foʻi se manu pipili pe maʻi, ua outou faapea ane: “E lē leaga.”’”

“Faamolemole, seʻi avatu ia lenā taulaga i le kovana. Pe e fiafia ea o ia iā te oe, pe na te talileleia mai oe?” ua fetalai mai ai Ieova o ʻau.

9 “A o lenei, faamolemole ia saʻili e faamalieina le Atua ina ia talia ai i tatou e ia. O outou ua tupu ai lenei mea. Pe e talileleia ea e ia so o se tasi o outou?” ua fetalai mai ai Ieova o ʻau.

10 “O ai se tasi o outou e na te tapunia faitotoʻa? O outou foʻi, e tou te lē tutu fua le afi i loʻu fata faitaulaga. Ou te lē fiafia iā te outou,” ua fetalai mai ai Ieova o ʻau, “ou te lē fiafia foʻi i taulaga e fai ma meaalofa mai i o outou lima.”

11 “Auā o le a faasilisilia loʻu igoa i atunuu uma e mai i le mea e oso aʻe ai le lā e oo atu i le mea e goto i ai, ma e faamū ai taulaga i mea uma lava, e faia ai foʻi se taulaga i loʻu igoa, o se meaalofa e talileleia; auā e faasilisiliina loʻu igoa i nuu,” ua fetalai mai ai Ieova o ʻau.

12 “A ua outou faaleaga ai aʻu i lo outou fai ane, ‘Ua leaga le laoai a Ieova, ma o taulaga ua laulau ai, o ana meaʻai ia, o se mea inosia lava lea.’ 13 Ua outou fai ane, ‘Auē! O se avega mamafa!’ ma ua outou manatu faatauvaa i ai,” ua fetalai mai ai Ieova o ʻau. “Ua outou aumaia le mea ua faoa faamalosi, o le mea pipili ma le mea ua maʻi; ioe ua outou aumaia ia mea e fai ma meaalofa. Po ou te talia fiafia ea ia mea mai i o outou lima?” ua fetalai mai ai Ieova.

14 “E malaia o lē e faia faiga faaʻoleʻole, pe a iai i lana lafu se manu poʻa lelei, ae ua ia faia se tautoga ma faia se taulaga iā Ieova i se manu ua leaga. Auā o aʻu o le Tupu silisili, o le a mataʻutia foʻi loʻu igoa i atunuu,” ua fetalai mai ai Ieova o ʻau.

Malaki  2 : 1 - 17

2 “O lenei foʻi, ositaulaga e, o le poloaʻiga lenei iā te outou. 2 Afai tou te lē faalogo ma afai tou te lē teuina i o outou loto ina ia faamamaluina ai loʻu igoa,” ua fetalai mai ai Ieova o ʻau, “ona ou faaooina atu lea o le malaia i o outou luga, ma ou faamalaia foʻi a outou faamanuiaga. Ioe, ua ou faamalaia i le faamanuiaga, auā ua outou lē teuina i o outou loto lenei mea.”

3 “Faauta! ou te aʻoaʻia malosi fatu ua lūlūina ona o outou, ou te lafoina atu foʻi otaota i o outou mata, o otaota ia o a outou tausamiga; ma e ave lava outou e se isi i le mea ua iai otaota. 4 E tou te iloa ai ua ou auina atu lenei poloaʻiga iā te outou, ina ia faaauau pea ona iai laʻu feagaiga ma Levi,” ua fetalai mai ai Ieova o ʻau.

5 “Na iā te ia laʻu feagaiga, lea na iai le ola ma le filemu, ma na ou avatu pea ia mea iā te ia ina ia mataʻu ai o ia. Na ia mataʻu pea iā te aʻu; ioe, ona o loʻu igoa, na matuā mataʻu ai o ia. 6 Sa i lona gutu le tulafono o le upu moni, e leʻi maua foʻi i ona laugutu se mea e lē tonu. Na ia savali faatasi ma aʻu i le filemu ma le amiotonu, ma e toʻatele i latou na ia faaliliueseina mai i mea sesē. 7 Auā e ao ona iai pea le poto i laugutu o le ositaulaga, ma e ao foʻi ona saʻilia e tagata le tulafono mai i lona gutu; auā o ia o le avefeʻau a Ieova o ʻau.

8 “A o outou, ua outou liliuese mai i le ala. O outou foʻi ua tautevateva ai le toʻatele i le tulafono. Ua outou faaleagaina le feagaiga a Levi,” ua fetalai mai ai Ieova o ʻau. 9 “A o aʻu, o le a ou faia outou ina ia inosia ma manatu faatauvaa i ai le nuu atoa, ona ua outou lē tausia oʻu ala, a ua outou faaituʻau i mataupu o le tulafono.”

10 “Pe e lē toʻatasi ea le tamā o i tatou uma? Pe e lē toʻatasi ea le Atua na faia i tatou? Aiseā ua tatou lē faamaoni ai o le tasi i le isi, i lo tatou solia o le feagaiga a o tatou augātamā? 11 Ua feutagaʻi ma le lē faamaoni Iuta, ua faia foʻi le mea inosia i Isaraelu ma Ierusalema; auā ua faaleagaina e Iuta le paia o Ieova, lea e pele iā te Ia, ma ua ave foʻi e ia le afafine o le atua ese e fai ma ana avā. 12 O le a faaumatia e Ieova tagata taʻitoʻatasi ua faia lenā mea, o lē o loo ala ma o lē o loo tali atu, ma ē foʻi mai i faleʻie o Iakopo, atoa ma lē o loo avatu le taulaga e fai ma meaalofa iā Ieova o ʻau.”

13 “O le mea lona lua lenei ua outou faia, ua iʻu ai ina lilofia le fata faitaulaga o Ieova i loimata ona o le tagi ma le ōi, ma ua lē toe talia ai a outou taulaga e fai ma meaalofa, pe fiafia foʻi i so o se mea mai i o outou lima. 14 A ua outou fai atu, ‘Aiseā ua faapea ai?’ Auā ua fai Ieova lava ia ma molimau iā te oe ma lau avā na e faia a o e tauleʻaleʻa, o lē na e feutagaʻi ma le lē faamaoni i ai, e ui o ia o lau paaga ma o le avā o lau feagaiga. 15 Ae e iai se tasi e na te leʻi faia ia mea, auā ua iā te ia le vaega ua totoe o le agaga. O le ā le mea ua ia saʻilia? O le fanau a le Atua. O outou foʻi e tatau ona outou leoleo i o outou loto, ma aua neʻi e feutagaʻi ma le lē faamaoni ma lau avā na fai a o e tauleʻaleʻa. 16 Auā e ʻinoʻino o ia i le teteʻa,”* ua fetalai mai ai Ieova le Atua o Isaraelu; “ma lē ua ufiufi lona ofu i le faasauā,” ua fetalai mai ai Ieova o ʻau. “E tatau foʻi ona outou leoleo i o outou lava loto, ma aua neʻi outou feutagaʻi ma le lē faamaoni.

17 “Ua outou faatigā iā Ieova i a outou upu, ua outou fai atu, ‘O le ā le auala ua matou faatigā ai iā te ia?’ E ala i lo outou fai ane, ‘O i latou uma ua faia mea leaga, e lelei i latou i le silafaga a Ieova, ma ua fiafia o ia iā i latou’; pe e faapea ane foʻi, ‘O fea o iai le Atua o le faamasinotonu?’”

^ Mala. 2:16  O le upu Peretania, o le divorce. O lona uiga, “o le tatalaina faaletulafono o le faaipoipoga.”


Malaki  3 : 1 - 18

3 “Faauta! Ou te auina atu laʻu avefeʻau, ma e saunia e ia se ala i oʻu luma. E faafuaseʻi ona oo mai i Lona malumalu le Alii moni, o lē o loo outou saʻilia, ma o le avefeʻau o le feagaiga o lē ua outou fiafia i ai. Faauta! O le a afio mai lava o ia,” ua fetalai mai ai Ieova o ʻau.

2 “A o ai sē e na te lavā tatali le aso o lona afio mai, o ai foʻi sē e tū atu pe a faaali mai o ia? Auā e tusa o ia ma le afi a lē e tunu auro,* e pei foʻi o le fasimoli a le tagata tā ofu. 3 E nofo o ia o lē e tunu ma faamamā i le siliva ma na te faamamāina atalii o Levi; e na te faamamāina i latou e pei ona faamamā o le auro ma le siliva, ona fai ai lea o i latou ma nuu o Ieova e avatuina le taulaga e fai ma meaalofa i le amiotonu. 4 Ona malie ai lea o Ieova i taulaga e fai ma meaalofa a Iuta ma Ierusalema, e pei o aso ua mavae ma e pei foʻi o tausaga anamuā.

5 “Ou te faalatalata atu iā te outou i le faamasinoga, e vave foʻi ona fai aʻu ma molimau faasaga i faataulāitu, o ē e mulilulua, o ē e tautō pepelo, o ē e faapiʻopiʻo i le totogi o le tagata faigaluega, o le fafine ua oti lana tane, ma le tama ua leai se tamā, ma ē ua soli aiā tatau a le tagata ese ua aumau, ma ua latou lē matataʻu iā te aʻu,” ua fetalai mai ai Ieova o ʻau.

6 “Auā o aʻu o Ieova; ou te lē liliu lava. O outou foʻi o le fanauga a Iakopo; e leʻi oo mai lo outou iʻuga. 7 Talu mai aso o o outou augātamā ua outou liliuese ai mai i aʻu poloaʻiga ma lē tausia ai. Ia foʻi mai iā te aʻu ona ou foʻi atu lea iā te outou,” ua fetalai mai ai Ieova o ʻau.

A ua outou fai mai: “O le ā le auala e matou te foʻi atu ai?”

8 “Pe e gaoia ea e tagata mea a le Atua? A ua outou gaoia aʻu mea.”

Ua outou fai atu: “O le ā le auala ua matou gaoia ai au mea?”

“I sefuluaʻi atoa ma foaʻi. 9 I le malaia ua outou faamalaia mai ai iā te aʻu, ma ua outou gaoia aʻu mea, o le nuu uma. 10 Ia aumai sefuluaʻi uma i le fale teuoloa, ina ia iai ni meaʻai i loʻu fale; faamolemole, ia outou tofotofo mai iā te aʻu i lenei mea,” ua fetalai mai ai Ieova o ʻau, “po ou te lē tatalaina ea faitotoʻa o le lagi ma liligi ifo i o outou luga faamanuiaga seʻia oo ina matuā tele lava.”

11 “Ou te aʻoaʻia malosi iniseti faalafuā ona o outou, ma e lē faatamaʻiaina ai fua o lo outou laueleele, e lē faaleagaina ai foʻi le vine i le fanua ma lē fua mai ai mo outou,” ua fetalai mai ai Ieova o ʻau.

12 “E faailoa atu e nuu uma lo outou fiafia, auā o le a fai outou ma atunuu e fiafia i ai,” ua fetalai mai ai Ieova o ʻau.

13 “Ua matuā mamafa a outou upu ua faia mai iā te aʻu,” ua fetalai mai ai Ieova.

A ua outou fai atu: “O ā a matou tala na faia faasaga iā te oe?”

14 “Ua outou fai ane, ‘E lē aogā ona auauna i le Atua. O le ā le aogā tatou te tausia ai matafaioi iā te ia, ma savavali ma le faanoanoa ona o Ieova o ʻau? 15 O lenei o loo tatou faailoa atu e fiafia tagata faamaualuluga. Ua sologa lelei olaga o tagata amioleaga. Ua latou tofotofo foʻi i le Atua ma ua sao pea i latou.’”

16 I lea taimi, e fetautalatalaaʻi ai i latou o ē e matataʻu iā Ieova, e taʻitasi ma lana uō, ma e uaʻi mai pea Ieova ma faafofoga mai i ai. Ona amata ai lea ona tusia le tusi e faamanatu ai i ona luma mo i latou o ē e matataʻu iā Ieova, ma ē e manatunatu i lona suafa.

17 “E fai lava i latou ma oʻu nuu,” ua fetalai mai ai Ieova o ʻau, “i le aso ou te faia ai i latou ma aʻu oloa tāua. Ou te alofa mutimutivale iā i latou, e pei ona alofa mutimutivale o se tamā i lona atalii, o lē o loo auauna iā te ia. 18 O le a outou toe iloa ai lava le eseesega o le tagata amiotonu ma le tagata amioleaga, o le eseesega foʻi o lē o loo auauna i le Atua ma lē e lē o auauna iā te ia.”

^ Mala. 3:2 O le faaupuga i le gagana Eperu e faasino atu i isi metala (uʻamea) ae e lē na o auro na faamamāina ai.


Malaki  4 : 1 - 6

4 “O loo fotuaʻi mai le aso e mumū ai e pei o le ogaumu, ma e avea e pei o tagutugutu o saito o ē e faamaualuluga ma ē uma e faia mea leaga. E faatamaʻia i latou i le aso o loo fotuaʻi mai,” ua fetalai mai ai Ieova o ʻau, “e lē faatotoeina lava iā i latou se aa po o se ogālaau. 2 O outou o ē e matataʻu i loʻu igoa, o le a susulu atu iā te outou le lā o le amiotonu, e iai foʻi faamālōlōga i ona apaʻau; e tou te ō atu foʻi ma osooso i le laueleele e pei o tamaʻi povi pepeti.”

3 “E tou te solia o ē e amioleaga, auā e avea i latou ma efuefu i lalo o o outou alofivae i le aso ou te gaoioi ai,” ua fetalai mai ai Ieova o ʻau.

4 “Ia outou manatua le tulafono a laʻu auauna o Mose na ou poloaʻi atu ai iā te ia i Horepa e faatatau iā Isaraelu uma, e oo lava i tuutuuga ma iʻuga o faamasinoga.

5 “Faauta! O le mea lea ou te auina atu ai iā te outou o Elia le perofeta, a o leʻi oo mai le aso tele ma le mataʻutia o Ieova. 6 O le a ia faia loto o tamā e pei o loto o atalii, ma loto o atalii e pei o loto o tamā;* ina neʻi oʻu alu atu ma taia le lalolagi ma tuu atu ia faaumatia.”

^ Mala. 4:6 Po “o le a ia faaliliuina loto o tamā i atalii, ma loto o atalii i tamā.”


(O le faaiʻuga lenei o le faaliliuga o Tusitusiga Paia
na tusia i le gagana Eperu ma le gagana Arama, o le a

sosoo mai ai Tusitusiga Paia na tusia i le gagana Eleni)

Mataio  1 : 1 - 25


Mataio


1 O le tusi o le gafa o Iesu Keriso, o le atalii o Tavita, o le atalii o Aperaamo:

 2 na fanaua e Aperaamo o Isaako;

na fanaua e Isaako o Iakopo;

na fanaua e Iakopo o Iuta ma ona uso;

 3 na fanaua e Iuta o Faresa ma Sera mai iā Tamara;

na fanaua e Faresa o Esarona;

na fanaua e Esarona o Rama;

 4 na fanaua e Rama o Aminatapu;

na fanaua e Aminatapu o Naasona;

na fanaua e Naasona o Salemona;

 5 na fanaua e Salemona o Poasa mai iā Raava;

na fanaua e Poasa o Opeta mai iā Ruta;

na fanaua e Opeta o Iese;

 6 na fanaua e Iese le tupu o Tavita.

 Na fanaua e Tavita o Solomona mai i le avā a Uria;

 7 na fanaua e Solomona o Reopoamo;

na fanaua e Reopoamo o Avia;

na fanaua e Avia o Asa;

 8 na fanaua e Asa o Iosefatu;

na fanaua e Iosefatu o Ioramo;

na fanaua e Ioramo o Usia;

 9 na fanaua e Usia o Iotama;

na fanaua e Iotama o Aasa;

na fanaua e Aasa o Esekia;

10 na fanaua e Esekia o Manase;

na fanaua e Manase o Amone;

na fanaua e Amone o Iosia;

11 na fanaua e Iosia, o Iekonia ma ona uso i le taimi na ave faapagota ai i Papelonia.

12 Ina ua ave faapagota i Papelonia, ona fanaua ai lea e Iekonia lona atalii o Salatielu;

na fanaua e Salatielu o Serupapelu;

13 na fanaua e Serupapelu o Apiuta;

na fanaua e Apiuta o Eliakimo;

na fanaua e Eliakimo o Asora;

14 na fanaua e Asora o Satoka;

na fanaua e Satoka o Akeimo;

na fanaua e Akeimo o Eliuta;

15 na fanaua e Eliuta o Eleasaro;

na fanaua e Eleasaro o Matano;

na fanaua e Matano o Iakopo;

16 na fanaua e Iakopo o Iosefa le tane a Maria, lea na fanau mai ai Iesu, o lē ua taʻua o le Keriso.

17 O tupulaga uma e amata mai iā Aperaamo e oo iā Tavita, e sefulu fā ia tupulaga, e mai iā Tavita e oo i le taimi na ave faapagota ai i Papelonia, e sefulu fā ia tupulaga, e mai i le taimi na ave faapagota ai i Papelonia e oo mai i le Keriso, e sefulu fā ia tupulaga.

18 O le auala lenei na fanau mai Iesu Keriso. I le taimi na faamau ai lona tinā o Maria iā Iosefa, na iloa ai ua tō o ia i le agaga paia, a o leʻi faaipoipo i laʻua. 19 A o Iosefa lana tane,* o se tagata amiotonu, e leʻi manaʻo e faamāsiasi iā te ia i luma o tagata, ae na mafaufau e faateʻa* faalilolilo o ia. 20 Ina ua uma ona mafaufau o ia i nei mea, faauta! ua faaali mai le agelu a Ieova* iā te ia i le miti, ua faapea mai: “Iosefa e, le atalii o Tavita, aua e te fefe e ave Maria lau avā i lou aiga, auā o lana tō e mai i le agaga paia. 21 O le a fanau mai e ia se tama tama, e te faaigoa iā te ia o Iesu, auā o le a faaolaina e ia ona tagata mai i a latou agasala.” 22 Ua oo nei mea uma ina ia taunuu ai le afioga a Ieova, e ala i lana perofeta e faapea: 23 “Faauta! O le a tō le taupou ma fanau mai ai se tama tama, ma latou te faaigoa iā te ia o Emanuelu,” o lona uiga pe a faaliliuina “Ua iā i Tatou le Atua.”

24 Ona ala lea o Iosefa, ua ia faia e pei ona faatonu atu e le agelu a Ieova iā te ia, ma ave lana avā i lona aiga. 25 Ae e leʻi feusuaʻi i laʻua seʻia oo lava ina fanau mai le tama; ma ua faaigoa iā te ia o Iesu.

^ Mata. 1:19 E tusa ma le tū faa-Iutaia, afai e faamau se tamaʻitaʻi ma se alii, e taʻua le alii o le tane.


^ Mata. 1:19 E tusa ma le tū faa-Iutaia, e tatau ona faateʻa iā te ia ina ia tatala le faamau.


^ Mata. 1:20 O le taimi muamua lenei ua taʻua ai le suafa o “Ieova,” ma e 237 taimi o loo taʻua ai lenei suafa i Tusitusiga Eleni o lenei faaliliuga. Tagaʻi i le Faaopoopoga e 2.


Mataio  2 : 1 - 23

2 Ina ua mavae le fanau mai o Iesu i Peteleema i Iutaia, i ona pō o le tupu o Herota, ona ō mai ai lea o ē e saʻiliʻili i fetu* mai sasaʻe i Ierusalema, 2 ua faapea mai: “Po o fea o iai lē ua fanau mai o le tupu o tagata Iutaia? Auā na matou vaaia lona fetu a o matou iai i sasaʻe, ma ua matou ō mai ai e ifo atu iā te ia.” 3 Ua faalogo le tupu o Herota i lenei tala, ona popole ai lea o ia, atoa ma Ierusalema uma; 4 ona ia faapotopoto lea o le ʻaufaitaulaga sili ma le ʻautusiupu* o le nuu, ma fesili atu iā i latou po o fea e fanau ai le Keriso. 5 Ona latou fai mai lea iā te ia: “O Peteleema i Iutaia; auā o le mea lenā ua tusia e le perofeta, 6 ‘O oe Peteleema i le atunuu o Iuta, e lē o oe o le aai e pito i faatauvaa i kovana o Iuta; auā e tupu mai iā te oe o lē e pule, o lē e na te leoleoina loʻu nuu o Isaraelu.’”

7 Ua aami faalilolilo e Herota o ē e saʻiliʻili i fetu, ina ia faamautinoa ai le taimi tonu na latou vaaia ai le fetu; 8 ona ia auina atu lea o i latou i Peteleema, ma faapea atu: “Ia outou ō ma matuā saʻili i le tamaitiiti, a outou maua, ia toe foʻi mai e taʻu mai iā te aʻu, o aʻu foʻi ou te fia alu atu e ifo iā te ia.” 9 Ua latou faalogo i le tupu, ona latou ō ai lea; faauta foʻi! o le fetu na latou vaaia a o iai i sasaʻe, o lea ua muamua atu iā i latou, seʻia oo ina tū i luga aʻe o le mea ua iai le tamaitiiti. 10 Ua latou vaaia le fetu, ona matuā olioli ai lea o i latou. 11 Ua latou ō atu i le fale, ma ua vaaia ai le tamaitiiti ma Maria lona tinā, ona latou faapaʻuʻū ai lea ma ifo atu i ai. Ua talai foʻi a latou oloa ma avatu meaalofa o auro, o mea manogi ma muro.* 12 Ae peitaʻi, ua lapataʻia i latou e le Atua i se miti, ina ia aua neʻi toe foʻi atu iā Herota, ona latou ō ai lea i lo latou atunuu i se isi auala.

13 Ua ō i latou, faauta! ua faaali mai le agelu a Ieova iā Iosefa e ala i se miti, ua ia faapea mai: “Inā tulaʻi ia ma ave le tamaitiiti ma lona tinā ma sosola i Aikupito, ma nonofo ai seʻia ou toe fai atu; auā o loo saʻili Herota e fasioti i le tamaitiiti.” 14 Ona ia tulaʻi lea ma ave le tamaitiiti ma lona tinā i le pō, ma ō atu i Aikupito, 15 ua ia nofo ai i inā seʻia mavae le oti o Herota, ina ia taunuu ai le afioga a Ieova e ala i lana perofeta e faapea: “Na ou valaauina loʻu atalii mai Aikupito.”

16 Ua iloa e Herota ua pelogia o ia e ē saʻiliʻili i fetu, ona matuā ita tele ai lea o ia, ma aauina atu nisi i Peteleema ma ona itumalo uma, e fasioti i tama uma e lua tausaga ma ē e lāiti ifo, e fua i le taimi na taʻu mai e ē saʻiliʻili i fetu. 17 Ua faataunuuina ai i inā le valoaga a le perofeta o Ieremia e faapea: 18 “Ua lagona le leo i Rama, o le tagiauē ma le tagituʻi; ua tagiauē Rasela ona o lana fanau. Ua lē mafai foʻi ona faamāfanafanaina o ia, auā ua lē toe iai i latou.”

19 Ua oti Herota, faauta! ua faaali mai le agelu a Ieova i se miti iā Iosefa a o iai i Aikupito, 20 ma fai mai: “Tulaʻi ia, inā ave le tamaitiiti ma lona tinā ma toe foʻi atu i Isaraelu, auā ua feoti i latou na saʻili e fasioti i le tamaitiiti.” 21 Ona tulaʻi lea o ia ma ave le tamaitiiti ma lona tinā ma ō atu i Isaraelu. 22 Ae ina ua faalogo ua pule Arekilao e fai ma tupu i Iutaia e sui i lona tamā o Herota, ona fefe ai lea o ia e alu atu i inā. Talu ai na lapataʻia o ia e le Atua i se miti, ona alu ai lea o ia i Kalilaia. 23 Ua alu atu o ia ma nofo i le aai ua igoa o Nasareta, ina ia taunuu ai le upu ua fetalaia mai e ala i perofeta: “E taʻua o ia o le Nasareta.”

^ Mata. 2:1 Po o “makoi” e mai i le upu Eleni, o le maʹgoi.


^ Mata. 2:4 O le ʻaufaaliliu ma faiaʻoga o le Tulafono i taimi o Iesu.


^ Mata. 2:11 O se pauta e manaia lona manogi.


Mataio  3 : 1 - 17

3 I na ona pō, ua talaʻi atu ai Ioane le Papatiso i le toafa o Iutaia, 2 ma faapea atu: “Inā salamō ia outou, auā ua latalata mai le malo o le lagi.” 3 E moni, o ia lenei na valoia e le perofeta o Isaia e faapea: “Faalogo! O loo alaga se tasi i le toafa, ‘Ia outou sauniuni le ala o Ieova! Ia faasaʻosaʻo ala i ona luma.’” 4 O ofu o Ioane o le fulufulu kamela ma le fusipaʻu i lona sulugātiti, ma o lana meaʻai o sē akerise ma le meli vao. 5 Ona ō mai ai lea iā te ia o Ierusalema ma Iutaia uma, ma le vaipanoa uma o le vaitafe o Ioritana. 6 Ua ia papatisoina foʻi tagata i le Vaitafe o Ioritana, ma ua faailoa ane a latou agasala.

7 Ua ia iloa atu ua ō mai le toʻatele o le ʻau Faresaio* ma le ʻau Satukaio* i le mea o fai ai le papatisoga, ona faapea atu lea iā i latou: “O outou o fanau a gata feʻai, o ai ua na faailoa atu iā te outou ia sosola ese mai i le toʻasā o loo sau? 8 O lea, ia outou fua mai ni fua e tatau ma le salamō; 9 ma aua neʻi outou manatu ifo e faapea, ‘O lo matou tamā o Aperaamo.’ Auā ou te fai atu iā te outou, e mafai lava e le Atua ona faia ni fanau ma Aperaamo mai i nei maa. 10 A ua taatia nei le toʻi i pogati o laau; o laau uma e lē fua mai i ni fua lelei, e tātuu i lalo ma lafo i le afi. 11 O aʻu nei, ou te papatiso atu iā te outou i le vai, auā ua outou salamō; a o lē e mulimuli mai, e sili atu ona malosi o ia iā te aʻu, e lē aogā iā te aʻu ona ou tatala i ona seevae. O ia lenā na te papatiso atu iā te outou i le agaga paia* ma le afi. 12 O loo i lona aao lana suō,* ma o le a ia faamamāina ai le mea e soli ai saito, ma faaputu ana saito i le fale saito, ae e susunu e ia le otaota o saito i le afi e lē mafai ona tineia.”

13 Ona maliu atu lea o Iesu mai Kalilaia i le vai o Ioritana iā Ioane, ina ia papatisoina ai o ia. 14 Ae ua taumafai Ioane e taofi iā te ia ma faapea mai: “E tatau ona e papatiso mai iā te aʻu, ae aiseā ua e maliu mai ai iā te aʻu?” 15 Ona tali atu lea o Iesu iā te ia: “O lenei inā faia ia o lenei mea, auā e faapea ona tatau iā i tatou ona faataunuuina o mea tonu uma.” Ona lē toe taofia lea o ia e Ioane. 16 Ua uma ona papatisoina Iesu, ona maliu aʻe loa lea o ia mai le vai. Faauta! ua matala mai le lagi, ma ua iloa atu ai e Ioane le agaga o le Atua e pei o se lupe ua alu ifo i ona luga. 17 Faauta foʻi! Ua faapea mai le siʻufofoga mai i le lagi: “O loʻu Atalii pele lenā, o lē ua malie i ai loʻu loto.”

^ Mata. 3:7 O se vaega tāua o le lotu Iutaia na iai i le uluaʻi senituri T.A.


^ Mata. 3:7 O se vaega tāua o le lotu Iutaia e fesootaʻi ma ositaulaga, e leʻi talitonu i le toetū po o agelu.


^ Mata. 3:11 Po o le “mana galue.”


^ Mata. 3:12 O le suō e asu ai le saito ina ia lelea ese le aputi.


Mataio  4 : 1 - 25

4 Ua ave Iesu e le agaga i le toafa, ma ua faaosoosoina ai o ia e le Tiapolo. 2 Ina ua uma ona anapogi o ia i ao e fā sefulu ma pō e fā sefulu, ona fia taumafa ai lea. 3 Ua alu ane foʻi o Lē e faaosooso ma faapea mai iā te ia: “Afai o oe o se atalii o le Atua, inā fetalai atu ia i nei maa ia liu falaoa.” 4 Ona tali atu lea o ia e faapea: “Ua tusia, ‘E lē na o meaʻai e ola ai le tagata, ae o afioga uma e tulei mai i le fofoga o Ieova.’”

5 Ona ave lea o ia e le Tiapolo i le aai paia, ma faatū iā te ia i luga o le pā o le malumalu 6 ma faapea mai: “Afai o oe o se atalii o le Atua, inā oso ia i lalō; auā ua tusia, ‘E na te faatonuina ana agelu latou te ave iā te oe i o latou lima, ina neʻi tuʻia lou vae i se maa.’” 7 Ua fetalai atu Iesu iā te ia: “Ua tusia foʻi, ‘Aua e te faia se mea e tofotofo ai iā Ieova lou Atua.’”  

8 Ona toe ave lea o ia e le Tiapolo i se mauga e matuā maualuga lava, ma faaali atu iā te ia o malo uma o le lalolagi ma o latou mamalu, 9 ona ia faapea mai lea iā te ia: “Ou te avatu nei mea uma iā te oe, pe afai e tau lava ina e faapaʻū ma tapuaʻi mai iā te aʻu.” 10 Ona fetalai atu lea o Iesu iā te ia: “Inā alu ese ia oe Satani, auā ua tusia, ‘E tatau ona e tapuaʻi iā Ieova lou Atua, ma e na o ia foʻi e tatau ona e avatu i ai le auaunaga paia.’” 11 Ona alu ese ai lea o le Tiapolo, ae ua ō mai agelu ma auauna atu iā te ia.

12 Ina ua faalogo o ia ua lafo Ioane i le falepuipui, ona maliu atu ai lea o ia i Kalilaia. 13 Ona ia tuua loa lea o Nasareta, ae maliu atu ma nofo i Kapanaumi, i tafatafa ane o le sami i itumalo o Sepulona ma Nafatali, 14 ina ia taunuu ai le valoaga a le perofeta o Isaia e faapea: 15 “O Kalilaia o nuu ese! le laufanua o Sepulona ma le laufanua o Nafatali i le auala agaʻi i le sami i le isi itu o Ioritana, 16 ua vaaia ai e tagata o loo nonofo i le pōuliuli se malamalama tele, a o i latou ua nonofo i le nuu ua iai le ata o le oti, ua alu aʻe iā i latou le malamalama.” 17 E mai lava i lenā taimi, ua amata ai ona talaʻi Iesu ma faapea atu: “Inā salamō ia outou, auā ua latalata mai le malo o le lagi.”

18 A o savali i tafatafa ane o le sami* o Kalilaia, ua ia silafia ai le ʻauso e toʻalua, o Simona lea ua igoa foʻi iā Peteru, ma Aneterea lona uso, o loo lafo lo la upega i le sami, auā o tagata faifaiva i laʻua. 19 Ona fetalai atu lea o ia iā i laʻua: “Inā mulimuli mai ia iā te aʻu, ou te faia oulua ma faifaiva i tagata.” 20 Ona la tuua loa lea o lo la upega, ae mulimuli atu iā te ia. 21 Ua maliu ese atu o ia ma silafia ai le isi ʻauso e toʻalua. Ua i le vaa Iakopo ma lona uso o Ioane, ma lo la tamā o Sepetaio, o loo fono masaesae o o latou upega, ma ua ia valaau atu iā i laʻua. 22 Ona la tuua loa lea o le vaa ma lo la tamā, ae mulimuli atu iā te ia.

23 Ona ia femalagaaʻi lea i Kalilaia uma, ua aʻoaʻo atu i o latou sunako* ma talaʻi atu le tala lelei o le malo, ma faamālōlō i faamaʻi eseese uma ma maʻi tigā eseese uma o tagata. 24 Ua oo atu le tala e uiga iā te ia i Suria atoa, ona latou aumai lea iā te ia o i latou uma ua mamaʻi ma mafatia i faamaʻi eseese, o maʻi tigāina, o ē ua uluitino e temoni, o ē maʻi māliu, ma ē ua pepē tino, ma ua ia faamālōlō i latou uma lava. 25 Ona mulimuli atu lea iā te ia o le motu o tagata e toʻatele mai Kalilaia, Tekapoli,* Ierusalema, Iutaia ma le isi itu o Ioritana.

^ Mata. 4:18 O lenei sami, o se vaituloto telē. O nisi taimi e taʻua o le vai o Kalilaia.


^ Mata. 4:23 O “sunako” o fale ia e faia ai fonotaga.


^ Mata. 4:25 Po o “Aai e Sefulu” e mai i le upu Eleni, o le De·kaʹpo·lis.


Mataio  5 : 1 - 48

5 Ua silasila atu o ia i le motu o tagata, ona maliu aʻe ai lea i le mauga, ua nofo i lalo, ona ō atu ai lea iā te ia o ona soo. 2 Ua fetalai atu o ia ma aʻoaʻo atu iā i latou e faapea:

3 “E fiafia o ē e naunau i mea faaleagaga,* auā e fai mo i latou le malo o le lagi.

4 “E fiafia o ē e faanoanoa, auā e faamāfanafanaina i latou.

5 “E fiafia o ē e agamalu, auā e fai mo latou tofi le lalolagi.

6 “E fiafia o ē e fia aai ma fia inu i le amiotonu, auā e maoona i latou.

7 “E fiafia o ē e alolofa mutimutivale, auā e faaalia i ai le alofa mutimutivale.

8 “E fiafia o ē e lotomamā, auā e latou te iloa atu le Atua.

9 “E fiafia o ē e faatupuina le filemu, auā e taʻua i latou o ‘atalii o le Atua.’

10 “E fiafia o ē e sauāina ona o le amiotonu, auā e fai mo i latou le malo o le lagi.

11 “E fiafia outou pe a upuleagaina, sauāina, ma tuuaʻia pepelo outou i mea leaga uma ona o aʻu. 12 Ia outou olioli ma fiafia, auā o loo i le lagi lo outou taui e tele; auā na faapena foʻi ona latou faasauā i perofeta o ē na muamua atu iā te outou.

13 “O outou o le masima o le lalolagi; ae afai e magalo le masima, e faapefea ona toe faamāi? E leai se mea e toe aogā i ai, ua na ona lafo i fafo ma solia e tagata.

14 “O outou o le malamalama o le lalolagi. E lē mafai ona lilo le aai pe a tū i luga o le mauga. 15 Pe a tutu e tagata le molī ma tuu i luga o le tuugāmolī ae lē i lalo o se ato e fua ai mea, ona susulu atu ai lea i ē uma o i le fale. 16 Ia faapea foʻi ona susulu atu lo outou malamalama i luma o tagata, ina ia latou iloa a outou galuega lelei ma vivii atu ai i lo outou Tamā o i le lagi.

17 “Aua neʻi outou manatu ua ou sau e faalēaogā le Tulafono po o le ʻau Perofeta. Ou te leʻi sau e faalēaogā, ae ia faataunuuina. 18 E moni ou te fai atu iā te outou, e faigofie ona mavae atu le lagi ma le lalolagi, ae e faigatā ona mavae atu se mataʻitusi* po o sina vaega o le Tulafono, seʻia taunuu mea uma. 19 O lea, o sē na te solia se poloaʻiga e aupito itiiti o nei poloaʻiga ma faapea foʻi ona aʻoaʻo atu i tagata, e taʻua o ia o lē e ‘faatauvaa’ i le malo o le lagi.  A o sē na te tausia nei poloaʻiga ma aʻoaʻo atu, e taʻua o ia o lē e ‘sili’ i le malo o le lagi. 20 Auā ou te fai atu iā te outou, afai e lē sili la outou amiotonu i lo le ʻautusiupu ma le ʻau Faresaio, tou te lē ulu atu lava i le malo o le lagi.

21 “Ua outou faalogo na faapea atu i ē anamua, ‘Aua e te fasioti tagata; a o sē e fasioti tagata, e nofosala o ia i le faamasinoga.’ 22 Ae ou te fai atu iā te outou, o sē faaauau ona ita i lona uso e faasalaina o ia i le faamasinoga; ma o sē e upu vale i lona uso e faasalaina o ia i le Faamasinoga Sili; a o sē fai atu, ‘Le tagata valea e, e leai sou aogā,’ e nofosala o ia i le afi i Kena.*

23 “Pe afai foʻi e te avatu lau taulaga i le fata faitaulaga, ona e manatua ai lea o loo iai se mea e lē malie ai lou uso iā te oe, 24 inā tuu ia o lau taulaga i luma o le fata faitaulaga, ae ia e alu e muaʻi faalelei ma lou uso, ona e sau ai lea ma avatu lau taulaga.

25 “Ia vave ona oulua faalelei ma lē ua molia oe i le tulafono, manū o i le ala oulua, ina neʻi tuuina atu oe e lē ua molia oe i le faamasino, ona tuuina atu lea o oe e le faamasino i le leoleo, ma lafo ai oe i le falepuipui. 26 E moni ou te fai atu iā te oe, E te lē magalo lava mai le falepuipui seʻia e totogi atu tupe uma.*

27 “Ua outou faalogo i nei upu, ‘Aua e te mulilua.’ 28 Ae ou te fai atu iā te outou, ai se tasi e vaavaai pea i se fafine ma manaʻonaʻo i ai, ua uma ona mulilua ma ia i lona loto. 29 O lenei, afai e te tausuai ona o lou mata taumatau, ia sali ese ma lafoaʻi. Auā e sili ona lelei ona aveese o se vaega o lou tino, nai lo le lafo o lou tino atoa i Kena. 30 Afai foʻi e te tausuai ona o lou lima taumatau, inā tipi ese ia ma lafoaʻi. Auā e sili ona lelei ona aveese se vaega o lou tino, nai lo le lafo o lou tino atoa i Kena.

31 “E pei foʻi ona taʻua, ‘O sē na te faateʻa i lana avā, ia avatu iā te ia se tusi e faamaonia ai ua teteʻa.’* 32 Ae ou te fai atu iā te outou, o sē e faateʻa i lana avā ae leʻi faitaaga,* e ono oo ai ina mulilua o ia, ma o sē e faaipoipo atu i le fafine ua faateʻaina, ua mulilua foʻi o ia.

33 “Ua outou faalogo foʻi na fai atu i ē anamua, ‘Aua e te tautō ae e te lē tausisi i ai, ae ia e avatu iā Ieova mea ua e tautō ai.’ 34 Ae ou te fai atu iā te outou, aua neʻi tautō i le lagi, auā o le nofoālii lea o le Atua; 35 po o le lalolagi, auā o le mea lea e tū ai ona aao; po o Ierusalema auā o le aai lea o le Tupu sili. 36 Aua foʻi neʻi tautō i lou ulu, auā e lē mafai ona e faasinasina pe faauliuli se lauulu e tasi. 37 A ia avea la outou upu o le Ioe, ia Ioe; ma le Leai, ia Leai; o ni upu e sili i na upu e mai i lē o leaga.

38 “Ua outou faalogo ua faapea mai le upu, ‘O le mata e sui ai le mata, ma le nifo e sui ai le nifo.’ 39 Ae ou te fai atu iā te outou: Aua le tetee atu i le tagata amioleaga; ae a pō mai e se tasi lou alafau taumatau ia liliu atu i ai le isi. 40 A manaʻo se tasi e ave oe i le faamasinoga ina ia maua lou ofu pito i totonu, ia avatu foʻi i ai ma lou ofu tele; 41 ma pe a tauanau* oe e se pule lua te ō ma ia i le maila e tasi, inā ō ia ma ia i maila e lua. 42 Ia e avatu i lē ua talosaga mai iā te oe; aua foʻi e te liliuese i lē ua fia nonō se tupe mai iā te oe, e aunoa ma se pasene.

43 “Ua outou faalogo ua faapea mai le upu, ‘Ia e alofa atu i lē lua te tuaoi ae ʻinoʻino i lou fili.’ 44 Ae ou te fai atu iā te outou: Ia alolofa atu pea i o outou fili ma tatalo pea mo ē ua sauāina outou; 45 ina ia avea ai outou ma atalii o lo outou Tamā o i le lagi, o lē na te faaoso lona lā i ē e amioleaga ma ē e amiolelei, ma faatotō mai le timu i ē e amiotonu ma ē e amiolētonu. 46 Auā o le ā se taui tou te maua pe afai tou te alolofa atu i ē o alolofa mai iā te outou? Pe e lē o le mea foʻi lenā o faia e le ʻauaolafoga? 47 O le ā se mea e sili ua outou faia, pe afai tou te faafeiloaʻia na o o outou uso? Pe e lē o le mea foʻi lenā o faia e tagata o nuu ese? 48 Ia atoatoa ona lelei o la outou amio e pei foʻi o lo outou Tamā o i le lagi, e atoatoa ona lelei o ia.

^ Mata. 5:3 Pe e “fiafia o ē e manatu mamafa i o latou manaʻoga faaleagaga.” I le gagana Eleni, “e fiafia o ē e matitiva i le agaga.”


^ Mata. 5:18 Po o se “iota” e mai i le upu Eleni, o le i·oʹta.


^ Mata. 5:22 O le vanu e susunu ai lapisi i tuā pa o Ierusalema. Tagaʻi i le Faaopoopoga e 4.


^ Mata. 5:26 Pe “seʻia e totogi atu tupe uma e oo lava i sene.” I le gagana Eleni, o le “kotane,” o se sene e matuā itiiti lava le aogā. Tagaʻi i le Faaopoopoga e 14.


^ Mata. 5:31 O le upu Peretania, o le divorce. E tusa ai ma le upu Eleni, “o le tatalaina faaletulafono o le faaipoipoga.”


^ Mata. 5:32 O lenei upu o loo faasino atu i feusuaʻiga lē mamā uma lava. Tagaʻi i le Faaopoopoga e 8.


^ Mata. 5:41 I le gagana Eleni, e “faatonu oe e fai se auaunaga.”


Mataio  6 : 1 - 34

6 “Ia faaeteete, ia aua neʻi faaalialia la outou amiotonu i luma o tagata ina ia iloa ai e i latou; auā pe a faia faapea, e leai so outou taui mai lo outou Tamā o i le lagi. 2 O lea, pe a foaʻi ni au meaalofa, aua neʻi ilia se pū i ou luma, e pei ona faia e tagata faafiaamiotonu i sunako ma ala tetele, ina ia viiviia ai i latou e tagata. E moni ou te fai atu iā te outou, Ua maua e i latou lo latou taui atoatoa. 3 A o oe, pe a foaʻi ni au meaalofa, aua neʻi iloa e lou lima tauagavale le mea o loo faia e lou lima taumatau, 4 ae ia lilo lau foaʻi; ona tauia ai lea o oe e lou Tamā, o lē o loo silasila mai iā te oe mai le mea lilo.

5 “Pe a outou tatalo foʻi, aua neʻi pei outou o tagata faafiaamiotonu, auā latou te tutū ma tatalo i sunako ma magāala o ala tetele, ina ia iloa ai i latou e tagata. E moni ou te fai atu iā te outou, Ua maua e i latou lo latou taui atoatoa. 6 A o oe, pe a e tatalo, ia ulu atu i lou potu, ma tapuni le faitotoʻa, ma tatalo atu i lou Tamā o loo i le mea lilo. Ona tauia ai lea o oe e lou Tamā, o lē o loo silasila mai iā te oe mai le mea lilo. 7 Pe a e tatalo, aua le tautū i upu masani e pei o tagata o nuu ese, auā ua latou manatu o le a faafofogaina i latou i le tele o upu. 8 O lea, aua neʻi outou pei o i latou, auā ua silafia e le Atua, o lo outou Tamā o i le lagi mea o loo outou manaʻomia, ae tou te leʻi talosaga atu.

9 “Ia faapea ona outou tatalo:

“‘Lo matou Tamā e o i le lagi, ia faapaiaina lou suafa. 10 Ia oo mai lou malo. Ia faia lou finagalo i le lalolagi, e pei ona faia i le lagi. 11 Ia e foaʻi mai i le aso nei a matou meaʻai* mo le asō; 12 ma faamagalo mai i a matou agasala* e pei foʻi ona matou faamagalo atu i ē o agasala mai iā i matou. 13 Aua foʻi neʻi tuua i matou e lolo atu i faaosoosoga,* ae ia laveaʻi iā i matou mai i lē o loo leaga.’

14 “Auā afai tou te faamagaloina mea sesē e fai mai e tagata, ona faamagaloina foʻi lea o outou e lo outou Tamā o i le lagi. 15 Ae afai tou te lē faamagaloina mea sesē e fai mai e tagata, e lē faamagaloina foʻi e lo outou Tamā a outou mea sesē.

16 “Pe a outou anapopogi, soia le mata faanoanoa e pei o tagata faafiaamiotonu, auā ua latou lē teuteua o latou foliga, ina ia iloa ai e tagata o loo anapopogi i latou. E moni ou te fai atu iā te outou, Ua maua e i latou lo latou taui atoatoa. 17 A o oe, pe a e anapogi, ia uu lou ulu ma fufulu ou mata, 18 aua neʻi iloa e tagata ua e anapogi, ae ia silafia e lou Tamā o loo i le mea lilo, ona tauia ai lea o oe e lou Tamā, o lē o loo silasila mai iā te oe mai le mea lilo.

19 “Aua tou te toe faaputuina mo outou ʻoa o le lalolagi, auā o loo iai mogamoga* ma le ʻele e faaumatia ai, o loo iai foʻi tagata gāoi e osofaʻi atu ma gaoia. 20 A ia outou faaputu ʻoa i le lagi e lē o iai ni mogamoga po o le ʻele e faaumatia ai, e leai foʻi ni tagata gāoi e osofaʻi atu ma gaoia. 21 O le mea e iai lo outou ʻoa, e iai foʻi ma o outou loto.

22 “O le molī o le tino o le mata lea. Pe afai e lelei lau vaai,* e malamalama uma ai lou tino; 23 ae afai e leaga lau vaai e pōuliuli uma ai lou tino. Afai e pōuliuli le malamalama o loo iā te oe, ona matuā pōuliuli ai lava lea!

24 “E lē mafai ona pologa se tasi i ni matai se toʻalua, auā e ʻinoʻino o ia i le tasi ae alofa atu i le isi, pe e pipii atu i le tasi ae manatu faatauvaa i le isi. E lē mafai ona e pologa i le Atua atoa ma ʻOa.

25 “Ona o lenei mea, ou te fai atu ai iā te outou: Aua tou te toe popole i o outou ola i mea tou te aai ai pe inu ai, po o outou tino i ofu tou te oofu ai. Pe e lē sili ea le ola nai lo o meaʻai ma le tino nai lo o ofu? 26 Ia vaavaai lelei i manufelelei o le lagi, auā latou te lē lūlū ni fatu pe selesele, pe faaputu i se fale teuoloa, ae e fafagaina i latou e lo outou Tamā o i le lagi. Pe e lē sili ea ona tāua outou i lo o na manufelelei? 27 O ai ea se tasi o outou e mafai e lona popole ona toe faaopoopo ni nai aso* i lona olaga? 28 Aiseā la e popole ai i o outou ofu? Ia aʻoaʻo se lesona mai lili o le vao, o loo ola ae lē galulue, e lē milo foʻi. 29 Ae ou te fai atu iā te outou, e oo lava iā Solomona ma lona mamalu uma, e leʻi tutusa lona matagofie ma se tasi o nei lili. 30 O lenei, afai ua faaofuina e le Atua laau o le vao ia ua iai i le asō, ae lafoina i le ogaumu a taeao, pe e lē sili ea ona ia faaofuina outou o ē faatuatua itiiti? 31 O lea, ia aua lava neʻi outou popole ma faapea ane, ‘O le ā se mea tatou te aai ai?’ ‘O le ā se mea tatou te inu ai?’ ‘O le ā foʻi se mea tatou te oofu ai?’ 32 Auā o mea uma ia o loo saʻilia ma le naunau e tagata o nuu ese. Ae ua silafia e lo outou Tamā o i le lagi, o mea uma ia o loo outou manaʻomia.

33 “O lea, ia faaauau pea ona outou saʻili muamua le malo ma le amiotonu a le Atua, ona faaopoopoina ai lea o nei mea uma iā te outou. 34 O lenei, ia aua neʻi outou popole mo le aso a taeao, auā e iai foʻi popolega o le aso a taeao. Auā e tofu lava le aso ma mea leaga e tutupu ai.

^ Mata. 6:11 Po o “falaoa.”


^ Mata. 6:12 I le gagana Eleni, o “aitalafu.”


^ Mata. 6:13 I le gagana Eleni, “aua neʻi tuuina i matou i faaosoosoga.”


^ Mata. 6:19 O le upu Eleni e faasino atu i se ituaiga o lelefua e ʻaina lavalava.


^ Mata. 6:22 Pe ia “faafaigofie lau vaai.” O lona uiga, e taulaʻi le vaai i le mea e tasi nai lo le pupū i le tele o mea.


^ Mata. 6:27 I le gagana Eleni, “o le kupita e tasi.”


Mataio  7 : 1 - 29

7 “Aua tou te toe faamasino atu ina neʻi faamasinoina outou. 2 Auā o le faamasinoga tou te faamasino atu ai, e toe faamasinoina ai foʻi outou; ma o fua tou te fuaina atu, e fuaina mai ai iā te outou. 3 Aiseā e te vaavaai ai i le fasilaau i le mata o lou uso, ae e te lē vaai i le utupoto* o loo i lou lava mata? 4 E faapefea ona e fai atu i lou uso, ‘Tuu mai seʻi oʻu ʻeuese le fasilaau o loo i lou mata’; ae faauta! o loo iai le utupoto i lou lava mata? 5 O oe o le tagata faafiaamiotonu! Ia muamua ona aveese le utupoto o loo i lou lava mata, ona e iloa lelei ai lea ʻeuese le fasilaau o loo i le mata o lou uso.

6 “Aua neʻi avatua mea paia i taʻifau, aua foʻi neʻi lafoina a outou penina i puaa, ina neʻi soli ai i o latou vae, ma liliu mai ai ma saeia outou.

7 “Ia talosaga atu pea, ona foaʻiina mai ai lea iā te outou. Ia saʻili atu pea, ona outou maua ai lea. Ia tuʻituʻi atu pea ona tatalaina mai ai lea iā te outou. 8 Auā o ē uma e talosaga atu, e foaʻiina mai iā i latou. O ē uma e saʻili atu, e maua e i latou. O ē uma e tuʻituʻi atu, e tatalaina mai iā i latou. 9 Auā po o ai se isi o outou e avatu i lona atalii se maa pe a talosaga mai i se falaoa? 10 Pe e avatu ea iā te ia se gata pe afai e ōle mai mo se iʻa? 11 E ui o outou o tagata leaga, ae e mafai lava ona outou avatu meaalofa lelei i a outou fanau. E sili atu la ona foaʻi mai e lo outou Tamā o i le lagi mea lelei i ē e ōle atu iā te ia!

12 “O lenei, o mea uma tou te mananaʻo e faia mai e tagata iā te outou, ia faapea lava ona outou faia iā i latou. Auā o le uiga lenei o le Tulafono ma le ʻau Perofeta.

13 “Ia outou ulu atu i le faitotoʻa vaitiiti, auā e vatele ma lautele le auala e tau atu i le faaumatiaga, ma e toʻatele foʻi i latou e ui ai. 14 Ae e vaitiiti le faitotoʻa ma e lauitiiti foʻi le auala e tau atu i le ola, e toʻaitiiti foʻi i latou o ē e maua.

15 “Ia mataala pea i perofeta pepelo, o ē e ō mai iā te outou i ofu mamoe, a o totonu o luko feʻai lava i latou. 16 Tou te iloa i latou i o latou fua. Pe e mafai ea e tagata ona tau mai fua o le vine mai laau tuitui, po o fua o le mati mai laau talatala? 17 E faapea foʻi i laau lelei uma ona fua mai ai o fua lelei, a o laau pala uma, e fua mai ai o fua leaga. 18 E lē mafai e le laau lelei ona fua mai ai ni fua leaga, e lē mafai foʻi e se laau pala ona fua mai ai ni fua lelei. 19 O laau uma e lē fuaina mai ni fua lelei e tātuu i lalo ma lafo i le afi. 20 O lea la, tou te iloa i latou i fua latou te fuaina mai.

21 “E lē ulu atu i le malo o le lagi i latou uma o ē fai mai iā te aʻu, ‘Le Alii e, le Alii e,’ ae e na o lē na te faia le finagalo o loʻu Tamā o i le lagi. 22 E toʻatele e fai mai iā te aʻu i lea aso, ‘Le Alii e, le Alii e, pe matou te leʻi faia ea ni valoaga ma tutuli temoni, ma faia le tele o galuega mamana i lou suafa?’ 23 Ona ou taʻutino atu lea iā i latou: Ou te leʻi iloa lava outou! Inā ō ese ia iā te aʻu, o outou o ē faia mea leaga.

24 “O lenei, o i latou uma e faalogo i aʻu upu ma faia, ua faatusaina i latou i le tagata faautauta, ua na fausia lona fale i luga o le papa. 25 Ona totō mai lea o timuga ma ua oo mai lologa, ma agi mai le matagi ma taia ai le fale, ae e leʻi paʻū, auā ua fausia i luga o le papa. 26 O i latou uma foʻi ua faalogo i aʻu upu ae lē faia, ua faatusaina i latou i le tagata valea ua na fausia lona fale i luga o le oneone. 27 Ona totō mai lea o timuga ma ua oo mai lologa, ua agi mai foʻi le matagi ma taia ai le fale, ona paʻū ai lea ma matuā nutipalaina.”

28 Ua māeʻa fetalaiga a Iesu, ona matuā ofo ai lea o le motu o tagata i lana aʻoaʻo atu. 29 Auā ua ia aʻoaʻoina i latou e pei o sē ua iai le pule ae lē pei o o latou tusiupu.

^ Mata. 7:3 Po o le “ogālaau.”


Mataio  8 : 1 - 34

8 Ua maliu ifo o ia mai i le mauga, ona mulimuli atu lea iā te ia o tagata e toʻatele. 2 Faauta! Ua sau le tagata lepela, ua ifo mai iā te ia ma faapea mai: “Le Alii e, a e finagalo i ai, e mafai lava ona e faamamā mai iā te aʻu.” 3 Ona faaloaloa atu ai lea o lona aao, ua paʻi atu iā te ia, ma faapea atu: “Ou te loto i ai. Inā mamā ia oe.” Ona mamā ai loa lea o lona lepela. 4 Ona fetalai atu lea o Iesu iā te ia: “Ia aua lava neʻi e taʻu atu i se tasi. Ae ia e alu ma faailoa atu oe i le ositaulaga, ma avatu le meaalofa e pei ona faatonuina e Mose, e fai ma molimau iā i latou.”

5 Ua alu atu o ia i Kapanaumi, ona sau ai lea iā te ia o se taʻitaʻiʻau,* ua ʻaiʻoi mai 6 e faapea: “Lau susuga e, o loo faataotolia laʻu auauna tane i le fale, auā ua pē lona tino ma ua matuā tigāina lava.” 7 Ona ia fetalai atu lea: “O le a ou faamālōlō iā te ia pe a ou taunuu atu.” 8 Ona tali mai lea o le taʻitaʻiʻau: “Lau susuga e, e lē aogā aʻu ona e ulufale atu i lalo ifo o loʻu fale, ae e tau lava o sau fetalaiga ona mālōlō ai lea o laʻu auauna tane. 9 Auā o aʻu foʻi o le tagata ua pule ai isi, ua ou pule foʻi i fitafita ma pe a ou fai atu i le tasi, ‘Alu ia!’ Ona alu ai lea, ma le isi, ‘Sau ia!’ ona sau ai lea o ia, ou te fai atu foʻi i laʻu pologa, ‘Ia faia le mea lenei!’ ona fai ai lea e ia.” 10 Ua matuā ofo Iesu ina ua faafofoga atu i lenā mea, ma ua faapea atu iā i latou ua mulimuli mai iā te ia: “Ou te taʻu atu iā te outou le mea moni, Ou te leʻi iloa lava i Isaraelu se tasi ua faapea ona malosi o lona faatuatua. 11 Ae ou te fai atu iā te outou, e toʻatele e ō mai mai le itu i sasaʻe ma le itu i sisifo e taooto e aai faatasi ma Aperaamo, Isaako, ma Iakopo i le laoai i le malo i le lagi. 12 A o atalii o le malo, e lafoina i fafo i le pogisa. O i inā e latou te tagiauē ai ma lilivau o latou nifo.” 13 Ona fetalai atu lea o Iesu i le taʻitaʻiʻau: “Alu ia oe. Ia taunuu lenā mea e tusa ma lou faatuatua.” Ona mālōlō ai lea o le auauna tane i lenā lava taimi.

14 Ua ulufale atu Iesu i le fale o Peteru, ua ia silafia ai o loo taoto le tinā o lana avā, ma ua maʻi i le fiva. 15 Ua paʻi atu o ia i lona lima, ona teʻa ai lea o lona fiva. Ua tū o ia i luga ma amata ona auauna atu iā te ia. 16 Ua oo i le afiafi, ona aumai ai lea e tagata iā te ia o le toʻatele o ē ua uluitinoina e temoni, ma ua ia tulia agaga leaga i ana upu, ua ia faamālōlō foʻi i latou uma ua mamaʻi tigāina; 17 ina ia taunuu ai le upu a le perofeta o Isaia: “Ua ia tauave o tatou maʻi ma tigā.”

18 Ina ua silafia e Iesu le motu o tagata ua siʻomia o ia, ona ia poloaʻi atu lea ina ia alo atu le vaa i le isi itu. 19 Ona sau ai lea o le tasi tusiupu ma faapea mai iā te ia: “Le Aʻoaʻo e, ou te mulimuli atu iā te oe i mea uma e te maliu atu i ai.” 20 Ae ua fetalai atu Iesu iā te ia: “E fai lua o alope,* e iai foʻi mea e momoe ai manufelelei o le lagi, a o le Atalii o le tagata e leai se mea e moe ai o ia.” 21 Ona fai mai lea o le tasi o le ʻausoo iā te ia: “Le Alii e, tuu mai aʻu seʻi oʻu alu muamua e tanu loʻu tamā.” 22 Ona fetalai atu lea o Iesu iā te ia: “Mulimuli mai pea iā te aʻu, ae tuu ai pea ē ua oti e tanu lava e o latou tagata oti.”

23 Ua maliu aʻe o ia i le vaa, ona mulimuli atu ai lea o ona soo iā te ia. 24 Faauta! Ua agi malosi mai le matagi, ma ua matuā sousou ai le sami, ua osofia ai le vaa i galu; ae peitaʻi o loo moe pea Iesu. 25 Ona latou ō mai lea ma ua fafagu iā te ia ma faapea mai: “Le Alii e, ia e faaola mai iā i matou, auā o le a matou feoti!” 26 A ua ia fetalai atu iā i latou: “Aiseā ua outou fefefe ai, o outou o ē e faatuatua itiiti?” Ona tū lea o ia i luga ma vavao i le matagi ma le sami, ona toʻafilemu ai lea. 27 Ona ofo ai lea o tamāloloa ma fai ane: “O ai lava lenei tagata ua usiusitaʻi i ai le matagi ma le sami iā te ia?”

28 Ua oo atu o ia i le isi itu i laufanua o Katara, ona fetaui ai lea o ia ma tagata e toʻalua ua uluitinoina e temoni, ua ō mai mai le fanuatanu. Ua matuā feʻai lava i laʻua, ma ua palaaai tagata e uia lea auala. 29 Faauta! ua la feʻei mai: “O oe na le Alo o le Atua, aiseā ua e faalavelave mai ai iā i matou? Po ua e sau ea e faapuapuagatia i matou a o leʻi oo i le taimi ua atofaina?” 30 Ae o loo aai mai se lafu puaa tele i se mea mamao. 31 Ona ʻaiʻoi mai lea o temoni iā te ia: “Afai e te tutuli iā i matou, ia e aauina atu i matou i le lafu puaa.” 32 Ua fetalai atu o ia iā i latou: “Inā ō ia!” Ona latou ō lea i fafo ma ō atu i le lafu puaa; faauta foʻi! ua taufetuli atu le lafu puaa uma ma feosofi i le tofē i le sami, ma mamate ai i le sami. 33 Ona sosola ai lea i le aai o ē na tausia le lafu, ma logo atu mea uma, e aofia ai ma le mea ua tupu i tamāloloa na uluitinoina e temoni. 34 Faauta! Ua ō mai tagata uma o le aai e faafetaui iā Iesu, ma ina ua latou iloa atu o ia, ona latou faatauanau atu lea ina ia alu ese mai i o latou itumalo.

^ Mata. 8:5 O le taʻitaʻi o le toʻaselau.


^ Mata. 8:20 O le “alope” o se ituaiga o taʻifau. O le upu Peretania o le fox.


Mataio  9 : 1 - 38

9 Ona maliu aʻe lea o ia i le vaa, ua sopo atu i le isi itu, ma agaʻi atu ai i lona lava aai. 2 Faauta! ua latou aumai iā te ia le tagata ua pē le tino o loo taoto i le moega. Ua silafia e Iesu lo latou faatuatua, ona fetalai atu lea o ia i le tagata maʻi: “Loʻu atalii e, ia e lototele, auā ua faamagaloina au agasala.” 3 Ae faauta! ua faapea ifo nisi o le ʻautusiupu: “Ua upuleaga lenei tagata i le Atua.” 4 A ua silafia e Iesu o latou manatu, ma faapea atu: “Aiseā ua manatunatu ai o outou loto i mea leaga? 5 Auā o lē fea e sili ona faigofie, o le fai atu ea, Ua faamagaloina au agasala, po o le fai atu, Ia tū i luga ma savali? 6 Ae peitaʻi, ina ia outou iloa ua iai i le Atalii o le tagata le pule i le lalolagi e faamagalo ai agasala—” o lea, ua ia fetalai atu ai i le tagata maʻi: “Inā tulaʻi ia ma ave lou moega, ma e alu i lou aiga.” 7 Ona tū lea o ia i luga ma alu i lona aiga. 8 Ua matuā matataʻu le motu o tagata ina ua latou vāai i lenei mea, ona latou faamamaluina lea o le Atua, o lē ua foaʻi mai lenā pule i tagata.

9 A o malaga ane o ia mai lea mea, ua silafia ai e Iesu se tamāloa e igoa iā Mataio, o loo nofo i le ofisa aolafoga, ona ia faapea atu lea iā te ia: “Ia e mulimuli mai iā te aʻu.” Ona tū ai lea o ia i luga ma mulimuli iā te ia. 10 Mulimuli ane, a o taoto* o ia e taumafa i le fale, faauta! ua ō mai le ʻauaolafoga ma tagata agasala e toʻatele, ma taooto e aai faatasi ma Iesu ma ona soo. 11 Ae ina ua vāai atu le ʻau Faresaio i lenei mea, ona latou faapea mai lea i ona soo: “Aiseā ua aai faatasi ai lo outou aʻoaʻo ma le ʻauaolafoga ma ē e agasala?” 12 Ua ia faafofoga atu i a latou upu, ona ia fetalai atu lea: “E lē manaʻomia e tagata malolosi se fomaʻi, ae na o ē mamaʻi. 13 Ia outou ō ma aʻoaʻoina le uiga o nei upu, ‘Ou te loto i le alofa mutimutivale, ae lē o le taulaga.’ Auā ua ou sau e valaau i ē agasala ae lē o ē amiotonu.”

14 Ona ō mai ai lea o soo o Ioane ma fesili mai iā te ia: “Aiseā ua matou anapopogi ai ma le ʻau Faresaio, ae e lē anapopogi ou soo?” 15 Ona fetalai atu lea o Iesu iā i latou: “Pe e iai ea se māfuaaga e faanoanoa ai uō a le alii faaipoipo a o faatasi o ia ma i latou? Ae e oo mai aso e aveesea ai le alii faaipoipo mai iā i latou, ona latou anapopogi ai lea. 16 E leai se tasi e na te fonoina se ofu tele tuai i se fasiʻie fou; auā e atili masae ai pe a mimigi le fasiʻie fou. 17 E lē mafai foʻi e tagata ona utu le uaina fou i fagupaʻu tuai, auā pe a faia faapea, ona pāpā ai lea o fagupaʻu ma masaa ai le uaina ma leaga ai fagupaʻu. Ae e masani ona utu e tagata le uaina fou i fagupaʻu fou, ona tau fai sao ai lea o nei mea.”

18 A o ia faamatala atu nei mea iā i latou, faauta! ua sau se tasi pule, ua ifo ma faapea mai iā te ia: “E lē taumatea ua oti loʻu afafine i le taimi nei; ae ia e maliu atu ma faaee lou aao iā te ia, ona toe ola ai lea o ia.”

19 Ona tulaʻi lea o Iesu ma mulimuli atu iā te ia; e faapena foʻi ma ona soo. 20 Faauta! ua alu atu i ona tua se fafine ua sefulu lua tausaga talu ona maʻi i le punatoto, ma paʻi atu i le pito o lona ofu tele. 21 Ua faapea ifo le fafine iā te ia lava: “E tau lava ina ia ou paʻi atu i le pito o lona ofu tele, ou te malosi ai.” 22 Ua faliu Iesu ma ua silafia ai o ia, ona ia faapea atu lea: “Loʻu afafine e, ia e lototele, auā ua e malosi ona o lou faatuatua.” Ona malosi ai lea o le fafine i lenā lava taimi.

23 Ua ulufale atu o ia i le fale o le pule, ona silafia ai lea e ia o tagata o loo fetagisi ma ē o loo tā* ni pese faavauvau. 24 Ona faapea atu lea o Iesu: “Ia ō uma i fafo, auā e leʻi oti le teineitiiti, ae o loo moe o ia.” Ona latou toē faaamuamu lea iā te ia. 25 Ua ō i fafo le motu o tagata, ona ulu atu lea o ia ma tago i le lima o le teineitiiti, ona tū ai lea o ia i luga. 26 O le mea moni, ua salalau atu lenei tala i lenā vaipanoa uma.

27 A o agaʻi ese atu Iesu mai i inā, ua mulimuli mai iā te ia ni tamāloloa tauaso se toʻalua, ma alalaga mai: “Le Alo e, o Tavita, ia e alofa* mai iā i maʻua.” 28 Ua maliu atu o ia i le fale, ona ō mai ai lea o tamāloloa tauaso iā te ia, ona fesili atu lea o Iesu iā i laʻua: “Pe e te lua faatuatua e mafai ona ou faia o lenei mea?” Ona la tali mai lea: “O lea lava, le Alii e.” 29 Ona ia papaʻi atu lea i o la mata ma faapea atu: “Ia faapea lava ona faia iā te oulua e tusa ma lo oulua faatuatua.” 30 Ona pupula loa lea o o la mata, ma ua matuā faatonu atu Iesu iā i laʻua: “Ia aua lava neʻi iloa e se tasi lenei mea.” 31 Ae ua ō i laʻua i fafo, ma faailoa atu i vaipanoa uma le tala e uiga iā te ia.

32 A o ō i laʻua, faauta! ua aumai e tagata iā te ia se tamāloa gūgū ua uluitinoina e se temoni. 33 Ina ua uma ona tuliesea le temoni, ona tautala ai lea o le tagata gūgū. Ona matuā taufaiofo ai lea o le motu o tagata ma faapea ane: “E leʻi vaaia muamua lava se mea faapenei i Isaraelu.” 34 A ua fai ane le ʻau Faresaio: “O le pule o temoni, ua mafai ai ona ia tuliesea temoni.”

35 Ona malaga atu lea o Iesu i aai ma nuu uma, ua aʻoaʻo atu i o latou sunako, ma talaʻi atu le tala lelei o le malo, ma faamālōlō i maʻi eseese ma maʻi tigāina uma. 36 Ua silasila atu o ia i le motu o tagata, ona mutimutivale ai lea o lona alofa iā i latou, auā ua pei i latou o mamoe ua faamanuʻalia ma agaleagaina, ua leai so latou leoleo mamoe. 37 Ona fetalai atu lea o ia i ona soo: “E moni, e telē le galuega o le seleselega, ae e toʻaitiiti le ʻaufaigaluega. 38 O le mea lea, ia outou ʻaiʻoi atu ai i le Alii o le seleselega, ina ia auina mai se ʻaufaigaluega e faia le seleselega.”

^ Mata. 9:10 Na masani ona taooto tagata e taumamafa i ona pō o Iesu.


^ Mata. 9:23 Po o “ē o loo ili ni fagufagu.”


^ Mata. 9:27 Pe “ia e alofa mutimutivale mai.”


Mataio  10 : 1 - 42

10 Ua valaau atu o ia i ona soo e toʻasefulu lua ma tuu atu iā i latou le pule i agaga leaga, e tutuliese ai i latou ma faamālōlō i maʻi eseese ma maʻi tigāina uma.

2 O igoa nei o aposetolo e toʻasefulu lua. Muamua, o Simona, ua igoa foʻi iā Peteru, ma lona uso o Aneterea. O Iakopo le atalii o Sepetaio ma lona uso o Ioane. 3 O Filipo, o Patolomaio, o Toma, ma le aolafoga o Mataio. O Iakopo le atalii o Alefaio ma Tataio. 4 O Simona le Kanana,* ma Iuta le Sekara lea na faalataina mulimuli ane Iesu.

5 Ua aauina atu e Iesu le toʻasefulu lua e talaʻi. Ua ia faatonuina i latou: “Aua tou te ō atu i se ala o nuu ese, aua foʻi le ō atu i se aai o Samaria. 6 A ia ō atu pea i mamoe ua leiloloa o le aiga o Isaraelu. 7 A outou ō, ia talaʻi atu e faapea: ‘Ua latalata mai le malo o le lagi.’ 8 Ia faamālōlō i ē e mamaʻi, faatutū i ē ua oti, faamamā i lepela ma tutuli temoni. Ia outou avatu fua, auā ua outou maua fua. 9 Aua neʻi avea ni auro, siliva po o tupe ʻapamemea i a outou ato tupe. 10 Aua foʻi neʻi avea ni taga meaʻai i le malaga, po o ni ofutino se lua, o ni seevae po o se tootoo; auā e tatau lava ona avatu le meaʻai i le tagata faigaluega.

11 “O so o se aai po o se nuu tou te ō atu i ai, ia saʻili po o iai sē ua tatau i ai le feʻau, ma ia outou nonofo ai seʻia oo ina outou ō. 12 A outou ulufale atu, ia faafeiloaʻi i le aiga. 13 Afai ua tatau le feʻau i lea aiga, ia outou faapea atu ia filemu le aiga nei. Ae afai e lē tatau, ona toe faafoʻi mai lea o la outou upu. 14 Afai e lē talia outou ma lē fia faalogo foʻi i la outou upu, pe a outou ō ese mai i lenā fale po o lenā aai, ia tūtū atu i ai le pefu mai i o outou vae. 15 E moni ou te fai atu iā te outou, e māmā atu le faasalaga o Sotoma ma Komoro i le Aso Faamasino, nai lo o lenā aai.

16 “Faauta! Ua ou aauina atu outou e pei o mamoe i le lotolotoi o luko, o lea, ia outou faaeteete e pei o gata ma ia mamā e pei o lupe. 17 Ia outou faaeteete i tagata; auā o le a latou tuuina atu outou i faamasinoga maulalo, ma fasi faamoʻamoʻa outou i o latou sunako. 18 O le a molia foʻi outou i luma o kovana ma tupu ona o aʻu, e fai ma molimau iā i latou atoa ma atunuu. 19 Ae peitaʻi, afai latou te molia outou, aua tou te popole pe faapefea ma po o ā foʻi upu tou te tautatala atu ai; auā o le a tuuina atu i lenā lava taimi upu tou te tautatala atu ai. 20 Auā e lē na o outou o tautatala atu, a o le agaga o lo outou Tamā lea ua mafai ona outou tautatala atu ai. 21 O le a tuuina atu e le uso lona uso ia oti, o le a faia foʻi faapea e le tamā i se tasi o lana fanau, o le a tetee atu foʻi le fanau i mātua ma tuuina atu mātua ina ia fasiotia. 22 O le a inosia foʻi outou e tagata uma ona o loʻu igoa; a o lē e tumau seʻia oo i le iʻuga, e faaolaina o ia. 23 Pe a latou faasauā iā te outou i se tasi aai, ia outou sosola atu i le isi aai. E moni, ou te fai atu iā te outou, e lē soo aai o Isaraelu iā te outou seʻia taunuu le Atalii o le tagata.

24 “E lē sili le soo i lona faiaʻoga, e lē sili foʻi le pologa i lona alii. 25 E fiafia le soo pe a pei o lona faiaʻoga, ma le pologa pe a pei o lona alii. Afai e faaigoa e tagata le matai o le aiga o Pelesepulo,* e mautinoa lava e faaigoa ai foʻi ma tagata o lona aiga! 26 O lea, ia aua neʻi outou fefefe ai iā i latou; auā e leai se mea e natia e lē faaalia, e leai foʻi se mea e lilo e lē faailoaina. 27 O mea ou te taʻu atu i le pōuliuli, ia outou faailoa atu i le malamalama; o mea foʻi ou te musumusu atu ai, ia outou talaʻia atu mai i tumutumu o fale. 28 Aua tou te matataʻu i ē e fasiotia le tino, ae e lē mafai ona faaumatia le ola.* Ae ia matataʻu i lē e mafai ona faaumatia le ola atoa ma le tino i Kena.* 29 Po ua lē faatauina atu ea ni tamaʻi manulele se lua i se tupe itiiti?* Ae pe a paʻū se tasi o na tamaʻi manulele i le eleele, e silafia lava e lo outou Tamā. 30 E oo foʻi i o outou lauulu, ua faitaulia uma. 31 O lea la, aua neʻi outou fefefe: E sili atu ona tāua outou nai lo o tamaʻi manulele e tele.

32 “O sē na te taʻu atu lona aufaatasi ma aʻu i luma o tagata, ou te taʻu atu foʻi loʻu aufaatasi ma ia i luma o loʻu Tamā o i le lagi. 33 A o lē e teena aʻu i luma o tagata, ou te teena foʻi o ia i luma o loʻu Tamā o i le lagi. 34 Aua tou te manatu ua ou sau e avatu le filemu i le lalolagi; ou te leʻi sau e avatu le filemu a o le pelu. 35 Auā ua ou sau e faatupu fevaevaeaʻiga: o le atalii ma lona tamā, o le tama teine ma lona tinā, o le avā foʻi ma le tinā o lana tane. 36 O le mea moni, e fai le aiga o le tagata ma ona fili. 37 O lē ua sili lona alofa i lona tamā po o lona tinā nai lo o aʻu, e lē aogā o ia iā te aʻu. O lē ua sili foʻi lona alofa i lona atalii po o lona afafine nai lo o aʻu, e lē aogā foʻi o ia iā te aʻu. 38 O lē na te lē talia le laau e faapuapuagatia* ai o ia, ma mulimuli mai iā te aʻu, e lē aogā o ia iā te aʻu. 39 O lē e maua lona ola, e maʻimau ai. A o lē e faamaʻimau lona ola ona o aʻu, e maua e ia.

40 “O lē na te taliaina outou, ua ia talia foʻi aʻu. O lē na te taliaina foʻi aʻu, ua talia e ia o lē na auina mai aʻu. 41 O lē na te taliaina se perofeta ona o ia o se perofeta, e na te mauaina le taui o le perofeta. O lē na te taliaina le tagata amiotonu ona o ia o se tagata amiotonu, e na te mauaina le taui o le tagata amiotonu. 42 O sē e avatu se ipu vai mālūlū e inu ai se tasi o ē itiiti, ona o ia o le soo, e moni ou te fai atu iā te outou, e maua lava lona taui.”

^ Mata. 10:4 O lona uiga “o le tagata maelega.”


^ Mata. 10:25 O le taʻu o se atua sesē anamua e mafai ona faasino atu foʻi iā Satani.


^ Mata. 10:28 Pe “e lē mafai ona aveesea le faamoemoe e toetū mai ai.”


^ Mata. 10:28 Tagaʻi i le Faaopoopoga e 4.


^ Mata. 10:29 Po o le “asari.” I le gagana Eleni, “o le tasi vaesefulu ono o le tenari.” Tagaʻi i le Faaopoopoga e 14.


^ Mata. 10:38 Tagaʻi i le Faaopoopoga e 10.


Mataio  11 : 1 - 30

11 Ua uma ona avatu e Iesu faatonuga i ona soo e toʻasefulu lua, ona maliu atu lea o ia e talaʻi ma aʻoaʻo atu i isi aai.

2 Ae ina ua faalogo Ioane mai i le falepuipui e uiga i galuega a le Keriso, ona aauina mai lea e ia o ona soo 3 e fesili mai iā te ia: “Po o oe ea o Lē e maliu mai, pe e matou te faatali i se isi?” 4 Ua tali atu Iesu iā i laʻua: “Ia oulua ō ma faamatala atu iā Ioane mea ua oulua faalogo ma vāai i ai: 5 Ua toe pupula tauaso, ua savavali pipili, ua faamamāina lepela, ua faalogo o ē e tutuli, ma ua toetutū mai tagata oti. Ua folafola atu foʻi le tala lelei i ē e matitiva. 6 E fiafia le tagata e lē tausuai ona o aʻu.”

7 A o la ō atu i le ala, a ua faapea atu Iesu i le motu o tagata e faatatau iā Ioane: “O le ā se mea na outou ō atu i le toafa e matamata i ai? O se ū* ea ua felafoaʻiina e le matagi? 8 O le ā la se mea na outou ō atu e matamata i ai? O le tagata ea ua ofu i ofu ua faia i le ʻie lelei?* Auā foʻi o ē ua oofu i ofu lelei, e nonofo i maota o tupu. 9 O le ā la le māfuaaga na outou ō ai? Pe ina ia matamata ea i se perofeta? Ioe, ou te fai atu iā te outou, e sili atu o ia nai lo o se perofeta. 10 O ia lenei ua tusia e faatatau i ai, ‘Faauta! Ou te auina atu laʻu avefeʻau i ou luma, o lē e muamua atu na te saunia le ala mo oe.’ 11 E moni ou te fai atu iā te outou, E leʻi tū mai i ē na fananau mai i fafine sē e sili iā Ioane le Papatiso; a o lē e faatauvaa i le malo o le lagi e sili o ia iā te ia. 12 Ae talu mai aso o Ioane le Papatiso seʻia oo mai i le taimi nei, ua avea le malo o le lagi ma mea e tausinio i ai tagata, ma ua maua e i latou o ē e tausinio i ai. 13 Auā na valoia e le ʻau Perofeta uma ma le Tulafono seʻia oo iā Ioane, 14 ma afai tou te fia talitonu i ai, o Ia lea o ‘Elia o lē na tofia e sau.’ 15 O lea la, o lē ua iai taliga, inā faalogo ia o ia.

16 “O ai ou te faatusaina i ai lenei tupulaga? Ua pei i latou o tamaiti o loo nonofo i le maketi ma tauvalaau atu i a latou uō 17 e faapea: ‘Ua tā atu a matou pese,* ae tou te lē sisiva mai; ua matou tagiauē atu, ae tou te leʻi tagituʻi mai.’ 18 Ua faapea foʻi Ioane, na sau o ia e leʻi ʻai, e leʻi inu foʻi, ae ua fai mai tagata, ‘Ua iā te ia se temoni.’ 19 A ua sau le Atalii o le tagata ua ʻai ma inu, a ua faapea mai tagata, ‘Faauta! O le tagata ʻai tele ma le inu tele i le uaina, o le uō a le ʻauaolafoga ma ē e agasala.’ Ae e taʻuamiotonuina le atamai i ana galuega.”

20 Ona ia matuā aʻoaʻia lea o aai na faia ai le tele o ana galuega mamana, auā latou te leʻi salamō. 21 “Oi talofa iā te oe Koasini! Oi talofa iā te oe Petesaita! auā ana faia i Turo ma Saitonu o galuega mamana na faia iā te outou, semanū ua leva ona latou salamō i le ʻie talatala ma le lefulefu. 22 O lea la, ou te fai atu iā te outou, e māmā atu le faasalaga o Turo ma Saitonu i le Aso Faamasino, nai lo o outou. 23 O oe foʻi Kapanaumi, pe e faaeaina ea oe e oo i le lagi? E te alu ifo i le Tuugamau,* auā ana faia i Sotoma galuega mamana ia na faia iā te oe, semanū ua tumau lea aai e oo mai i le asō. 24 O lea la, ou te fai atu iā te outou, e māmā atu le faasalaga o Sotoma i le Aso Faamasino, nai lo o oe.”

25 Ona fetalai atu lea o Iesu: “Ou te vivii atu iā te oe i luma o tagata, loʻu Tamā e, le Alii o le lagi ma le lalolagi, auā ua e natia nei mea mai i tagata popoto ma ē e atamamai, a ua faaalia i tamaiti. 26 Ioe, loʻu Tamā e, auā o le mea lea ua e finagalo malie i ai. 27 Ua tuuina mai e loʻu Tamā mea uma iā te aʻu, ma e leai se tasi e iloa lelei le Atalii, ua na o le Tamā. E leai foʻi se tasi e iloa lelei le Tamā, ua na o le Atalii ma sē ua loto le Atalii e faaali i ai. 28 Ia outou ō mai iā te aʻu o outou uma ua tigāina ma mafatia i avega, ona ou faafouina lea o outou. 29 Ia outou amoina laʻu amo ma faaaʻoaʻo mai iā te aʻu, auā o aʻu o lē e agamalu ma lotomaulalo, ona faafouina ai lea o outou. 30 Auā e avegofie laʻu amo, ma e māmā foʻi laʻu avega.”

^ Mata. 11:7 O se laau umī e loʻugofie i le matagi.


^ Mata. 11:8 Po o se “ʻie vaivai.”


^ Mata. 11:17 Po “ua ili atu a matou fagufagu.”


^ Mata. 11:23 Po o “Seoli,” e mai le upu Eperu sheʼohlʹ, po o “Heitisi,” e mai le upu Eleni haiʹdes. Tagaʻi i le Faaopoopoga e 6.


Mataio  12 : 1 - 50

12 I lenā taimi, ua ui atu ai Iesu i le togāsaito i le sapati. Ua fia aai ona soo, ona latou tau mai ai lea o fuifui saito ma aai ai. 2 Ina ua iloa e le ʻau Faresaio lenei mea, ona latou fai mai lea iā te ia: “Faauta! Ua faia e ou soo le mea e sā i le sapati.” 3 Ua ia fetalai atu iā i latou: “E tou te leʻi faitau ea i le mea na faia e Tavita ma tagata na iā te ia ina ua fia aai? 4 Pe na lē ulu atu ea o ia i le fale o le Atua, ma latou aai i falaoa e laulauina i luma o le Atua, o se mea e sā i le tulafono ona ʻai ai o ia, po o i latou o loo faatasi ma ia, ae ua na o ositaulaga? 5 Pe e tou te leʻi faitau ea foʻi i le Tulafono, e leʻi faamamaluina e ositaulaga i le malumalu le sapati i aso sapati, ae e leʻi taʻusalaina ai lava i latou? 6 Ae ou te fai atu iā te outou, o loo iai i inei se tasi e sili atu i lo le malumalu. 7 Ae pe ana outou malamalama i le uiga o lenei faaupuga, ‘Ou te loto i le alofa mutimutivale ae lē o le taulaga,’ po ua outou lē faasalaina tagata e lē sala. 8 Auā o le Alii o le sapati, o le Atalii lea o le tagata.”

9 Ua tuua e ia lea mea, ona ulu atu ai lea i lo latou sunako; 10 faauta! ua iai se tamāloa ua pē lona lima. Ona latou fesili mai lea iā te ia, “Pe e taga i le tulafono ona faamālōlō i le sapati?” ina ia latou maua ai se mea e molia ai o ia. 11 Ona ia fetalai atu lea iā i latou: “Pe e iai se isi o outou e iai se mamoe e tasi, ma pe afai e paʻū lenā mamoe i le lua i le sapati, pe e lē alu atu ea o ia ma ave aʻe i luga? 12 E sili atu ai la ona tāua le tagata i lo o le mamoe! O lea, e taga i le tulafono ona fai le mea lelei i le sapati.” 13 Ona ia fetalai atu lea i le tamāloa: “Ia faaloaloa mai lou lima.” Ona ia faaloaloa atu lea o lona lima, ma ua toe lelei e pei o le isi lima. 14 Ae ua ō atu le ʻau Faresaio ma taupulepule ina ia fasiotia o ia. 15 Ina ua silafia e Iesu lenei mea, ona maliu ese loa lea o ia. E toʻatele foʻi ē ua mulimuli iā te ia ma ua ia faamālōlō iā i latou uma. 16 Ua ia matuā vavao atu foʻi iā i latou ia aua neʻi faailoa atu o ia i nisi, 17 ina ia taunuu ai le upu a le perofeta o Isaia e faapea:

18 “Faauta! O laʻu auauna o lē na ou filifilia, o laʻu pele, o lē ua fiafia i ai loʻu loto! Ou te tuuina atu loʻu agaga i luga iā te ia, o le a ia faailoa atu i nuu ese le faamasinotonu. 19 E lē finau o ia, e lē alaga leotele foʻi, e lē lagona e se tasi lona leo i ala tetele. 20 E na te lē nutimomomoina se ū ua vaivai, pe tineia se vavae ua mū itiiti, seʻia aumaia e ia le manumalo i mea tonu. 21 E moni, e faamoemoe nuu uma i lona suafa.”

22 Ona latou aumaia lea iā te ia o le tagata tauaso toe gūgū ua uluitinoina e le temoni; ua ia faamālōlō iā te ia, ona tautala ai lea ma vaai le tagata gūgū. 23 Ona taufaiofo ai lea o le motu o tagata ma latou faapea ane: “Pe lē o le Atalii ea lenei o Tavita?” 24 Ina ua faalogo le ʻau Faresaio i lenei mea, ona faapea ane lea: “O Pelesepulo le pule o temoni ua mafai ai ona tutuli e lenei tagata o temoni.” 25 Ua ia silafia o latou manatu, ona fetalai atu lea iā i latou: “E faaumatia malo uma e fevaevaeaʻi, ma e lē tumau foʻi aai uma po o aiga e fevaevaeaʻi. 26 E faapea foʻi Satani, afai e tulia e ia o ia lava, ua fevaevaeaʻi o ia, e faapefea la ona tumau o lona malo? 27 O lea la, afai o Pelesepulo ua ou tulia ai temoni, o ai la ua tulia ai e o outou atalii* temoni? O le mea lea e fai ai i latou ma faamasino iā te outou. 28 Pe afai ou te tulia temoni ona o le agaga o le Atua, ua oo mai lava iā te outou le malo o le Atua. 29 E faapefea ona osofaʻia le fale o se tagata malosi ma ave ana meatotino, ae e leʻi fusifusia muamua o ia? Ona faatoʻā mafai ai lea ona ave o ana mea uma mai i lona fale. 30 O sē e lē ʻau ma aʻu, e tetee mai iā te aʻu. O sē e lē faapotopoto faatasi ma aʻu, e faataapeape o ia.

31 “O lenei ou te fai atu iā te outou, o agasala eseese uma ma upuleaga ua faia e tagata, e faamagaloina ia, a o lē e upuleaga i le agaga, e lē faamagaloina lava. 32 O se faaaʻoaʻoga, o so o se tagata e tautala taufaaleaga i le Atalii o le tagata, e faamagaloina lava o ia, a o sē e tautala taufaaleaga i le agaga paia, e lē faamagaloina o ia i le taimi* nei atoa ma le lumanaʻi.

33 “O loo outou faia le laau ia lelei ma ona fua, pe faia foʻi le laau ia pala ma ona fua, auā e iloa le laau i ona fua. 34 O outou o fanau a gata feʻai, e faapefea ona outou tautatala i mea lelei a o outou o tagata leaga? Auā o le tele o mea i le loto e tautala mai ai le gutu. 35 Ua aumaia e le tagata lelei mea lelei mai i lana oloa lelei, a ua aumaia e le tagata leaga mea leaga mai i lana oloa leaga. 36 Ou te fai atu iā te outou, o upu lē aogā uma e tautatala ai tagata, e latou te tali atu ai i le Aso Faamasino. 37 Auā o au upu e taʻuamiotonuina ai oe, o au upu foʻi e taʻusalaina ai oe.”

38 Ona tali mai lea o nisi o le ʻautusiupu ma le ʻau Faresaio iā te ia: “Le Aʻoaʻo e, e matou te fia vāai i se faailoga mai iā te oe.” 39 Ona tali atu lea o ia iā i latou: “Ua saʻili mai pea le tupulaga leaga ma le mulilulua* mo se faailoga, ae e leai se faailoga e avatua iā i latou, e na o le faailoga o Iona le perofeta. 40 Auā e pei ona iai Iona i le manava o le iʻa telē i ao e tolu ma pō e tolu, e faapena foʻi ona iai o le Atalii o le tagata i lalo i le eleele i ao e tolu ma pō e tolu. 41 Auā e tutū mai tagata o Nineva faatasi ma lenei tupulaga i le faamasinoga, ma e taʻusalaina ai lenei tupulaga; auā na latou salamō i le talaʻiga a Iona, faauta foʻi! o loo i inei se tasi e sili atu iā Iona. 42 E faatūina le tupu tamaʻitaʻi o le itu i saute faatasi ma lenei tupulaga i le faamasinoga, ma e taʻusalaina ai i latou; auā na sau o ia mai tuluʻiga o le lalolagi e faalogo i le atamai o Solomona, ae o loo i inei se tasi e sili atu iā Solomona.

43 “Pe a alu i fafo se agaga leaga mai i se tagata, e alu atu o ia i nuu naumati e saʻili se mea e mālōlō ai, ae e lē maua se mea. 44 Ona faapea ifo lea o ia, ‘Ou te toe alu atu i loʻu fale na ou iai’; ma ina ua taunuu atu, ua ia iloa ai ua gaogao ma ua uma ona salu mamā ma teuteu. 45 Ona alu ai lea o ia ma aumai isi agaga leaga eseese e toʻafitu e sili atu ona leaga nai lo o ia. Ina ua ulu atu i totonu, ona latou nonofo ai lea, ma ua sili atu ona leaga le iʻuga o lea tagata nai lo o le amataga. E faapena foʻi lenei tupulaga leaga.”

46 A o tautala atu o ia i le motu o tagata, faauta! ua tutū mai i fafo lona tinā ma ona uso e fia talanoa iā te ia. 47 Ona fai mai lea o se tasi iā te ia: “Faauta! O loo tutū mai i fafo lou tinā ma ou uso, e fia talanoa iā te oe.” 48 Ona tali atu lea o ia i lē na fai mai iā te ia: “O ai ea loʻu tinā, ma o ai foʻi oʻu uso?” 49 Ua faaloaloa atu lona aao i ona soo ma faapea atu: “Faauta! O loʻu tinā ma oʻu uso ia! 50 Auā o lē e faia le finagalo o loʻu Tamā o i le lagi, o ia lenā o loʻu uso, o loʻu tuafafine, ma o loʻu tinā.”

^ Mata. 12:27 O lona uiga o soo o le ʻau Faresaio.


^ Mata. 12:32 Po o “faiga o mea a lenei lalolagi.”


^ Mata. 12:39 Po o le tupulaga “e lē faamaoni i le Atua.”


Mataio  13 : 1 - 58

13 I lenā aso, ua tuua e Iesu le fale, ona nofo lea o ia i tafatafa o le sami. 2 Ua faapotopoto mai le motu o tagata e toʻatele iā te ia, ona ia maliu aʻe lea i le vaa ma nofo i lalo, a ua laulaututū uma mai tagata i le matafaga. 3 Ua ia faamatala atu iā i latou le tele o mea e ala i talafaatusa, ua faapea atu: “Faauta! Na alu atu se tagata lūlū fatu ina ia lūlū ni fatu; 4 ma a o ia lūlū, na paʻuʻū ai nisi fatu i tafatafa o le auala, ona ō mai lea o manufelelei ma ʻai. 5 Na paʻuʻū nisi fatu i le mea papa e laʻitiiti le eleele, ona tutupu vave ai lea, auā e lē lava le eleele. 6 Ina ua oso aʻe le lā, ua velasia ma magumagu ai ona e leʻi mauaa. 7 A ua paʻuʻū isi fatu i le vao tuitui, ma ina ua tutupu aʻe le vao tuitui, ona fetinaʻiina ai lea. 8 Ua paʻuʻū foʻi isi i le eleele lelei, ona fua mai ai lea e taʻiselau le tasi, e taʻiono sefulu le isi, ae taʻitolu sefulu le isi. 9 O lē ua iai taliga, inā faalogo mai ia o ia.”

10 Ona ō mai ai lea o ona soo iā te ia, ua faapea mai: “Aiseā ua e fetalai atu ai iā i latou i talafaatusa?” 11 Ua tali atu o ia: “Ua tuuina atu iā te outou ina ia outou malamalama i mea lilo paia o le malo i le lagi, ae ua lē tuuina atu i na tagata. 12 O sē ua iai mea, e foaʻiina atu nisi mea iā te ia ina ia atili ai ona tele o ana mea, a o sē ua leai se mea, e aveesea le mea ua iā te ia. 13 O le pogai lea ua ou tautala atu ai iā i latou i talafaatusa, auā ua latou vaavaai ma faalogo fua, ae latou te lē malamalama i uiga o na mea. 14 Ua taunuu ai iā i latou le valoaga a Isaia e faapea, ‘Tou te faalogo ae lē malamalama, ma tou te vaavaai ae lē iloa. 15 Auā ua maaa loto* o nei tagata, ua faalogo o latou taliga ae e lē tali mai, ma ua moeiini o latou mata; ina neʻi vāai o latou mata, ma faalogo o latou taliga, ma lagona o latou loto ma liliu mai, ma ou faamālōlōina i latou.’

16 “Ae peitaʻi, e fiafia outou auā ua vaavaai o outou mata ma faalogo o outou taliga. 17 E moni ou te fai atu iā te outou, E toʻatele perofeta ma tagata amiotonu na naunau e fia vāai i mea ua outou vāai i ai, ae latou te leʻi vāai i ai. Na fia faalogo foʻi i mea ua outou faalogo i ai, ae latou te leʻi faalogo i ai.

18 “O lea, ia outou faalogo mai ai i le talafaatusa i le tagata lūlū saito. 19 O le fatu na lūlūina i tafatafa o le auala, o ia lea ua faalogo i le upu o le malo ae lē malamalama, ona sau ai lea o lē ua leaga ma fao ese le mea na lūlūina i lona loto. 20 A o le fatu na lūlūina i le mea papa, o ia lea ua faalogo i le upu ma talia loa ma le olioli. 21 Ua faaauau mo sina taimi ae e leʻi mauaa le upu iā te ia, ma ina ua oo mai puapuaga ma sauāga ona o le upu, ona tautevateva ai lea o ia. 22 O le fatu na lūlūina i le vao tuitui, o ia lea ua faalogo i le upu, ae ona o le popole i mea a lenei lalolagi* ma le malosi taufaasesē o le ʻoa, ua fetinaʻiina ai le upu ma ua lē fua mai ai. 23 A o le fatu na lūlū i le eleele lelei, o ia lea ua faalogo i le upu ma malamalama i ai ma ua fua mai ai, e taʻiselau le tasi, e taʻiono sefulu le isi, ae e taʻitolu sefulu le isi.”

24 O le isi talafaatusa ua ia faamatala atu iā i latou e faapea: “Ua faatusaina le malo i le lagi i le tagata na lūlū le fatu lelei i lona fanua. 25 A o momoe tagata, ona alu ane ai lea o lona fili ma lūlū vao leaga i le saito, ona alu ese ai lea. 26 Ina ua tupu ma fua mai, ona tupu mai ai foʻi lea ma le vao leaga. 27 O lea ua ō mai ai pologa a le matai ma faapea mai iā te ia, ‘Le alii e, e te leʻi lūlūina ea le fatu lelei i lou fanua? A ua faapefea ona tutupu mai ai vao leaga?’ 28 A ua faapea atu o ia iā i latou, ‘Na faia lenei mea e se tagata, o ia o se fili.’ Ua latou fai mai iā te ia, ‘E te manaʻo matou te ō atu e vele ese?’ 29 A ua fai atu o ia, ‘E leai, ina neʻi outou liaʻi ese ai ma le saito, a o vele ese le vao leaga. 30 Tuu ai pea e tutupu faatasi seʻia oo i le seleselega; pe a oo i le tau e selesele ai, ona ou fai atu lea i ē selesele, Ia vele ese muamua le vao leaga e fusifusi ma susunu i le afi, ona ao mai ai lea o le saito ma tuu i loʻu fale saito.’”

31 Ua ia faamatala atu iā i latou le isi talafaatusa e faapea: “Ua faatusaina le malo o le lagi i le fatu o le sinapi,* lea na ave e se tagata ma totō i lona fanua. 32 O lenei fatu, e sili ona itiiti i lo o fatu uma, ae a tupu, e sili atu ona telē i lo o isi fualaau ʻaina ma avea ma laau, e momoe ai manufelelei o le lagi i ona lālā.”

33 Ua fetalai atu foʻi o ia i se isi talafaatusa iā i latou: “Ua faatusaina le malo o le lagi i se mea faafefete, na ave e se fafine ma natia i fua falaoamata tetele se tolu,* seʻia oo ina fefete ai le paluga atoa.”

34 Ua fetalai atu Iesu i le motu o tagata i nei mea uma e ala i talafaatusa. O le mea moni, e fetalai atu o ia iā i latou i taimi uma i talafaatusa. 35 Ina ia taunuu ai le mea na fai atu ai e ala i le perofeta o lē na faapea mai: “Ou te tautala atu i talafaatusa, ou te faailoa atu mea ua natia talu ona faavaeina o le lalolagi.”

36 Ua tuuina atu e ia le motu o tagata e ō, ona ulufale ai lea o ia i le fale. Ua ō mai ona soo iā te ia ma faapea mai: “Seʻi e faamatala mai iā i matou le uiga o le talafaatusa i vao leaga i le fanua.” 37 Ua tali atu o ia e faapea: “O lē na lūlūina le fatu lelei, o le Atalii lea o le tagata; 38 o le fanua o le lalolagi lea; a o le fatu lelei o atalii ia o le malo; o vao leaga o atalii ia o lē o loo leaga, 39 ma o le fili na lūlūina vao leaga, o le Tiapolo lea. O le seleselega, o le taufaaiʻuiʻuga lea o le faiga o mea a le lalolagi, ma o ē e selesele, o agelu ia. 40 O lea la, e pei ona vele ese vao leaga ma susunu i le afi, e faapena foʻi pe a oo mai le taufaaiʻuiʻuga o le faiga o mea a le lalolagi. 41 E aauina atu e le Atalii o le tagata ana agelu, ma e latou te ao ese mai i lona malo, o mea uma e māfua ai ona tausuai, ma i latou uma o ē solitulafono, 42 ma e lafoina i le ogaumu aasa. O i inā e latou te tagiauē ai ma lilivau o latou nifo. 43 I lenā taimi e susulu atu ai o ē e amiotonu, e pei o le malamalama o le lā i le malo o lo latou Tamā. O lē ua iai taliga, inā faalogo mai ia o ia.

44 “Ua faatusaina le malo o le lagi i le oloa ua natia i le fanua, na maua e se tagata ma nanā ai; ae ona o lona olioli na alu ai loa o ia ma faatau atu ana mea uma, ma faatau mai ai lenā fanua.

45 “Ua faatusaina foʻi le malo o le lagi i se tagata faatauʻoa o faimalaga e saʻili penina lelei. 46 Ina ua ia maua se penina tautele, ona alu loa lea o ia ma faatau atu ana mea uma na iai, ma faatau mai ai.

47 “Ua faatusaina foʻi le malo o le lagi i se upega ua lafo i le sami ma maua mai ai ituaiga iʻa eseese. 48 Ina ua tumu, ona latou sisi aʻe lea ma toso atu i le matafaga, ua nonofo i lalo ma latou tuu ese iʻa lelei i ola, ae lafoaʻi iʻa leaga. 49 E faapena foʻi i le taufaaiʻuiʻuga o le faiga o mea a le lalolagi: e ō atu agelu ma tuueseese tagata amioleaga mai i tagata amiotonu 50 ma lafo i latou i le ogaumu aasa. O i inā e latou te taufai tagiauē ai ma lilivau o latou nifo.

51 “Po ua outou lagona ea nei mea uma?” Ua latou faapea mai iā te ia: “Ioe.” 52 Ua ia fetalai atu iā i latou: “Afai o lea, o faiaʻoga uma ua aʻoaʻoina e faatatau i le malo o le lagi, ua pei o se matai o le aiga o lē na te aumaia mea fou ma mea tuai mai i lona fale teuoloa.”

53 Ina ua uma ona faamatala atu e Iesu nei talafaatusa, ona agaʻi atu lea o ia i le isi nuu. 54 Ua oo atu o ia i lona nuu, ona ia aʻoaʻo atu lea iā i latou i o latou sunako, ua taufaiofo i latou ma faapea ane: “O fea na maua mai ai e lenei tagata lenei atamai ma nei galuega mamana? 55 Pe e lē o le atalii ea lenei o le kamuta? Pe e lē o lona tinā ea o Maria, ma ona uso o Iakopo, Iosefa, Simona, ma Iuta? 56 Pe e tatou te lē o faatasi ea foʻi ma ona tuafāfine uma? O fea la na maua mai ai e lenei tagata nei mea?” 57 Ona amata lea ona latou tausuai ona o ia. A ua fetalai atu Iesu iā i latou: “E lē mamalu se perofeta i lona lava nuu ma lona lava aiga.” 58 E na te leʻi faia ni galuega mamana se tele i inā, ona o lo latou lē faatuatua.

^ Mata. 13:15 Po “ua māfiafia o latou loto.”


^ Mata. 13:22 Po o “le faiga o mea a lenei lalolagi.”


^ Mata. 13:31 O le “sinapi” e mai i le upu Eleni, o le siʹna·pi. O se laau e taʻua i le faa-Peretania o le mustard.


^ Mata. 13:33 Pe ā ma le 20 pauna.


Mataio  14 : 1 - 36

14 I lenā taimi ua faalogo ai Herota le pule o itumalo i le tala e uiga iā Iesu, 2 ona ia faapea atu lea i ana auauna: “O Ioane le Papatiso lenei. Ua toe faatūina o ia mai le oti, ma ua mafai ona ia faatinoina galuega mamana.” 3 Auā na puʻeina e Herota Ioane ma saisai iā te ia, ma tuu i le falepuipui ona o Herotia le avā a lona uso o Filipo. 4 Auā na fai atu Ioane iā te ia: “E sā i le tulafono ona fai o ia ma au avā.” 5 Ae peitaʻi, e ui na manaʻo o ia e fasioti iā te ia, ae na fefe o ia i le motu o tagata, auā na latou manatu o le perofeta o ia. 6 Ae ina ua faamanatuina le aso fanau o Herota, na siva ai le tama teine a Herotia ma na matuā faafiafiaina ai Herota. 7 O lea, na ia tautō ma folafola atu iā te ia e avatu so o se mea lava e talosaga mai ai. 8 Ona faaoso ai lea o ia e lona tinā e fai atu: “Ia aumai iā te aʻu i inei le ulu o Ioane le Papatiso i se ipu.” 9 Na tigā le loto o le tupu, ae ona o lona manatu i ana tautoga, ma ē na taooto e aai faatasi ma ia, na ia poloaʻi atu ai ina ia avatu iā te ia. 10 Ona ia auina atu lea o se tasi i le falepuipui, ina ia vavaeese le ulu o Ioane. 11 Ona aumai ai lea o lona ulu i se ipu ma avatu i le teine, ona avatu ai lea e ia i lona tinā. 12 Na ō atu ona soo, ma aveese lona tino oti ma tanu iā te ia, ona ō atu lea ma taʻu atu iā Iesu. 13 Ina ua faafofoga Iesu i lenei mea, ona tuumuli ai lea o ia i le vaa, ua na o ia i se mea tuufua, ae ina ua faalogo i ai le motu o tagata, ona latou savavali lea e mulimuli atu iā te ia mai aai.

14 Ina ua maliu atu o ia, ona ia silafia ai lea o le motu o tagata e toʻatele; ua tigā alofa o ia iā i latou, ona ia faamālōlō ai lea o o latou tagata mamaʻi. 15 A ua oo i le afiafi, ona ō mai ai lea o ona soo iā te ia ma faapea mai: “O le nofoaga tuufua lenei ma ua leva foʻi le aso; ia tuu atu tagata e ō i le aai e faatau mai ni a latou meaʻai.” 16 A ua fetalai atu Iesu iā i latou: “E lē tatau ona ō i latou, ae ia outou avatu ni meaʻai ma i latou.” 17 Ua latou fai mai iā te ia: “E leai ni a tatou meaʻai i inei, ae ua na o falaoa e lima ma iʻa e lua.” 18 Ua ia fetalai atu: “Ia aumai iā te aʻu na mea.” 19 Ona ia faatonuina lea o le motu o tagata ia taooto i le mutia, ona tago lea o ia i falaoa e lima ma iʻa e lua, ma tepa aʻe i le lagi, ua faafetai, ona vaevae lea e ia o falaoa ma tufatufa atu i le ʻausoo, ona avatu lea e le ʻausoo i le motu o tagata. 20 Ona latou aai ai lea ma ua maoona, ua faaputu foʻi i mea ua totoe, ua tutumu ai ato e sefulu lua. 21 O i latou na aai e tusa ma le toʻalima afe o tane, ae e leʻi faitauina ai fafine ma tamaiti. 22 Ona ia fai atu loa lea i ona soo e ō atu i le vaa ma muamua atu iā te ia i le isi itu, a ua ia tuuina atu le motu o tagata e ō.

23 Mulimuli ane, ina ua ia tuuina atu le motu o tagata e ō, ona maliu aʻe lea na o ia i le mauga e tatalo. E ui ua leva le afiafi, ae e na o ia o loo iai i inā. 24 O le taimi lea ua mamao ese le vaa mai le laueleele, ua felafoaʻiina e peau auā ua agi malosi mai le matagi. 25 Ona maliu atu lea o ia iā i latou i le leoleoga lona fā o le pō, ua savali i luga o le sami. 26 Ua latou iloa atu o ia ua savali i luga o le sami, ona fememeaʻi ai lea o le ʻausoo ma faapea ane: “E uiga ese lenei mea!” Ona latou alalaga lea i le fefefe. 27 Ona fetalai atu loa lea o Iesu iā i latou: “O aʻu lenei, ia outou lototetele ma aua tou te fefefe.” 28 Ona tali mai lea o Peteru iā te ia: “Le Alii e, afai o oe, ia e fai mai iā te aʻu ou te alu atu iā te oe i luga o le vai.” 29 Ua ia fetalai atu: “Inā sau ia!” Ona oso ai lea o Peteru i lalo mai le vaa ma savali atu iā Iesu i luga o le vai. 30 Peitaʻi, ina ua vaai atu i le matagi malosi, ona fefe ai lea o ia ma amata ai ona magoto ifo, ua ia alaga: “Le Alii e, ta fia ola!” 31 Ona faaloaloa atu loa lea e Iesu o lona aao, ua taofi iā te ia ma faapea atu: “O oe lenā o lē e faatuatua itiiti, aiseā ua e masalosalo ai?” 32 Ua la ō atu i le vaa, ona malū ai lea o le matagi malosi. 33 Ona ifo ai lea o i latou o i le vaa iā te ia ma faapea mai: “E moni o oe lava o le Alo o le Atua.” 34 Ua latou agaʻi atu i le isi itu ma taula ai le vaa i Kenesareta.

35 Ua iloa mai o ia e tagata o lenā nuu, ona latou auina atu lea o le feʻau i nuu tuaoi uma, ma ua aumai ai e tagata iā te ia o ē ua mamaʻi. 36 Ua latou ō atu ma augani atu iā te ia ina ia tau lava o le paʻi atu i le pito o lona ofu tele; ma ua toe malolosi ai i latou uma na papaʻi atu i ai.

Mataio  15 : 1 - 39

15 Ona ō mai lea iā Iesu o le ʻau Faresaio ma tusiupu mai Ierusalema, ma faapea mai: 2 “Aiseā ua solia ai e ou soo tū masani a tagata mai anamua? Auā ua lē fafano o latou lima a o leʻi aai.”

3 Ona tali atu ai lea o ia iā i latou: “Aiseā foʻi ua outou solia ai le poloaʻiga a le Atua i a outou tū masani? 4 Auā ua fetalai le Atua, ‘Ia e āva i lou tamā ma lou tinā’; ma ‘O lē e fai upuleaga i lona tamā ma lona tinā e fasiotia lava o ia.’ 5 A ua outou fai mai, ‘O sē e faapea atu i lona tamā po o lona tinā: “O mea uma ua iā te aʻu e aogā iā te oe, o meaalofa na e ave i le Atua,” 6 e lē tatau ona āva o ia i lona tamā.’ Ua outou faalēaogā ai le afioga a le Atua i a outou tū masani. 7 O outou o tagata faafiaamiotonu, ua moni ai le valoaga a Isaia iā te outou e faapea, 8 ‘Ua āva mai nei tagata iā te aʻu i o latou laugutu, a ua mamao ese lava o latou loto mai iā te aʻu. 9 E lē aogā la latou tapuaʻiga o loo fai mai iā te aʻu, auā ua faavae a latou aʻoaʻoga i mataupu a tagata.’” 10 Ona ia valaau atu lea i le motu o tagata ma fetalai atu: “Inā faalogo ia ma ia malamalama: 11 E lē leaga se tagata i mea e ʻai ai; ae e faaleagaina o ia i mea e sau mai i lona fofoga.”

12 Ona ō mai ai lea o le ʻausoo iā te ia ma faapea mai: “Pe e te silafia ua lē malilie* le ʻau Faresaio i au fetalaiga?” 13 Ona ia tali atu lea: “O laau uma e leʻi totōina e loʻu Tamā o i le lagi, e liaʻieseina. 14 Tuu ai pea i latou. Auā o i latou o taʻitaʻi tauaso. Afai e taʻitaʻi e le tauaso le isi tauaso, e paʻuʻū uma i laʻua i le lua.” 15 Ona tali mai lea o Peteru iā te ia: “Ia e faamalamalama mai le talafaatusa iā i matou.” 16 Ona ia fetalai atu lea: “Pe e tou te leʻi malamalama lava? 17 Pe e tou te lē iloa ea, o meaʻai uma e alu atu i le fofoga, e ui atu i le manava ma toe alu atu i fafo?* 18 Ae peitaʻi, o mea e sau mai i le gutu e sau lea mai i le loto, ma o mea na e leaga ai le tagata. 19 Auā e sau mai i le loto o mafaufauga leaga, o le fasioti tagata, mulilua, faitaaga, gaoi, molimau pepelo, ma upuleaga.* 20 O mea na e leaga ai le tagata; ae e lē leaga se tagata pe a ʻai ae lē fafanoina ona lima.”

21 Ua tuua e Iesu lea nofoaga, ae maliu atu i ni vaega o Turo ma Saitonu. 22 Faauta! Ua sau se fafine Foinie* mai i na vaipanoa ma alaga mai: “Le Alii e, le Atalii o Tavita, ia e alofa* mai iā te aʻu. Ua matuā temonia lava laʻu tama teine.” 23 Ae e leʻi tali atu o ia i le fafine. Ona ō mai lea o ona soo ma talosaga mai iā te ia: “Ia fai i ai e alu, auā ua fai o ia ma faalavelave iā i tatou.” 24 Ua tali atu o ia e faapea: “E leʻi auina mai aʻu i nisi, ae na o mamoe o le aiga o Isaraelu ua leiloloa.” 25 Ua faalatalata mai le fafine, ua tootuli ma faapea mai iā te ia: “Le Alii e, ia e fesoasoani mai iā te aʻu!” 26 Ua tali atu o ia: “E lē tatau ona lafo falaoa a tamaiti i tamaʻi taʻifau.” 27 Ua faapea mai le fafine: “E saʻo lava oe le Alii e, a o le mea moni, e ʻai e tamaʻi taʻifau fasi falaoa e paʻuʻū mai i laulau a o latou matai.” 28 Ona tali atu lea o Iesu iā te ia: “Tinā e, maʻeu le malosi o lou faatuatua, ia taunuu e pei ona e moomoo i ai.” Ona mālōlō ai lea o lana tama teine i le taimi lava lenā.

29 Ua agaʻi atu o ia i le isi itu o le nuu, ma ui ane e latalata i le sami* o Kalilaia, ona maliu aʻe lea o ia i luga o le mauga, ma nofo ai i lalo. 30 Ona ō mai lea o le motu o tagata e toʻatele iā te ia, ua aumai tagata pipili, mumutu, tauaso, gūgū ma isi lava maʻi eseese, ma faavave lava ona tuu atu i latou i ona vae, ma ia faamālōlōina i latou. 31 Ona matuā ofo ai lea o le motu o tagata auā ua latou vāai ua tautatala o ē e gūgū, ua savavali pipili, ua pupula foʻi tauaso, ma ua latou faamamaluina le Atua o Isaraelu.

32 Ua valaau atu Iesu i ona soo ma faapea atu: “Ua ou alofa tele i le motu o tagata, ona ua atoa aso e tolu o latou faatasi ma aʻu, ae e leai ni a latou meaʻai. Ou te lē manaʻo e tuu atu i latou e ō ae e leʻi aai, ina neʻi matapogia i latou i le auala.” 33 A ua fai mai le ʻausoo iā te ia: “O fea e tatou te maua mai ai ni falaoa e tele i lenei nofoaga tuufua, e maoona ai lenei motu o tagata e toʻatele?” 34 Ona fetalai atu lea o Iesu iā i latou: “E fia ni falaoa o iā te outou?” Ua latou tali mai: “E fitu, ma nai tamaʻi iʻa.” 35 Ina ua uma ona faatonuina le motu o tagata e taooto i lalo, 36 ona tago ai lea o ia i falaoa e fitu ma iʻa, ua fai le faafetai, ona ia vaevae lea ma tuu atu i le ʻausoo, ona tufatufa atu lea e le ʻausoo i le motu o tagata. 37 Ua aai i latou uma ma ua maoona, ona latou faaputu lea o meaʻai ua totoe, ma ua tutumu ai ato tetele e fitu. 38 E toʻafā afe tane na aai ai, ae e leʻi faitauina ai fafine ma tamaiti. 39 Ina ua uma, ona ia tuuina atu lea o le motu o tagata e ō, ona maliu atu lea o ia i le vaa ma agaʻi atu i vaipanoa o Makatala.

^ Mata. 15:12 Po ua “tausuai.”


^ Mata. 15:17 Pe e “toe alu atu i fafo i le falelētaʻua.”


^ Mata. 15:19 E faasino atu i le upuleaga i le Atua po o mea paia.


^ Mata. 15:22 Po o “Kanana.”


^ Mata. 15:22 Pe “ia e alofa mutimutivale mai.”


^ Mata. 15:29 O lenei sami, o se vaituloto telē. O nisi taimi e taʻua o le vai o Kalilaia.


Mataio  16 : 1 - 28

16 Ua faalatalata mai le ʻau Faresaio ma le ʻau Satukaio e faaosooso iā te ia, ma fai mai ia faaali atu iā i latou se faailoga mai i le lagi. 2 Ona ia tali atu lea iā i latou: “[[A oo i le afiafi e masani ona outou faapea mai, ‘E lelei le tau auā ua mūmū mai le lagi’; 3 ma i le taeao, ‘E matagi ma timuga le asō, auā ua mūmū ma auaoa mai le lagi.’ Ua outou iloa ona faamatala foliga o le lagi, ae e lē mafai ona outou faamatala faailoga o taimi.]]* 4 Ua saʻili mai pea le tupulaga leaga ma le mulilulua* mo se faailoga, ae e leai se faailoga e tuuina atu iā i latou, na o le faailoga o Iona.” Ona alu ese ai lea o ia ae tuua i latou.

5 Ua ō atu le ʻausoo i le isi itu ae ua galo ona ave ni falaoa. 6 Ua fetalai atu Iesu iā i latou: “Ia outou mataala ma faaeteete i le mea faafefete a le ʻau Faresaio ma le ʻau Satukaio.” 7 Ona latou talatalanoa lea e faapea: “Tatou te leʻi aumaia ni falaoa.” 8 A ua silafia e Iesu lenei mea, ona ia fetalai atu lea: “Aiseā ua outou talatalanoa ai ma faapea ane e leai ni falaoa, o outou o ē e faatuatua itiiti? 9 Pe tou te leʻi maua lava le manatu? Pe tou te leʻi manatua ea falaoa e lima ia na fafaga ai le toʻalima afe, ma le tele o ato na tutumu ai? 10 Po o falaoa foʻi e fitu ia na fafaga ai tagata e toʻafā afe, ma le tele o ato tetele na tutumu ai? 11 Po ua faapefea ona outou lē malamalama ou te leʻi tautala atu iā te outou e uiga i ni falaoa? A ia outou faaeteete i le mea faafefete a le ʻau Faresaio ma le ʻau Satukaio.” 12 Ua latou malamalama na fetalai o ia, ia latou faaeteete i aʻoaʻoga a le ʻau Faresaio ma le ʻau Satukaio, ae lē o mea e faafefete ai falaoa.

13 Ua maliu atu Iesu i vaipanoa o Kaisareia Filipo, ona fesili atu lea i ona soo: “O le ā se tala a tagata, po o ai le Atalii o le tagata?” 14 Ua latou faapea mai: “Ua fai mai nisi o Ioane le Papatiso, a o isi o Elia, a ua faapea mai isi o Ieremia, po o se tasi o le ʻauperofeta.” 15 Ona ia fetalai atu lea iā i latou: “A o outou, o le ā sa outou tala, o ai aʻu?” 16 Ona tali mai lea o Simona Peteru: “O oe o le Keriso, o le Alo o le Atua soifua.” 17 Ua faapea atu Iesu: “Ia fiafia oe Simona le atalii o Iona, auā e lē o se tagata na faaalia atu iā te oe, a o loʻu Tamā o i le lagi. 18 Ou te fai atu foʻi iā te oe, O Peteru oe, ma ou te atiaʻe laʻu faapotopotoga i luga o lenei papa, e lē mafai ona manumalo ai faitotoʻa o le Tuugamau.* 19 Ou te tuuina atu iā te oe ki o le malo o le lagi, ma o le mea e te fusifusia i le lalolagi ua uma ona fusifusia i le lagi. O le mea foʻi ua e tatalaina i le lalolagi ua uma ona tatalaina i le lagi.” 20 Ua ia matuā fai atu i le ʻausoo, ina ia aua neʻi taʻuina atu i se tasi e faapea o ia o le Keriso.

21 E mai lenā taimi ua faailoa atu ai e Iesu Keriso i ona soo e faapea, e tatau ona alu o ia i Ierusalema ma e faapuapuagatia ai i mea e tele e toeaina, ma le ʻaufaitaulaga sili, ma le ʻautusiupu. E fasiotia o ia ma toe faatūina i le aso lona tolu. 22 Ona taʻitaʻi ane lea o ia e Peteru ma vavao iā te ia, ma faapea atu: “Le Alii e, ia e alofa iā te oe lava, e lē tutupu na mea iā te oe.” 23 A ua liliu lona tua iā Peteru ma faapea atu: “Satani e, inā alu ese ia oe! Ua fai oe ma mea ou te tautevateva ai, auā e lē o manatu o le Atua ua e manatu ai, a o manatu o tagata.”

24 Ona fetalai atu lea o Iesu i ona soo: “A fia mulimuli mai se tasi iā te aʻu, ia faafitia e ia o ia lava ma amo le laau e faapuapuagatia* ai o ia, ma mulimuli mai pea iā te aʻu. 25 Auā o sē e fia faasaoina lona ola, e maʻimau ia, a o sē e faamaʻimau lona ola ona o aʻu, e maua e ia. 26 Auā o le ā le aogā i le tagata pe afai na te maua le lalolagi uma ae maʻimau ai lona ola? ma o le ā se mea e avatu e se tagata e sui aʻi lona ola? 27 Auā e afio le Atalii o le tagata i le mamalu o lona Tamā faatasi ma ana agelu, ma e na te tauia tagata taʻitoʻatasi e tusa ma lana amio. 28 E moni ou te fai atu iā te outou, e iai nisi o loo tutū mai i inei e lē oo i ai le oti, seʻiloga ua latou vāai muamua i le Atalii o le tagata ua sau i lona malo.”

^ Mata. 16:3 O faamatalaga o loo i puipui, e lē o maua i nisi manusikulipi tuai, ae e maua i isi manusikulipi o le Tusi Paia.


^ Mata. 16:4 Po o le tupulaga “e lē faamaoni i le Atua.”


^ Mata. 16:18 Tagaʻi i le Faaopoopoga e 6.


^ Mata. 16:24 Tagaʻi i le Faaopoopoga e 10.


Mataio  17 : 1 - 27

17 Ua mavae aso e ono, ona ave lea e Iesu o Peteru, Iakopo, ma lona uso o Ioane, ma ō atu i se mauga maualuga ua na o i latou. 2 Ona liua lea o ia i o latou luma, ma ua pupula ona fofoga e pei o le lā, ua susulu foʻi lona ofu tele e pei o le malamalama. 3 Faauta! ua faaali mai foʻi Mose ma Elia iā i latou, ma o loo talanoa ma ia. 4 Ua oso vave mai Peteru ma fai mai iā Iesu: “Le Alii e, ua lelei ona ua matou faatasi ai i inei. Afai e te finagalo i ai, ou te faatūina i inei ni faleʻie se tolu, o le tasi mo oe, o le tasi mo Mose, ma le isi mo Elia.” 5 A o tautala o ia, faauta! ua ufitia i latou i se ao pupula, faauta foʻi! ua faapea mai se siʻufofoga mai i le ao: “O loʻu Atalii pele lenā, o lē ua malie i ai loʻu loto; ia faalogo iā te ia.” 6 Ua latou faalogo i le siʻufofoga, ona faapaʻuʻū faō ai lea o le ʻausoo ona ua matuā fefefe lava. 7 Ona sōsō atu lea o Iesu, ua paʻi atu iā i latou ma faapea atu: “Tutū ia i luga ma aua tou te fefefe.” 8 Ua tetepa aʻe, ua latou iloa ai ua leai se isi ae e na o Iesu. 9 A o latou ō ifo mai le mauga, ua faatonu i latou e Iesu: “Aua neʻi taʻua atu lenei faaaliga i se tasi, seʻiloga ua toe faatūina le Atalii o le tagata mai le oti.”

10 A ua fesili mai le ʻausoo iā te ia: “Aiseā ua fai mai ai le ʻautusiupu e tatau ona muaʻi sau o Elia?” 11 Ua tali atu o ia: “O loo sau lava Elia ma e toe faafoʻisia mea uma. 12 Ae peitaʻi, ou te fai atu iā te outou, ua uma ona sau o Elia ae latou te leʻi amanaʻia o ia, ma na latou faia iā te ia mea uma na latou loto i ai. O le a faapea foʻi ona latou faapuapuagatia le Atalii o le tagata.” 13 Ona malamalama ai lea o le ʻausoo, ua ia fetalai atu iā i latou e uiga iā Ioane le Papatiso.

14 Ua latou agaʻi mai i le motu o tagata, ona faalatalata mai lea o se tamāloa iā te ia, ua tootuli i ona luma ma faapea mai: 15 “Le Alii e, ia e alofa* mai i loʻu atalii, auā ua maua o ia i le maʻi māliu ma ua tigāina lava. E masani ona paʻū o ia i le afi ma le vai. 16 Na ou aumaia o ia i ou soo, a ua lē mafai ona latou faamālōlōina o ia.” 17 Ua tali atu Iesu: “Le tupulaga e, lē faatuatua ma le faapiʻopiʻo, o le ā le umi ou te feagai ai ma outou? O le ā le umi ou te faapalepale ai iā te outou? Ia aumai o ia iā te aʻu.” 18 Ona vavao lea e Iesu o le temoni, ua alu i fafo mai iā te ia, ona malosi ai loa lea o le tama. 19 Ona ō mai lea o le ʻausoo iā Iesu, ua na o i latou ma faapea mai: “Aiseā na lē mafai ai ona matou tulia le temoni?” 20 Ua fetalai atu o ia iā i latou: “Ona o le itiiti o lo outou faatuatua. Auā e moni ou te fai atu iā te outou, Afai e pei lo outou faatuatua o le fatu o le sinapi, tou te fai atu i lenei mauga, ‘Ia siitia oe i o,’ ona siitia ai lea, ma e leai se mea tou te lē mafaia.” 21 * ——

22 A o latou faapotopoto ma Iesu i Kalilaia, ua ia fetalai atu: “O le a faalataina ma tuuina atu le Atalii o le tagata i lima o tagata, 23 ma latou te fasiotia o ia, ae e toe faatūina o ia i le aso lona tolu.” Ona matuā faanoanoa ai lea o i latou.

24 Ua latou taunuu i Kapanaumi, ona ō mai ai lea o ni tamāloloa e aoina lafoga o le malumalu ma faapea mai iā Peteru: “Pe e totogi e lo outou aʻoaʻo ni lafoga* o le malumalu?” 25 Ua ia faapea atu: “Ioe.” Ae peitaʻi, ina ua ulu atu o ia i le fale, ua muamua ona faapea atu Iesu iā te ia a o leʻi fai mai sana tala: “O le ā sou manatu Simona? O ai e tatau ona totogia tupe ma lafoga i tupu o le lalolagi? Po o o latou atalii ea, po o tagata ese?” 26 Ona ia fai mai lea: “O tagata ese.” Ua faapea atu Iesu iā te ia: “O lona uiga la, e saʻoloto atalii mai le totogia o lafoga. 27 Ae ina neʻi latou tausuai iā i tatou, ia e alu ma lafo le mātau i le sami, ma o le iʻa muamua e te maua, ia e fafasi lona gutu, ona e maua ai lea o le tupe siliva.* Ia ave lenā tupe ma avatu iā i latou mo oe atoa ma aʻu.”

^ Mata. 17:15 Pe “ia e alofa mutimutivale.”


^ Mata. 17:21 O lenei fuaiupu o loo maua i nisi faaliliuga o le Tusi Paia, peitaʻi e lē o maua i nisi o manusikulipi tāua faa-Eleni o aso anamua.


^ Mata. 17:24 Po o tupe “tarakama e lua,” lea e tutusa ma le totogi o aso e lua. Tagaʻi i le Faaopoopoga e 14.


^ Mata. 17:27 E taʻua foʻi o le “setatara.”


Mataio  18 : 1 - 35

18 Ua faalatalata mai le ʻausoo iā Iesu i lea lava taimi ma faapea mai: “O ai e sili i le malo o le lagi?” 2 Ona ia valaau atu lea i se tamaitiiti ma ua faatū iā te ia i o latou luma 3 ma faapea atu: “E moni ou te fai atu iā te outou, A lē suia outou ma avea e pei o tamaiti, tou te lē ulu atu i le malo o le lagi. 4 O sē e faamaulalo e pei o lenei tamaitiiti, e sili o ia i le malo o le lagi; 5 ma o sē e na te talia se tamaitiiti faapenei ona o loʻu igoa, ua ia taliaina foʻi aʻu. 6 A o se tagata e na te faatausuai i se tasi o i latou nei e faatauvaa ua faatuatua iā te aʻu, e lelei pe a nonoa se maa olo e toso e asini i lona ua, ma faamāgoto i le moana sausau.

7 “Oi talofa i le lalolagi ona o mea e tausuai ai! O le mea moni, e oo mai lava mea e tausuai ai, ae e malaia le tagata na te aumaia na mea e tausuai ai! 8 O lenei, a e tausuai ona o lou lima po o lou vae, ia tipi ese ma lafoaʻi. Auā e sili ona lelei o lou maua o le ola a o e pipili ma mumutu vaega o lou tino, nai lo le lafoina o oe i le afi e faavavau ma ou lima ma vae e lua. 9 Afai foʻi e te tausuai ona o lou mata, ia sali ese ma lafoaʻi. Auā e sili ona lelei lou maua o le ola ma lou mata e tasi, nai lo le lafoina o oe i le afi i Kena* ma ou mata e lua. 10 Vaai lelei ia aua neʻi o outou ʻinoʻino i se tasi o i latou nei e faatauvaa, auā ou te fai atu iā te outou o loo vaavaai atu pea a latou agelu i le lagi, i fofoga o loʻu Tamā o i le lagi. 11 * ——

12 “O le ā so outou manatu? Afai e iai ni mamoe e selau a se tagata ma ua sē le tasi, pe na te lē tuua ea le iva sefulu iva i le mauga, ae alu atu e saʻili mai le tasi ua sē? 13 A oo ina maua, ou te fai atu iā te outou, e sili atu lona olioli ona o lea mamoe, nai lo o le isi iva sefulu iva e leʻi sē. 14 E faapena foʻi loʻu Tamā o i le lagi, e lē finagalo e faaumatia se tasi o i latou nei e faatauvaa.

15 “Afai ua faia e sou uso se agasala, ia e alu lua te talanoa na o oulua e faaali i ai lana mea sesē. A faalogo o ia, ua e maua la lou uso. 16 Ae afai e lē faalogo o ia, ia lua ō ma se toʻatasi po o se toʻalua, ina ia faamaonia ai mataupu uma i le molimau a le toʻalua po o le toʻatolu. 17 Afai e lē faalogo o ia i na tagata, ia talanoa atu i le faapotopotoga. Afai foʻi e lē faalogo o ia i le faapotopotoga, ona e vaai lea iā te ia e pei o se tagata o nuu ese ma se aolafoga.

18 “E moni ou te fai atu iā te outou, O mea uma tou te fusifusia i le lalolagi, ua uma ona fusifusia i le lagi. O mea uma foʻi tou te tatalaina i le lalolagi, ua uma ona tatalaina i le lagi. 19 Ou te toe fai atu foʻi iā te outou, Afai e malilie faatasi se toʻalua o outou i le lalolagi i se mea tāua la te talosaga atu ai, e faataunuuina lava e loʻu Tamā o i le lagi. 20 Auā a faapotopoto ai se toʻalua po o se toʻatolu i loʻu igoa, ou te iai faatasi ma i latou.”

21 Ona sau lea o Peteru ma faapea mai iā te ia: “Le Alii e, e faafia ona agasala mai loʻu uso iā te aʻu ma ou faamagalo atu iā te ia? Pe e faafitu ea?” 22 Ua fetalai atu Iesu iā te ia: “Ou te fai atu iā te oe, e lē faafitu, ae e faafitu sefulu fitu.

23 “O le mea lea ua faatusaina ai le malo o le lagi i se tupu, o lē na manaʻo e totogi mai e ana pologa a latou aitalafu. 24 A o faia lenā mea, na aumaia ai se tagata na nofo aitalafu iā te ia i taleni* e sefulu afe [e tusa ma le 60,000,000 tenari]. 25 Ae ona e leai sana mea e toe totogi ai, na poloaʻi ai lona matai ina ia faatau atu o ia, ma lana avā, ma lana fanau, ma mea uma o iā te ia, ina ia toe totogi mai ai le aitalafu. 26 O lea na faapaʻū ai i lalo le pologa ma augani atu iā te ia, ‘Ia e malie e tuu mai se avanoa, ou te toe totogi atu ai mea uma iā te oe.’ 27 Ona alofa mutimutivale ai lea o le matai i lana pologa, ua faasaʻoloto iā te ia, ma faamagalo lana aitalafu. 28 Ae ina ua alu atu lenā pologa, na ia maua ai lona uso a pologa, o lē na aitalafu iā te ia i le selau tenari.* Ona ia puʻe lea ma titina lea pologa ma faapea atu, ‘Ia e toe totogi mai mea na e aitalafu ai iā te aʻu.’ 29 O lea na faapaʻū ai i lalo lona uso a pologa ma ʻaiʻoi mai iā te ia, ‘Ia e malie e tuu mai se avanoa, ou te toe totogi atu ai laʻu aitalafu.’ 30 Peitaʻi, e leʻi malie o ia, ae na faatonu atu e lafo o ia i le falepuipui seʻia toe totogi uma mai lana aitalafu. 31 Ina ua iloa e ona uso a pologa mea uma na ia faia, ona matuā tigā ai lea o i latou ma ō atu ua faamatala atu mea uma i lo latou matai. 32 Ona valaau atu lea o le matai ma faapea atu iā te ia, ‘O oe lenā le pologa leaga, na ou faamagaloina lau aitalafu ina ua e ʻaiʻoi mai iā te aʻu. 33 Pe e lē tatau ea la ona e alofa mutimutivale i lou uso a pologa, e pei foʻi ona ou alofa mutimutivale iā te oe?’ 34 O lea, na matuā ita ai lona matai, ma tuuina atu o ia i leoleo o le falepuipui, seʻia toe totogi uma mai mea na ia aitalafu ai. 35 E faia foʻi faapena e loʻu Tamā o i le lagi iā te outou, pe afai tou te lē faamagalo atu ma o outou lotoatoa i o outou uso.”

^ Mata. 18:9 Tagaʻi i le Faaopoopoga e 4.


^ Mata. 18:11 O lenei fuaiupu o loo maua i nisi faaliliuga o le Tusi Paia, peitaʻi e lē o maua i nisi o manusikulipi tāua faa-Eleni o aso anamua.


^ Mata. 18:24 E faasino atu “taleni” i tupe, ma e 20.4 kilokalama le mamafa. Tagaʻi i le Faaopoopoga e 14.


^ Mata. 18:28 O le “tenari” o le tupe siliva.


Mataio  19 : 1 - 30

19 Ua uma ona fetalai atu Iesu i nei upu, ona tuua lea e ia o Kalilaia, ua oo atu i tuaoi o Iutaia ma sopo atu i le isi itu o Ioritana. 2 Ua mulimuli atu foʻi iā te ia le motu o tagata, ma ua ia faamālōlōina i latou i inā.

3 Ua ō ane foʻi le ʻau Faresaio ina ia faaosooso iā te ia, ma faapea mai: “Pe e taga i le tulafono ona faateʻa* e se tamāloa lana avā i so o se māfuaaga?” 4 Ona tali atu lea o ia: “Tou te leʻi faitaulia ea o lē na foafoaina i laʻua i le amataga, na ia faia i laʻua o le tane ma le fafine, 5 ma na ia fetalai atu, ‘O le mea lea e tuua ai e le tane lona tamā ma lona tinā, ae nonofo faatasi ma lana avā, ona avea ai lea o i laʻua ma tino e tasi’? 6 O lea ua lē toe toʻalua ai, ae ua avea i laʻua ma tino e tasi. O ē ua faatasia* e le Atua, aua neʻi tuueseeseina e se tagata.” 7 Ona latou fai mai lea iā te ia: “Aiseā la na fai mai ai Mose e avatu se tusi e faamaonia ai ua faateʻa le avā?” 8 Ua ia fetalai atu iā i latou: “Ona o lo outou lotomaaa, na faataga ai e Mose outou e faateʻa i a outou avā, ae e lē o le tulaga lenā mai i le amataga. 9 Ou te fai atu iā te outou, ai se tasi e faateʻa i lana avā ae e leʻi faitaaga lana avā, ma toe faaipoipo i se isi fafine, ua mulilua o ia.”

10 Ona fai mai lea o le ʻausoo iā te ia: “Afai o le tulaga lea o le tane ma lana avā, e sili la pe a aua le faaipoipo se tasi.” 11 Ua ia fetalai atu iā i latou: “E lē o tagata uma e mafai ona talia na upu, ae e na o i latou ua foaʻiina atu i ai.* 12 Auā e iai tane* e lē faaipoipo ona o ni faalētonu i o latou tino ina ua fananau mai, o isi ua lē faaipoipo ona na faaleagaina e tagata,* a o isi ua lē faaipoipo ona o le malo o le lagi. O lē ua lotomalie e lē faaipoipo, ia nofofua pea o ia.”

13 Ona aumaia ai lea o tamaiti iā te ia, ina ia tuu ona aao i luga iā i latou ma tatalo, ae ua vavao i latou e le ʻausoo. 14 A ua fetalai atu Iesu: “Tuu ai pea tamaiti e ō mai iā te aʻu ae aua le taofia i latou, auā ua fai le malo o le lagi ma tofi o ē e pei o nei tamaiti.” 15 Ua faaee ona aao i luga iā i latou, ona maliu ese lea o ia.

16 Faauta! ua sau se tasi iā te ia ma faapea mai: “Le Aʻoaʻo e, o ā ni mea lelei e tatau ona ou faia ina ia ou maua ai le ola e faavavau?” 17 Ua ia fetalai atu iā te ia: “Aiseā ua e fesili mai ai iā te aʻu i mea e lelei? E na o le toʻatasi lava o lē e lelei. O lea afai e te fia maua le ola, ia e toʻaga e tausi tulafono.” 18 Ua fai mai o ia: “O lē fea tulafono?” Ua faapea atu Iesu: “Aua e te fasioti tagata, Aua e te mulilua, Aua e te gaoi, Aua e te molimau pepelo, 19 Ia e āva i lou tamā ma lou tinā, ma Ia e alofa atu i lou tuaoi e pei o oe lava iā te oe.” 20 Ua fai mai le tauleʻaleʻa iā te ia: “Ua ou tausia na mea uma; o le ā se isi mea ou te leʻi faia?” 21 Ua faapea atu Iesu iā te ia: “Afai e te manaʻo ia atoatoa ona lelei, ia e alu e faatau atu au meafaitino ma foaʻi atu i tagata matitiva, ona e maua lea o ʻoa i le lagi, ona e sau ai lea ma mulimuli mai iā te aʻu.” 22 Ua faalogo le tauleʻaleʻa i ia upu, ona alu ese ai lea o ia, ua tigā lona loto, auā e tele lava ana meafaitino. 23 A ua fetalai atu Iesu i ona soo: “E moni, ou te fai atu iā te outou, e faigatā i le mauʻoa ona sao atu i le malo o le lagi. 24 Ou te fai atu foʻi iā te outou, E sili ona faigofie ona sao o se kamela i le pū o le nila, nai lo o le sao atu o se tagata mauʻoa i le malo o le Atua.”

25 Ua faalogo i ai le ʻausoo, ona matuā faateʻia ai lea o i latou ma faapea ane: “Pe e iai la se isi e mafai ona faaolaina?” 26 Ua silasila totoʻa atu Iesu iā i latou ma faapea atu: “E lē mafaia e tagata lenei mea, ae e mafaia e le Atua mea uma lava.”

27 Ona tali mai lea o Peteru iā te ia: “Faauta! Ua matou tuua mea uma ae mulimuli atu iā te oe; o le ā la se mea e matou te maua?” 28 Ona fetalai atu lea o Iesu: “E moni ou te fai atu iā te outou, Pe a tiʻetiʻe le Atalii o le tagata i lona nofoālii mamalu i le taimi e toe faafouina ai mea uma, tou te tiʻetiʻe ai foʻi o outou o ē na mulimuli mai iā te aʻu i nofoālii e sefulu lua, ma faamasino atu i ituaiga e sefulu lua o Isaraelu. 29 O ē uma e tuua fale po o uso, tuafāfine, tamā, tinā, fanau, po o fanua ona o loʻu igoa, e sili atu mea latou te maua, ma e maua foʻi le ola e faavavau.

30 “Ae o le toʻatele o ē e muamua e avea ma ē e mulimuli, ma o ē e mulimuli e avea ma ē e muamua.

^ Mata. 19:3 O le upu Peretania, o le divorce. E tusa ai ma le upu Eleni, “o le tatalaina faaletulafono o le faaipoipoga.”


^ Mata. 19:6 I le gagana Eleni, o le “amo faatasi.”


^ Mata. 19:11 I le gagana Eleni, “e na o i latou e foaʻiina atu i ai le meaalofa.”


^ Mata. 19:12 Po o “eunuka” e mai i le upu Eleni, o le eu·nouʹkhos.


^ Mata. 19:12 Po ua “faaleagaina e tagata o latou totogasā.”


Mataio  20 : 1 - 34

20 “Ua faatusaina le malo o le lagi i se matai o le aiga, o lē na usu atu i le taeaopō e saʻili ni tagata e faafaigaluega i lona togāvine. 2 Na ia aauina atu i latou i le togāvine, ina ua malilie faatasi ma le ʻaufaigaluega, e galulue mo le tenari i le aso. 3 Ina ua toe alu atu i le itula e tolu,* na ia vaaia ai ni tagata e lē o faia ni galuega o loo tutū i le maketi; 4 ona ia fai atu lea iā i latou, ‘Ia outou ō atu foʻi i loʻu togāvine, ma ou te avatu iā te outou le totogi e tatau ai.’ 5 Ona latou ō ai lea. Na ia toe alu atu i le itula e ono* ma le itula e iva* ma faia foʻi faapea. 6 Ona ia alu atu ai lea pe tusa o le itula e sefulu tasi,* ma maua atu ai foʻi isi o loo tutū mai, ona ia fai atu lea iā i latou, ‘O le ā le mea ua outou tutū ai i le aso atoa ae leai ni a outou galuega e fai?’ 7 Ona latou fai mai lea iā te ia, ‘Auā e leai se isi e faafaigaluegaina i matou.’ Ona ia fai atu lea, ‘Ia outou ō atu foʻi i le togāvine.’

8 “Ina ua oo i le afiafi, ona fai atu ai lea o lē e ana le togāvine i lē e pule i lana ʻaufaigaluega, ‘Ia valaau atu i le ʻaufaigaluega ma avatu o latou totogi, e amata i ē na mulimuli e oo i ē na muamua.’ 9 Ina ua ō mai tamāloloa na amata i le itula lona sefulu tasi, na tofu i latou ma le tenari. 10 Ae ina ua ō mai i latou na muamua, na latou manatu e sili atu se mea latou te maua, ae na latou maua foʻi le totogi o le tenari e tasi. 11 Ina ua maua le tenari, ona latou muimui ai lea i lē e ana le togāvine 12 ma faapea mai, ‘E na o le tasi le itula na galulue ai i latou na mulimuli mai, ae ua tutusa o matou totogi e ui ua alu le aso atoa o matou tigāina i le vevela o le lā!’ 13 Ae na tali atu o ia i le tasi o i latou, ‘Sole, e leai se mea sesē ua ou faia iā te oe, pe ta te leʻi malilie faatasi ea i le tenari e tasi? 14 Ia tago loa i lou totogi ma e alu. Ou te manaʻo e avatu i lenei tagata mulimuli le totogi na ou avatu foʻi iā te oe. 15 Pe e faasā ona ou pule i le mea e fai i aʻu lava mea? Po ua e lotoleaga* ea ina ua ou agalelei?’ 16 O lenei, o ē e mulimuli e avea ma ē e muamua, ma o ē e muamua e avea ma ē e mulimuli.”

17 A o agaʻi aʻe i Ierusalema, ona ave ai lea e Iesu o ona soo e toʻasefulu lua ua na o i latou, ua faapea atu o ia iā i latou i le ala: 18 “Faauta! O le a tatou ō aʻe i Ierusalema, ma e tuuina atu ai le Atalii o le tagata i le ʻaufaitaulaga sili ma le ʻautusiupu, ma latou te faasalaina o ia i le oti, 19 e latou te tuuina atu foʻi o ia i tagata o nuu ese, latou te tauemu, ma sasa tigāina, ma tutuʻi o ia i luga o le laau, ae e toe faatūina o ia i le aso lona tolu.”

20 Ona faalatalata mai lea o le tinā o atalii o Sepetaio faatasi ma lana fanau tama, ua ifo ma talosaga mai mo se mea mai iā te ia. 21 Ua ia fetalai atu iā te ia: “O le ā se mea e te manaʻo i ai?” Ua fai mai o ia: “Ia e fetalai ane ina ia nonofo laʻu fanau e toʻalua, o le tasi i lou itu taumatau a o le isi i lou itu tauagavale i lou malo.” 22 Ona tali atu lea o Iesu: “Lua te lē iloa le mea ua oulua talosaga mai ai. Pe e mafai ea ona oulua inu i le ipu lea ua toeitiiti oʻu inu ai?” Ua la fai mai iā te ia: “E ma te mafaia.” 23 Ua ia fetalai atu iā i laʻua: “Lua te inu lava i laʻu ipu, ae ou te lē pule po o ai e nofo i loʻu itu taumatau ma loʻu itu tauagavale, ae e maua lenā tulaga e i latou ua saunia i ai e loʻu Tamā.”

24 Ua faalogo i ai le isi toʻasefulu i lenei mea, ona feita ai lea o i latou i lea ʻauso e toʻalua. 25 A ua valaau atu Iesu iā i latou e ō mai iā te ia ma faapea atu: “Tou te iloa o taʻitaʻi o malo e pulepuletutū i tagata, o ē ua sili foʻi ua pule iā i latou. 26 Ae e lē faapena outou; o sē e fia sili iā te outou e tatau ona avea o ia ma a outou auauna, 27 ma o sē e fia muamua iā te outou, e tatau ona avea o ia ma a outou pologa. 28 Auā e leʻi sau le Atalii o le tagata ina ia auauna mai tagata iā te ia, ae ia auauna atu, ma foaʻi atu lona ola e fai ma togiola e sui aʻi tagata e toʻatele.”

29 A o tuua e i latou Ieriko, ua mulimuli atu le motu o tagata e toʻatele iā te ia. 30 Faauta! o loo nonofo ni tamāloloa tauaso se toʻalua i tafatafa o le auala, ma ua la faalogo ua maliu ane Iesu, ona la alalaga mai lea: “Le Alii e, le Alo o Tavita, ia e alofa* mai iā i maʻua!” 31 A ua matuā fai atu le motu o tagata iā i laʻua e aua le pisa; ae ua atili ai ona alalaga ma faapea mai: “Le Alii e, le Alo o Tavita, ia e alofa* mai iā i maʻua!” 32 Ona tū lea o Iesu ma valaau atu iā i laʻua ma faapea atu: “O le ā se mea lua te mananaʻo ou te faia mo oulua?” 33 Ua la faapea mai iā te ia: “Le Alii e, seʻi e faapupulaina o maʻua mata.” 34 Ua mutimutivale le alofa o Iesu ma ua papaʻi atu i o la mata, ona pupula ai loa lea o i laʻua ma ua mulimuli mai iā te ia.

^ Mata. 20:3 “Itula e tolu” pe tusa o le tā o le 9 i le taeao.


^ Mata. 20:5 “Itula e ono” pe tusa o le tā o le 12 i le aoauli.


^ Mata. 20:5 “Itula e iva” pe tusa o le tā o le 3 i le afiafi e amata mai i le oso aʻe o le lā.


^ Mata. 20:6 “Itula e sefulu tasi” pe tusa o le tā o le 5 i le afiafi.


^ Mata. 20:15 I le gagana Eleni, “pe e amioleaga ou mata?”


^ Mata. 20:30 Pe “ia e alofa mutimutivale mai.”


^ Mata. 20:31 Pe “ia e alofa mutimutivale mai.”


Mataio  21 : 1 - 46

21 Ua latalata i latou i Ierusalema ma ua taunuu atu i Petefake i le Mauga o Olive, ona aauina atu lea e Iesu o ona soo e toʻalua, 2 ma faapea atu: “Ia oulua ō i le nuu lea o loo oulua vāai atu i ai, e lua te maua ai se asini o loo nonoa ma lana tama, ia tatala ma aumai iā te aʻu. 3 Afai e fai mai e se tasi se upu iā te oulua, ia oulua fai atu i ai, ‘E manaʻo i ai le Alii.’ Ona ia tuuina mai loa lea.”

4 Ua tupu lenei mea ina ia taunuu ai le upu a le perofeta e faapea: 5 “Ia outou taʻu atu i le tama fafine a Siona, ‘Faauta! O loo afio mai iā te oe lou Tupu e agamalu o ia, ma o loo tiʻetiʻe i le asini, o le tamaʻi asini foʻi, o le tama a le manu ave avega.’”

6 Ona ō atu lea o ia soo ma fai e pei lava ona faatonuina ai i laʻua e Iesu. 7 Ona la aumaia lea o le asini ma lana tama, ua fofola ai i luga o latou ofu tele ona tiʻetiʻe ai lea o ia. 8 Ua fofola foʻi e le toʻatele o le motu o tagata o latou ofu tele i le ala, a o isi foʻi ua latou tā mai lālā o laau ma fola ai. 9 A ua alalaga atu pea le motu o tagata o ē ua muamua atu iā te ia, ma ē o loo mulimuli mai e faapea: “Matou te tatalo ia faaolaina* le Alo o Tavita! E manuia lē e maliu mai i le suafa o Ieova! Matou te tatalo i lē e afio i mea maualuluga, ina ia faaola iā te ia!”

10 A o ulu atu o ia i Ierusalema, ua vevesi le aai atoa ma faapea ane: “O ai ea lenei tagata?” 11 A ua fai atu pea le motu o tagata: “O Iesu lenei, le perofeta mai Nasareta i Kalilaia!”

12 Ua ulufale atu Iesu i le malumalu ma tutuli i fafo ē uma ua fai fefaatauaʻiga i le malumalu, ma fuli laulau a tagata suitupe ma nofoa o le ʻaufaatau lupe. 13 Ua ia faapea atu iā i latou: “Ua tusia, ‘E taʻua loʻu fale o le fale tatalo,’ a o lenei ua outou faia ma ana o ē e faomea.” 14 Ua ō ane foʻi tagata tauaso ma pipili i le malumalu, ma ua ia faamālōlōina i latou.

15 Ua iloa e le ʻaufaitaulaga sili ma le ʻautusiupu galuega mamana ua ia faia ma tama o loo alalaga i le malumalu e faapea: “Matou te tatalo ia faaolaina le Alo o Tavita!” ona feita ai lea o i latou 16 ma fai mai iā te ia: “Po o e faalogo atu ea i a latou upu?” Ua fetalai atu Iesu iā i latou: “Ioe. Pe e tou te leʻi faitau ea e faapea, ‘Ua e saunia le viiga e ala mai i gutu o tamaiti ma pepe’?” 17 Ona ia tuua lea o i latou ae maliu atu i le aai o Petania ma tofā ai i inā.

18 A o toe foʻi atu i le aai i le taeaopō, ona ia fia taumafa ai lea. 19 Ua silafia e ia le laau o le mati i tafatafa o le auala, ua ia maliu atu i ai ae e leai ni fua, ua na o lau. Ona ia faapea atu lea i le mati: “Aua neʻi toe iai ni ou fua e oo i le faavavau.” Ona mamae faafuaseʻi ai lea o le mati. 20 Ua iloa atu e le ʻausoo, ona latou faapea ane lea: “Aiseā ua mamae faafuaseʻi ai le mati?” 21 Ona tali atu lea o Iesu iā i latou: “E moni ou te fai atu iā te outou, Afai tou te faatuatua ae lē masalosalo, e lē gata tou te faia e pei ona ou faia i le mati, ae tou te fai atu foʻi i lenei mauga, ‘Ia siitia ia ma lafo i le sami,’ ona faia lava lea. 22 O mea uma tou te talosaga atu ai i le tatalo ma le faatuatua, tou te maua lava.”

23 Ua ulufale atu o ia i le malumalu, ona ō mai ai lea o le ʻaufaitaulaga sili ma le ʻautoeaina o le nuu a o ia aʻoaʻo atu, ua faapea mai: “O le pule a ai ua e faia ai nei mea? O ai foʻi ua na tuuina atu lenei pule iā te oe?” 24 Ua tali atu Iesu iā i latou: “E iai foʻi le mea lea ou te fia fesili atu ai iā te outou. Afai tou te taʻu mai iā te aʻu le tali, ona ou taʻuina atu foʻi lea po o le pule a ai ua ou faia ai nei mea: 25 E mai i fea le papatisoga a Ioane? Pe e mai i le lagi ea pe e mai i tagata?” A ua latou talatalanoa ma faapea ane: “Afai tatou te fai atu, ‘E mai i le lagi,’ ona ia faapea mai lea iā i tatou, ‘Aiseā la ua outou lē talitonu ai iā te ia?’ 26 Ae afai tatou te faapea atu, ‘E mai i tagata,’ ua tatou fefefe i le motu o tagata auā o lo latou manatu, o Ioane o le perofeta.” 27 O lea ua latou tali mai ai iā Iesu: “Matou te lē iloa.” Ona ia fetalai atu lea iā i latou: “Ou te lē taʻuina atu foʻi la iā te outou, po o le pule a ai ua ou faia ai nei mea.

28 “O le ā so outou manatu? E iai se tamāloa e toʻalua ona atalii. Na alu atu o ia i le atalii muamua ma fai atu iā te ia, ‘Loʻu atalii e, alu e galue i le togāvine i le asō.’ 29 Ona tali mai lea o le atalii, ‘Ua lelei tamā, o le a ou alu,’ ae e leʻi alu. 30 Ona ia alu atu lea i le atalii lona lua ma fai atu foʻi faapena. A ua tali mai o ia, ‘Ou te lē alu.’ Mulimuli ane, na salamō o ia ma alu. 31 O ai o atalii e toʻalua na faia le mea na loto i ai lo la tamā?” Ua latou faapea mai: “O le atalii lona lua.” Ona faapea atu lea o Iesu: “E moni ou te fai atu iā te outou, e muamua atu le ʻauaolafoga ma fafine talitane iā te outou i le malo o le Atua. 32 Na sau Ioane iā te outou i le ala o le amiotonu ae tou te leʻi talitonu iā te ia. Peitaʻi, na talitonu i ai le ʻauaolafoga ma fafine talitane. A o outou, e ui ina outou vāai i ai, ae tou te leʻi salamō ma talitonu iā te ia.

33 “Ia faalogo mai i le isi talafaatusa: Sa iai se matai o le aiga o lē na totō se togāvine ma siʻo ai i le pā, ma eli le mea e soli ai vine ma faatū le ʻolo, ona ia lisiina atu lea i ē galulue vine ae malaga i nuu mamao. 34 Ina ua oo i le tau o fuata o laau, ona ia aauina atu lea o ana pologa i ē galulue vine, ina ia aumai ai ni fua. 35 Ae peitaʻi, na pupuʻe e ē galulue vine ana pologa, ona latou fasi lea o le tasi, ma fasioti le isi, ae fetogi le isi i maa. 36 Ona ia toe aauina atu lea o isi pologa, e toʻatele atu i pologa muamua, a o le mea foʻi lenā na latou faia iā i latou. 37 Mulimuli ane, ona ia auina atu lea o lona atalii iā i latou, ua faapea ane, ‘E latou te āva i loʻu atalii.’ 38 Ina ua iloa atu e ē galulue vine le atalii, ona latou faapea ifo lea iā i latou lava, ‘O le suli lenei, seʻi tatou ō e fasioti o ia ma ave lona tofi!’ 39 O lea, na latou puʻe ai iā te ia ma lafo i tua o le togāvine ma fasioti iā te ia. 40 O lea la, pe a taunuu mai lē e ana le togāvine, o le ā le mea e na te faia i na tagata galulue vine?” 41 Ua latou fai mai iā te ia: “E na te matuā faaumatia i latou ona o lo latou leaga, ma lisi atu le togāvine i isi tagata galulue vine, e latou te avatu ai iā te ia ni fua pe a oo i le tau e fuata ai mea.”

42 Ua fetalai atu Iesu iā i latou: “Pe e tou te leʻi faitau ea i Tusitusiga Paia, ‘O le maa lea na tuulafoaʻiina e tufuga, ua avea ma maa tulimanu sili. E mai iā Ieova lenei mea, ma e ofoofogia i la tatou vaai’? 43 O le mea lea ou te fai atu ai iā te outou, E aveesea le malo o le Atua mai iā te outou, ae tuuina atu i se nuu e fua mai ai ona fua. 44 E nutililii le tagata e paʻū i luga o lenei maa. Ae o sē e paʻū i ai le maa, e nutipalaina o ia.”

45 Ua faalogo le ʻaufaitaulaga sili ma le ʻau Faresaio i ana talafaatusa, ona latou iloa ai lea ua faatatau atu ana fetalaiga iā i latou. 46 E ui ina latou mananaʻo e puʻe iā te ia, ae ua fefefe i le motu o tagata, auā ua manatu nei tagata, o ia o le perofeta.

^ Mata. 21:9 I le gagana Eleni, o le “Osana.”


Mataio  22 : 1 - 46

22 Ua toe fetalai atu Iesu iā i latou i talafaatusa e faapea: 2 “Ua faatusaina le malo o le lagi i se tupu na ia saunia se ʻaiga o le faaipoipoga mo lona atalii. 3 Ona ia aauina atu lea o ana pologa e valaau iā i latou na valaaulia i le ʻaiga o le faaipoipoga, ae latou te leʻi fia ō mai. 4 Ona ia toe aauina atu lea o isi pologa ma fai atu i ai, ‘Ia fai atu i le ʻauvalaaulia: “Faauta, o lea ua uma ona ou saunia le ʻaiga, ua fafasi aʻu povi ma manu pepeti, ma o lea ua uma ona saunia mea uma. Ō mai loa i le ʻaiga o le faaipoipoga.”’ 5 Ae latou te leʻi ano ane, na alu le tasi e vaai lona fanua a o le isi na alu e vaai lana pisinisi; 6 a o isi, na pupuʻe i ana pologa ma agaleaga iā i latou ma fasiotia.

7 “Ona toʻatamaʻi ai lea o le tupu ma aauina atu lana ʻautau, ua faaumatia ai na tagata fasioti tagata ma susunu lo latou aai. 8 Ona ia fai atu lea i ana pologa, ‘O lea ua uma ona saunia le ʻaiga o le faaipoipoga, ae ua lē tatau ma le ʻauvalaaulia. 9 O lea, ia outou ō atu i ala tetele i fafo o le aai, ma valaaulia so o se tasi tou te tau atu i ai, i le ʻaiga o le faaipoipoga.’ 10 Ona ō atu lea o na pologa i ala tetele ma faapotopoto mai i latou uma na latou tau i ai, o ē e leaga ma ē e lelei, ma na tumu ai le potu o le ʻaiga o le faaipoipoga ona o ē na taooto e aai.

11 “Ina ua taunuu le tupu e asiasi mālō, na ia iloa ai se tamāloa e lē o ofu i le ofu mo le faaipoipoga. 12 O lea, na ia fai atu ai iā te ia, ‘Sole, e faapefea ona e sau i inei ae leai sou ofu mo le faaipoipoga?’ Ae e leʻi tali mai o ia. 13 Ona fai atu lea o le tupu i ana auauna, ‘Ia saisai ona lima ma ona vae, ma lafo i fafo i le mea pogisa. O i inā e tagiauē ai ma lilivau ona nifo.’

14 “Auā e toʻatele le ʻauvalaaulia ae e toʻaitiiti ē ua filifilia.”

15 Ona ō ai lea o le ʻau Faresaio ma taupulepule ina ia maua se mea e maileia ai o ia i ana upu. 16 Ona latou aauina mai lea o o latou soo, ma ē ua ʻau ma Herota, ua latou faapea mai iā te ia: “Le Aʻoaʻo e, matou te iloa o oe o se tagata faamaoni ma ua e aʻoaʻo atu le ala o le Atua e tusa ai ma le upu moni, e te lē faailogaina tagata, e te lē silasila foʻi i foliga i fafo o tagata. 17 O le mea lea, seʻi e faailoa mai iā i matou, Po o le ā sou manatu? Pe e taga i le tulafono ona totogi e tagata uma lafoga iā Kaisara pe leai?” 18 A ua silafia e Iesu o latou mafaufauga leaga, ona ia faapea atu lea: “O outou o tagata faafiaamiotonu, aiseā ua outou tofotofo mai ai iā te aʻu? 19 Ia faaali mai iā te aʻu se tupe o le lafoga.” Ua latou aumai iā te ia se tenari. 20 Ua ia fetalai atu iā i latou: “O ai e ona le ata ma le igoa lea?” 21 Ua latou tali mai: “O Kaisara.” Ona ia fetalai atu lea: “Ia totogi atu mea a Kaisara iā Kaisara, a o mea a le Atua ia avatu i le Atua.” 22 Ua latou faalogo i lenā mea, ona taufaiofo ai lea o i latou ma ō ese atu, ae tuua na o ia.

23 O le aso lava lenā ua ō mai ai le ʻau Satukaio, o ē e faapea mai e leai se toetū ma fesili mai iā te ia: 24 “Le Aʻoaʻo e, ua faapea mai Mose, ‘Afai e oti se tane ae leai sana fanau, e ao ona faaipoipo atu lona uso i lana avā ina ia maua ai se fanau mo lona uso.’ 25 O lenei, e toʻafitu le ʻauso sa iā i matou, ua faaipoipo lē e muamua ma ua oti, ae e leai sana fanau, ae tuua lana avā mo lona uso. 26 O le mea lenā na tupu i le uso lona lua ma le lona tolu, seʻia oo lava i le uso lona fitu. 27 Mulimuli ane ua oti foʻi le fafine. 28 O lea la, i le toetū, o ai o le toʻafitu lea e fai ma ia le avā? Auā na latou faaipoipo uma iā te ia.”

29 Ona tali atu lea o Iesu iā i latou: “E sesē outou, auā tou te lē iloa Tusitusiga Paia po o le mana o le Atua; 30 auā e lē faaipoipo tane, faapena foʻi ma fafine i le toetū, ae e pei i latou o agelu i le lagi. 31 Pe e tou te leʻi faitau ea i le fetalaiga a le Atua iā te outou e faatatau i le toetutū mai o ē ua oti e faapea, 32 ‘O aʻu o le Atua o Aperaamo, o le Atua o Isaako, ma le Atua o Iakopo’? O ia o le Atua, o ē e ola ae lē o ē ua oti.” 33 Ina ua faalogo i lenā mea, ona taufaiofo ai lea o le motu o tagata i lana aʻoaʻo atu.

34 Ua faalogo le ʻau Faresaio ua lē mautali le ʻau Satukaio, ona latou faapotopoto faatasi ai lea. 35 Ua fesili tofotofo mai le tasi o i latou e atamai i le Tulafono e faapea: 36 “Le Aʻoaʻo e, o le ā le poloaʻiga e sili i le Tulafono?” 37 Ua ia fetalai atu: “‘Ia e alofa atu iā Ieova lou Atua ma lou lotoatoa, ma lou ola atoa, ma lou mafaufau atoa.’ 38 O le poloaʻiga silisili ma le muamua lenā. 39 E faapena foʻi le poloaʻiga lona lua, ‘Ia e alofa atu i lou tuaoi e pei o oe lava iā te oe.’ 40 O nei poloaʻiga e lua, ua faavae ai le Tulafono atoa ma le ʻau Perofeta.”

41 A o faapotopoto faatasi le ʻau Faresaio ona fesili atu lea o Iesu iā i latou: 42 “O le ā so outou manatu i le Keriso, o se atalii o ai?” Ua latou fai mai iā te ia: “O le alo o Tavita.” 43 Ua ia fetalai atu iā i latou: “E faapefea la ona taʻua o ia e Tavita o le ‘Alii’ ina ua osofia e le agaga, ma faapea mai, 44 ‘Ua fetalai ane Ieova i loʻu Alii: “Ia e nofo i loʻu itu taumatau seʻia oʻu tuuina ou fili i lalo o ou vae”’? 45 Afai la na taʻua o ia e Tavita o le ‘Alii,’ e faapefea la ona avea o ia ma ona atalii?” 46 E leai se tagata na mafai ona toe tali ane iā te ia, talu mai lava lenā aso, e leai foʻi se tasi ua lototele e toe fesili mai iā te ia.

Mataio  23 : 1 - 39

23 Ona fetalai atu lea o Iesu i le motu o tagata ma ona soo e faapea: 2 “Ua nonofo le ʻautusiupu ma le ʻau Faresaio i le nofoa o Mose. 3 O lea la, o mea uma latou te fai atu ai iā te outou, ia outou faia ma tausi i ai, ae aua tou te faaaʻoaʻo i mea o loo latou faia, auā ua latou fai atu, ae latou te lē faia. 4 Ua latou saisai avega mamafa ma faaee i ua o tagata, ae latou te lē fia sii i na avega i o latou tamatamaʻilima.* 5 Ua latou faia galuega uma ona o le vaaiga a tagata, auā ua latou faatetelē tamaʻi pusa e tuu ai tusitusiga paia ia e fusi i o latou tino, ina ia puipuia ai i latou, ma faalautetele foʻi fele i pito o latou ofu. 6 Ua latou fiafia i nofoaga sili i faigaʻai, ma nofoa pito i luma i sunako, 7 ma faafeiloaʻiga aloaʻia i nofoaga faitele,* ma taʻua i latou e tagata o Aʻoaʻo.* 8 A o outou, aua neʻi taʻua outou o Aʻoaʻo, auā e toʻatasi lo outou aʻoaʻo, auā o le ʻauuso uma outou. 9 Aua foʻi neʻi taʻua se tasi i le lalolagi o lo outou tamā, auā e toʻatasi lo outou Tamā o Lē o i le lagi. 10 Aua foʻi neʻi taʻua outou o ‘taʻitaʻi,’ auā e toʻatasi lo outou Taʻitaʻi o le Keriso lea. 11 A o lē sili iā te outou uma, e ao ona avea ma a outou auauna. 12 O sē na te faaeaina o ia lava, e faamaulaloina lea, ae o sē e faamaulalo iā te ia lava, e faaeaina o ia.

13 “Oi talofa iā te outou le ʻautusiupu ma le ʻau Faresaio faafiaamiotonu! auā ua outou punitia le malo o le lagi i tagata, auā e tou te lē ulu atu lava i ai, ma ua outou taofiofia foʻi o ē e ulu atu i ai. 14 * ——

15 “Oi talofa iā te outou le ʻautusiupu ma le ʻau Faresaio, tagata faafiaamiotonu! auā ua outou faimalaga i le sami ma le laueleele ina ia faaliulotu mai se tagata, ma pe a maua o ia, ona outou faia lea o ia ma tagata e tatau ona alu i Kena,* e sili atu lona faasalaga i lo o outou.

16 “Oi talofa iā te outou taʻitaʻi tauaso o ē faapea mai, ‘E lē afāina pe a tautō se tasi i le malumalu; peitaʻi a tautō se tasi i le auro i le malumalu, e tatau la ona ia faataunuuina.’ 17 O outou o tagata vālea ma tauaso! O lē fea e sili, o le auro po o le malumalu lea ua faapaiaina ai le auro? 18 ‘E lē afāina foʻi pe a tautō se tasi i le fata faitaulaga, ae afai e tautō se tasi i meaalofa o i luga o le fata, e tatau la ona ia faataunuuina.’ 19 O outou o tauaso! O lē fea e sili, o le meaalofa po o le fata faitaulaga lea ua faapaiaina ai le meaalofa? 20 O lē ua tautō i le fata faitaulaga, ua ia tautō i ai ma i mea uma o loo i luga o le fata faitaulaga; 21 ma o lē ua tautō i le malumalu, ua ia tautō i le malumalu, ma i lē o loo afio ai; 22 o lē ua tautō i le lagi ua tautō o ia i le nofoālii o le Atua, ma i lē o loo tiʻetiʻe ai.

23 “Oi talofa iā te outou le ʻautusiupu ma le ʻau Faresaio, tagata faafiaamiotonu! auā ua outou avatu mea e sefuluaʻi o le mili, o le aneto, ma le kumina,* peitaʻi ua outou manatu māmā i mataupu matuā tāua o le Tulafono, e pei o le faia o mea tonu, o le alofa mutimutivale, ma le faamaoni. E ao ona outou tausia mea muamua, ae aua neʻi manatu māmā i mea mulimuli. 24 O outou o taʻitaʻi tauaso, ua outou vai mamā ese le namu ae folo atoa le kamela!

25 “Oi talofa iā te outou le ʻautusiupu ma le ʻau Faresaio, tagata faafiaamiotonu! auā ua outou faamamā i tua o le ipu ma le tanoa, a o totonu ua tumu i mea faoa ma le matapeʻapeʻa. 26 O oe lenā le Faresaio tauaso, ia faamamā muamua totonu o le ipu ma le tanoa, ona faatoʻā mafai lea ona faamamā ma tua.

27 “Oi talofa iā te outou le ʻautusiupu ma le ʻau Faresaio, tagata faafiaamiotonu! auā ua pei outou o tuugamau ua vali papaʻe, ua foliga matagofie mai i fafo a o totonu ua tumu i ponaivi o tagata oti ma mea lē mamā uma. 28 Ua faapena foʻi outou, ua outou faatagā amiotonu i luma o tagata, ae ua tumu o outou loto i le pepelo ma le amioleaga.

29 “Oi talofa iā te outou le ʻautusiupu ma le ʻau Faresaio, tagata faafiaamiotonu! auā ua outou fausia tuugamau o perofeta ma teuteu tuugamau o ē e amiotonu, 30 ma ua outou faapea mai, ‘Ana matou ola i ona pō o o matou augātamā, matou te lē auai i le faamasaaina o toto o le ʻauperofeta.’ 31 O lea ua fai ai outou ma molimau iā te outou lava, o atalii outou o ē na fasiotia le ʻauperofeta. 32 Ia outou faatumuina le fua a o outou augātamā.

33 “O outou gata, o fanau a gata feʻai, e faapefea ona outou sosola ese mai le faasalaga i Kena? 34 O le mea lea ua ou aauina atu ai iā te outou o perofeta, o tagata atamamai, ma faiaʻoga. O nisi o i latou tou te fasiotia ma tutuʻi i luga o laau, ma o nisi o i latou tou te fasi faamoʻamoʻa i o outou sunako, ma sauāina mai lea aai i lea aai, 35 ina ia i o outou luga toto o ē amiotonu lea na faamasaaina i le lalolagi, e amata mai i le toto o le tagata amiotonu o Apelu e oo atu i le toto o Sakaria le atalii o Parakaio, o lē na outou fasiotia i le va o le malumalu ma le fata faitaulaga. 36 O le mea moni, ou te fai atu iā te outou, O mea uma na e oo i lenei tupulaga.

37 “Ierusalema e, Ierusalema e, o lē na fasiotia le ʻauperofeta ma fetogi i maa o ē na aauina atu iā te ia. Ua tele lava loʻu manaʻo e faapotopoto faatasi lau fanau, e pei ona ofaofataʻi e se moa lana toloaʻi i lalo o ona apaʻau! Ae peitaʻi ua outou lē mananaʻo i ai. 38 Faauta! Ua tuulafoaʻiina lo outou fale iā te outou. 39 Auā ou te fai atu iā te outou, tou te lē toe vāai mai iā te aʻu seʻia oo ina outou faapea ane, ‘E manuia o ia o lē ua maliu mai i le suafa o Ieova!’”

^ Mata. 23:4 Atonu na latou lē mananaʻo e faagaoioi se tamatamaʻilima e sii ese ai nei avega.


^ Mata. 23:7 Po o le “maketi.”


^ Mata. 23:7 I le gagana Eleni, o “Rapi” po o se faiaʻoga.


^ Mata. 23:14 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


^ Mata. 23:15 Tagaʻi i le Faaopoopoga e 4.


^ Mata. 23:23 O le “mili,” “aneto” ma le “kumina” o ni laau e faamanogi ai mea.


Mataio  24 : 1 - 51

24 Ua maliu ese atu Iesu mai i le malumalu, ona ō mai lea o ona soo ua faaali iā te ia fale o le malumalu. 2 Ona ia tali atu lea iā i latou: “Pe e tou te lē iloa ea uiga o nei mea uma? E moni ou te fai atu iā te outou, E lē toe tiʻetiʻe le isi maa i luga o le isi maa, ae e soloia i lalo.”

3 A o nofo o ia i le Mauga o Olive, ua ō mai ona soo iā te ia ua na o i latou, ua faapea mai: “Ia e fetalai mai iā i matou, Pe e oo afea ia mea, ma o le ā foʻi le faailoga o lou faatasi mai,* ma le taufaaiʻuiʻuga o le faiga o mea a le lalolagi?”

4 Ona tali atu lea o Iesu iā i latou: “Ia faaeteete neʻi faasesēina outou e se tasi; 5 auā e toʻatele o le a ō mai i loʻu igoa ma faapea ane, ‘O aʻu o le Keriso,’ ma faasesēina ai le toʻatele. 6 O le a tou faalogo i taua ma tala o taua; o lea aua neʻi outou atuatuvale ai. Auā e ao ona taunuu o nei mea uma a o leʻi oo mai le iʻuga.

7 “Auā o le a siitaua atu isi atunuu i isi atunuu, ma isi malo i isi malo, o le a iai foʻi oge ma mafuiʻe i lea mea ma lea mea. 8 O le amataga ia o le tigā o puapuaga.

9 “Ona tuuina atu lea o outou e tagata i puapuaga ma latou fasiotia outou, o le a inosia foʻi outou e nuu uma ona o loʻu igoa. 10 O le a tausuai foʻi tagata e toʻatele, o le a faalata e le tasi i le tasi, o le a feitagaʻi foʻi. 11 O le a tulaʻi mai foʻi le toʻatele o perofeta pepelo ma faasesēina le toʻatele o tagata; 12 ma o le a maalili le alofa o le toʻatele ona ua faatuputeleina le amioleaga. 13 A o lē e tumau seʻia oo i le iʻuga, o le a faaolaina o ia. 14 O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.

15 “Pe a outou vaaia le mea e inosia e faatafuna aʻi, e pei ona faamatalaina e le perofeta o Tanielu, ua tū i le mea paia, (o lē faitau, ia iā te ia le faautaga loloto) 16 o ē o i Iutaia, inā sosola atu ia i mauga. 17 O lē o loo i luga o le fale, ia aua neʻi alu ifo e aveese ni mea mai i lona fale; 18 o lē o loo i le fanua, aua neʻi toe foʻi atu i le fale e ave lona ofu tele. 19 Oi talofa i fafine totō ma ē failele i na aso! 20 Ia faaauau ona outou tatalo ina neʻi outou sosola i le tau mālūlū po o le aso sapati; 21 auā o le a tupu le puapuaga tele, e leai sona tusa talu le amataga o le lalolagi, e oo mai lava i aso nei, ma o le a lē toe tupu foʻi se mea faapea. 22 O le mea moni, a lē faapuupuuina ia aso, e leai se tagata e faaolaina. Ae o le a faapuupuuina ia aso ona o ē ua filifilia.

23 “A fai ane se tasi iā te outou i na aso, ‘Faauta! Ua i inei le Keriso’ po ‘Ua i inā!’ aua tou te talitonu i ai. 24 Auā o le a tulaʻi mai Keriso pepelo ma perofeta pepelo, latou te faia foʻi faailoga tetele ma mea ofoofogia ina ia faasesē ai, e oo lava i ē ua filifilia pe afai e mafai. 25 Faauta! Ua uma ona ou lapataʻi atu iā te outou. 26 Pe a fai ane tagata iā te outou, ‘Faauta! Ua iai o ia i le toafa,’ aua tou te ō atu i ai; ‘Faauta foʻi! Ua iai o ia i le potu i totonu o le fale,’ aua tou te talitonu i ai. 27 Auā e pei ona emo o le uila mai i sasaʻe ma sulugia ai sisifo, o le a faapena foʻi le faatasi mai o le Atalii o le tagata. 28 O le mea e iai tino* oti, o le mea foʻi lenā o le a faapotopoto i ai aeto.

29 “A mavae loa le puapuaga o ia aso, ona pogisa lea o le lā, o le a lē toe susulu le masina, o le a paʻuʻū foʻi fetu mai i le lagi, ma o le a lūlūina ai mea malolosi i le lagi. 30 Ona iloa ai lea i le lagi o le faailoga o le Atalii o le tagata, ona taufaitagituʻi ai lea o ituaiga uma o le lalolagi, o le a latou vaaia foʻi le Atalii o le tagata ua sau i ao o le lagi ma le mana ma le mamalu tele. 31 O le a aauina atu e ia o ana agelu faatasi ma le leotele o le pū, ma o le a latou aoaoina ē ua filifilia mai i matāmatagi e fā, e amata mai i le tasi tuluʻiga o le lagi e oo atu i le isi tuluʻiga.

32 “Ia outou iloa lenei mea mai i le faataʻitaʻiga i le laau o le mati: Pe a faatoʻā tutupu ona lālā fou ma oso mai ai foʻi ma ona lau, ona outou iloa ai lea ua latalata le tau māfanafana. 33 E faapea foʻi outou, pe a outou vaaia nei mea uma, ia outou iloa ua latalata mai o ia, ua i faitotoʻa lava. 34 E moni ou te fai atu iā te outou, e lē mavae atu lenei tupulaga seʻia taunuu nei mea uma. 35 E mavae atu le lagi ma le lalolagi, ae e lē mavae lava aʻu upu.

36 “A o lea aso ma lea itula e lē iloa e se tasi, e oo lava i agelu i le lagi po o le Atalii, ua na o le Tamā lava. 37 E pei lava o aso o Noa, o le a faapena foʻi le faatasi mai o le Atalii o le tagata. 38 Auā e pei o na aso a o leʻi oo i le lolo, na latou aai ma inu, na faaipoipo alii ma tamaʻitaʻi, seʻia oo lava i le aso na ulu atu ai Noa i le vaa; 39 ma latou te leʻi ano i ai seʻia oo mai le lolo ma tafiesea ai i latou uma, o le a faapena foʻi le faatasi mai o le Atalii o le tagata. 40 O le a iai tane e toʻalua i le fanua: e avea le tasi ae tuua le isi; 41 e olo faatasi foʻi fafine e toʻalua i mea e olo ai saito: e avea le tasi ae tuua le isi. 42 O le mea lea, ia faaauau ai ona outou mataala, auā tou te lē iloa po o lē fea aso e sau ai lo outou Alii.

43 “Ae ia outou iloa lenei mea, pe ana iloa e le tagata o le aiga le taimi o le pō e sau ai le gaoi, semanū e faaauau ona ia mataala, ma na te lē tuua lona fale ia elia. 44 O le mea lea, ia outou nofosauni ai, auā o le itula tou te lē manatunatu ai, e sau ai le Atalii o le tagata.

45 “O ai la le pologa faamaoni ma le faautauta, o lē ua tofia e lona matai e vaavaaia lana ʻaufaigaluega, e avatu a latou meaʻai i le taimi tatau? 46 E fiafia lenā pologa pe a taunuu mai lona matai, ma maua mai o loo faapea ona ia fai! 47 E moni ou te fai atu iā te outou, E na te tofia o ia e vaavaaia ana mea uma.

48 “Ae afai e faapea ifo lenā pologa leaga i lona loto, ‘Ua tuai mai loʻu matai,’ 49 ma amata ai ona ia fasi i ona uso a pologa, ma aai ma inu faatasi ma ē onanā, 50 e sau le matai o lenā pologa i le aso na te leʻi faatalitalia ma le itula na te leʻi iloa, 51 ona ia matuā faasala lea iā te ia ma tofia o ia faatasi ma tagata faafiaamiotonu. O i inā e tagiauē ai ma lilivau ona nifo.

^ Mata. 24:3 Tagaʻi i le Faaopoopoga e 9.


^ Mata. 24:28 E tusa ma le gagana Eleni, e faasino atu lenei upu i le tino oti o se tagata po o se tino mate o se manu.


Mataio  25 : 1 - 46

25 “E avea le malo o le lagi e pei o taupou e toʻasefulu, na ave a latou molī ma ō atu e faafeiloaʻi le alii faaipoipo. 2 E vālea le toʻalima, ae e faautauta le isi toʻalima. 3 Na ave e ē vālea a latou molī ae e leʻi aveina ni a latou suāuu, 4 a o ē e faautauta na ave a latou fagu suāuu faatasi ma a latou molī. 5 Ina ua tuai mai le alii faaipoipo, ona tau tulemomoe ai lea o i latou uma ma ua momoe loa. 6 Ina ua oo i le vaeluapō, ona sau ai lea o le alaga, ‘Ua sau le alii faaipoipo! Ia outou ō atu e faafeiloaʻi iā te ia.’ 7 Ona tulaʻi ai lea o na taupou uma ma sauniuni a latou molī. 8 Na fai atu o ē e vālea i ē e faautauta, ‘Ia aumai sina suāuu ma i matou, auā o le a pepē a matou molī.’ 9 Na tali mai o ē e faautauta, ‘Neʻi lē lava mo i matou ma outou. O lea, ia outou ō atu i ē e faatau ma faatau mai ai ni a outou suāuu.’ 10 A o latou ō atu e faatau, ae taunuu mai loa le alii faaipoipo, ona ō atu ai lea o taupou ua uma ona sauni, faatasi ma ia i le ʻaiga o le faaipoipoga; ona tapuni ai lea o le faitotoʻa. 11 Mulimuli ane, ona ō mai ai lea o isi taupou ma faapea mai, ‘Lau susuga e, lau susuga e, seʻi tatala mai le faitotoʻa iā i matou!’ 12 A ua tali atu o ia, ‘Ou te taʻu atu iā te outou le mea moni, ou te lē iloa outou.’

13 “O le mea lea, ia faaauau ai ona outou mataala, auā tou te lē iloa le aso po o le itula.

14 “E pei lava o le tagata na faimalaga i nuu mamao, na ia aami ana pologa ma tuuina atu iā i latou ana mea. 15 Na ia avatu taleni* e lima i le tasi, ae lua i le tasi, ma le tasi i le isi, ua faatatau i le mea e mafaia e le tagata, ona ia malaga lea i nuu mamao. 16 Ona alu loa lea o lē na avatu i ai taleni e lima ma faaaogā i se pisinisi, ma maua mai ai isi taleni e lima. 17 E faapena foʻi lē na avatu i ai taleni e lua, na maua mai ai le isi lua. 18 A o lē na avatu i ai le taleni e tasi, na alu o ia ma eli le palapala ma nanā ai le tupe siliva a lona matai.

19 “Ina ua mavae se taimi umi, ona sau ai lea o le matai o na pologa ina ia toe totogi atu ana tupe na iā i latou. 20 Ona sau lea o lē na avatu i ai taleni e lima ma tuuina mai isi taleni e lima ma faapea mai, ‘Lau susuga e, na e tuuina mai iā te aʻu taleni e lima, ae o lenei ua ou maua ai isi taleni e lima.’ 21 Na faapea atu lona matai iā te ia, ‘Malo lava le pologa lelei ma le faamaoni! Na e faamaoni i mea iti, ou te tofia oe e vaaia mea e tele. Inā olioli ia faatasi ma lou matai.’ 22 Ona sau ai lea o le auauna na avatu i ai taleni e lua, ma faapea mai, ‘Lau susuga e, na e tuuina mai iā te aʻu taleni e lua, a o lenei ua ou maua ai isi taleni e lua.’ 23 Na faapea atu lona matai iā te ia, ‘Malo lava le pologa lelei ma le faamaoni! Na e faamaoni i mea iti. Ou te tofia oe e vaaia mea e tele. Inā olioli ia faatasi ma lou matai.’

24 “Mulimuli ane, ona sau ai lea o lē na avatu i ai le taleni e tasi ma faapea mai, ‘Lau susuga e, na ou iloa o oe o se tagata e tagisā, ua e selesele i mea e te leʻi lūlūina, ma ua e aoaoina mea e te leʻi faataapeapeina. 25 O le mea lea, na ou fefe ai ma ou alu atu ma nanā lau taleni i le palapala. Ia, o lau taleni lea.’ 26 Ona tali atu lea o le matai iā te ia, ‘Le pologa leaga ma le paiē, ua e iloa lava na ou seleseleina mea ou te leʻi lūlūina, ma na ou aoaoina mea ou te leʻi faataapeapeina, a ea? 27 O lea, na tatau ai ona e teuina aʻu tupe siliva i ē e faatau tupe, ma pe a ou taunuu mai e maua ai aʻu tupe ma lona pasene.

28 “‘O le mea lea, ia outou fao le taleni mai iā te ia ma avatu i lē ua iai taleni e sefulu. 29 Auā o lē e iai mea, e tuuina atu iā te ia isi mea ina ia atili ai ona tele o ana mea; a o lē e leai ni ana mea, e aveesea mea ua iā te ia. 30 Ia lafo i fafo i le pogisa lea pologa lē aogā. O i inā e tagiauē ma lilivau ai ona nifo.’

31 “Pe a taunuu le Atalii o le tagata i lona mamalu, ma agelu uma faatasi ma ia, ona tiʻetiʻe ai lea o ia i lona nofoālii mamalu. 32 E faapotopotoina foʻi atunuu uma i ona luma, ona tuueseeseina lea e ia o tagata, e pei ona tuueseeseina e se leoleo mamoe o mamoe ma ʻoti. 33 Ona ia tuuina lea o mamoe i lona itu taumatau, a o ʻoti i lona itu tauagavale.

34 “Ona fai atu lea o le tupu i ē o i lona itu taumatau, ‘Ō mai ia outou o ē ua faamanuiaina e loʻu Tamā, ia fai mo outou tofi le malo ua saunia mo outou talu ona faavaeina le lalolagi.* 35 Auā na ou fia ʻai ona outou aumai ai lea o se mea ou te ʻai ai; na ou fia inu ona outou aumai ai lea o ni vai ou te inu ai. Na avea aʻu o se tagata ese ona outou talileleia lea o aʻu. 36 Na ou lē lavalavā, ona outou faaofuina lea o aʻu. Na ou maʻi ona outou tausia lea o aʻu. Na ou iai i le falepuipui ona outou asiasi mai ai lea iā te aʻu.’ 37 Ona tali mai lea o ē amiotonu iā te ia, ‘Le Alii e, o anafea na matou iloa ai oe o e fia ʻai ma fafaga iā te oe, pe fia inu ma faainu iā te oe? 38 O anafea na matou iloa ai o oe o se tagata ese ma matou talileleia ai oe, pe e lē lavalavā ae na matou faaofuina oe? 39 O anafea na matou iloa ai oe o e maʻi pe iai i le falepuipui ma matou asiasi atu iā te oe?’ 40 Ona tali atu lea o le tupu iā i latou, ‘E moni ou te fai atu iā te outou, Auā na outou faia i se tasi o oʻu uso e sili ona faatauvaa, o aʻu lava lea ua outou faia i ai.’

41 “Ona ia faapea atu lea iā i latou o i lona itu tauagavale, ‘Inā ō ese atu ia outou iā te aʻu, auā ua faamalaiaina outou i le afi e faavavau ua saunia mo le Tiapolo ma ana agelu. 42 Auā na ou fia ʻai ae tou te leʻi aumai se mea ou te ʻai ai, na ou fia inu ae tou te leʻi aumai ni vai ou te inu ai. 43 Na avea aʻu ma tagata ese, ae e tou te leʻi talileleia aʻu, na ou lē lavalavā ae e tou te leʻi faaofu iā te aʻu, na ou maʻi ma iai i le falepuipui ae e tou te leʻi tausia aʻu.’ 44 Ona latou tali mai lea, ‘Le Alii e, o anafea na matou iloa ai oe o fia ʻai, pe e fia inu, po ua avea o se tagata ese, po ua lē lavalavā, po o maʻi po o iai i le falepuipui, ae e matou te leʻi auauna atu iā te oe?’ 45 Ona ia tali atu lea iā i latou, ‘E moni ou te fai atu iā te outou, Auā na outou lē faia i se tasi o ē sili ona faatauvaa o i latou nei, o aʻu lava lea ua outou lē faia i ai.’ 46 Ona ō atu ai lea o i latou nei i le faaumatiaga e faavavau, a o ē e amiotonu e ō atu i le ola e faavavau.”

^ Mata. 25:15 E faasino atu “taleni” i tupe, ma e 20.4 kilokalama le mamafa. Tagaʻi i le Faaopoopoga e 14.


^ Mata. 25:34 O le amataga o tagata.


Mataio  26 : 1 - 75

26 Ua uma ona fetalai atu Iesu i nei upu, ona ia faapea atu lea i ona soo: 2 “Ua outou iloa ua toe lua aso ona oo lea i le paseka, ma e tuuina atu ai le Atalii o le tagata ina ia tutuʻi i luga o le laau.”

3 O le taimi lea ua faapotopoto ai le ʻaufaitaulaga sili, ma toeaina o le nuu i le lotoā o le ositaulaga sili o lē ua igoa iā Kaiafa, 4 ma taupulepule e fai se togafiti ina ia puʻe ai Iesu ma fasiotia. 5 Peitaʻi, ua latou faapea atu: “Aua le faia i le tausamiga ina neʻi vevesi tagata.”

6 A o iai Iesu i Petania i le fale o Simona le lepela, 7 ona sau ai lea o se fafine ma se fagu alapasa ua iai le suāuu manogi taugatā, ma liligi i lona ao a o taoto o ia e taumafa. 8 Ua vāai atu le ʻausoo i lenei mea, ona feita ai lea ma fai ane: “Aiseā ua maʻimau ai? 9 Auā e mafai ona faatau atu lenei mea i ni tupe se tele, ma foaʻi atu i tagata matitiva.” 10 Ua silafia e Iesu lenei mea, ona faapea atu lea iā i latou: “Aiseā e tou te faalavelave ai i le fafine? Auā o se gaoioiga lelei lea ua ia faia mai iā te aʻu. 11 Auā tou te faatasi pea ma tagata matitiva, ae tou te lē faatasi pea ma aʻu. 12 Auā ina ua uu e lenei fafine loʻu tino i le suāuu manogi, ua ia saunia ai loʻu tino mo loʻu tanuga. 13 E moni ou te fai atu iā te outou, Po o fea lava i le lalolagi e talaʻiina ai lenei tala lelei, e taʻua ai foʻi ma le mea na faia e lenei fafine, e faamanatu ai iā te ia.”

14 Ona alu atu lea o le tasi o le toʻasefulu lua, e igoa iā Iuta le Sekara i le ʻaufaitaulaga sili, 15 ma faapea atu: “E fia se mea tou te aumaia iā te aʻu ou te faalataina ai o ia iā te outou?” Ona latou lotomalilie lea e avatu iā te ia le tolu sefulu tupe siliva. 16 Ona amata mai ai lea i lenā lava aso, ona ia saʻili se avanoa lelei e faalataina ai o ia.

17 I le aso muamua o le tausamiga o falaoa e lē faafefeteina, ua ō mai ai soo iā Iesu ma faapea mai: “O fea e te finagalo matou te saunia e te taumafa ai le paseka?” 18 Ua ia faapea atu: “Ia ō atu i le aai i le tasi tagata ma fai atu i ai, Ua fai mai le Aʻoaʻo, ‘Ua lata mai loʻu taimi ua atofaina; ou te faamanatuina ai le paseka ma oʻu soo i lou fale.’” 19 Ona faia lea e le ʻausoo e pei ona faatonuina atu e Iesu iā i latou, ma ua latou saunia mea mo le paseka.

20 Ua oo i le afiafipō, ua taoto o ia e aai faatasi ma ona soo e toʻasefulu lua. 21 A o latou aai, ua fetalai atu o ia: “E moni ou te fai atu iā te outou, E iai se tasi o outou e na te faalataina aʻu.” 22 Ona o le matuā tigā i lenei mea, ua latou taʻitasi ma fesili mai iā te ia: “Le Alii e, o aʻu ea?” 23 Ua ia tali atu: “O lē e loiloi faatasi a ma falaoa i le ipu, o ia lenā e faalataina aʻu. 24 E moni, e pei ona tusia e faatatau iā te ia, e alu lava le Atalii o le tagata, a o lē na te faalataina le Atalii o le tagata, oi talofa iā te ia! Sa sili ai pe ana lē fanau mai o ia.” 25 Ona tali mai lea o Iuta, o lē ua toeitiiti ona ia faalataina lea o ia, e faapea: “Le Aʻoaʻo e, o aʻu ea?” Ua fetalai atu o ia: “O lenā tonu lava ua e tali mai ai.”

26 A o latou aai, ona tago lea o Iesu i le areto, ua faia le faafetai, ona ia vaevae lea ma avatu i ona soo, ma faapea atu: “Ia outou aai. Auā o le faatusa lenei o loʻu tino.” 27 Ua ia tago foʻi i le ipu, ua faia le faafetai, ma avatu iā i latou, ua faapea atu: “Inā inu ia outou uma i ai; 28 auā o le faatusa lenei o loʻu toto o le ‘toto o le feagaiga,’ e faamaligiina mo tagata e toʻatele e faamagalo ai agasala. 29 Ae ou te fai atu iā te outou, Ou te lē toe inu i lenei uaina, seʻia oo i le aso ou te inu faatasi ai ma outou i le uaina fou i le malo o loʻu Tamā.” 30 Mulimuli ane, ina ua uma ona usu o viiga, ona latou ō atu lea i le Mauga o Olive.

31 Ua fetalai atu Iesu iā i latou: “Tou te tuua* aʻu i lenei pō, auā ua tusia, ‘Ou te taia le leoleo mamoe ona taapeape ai lea o le lafu mamoe.’ 32 Peitaʻi, pe a mavae loʻu toetū, ona ou muamua atu lea iā te outou i Kalilaia.” 33 Ae ua tali mai Peteru iā te ia: “E tusa lava pe tuua oe e i latou uma, ae ou te lē tuua lava oe!” 34 Ua fetalai atu Iesu iā te ia: “E moni, ou te fai atu iā te oe, I le pō lava lenei a o leʻi vivini le moa, ae o le a faatolu ona e faafiti iā te aʻu.” 35 Ua fai mai Peteru iā te ia: “E tusa lava po ou te oti faatasi ma oe, ou te lē faafitia lava oe.” Ua fai mai foʻi faapena isi soo uma.

36 Ona latou ō atu lea ma Iesu i le mea ua taʻua o Ketesemane, ma ua ia faapea atu i ona soo: “Ia outou nonofo atu i inei, ae seʻi oʻu alu i o ou te tatalo ai.” 37 Ua ia ave Peteru ma atalii e toʻalua o Sepetaio, ua amata ona tigā lona finagalo, ma ua matuā atuatuvale lava. 38 Ona ia fetalai atu lea iā i latou: “Ua ou matuā tigā lava e oo i le oti. Ia outou nonofo i inei ma ia faaauau ona mataala faatasi ma aʻu.” 39 Ua maliu teisi atu o ia i luma, ua faapaʻū faō ma tatalo atu e faapea: “Loʻu Tamā e, afai e mafai, ia aveese lenei ipu iā te aʻu. Ae aua le faia loʻu loto a o lou finagalo.”

40 Ua sau o ia i ona soo, ua maua i latou o momoe, ona ia fetalai atu lea iā Peteru: “Pe e tou te lē mafai ea ona mataala faatasi ma aʻu i se itula e tasi? 41 Ia faaauau ona mataala ma tatalo e lē aunoa, ina ia aua neʻi outou lolo atu i faaosoosoga. Ua naunau i ai le loto,* a ua vaivai le tino.” 42 Ua toe maliu faalua atu foʻi o ia ma tatalo atu e faapea: “Loʻu Tamā e, afai e lē mafai ona aveese lenei ipu seʻi vaganā ua ou inu ai, ia faia lou finagalo.” 43 Ua toe maliu ane o ia ma maua i latou ua momoe auā ua vaivai. 44 Ua ia tuua i latou, ma toe maliu ese ma o le faatolu ai lea ona tatalo atu i upu lava na. 45 Ona maliu atu lea o ia i le ʻausoo ma faapea atu: “Aiseā ua outou momoe ai ma mālōlō i lenei taimi? Faauta! Ua oo mai le itula e faalataina ai le Atalii o le tagata, ma tuuina atu i tagata agasala. 46 Inā tutū ia i luga ma tatou ō. Faauta! Ua latalata mai lē na te faalataina aʻu.” 47 A o fetalai o ia, faauta! ua sau Iuta, o le tasi o le toʻasefulu lua, faatasi ma le motu o tagata ma a latou pelu ma pouvai mai le ʻaufaitaulaga sili ma toeaina o le nuu.

48 Ua uma ona tuuina e lē na te faalataina o ia le faailoga iā i latou e faapea: “O lē ou te sogi i ai, o ia lenā; ia outou puʻe iā te ia.” 49 Ona savali saʻo mai lea o ia iā Iesu ma faapea mai: “Malo lava iā te oe le Aʻoaʻo e!”* ma sogi lemū mai iā te ia. 50 A ua fetalai atu Iesu iā te ia: “Sole, o le ā le mea ua e sau ai?” Ona latou fetagofi atu lea ma puʻe iā Iesu. 51 Faauta, ua iai se tasi ua faatasi ma Iesu, ua tago o ia i lana pelu ua seʻi, ma tā ai le pologa a le ositaulaga sili, ma tipiesea ai lona taliga. 52 Ona fetalai atu lea o Iesu iā te ia: “Ia toe sulu lau pelu i lona faamoega, auā o i latou uma e tago i le pelu, e faaumatia i le pelu. 53 Pe e te manatu e lē mafai ona ou ʻaiʻoi atu i loʻu Tamā, ia aauina mai loa iā te aʻu i le taimi nei le sili atu ma le sefulu lua o lekeono o agelu? 54 Afai o lea, e faapefea la ona faataunuuina o mea ua tusia i Tusitusiga Paia e tatau ona tutupu?” 55 Ona fetalai atu lea o Iesu i lenā taimi i le motu o tagata: “Po ua outou ō mai ea ma a outou pelu ma pouvai e puʻe iā te aʻu, e pei o se tagata faomea? O aso taʻitasi na ou nofo ai i le malumalu ma aʻoaʻo atu, ae tou te leʻi puʻeina aʻu. 56 Ae ua oo nei mea uma ina ia taunuu ai tusitusiga a le ʻauperofeta.” Ona tuua lea o ia e ona soo uma ma latou sosola.

57 Ona ō atu lea o ē na puʻeina Iesu ma taʻitaʻi atu o ia iā Kaiafa le ositaulaga sili, ma o i inā ua potopoto faatasi ai le ʻautusiupu ma le ʻautoeaina. 58 A ua mulimuli mamao mai Peteru iā te ia, ua oo i le lotoā o le ositaulaga sili ma ua ulu atu i ai, ua nofo o ia faatasi ma auauna o le fale ina ia iloa po o le ā le iʻuga.

59 O le taimi foʻi lea ua saʻilia ai e le ʻaufaitaulaga sili ma alii uma o le Faamasinoga Sili, ni molimau pepelo iā Iesu ina ia mafai ona faasalaina ai o ia i le oti, 60 ae e leʻi maua lava e ui ina toʻatele molimau pepelo na ō mai. Mulimuli ane, ona ō mai ai lea o isi molimau e toʻalua 61 ma faapea mai: “Na fai mai lenei tagata, ‘E mafai ona ou tala i lalo le malumalu o le Atua ma toe fausia i aso e tolu.’” 62 O lea, ua tulaʻi ai le ositaulaga sili ma faapea mai iā te ia: “E te lē tali mai ea? O le ā lenei mea ua molia ai oe e nei tagata?” 63 Ae ua lē tali atu Iesu. Ona faapea mai lea o le ositaulaga sili iā te ia: “Ou te fai atu iā te oe, ia e tautō i le Atua soifua e te tautala i le mea moni, ma taʻu mai iā i matou po o oe o le Keriso, le Alo o le Atua!” 64 Ua fetalai atu Iesu iā te ia: “O lenā tonu lava ua e tali mai ai. Ae ou te fai atu iā te outou, O le a outou vāai i le Atalii o le tagata o loo nofo i le itu taumatau o Lē e Malosi, ma e sau foʻi o ia i ao o le lagi.” 65 Ona saeia lea e le ositaulaga sili o ona ofu tele ma faapea ane: “Ua upuleaga o ia i le Atua! O le ā le aogā o nisi molimau iā i tatou? O lenā ua outou faafofoga i ana upuleaga i le Atua. 66 O le ā so outou finagalo?” Ua latou tali ane: “E tatau ona oti o ia.” 67 Ona latou tuufeanu lea i ona fofoga ma tatuʻi iā te ia. Ua tapō foʻi e isi ona fofoga, 68 ma fai mai: “Le Keriso e, afai o oe o se perofeta, ia taʻu mai iā i matou po o ai na pō atu iā te oe?”

69 O le taimi lea o loo nofo ai Peteru i fafo i le lotoā, ma ua alu atu se auauna teine ma faapea atu: “O oe foʻi lenā, sa oulua faatasi ma Iesu le Kalilaia!” 70 Ae ua ia faafiti i o latou luma ma faapea ane: “Ou te lē iloa le mea o e fai mai ai.” 71 Ua alu atu o ia i le faapaologa o le faitotoʻa, ua mātauina o ia e se isi foʻi teine ma ua ia faapea atu i ē ua iai i inā: “Sa faatasi lenei tagata ma Iesu le Nasareta.” 72 Ua toe faafiti foʻi o ia ma tautō ane: “Ou te lē iloa lenā tagata!” 73 E leʻi leva lava, ae ō ane ē ua tutū mai ma faapea atu iā Peteru: “E moni, o oe o se tasi o i latou, auā e iloa i lau gagana.” 74 Ona ia tautō lea ma fai atu ma le maumauaʻi: “Ou te lē iloa lava lenā tagata!” Ona vivini loa lea o le moa. 75 Ua manatua ai e Peteru le fetalaiga a Iesu: “E te faafiti faatolu iā te aʻu a o leʻi vivini le moa.” Ona alu lea o ia i fafo ma tagi masūsū.

^ Mata. 26:31 I le gagana Eleni, “tou te tausuai ona o aʻu.”


^ Mata. 26:41 Po o le “agaga.” Tagaʻi i le Faaopoopoga e 5.


^ Mata. 26:49 I le gagana Eleni, o “Rapi” po o se faiaʻoga.


Mataio  27 : 1 - 66

27 Ua oo i le taeao, ona taupulepule ai lea o le ʻaufaitaulaga sili ma le ʻautoeaina o le nuu ina ia fasiotia Iesu. 2 Ua latou saisai o ia, ona taʻitaʻiina atu lea ma tuuina atu i le kovana o Pilato.

3 Ua iloa e Iuta o lē na faalataina Iesu ua faasalaina o ia, ona salamō ai lea o ia ma toe faafoʻi atu tupe siliva e tolu sefulu i le ʻaufaitaulaga sili ma le ʻautoeaina, 4 ua faapea atu: “Ua ou agasala ina ua ou faalataina le tagata amiotonu.”* A ua latou faapea mai: “E leai sa matou feʻau i lenā mea! Faitalia oe!” 5 Ona ia lafoaʻi lea o tupe siliva i le malumalu, ua alu ese ma sisi iā te ia lava. 6 Peitaʻi, ua ave e le ʻaufaitaulaga sili tupe siliva ma faapea ane: “E sā ona tuu nei tupe i le mea e teu ai oloa, auā o le tau lea o le toto.” 7 Ua latou talatalanoa faatasi, ona faatau ai lea o le fanua o le fai ipu omea e tatanu ai tagata ese. 8 O le ala lea ua taʻua ai lenā fanua, “O le Fanua o le Toto” e oo mai lava i le asō. 9 Ua taunuu ai le upu a le perofeta o Ieremia e faapea: “Ua latou ave tupe siliva e tolu sefulu, o le tau lea o le tagata ua faatauina, o lē ua tuu i ai e nisi o le fanauga a Isaraelu se tau, 10 ona latou faatau ai lea o le fanua o le fai ipu omea, e tusa ma le mea ua poloaʻi mai ai Ieova iā te aʻu.”

11 Ona tulaʻi lea o Iesu i luma o le kovana; ma ua fesili mai le kovana iā te ia: “Po o oe ea o le tupu o tagata Iutaia?” Ua tali atu Iesu: “O lenā tonu lava ua e fai mai ai.” 12 Peitaʻi, a o tuuaʻia o ia e le ʻaufaitaulaga sili ma le ʻautoeaina, e leʻi tali atu o ia. 13 Ona fai mai lea o Pilato iā te ia: “E te lē o faalogo atu ea i le tele o mea ua latou tuuaʻia ai oe?” 14 E ui i lea, e leʻi tali atu lava o ia i se upu e tasi, ona matuā ofo ai lea o le kovana.

15 A o faia lenei tausamiga,* e masani ona faasaʻoloto e le kovana se pagota, o lē ua mananaʻo i ai le motu o tagata. 16 I le taimi lenā, o loo latou taofia ai se pagota e sili ona leaga, e igoa iā Parapa. 17 O lea, a o latou faapotopoto faatasi, ua faapea atu Pilato: “O ai tou te mananaʻo ou te faasaʻolotoina, o Parapa po o Iesu o lē ua taʻua o le Keriso?” 18 Ua iloa e ia o lo latou matauʻa ua latou tuuina atu ai o ia. 19 O lea, a o nofo o ia i le nofoa faamasino, ona auina mai lea e lana avā o se feʻau iā te ia, e faapea: “Aua neʻi e faia se mea i lenā tagata amiotonu, auā ua ou matuā tigāina lava i le asō i se miti ona o ia.” 20 A ua tauanau e le ʻaufaitaulaga sili ma le ʻautoeaina le motu o tagata ina ia talosaga atu mo Parapa, ae ia fasiotia Iesu. 21 Ua tali atu le kovana iā i latou: “O ai o i laʻua tou te mananaʻo ou te faasaʻolotoina?” Ua latou fai mai: “O Parapa.” 22 Ua fai atu Pilato iā i latou: “O le ā la se mea ou te faia iā Iesu, o lē ua taʻua o le Keriso?” A ua latou faapea mai: “Ia tutuʻi o ia i luga o le laau!” 23 Ua ia faapea atu: “Aiseā, o le ā se mea leaga ua ia faia?” A ua atili ai ona latou alalaga mai: “Ia tutuʻi o ia i luga o le laau!”

24 Ae ina ua iloa e Pilato ua lē aogā ana upu, ma ua atili ai ona latou vāvāō, ona aumaia lea e Pilato o le vai ma fafano ai ona lima i luma o le motu o tagata, ma faapea atu: “E mamā aʻu mai le toto o lenei tagata. Faitalia outou.” 25 O lea, ua tali mai ai tagata uma: “Ia i luga o i matou ma a matou fanau lona toto.” 26 Ona ia faasaʻolotoina lea o Parapa, ae faatonuina e sasa Iesu ma tuu atu o ia ina ia tutuʻi i luga o le laau.

27 Ona ave lea e fitafita a le kovana ia Iesu i le maota o le kovana, ma ua latou faapotopoto faatasi atu iā te ia le ʻaufitafita uma. 28 Ua latou toese lona ofu ae faaofu iā te ia i le ofu mūmū sesega, 29 ua latou fili foʻi le pale tuitui ma tuu i lona ao, ma tuu foʻi le ū* i lona aao taumatau, ua latou tootutuli i ona luma ma tauemu iā te ia, ma faapea mai: “Talofa le Tupu o tagata Iutaia!” 30 Ua latou tuufeanu iā te ia ma fetagofi i le ū ma tā ai lona ao. 31 Ua latou tauemu iā te ia, ona latou tatala ese lea o le ofu ae faaofu i lona ofu tele, ma taʻitaʻi atu ina ia tutuʻi i luga o le laau.

32 A o ō atu i fafo, ua latou maua ai le tagata Kurene e igoa iā Simona. Ua latou faatonu* lenei tagata ina ia amo le laau e faapuapuagatia* ai Iesu. 33 Ua taunuu i latou i le nofoaga e igoa o Kolokota,  o lona uiga o le fanua ua taʻua o le Ulupoo, 34 ona latou avatu lea iā te ia o le uaina ua fefiloi ma laau oona ina ia inu ai, ae ina ua tofo i ai, na te leʻi inuina. 35 Ua latou tutuʻi o ia i luga o le laau, ona tufatufa lea o ona ofu tele e fai ai le vili, 36 ma a o latou nonofo, ua latou leoleo iā te ia. 37 Ua latou tuu i luga aʻe o lona ao se faailoilo ua tusia ai le mea ua tuuaʻia ai o ia, e faapea: “O Iesu lenei, o le Tupu o tagata Iutaia.”

38 Ua tutuʻi foʻi faatasi ma ia o tagata faomea e toʻalua, o le tasi i lona itu taumatau ma le isi i lona itu tauagavale. 39 Ua faatauemu iā te ia tagata ua ui ane ma lūlū o latou ulu 40 ma faapea mai: “O oe na o lē sa faapea mai e mafai ona e tala i lalo le malumalu ma toe faia i aso e tolu, ia e faaola iā te oe! Afai o oe o le alo o le Atua, inā alu ifo ia i lalo mai i le laau e faapuapuagatia ai!” 41 Ua faapena foʻi ona tauemu le ʻaufaitaulaga sili, o le ʻautusiupu, ma le ʻautoeaina iā te ia ma faapea mai: 42 “Sa ia faaolaina isi; ae ua lē mafai ona ia faaola iā te ia lava! O ia o le Tupu o Isaraelu, seʻi tuu pe alu ifo nei o ia i lalo mai i le laau ona tatou talitonu ai lea iā te ia. 43 Na faatuatua o ia i le Atua; seʻi tuu atu la i le Atua e na te laveaʻiina o ia pe a finagalo malie iā te ia, auā ua ia faapea mai, ‘O aʻu o le Atalii o le Atua.’” 44 Ua faapena foʻi ona fai upuleaga iā te ia o ē e faomea ua faatautau faatasi ma ia.

45 Ua amata ona pogisa le nuu atoa i le itula e ono* seʻia oo i le itula e iva.* 46 Pe e tusa o le itula e iva, ona alaga leotele ai lea o Iesu e faapea: “Eli, Eli, lama sapatani?” o lona uiga, “Loʻu Atua e, loʻu Atua e, aiseā ua e tuulafoaʻiina ai aʻu?” 47 A o faalogo mai isi tagata o loo tutū latalata ane, ona latou faapea lea: “O loo valaau atu lenei tagata iā Elia.” 48 Ona tamoʻe loa lea o le tasi o i latou, ma aumai le omomi ma fufui i le uaina oona, ma tuu i le pito o le ū, ua alu atu ma avatu e inu ai o ia. 49 A ua faapea atu isi o i latou: “Tuu ai pea o ia! Seʻi tatou vāai pe e sau Elia e faaola o ia.” [[Ua tago atu se tasi tagata i le tao ma tutuʻi ai lona itu, ona tafe mai ai lea o le toto ma le vai.]] 50 Ua toe alaga Iesu, ona tuuina atu ai lea e ia o lona agaga.

51 Faauta! Ua saeluaina mai luga e oo i lalo o le ʻie puipui o le malumalu, ma ua lūlūina le eleele, ma māvaevae papa. 52 Ua mātalatala tuugamau, ma ua lafoaʻi mai i fafo le tele o tino o tagata paia ua maliliu,* 53 ma ua iloa atu e le toʻatele o tagata (o ē ua ō mai mai i fanua tanu, ua ulu atu i latou i le aai paia ina ua mavae lona toetū mai). 54 A o le taʻitaʻiʻau ma i latou na leoleoina Iesu, ina ua latou vaaia le mafuiʻe ma mea ua tutupu, ona matuā fefefe ai lea o i latou ma faapea ane: “E moni, o le Alo lava lenei o le Atua.”

55 Ua vaavaai mamao mai foʻi le toʻatele o fafine o ē na ō mai faatasi ma Iesu mai Kalilaia e auauna iā te ia; 56 ua latou faatasi ma Maria le Makatala, Maria le tinā o Iakopo ma Iose, ma le tinā o atalii o Sepetaio.

57 Ua oo i le afiafi, ona sau lea o se tagata mauʻoa mai Arimataia e igoa iā Iosefa, o se tasi o soo o Iesu. 58 Ua alu atu lenei tagata iā Pilato ma talosaga atu mo le tino o Iesu. Ona faatonuina lea e Pilato ina ia tuuina atu iā te ia. 59 Ona ave lea e Iosefa o le tino, ma tāʻai i le ʻie lino mamā ma lelei, 60 ma tuu ai i lona tuugamau fou sa ia vaneina i le papa. Ona ia tuu lea o le maa telē i le gutu o le tuugamau ma alu ese. 61 Ae ua nonofo ai pea Maria le Makatala ma le isi Maria i luma o le tuugamau.

62 I le aso na sosoo ai, ina ua uma le aso o le Sauniuniga, ona faapotopoto ai lea o le ʻaufaitaulaga sili ma le ʻau Faresaio i luma o Pilato 63 ma faapea atu: “Lau susuga e, ua matou manatua na fai mai lenā tagata pepelo a o ola o ia, ‘E toe faatūina mai aʻu pe a mavae aso e tolu.’ 64 O le mea lea, ia poloaʻi atu ina ia leoleoina le tuugamau seʻia oo i le aso lona tolu, ina neʻi ō atu ona soo ma gaoia lona tino ma faapea atu i tagata, ‘Ua toe faatūina o ia mai le oti!’ ona sili ai lea ona leaga o lenei pepelo nai lo le pepelo muamua.” 65 Ua faapea atu Pilato iā i latou: “A lenā e iai la outou leoleo. Ia ō ma fai i ai ina ia leoleoina lelei.” 66 Ona latou ō atu lea ma faamau lelei le tuugamau, ua faamauina i le maa ma tuu ai leoleo.

^ Mata. 27:4 I le gagana Eleni, “o le toto amiotonu.”


^ Mata. 27:15 O tausamiga o le Paseka.


^ Mata. 27:29 O se laau umī e loʻugofie i le matagi.


^ Mata. 27:32 I le gagana Eleni, “e faatonuina e fai se galuega.”


^ Mata. 27:32 Tagaʻi i le Faaopoopoga e 10.


^ Mata. 27:45 “Itula e ono” pe tusa o le tā o le 12 i le aoauli.


^ Mata. 27:45 “Itula e iva” pe tusa o le tā o le 3 i le afiafi e amata mai i le oso aʻe o le lā.


^ Mata. 27:52 I le gagana Eleni, “ua momoe (i le oti).”


Mataio  28 : 1 - 20

28 Ua mavae le sapati, ma ua tafa mai ata o le uluaʻi aso o le vaiaso, ua ō atu ai Maria le Makatala ma le isi Maria e matamata i le tuugamau.

2 Vaai! na lūlū se mafuiʻe tele; auā na sau le agelu a Ieova mai i le lagi, ma fuliese le maa, ma nofo ai i luga. 3 O ona foliga ua pei o le uila, ma ona ofu ua papaʻe e pei o le kiona. 4 Ioe, ua tetemū ai leoleo ona o le fefefe iā te ia, ma ua pei ai o ni tagata ua feoti.

5 A ua fai atu le agelu i na fafine: “Aua lua te fefefe, auā ua ou iloa o loo oulua saʻilia Iesu o lē na tutuʻi i luga o le laau. 6 E lē o i inei o ia auā ua toe faatūina e pei ona ia fetalai ai. Ō mai e vāai i le mea na tuu ai o ia. 7 Inā vave ō ia ma taʻu atu i ona soo e faapea, ua toe faatūina o ia mai i le oti, faauta foʻi! ua muamua atu o ia iā te outou i Kalilaia; o i inā tou te iloa ai o ia. Faauta! ua ou fai atu iā te oulua.”

8 Ona la ō ese faatopetope lea mai i le tuugamau ma le matataʻu ma le olioli tele, ua la taufetuli e taʻu atu i ona soo. 9 Faauta! ua feiloaʻi Iesu ma i laʻua ma faapea atu: “Si oʻu alofa!” Ua la faalatalata atu ma fetagofi atu i ona vae ma ifo atu iā te ia. 10 Ona fetalai atu lea o Iesu iā i laʻua: “Aua lua te fefefe! Ia oulua ō ma taʻu atu i oʻu uso, ina ia latou ō atu i Kalilaia; ma o i inā e latou te vāai mai ai iā te aʻu.”

11 A o la ō atu i le ala, faauta! ua ō atu nisi o leoleo i le aai ma taʻu atu i le ʻaufaitaulaga sili mea uma ua tutupu. 12 Ua latou faapotopoto ma le ʻautoeaina ma fai la latou fono, ona latou tuuina atu lea o tupe siliva e tele i fitafita 13 ma faapea atu: “Ia outou fai atu, ‘Na ō mai ona soo i le pō ma gaoia lona tino a o matou momoe.’ 14 Ae afai e faalogo i ai le kovana, ona matou faaōleōle lea o ia, ma tou te lē afāina ai.” 15 Ona latou ave lea o tupe siliva ma faia e pei ona faatonuina ai i latou, ma ua salalau atu foʻi lenei tala i tagata Iutaia e oo mai i le asō.

16 Peitaʻi, ua ō atu soo e toʻasefulu tasi i Kalilaia i le mauga e pei ona faatonuina ai i latou e Iesu, 17 ua latou vāai iā te ia, ona latou ifo atu lea iā te ia, peitaʻi ua masalosalo nisi. 18 Ua faalatalata atu Iesu ma fetalai atu iā i latou: “Ua tuuina mai iā te aʻu le pule uma i le lagi ma le lalolagi. 19 O le mea lea, ia outou ō atu e fai tagata o nuu uma lava ma soo, ma papatiso atu iā i latou i le suafa o le Tamā, ma le Atalii, ma le agaga paia, 20 ia aʻoaʻoina i latou ia tausi i mea uma ua ou poloaʻi atu ai iā te outou. Faauta! ou te faatasi ma outou i aso uma lava seʻia oo i le taufaaiʻuiʻuga o le faiga o mea a le lalolagi.”

Mareko


1 O le amataga lenei o le tala lelei iā Iesu Keriso: 2 E pei ona tusia e le perofeta o Isaia: “(Faauta! ou te auina atu laʻu avefeʻau i ou luma, o lē na te saunia lou ala.) 3 Faalogo! O loo alaga se tasi i le toafa, ‘Ia outou sauniuni le ala o Ieova, ma ia faasaʻosaʻo ala i ona luma,’” 4 ua alu atu foʻi Ioane le papatiso i le toafa, ma talaʻi atu ai le papatisoga, o le faailoga lea o le salamō mo le faamagaloina o agasala. 5 Ona ō atu lea o tagata uma mai Iutaia ma Ierusalema iā te ia, ua ia papatisoina i latou i le Vaitafe o Ioritana, ua latou faailoa atu a latou agasala. 6 Ua ofu Ioane i le fulufulu kamela ma le fusipaʻu i lona sulugātiti, o ana meaʻai foʻi o sē akerise ma le meli vao. 7 Ua talaʻi atu o ia e faapea: “O loo mulimuli mai se tasi, e sili atu lona malosi i lo o aʻu; e lē aogā aʻu ona punou ifo e tatala i nonoa o ona seevae. 8 Na ou papatisoina outou i le vai, ae o ia na te papatisoina outou i le agaga paia.”

9 A o faagasolo ia aso, ua alu atu foʻi Iesu mai Nasareta i Kalilaia ma papatisoina ai e Ioane i le vaitafe o Ioritana. 10 Ina ua maliu aʻe loa o ia mai i le vai, ona ia silafia ai lea o le lagi ua avanoa, ma ua alu ifo i ona luga le agaga e pei o se lupe; 11 ona oo mai lea o le siʻufofoga mai i le lagi ua faapea mai: “O loʻu Atalii pele oe, ua malie loʻu loto iā te oe.”

12 Ona taʻitaʻi atu loa lea e le agaga paia o ia i le toafa. 13 Ua nofo ai pea o ia i le toafa mo aso e fā sefulu, ma ua faaosoosoina ai o ia e Satani. E iai foʻi manufeʻai i inā, ae ua auauna atu agelu iā te ia.

14 Ina ua lafo Ioane i le falepuipui, ona maliu atu lea o Iesu i Kalilaia e talaʻi atu le tala lelei e uiga i le Atua 15 ma faapea atu: “Ua taunuu le taimi ua atofaina, ma ua latalata mai le malo o le Atua. O lea, ia outou salamō ai, ma ia faatuatua i le tala lelei.”

16 A o savali i tafatafa ane o le sami* o Kalilaia, ua ia silafia ai Simona ma Aneterea lona uso, o loo lafo o la upega i le sami, auā o tagata faifaiva i laʻua. 17 Ona fetalai atu lea o Iesu iā i laʻua: “Inā mulimuli mai ia iā te aʻu, ou te faia oulua ma faifaiva i tagata.” 18 Ona la tuua loa lea o o la upega, ae mulimuli atu iā te ia. 19 Ua maliu teisi atu o ia, ma iloa ai Iakopo le atalii o Sepetaio ma lona uso o Ioane, o i luga o le vaa o loo fono masaesae o o latou upega; 20 ma ua ia valaau atu loa iā i laʻua. Ona la tuua loa lea o lo laʻua tamā o Sepetaio i le vaa ma le ʻaufaigaluega, ae mulimuli atu iā te ia. 21 Ona latou ō atu lea i Kapanaumi.

Ua oo i le sapati ona ulufale atu lea o ia i le sunako ma amata ai ona aʻoaʻo atu. 22 Ua matuā ofo i latou i lana aʻoaʻo atu, auā ua ia aʻoaʻoina i latou e pei o sē ua iai le pule ae e lē pei o le ʻautusiupu. 23 Ua iai foʻi i le taimi lenā i lo latou sunako, se tagata ua pulea e se agaga leaga ma ua alaga atu 24 e faapea: “Iesu e, le Nasareta! Aiseā ua e faalavelave mai ai iā i matou? Po ua e sau ea e faaumatia i matou? Ua ou iloa o oe o Lē e Paia e te sau mai i le Atua.” 25 Ona vavao atu lea o Iesu iā te ia e faapea: “Ia e filemu, ma ia e alu i fafo mai iā te ia!” 26 Ua maʻilili le tagata ona o le agaga leaga, ua ee leotele foʻi, ona alu ese ai lea o ia i fafo mai iā te ia. 27 Ona maofa ai lea o tagata uma, ua latou fesili ai le tasi i le isi, ua faapea ane: “O le ā ea lenei mea? O se aʻoaʻoga fou! Ua iā te ia le pule e faatonu ai e oo lava i agaga leaga, ma ua latou usiusitaʻi iā te ia.” 28 Ua vave ona salalau atu le tala e uiga iā te ia i vaipanoa uma o Kalilaia.

29 Ona latou ulufafo loa lea mai i le sunako, ma latou ō atu i le fale o Simona ma Aneterea, faatasi ma Iakopo ma Ioane. 30 A ua taoto le tinā o le avā a Simona ona ua fiva o ia, ma ua latou faailoa atu loa o ia iā Iesu. 31 Ua ia sōsō atu ma faanofo o ia i luga, ua ia tago atu i lona lima, ona teʻa ai lea o lona fiva, ma amata loa ona ia auauna atu iā i latou.

32 Ua oo i le afiafi, ina ua goto le lā, ona aumai ai lea e tagata o i latou uma o ē mamaʻi, ma ē ua uluitinoina e temoni; 33 ua potopoto ane foʻi tagata uma o le aai i le faitotoʻa. 34 Ona ia faamālōlōina ai lea o le toʻatele o i latou ua apoia i maʻi eseese, ua ia tutuli foʻi le tele o temoni, ma vavao atu iā i latou e aua le tautatala, auā ua latou iloa o ia o Keriso.

35 Ua aulia le taeaopō a o pogisa pea, ona tulaʻi lea o ia, ua alu i fafo, ma maliu atu i se nofoaga e tuufua, ma tatalo ai. 36 Ae peitaʻi, ua saʻili o ia e Simona ma i latou ua faatasi ma ia 37 ma ua latou maua o ia, ona faapea mai lea: “O loo saʻili tagata uma iā te oe.” 38 A ua fetalai atu o ia iā i latou: “Seʻi tatou ō atu ia i se isi nofoaga, i aai o loo latalata mai, ina ia ou talaʻi atu ai, auā o le mea lea na ou sau ai.” 39 Ona maliu atu lea o ia i Kalilaia uma ma talaʻi atu ai i o latou sunako, ma tutuli i temoni.

40 Ona sau ai lea iā te ia o le tagata lepela, ua tootuli ma ʻaiʻoi mai e faapea: “A e finagalo i ai, e mafai lava ona e faamamā iā te aʻu.” 41 Ona mutimutivale lea o lona alofa, ua faaloaloa atu lona aao ma paʻi atu iā te ia, ua fetalai atu: “Ou te loto i ai. Inā mamā ia oe.” 42 Ona teʻa ai loa lea o lona lepela, ma ua mamā o ia. 43 Ua ia matuā faatonu atu foʻi iā te ia, ma tuu atu loa e alu, 44 ma faapea atu: “Ia aua neʻi e taʻu atu i se tasi. Ae ia e alu ma faailoa atu oe i le ositaulaga, ma avatu le taulaga mo lou faamamāina e pei ona faatonuina e Mose, e fai ma molimau iā i latou.” 45 Peitaʻi, ua alu lenei tagata ma taʻutaʻu atu ma faasalalau atu tala o le mea na tupu. O lea, ua lē mafai ai ona toe faaali atu Iesu i se aai, ae ua nofo o ia i nofoaga tuufua i tua o le aai, ma ua faaauau pea ona ō atu tagata iā te ia mai itu uma.

^ Mare. 1:16 O lenei sami, o se vaituloto telē. O nisi taimi e taʻua o le vai o Kalilaia.

2 Ina ua mavae ni nai aso, ona toe maliu atu lea o ia i Kapanaumi ma ua logo atu le tala ua iai o ia i le fale. 2 Ona lolofi mai lea o le toʻatele o tagata, ma ua lē ofi ai le potu, ua leai se avanoa e oo lava i le faitotoʻa, ona ia aʻoaʻo atu lea o le upu. 3 Ona sii mai ai lea e tagata e toʻafā iā te ia, o se tamāloa ua pē le tino. 4 Ae ona o le tumutumu o tagata, ua lē mafai ai ona latou oo mai iā Iesu. Ua latou aveese le taualuga o le mea ua iai o ia, ona faapu lea o le faʻalo, ma tuutuu ifo ai i lalo le moega o loo taoto ai le tamāloa e pē le tino. 5 Ua silafia e Iesu lo latou faatuatua, ona ia fetalai atu lea i le tagata maʻi: “Loʻu atalii e, ua faamagaloina au agasala.” 6 O loo nonofo ai foʻi i inā nisi o le ʻautusiupu, ma ua manatunatu ifo i o latou loto: 7 “Aiseā ua tautala ai faapea lenei tagata? Ua fai upuleaga o ia. O ai ea e mafai ona faamagaloina agasala, ua na o le toʻatasi, o le Atua lea?” 8 Ae ua silafia e Iesu i lona lava finagalo o latou manatunatuga ma ua fetalai atu: “Aiseā ua outou manatunatu ai i nei mea i o outou loto? 9 Auā o lē fea e sili ona faigofie, o le fai atu i le tagata maʻi, ‘Ua faamagaloina au agasala,’ po o le fai atu, ‘Ia tū i luga ma ave lou moega ma savali’? 10 Ae peitaʻi, ina ia outou iloa ua i le Atalii o le tagata le pule i le lalolagi e faamagalo ai agasala,” ona ia fetalai atu lea i le tagata maʻi: 11 “Ou te fai atu iā te oe, Inā tū ia i luga ma ave lou moega, ma e alu i lou aiga.” 12 Ona tū lea o ia i luga, ua ave i lona moega ma savali ane loa i luma o i latou uma. O lea, ua taufaiofo ai i latou uma ma faamamaluina ai le Atua e faapea: “Tatou te leʻi vaaia lava se mea faapenei.”

13 Ua toe maliu atu o ia e lata ane i le sami; ma ua lolofi atu pea le toʻatele o tagata, ma ua ia aʻoaʻo atu iā i latou. 14 A o maliu ane o ia, ua ia silafia ai Levi le atalii o Alefaio o loo nofo i le ofisa aolafoga, ua ia fetalai atu iā te ia: “Ia e mulimuli mai iā te aʻu.” Ona tū lea o ia i luga ma mulimuli atu iā te ia. 15 Mulimuli ane, a o taoto o ia e taumafa i le fale, e toʻatele le ʻauaolafoga ma tagata agasala ua taooto faatasi ma Iesu ma ona soo, ma e toʻatele i latou ua amata foʻi ona mulimuli atu iā te ia. 16 Ae ina ua vāai atu le ʻautusiupu a le ʻau Faresaio ua aai faatasi Iesu ma tagata agasala ma le ʻauaolafoga, ona latou faapea atu lea i ona soo: “Pe e aai faatasi ea o ia ma le ʻauaolafoga ma ē agasala?” 17 Ua faafofoga i ai Iesu i lenei mea, ona ia fetalai atu lea: “E lē manaʻomia e tagata malolosi se fomaʻi, ae na o ē e mamaʻi. Auā ua ou sau e valaau i ē agasala ae lē o ē e amiotonu.”

18 E masani ona anapopogi soo o Ioane ma le ʻau Faresaio. Ona latou ō mai lea ma fesili mai iā te ia: “Aiseā e anapopogi ai soo o Ioane ma soo o le ʻau Faresaio, ae lē anapopogi ou soo?” 19 Ona fetalai atu lea o Iesu iā i latou: “E lē anapopogi uō a le alii faaipoipo a o faatasi ai o ia ma i latou, a ea? E lē mafai ona anapopogi i latou a o faatasi ai ma le alii faaipoipo. 20 Ae e oo mai aso e aveesea ai le alii faaipoipo mai iā i latou, ona latou anapopogi ai lea i lenā aso. 21 E leai se tasi e na te fonoina se ofu tele tuai i se fasiʻie fou. Auā a faia faapea, o le a atili ai ona telē le masae o le ofu tele tuai pe a mimigi le fasiʻie fou. 22 E lē utuina foʻi e se tagata le uaina fou i fagupaʻu tuai, auā a faia faapea, ona pāpā ai lea o fagupaʻu ma masaa ai le uaina, ma lē toe aogā ai le fagupaʻu. Ae e masani ona utu e tagata le uaina fou i fagupaʻu fou.”

23 Ua agaʻi atu o ia i le togāsaito i le sapati, ae ua savavali atu ona soo ma tau mai fuifui saito. 24 Ua fai mai le ʻau Faresaio iā te ia: “Faauta! Aiseā ua latou faia ai le mea e sā i le sapati?” 25 Ua ia fetalai atu iā i latou: “Tou te leʻi faitau ea i le mea na faia e Tavita ma tagata na iā te ia, ina ua fia aai, ae e leai ni a latou meaʻai? 26 I le tala iā Aviata le faitaulaga sili, pe na lē ulu atu ea Tavita i le fale o le Atua, ma ʻai i falaoa e laulauina i luma o le Atua, o se mea e faasā ona ʻai ai se tagata vaganā ai ositaulaga, ma na ia avatu foʻi i ē na faatasi ma ia?” 27 O lea, ua ia fetalai atu ai: “Ua faia le sapati mo le tagata, ae e leʻi faia le tagata mo le sapati. 28 O lea la, o le Atalii o le tagata, o le Alii foʻi ia o le sapati.”

Mareko  3 : 1 - 35

3 Ua toe ulufale atu o ia i se tasi o sunako, ma ua iai i inā se tagata ua pē lona lima. 2 O lea, ua tulimataʻi ai o ia e le ʻau Faresaio pe na te faamālōlōina lea tagata i le sapati, ina ia latou molia ai o ia. 3 Ua fetalai atu o ia i le tagata ua pē lona lima: “Tū ia i luga ma sau i le ogatotonu.” 4 Ona ia fetalai atu lea iā i latou: “Pe e faataga ea ona fai se mea lelei po o se mea leaga i le sapati, pe e faaola se tagata pe e fasiotia?” A ua lē tali mai i latou. 5 Ua silasila solo o ia ma le toʻasā iā i latou ona ua tigā tele lona finagalo i lo latou lotomaaa, ona ia fetalai atu lea i le tagata: “Ia faaloaloa lou lima.” Ona faaloaloa mai lea, ma ua toe lelei ai lona lima. 6 Ona ō loa lea o le ʻau Faresaio, ua taupulepule ma ē e ʻau ma Herota, ina ia maua se mea e fasioti ai Iesu.

7 A ua tuumuli Iesu ma ona soo agaʻi i le sami; ma ua mulimuli atu iā te ia tagata e toʻatele mai i Kalilaia ma Iutaia. 8 E oo lava i le toʻatele o tagata mai i Ierusalema, ma Itumaia, o ē e i le isi itu o Ioritana, ma itu uma o Turo ma Saitonu, ua latou ō mai ai iā te ia ona ua faalogo i le tele o mea ua ia faia. 9 Ua ia faatonu atu foʻi i ona soo ina ia iai pea se tamaʻi vaa e na te faaaogāina ina neʻi lolofi mai le motu o tagata iā te ia. 10 Talu ai ua ia faamālōlōina le toʻatele o tagata, ua lolofi mai ai i latou uma ua mamaʻi tigāina ina ia papaʻi mai iā te ia. 11 E oo lava i agaga leaga, o so o se mea lava e iloa ai o ia, latou te faapaʻuʻū faō ai i ona luma ma alalaga mai: “O oe lava o le Alo o le Atua.” 12 Ae ua ia matuā vavao soo atu iā i latou e aua le faailoaina atu o ia.

13 Ua maliu aʻe o ia i le mauga, ma valaau atu iā i latou ua ia finagalo i ai, ona latou ō atu ai lea iā te ia. 14 Ua ia filifilia foʻi tane e toʻasefulu lua, o ē ua ia taʻua o “aposetolo” ina ia latou faatasi pea ma ia, ma aauina atu i latou e talaʻi 15 ma tuuina atu iā i latou le pule e tutuli ai temoni.

16 O tane e toʻasefulu lua ua ia filifilia, o Simona o lē ua ia faaigoa foʻi iā Peteru, 17 o Iakopo le atalii o Sepetaio ma Ioane le uso o Iakopo, (o ē ua ia faaigoa foʻi iā Poaneki, o lona uiga o Atalii o le Faititili) 18 o Aneterea ma Filipo, o Patolomaio ma Mataio, o Toma ma Iakopo le atalii o Alefaio, o Tataio ma Simona le Kanana* 19 ma Iuta le Sekara, o lē na faalataina o ia mulimuli ane.

Ona alu atu lea o ia i le fale. 20 Ona toe potopoto mai foʻi lea o le toʻatele o tagata, ua lē mafai ai ona latou aai. 21 Ua faalogo lona aiga i le mea ua tupu, ona ō mai lea e mananaʻo e puʻe iā te ia, auā ua latou faapea ane: “Ua faalētonu lona mafaufau.” 22 Ua faapea ane foʻi tusiupu ua ō mai mai Ierusalema: “Ua iā te ia Pelesepulo le pule o temoni, lea ua mafai ai ona ia tutuli temoni.” 23 Ua ia valaau atu iā i latou ia ō mai iā te ia, ona ia fetalai atu lea i talafaatusa e faapea: “E faapefea ona tuliese e Satani Satani? 24 Auā afai e fevaevaeaʻi se malo, e lē mafai ona tumau o lenā malo. 25 Afai e fevaevaeaʻi se aiga, e lē mafai ona tumau o lenā aiga. 26 Afai foʻi e tetee Satani iā te ia lava ma fevaevaeaʻi ai, e lē mafai ona tumau o ia, ae oo i lona iʻuga. 27 O le mea moni, e leai se tasi e alu atu i le fale o se tagata malosi e mafai ona ia faoa ana meatotino, seʻi vaganā ua fusifusia muamua lea tagata malosi, ona faatoʻā mafai lea ona ia faoa ana mea mai lona fale. 28 E moni ou te fai atu iā te outou, e faamagaloina lava agasala uma a le fanau a tagata, atoa ma upuleaga ua latou upuleaga ai. 29 Peitaʻi, o se tasi e fai upuleaga i le agaga paia, e lē faamagaloina lava o ia e faavavau, ae e nofosala o ia e faavavau i lenā agasala.” 30 Ua ia faapea atu, auā na latou fai mai: “Ua iā te ia le agaga leaga.”

31 Ua ō mai lona tinā ma ona uso ma ua tutū mai i fafo, ona latou feʻau atu lea iā te ia e sau. 32 Peitaʻi, o loo siʻosiʻomia o ia e le motu o tagata. O lea, ua latou faapea ane ai iā te ia: “Faauta! O lou tinā ma ou uso la e i fafo, o loo saʻili iā te oe.” 33 A ua tali atu o ia: “O ai ea loʻu tinā, ma o ai foʻi oʻu uso?” 34 Ua vaavaai solo o ia iā i latou o loo siʻosiʻomia o ia ma faapea atu: “Vaai, o loʻu tinā ma oʻu uso ia! 35 O lē e faia le finagalo o le Atua, o ia lenā o loʻu uso, o loʻu tuafafine, ma o loʻu tinā.”

^ Mare. 3:18 Po o “Simona le tagata maelega.”

4 Ua toe amata ona ia aʻoaʻo atu i tafatafa ane o le sami. Ua potopoto mai foʻi le motu o tagata e toʻatele lava iā te ia. Ona maliu atu lea o ia i le vaa i luga o le sami ma nofo ai i lalo, a ua iai tagata uma i le matafaga. 2 Ua amata ona ia aʻoaʻo atu i latou i le tele o mea e ala i talafaatusa ma faapea atu: 3 “Ia faafofoga mai. Faauta! O le tagata lūlū fatu, na alu atu e lūlū fatu. 4 A o ia lūlū, na paʻuʻū ai nisi fatu i tafatafa o le auala, ona ō mai ai lea o manufelelei ma ʻai. 5 Ae na paʻuʻū nisi fatu i le mea papa e itiiti le eleele, ona vave tutupu ai lea auā e lē lava le eleele. 6 Ina ua oso aʻe le lā, ua velasia ma mamate ai ona e leʻi mauaa. 7 Ae na paʻuʻū foʻi isi fatu i le vao tuitui, ma ina ua tutupu aʻe le vao tuitui, ona fetinaʻiina ai lea ma lē fua mai ai. 8 Ae na paʻuʻū isi i le eleele lelei, ma ina ua tutupu aʻe ma faateleina, ona fua mai ai lea e taʻitolu sefulu le tasi, e taʻiono sefulu le isi, ae taʻiselau le isi.” 9 Ona ia toe fetalai atu lea: “O lē ua iai taliga, inā faalogo mai ia o ia.”

10 Ae ina ua na o ia, ona fesili ane lea o ē ua faatasi ma ia ma le toʻasefulu lua e uiga i talafaatusa. 11 Ua tali atu o ia iā i latou: “Ua tuuina atu iā te outou mea lilo paia o le malo o le Atua, a o ē o i fafo e faailoa atu mea uma iā i latou i talafaatusa, 12 ina ia vaavaai ae e lē iloa mea o loo latou vāai i ai, e faalogo foʻi ae e lē malamalama i mea o loo latou faalogo i ai, pe liliu mai foʻi ma faamagaloina ai i latou.” 13 Ua fetalai atili atu o ia iā i latou: “Afai tou te lē malamalama i lenei talafaatusa, e faapefea la ona outou malamalama i isi foʻi talafaatusa uma?

14 “O lē e lūlū fatu ua ia lūlūina le upu. 15 O fatu, o i latou ia ua i tafatafa o le auala i le mea ua lūlū ai le upu, ae ina ua faalogo i ai, ona sau ai lea o Satani ma aveese le upu na lūlūina iā i latou. 16 E faapena foʻi fatu ua lūlūina i le mea papa, o i latou ia ina ua faalogo i le upu, ona latou talia loa lea ma le olioli. 17 Peitaʻi e leʻi mauaa le upu iā i latou, ae ua faaauau mo na o sina taimi ma ina ua oo mai puapuaga ma sauāga ona o le upu, ona tautevateva ai lea o i latou. 18 A o isi na lūlūina i le vao tuitui, o i latou ia ua faalogo i le upu, 19 ae ona o le popole i lenei faiga o mea a le lalolagi ma le malosi taufaasesē o le ʻoa, ma le tuʻinanau atu i isi mea, ua oo atu i totonu o le loto ma fetinaʻiina ai le upu ma lē fua mai ai. 20 Mulimuli ane, o ē na lūlū i le eleele lelei, o i latou ia ua faalogo i le upu ma talia ma le fiafia, ma fua mai ai e taʻitolu sefulu le tasi, e taʻiono sefulu le isi, ma e taʻiselau le isi.”

21 Ua ia fetalai atili atu iā i latou: “Pe e aumai ea le molī ma tuu i lalo i se ato e fua ai mea, po o lalo o se moega? Pe e lē aumai ea ma tuu i luga o se tuugāmolī? 22 Auā e leai se mea lilo e lē faailoaina, e leai foʻi se mea e matuā natia e lē faaalia i luma o tagata. 23 O lē ua iai taliga e faalogo ai, inā faalogo mai ia o ia.”

24 Ua ia toe fetalai atu iā i latou: “Ia outou utagia mea ua outou faalogo i ai. O mea tou te fuaina atu, e toe fuaina mai ai iā te outou, ma e faaopoopoina ai isi mea iā te outou. 25 O sē ua iai mea, e foaʻiina atu i ai nisi mea, a o sē ua leai se mea, e aveeseina mea ua iā te ia.”

26 Ua ia toe fetalai atu: “Ua pei le malo o le Atua o le tagata na alu ma lūlū fatu i luga o le palapala, 27 na moe o ia i le pō ma ina ua ala aʻe i le ao, ua tātupu ma ola le fatu ae e na te leʻi iloa pe na faapefea ona tupu. 28 Ua tupu fua le fatu mai i le palapala ma faasolo mālie ona fua mai, ona matala lea o ona lau ma ua fuga mai, ma mulimuli ane ua iai saito matua. 29 Ae ina ua matua le fua, ona tuu atu ai lea o lana selesaito, auā ua oo mai le taimi o le seleselega.”

30 Ua ia toe fetalai atu: “O le ā se mea ua tatou faatusaina i ai le malo o le Atua, po o le ā se talafaatusa e tatou te faamatalaina ai? 31 E pei o le fatu o le sinapi, i le taimi na lūlūina ai i le palapala, o se fatu e sili ona laʻitiiti i lo o fatu uma i le laueleele— 32 ae ina ua lūlūina, ua tupu aʻe e sili atu i lo o isi fualaau faisua, ma ua tutupu foʻi ona lālā tetele, ua ofaga i ai manufelelei o le lagi i lona paolo.”

33 Ua ia fetalai atu le upu iā i latou i le tele o talafaatusa faapena, e faatatau i mea e mafai ona latou lagona. 34 O le mea moni, ua fetalai atu o ia iā i latou i taimi uma i talafaatusa, ae ua ia faamatala atu mea uma i ona soo ina ua na o i latou.

35 Ua oo i le afiafipō o lenā lava aso, ona ia fetalai atu lea iā i latou: “Seʻi o tatou ō atu i le isi itu.” 36 Ua uma ona faataape le motu o tagata, ona latou ō faatasi lea ma ia i le vaa, ma e iai foʻi isi vaa ua latou ō faatasi. 37 Ona agi malosi mai lea o le matagi ma ua fafati mai pea galu i le vaa, ma toetoe lava a goto ai. 38 Peitaʻi, o loo tofā o ia i se aluga i le taumuli o le vaa. Ona latou fafagu lea iā te ia ma faapea mai: “Le Aʻoaʻo e, e te lē manatu mai ea auā o le a matou feoti?” 39 Ona nofo lea o ia i luga, ma vavao i le matagi ma fetalai atu i le sami: “Ia fifilemu, ma ia malū!” Ona toʻa ai lea o le matagi ma ua malū lava ai. 40 Ona ia fetalai atu lea iā i latou: “Aiseā ua outou fefefe ai? Pe e tou te lē faatuatua ea?” 41 Ona latou matuā matataʻu ai lea ma fai ane le tasi i le isi: “O ai ea lenei tagata ua usiusitaʻi i ai le matagi ma le sami iā te ia?”

Mareko  5 : 1 - 43

5 Ua latou ō atu i le isi itu o le sami i laufanua o Kerekese. 2 Ua maliu ese o ia mai le vaa, ona sau ai loa lea iā te ia o se tamāloa mai le fanuatanu, o lē ua pulea e agaga leaga. 3 Ua nofo o ia i tuugamau, ma e oo ane i le taimi lenā, e leai lava se tagata ua mafai ona saisaia o ia i filifili, 4 auā sa masani ona saisai o ia i mea e faamau ai vae ma filifili, ae sa ia motusia filifili ma talepe mea e noanoa ai vae, e leai foʻi se tagata malosi ua mafai ona puʻe iā te ia. 5 Ua alaga pea o ia i pō ma ao i tuugamau ma mauga, ma selei iā te ia i maa. 6 Peitaʻi, ina ua ia iloa mamao mai Iesu, ona tamoʻe mai lea ma ifo iā te ia, 7 ma ua alaga mai o ia ma le leotele, ua faapea mai: “O oe na le Alo o le Atua Silisili Ese, aiseā ua e faalavelave mai ai iā te aʻu? Ou te fai atu iā te oe, ia e tautō mai i le Atua e te lē faapuapuagatiaina aʻu.” 8 Auā ua ia fetalai atu i le agaga leaga: “Ia e alu i fafo mai i le tamāloa, o oe lenā le agaga leaga.” 9 Ae ua ia fesili atu: “O ai lou igoa?” Ua tali mai o ia: “O loʻu igoa o Lekeono, auā e toʻatele i matou.” 10 Ua ia ʻaiʻoi mai pea iā te ia e aua neʻi auina ese atu agaga mai i le atunuu.

11 O le taimi lea o loo aai se lafu puaa tele i le mauga. 12 O lea, ua latou ʻaiʻoi mai ai iā te ia: “Ia e auina atu i matou i puaa, ina ia matou uluitino i ai.” 13 Ua ia tuu atu i latou e ō. Ona ō mai ai lea o agaga leaga i fafo ma uluitino i le lafu puaa; ona taufetuli atu ai lea o le lafu puaa i le tofē ma feosofi i le sami, pe tusa ma le lua afe o puaa, ma ua taʻitasi ma malemo ai i le vai. 14 Ona sosola ai lea o ē na tausia le lafu, ma logo atu mea uma i le aai ma le nuu atoa; ua ō mai tagata e vāai i le mea na tupu. 15 Ua latou ō mai iā Iesu, ma iloa atu ai le tamāloa sa uluitinoina e temoni, o loo nofo ma ua fai ona ofu, ua toe lelei lona mafaufau. O le tamāloa lenei sa iai le lekeono;* ma ua matataʻu ai i latou. 16 O ē na vāai i lenā mea, ua latou faamatala atu iā i latou le mea na tupu i le tamāloa na uluitino e temoni ma le lafu puaa. 17 Ona latou ʻaiʻoi mai lea iā te ia ina ia maliu ese atu mai i lo latou itumalo.

18 A o maliu mai o ia i luga o le vaa, ua ʻaiʻoi mai le tamāloa na uluitino e temoni, pe mafai ona la ō faatasi pea ma ia. 19 Ae peitaʻi, ua ia vavao iā te ia ma fetalai atu: “Ia e alu i lou fale i lou aiga, ma faamatala atu iā i latou mea uma ua faia e Ieova mo oe, ma lona alofa mutimutivale iā te oe.” 20 Ona alu lea o ia ma faailoa atu i Tekapoli mea uma na faia e Iesu iā te ia, ma ua maofa ai tagata uma.

21 Ina ua toe foʻi mai Iesu i le vaa i le isi itu o le vai, ona potopoto mai ai lea o le motu o tagata e toʻatele, a o iai o ia e lata ane i le sami. 22 Ona sau ai lea o se tasi o pule o le sunako e igoa iā Iairo, ina ua iloa mai o ia, ona ia faapaʻū ai lea i ona vae 23 ma ʻaiʻoi mai pea iā te ia e faapea: “Ua matuā maʻi tigāina loʻu afafine. Faamolemole, pe e mafai ona e maliu atu ma tuu ou aao i luga iā te ia, ina ia toe malosi ma ola ai o ia.” 24 Ona la ō ai lea. Ae ua mulimuli mai le motu o tagata e toʻatele ma latou fetaomi lava iā te ia.

25 E iai le fafine ua sefulu lua tausaga talu ona maʻi i le punatoto, 26 ma e tele mea ua tigā ai o ia ona o fomaʻi e toʻatele, ua uma ai ana tupe ae e leʻi aogā, a ua atili ai ona tigāina o ia. 27 Ua ia faalogo i mea sa faia e Iesu, ona sau ai lea i tua faatasi ma le motu o tagata, ma ua paʻi mai i lona ofu tele; 28 ua faapea ifo o ia: “Afai ou te paʻi atu tau lava o ona ofu tele, ona ou toe malosi ai lea.” 29 Ona uma ai lea o lona punatoto, ma ua ia lagona i lona tino ua teʻa ese atu lona maʻi sa tigāina ai.

30 Ina ua lagona e Iesu ua alu ese le mana mai iā te ia, ona faliu atu lea o ia ma faapea atu i le motu o tagata: “O ai na paʻi mai i loʻu ofu?” 31 A ua fai mai ona soo iā te ia: “Ua e silasila atu ea i le motu o tagata o loo fetaomi mai iā te oe, a e fai mai ea ‘Po o ai na paʻi mai iā te aʻu?”’ 32 Peitaʻi, ua silasila solo o ia po o ai le fafine na paʻi mai iā te ia. 33 A ua iloa e le fafine le mea ua tupu, ua fefe ma tetemū ai, ona ia sau lea ma faapaʻū i ona luma, ma faamatala mai le mea atoa na tupu. 34 Ua ia fetalai atu iā te ia: “Loʻu afafine e, ua e malosi ona o lou faatuatua. Alu ia ma le filemu, ma ia e mālōlō mai lou maʻi tigā.”

35 A o fetalai atu o ia, ona ō mai ai lea o isi tamāloloa mai le aiga o le pule o le sunako ma faapea mai: “Ua oti lou afafine! Aiseā e toe faalavelave ai i le aʻoaʻo?” 36 Peitaʻi, ua faafofoga atu foʻi Iesu i le tala, ona fetalai atu lea i le pule o le sunako: “Aua e te fefe, ae ia faatuatua.” 37 O lea, ua ia vavao ai tagata e aua le mulimuli atu iā te ia seʻi vaganā ai Peteru, Iakopo ma Ioane le uso o Iakopo.

38 Ua latou taunuu i le fale o le pule o le sunako, ona silafia lea e ia o le lauē ma le tagituʻi o ē ua faavauvau. 39 Ina ua ulufale o ia, ona faapea atu lea iā i latou: “Aiseā ua outou lauē ma tagituʻi ai? E leʻi oti le teine, ae o loo moe o ia.” 40 Ona toē faaamuamu lea o i latou iā te ia. A ua ia faapea atu ia ō uma i fafo, ona ia ave lea o le tamā ma le tinā o le teine ma ē ua faatasi ma ia, ua latou ō atu i le potu o loo iai le teineitiiti. 41 Ua ia tago atu i le lima o le teineitiiti, ma fetalai atu: “Talita kumi,” o lona uiga pe a faaliliuina: “Le tamaʻitaʻi e, ou te fai atu iā te oe, Inā tū ia i luga!” 42 Ona tulaʻi loa lea o le teineitiiti ma amata ona savali, ma e sefulu lua foʻi ona tausaga. Ona matuā olioli ai lea o i laʻua. 43 Peitaʻi, ua ia toe faatonuina pea i latou, ina ia aua neʻi iloa e se tasi lea mea, ma ua ia faapea atu, e tatau ona avatu se meaʻai ma le teineitiiti.

^ Mare. 5:15 O le “lekeono,” o le vaega autū lea o le ʻautau a Roma i aso anamua. O loo faasino atu i se aofaʻiga e matuā toʻatele.

6 Ua tuua e ia o lea mea, ona latou ō faatasi lea ma ona soo i lona nuu. 2 Ua oo i le sapati, ona ia aʻoaʻo atu lea i le sunako, ma ua taufaiofo ai le toʻatele o ē ua faalogologo iā te ia, ma faapea ane: “O fea na maua mai ai e lenei tagata nei mea? Aiseā foʻi ua tuuina atu ai lenei atamai iā te ia, ma ua faia ai e ona lima ia galuega mamana? 3 Pe e lē o ia ea o le kamuta, o le tama a Maria ma o le uso o Iakopo, Iosefa, Iuta, ma Simona? Pe e tatou te lē o faatasi ea foʻi ma ona tuafāfine?” Ona amata loa lea ona latou tausuai iā te ia. 4 A ua fetalai atu Iesu iā i latou: “E lē mamalu se perofeta i lona lava nuu ma lona lava aiga.” 5 Ae e na te leʻi faia ai ni galuega mamana i inā, e na o le faaee atu o ona aao i ni nai tagata mamaʻi ma faamālōlō iā i latou. 6 Ua ofo o ia ona o lo latou lē faatuatua. Ona malaga faataamilo lea o ia mai i lea nuu i lea nuu, ma aʻoaʻo atu.

7 Ua ia valaau atu i le toʻasefulu lua ma amata ona aauina atu i latou taʻitoʻalua, ma tuuina atu iā i latou le pule i agaga leaga. 8 Ua ia faatonuina foʻi i latou ina ia aua neʻi avea ni mea i le malaga, ae e tau lava o se tootoo. Aua neʻi aveina ni falaoa, se taga meaʻai, po o ni tupe i a latou ato tupe, 9 a ia fai seevae ma aua neʻi ofuina ni ofutino se lua. 10 Ua ia fetalai atu foʻi iā i latou: “O so o se mea e tou te ulu atu ai i se fale, ia nonofo ai seʻia oo ina outou ō ese mai lea nuu. 11 Pe afai tou te ō atu i se nuu ae e lē talia ai outou pe e lē fia faalogo foʻi iā te outou, pe a outou ō ese ia tūtū atu i ai le eleele nai o outou vae, e fai ma molimau iā i latou.” 12 Ona latou ō lea ma talaʻi atu ina ia salamō tagata, 13 ua latou tutuli foʻi temoni e tele ma uu tagata mamaʻi i le suāuu, ma faamālōlō i latou.

14 Ua faalogo i ai le tupu o Herota, auā ua lauiloa le suafa o Iesu, ma ua faapea mai tagata: “Ua toe faatūina mai Ioane le papatiso mai i le oti, ma ua mafai ona ia faatinoina galuega mamana.” 15 A ua faapea mai isi tagata: “O ia o Elia.” A ua fai ane isi: “O ia o se perofeta, e pei o se tasi o le ʻauperofeta.” 16 Ae ina ua faalogo i ai Herota, ona ia faapea atu lea: “Ua toe faatūina mai Ioane lea na ou vavaeeseina lona ulu.” 17 Auā na faatonuina e Herota le puʻeina o Ioane ma saisai o ia i le falepuipui ona o Herotia le avā a Filipo lona uso, auā na ia faaipoipo atu iā te ia. 18 Auā na fai atu pea Ioane iā Herota: “E sā i le tulafono ona lua nonofo ma le avā a lou uso.” 19 Ae ua ita pea Herotia iā te ia, ma manaʻo ai e fasioti o ia ae e leʻi mafai. 20 Auā sa mataʻu Herota iā Ioane, na ia iloa o ia o se tagata amiotonu ma paia, ma na ia puipuia o ia. Ina ua ia faalogo iā te ia, na lē iloa e ia le mea o le a fai, ae peitaʻi na fiafia pea o ia e faalogo iā te ia.

21 Ae ina ua oo i le aso ua fetaui lelei ma le aso na faia ai e Herota se faigaʻai o lona aso fanau, lea na valaaulia ai alii aloaʻia ma alii e pule i ʻau, ma ē e sili ona maualuluga o Kalilaia. 22 Ona sau ai lea o le tama teine a Herotia e siva ma sa fiafia ai Herota ma i latou na taooto e aai ma ia. Sa fai atu le tupu i le teine: “Taʻu mai iā te aʻu so o se mea e te manaʻo ai ona ou avatu ai lea iā te oe.” 23 Sa ia tautō atu foʻi iā te ia: “O so o se mea lava e te fai mai ai, o le a ou avatu iā te oe, e oo lava i le vaeluaina o loʻu malo.” 24 Ona alu atu lea o ia ma fesili i lona tinā: “O le ā se mea ou te talosaga atu ai?” Na tali mai o ia: “O le ulu o Ioane le Papatiso.” 25 Ona alu atu faavave loa lea o le teine i le tupu, ma talosaga atu: “Ou te manaʻo e te aumai nei lava iā te aʻu le ulu o Ioane le Papatiso i se ipu.” 26 E ui ina matuā tigā ai le loto o le tupu, ae ona o lona manatu i le tautoga ma i latou na taooto e aai, na ia lē teena ai le manaʻo o le teine. 27 O le taimi lava lenā na auina atu ai loa e le tupu se tasi o ana leoleo, ma faatonuina o ia e aumai le ulu o Ioane. Ona alu atu lea o ia ma vavaeese le ulu o Ioane i le falepuipui, 28 ma aumai lona ulu i se ipu, ma avatu i le teine, ona avatu lea e le teine i lona tinā. 29 Ina ua faalogo i ai ona soo, ona latou ō atu lea ma ave lona tino ma tuu i le tuugamau.

30 Ua potopoto mai soo o Iesu iā te ia, ma faamatala mai mea uma na latou faia ma aʻoaʻo atu. 31 Ua ia fetalai atu iā i latou: “Seʻi o tatou ō na o i tatou i se mea tuufua ma fai ai sina mālōlōga.” Auā e toʻatele ē na ō mai pea iā te ia, ua leai ai se taimi e mālōlō pe aai ai. 32 Ona latou tuumuli atu lea i le vaa i se mea tuufua ua na o i latou. 33 A ua vāai atu tagata ua ō i latou ma ua iloa foʻi e le toʻatele, ona taufetuli atu lea o i latou mai i aai uma ma muamua atu iā i latou. 34 Ina ua maliu ese o ia mai le vaa, ona ia silafia lea o le motu o tagata e toʻatele, ona tigā alofa ai lea o ia iā i latou, auā ua pei i latou o mamoe e leai se leoleo mamoe. Ona ia aʻoaʻo atu lea iā i latou i le tele o mea.

35 Ua leva le aso, ona ō mai ai lea o ona soo ma fai mai iā te ia: “O le nofoaga tuufua lenei ma ua leva foʻi le aso. 36 Ia tuu atu i latou e ō, ina ia latou ō atu i laufanua o iai faatoʻaga ma nuu latalata mai e faatau ai ni a latou meaʻai.” 37 Ua ia tali atu iā i latou: “Ia outou avatu ni meaʻai ma i latou.” Ona latou fai mai lea iā te ia: “Pe e tatau ea ona matou ō ma faatau mai ni falaoa e tusa ma le lua selau tenari* ma avatu iā i latou e aai ai?” 38 Ua ia fetalai atu iā i latou: “E fia ni falaoa o iā te outou? Ia ō e vaai!” Ua uma ona latou vāai i ai, ona latou faapea ane lea: “E lima falaoa ma iʻa e lua.” 39 Ona ia faatonuina lea o tagata uma ina ia taooto i vaega i le mutia. 40 Ona latou taooto lea i vaega e taʻiselau ma le taʻilima sefulu. 41 Ona tago lea o ia i falaoa e lima ma iʻa e lua, ua tepa aʻe i le lagi ma faafetai, ona ia vaevae lea o falaoa ma avatu i le ʻausoo, ina ia latou laulau atu i luma o tagata, ua ia vaevae foʻi i iʻa e lua mo i latou uma. 42 Ua aai i latou ma ua maoona, 43 ma ua latou faaputu i mea ua totoe ua tutumu ai ato e sefulu lua, ae e leʻi aofia ai iʻa. 44 E lima afe tane na aai ai i falaoa.

45 Ona ia fai atu loa lea i ona soo e ō atu i le vaa, ma muamua atu iā te ia i le isi itu agaʻi i Petesaita, a ua ia tuuina atu le motu o tagata e ō. 46 Ua uma ona ia faatofā atu iā i latou, ona maliu atu ai lea o ia i le mauga e tatalo ai. 47 Ua oo i le afiafipō, ua iai le vaa i le ogatotonu o le sami, ae ua na o ia o loo i uta. 48 Ua silasila atu o ia iā i latou ua alogatā le vaa, auā ua agi malosi mai le matagi. Ona maliu atu lea o ia iā i latou i le leoleoga lona fā o le pō, ua savali i luga o le sami; ae e foliga mai o le a sopoloa o ia. 49 Ae ina ua latou iloa atu o ia o savali i luga o le sami, ona latou manatu lea: “E uiga ese lenei mea!” ona latou feʻei leotetele ai lea. 50 Ua iloa e i latou uma o ia, ona matataʻu ai lea. A ua fetalai atu loa o ia iā i latou: “O aʻu lenei, ia outou lototetele ma aua tou te fefefe.” 51 Ona maliu aʻe lea o ia i luga o le vaa iā i latou, ona toʻa ai lea o le matagi. Ua matuā maofa lava i latou, 52 auā e leʻi manino iā i latou le uiga o falaoa, talu ai e leʻi malamalama lava o latou loto.

53 Ua latou agaʻi atu i le isi itu ma ō atu i laufanua o Kenesareta ma taula ai le vaa. 54 A o latou ō ese mai i le vaa, ona iloa atu lea o ia e tagata, 55 ma ua latou taufetuli atu i lenā laufanua, ma avatu tagata mamaʻi i moega i le mea ua latou faalogo o loo iai o ia. 56 O so o se nuu po o se aai po o se laufanua o iai faatoʻaga e maliu atu i ai o ia, e latou te avatu tagata ua mamaʻi i maketi. Ua latou ʻaiʻoi atu iā te ia, seʻi tau lava ina latou paʻi atu i le pito o lona ofu tele, ma o i latou uma e faia faapea, ua toe malolosi i latou.

^ Mare. 6:37 O le “tenari” o le tupe siliva. Tagaʻi i le Faaopoopoga e 14.


Mareko  7 : 1 - 37

7 Ona faapotopoto mai lea iā te ia o le ʻau Faresaio ma nisi o le ʻautusiupu na ō mai mai i Ierusalema. 2 Ua latou vāai i nisi o ona soo ua aai ma lima eleelea, o lona uiga e leʻi fafanoina 3 auā ua taofimau le ʻau Faresaio ma tagata Iutaia uma i tū masani a tagata anamua, e lē mafai ona aai seʻiloga ua fafano o latou lima e oo i o latou tulilima. 4 Pe a foʻi mai i le maketi, e latou te lē aai seʻiloga ua faamamāina i latou e ala i le fulufulu* i le vai. E tele foʻi nisi tū masani ua latou taofimau i ai, e pei o le faatofuina o ipu ti, sioki, ma ipu ʻapamemea i le vai. 5 Ona fesili mai ai lea o le ʻau Faresaio ma le ʻautusiupu iā te ia: “Aiseā ua lē faia ai e ou soo e tusa ma tū masani a tagata anamua, a ua aai ma lima eleelea?” 6 Ua ia faapea atu iā i latou: “O outou o tagata faafiaamiotonu, ua moni ai le valoaga a Isaia e pei ona tusia e faapea, ‘Ua āva mai nei tagata iā te aʻu i o latou laugutu, a ua mamao ese lava o latou loto mai iā te aʻu. 7 E lē aogā la latou tapuaʻiga o loo fai mai iā te aʻu, auā ua faavae a latou aʻoaʻoga i mataupu a tagata.’ 8 Ua outou lafoaʻia poloaʻiga a le Atua, a ua outou taofimau i tū masani a tagata.”

9 Ua ia fetalai atili atu iā i latou: “Ua outou popoto i le tuuesea o poloaʻiga a le Atua, ina ia tausisi ai i a outou tū masani. 10 Auā ua faapea mai Mose, ‘Ia e āva i lou tamā ma lou tinā,’ ma ‘O lē e fai upuleaga i lona tamā ma lona tinā, e fasiotia lava o ia.’ 11 A ua outou fai mai, ‘O so o se tasi e faapea atu i lona tamā po o lona tinā: “O mea uma ua iā te aʻu e aogā iā te oe, o le kopano lea (o lona uiga o le meaalofa e ave i le Atua.)”’— 12 Ona outou taofia ai lea o ia mai le faia o se mea e tasi mo lona tamā po o lona tinā. 13 O lea, ua outou faalēaogā ai le afioga a le Atua i a outou tū masani ia na tuufaasolo mai. Ua outou faia foʻi le tele o isi mea faapena.” 14 Ona ia toe valaau atu lea i le motu o tagata ma fetalai atu: “Inā faalogo mai ia outou uma, ma ia malamalama i lona uiga. 15 E leai se mea o loo i fafo o le tagata e alu ane i totonu iā te ia e mafai ona faaleagaina ai o ia; a o mea e sau mai i totonu o le tagata, o mea na e faaleagaina ai o ia.” 16 * ——

17 Ua tuua e ia le motu o tagata ae ulufale atu i se fale, ona fesili mai lea o ona soo iā te ia e uiga i le talafaatusa. 18 A ua ia fetalai atu iā i latou: “Po ua outou lē atamamai foʻi e pei o i latou? Pe e tou te lē iloa ea, e leai se mea mai i fafo e alu atu i totonu o le tagata e mafai ona faaleagaina ai o ia, 19 talu ai e lē alu atu i lona loto, ae e ui atu i le manava ma toe alu atu i fafo o le tino?” O lea, ua ia taʻua ai meaʻai uma e mamā. 20 Ua ia toe fetalai atu: “O le mea e sau mai i totonu o le tagata, o le mea lea e faaleagaina ai le tagata; 21 auā e sau mai i le loto o le tagata mafaufauga leaga: o le faitaaga,* o le gaoi, o le fasioti tagata, 22 o le mulilua, o le manaʻo tele, o le amioleaga, o le faaʻoleʻole, o le amio matagā, o le matauʻa, o le upuleaga, o le faamaualuga ma le lē mafaufau. 23 O nei mea leaga uma e sau mai i le loto ma e faaleagaina ai le tagata.”

24 Ua maliu ese o ia mai lea mea, ae agaʻi atu i laufanua o Turo ma Saitonu. Ona ulufale atu lea o ia i se fale ae e leʻi manaʻo e iloa mai o ia e se tasi. Peitaʻi, e leʻi lilo o ia i le vaaiga a tagata. 25 Ae ina ua faalogo se fafine o lē o loo maʻi lana tama teine i se agaga leaga e uiga iā te ia, ona sau loa lea o ia ma faapaʻū faō i ona vae. 26 O le Eleni le fafine, ae e nofo i Suria Foinie. Ua ʻaiʻoi mai pea o ia iā te ia ina ia tuliese le temoni mai lana tama teine. 27 Ua ia fetalai atu iā te ia: “Seʻi maoona muamua le fanau, auā e lē tatau ona lafo falaoa a tamaiti i tamaʻi taʻifau.” 28 Peitaʻi, ua tali mai le fafine iā te ia: “E saʻo lava oe lau susuga e, a o le mea moni, e ʻai e tamaʻi taʻifau o loo i lalo o le laulau fasi falaoa a le fanau iti.” 29 O lea, ua ia fetalai atu ai iā te ia: “Ona o le upu ua e fai mai ai, inā alu ia, ua alu ese le temoni mai i lau tama teine.” 30 Ona alu ai lea o ia i lona aiga, ma iloa ai le teineitiiti o loo taoto mai i le moega, ua alu ese le temoni.

31 Ua toe foʻi mai o ia mai i itumalo o Turo, ma ua ui atu i Saitonu e oo i le sami* o Kalilaia, ma agaʻi atu ai i le ogatotonu o laufanua o Tekapoli. 32 Ona latou aumai lea iā te ia o se tamāloa tutuli ma e tau lē mafai ona tautala, ua latou augani mai ina ia faaee lona aao iā te ia. 33 Ona ia aveese lea o le tamāloa mai le motu o tagata ua na o i laʻua, ua tuu atu ona tamatamaʻilima i taliga o le tamāloa, ua feanu, ona ia paʻi atu lea i lona laulaufaiva. 34 Ua ia tepa aʻe i le lagi, ua mapuea ma fetalai atu iā te ia: “Efata,” o lona uiga, “Ia matala.” 35 Ona matala loa lea o ona taliga, ma ua matala foʻi lona laulaufaiva, ona tautala ai loa lea o ia e pei o isi. 36 Ua ia vavao iā i latou e aua neʻi taʻuina atu i se tasi. E ui ina matuā vavao atu o ia iā i latou, ae ua atili ai ona latou faailoa atu. 37 Ua matuā maofa i latou ma faapea atu: “Ua lelei mea uma ua ia faia. Ona o ia, ua mafai ai ona faalogo ē na tutuli, ma tautatala ē e leʻi mafai ona tautatala.”

^ Mare. 7:4 I le gagana Eleni, o le “faatulutulu i vai.”


^ Mare. 7:16 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


^ Mare. 7:21 Tagaʻi i le Faaopoopoga e 8.


^ Mare. 7:31 O lenei sami, o se vaituloto telē. O nisi taimi e taʻua o le vai o Kalilaia.

8 I na aso, ua toe iai foʻi se motu o tagata e toʻatele, ma e leai ni a latou meaʻai. Ona valaau atu lea o ia i le ʻausoo ma fetalai atu iā i latou: 2 “Ua ou alofa tele i le motu o tagata, ona ua atoa aso e tolu o latou faatasi ma aʻu, ae e leai ni a latou meaʻai. 3 Ou te lē manaʻo e tuu atu i latou e ō i o latou aiga ae e leʻi aai, ina neʻi matapogia i latou i le auala. E mamao foʻi mea e ō mai ai nisi o i latou.” 4 A ua fai mai le ʻausoo iā te ia: “O fea o le a maua ai e se tagata ni falaoa e maoona ai nei tagata i lenei nofoaga tuufua?” 5 Ua toe faapea atu o ia iā i latou: “E fia ni falaoa o iā te outou?” Ua latou tali mai: “E fitu.” 6 Ona ia faatonuina lea o le motu o tagata e taooto i lalo, ua tago o ia i falaoa e fitu, ua fai le faafetai ona ia vaevae lea ma tuu atu i le ʻausoo, ona tufatufa atu lea e le ʻausoo i le motu o tagata. 7 Ua iai foʻi ni nai tamaʻi iʻa iā i latou, ua ia faafetai ma fai atu iā i latou e tufatufa atu. 8 Ua aai i latou ma ua maoona, ua faaputu foʻi meaʻai ua totoe ma ua tutumu ai ato tetele e fitu. 9 Ae e tusa ma le fā afe tane na iai. Ona ia tuuina atu lea o i latou e ō.

10 Ona maliu aʻe loa lea o ia ma ona soo i le vaa, ma ō atu i Tamanuta. 11 A ua ō mai le ʻau Faresaio ma finau mai iā te ia, ua latou saʻili iā te ia se faailoga mai i le lagi ina ia tofotofo ai o ia. 12 O lea, ua matuā ōi ai lona finagalo ma faapea atu: “Aiseā e saʻili mai ai e lenei tupulaga se faailoga? E moni ou te fai atu, E leai se faailoga e tuuina atu i lenei tupulaga.” 13 Ona ia tuua ai lea o i latou ma toe maliu atu i le vaa ma agaʻi atu i le isi itu.

14 Ae e leai ni mea ua iā i latou i le vaa, seʻi vaganā ai le falaoa e tasi, auā ua galo ona latou aveina ni falaoa. 15 Ua ia matuā faatonu atu i latou ma faapea atu: “Ia outou mataala ma faaeteete i le mea faafefete a le ʻau Faresaio ma le mea faafefete a Herota.” 16 O lea, ua latou fefinauaʻi ai ona e leai ni a latou falaoa. 17 Ina ua ia silafia le mea ua tupu, ona fetalai atu lea iā i latou: “Aiseā ua outou fefinauaʻi ai ona o le leai o ni falaoa? Pe e tou te lē iloa ea le uiga o lenei mea? Pe e leʻi malamalama ea lava o outou loto? 18 ‘E fai o outou mata ae tou te lē vāai ea; e fai o outou taliga, ae e tou te lē lagona ea?’ Tou te lē manatua ea, 19 ina ua ou vaevaeina falaoa e lima i tane e lima afe, e fia ni ato na tutumu i mea na totoe?” Ua latou fai ane iā te ia: “E sefulu lua.” 20 “Ina ua ou vaevaeina falaoa e fitu mo tane e fā afe, e fia ni ato tetele na tutumu i mea na totoe?” Ua latou tali mai iā te ia: “E fitu.” 21 Ona ia fetalai atu lea iā i latou: “Pe e tou te leʻi iloa lava ea le uiga o nei mea?”

22 Ua oo i latou i Petesaita. Ua aumai ai e tagata iā te ia se tamāloa tauaso, ma ua ʻaiʻoi mai iā Iesu ina ia paʻi atu iā te ia. 23 Ua ia tago atu i le lima o le tamāloa tauaso ma ave i tua o le aai, ona feanu lea i ona mata, ma faaee ona aao iā te ia ma fesili atu: “Po ua e iloa atu se mea?” 24 Ona tepa aʻe lea o le tamāloa ma faapea mai: “Ua ou iloa atu tagata, auā ua ou vaaia mea e pei o ni laau, ae o loo feoaʻi i latou.” 25 Ua toe faaee atu ona aao i mata o le tamāloa, ua manino ma ua toe lelei ai lana vaai, ma ua iloa atu mea uma. 26 Ona ia tuuina atu lea o le tamāloa e alu i lona aiga, ma faapea atu: “Aua e te ui atu i le aai.”

27 Ua maliu atu Iesu ma ona soo i aai o Kaisareia Filipo, ma a o ō atu i latou, ona ia fesili atu lea i ona soo: “O le ā se tala a tagata, o ai aʻu?” 28 Ua latou faapea mai: “O Ioane le Papatiso, a o isi o Elia, a ua faapea mai isi, O se tasi o le ʻauperofeta.” 29 A ua ia fesili atu iā i latou: “A o outou, o le ā sa outou tala, o ai aʻu?” Ona tali mai lea o Peteru iā te ia: “O oe o le Keriso.” 30 O lea foʻi, ua ia matuā fai atu ai iā i latou, ina ia aua neʻi taʻu atu i se tasi e uiga iā te ia. 31 Ua ia aʻoaʻo foʻi i latou e faapea, e tatau ona oo puapuaga e tele i le Atalii o le tagata, ma e teena o ia e toeaina ma le ʻaufaitaulaga sili ma le ʻautusiupu. E fasiotia o ia ma toe faatūina i le aso lona tolu. 32 O le mea moni, ua fetalai saʻo atu o ia i nei upu. Ona taʻitaʻi ese lea o ia e Peteru ma vavao iā te ia. 33 A ua faliu atu o ia ma silasila atu i ona soo ma ia vavao atu iā Peteru e faapea: “Satani e, inā alu ese ia oe, auā e lē o manatu o le Atua ua e manatu ai, a o manatu o tagata.”

34 Ua ia valaau atu i le motu o tagata e ō mai iā te ia ma ona soo, ona ia fetalai atu lea iā i latou: “A fia mulimuli mai se tasi iā te aʻu, ia faafitia e ia o ia lava ma amo le laau e faapuapuagatia* ai o ia, ma mulimuli mai pea iā te aʻu. 35 Auā o sē e fia faasaoina lona ola, e maʻimau ia; ae o sē e faamaʻimau lona ola ona o aʻu ma le tala lelei, e faasaoina e ia. 36 Auā o le ā le aogā i le tagata pe afai na te maua le lalolagi uma ae maʻimau ai lona ola? 37 O le ā foʻi se mea o le a avatu e le tagata e sui aʻi lona ola? 38 Auā o lē e mā iā te aʻu ma aʻu upu i lenei tupulaga mulilulua* ma le agasala, e mā foʻi le Atalii o le tagata iā te ia, pe a sau o ia i le mamalu o lona Tamā faatasi ma le ʻauagelu paia.”

^ Mare. 8:34 Tagaʻi i le Faaopoopoga e 10.


^ Mare. 8:38 Po o le tupulaga “e lē faamaoni i le Atua.”

9 Ua ia toe fetalai atu foʻi iā i latou: “E moni ou te fai atu iā te outou, E iai nisi o loo tutū mai i inei e lē oo i ai le oti, seʻiloga ua latou vāai muamua ua oo mai le malo o le Atua ma le mana.” 2 Ina ua mavae aso e ono, ona ave ai lea e Iesu o Peteru, Iakopo, ma Ioane, ma ō atu i se mauga maualuga ua na o i latou. Ona liua ai lea o ia i o latou luma, 3 ua matuā paʻepaʻemā lona ofu tele, ua sili atu ona paʻepaʻe nai lo o ni ofu ua tāina e se tagata i le lalolagi. 4 Ua faaali mai foʻi Mose ma Elia iā i latou, ma o loo la talanoa ma Iesu. 5 Ua oso vave mai Peteru ma fai mai iā Iesu: “Le Aʻoaʻo e,* ua lelei ona ua tatou faatasi ai i inei, o lea, seʻi o matou faatūina ni faleʻie se tolu, o le tasi mo oe, o le tasi mo Mose, ma le isi mo Elia.” 6 Ae o le mea moni, ua lē iloa e ia se tala a fai atu, auā ua matuā fefefe lava i latou. 7 Ona oo mai lea o le ao, ua ufitia ai i latou, ma ua faapea mai le siʻufofoga mai le ao: “O loʻu Atalii pele lenā; ia faalogo iā te ia.” 8 Peitaʻi ane, ua latou vaavaai solo ma iloa ai, ua leai se isi ae e na o Iesu o loo latou faatasi.

9 A o ō ifo i latou mai le mauga, ua ia matuā faatonu atu i latou e aua neʻi taʻuina atu i se tasi mea na latou vaaia, seʻia oo ina toe faatūina mai le Atalii o le tagata mai le oti. 10 Ua latou taofimau i lea upu i o latou loto, ona latou fetalanoaaʻi lea i le uiga o lenei toetū mai i le oti. 11 A ua latou fesili mai iā te ia: “Aiseā ua fai mai ai le ʻautusiupu e tatau ona sau muamua Elia?” 12 Ua ia faapea atu iā i latou: “E sau muamua lava Elia e toe faafoʻisia mea uma; ae aiseā la ua tusia ai e faatatau i le Atalii o le tagata e faapea, e tatau ona tigāina o ia i puapuaga e tele ma faalumaina o ia? 13 Ae ou te fai atu iā te outou, ua uma ona sau o Elia, ma na latou faia iā te ia mea e tele na latou mananaʻo i ai, e pei ona tusia e uiga iā te ia.”

14 O lea, a o latou ō atu i isi o le ʻausoo, ua mātauina ai se motu o tagata e toʻatele ma le ʻautusiupu o fefinauaʻi ma i latou. 15 Ina ua iloa mai o ia e le motu o tagata, ona taufaiofo ai lea o i latou, ma tamomoʻe mai e faafeiloaʻi iā te ia. 16 A ua fesili atu o ia iā i latou: “O le ā le mea ua outou fefinauaʻi ai ma i latou?” 17 Ona tali mai lea o se tasi mai le motu o tagata e faapea: “Le Aʻoaʻo e, ua ou aumaia loʻu atalii ona o loo iā te ia se agaga gūgū; 18 ma o so o se mea lava e puʻea ai o ia e le agaga leaga e na te lafo o ia i le eleele, e fauā ma ū ona nifo, ma mou atu lona malosi. Ona ou fai atu lea i ou soo ina ia tuliese o ia, ae e latou te leʻi mafaia.” 19 Ua tali atu o ia iā i latou: “Le tupulaga lē faatuatua e, o le ā le umi ou te feagai ai ma outou? O le ā le umi ou te faapalepale ai iā te outou? Ia aumai o ia iā te aʻu.” 20 Ona latou aumai lea o ia iā te ia. A ua iloa mai o ia e le agaga, ona lilivau lea o le tama ona o le agaga, ua paʻū i lalo ma taavale solo ma ua fauā lona gutu. 21 Ua ia fesili atu i lona tamā: “O le ā le umi talu ona tupu o lenei mea iā te ia?” Ua tali mai o ia: “Na amata mai lava a o laʻitiiti o ia; 22 e masani ona lafo o ia e le agaga i le afi ma le vai ina ia faaumatia ai o ia. Ae afai e te mafaia ona faia o se mea, ia e alofa ma fesoasoani mai iā i matou.” 23 Ua fetalai atu Iesu iā te ia: “Aiseā ua e faapea mai ai, ‘Afai e te mafaia’? E te iloa, e mafai ona faia mea uma i se tasi pe a faatuatua o ia.” 24 Ona alaga mai lea o le tamā o le tama ma faapea mai: “Ua ou faatuatua! Ia e fesoasoani mai ina ia malosi loʻu faatuatua!”*

25 Ua silafia e Iesu, ua taufetuli uma mai le motu o tagata iā i latou, ona ia vavao lea o le agaga leaga, ua faapea atu: “O oe lenā le agaga gūgū ma tutuli, ou te fai atu iā te oe ia e alu i fafo, ma aua neʻi e toe alu i totonu iā te ia.” 26 Ua alaga leotele le agaga ma ua lilivau le tama, ona alu ai lea i fafo ae ua peiseaʻī ua oti le tama, ma ua faapea mai le toʻatele o tagata: “Ua oti o ia!” 27 A ua tago atu Iesu i lona lima ma faatū iā te ia i luga, ona tulaʻi ai lea o ia. 28 Ua ulufale o ia i le fale, ua na o i latou, ona fesili mai lea o ona soo iā te ia: “Aiseā ua lē mafai ai ona matou tulia le agaga?” 29 Ona ia fetalai atu lea iā i latou: “E na o le tatalo e mafai ona tuliese ai lea ituaiga o agaga.”

30 Ona tuumuli lea o i latou mai lea mea, ae ō atu i Kalilaia, ma e leʻi manaʻo o ia e iloa e se tasi lenei mea. 31 Ua ia aʻoaʻo ona soo ma fetalai atu iā i latou: “O le a tuuina atu le Atalii o le tagata i lima o tagata, e latou te fasiotia o ia, ma e ui ina oti o ia, ae e toe faatūina i le aso lona tolu.” 32 Peitaʻi, e leʻi malamalama i latou i ana fetalaiga, ae ua fefefe e fesili mai iā te ia.

33 Ua latou ō atu i Kapanaumi. A o iai o ia i le fale, ona ia fesili atu lea iā i latou: “O le ā le mea na outou fefinauaʻi ai i le auala?” 34 Ae e leʻi tali mai se isi, auā na latou fefinauaʻi i luga o le auala po o ai o i latou e sili. 35 Ua nofo o ia i lalo, ona ia valaau atu lea i le toʻasefulu lua ma faapea atu: “Afai e fia muamua se tasi, e tatau ona avea o ia ma lē e mulimuli ma auauna i tagata uma.” 36 Ona ia aumaia lea o se tamaitiiti ma faatū i o latou luma, ua ia fusi iā te ia ma faapea atu: 37 “O sē e na te taliaina se tamaitiiti faapenei ona o loʻu igoa, ua ia taliaina foʻi aʻu; ma o sē e na te taliaina aʻu, e lē gata ua ia taliaina aʻu, a o lē foʻi ua auina mai aʻu.”

38 Ua fai mai Ioane iā te ia: “Le Aʻoaʻo e, na matou vāai i le tasi tagata ua ia tutuli temoni i lou suafa, ma na matou taumafai e taofia o ia, auā e lē ʻau o ia faatasi ma i tatou.” 39 A ua fetalai atu Iesu: “Aua tou te taofia o ia, auā e leai se tasi e faia se galuega mamana i loʻu igoa, e mafai ona vave faia ni upuleaga iā te aʻu; 40 auā o sē e lē tetee mai iā i tatou, ua ʻau ma i tatou. 41 Auā o sē na te avatu se ipu vai tou te inu ai ona o outou o soo o Keriso, E moni ou te fai atu iā te outou, e maua lava lona taui. 42 A o se tagata e na te faatausuai i se tasi o i latou nei e faatauvaa ua talitonu, e lelei pe a nonoa se maa olo e toso e asini i lona ua, ma lafo o ia i le sami.

43 “Afai e te tausuai ona o lou lima, ia tipi ese auā e sili ona lelei o lou maua o le ola a o e lima mutu, nai lo o le lafoina o oe ma ou lima e lua i Kena,* i le afi e lē mafai ona tineia. 44 * —— 45 Ae afai e te tausuai ona o lou vae, ia tipi ese auā e sili ona lelei o lou maua o le ola a o e pipili, nai lo o le lafoina o oe ma ou vae e lua i Kena. 46 * —— 47 Afai foʻi e te tausuai ona o lou mata, ia lafoaʻi auā e sili ona lelei o lou ulu atu i le malo o le Atua ma lou mata e tasi, nai lo o le lafoina o oe ma ou mata e lua i Kena, 48 o le mea e lē mamate ai ilo ma e lē tineia foʻi le afi.

49 “Auā e tatau ona faamasima tagata uma i le afi. 50 E lelei le masima; ae afai e magalo, o le ā se mea e mafai ona toe faamāi ai? Ia iā te outou le masima, ma ia faatupu le filemu i le va o le tasi ma le isi.”  

^ Mare. 9:5 Po o “Rapi.” O lona uiga, o “Lē e Sili” e mai i le upu Eleni, o le Rhab·beiʹ.


^ Mare. 9:24 I le gagana Eleni, “ia e fesoasoani mai i loʻu lē faatuatua!”


^ Mare. 9:43 Tagaʻi i le Faaopoopoga e 4.


^ Mare. 9:44  O lenei fuaiupu o loo maua i nisi faaliliuga o le Tusi Paia, peitaʻi e lē o maua i nisi o manusikulipi tāua faa-Eleni o aso anamua.


^ Mare. 9:46 Tagaʻi i le faamatalaga pito i lalo o le Mar 9:44.


Mareko  10 : 1 - 52

10 Ua tulaʻi o ia ma ua oo atu i tuaoi o Iutaia, ma sopo atu i le isi itu o Ioritana. Ua toe mulimuli mai foʻi iā te ia le motu o tagata, ona ia toe aʻoaʻo atu lea iā i latou e pei o lana masani. 2 Ua ō ane foʻi le ʻau Faresaio e tofotofo iā te ia, ma fesiligia o ia pe e taga i le tulafono ona faateʻa* e se tamāloa lana avā. 3 Ua ia tali atu iā i latou: “O le ā le mea na poloaʻi atu ai Mose iā te outou?” 4 Ona latou faapea mai lea: “Na faataga e Mose ona tusia se tusi faamaonia e faateʻa ai le avā.” 5 A ua faapea atu Iesu iā i latou: “Ona o lo outou lotomaaa, na ia tusia ai lenei poloaʻiga. 6 Peitaʻi, talu mai le foafoaga, ‘Na ia faia i laʻua o le tane ma le fafine. 7 O le mea lea e tuua ai e le tane lona tamā ma lona tinā, 8 ona avea ai lea o i laʻua ma tino e tasi’; ua lē toe toʻalua ai i laʻua, ae ua avea ma tino e tasi. 9 O lea la, o ē ua faatasia* e le Atua, aua neʻi tuueseeseina e se tagata.” 10 A o iai i le fale, ona fesili mai lea o le ʻausoo iā te ia e faatatau i lenei mea. 11 Ua ia fetalai atu iā i latou: “Ai se tasi e faateʻa i lana avā ma toe faaipoipo atu i se isi, ua mulilua o ia, ma ua agasala ai i le fafine muamua, 12 pe afai foʻi e toe faaipoipo le fafine i se tasi ina ua uma ona faateʻa i lana tane, ua mulilua foʻi lenā fafine.”

13 Ona aumaia lea e tagata o tamaiti iā te ia, ina ia paʻi ane o ia iā i latou, ae ua vavao i latou e le ʻausoo. 14 Ua silafia e Iesu lenei mea, ona lē fiafia ai lea ma fetalai atu iā i latou: “Tuu ai pea tamaiti e ō mai iā te aʻu, ae aua le taofia i latou. Auā ua fai le malo o le Atua ma tofi o ē e pei o nei tamaiti. 15 E moni ou te fai atu iā te outou, O sē na te lē taliaina le malo o le Atua e pei o se tamaitiiti, e lē ulu atu lava i ai o ia.” 16 Ona siitia lea e ia o tamaiti i ona lima, ua faamanuia iā i latou ma faaee ona aao iā i latou.

17 A o maliu ese atu o ia, ua tamoʻe mai se tamāloa ma tootuli i ona luma, ma fesili mai iā te ia: “Le Aʻoaʻo lelei e, o ā ni mea e tatau ona ou faia ina ia ou maua ai le ola e faavavau?” 18 Ua fetalai atu Iesu iā te ia: “Aiseā ua e taʻua ai aʻu e lelei? E leai se tasi e lelei ua na o le toʻatasi, o le Atua lea. 19 Ua e iloa poloaʻiga, ‘Aua le fasioti tagata, Aua le mulilua, Aua le gaoi, Aua le molimau pepelo, Aua le taufaasesē, Ia e āva i lou tamā ma lou tinā.”’ 20 Ua fai mai le tamāloa iā te ia: “Le Aʻoaʻo e, ua ou tausia na mea uma talu mai loʻu talavou.” 21 Ua silasila atu Iesu ma ua alofa iā te ia, ua fetalai atu: “E tasi lava le mea lenā e te lē o faia: Ia e alu e faatau atu au meafaitino ma foaʻi atu i ē matitiva, ona e maua ai lea o ʻoa i le lagi, ona e sau ai lea ma mulimuli mai iā te aʻu.” 22 A ua faanoanoa o ia ona o ia upu, ona alu ese ai lea o ia, ua tigā lona loto, auā e tele lava ana meafaitino.

23 Ona silasila solo lea o Iesu, ua fetalai atu i ona soo: “E matuā faigatā lava mo ē e tele tupe ona ulu atu i le malo o le Atua!” 24 Ua faateʻia ona soo i ana fetalaiga. Ona toe tali atu lea o Iesu iā i latou: “Le fanau e, e matuā faigatā lava ona ulu atu i le malo o le Atua! 25 E sili ona faigofie ona sao o se kamela i le pū o le nila, nai lo o le sao atu o se tagata mauʻoa i le malo o le Atua.” 26 Ua atili ai ona latou ofo ma faapea mai iā te ia: “O ai la e mafai ona faaolaina?” 27 Ua silasila totoʻa atu Iesu iā i latou ma faapea atu: “E lē mafaia e tagata lenei mea, ae e mafaia e le Atua, auā e mafaia e le Atua mea uma lava.” 28 Ona tali mai lea o Peteru iā te ia: “Faauta! Ua matou tuua mea uma ae mulimuli atu iā te oe.” 29 Ua faapea atu Iesu: “E moni ou te fai atu iā te outou, O so o se tasi na te tuua le fale, po o uso, o tuafāfine, o le tinā, o le tamā, o le fanau, po o fanua, ona o aʻu ma le tala lelei, 30 e maua e ia e taʻiselau i le taimi nei, o fale, o uso, o tuafāfine, o tinā, o fanau, ma fanua, faatasi ai ma sauāga, ma le ola e faavavau i le lumanaʻi. 31 Ae o le toʻatele o ē e muamua o le a mulimuli, ma o ē e mulimuli o le a muamua.”

32 Ua latou agaʻi aʻe i le ala i Ierusalema, ma o loo muamua atu Iesu i o latou luma, ona taufaiofo ai lea o i latou, ae ua fefefe ē o loo mulimuli mai. Ona ia toe ave lea o le toʻasefulu lua ma faamatala atu iā i latou mea o le a oo iā te ia: 33 “O lea ua tatou ō atu i Ierusalema, o le a tuuina atu ai le Atalii o le tagata i le ʻaufaitaulaga sili ma le ʻautusiupu, o le a latou faasalaina o ia i le oti, ma tuuina atu o ia i tagata o nuu ese, 34 latou te tauemu ma tuufeanu iā te ia, ma sasa tigāina ma fasiotia o ia, ae o le a toe faatūina o ia i le aso lona tolu.”

35 Ua sōsō mai iā te ia Iakopo ma Ioane, o atalii e toʻalua o Sepetaio, ma faapea mai: “Le Aʻoaʻo e, ma te mananaʻo ia e faia mea uma ma te talosaga atu ai iā te oe.” 36 Ua ia fetalai atu iā i laʻua: “O le ā se mea lua te mananaʻo ou te faia mo oulua?” 37 Ua la fai mai iā te ia: “Ia e tuu mai iā i maʻua e nofo le tasi i lou itu taumatau, ma le isi i lou itu tauagavale i lou mamalu.” 38 A ua fetalai atu Iesu iā i laʻua: “Lua te lē iloa le mea ua oulua talosaga mai ai. Pe e mafai ea ona oulua inu i le ipu ua ou inu ai, pe papatisoina foʻi oulua i le papatisoga e papatisoina ai aʻu?” 39 Ua la fai mai iā te ia: “Ma te mafaia.” Ona fetalai atu lea o Iesu iā i laʻua: “Lua te inu i le ipu ua ou inu ai, lua te papatiso foʻi i le papatisoga e papatisoina ai aʻu. 40 Ae peitaʻi, ou te lē filifilia po o ai e nofo i loʻu itu taumatau ma loʻu itu tauagavale, ae e maua lenā mea e i latou o ē ua saunia i ai.”

41 Ua faalogo ai le isi toʻasefulu i lenei mea, ona feita ai lea o i latou iā Iakopo ma Ioane. 42 A ua valaau atu Iesu e ō mai iā te ia, ona ia faapea atu lea: “Tou te iloa, o ē ua taʻua o taʻitaʻi o malo, e pulepuletutū i latou i tagata, ma o ē ua sili, ua pule foʻi i latou i tagata. 43 Ae e lē faapena outou; o sē e fia sili iā te outou e tatau ona avea o ia ma a outou auauna, 44 ma o sē e fia muamua iā te outou, e tatau ona avea o ia ma pologa a tagata uma. 45 Auā e leʻi sau le Atalii o le tagata ina ia auauna mai tagata iā te ia, ae ia auauna atu, ma foaʻi atu lona ola e fai ma togiola e sui aʻi tagata e toʻatele.”

46 Ua taunuu i latou i Ieriko. Ae ina ua tuua e ia ma ona soo ma le motu o tagata e toʻatele Ieriko, ua iai se tagata ʻaisi e tauaso o Patimaio lona igoa, o le atalii o Timaio, o loo nofo i tafatafa o le auala. 47 Ina ua faalogo o ia ua maliu ane Iesu le Nasareta, ona ia alaga lea ma faapea mai: “Iesu e, le Alo o Tavita, ia e alofa* mai iā te aʻu!” 48 Ona matuā fai atu lea o le toʻatele o tagata iā te ia e soia le pisa, ae ua atili ai ona ia alaga: “Le Alo e, o Tavita, ia e alofa* mai iā te aʻu!” 49 Ona tū lea o Iesu ma fetalai atu: “Ia valaau iā te ia e sau.” Ona latou valaau atu lea i le tagata tauaso: “Ia tū i luga ma ia lototele, o loo valaau mai o ia e te alu atu.” 50 Ua oso o ia i luga, ua tiaʻi lona ofu tele, ma sau iā Iesu. 51 Ua tali atu Iesu iā te ia: “O le ā se mea e te manaʻo ou te faia mo oe?” Ua fai mai le tagata tauaso: “Le Aʻoaʻo e,* ia e faapupula i oʻu mata.” 52 Ua fetalai atu Iesu iā te ia: “Inā alu ia, ua e malosi ona o lou faatuatua.” Ona pupula loa lea o ona mata, ma ua mulimuli atu iā te ia i le auala.

^ Mare. 10:2 E tusa ai ma le upu Eleni, “o le tatalaina faaletulafono o le faaipoipoga.”


^ Mare. 10:9 I le gagana Eleni, o le “amo faatasi.”


^ Mare. 10:47  Pe “ia e alofa mutimutivale mai.”


^ Mare. 10:48  Pe “ia e alofa mutimutivale mai.”


^ Mare. 10:51 Po o “Raponi” e mai i le upu Eleni, o le Rab·boʹni. Tagaʻi i le Ioa 20:16.


Mareko  11 : 1 - 33

11 A o latalata atu i latou i Ierusalema, i Petefake ma Petania i le Mauga o Olive, ona aauina atu lea e Iesu o ona soo e toʻalua 2 ma faapea atu: “Ia ō atu i le nuu lea o loo oulua vāai atu i ai, pe a taunuu loa i ai, o le a oulua maua ai se tamaʻi asini o loo nonoa, e leʻi tiʻetiʻe ai se tagata, ia tatala ma aumai. 3 Afai e fai mai se tasi iā te oulua, ‘Aiseā ua oulua faia ai lenei mea?’ ia fai atu i ai, ‘E manaʻo i ai le Alii, ona toe vave faafoʻi mai lea i inei.”’ 4 Ona la ō atu lea ma ua maua le tamaʻi asini o loo nonoa i le faitotoʻa i fafo i se tasi o auala, ona la tatalaina mai lea. 5 A ua fai mai nisi o ē ua tutū ai i inā iā i laʻua: “Aiseā ua oulua tatala ai le tamaʻi asini?” 6 Ua la tali atu iā i latou e pei ona fetalai atu ai Iesu; ma ua latou tuu i laʻua e ō.

7 Ona la aumaia lea o le tamaʻi asini iā Iesu, ua fofola o latou ofu tele i luga o le asini ona tiʻetiʻe ai lea o ia. 8 Ua fofola foʻi e le toʻatele o latou ofu tele i luga o le ala, a o isi ua latou tā mai lālā o laau mai le vao. 9 A ua alalaga pea i latou o ē ua muamua atu iā te ia ma ē o loo mulimuli mai e faapea: “Matou te tatalo, ia faaola iā te ia! E manuia lē e maliu mai i le suafa o Ieova! 10 E manuia le malo o loo fotuaʻi mai o lo matou tamā o Tavita! Matou te tatalo i lē o loo afio i mea maualuluga ia faaola iā te ia!” 11 Ua ulu atu o ia i le malumalu i Ierusalema, ua silasila solo i mea uma, ma ua leva le aso, ona maliu atu ai lea o ia ma le toʻasefulu lua i Petania.

12 Ona tuua ai lea e i latou o Petania i le aso ua sosoo ai, ma ua fia taumafa foʻi o ia. 13 Ua silafia mamao atu e ia le laau o le mati ua iai ona lau, ma ua maliu atu i ai ina ia vaai pe e iai ni ona fua. Ae e leʻi maua e ia se fua ua na o lau, auā e lē o le taimi lea o le fuata. 14 Ona ia fetalai atu lea i le mati: “Aua neʻi toe ʻaina e se tasi ni ou fua e oo i le faavavau.” A o loo faalogologo ane ona soo.

15 Ua taunuu i latou i Ierusalema. Ona ulufale atu lea o ia i le malumalu ma tutuli i fafo o ē uma o fai ai fefaatauaʻiga, ma fuli laulau a tagata suitupe, ma nofoa o le ʻaufaatau lupe. 16 Ua ia faasāina foʻi se tasi e ui atu i le malumalu ma se avega, 17 a ua aʻoaʻo atu pea ma faapea atu: “Pe e lē o tusia ea, ‘E taʻua loʻu fale o le fale tatalo mo nuu uma’? A ua outou faia ma ana o ē e faomea.” 18 Ua faalogo le ʻaufaitaulaga sili ma le ʻautusiupu i lenei mea. Ona latou taumafai ai lea e suʻe se auala e fasiotia ai o ia, auā ua matataʻu i latou iā te ia, ona ua taufaiofo pea le motu o tagata i lana aʻoaʻo atu.

19 Ua leva le aso, ona latou tuua ai lea o le aai. 20 Ua ui ane i latou i le taeaopō, ona latou iloa atu ai lea o le laau o le mati, ua mamae e oo lava i ona aa. 21 Ua manatua e Peteru ona faapea mai lea iā te ia: “Le Aʻoaʻo e, silasila foʻi, ua mamae le mati lea na e fetuuina.” 22 Ona tali atu lea o Iesu iā i latou: “Ia faatuatua i le Atua. 23 E moni ou te fai atu iā te outou, o se tasi e fai atu i lenei mauga, ‘Ia siitia oe ma lafo i le sami,’ ma e lē masalosalo lona loto, ae e faatuatua, o le a taunuu lava mea ua ia fai atu ai, e faapea lava ona taunuu! 24 O le mea lea ou te fai atu ai iā te outou, O mea uma lava tou te talosaga atu ai i le tatalo, ia outou faatuatua e pei lava ua outou mauaina, ma o le a outou mauaina lava. 25 Pe a outou tutū e tatalo, ia outou faamagalo atu se mea ua outou tigā ai i se tasi, ina ia faamagaloina foʻi a outou agasala e lo outou Tamā o i le lagi.” 26 * ——

27 Ua toe foʻi mai i latou i Ierusalema. A o savali atu o ia i le malumalu, ona ō mai ai lea o le ʻaufaitaulaga sili, ma le ʻautusiupu, ma le ʻautoeaina iā te ia 28 ma faapea mai: “O le pule a ai ua e faia ai lenei mea? po o ai ua na tuuina atu le pule iā te oe e faia ai nei mea?” 29 Ua faapea atu Iesu iā i latou: “E tasi lava le mea lea ou te fia fesili atu ai. Afai tou te taʻu maia le tali, ona ou taʻuina atu foʻi lea po o le pule a ai ua ou faia ai nei mea. 30 Pe e mai i le lagi ea pe e mai i tagata le papatisoga a Ioane? Ia tali mai iā te aʻu.” 31 A ua fetalanoaaʻi i latou ma faapea ane: “Afai tatou te fai atu, ‘E mai i le lagi,’ ona ia faapea mai lea, ‘Aiseā la ua outou lē talitonu ai iā te ia?’ 32 Ae e lē mafai foʻi ona tatou faapea atu, ‘E mai i tagata.’”— Auā ua matataʻu i latou i le motu o tagata, ona o lo latou manatu, o Ioane o se perofeta. 33 O lea ua latou tali mai ai iā Iesu: “Matou te lē iloa.” Ona faapea atu lea o Iesu iā i latou: “Ou te lē taʻuina atu foʻi la iā te outou, po o le pule a ai ua ou faia ai nei mea.”

^ Mare. 11:26 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


Mareko  12 : 1 - 44

12 Ua toe amata foʻi ona ia fetalai atu iā i latou i talafaatusa: “Sa totō e se tagata lona togāvine ma siʻo ai i le pa, ua ia eli le mea e tali ai le suāvine ma faatū le ʻolo, ona ia lisi atu lea o le togāvine i ē e galulue vine, ae malaga i nuu mamao. 2 Ua oo i le taimi o le seleselega, ona ia auina atu lea o se pologa i ē e galulue vine, ina ia maua mai ai ni fua mai i ē e galulue vine. 3 Peitaʻi, na latou puʻe o ia ma fasi, ma tuliese o ia e aunoa ma se mea. 4 Na ia toe auina atu le isi pologa iā i latou; ae na latou tā i lona ulu ma agaleagaina o ia. 5 Ona ia toe auina atu foʻi lea o le tasi, ma na latou fasiotia o ia; e toʻatele foʻi isi na ia aauina atu, ae na latou sasa i nisi, a o isi na latou fasiotia. 6 E toʻatasi na totoe iā te ia, o lona atalii pele lea. Na ia auina atu o ia iā i latou ma faapea ifo, ‘Latou te āva i loʻu atalii.’ 7 Ae na faapea ane o ē e galulue vine iā i latou lava, ‘O le suli lenei. Seʻi tatou ō e fasioti o ia, ma fai mo i tatou lona tofi.’ 8 Ona latou puʻe ai loa lea iā te ia ma fasioti, ma lafo i tua o le togāvine. 9 O le ā le mea o le a faia e lē e ona le togāvine? O le a sau o ia ma faaumatia ē e galulue vine, ma lisi atu le togāvine i isi. 10 Pe tou te leʻi faitau ea i lenei mau, ‘O le maa lea na tuulafoaʻiina e tufuga, ua avea ma maa tulimanu sili. 11 E mai iā Ieova lenei mea, ma e ofoofogia i la tatou vaai’?”

12 O lea, ua amata ai ona latou saʻili i se auala e puʻe ai o ia, ae ua fefefe i latou i le motu o tagata, auā ua latou iloa ua ia faatatau atu le talafaatusa iā i latou. Ona latou tuua lea o ia ae ō ese.

13 Ona latou aauina mai lea o nisi o le ʻau Faresaio ma ē ua ʻau ma Herota, ina ia maua se mea e maileia ai o ia i ana upu. 14 Ua latou taunuu, ma faapea mai iā te ia: “Le Aʻoaʻo e, matou te iloa o oe o se tagata faamaoni ma e te lē faailoga tagata, auā e te lē silasila i foliga o tagata, ae e te aʻoaʻoina le ala o le Atua e tusa ma le upu moni: Pe e taga i le tulafono ona totogi lafoga iā Kaisara pe e leai? 15 Pe e matou te totogi lafoga pe e leai?” Ua silafia e ia lo latou faafiaamiotonu, ona ia fetalai atu lea: “Aiseā ua outou tofotofo mai ai iā te aʻu? Aumai se tenari* seʻi oʻu vaai i ai.” 16 Ona latou avatu lea o le tenari. Ua ia fetalai atu iā i latou: “O ai e ona le ata ma le igoa lea?” Ua latou tali mai: “O Kaisara.” 17 Ona faapea atu lea o Iesu: “Ia totogi atu mea a Kaisara iā Kaisara, a o mea a le Atua ia avatu i le Atua.” Ona latou maofa ai lea iā te ia.

18 Ua ō mai le ʻau Satukaio iā te ia, o ē e faapea mai e leai se toetū ma fesili mai iā te ia: 19 “Le Aʻoaʻo e, na tusi mai Mose iā i tatou, afai e oti se tagata ae tuua lana avā e leai se fanau, e tatau ona fai o ia ma avā a lona uso, ina ia maua mai ai se fanau ma lona uso. 20 Sa iai le ʻauso e toʻafitu, na faaipoipo lē e muamua ma ina ua oti o ia, e leai sana fanau. 21 Ona faaipoipo lea o le uso lona lua i le fafine, ae na oti foʻi o ia e leai sana fanau, o le mea foʻi lenā na tupu i le uso lona tolu. 22 E leʻi iai foʻi ni fanau a i latou uma e toʻafitu. Mulimuli ane, na oti foʻi le fafine. 23 I le toetū, o ai o i latou nei o le a fai ma ia le avā? Auā na faaipoipo uma le toʻafitu iā te ia.” 24 Ona faapea atu lea o Iesu iā i latou: “Pe e lē o le mea ea lenā ua outou sesē ai, auā ua outou lē iloa Tusitusiga Paia po o le mana o le Atua? 25 Auā e lē faaipoipo tane ma fafine pe a toetutū mai, ae e pei i latou o agelu o loo i le lagi. 26 Pe tou te leʻi faitau ea i le tusi a Mose, e faatatau i le toetutū mai o ē ua oti, i le tala e uiga i le laau tuitui, ma le fetalaiga a le Atua iā te ia e faapea, ‘O aʻu o le Atua o Aperaamo, o le Atua o Isaako, ma o le Atua foʻi o Iakopo’? 27 O ia o le Atua o ē ola, ae lē o ē ua oti. Ua outou matuā sesē lava.”

28 Ua sau le tasi o le ʻautusiupu ma faalogo i la latou fefinauaʻiga, ua ia iloa le matuā lelei o lana tali atu iā i latou, ona ia fesili mai lea iā te ia: “O lē fea poloaʻiga e sili i poloaʻiga uma?” 29 Ua tali atu Iesu: “O le poloaʻiga sili lenei, ‘Ia faalogo mai Isaraelu e, o Ieova lo tatou Atua, o Ieova e toʻatasi lava ia, 30 ma ia e alofa atu iā Ieova lou Atua ma lou lotoatoa, ma lou ola atoa, ma lou mafaufau atoa, ma lou malosi atoa.’ 31 O le lona lua lenei, ‘Ia e alofa atu i lou tuaoi e pei o oe lava iā te oe.’ E leai lava se isi poloaʻiga e sili atu i lo o ia poloaʻiga.” 32 Ua fai mai le tusiupu iā te ia: “Le Aʻoaʻo e, ua tutusa lelei au fetalaiga ma le upu moni, ‘E toʻatasi lava Ia, ma e leai lava se isi e na o Ia’; 33 ma o lenei alofa o se tasi ma le lotoatoa, le mafaufau atoa, le malosi atoa, ma le alofa o se tasi i lona tuaoi e pei o ia lava, e sili mamao atu nai lo o taulaga mū uma atoa ma taulaga.” 34 Ua silafia e Iesu ua ia tali mai ma le atamai, ona ia fetalai atu lea iā te ia: “E te lē o mamao mai i le malo o le Atua.” Ae e leai se tasi ua lototele e toe fesili mai iā te ia.

35 A o aʻoaʻo atu Iesu i le malumalu, ua ia fetalai atu e faapea: “E faapefea ona fai mai le ʻautusiupu o Keriso o le atalii lea o Tavita? 36 E ala i le agaga paia, na faapea mai ai Tavita, ‘Ua fetalai mai Ieova i loʻu Alii: “Ia e nofo i loʻu itu taumatau seʻia oʻu tuuina ou fili i lalo o ou vae.”’ 37 Ua taʻua o ia e Tavita o le ‘Alii,’ a ua faapefea ona avea o ia ma ona atalii?”

Ua faalogologo atu ma le fiafia le motu o tagata e toʻatele iā te ia. 38 A o aʻoaʻo atu o ia, ua ia fetalai atu: “Ia outou faaeteete i le ʻautusiupu o ē e mananaʻo e feoaʻi solo ma o latou ofu talaloa ma mananaʻo e faafeiloaʻi aloaʻia i latou i nofoaga faitele.* 39 Ua latou fiafia i nofoa pito i luma i sunako ma nofoaga sili i faigaʻai. 40 O i latou ia ua faoa fale o fafine ua oti a latou tane, ma ua faaumiumi a latou tatalo faalialiavale; e sili atu ona mamafa lo latou faasalaga.”

41 Ua nofo o ia i lalo, ma silasila atu i mea e teu ai tupe, ua ia silafia ai le motu o tagata ua ō atu, ma lafo a latou tupe i mea e teu ai tupe. E toʻatele foʻi tagata mauʻoa ua lafo i ai le tele o tupe. 42 Ua alu ane se fafine mativa ua oti lana tane, ma lafo i ai ni tupe iti* se lua. 43 Ua ia valaau atu i ona soo e ō mai iā te ia, ma ua fetalai atu iā i latou: “E moni ou te fai atu iā te outou, e sili atu mea ua lafo e lenei fafine mativa ua oti lana tane, nai lo o i latou uma ua lafo a latou tupe i mea e teu ai tupe. 44 Auā o i latou uma, ua lafo atu nisi o mea mai i a latou tupe e tele, a o le fafine mativa, ua ia lafo tupe uma ua iā te ia e ola ai.”

^ Mare. 12:15 O le “tenari” o le tupe siliva. Tagaʻi i le Faaopoopoga e 14.


^ Mare. 12:38 Po o “maketi.”


^ Mare. 12:42 Po o le “kotane e tasi.” O le kotane o se tupe e matuā itiiti lava lona aogā. Tagaʻi i le Faaopoopoga e 14.


Mareko  13 : 1 - 37

13 A o maliu ese atu o ia mai i le malumalu, ua fai mai se tasi o ona soo iā te ia: “Le Aʻoaʻo e, silasila foʻi, maʻeu le tetelē o nei maa ma nei fale!” 2 A ua tali atu Iesu iā te ia: “Po ua e vaai atu ea i nei fale tetele? E lē toe tiʻetiʻe se tasi maa i luga o se isi maa, ae o le a soloia i lalo.”

3 A o nofo o ia i le Mauga o Olive, ua iloa atu foʻi le malumalu. Ua na o i latou ma Peteru, Iakopo, Ioane ma Aneterea, ona latou fesili mai lea iā te ia: 4 “Ia e fetalai mai iā i matou, Pe e oo afea ia mea, ma o le ā foʻi le faailoga o le taufaaiʻuiʻuga o nei mea uma?” 5 Ona faapea atu lea o Iesu iā i latou: “Ia faaeteete neʻi faasesēina outou e se tasi. 6 E toʻatele o le a ō mai i loʻu igoa ma faapea ane, ‘O aʻu o ia,’ ma faasesēina ai le toʻatele. 7 Pe a outou faalogo i taua ma tala o taua; aua neʻi outou atuatuvale ai. Auā e ao ona taunuu o nei mea ae e leʻi oo mai le iʻuga.

8 “Auā o le a siitaua le isi atunuu i le isi atunuu, ma le isi malo i le isi malo, o le a iai mafuiʻe i lea mea ma lea mea, o le a iai foʻi oge. O le amataga ia o le tigā o puapuaga.

9 “A o outou, ia outou nofosauni, auā o le a tuuina atu outou e tagata i faamasinoga, o le a sasaina outou i sunako, ma o le a tuuina atu outou i luma o kovana ma tupu ona o aʻu, e fai ma molimau iā i latou. 10 E ao foʻi ona muaʻi talaʻiina atu le tala lelei i atunuu uma lava. 11 Ae afai latou te tuuina atu outou i faamasinoga, aua e tou te popole i upu e tou te tautatala atu ai, ae o upu e tuuina atu i lenā taimi, ia outou tautatala atu ai, auā e lē o outou o loo tautatala atu a o le agaga paia. 12 O le a tuuina atu foʻi e le uso lona uso ia fasiotia, e tuuina atu foʻi e le tamā se tasi o lana fanau, e tetee atu foʻi le fanau i mātua ma tuuina atu mātua ina ia fasiotia; 13 o le a inosia foʻi outou e tagata uma ona o loʻu igoa. A o lē e tumau seʻia oo i le iʻuga, e faaolaina o ia.

14 “Ae peitaʻi, pe a outou vaaia le mea e inosia e faatafuna aʻi ua tū i le mea e lē tatau ona tū ai (o lē e faitau, ia iā te ia le faautaga loloto), ona sosola atu lea i mauga o ē o loo i Iutaia. 15 O lē o loo i luga o le fale, ia aua neʻi alu ifo i lalo, pe alu atu i totonu e aveese ni mea mai lona fale; 16 o lē o loo i le fanua, aua neʻi toe foʻi e ave lona ofu tele. 17 Oi talofa i fafine totō ma ē failele i na aso! 18 Ia faaauau ona outou tatalo ina neʻi tupu lenā mea i le tau mālūlū; 19 auā o le a avea na aso ma aso o le puapuaga, lea e leai sona tusa talu le amataga o foafoaga na foafoaina e le Atua seʻia oo mai i lea taimi, ma e lē toe tupu foʻi se mea faapea. 20 O le mea moni, a lē faapuupuuina e Ieova ia aso, e leai se tagata e faaolaina. Ae e faapuupuuina na aso ona o ē ua filifilia.

21 “Afai e fai ane se tasi iā te outou i lea taimi, ‘Vaai, Ua i inei le Keriso,’ pe ‘Vaai, Ua i inā,’ aua tou te talitonu i ai. 22 Auā o le a tulaʻi mai Keriso pepelo ma perofeta pepelo, e latou te faia faailoga tetele, ma mea ofoofogia ina ia faasesē ai, pe afai e mafai e oo lava i ē ua filifilia. 23 O lea, ia outou mataala ai, auā ua uma ona ou taʻu atu nei mea uma iā te outou.

24 “I ia aso, pe a mavae lea puapuaga, o le a pogisa le lā, e lē toe susulu foʻi le masina, 25 o le a paʻuʻū fetu mai le lagi, ma o le a lūlūina mea malolosi i le lagi. 26 Ona latou vaaia lea o le Atalii o le tagata o loo sau i ao, ma le mana tele, ma le mamalu. 27 Ona ia aauina atu lea o agelu e latou te aoaoina mai o ē ua filifilia mai i matāmatagi e fā, e mai i le tuluʻiga o le lalolagi e oo atu i le tuluʻiga o le lagi.

28 “O lenei, ia iloa lenei mea mai i le talafaatusa i le laau o le mati: Pe a faatoʻā tutupu ona lālā fou ma oso ai foʻi ma ona lau, ona outou iloa lea ua latalata le tau māfanafana. 29 E faapea foʻi outou, pe a outou vāai ua tutupu nei mea, ia outou iloa ua latalata mai o ia, ua i faitotoʻa lava. 30 E moni ou te fai atu iā te outou, e lē mavae atu lenei tupulaga seʻia taunuu o nei mea uma. 31 O le a mavae atu le lagi ma le lalolagi, ae e lē mavae lava aʻu upu.

32 “E lē iloa e se tasi lea aso ma le itula, e oo lava i agelu i le lagi, po o le Atalii, ae ua na o le Tamā lava. 33 Ia vaavaai pea, ia mataala pea, auā tou te lē iloa le taimi atofaina. 34 Ua faatusaina i se tagata na alu malaga i nuu mamao ua tuua lona fale, ma tuu atu le pule i ana pologa, e tofu i latou ma galuega, ma faatonuina le leoleo faitotoʻa e faaauau ona mataala. 35 O lea, ia faaauau ona mataala, auā tou te lē iloa pe e sau afea le matai o le aiga, po o le afiafipō,* po o le vaeluapō,* po o le vivini o moa* po o le taeaopō;* 36 ina neʻi taunuu faafuaseʻi mai o ia ma maua mai outou o loo momoe. 37 A o aʻu upu ou te fai atu ai iā te outou, ou te fai atu ai foʻi i tagata uma, Ia faaauau ona mataala.”

^ Mare. 13:35 “Afiafipō.” O le leoleoga muamua e tusa ai ma le vaevaeina e Eleni ma Roma o pō, e amata mai i le goto o le lā e oo atu i le tā o le 9 i le pō.


^ Mare. 13:35 “Vaeluapō.” O le leoleoga lona 2 e tusa ai ma le vaevaeina e Eleni ma Roma o pō, e amata mai i le pe tusa o le 9 i le pō e oo atu i le vaeluapō.


^ Mare. 13:35 “Le vivini o moa.” O le leoleoga lona 3 e tusa ai ma le vaevaeina e Eleni ma Roma o pō, e amata mai i le vaeluapō e oo atu i le tā o le 3 i le vaveao.


^ Mare. 13:35 “Taeaopō.” O le leoleoga lona 4 e tusa ai ma le vaevaeina e Eleni ma Roma o pō, e amata mai pe tusa o le tā o le 3 i le vaveao e oo atu i le oso aʻe o le lā.


Mareko  14 : 1 - 72

14 Ua toe lua aso oo i le paseka ma le tausamiga o falaoa e lē faafefeteina. A ua saʻili le ʻaufaitaulaga sili ma le ʻautusiupu i se togafiti, e puʻe ai o ia ma fasiotia; 2 a ua latou faapea atu pea: “Aua le faia i le tausamiga ina neʻi vevesi tagata.”

3 A o iai o ia i Petania i le fale o Simona le lepela, o loo taoto o ia e taumafa, ona sau ai lea o se fafine ma se fagu alapasa ua iai le suāuu manogi o le nato māoʻi, e sili ona taugatā. Ua ia tataʻe le fagu suāuu ma liligi i lona ao. 4 Ona o lenei mea, ua lē fiafia ai nisi o i latou ma faapea atu le tasi i le isi: “Aiseā ua maʻimau ai lenei suāuu manogi? 5 Auā e mafai ona faatau atu lenei suāuu manogi, pe tusa ma le tolu selau tenari, ma avatu i ē matitiva!” Ona latou matuā feita ai lea i le fafine. 6 A ua faapea atu Iesu: “Tuu ai pea o ia. Aiseā e tou te faalavelave ai i le fafine? Auā o se gaoioiga lelei lea ua ia faia iā te aʻu. 7 Auā tou te faatasi pea ma tagata matitiva, ma o so o se taimi e tou te mananaʻo ai e faia se mea lelei mo i latou, e mafai lava ona outou faia, ae e tou te lē faatasi pea ma aʻu. 8 Ua ia faia le mea na te mafaia, ua ia uu loʻu tino i le suāuu manogi, e fai ma faataʻimuaga o loʻu tanuga. 9 E moni ou te fai atu iā te outou, Po o fea lava i le lalolagi e talaʻiina atu i ai lenei tala lelei, e taʻua ai foʻi ma le mea na faia e lenei fafine e faamanatu ai iā te ia.”

10 Ona alu atu ai lea o Iuta le Sekara, o se tasi o le toʻasefulu lua i le ʻaufaitaulaga sili, ina ia faalataina o ia iā i latou. 11 Ina ua latou faalogo atu i lea upu, ona latou olioli ai lea ma folafola atu e avatu iā te ia tupe siliva. Ona ia saʻili lea o se taimi talafeagai e faalataina ai o ia.

12 I le aso muamua o le tausamiga o falaoa e lē faafefeteina, lea e masani ona latou fasi* ai se manu mo le paseka, ua faapea mai ona soo iā te ia: “O fea e te finagalo matou te saunia e te taumafa ai le paseka?” 13 Ona ia aauina atu ai lea o ona soo e toʻalua ma fetalai atu iā i laʻua: “Ia oulua ō atu i le aai, o le a faafetaiaʻi oulua e se tamāloa o loo ave se faguvai. Ia mulimuli atu iā te ia, 14 o le fale foʻi e ulu atu i ai o ia, ia fai atu i le matai o le aiga, ‘Ua faapea mai le Aʻoaʻo: “O fea le potu e tali ai mālō ua saunia mo aʻu ou te ʻai ai le paseka ma oʻu soo?”’ 15 Ona ia faasino atu lea iā te oulua le potu tele i luga, ua uma ona teu lelei; ma ia oulua saunia mea uma i inā mo i tatou.” 16 Ua ō atu nei soo, ma ua la taunuu i le aai ma maua mea uma e pei ona ia fetalai atu ai iā i laʻua; ma ua la saunia ai mea mo le paseka.

17 Ua oo i le afiafipō, ona ō atu ai lea o ia ma le toʻasefulu lua. 18 A o taooto i latou ma aai, ua fetalai atu Iesu: “E moni ou te fai atu iā te outou, E iai se tasi o outou o loo ʻai faatasi ma aʻu, e na te faalataina aʻu.” 19 Ua latou faanoanoa i lenei mea, ona taʻitasi lea ma fesili mai iā te ia: “O aʻu ea?” 20 Ua ia faapea atu iā i latou: “O se tasi o le toʻasefulu lua o lē e fufui faatasi o ma lima i le ipu. 21 E moni, e pei ona tusia e faatatau iā te ia, e alu lava le Atalii o le tagata, a o lē na te faalataina le Atalii o le tagata, oi talofa iā te ia! Sa sili ai pe ana lē fanau mai o ia.”

22 A o latou aai, ua tago o ia i le areto, ua faia le faafetai, ona vaevae lea ma avatu iā i latou, ma faapea atu: “Ia outou aai. Auā o le faatusa lenei o loʻu tino.” 23 Ua ia tago foʻi i le ipu, ua fai le faafetai, ona avatu lea iā i latou, ma ua latou feinu ai. 24 Ua ia fetalai atu iā i latou: “O le faatusa lenei o loʻu ‘toto o le feagaiga,’ o le a faamaligiina mo tagata e toʻatele. 25 E moni ou te fai atu iā te outou, Ou te lē toe inu i lenei uaina, seʻia oo i le aso ou te inu faatasi ai ma outou i le uaina fou i le malo o le Atua.” 26 Mulimuli ane, ina ua uma ona usu o viiga, ona latou ō atu ai lea i le Mauga o Olive.

27 Ua fetalai atu Iesu iā i latou: “O le a tuua* aʻu e outou uma auā ua tusia, ‘Ou te taia le leoleo mamoe, ona taapeape ai lea o mamoe.’ 28 Peitaʻi, pe a mavae loʻu toetū, ona ou muamua atu lea iā te outou i Kalilaia.” 29 Ae ua tali mai Peteru iā te ia: “E tusa lava pe e tuua* oe e i latou uma, ae ou te lē tuua lava oe!” 30 Ona fetalai atu lea o Iesu iā te ia: “E moni, ou te fai atu iā te oe, I le asō, o le pō lava lenei a o leʻi vivini faalua le moa, ae ua faatolu ona e faafiti iā te aʻu.” 31 A ua matuā fai mai o ia: “E tusa lava po ou te oti faatasi ma oe, ou te lē faafitia lava oe.” Ua faapena foʻi ona fai mai i latou uma.

32 Ona latou ō atu lea i le nofoaga e taʻua o Ketesemane, ma ua ia fetalai atu i ona soo: “Ia outou nonofo atu i inei, ae seʻi oʻu alu ou te tatalo.” 33 Ua ave e ia o Peteru, Iakopo, ma Ioane, ua amata ona mafatia o ia ma ua matuā atuatuvale lava. 34 Ona ia fetalai atu lea iā i latou: “Ua ou matuā tigā lava e oo i le oti. Ia outou nonofo i inei ma ia faaauau ona mataala.” 35 Ua maliu teisi atu o ia i luma, ona faapaʻū lea o ia i le eleele ma tatalo, ina ia mavae ese atu lenei itula mai iā te ia pe afai e mafai. 36 Ona ia faapea atu lea: “Ava,* loʻu Tamā e, e te mafaia mea uma, ia aveese lenei ipu mai iā te aʻu. Peitaʻi, e lē o loʻu loto, a o lou finagalo.” 37 Ua sau o ia ma maua i latou ua momoe, ona ia fetalai atu lea iā Peteru: “Simona, ua e moe? Pe e lē mafai ea ona faaauau ona e mataala i se itula se tasi? 38 Ia faaauau ona outou mataala ma tatalo, ina neʻi outou lolo atu i faaosoosoga. Ua naunau i ai le loto,* a ua vaivai le tino.” 39 Ona toe maliu ese lea o ia ma tatalo atu i upu lava na. 40 Ua toe sau foʻi o ia ma maua i latou o momoe, auā ua vaivai, ma ua latou lē iloa se tali e fai mai iā te ia. 41 Ua foʻi faatolu mai o ia ma faapea atu iā i latou: “Aiseā ua outou momoe ai ma mālōlō i lenei taimi? Ua lava lea! Ua oo mai le itula! Faauta! O lea ua faalataina le Atalii o le tagata ma tuuina atu i tagata agasala. 42 Inā tutū ia i luga ma tatou ō. Faauta! Ua latalata mai o lē e na te faalataina aʻu.”

43 A o fetalai o ia, ae sau loa Iuta, o le tasi o le toʻasefulu lua, faatasi ma le motu o tagata mai i le ʻaufaitaulaga sili, ma le ʻautusiupu, ma le ʻautoeaina, ua iā i latou foʻi pelu ma pouvai. 44 Ua tuuina e lē na faalataina o ia le faailoga ua uma ona fuafuaina iā i latou e faapea: “O lē ou te sogi i ai, o ia lenā; ia outou puʻe iā te ia ma taʻitaʻi ese atu e leoleo.” 45 Ona savali saʻo mai lea o ia iā Iesu ma faapea mai: “Le Aʻoaʻo e!” ma sogi lemū mai iā te ia. 46 Ona latou fetagofi atu lea ma puʻe iā te ia. 47 Ae peitaʻi, o se tasi o ē o loo tutū latalata ane, ua seʻi e ia lana pelu, ma tā ai le pologa a le ositaulaga sili ma tipiesea ai lona taliga. 48 Ona fetalai atu lea o Iesu iā i latou: “Po ua outou ō mai ea ma pelu ma pouvai e puʻe iā te aʻu, e pei o se tagata faomea? 49 O aso taʻitasi na ou faatasi ai ma outou i le malumalu ma aʻoaʻo atu, ae tou te leʻi puʻeina ai aʻu. Ae ua oo nei mea uma ina ia taunuu ai mea ua tusia i Tusitusiga Paia.”

50 Ona tuua lea o ia e i latou uma ae sosola. 51 Ae e iai se tauleʻaleʻa o loo pulupulu lona tino i se ʻie lino lelei, ua mulimuli latalata atu iā te ia, a ua latou taumafai e puʻe o ia, 52 ae ua tiaʻi e ia lona ofu lino, ona sola lē lavalavā* ai lea o ia.

53 Ua latou taʻitaʻiina atu Iesu i le ositaulaga sili, ua potopoto uma atu foʻi le ʻaufaitaulaga sili, o le ʻautoeaina ma le ʻautusiupu. 54 A ua mulimuli mamao mai Peteru iā te ia, ua oo i le lotoā o le ositaulaga sili; ua nofo o ia faatasi ma auauna o le fale e faamāfanafana ai i luma o le afi. 55 O le taimi foʻi lea ua saʻilia ai e le ʻaufaitaulaga sili ma alii uma o le Faamasinoga Sili, ni molimau iā Iesu ina ia faasalaina ai o ia i le oti, ae e leʻi maua lava. 56 O le mea moni, e toʻatele ua fai atu ni molimau pepelo e uiga iā te ia, ae e leʻi tutusa a latou molimau. 57 Ua ō mai foʻi nisi ma ua fai atu ni molimau pepelo iā te ia e faapea: 58 “Na matou faalogo na faapea mai o ia, ‘Ou te talaina i lalo lenei malumalu na faia e lima, ma ou te toe fausia i aso e tolu se isi malumalu e lē faia e lima.’” 59 Ae e leʻi tutusa lava a latou molimau i nei mea.

60 Mulimuli ane, ona tulaʻi lea o le ositaulaga sili ma fesili mai iā Iesu: “Aiseā ua e lē tali mai ai? O le ā lenei mea ua latou molia ai oe?” 61 A ua filemu pea o ia ma ua lē tali atu lava. Ona toe fesili mai lea o le ositaulaga sili iā te ia: “Po o oe ea o le Keriso, le Alo o Lē e Viia?” 62 Ona fetalai atu lea o Iesu: “O lea lava; ma o le a outou vāai i le Atalii o le tagata o loo nofo i le itu taumatau o Lē e Malosi, ma e sau foʻi o ia i ao o le lagi.” 63 Ona saeia lea e le ositaulaga sili lona ofu ma faapea mai: “O le ā le aogā o nisi molimau iā i tatou?” 64 O lenā ua outou faafofoga i le upuleaga i le Atua. O le ā sa outou faaiʻuga?” Ua manatu i latou uma, ua tatau ona oti o ia. 65 Ona tuufeanu lea o nisi iā te ia ma ufiufi i ona fofoga ma tatuʻi iā te ia ma faapea mai: “Ia e vavalo mai!” Ua tapō foʻi i ona fofoga, ona ave lea o ia e auauna o le faamasinoga.

66 O le taimi lea o loo iai Peteru i lalo i le lotoā, ona sau ai lea o se auauna teine a le ositaulaga sili, 67 ma ua iloa atu Peteru o faamāfanafana i le afi, ona ia tilotilo saʻo atu lea iā te ia ma faapea atu: “O oe foʻi lenā, sa oulua faatasi ma Iesu le Nasareta.” 68 A ua faafiti o ia ma faapea mai: “Ou te lē iloa o ia, ma ou te lē iloa foʻi le mea o e fai mai ai.” Ona alu lea o ia i fafo i le faapaologa o le lotoā. 69 Ua toe vaaia foʻi e le auauna teine o ia i lea mea, ona toe faapea atu lea i ē ua tutū ai: “O se tasi lenei o i latou.” 70 Ua toe faafiti foʻi o ia. E leʻi umi ae toe faapea atu i latou o loo tutū ai i inā iā Peteru: “E moni, o oe o se tasi o i latou, auā o oe o le Kalilaia.” 71 Ona ia tautō lea ma fai atu ma le maumauaʻi: “Ou te lē iloa lava lenei tagata o loo outou fai mai ai.” 72 Ona vivini faalua loa lea o le moa; ma ua manatua ai loa e Peteru fetalaiga a Iesu iā te ia: “E te faafiti faatolu iā te aʻu a o leʻi vivini faalua le moa.” Ona tagi masūsū ai lea o ia.

^ Mare. 14:12 Po o le “faataulaga o se manu.”


^ Mare. 14:27 I le gagana Eleni, “o le a tausuai outou uma.”


^ Mare. 14:29 I le gagana Eleni, “e tusa lava pe tausuai i latou uma.”


^ Mare. 14:36 O le upu Arama, o lona uiga “o le tamā,” po o le “Tamā e!” O le upu Eleni, Ab·baʹ.


^ Mare. 14:38 I le gagana Eleni, “ua naunau i ai le agaga.”


^ Mare. 14:52 I le gagana Eleni, “na faasausau o ia.”


Mareko  15 : 1 - 47

15 Ua oo i le tafa o ata, ona fono loa lea o le ʻaufaitaulaga sili, le ʻautoeaina, ma le ʻautusiupu, e oo foʻi i alii uma o le Faamasinoga Sili, ua latou saisai iā Iesu, ona taʻitaʻiina atu lea o ia ma tuuina atu iā Pilato. 2 Ona fesili mai lea o Pilato iā te ia: “Po o oe ea o le tupu o tagata Iutaia?” A ua tali atu o ia: “O lenā tonu lava ua e fai mai ai.” 3 A ua tuuaʻia o ia e le ʻaufaitaulaga sili i le tele o mea. 4 Ona toe fesili mai lea o Pilato iā te ia: “Aiseā ua e lē tali mai ai? Seʻi vaai i le tele o mea ua latou tuuaʻia ai oe.” 5 Ae e leʻi toe tali atu lava Iesu, ma ua ofo ai Pilato.

6 O le mea moni, a o faia lenei tausamiga,* e masani ona ia faasaʻolotoina ai se pagota o lē ua latou talosaga atu i ai. 7 O le taimi lea, o loo latou taofia ai se tasi e igoa iā Parapa faatasi ma ni tagata fouvale, o ē na latou fasiotia ni tagata i la latou fouvalega. 8 Ona ō mai lea o le motu o tagata ma talosaga mai e tusa ma le mea e masani ona ia faia mo i latou. 9 Ua tali atu Pilato iā i latou: “Pe tou te mananaʻo ou te faasaʻolotoina le tupu o tagata Iutaia?” 10 Ua ia iloa ona o lo latou matauʻa ua tuuina atu ai o ia e le ʻaufaitaulaga sili. 11 A ua faaoso e le ʻaufaitaulaga sili le motu o tagata e talosaga mai iā te ia, ina ia faasaʻoloto iā Parapa ae e lē o Iesu. 12 Ua toe tali atu Pilato iā i latou e faapea: “O le ā la se mea ou te faia iā te ia, o lē ua outou taʻua o le tupu o tagata Iutaia?” 13 A ua latou toe alalaga mai: “Ia tutuʻi o ia i luga o le laau!” 14 Ua toe faapea atu Pilato iā i latou: “Aiseā, o le ā se mea leaga ua ia faia?” A ua atili ai ona latou alalaga mai: “Ia tutuʻi o ia i luga o le laau!” 15 Ona o le manaʻo o Pilato e faamalie le motu o tagata, ua ia faasaʻolotoina ai Parapa. Ina ua uma ona sasa o Iesu, ona ia tuu atu lea o ia e tutuʻi i luga o le laau.

16 Ona ave lea o ia e fitafita i le lotoā, i le maota o le kovana, ma ua latou faapotopoto le ʻaufitafita uma, 17 ua latou faaofu iā te ia i le ofu violē, ma ua latou fili foʻi se pale tuitui ma tuu i lona ao. 18 Ua faapea mai foʻi iā te ia: “Talofa le Tupu o tagata Iutaia!” 19 Ua latou tā foʻi i lona ao i le ū ma tuufeanu iā te ia, ua latou tootutuli ma ifo mai iā te ia. 20 Ua latou ula iā te ia, ona latou tatala ese lea o le ofu violē ae faaofu i lona ofu tele. Ona latou taʻitaʻi atu lea o ia ina ia tutuʻi i luga o le laau. 21 Ua latou faatonuina foʻi se tagata na ui ane, o Simona mai Kurene, e sau mai i nuu i tua, o le tamā o Alesana ma Rufo, ina ia amoina le laau e faapuapuagatia* ai Iesu.

22 Ona latou aumaia lea o ia i Kolokota, o lona uiga pe a faaliliuina, o le fanua ua taʻua o le Ulupoo. 23 Ona latou avane lea iā te ia o le uaina ua fefiloi faatasi ma le muro e faainu ai o ia, ae e na te leʻi inuina. 24 Ua latou tutuʻia o ia i luga o le laau, ona tufatufa lea o ona ofu e fai ai le vili, ina ia iloa ai po o ai o le a mauaina. 25 Ua oo i le itula e tolu* ona latou tutuʻia lea o ia i luga o le laau. 26 Ua tusia foʻi i ona luga aʻe upu na tuuaʻia ai o ia, “O le Tupu o tagata Iutaia.” 27 Ua faatautau foʻi faatasi ma ia tagata faomea e toʻalua, o le tasi i lona itu taumatau ma le isi i lona itu tauagavale. 28 * —— 29 Ua faatauemu iā te ia tagata ua ui ane, ua lūlū o latou ulu ma faapea mai: “Ue! O oe na o lē sa faapea mai e mafai ona e tala i lalo le malumalu ma toe faia i aso e tolu, 30 ia e faaola iā te oe i lou alu ifo i lalo mai le laau e faapuapuagatia ai.” 31 Ua faapena foʻi ona ula le ʻaufaitaulaga sili, ma le ʻautusiupu ma faapea ane le tasi i le isi: “Sa ia faaolaina isi; ae ua lē mafai ona ia faaola iā te ia lava! 32 Seʻi alu ifo nei loa le Keriso le tupu o Isaraelu, i lalo mai le laau, ina ia tatou vāai ma talitonu i ai.” E oo foʻi i ē ua faatautau faatasi ma ia, ua fai upuleaga iā te ia.

33 Ua amata ona pogisa le nuu atoa i le itula e ono* seʻia oo i le itula e iva.* 34 I le itula e iva, ua alaga leotele ai Iesu e faapea: “Eli, Eli, lama sapatani?” o lona uiga pe a faaliliuina: “Loʻu Atua e, loʻu Atua e, aiseā ua e tuulafoaʻiina ai aʻu?” 35 Ua faalogo mai isi o i latou o loo tutū latalata ane, ona latou faapea lea: “Seʻi vaai! O loo valaau atu o ia iā Elia.” 36 Ona tamoʻe atu lea o le tasi tagata, ma fufui le omomi i le uaina oona, ma tuu i le pito o le ū, ma avatu e inu ai o ia ma faapea atu: “Tuu ai pea o ia! Seʻi o tatou vāai pe sau Elia e ave ifo iā te ia i lalo.” 37 Ae ua alaga leotele Iesu, ona maliu ai lea o ia. 38 Ona saeluaina ai lea mai i luga e oo i lalo le ʻie puipui o le malumalu. 39 Ua iloa e le taʻitaʻiʻau o loo tū latalata ane, mea ua tutupu i le taimi o lona maliu, ona ia faapea ane lea: “E moni, o le Alo lava lenei o le Atua.”

40 O loo iai foʻi ni fafine o loo vaavaai mamao mai, e aofia ai Maria le Makatala, o Maria le tinā o Iakopo le Itiiti ma Iose, ma Salome, 41 o ē na masani ona latou ō faatasi ma auauna iā te ia a o iai o ia i Kalilaia, ma le toʻatele foʻi o isi fafine na ō mai faatasi ma ia i Ierusalema.

42 Ua oo i le afiafi, ma ona o le aso o le Sauniuniga, o lona uiga o le aso a o leʻi oo i le sapati, 43 ua sau ai Iosefa le Arimataia, o se sui aloaʻia o le Fono, o lē ua faatalitali foʻi i le malo o le Atua. Ua lototele o ia e alu atu iā Pilato ma talosaga atu mo le tino o Iesu. 44 Peitaʻi ua fia iloa e Pilato po ua maliu o ia, ona ia aami lea i le taʻitaʻiʻau ma fesili atu po ua maliu o ia. 45 O lea, ina ua mautinoa mai i le taʻitaʻiʻau ua maliu o ia, ona ia faataga lea o Iosefa e ave lona tino. 46 Ua ia faatau mai foʻi se ʻie lino lelei, ma ua ave ifo lona tino i lalo ma afīfī ai. Ua ia tuu lona tino i totonu o le tuugamau lea na vaneina i le papa; ma ua ia fuli atu foʻi se maa i le gutu o le tuugamau. 47 A ua vaavaai atu pea Maria le Makatala ma Maria le tinā o Iose i le mea ua tuu ai o ia.

^ Mare. 15:6 O tausamiga o le Paseka.


^ Mare. 15:21 Tagaʻi i le Faaopoopoga e 10.


^ Mare. 15:25 “Itula e tolu,” pe tusa o le tā o le 9 i le taeao.


^ Mare. 15:28 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


^ Mare. 15:33 “Itula e ono,” pe tusa o le tā o le 12 i le aoauli.


^ Mare. 15:33 “Itula e iva,” pe tusa o le tā o le 3 i le afiafi e amata mai i le oso aʻe o le lā.


Mareko  16 : 1 - 20

16 Ua mavae le sapati, ona faatau mai lea e Maria le Makatala, o Maria le tinā o Iakopo, ma Salome, ni mea manogi e uu ai o ia. 2 Ua latou ō mai i le tuugamau i le vaveao o le uluaʻi aso o le vaiaso, ina ua oso aʻe le lā. 3 Ua faapea atu le tasi i le isi: “O ai o le a na fuliesea le maa mai i le gutu o le tuugamau?” 4 Ae ina ua latou vāai atu, ona iloa ai lea ua uma ona fuliese le maa, e ui lava o se maa telē. 5 Ua latou ulu atu i le tuugamau ma iloa ai se tauleʻaleʻa o loo nofo i le itu taumatau, o loo ofu i se ofu talaloa paʻepaʻe, ma ua taufaiofo ai i latou. 6 Ua ia faapea atu iā i latou: “Aua tou te ofo. O loo outou saʻilia Iesu le Nasareta lea na tutuʻi i luga o le laau. E lē o i inei o ia auā ua toe faatūina. Vaai i le mea na latou tuuina ai o ia. 7 Ia ō ma taʻu atu i ona soo ma Peteru e faapea, ‘Ua muamua atu o ia iā te outou i Kalilaia; o i inā tou te iloa ai o ia e pei ona fetalai atu ai iā te outou.”’ 8 Ina ua latou ō mai i fafo mai i le tuugamau, ona sosola loa lea, auā ua gatete ma ofo tele i latou. Latou te leʻi taʻuina atu i se tasi nei mea ona o lo latou matataʻu.

FAAIʻUGA UMI

Ua faaopoopo e manusikulipi anamua (Codex Alexandrinus, Codex Ephraemi, Codex Bezae) ma nisi faaliliuga (Latin Vulgate, Curetonian Syriac, Syriac Peshitta) le faaiʻuga umi lenei, ae lē o maua i manusikulipi o le Codex Sinaiticus, Codex Vaticanus, o le Sinaitic Syriac codex, ma le Armenian Version:

9 Ina ua toetū o ia i le aso muamua o le vaiaso, ona muaʻi faaali atu lea o ia iā Maria le Makatala, lea na ia tutuliesea ai temoni e toʻafitu. 10 Ua alu atu Maria ma taʻu atu i ē na faatasi ma ia, a o faavauvau ma fetagisi i latou. 11 Ae e leʻi talitonu i latou ina ua faalogo ua toe soifua mai o ia, ma na vaai Maria iā te ia. 12 Peitaʻi, ina ua mavae nei mea, ona faaali atu lea o ia i se isi tino i soo e toʻalua o loo savavali i le auala, a o ō atu i laʻua i nuu i uta; 13 ona ō mai ai lea o i laʻua ma faamatala atu i le ʻausoo. Peitaʻi latou te leʻi talitonu foʻi. 14 Mulimuli ane, ua faaali atu o ia i soo e toʻasefulu tasi a o taooto i latou e aai. Ona ia aʻoaʻi lea o i latou ona o le lē faatuatua ma le lotomaaa, auā latou te leʻi talitonu i ē na vāai iā te ia ua toetū mai i le oti. 15 Ua fetalai atu o ia iā i latou: “Ia outou ō atu i le lalolagi atoa ma talaʻi atu le tala lelei i foafoaga uma lava. 16 O le a faaolaina le tagata e talitonu ma papatisoina, ae o le a taʻusalaina le tagata e lē talitonu. 17 O faailoga foʻi nei e iloa ai i latou e talitonu: Latou te tulia temoni i loʻu igoa, latou te tautatala i gagana eseese, 18 e fetagofi atu o latou lima i gata feʻai, afai latou te inuina ni mea oona e lē afāina ai i latou. E faaee atu foʻi o latou lima i tagata mamaʻi ona toe malolosi ai lea.”

19 Ina ua uma ona fetalai atu le Alii o Iesu iā i latou, ona aveina aʻe lea o ia i le lagi, ma ua afio i le itu taumatau o le Atua. 20 Ua latou ō ma talaʻi atu i mea uma lava, a o latou galulue faatasi ma le Alii ma lagolagosua i le feʻau e ala i faailoga na latou faia.

FAAIʻUGA PUUPUU

O loo iai i nisi manusikulipi ma faaliliuga se faaiʻuga puupuu pe a uma le Mareko 16:8, e pei o lenei:

A o mea uma ua ia poloaʻi atu i ai, ua latou faamatala puupuu atu iā i latou na faatasi ma Peteru. Ua mavae nei mea uma, ona auina atu lea e Iesu e ala iā i latou mai i sasaʻe e oo i sisifo, le faalauiloaga paia e lē faaleagaina, o le faaolataga e faavavau.

Luka


1 E toʻatele na taumafai e tusia i se tusi se faamatalaga o mea moni na tutupu ia na tatou talitonu atoatoa i ai. 2 O i latou o ē na faailoa mai iā i tatou nei mea, na latou vāaitino i ai mai i le amataga ma faalauiloa atu le feʻau. 3 O le mea lea ua ou manatu ai, auā sa ou matuā suʻesuʻe ma le faamaoni i mea uma lava mai i le amataga, e tusi faasolo atu iā te oe, lau afioga e, Teofilo, 4 ina ia e silafia lelei ai le moni o aʻoaʻoga na tuugutu atu iā te oe.

5 I ona pō o Herota le tupu o Iutaia, sa iai se ositaulaga e igoa iā Sakaria i le vasega* o Avia, ma o lana avā o se tasi o afafine o le aiga o Arona, o lona igoa o Elisapeta. 6 Ua amiotonu i laʻua i luma o le Atua, ona o le savavali ma le lē taʻuleagaina e tusa ai ma tulafono ma poloaʻiga uma a Ieova. 7 Ae e leʻi iai sa laʻua tama ona e pā Elisapeta, ma ua matutua foʻi i laʻua.

8 Ina ua tofia lona vasega, ona auauna ai lea o ia o se ositaulaga i luma o le Atua. 9 E tusa ai ma le tū masani a le ʻauositaulaga, ina ua filifilia o ia e faamūina mea manogi, ua ulu atu o ia i le malumalu o Ieova, 10 a o tatalo le motu o tagata uma i fafo i le itula e faamū ai mea manogi. 11 Ua faaali atu iā te ia le agelu a Ieova, o loo tū i le itu taumatau o le fata faitaulaga e faamū ai mea manogi. 12 A ua atuatuvale Sakaria i le mea ua ia vaaia ma ua fefe ai o ia. 13 Ae peitaʻi, ua faapea mai le agelu iā te ia: “Sakaria e, aua e te fefe, auā ua faafofogaina au tatalo faatauanau, ma o le a fanaua e lau avā o Elisapeta sou atalii, e te faaigoa iā te ia o Ioane. 14 O le a e olioli ma matuā fiafia, ma e toʻatele o le a olioli i lona fanau mai; 15 auā e sili o ia i luma o Ieova. Peitaʻi, e lē tatau ona inu o ia i se uaina po o se ʻava malosi, ma e faatumuina o ia i le agaga paia mai lava a o i totonu i le manava o lona tinā; 16 ma o le a ia toe faaliliu atu iā Ieova lo latou Atua le toʻatele o le fanauga a Isaraelu. 17 E muamua atu o ia i ona luma ma le agaga ma le malosi o Elia, ina ia faaliliuina loto o tamā i fanau, ma faaliliu foʻi o ē e lē usiusitaʻi i le atamai o ē e amiotonu, ina ia saunia le nuu mo Ieova.”

18 Ua faapea atu Sakaria i le agelu: “E faapefea ona ou iloa e moni lenei mea? Auā ua ou toeaina ma ua loomatua foʻi laʻu avā.” 19 Ua tali mai le agelu iā te ia: “O aʻu o Kaperielu, o lē e tū i luma o le Atua, ua auina mai aʻu e faailoa atu ma folafola atu iā te oe le tala lelei i nei mea uma. 20 Faauta! o le a e gūgū ma e lē mafai ona e tautala seʻia oo i le aso e taunuu ai nei mea, auā ua e lē talitonu i aʻu upu ia o le a faataunuu i le taimi atofaina.” 21 A o faatalitali atu pea tagata iā Sakaria, ma ua taumānatu i latou pe aiseā ua tuai mai ai mai le malumalu. 22 Ua sau o ia i fafo, ae ua lē mafai ona tautala mai iā i latou. Ua latou manatu na vaaia e ia se faaaliga uiga ese i le malumalu, ua na ona fai atu o ana tāga iā i latou, a ua gūgū pea o ia. 23 Ua uma aso na faia ai lana auaunaga, ona alu ai lea o ia i lona aiga.

24 Ua mavae na aso, ona tō ai lea o Elisapeta lana avā; ma e leʻi tuua e Elisapeta lona fale mo masina e lima. Ua faapea ifo o ia: 25 “Ua faapea ona faia e Ieova iā te aʻu i aso nei, ina ua silasila mai o ia ma aveesea ai loʻu luma i tagata.”

26 I le ono o masina o lona maʻitaga, ona auina mai ai lea o le agelu o Kaperielu mai i le Atua i le aai o Kalilaia e igoa o Nasareta, 27 i se taupou o le a faaipoipo atu i se tane e igoa iā Iosefa mai le aiga o Tavita; ma o Maria le igoa o le taupou. 28 Ua ulufale atu o ia ma tū i ona luma, ma faapea atu: “Malo lava iā te oe o lē ua alofateleina, ua faatasi Ieova ma oe.” 29 A ua matuā faateʻia o ia i nei upu, ma taumafaufau ai po o le ā le uiga o nei upu.* 30 Ona faapea mai lea o le agelu iā te ia: “Maria e, aua e te fefe, auā ua alofaina oe e le Atua; 31 faauta! o le a tō oe ma e fanauina mai se tama tama, e te faaigoa iā te ia o Iesu. 32 E sili o ia ma e taʻua o ia o le Alo o le Silisili Ese; e foaʻiina atu e Ieova le Atua iā te ia le nofoālii o Tavita lona tamā, 33 ma o le a fai o ia ma tupu i le aiga o Iakopo e faavavau, o lona malo foʻi e leai sona gataaga.”

34 A ua fai atu Maria i le agelu: “E faapefea ona tupu o lenei mea, ae e ma te leʻi momoe ma se tamāloa?” 35 Ona tali mai lea o le agelu iā te ia: “E iā te oe le agaga paia, ma e faamalumalu ifo iā te oe le mana o le Silisili Ese. O le mea lea e taʻua ai lē o le a fanau mai, e paia ma o le Alo o le Atua. 36 Faauta! O lou tausoga o Elisapeta o lē na fai mai e pā, ua tō o ia a ua loomatua, o le tama tama lana tama, ma o le ono lenei o masina o lona maʻitaga; 37 auā e faataunuuina e le Atua ana folafolaga uma.” 38 Ona fai atu lea o Maria: “Faauta! O aʻu o le teine pologa a Ieova! Ia faia iā te aʻu le mea ua e folafolaina mai.” Ona alu ese ai lea o le agelu mai iā te ia.

39 O lea lava taimi, ua tulaʻi Maria ma faanatinati atu i atumauga i se tasi o aai i Iuta, 40 ua ulufale atu i le fale o Sakaria ma faafeiloaʻi atu iā Elisapeta. 41 Ina ua faalogo mai Elisapeta i le leo o Maria, ona osooso ai lea o le pepe o loo i lona manava; ma ua faatumuina Elisapeta i le agaga paia. 42 Ua alaga leotele o ia ma faapea mai: “Amuia oe i fafine, amuia foʻi lē o le a fanau mai iā te oe! 43 Ua faapefea ona ou maua lenei faamanuiaga, ina ua asiasi mai le tinā o loʻu Alii iā te aʻu? 44 Auā faauta foʻi! ina ua ou faalogo atu i lou leo, ona osooso ai lea ma le olioli o le pepe o loo i loʻu manava. 45 E fiafia foʻi le fafine e talitonu, auā o le a faataunuuina o mea na fetalai mai ai Ieova iā te ia.”

46 Ua faapea atu Maria: “Ou te vivii atu iā Ieova, 47 ma ua tumu loʻu loto i le olioli i le Atua loʻu Faaola; 48 auā ua ia silasila mai i le tulaga faatauvaa o lana teine pologa. Faauta! e amata atu nei ona faaamuia mai o tupulaga uma iā te aʻu; 49 auā ua faia e Lē e sili ona malosi o galuega tetele mo aʻu, ma e paia lona suafa. 50 E alofa mutimutivale o ia i ē e matataʻu iā te ia mai i lea tupulaga ma lea tupulaga. 51 Ua ia faia galuega mamana i lona aao, ua faataapeapeina i latou o ē e faamaualuluga o latou loto. 52 E lafoina e ia i lalo tagata malolosi mai nofoālii, ae e faaeaina o ē e faatauvaa; 53 ua ia faamaoona i mea lelei o ē ua fia aai, ma ua ia aauina ese atu le ʻaumauʻoa e aunoa ma ni mea. 54 Ua ia fesoasoani atu i lana auauna o Isaraelu, ina ia manatua ai e ia lona alofa mutimutivale 55 e faavavau e pei ona ia fetalai atu ai i o tatou augātamā, iā Aperaamo ma i lana fanau.” 56 Ua nofo ai i inā Maria faatasi ma ia pe tusa o le tolu masina, ona toe foʻi atu lea i lona aiga.

57 Ua oo i le masina o Elisapeta, ona ia fanaua ai lea o se tama tama. 58 Ua faalogo tuaoi ma ona tauaiga ua faateleina e Ieova lona alofa mutimutivale iā te ia, ona latou olioli ai lea faatasi ma ia. 59 Ua oo i le aso lona valu, ona latou ō mai lea e peritome le tamaitiiti, ma ua latou mananaʻo e faaigoa o ia i le igoa o lona tamā, o Sakaria. 60 A ua tali atu lona tinā e faapea: “E leai! e tatau ona faaigoa o ia iā Ioane.” 61 Ona latou fai mai lea iā te ia: “E leai se tagata o lou aiga e igoa i lenā igoa.” 62 Ona fai mai lea o a latou tāga i le tamā, e faatatau i le igoa e manaʻo e faaigoa ai o ia. 63 Ona ia fai atu lea e aumai se laupapa ma ua ia tusia ai: “O Ioane lona igoa.” Ua ofo ai i latou uma i lenei mea. 64 Ona matala loa lea o lona laulaufaiva ma ua tautala, ua vivii atu i le Atua. 65 Ua matataʻu o latou tuaoi uma; ma ua talanoa ai foʻi tagata i atumauga o Iutaia i nei mea uma. 66 O i latou uma ua faalogo i ai, ua manatunatu ifo i o latou loto, ma ua faapea ane: “O le ā le tulaga o le a oo i ai lenei tamaitiiti?” Auā ua iā te ia le aao o Ieova.

67 Ua faatumuina lona tamā o Sakaria i le agaga paia, ma ua perofeta ane o ia e faapea: 68 “Ia viia Ieova le Atua o Isaraelu, ona ua silasila mai o ia ma laveaʻi i ona tagata. 69 Ua ia faatūina lē e malosi,* o le faaola lea mo i tatou i le aiga o Tavita lana auauna, 70 e pei ona ia fetalai mai e ala i fofoga o ana perofeta paia mai anamua, 71 e uiga i le faaolataga mai lima o o tatou fili ma ē uma e ʻinoʻino mai iā i tatou; 72 ina ia faaalia le alofa mutimutivale ona o o tatou augātamā, ma ia manatua lana feagaiga paia, 73 le tautoga na ia tautō ai iā Aperaamo lo tatou augātamā, 74 ina ia tuuina mai iā i tatou, le faaeaga o le faia o le auaunaga paia iā te ia ma le lē fefe, ina ua uma ona laveaʻiina i tatou mai i lima o o tatou fili, 75 i le faamaoni ma le amiotonu i ona luma i o tatou aso uma lava. 76 A o oe le tamaitiiti, e taʻua oe o le perofeta a Lē Silisili Ese, auā e te muamua atu i luma o Ieova e saunia ona ala, 77 ina ia faailoa atu le faaolataga i ona tagata, e ala i le faamagaloina o a latou agasala, 78 ona o le alofa faapelepele o lo tatou Atua. O lenei alofa mai lugā, o le a susulu e pei o le malamalama i le tafa o ata, 79 e faamalamalama ai i latou o loo nonofo i le pōuliuli ma le ata o le oti, e taʻitaʻia ai ma le manuia o tatou vae i le ala o le filemu.”

80 Ua tuputupu aʻe le tamaitiiti ma ua malosi lona loto, ma ua nofo pea i le toafa seʻia oo i le taimi e faaali atu ai o ia i luma o Isaraelu.

^ Luka 1:5 O le vasega o ositaulaga.


^ Luka 1:29 Po o le “uiga o lenei faafeiloaʻiga.”


^ Luka 1:69 I le gagana Eleni, “o le nifo o le faaolataga.”


Luka  2 : 1 - 52

2 I na aso, na oo mai ai le poloaʻiga a Kaisara Aokuso ina ia tusia igoa o tagata uma o le lalolagi; 2 (o lenei uluaʻi tusigāigoa, na faia a o avea Kurenio ma kovana i Suria;) 3 ma na faimalaga atu tagata uma i o latou aai ina ia tusia o latou igoa. 4 Ua alu aʻe foʻi Iosefa mai i Nasareta le aai o Kalilaia e agaʻi i Iutaia, i le aai o Tavita ua taʻua o Peteleema, auā o ia o se tasi o le aiga o Tavita, 5 ina ia tusia o la igoa faatasi ma Maria, o lē ua ia faaipoipo atu i ai, ma o loo mamafa o ia i lana tama. 6 A o iai i laʻua i inā, ua oo i le aso e fanau ai o ia. 7 Ua fanaua e ia lana tama tama, o le ulumatua lea. Ua ia faapulupulu o ia i ʻie ma faataoto i le mea e tuu ai meaʻai a manu, auā e leai se avanoa mo i latou i le fale talimālō.

8 Ua iai foʻi i lenā nuu o leoleo mamoe, o loo nonofo i fafo i le pō ma vaavaai a latou lafu. 9 Ona faafuaseʻi lea ona tū mai o le agelu a Ieova i o latou luma, ua pupula faataaliʻoliʻo iā i latou le mamalu o Ieova ma ua latou matuā fefefe ai. 10 A ua fai atu le agelu iā i latou: “Aua tou te fefefe. Faauta! Ou te faailoa atu iā te outou le tala lelei e olioli ai tagata uma, 11 auā ua fanau mai i le asō i le aai o Tavita, le Faaola, o Keriso le Alii. 12 O le faailoga lenei mo outou: O le a outou maua le pepe o faapulupulu i ʻie ma o loo taoto i le mea e tuu ai meaʻai a manu.” 13 Ona faafuaseʻi lea ona faatasi ane i le agelu o le ʻau e toʻatele mai le lagi, ua latou vivii atu i le Atua e faapea: 14 “Ia tuu atu le viiga i le Atua o i le lagi, ma le filemu i le lalolagi i tagata ua ia finagalo malie i ai.”

15 Ina ua toe foʻi agelu i le lagi, ona talatalanoa lea o leoleo mamoe e faapea: “Tatou ō loa i Peteleema ma vāai i le mea ua tupu e tusa ai ma le mea ua faailoa mai e Ieova iā i tatou.” 16 Ua latou faanatinati atu ma maua ai Maria ma Iosefa, faapea foʻi ma le pepe o loo taoto i le mea e tuu ai meaʻai a manu. 17 Ina ua latou vāai i le pepe, ona latou faailoa atu lea o upu a le agelu e faatatau iā te ia. 18 Ua ofo i latou uma ua faalogo i ai i mea ua taʻu atu e leoleo mamoe, 19 a ua taofimau e Maria nei upu uma, ma ua manatunatu i ai i lona loto. 20 Ona toe foʻi lea o leoleo mamoe, ua faamamalu ma vivii i le Atua ona o mea uma ua latou faalogo ma vāai i ai, e pei ona taʻuina mai iā i latou.

21 Ua atoa aso e valu e tatau ona peritome ai o ia, ma ua faaigoa o ia iā Iesu, o le igoa foʻi lea na taʻu atu e le agelu a o leʻi iai o ia i le manava o lona tinā.

22 Ina ua atoa aso mo le faamamāina o i laʻua e tusa ai ma le tulafono a Mose, ona la aumaia lea o ia i Ierusalema ma tuu atu i luma o Ieova, 23 e pei ona tusia i le tulafono a Ieova: “O tama ulumatua uma lava, e paia i latou iā Ieova,” 24 ma ia ofo atu taulaga e tusa ma le tulafono a Ieova: “O ni manutagi se lua po o ni tamaʻi lupe se lua.”

25 Faauta! ua iai se tagata amiotonu ma amioatua e igoa iā Simeona i Ierusalema, o loo faatalitali atu i le faamāfanafanaina o Isaraelu, ma ua i ona luga foʻi le agaga paia. 26 Ua faailoa atu foʻi e le Atua iā te ia e ala i le agaga paia, e lē oti o ia seʻia vaai muamua i le Keriso ua auina mai e Ieova. 27 Ona o le taʻitaʻiga a le agaga, ua sau ai o ia i le malumalu, ma ua aumai le tamaitiiti o Iesu e ona mātua, ina ia faia iā te ia e tusa ai ma tū masani o le tulafono. 28 Ua sapai e ia le tamaitiiti ma faamanū atu i le Atua ma faapea atu: 29 “O lenei, le Alii Pule Silisili Ese e, ua e tuu atu lau pologa e alu ma le filemu e tusa ma lau folafolaga; 30 auā ua vaai oʻu mata i lē e aumaia le faaolataga 31 lea ua e saunia ina ia iloa atu e tagata uma, 32 o le malamalama e aveesea ai le ufiufi mai i atunuu, ma o le mamalu foʻi lea o lou nuu o Isaraelu.” 33 A ua taumānatu pea lona tamā ma lona tinā i mea ua taʻuina mai e faatatau i le tamaitiiti. 34 Ua faamanuia atu Simeona iā i latou, ae ua faapea atu iā Maria lona tinā: “Faauta! Ua tofia le tama e paʻuʻū ma toe tutū ai le toʻatele i Isaraelu, ua fai foʻi o ia ma faailoga e inosia ai 35 (ioe, e tuia foʻi lou lava loto ia ati i le pelu), ina ia faaalia ai manatunatuga o loto o tagata e toʻatele.”

36 Ua iai Ana le perofeta fafine, o le afafine o Fanuelu o le ituaiga o Asera (ua afu lona soifua, ma sa la nonofo ma lana tane i tausaga e fitu mai lava i lona taupou, 37 ua oti lana tane ma e valu sefulu fā ona tausaga,) e iai pea o ia i le malumalu e fai le auaunaga paia i le pō ma le ao, faatasi ma anapogi ma tatalo faatauanau. 38 I lenā lava itula, ua faalatalata atu ai o ia ma faafoʻi atu le faafetai i le Atua, ma talanoa atu e uiga i le tamaitiiti iā i latou uma o loo faatalitali mo le laveaʻiina o Ierusalema.

39 Ua uma ona la faia mea uma e tusa ma le tulafono a Ieova, ona toe foʻi lea i Kalilaia i lo laʻua aai o Nasareta. 40 Ua tuputupu aʻe le tamaitiiti ma faasolo ina malosi, ua tumu o ia i le atamai, ma ua alofaina pea o ia e le Atua.

41 E masani ona ō atu ona mātua i Ierusalema i lea tausaga ma lea tausaga, mo le tausamiga o le paseka. 42 Ina ua sefulu lua ona tausaga, ona latou ō aʻe ai lea e tusa ma le tū masani o le tausamiga 43 ma nonofo ai i inā seʻia oo ina māeʻa. Peitaʻi, ina ua toe foʻi i laʻua, a ua nofo ai pea le tama o Iesu i Ierusalema ae e leʻi iloa e ona mātua. 44 Ua manatu i laʻua ai o faimalaga faatasi atu o ia ma le ʻaumalaga. Ae pe tusa ma le aso talu ona ō ese mai, ona la saʻili lea o ia i o la aiga ma ē masani. 45 Peitaʻi, e leʻi maua o ia, ona la toe foʻi atu lea i Ierusalema, ma matuā saʻili iā te ia. 46 Ua mavae aso e tolu, ona la maua ai lea o ia i le malumalu, o loo nonofo faatasi ma aʻoaʻo, o loo faalogologo ma tuufesili atu iā i latou. 47 A ua matuā ofo i latou uma o ē ua faalogologo iā te ia i lona malamalama ma ana tali ua fai atu. 48 Ua maofa i laʻua ina ua vāai mai iā te ia, ma ua faapea mai lona tinā iā te ia: “Laʻu tama e, o le ā le mea ua e faapea mai ai iā i maʻua? Ua ma fiu ma lou tamā e suʻe oe.” 49 Ae ua faapea atu o ia iā i laʻua: “Aiseā na lua suʻeina ai aʻu? Pe lua te lē iloa ea e tatau ona ou iai i le fale o loʻu Tamā?” 50 Ae peitaʻi, la te leʻi malamalama i mea ua ia fai atu ai iā i laʻua.

51 Ona latou ō lea ma ona mātua i Nasareta, ma ua gauaʻi pea o ia iā i laʻua. A ua taofimau pea i le loto o lona tinā nei mea uma. 52 Ua tupu le atamai ma le tino o Iesu, ma ua alofaina o ia e le Atua atoa ma tagata.

Luka  3 : 1 - 38

3 I le tausaga lona sefulu lima o le nofoaiga a Tiperio Kaisara, ina o avea Ponotio Pilato ma kovana i Iutaia, ma ua pule foʻi Herota i le itumalo o Kalilaia, a o lona uso o Filipo o loo pule i le itumalo o Ituraia ma Terekoniti, a o pule Lusanio i le itumalo o Apilene, 2 i ona pō o Ana le faitaulaga sili ma Kaiafa, na oo atu ai le afioga a le Atua iā Ioane o le atalii o Sakaria i le toafa.

3 Ona alu atu lea o ia i itu uma o Ioritana, ua talaʻi atu le papatisoga e fai ma faailoga o le salamō mo le faamagaloina o agasala. 4 E pei ona tusia i le tusi o upu a le perofeta o Isaia: “Faalogo! O loo alaga se tasi i le toafa, ‘Ia outou sauniuni le ala o Ieova, ia faasaʻosaʻo ala i ona luma. 5 E faatumuina vanu uma, ma e faalaugatasia mauga ma aʻega uma, e faasaʻosaʻoina foʻi mea piʻopiʻo ma faalauleleia mea gaoā; 6 ma e vāai tagata uma i le sauniuniga a le Atua mo le faaolataga.”’

7 Ona ia fai atu lea i le motu o tagata ua ō mai iā te ia ina ia papatisoina i latou: “O outou o fanau a gata feʻai, o ai ua na faailoa atu iā te outou ia sosola ese mai i le toʻasā o loo sau? 8 O lea, ia outou fua mai ni fua e tatau ma le salamō. Aua foʻi neʻi outou manatu ifo e faapea, ‘O lo matou tamā o Aperaamo.’ Auā ou te fai atu iā te outou, e iai le mana o le Atua e faia ai ni fanau ma Aperaamo mai i nei maa. 9 O le mea moni, ua taatia nei le toʻi i pogati o laau; o laau uma foʻi e lē fua mai i fua lelei, e tātuu i lalo ma lafo i le afi.”

10 Ona fesili mai lea o le motu o tagata iā te ia: “O le ā la se mea matou te faia?” 11 Ua tali atu o ia iā i latou: “O le tagata e lua ona ofutino, ia avatu ma lē e leai sona ofu, ma ia faia foʻi faapena e lē ua iai ana meaʻai.” 12 E oo foʻi i le ʻauaolafoga ua ō mai ina ia papatisoina i latou, ma faapea mai iā te ia: “Le Aʻoaʻo e, o le ā se mea matou te faia?” 13 Ua ia faapea atu iā i latou: “Aua neʻi outou tāpā se mea e sili atu nai lo o le totogi o le lafoga.” 14 Ua fesili mai foʻi fitafita iā te ia: “O le ā foʻi se mea matou te faia?” A ua ia faapea atu: “Aua tou te faatigā i se tasi, pe tuuaʻia sesē se tasi, a ia lotomalilie i mea ua outou maua.”

15 O loo faatalitali tagata i le Keriso ma manatunatu i o latou loto e faatatau iā Ioane e faapea: “Po o le Keriso ea o ia?” 16 Ona tali atu lea o Ioane, ua faapea atu iā i latou uma: “O aʻu nei, ou te papatiso atu iā te outou i le vai; a o lē o mulimuli mai e sili atu ona malosi nai lo o aʻu, e lē aogā aʻu ona ou tatala i nonoa o ona seevae. O ia lenā na te papatiso atu iā te outou i le agaga paia ma le afi. 17 O loo i lona aao lana suō* ina ia faamamāina ai le mea e soli ai le saito, ma faaputu ana saito i lona fale saito, ae e susunu e ia le otaota o saito i le afi e lē mafai ona tineia.”

18 Ua ia avatu foʻi le tele o apoapoaʻiga ma faaauau ona faalauiloa atu le tala lelei i tagata. 19 A ua aʻoaʻia e ia o Herota le pule o le itumalo, ona o Herotia le avā a lona uso, faapea ma mea leaga uma na faia e Herota, 20 e lē gata i nei mea leaga uma, a ua ia tuuina foʻi Ioane i le falepuipui.

21 Ua uma ona papatisoina tagata uma ma ua papatisoina foʻi Iesu. A o tatalo o ia, ona avanoa ai lea o le lagi 22 ma ua i ona luga le agaga paia ua tino mai e pei o se lupe, ua oo mai foʻi le siʻufofoga mai le lagi e faapea: “O loʻu Atalii pele oe, ua malie loʻu loto iā te oe.”

23 E tusa ma le tolu sefulu tausaga o Iesu ina ua amata lana galuega. E pei ona manatu i ai tagata, o ia o le atalii

o Iosefa,

o le atalii o Heli,

24 o le atalii o Matata,

o le atalii o Levi,

o le atalii o Meleki,

o le atalii o Ianai,

o le atalii o Iosefa,

25 o le atalii o Mataatia,

o le atalii o Amosa,

o le atalii o Nauma,

o le atalii o Eseli,

o le atalii o Nagae,

26 o le atalii o Maatō,

o le atalii o Mataatia,

o le atalii o Semeina,

o le atalii o Ioseka,

o le atalii o Iota,

27 o le atalii o Ioanana,

o le atalii o Resa,

o le atalii o Serupapelu,

o le atalii o Salatielu,

o le atalii o Neri,

28 o le atalii o Meleki,

o le atalii o Atei,

o le atalii o Kosamo,

o le atalii o Elematama,

o le atalii o Eru,

29 o le atalii o Iesu,

o le atalii o Elisara,

o le atalii o Iorimo,

o le atalii o Matata,

o le atalii o Levi,

30 o le atalii o Simeona,

o le atalii o Iuta,

o le atalii o Iosefa,

o le atalii o Ionamo,

o le atalii o Eliakimo,

31 o le atalii o Melea,

o le atalii o Mena,

o le atalii o Matataa,

o le atalii o Natano,

o le atalii o Tavita,

32 o le atalii o Iese,

o le atalii o Opeta,

o le atalii o Poasa,

o le atalii o Salemona,

o le atalii o Naasona,

33 o le atalii o Aminatapu,

o le atalii o Arani,

o le atalii o Esarona,

o le atalii o Faresa,

o le atalii o Iuta,

34 o le atalii o Iakopo,

o le atalii o Isaako,

o le atalii o Aperaamo,

o le atalii o Tara,

o le atalii o Nakori,

35 o le atalii o Seruka,

o le atalii o Reu,

o le atalii o Peleko,

o le atalii o Eperu,

o le atalii o Selaa,

36 o le atalii o Kainano,*

o le atalii o Afasata,

o le atalii o Semu,

o le atalii o Noa,

o le atalii o Lameko,

37 o le atalii o Metusela,

o le atalii o Enoka,

o le atalii o Iareto,

o le atalii o Maalaelu,

o le atalii o Kainano,

38 o le atalii o Enosa,

o le atalii o Setu,

o le atalii o Atamu,

o le atalii o le Atua.

^ Luka 3:17 O le suō e asu ai le saito ina ia lelea ese le aputi.


^ Luka 3:36 E lē o taʻua i isi manusikulipi “le atalii o Kainano” e tusa ai ma le Ke 10:24; Ke 11:12, 15; 1No 1:18.


Luka  4 : 1 - 44

4 Ua maliu ese Iesu mai Ioritana, ua tumu o ia i le agaga paia, ma ua taʻitaʻiina o ia e le agaga i le toafa 2 mo aso e fā sefulu, ua faaosoosoina ai o ia e le Tiapolo. E leʻi taumafa foʻi o ia, ma ina ua uma na aso, ona fia taumafa ai lea o ia. 3 Ona o lenei mea, ua faapea mai ai le Tiapolo iā te ia: “Afai o oe o se atalii o le Atua, inā fetalai atu ia i lenei maa ia liu falaoa.” 4 Ona tali atu lea o Iesu iā te ia: “Ua tusia, ‘E lē na o meaʻai e ola ai le tagata.’”

5 Ona ave lea o ia e le Tiapolo, ma faaali mai loa* iā te ia malo uma o le lalolagi;* 6 ona faapea mai lea o le Tiapolo iā te ia: “Ou te avatua iā te oe nei malo uma ma o latou mamalu auā ua tuuina mai iā te aʻu, ma ou te foaʻiina atu ai i lē ou te loto i ai. 7 Pe afai e tau lava ina e faapaʻū ma tapuaʻi mai iā te aʻu, ona fai lea mo oe o nei malo uma.” 8 Ona tali atu lea o Iesu iā te ia: “Ua tusia, ‘E tatau ona e tapuaʻi iā Ieova lou Atua, ma e na o ia foʻi e tatau ona e avatu i ai le auaunaga paia.’”

9 Ona ave lea o ia i Ierusalema, ma faatū iā te ia i luga o le pā o le malumalu ma faapea mai: “Afai o oe o se atalii o le Atua, inā oso ia i lalō; 10 auā ua tusia, ‘E na te faatonuina ana agelu ina ia leoleo iā te oe,’ 11 ma ‘Latou te aveina oe i o latou lima, ina neʻi tuʻia lou vae i se maa.’” 12 A ua tali atu Iesu iā te ia: “Ua fai mai le upu, ‘Aua e te faia se mea e tofotofo ai iā Ieova lou Atua.’” 13 Ona faaiʻu ai lea e le Tiapolo nei faaosoosoga uma, ma alu ese mai iā te ia seʻia oo i se isi taimi talafeagai.

14 Ua toe foʻi atu Iesu i Kalilaia e ala i le mana o le agaga. Ua aave solo tala lelei i nuu tuaoi uma e faatatau iā te ia. 15 Ua aʻoaʻo atu foʻi o ia i o latou sunako, ma ua faaaloalogia o ia e tagata uma.

16 Ua alu atu o ia i Nasareta i le aai na soifua aʻe ai, ma e tusa ma lana masani i le aso sapati, ua ulu atu o ia i le sunako, ona tū lea i luga e faitau. 17 Ua tuuina mai iā te ia le tusi tāʻai a le perofeta o Isaia, ua ia tatala le tusi ma maua ai le mea ua tusia ai: 18 “Ua i oʻu luga le agaga o Ieova, auā ua ia faauuina aʻu e folafola le tala lelei i ē e matitiva, ua ia auina atu aʻu e talaʻi le saʻolotoga i ē ua ave faapagota, ma ia pupula mata o ē e tauaso, ma ia faasaʻolotoina ē ua nutimomoia, 19 ia talaʻi le tausaga e talileleia mai ai e Ieova.” 20 Ua ia tāʻai le tusi tāʻai ma tuu atu i le tautua ma nofo i lalo; a ua pulatoʻa mai i latou uma ua i le sunako iā te ia. 21 Ona ia fetalai atu lea iā i latou: “O le aso nei ua taunuu ai lenei mau ua outou faalogo i ai.”

22 Ona faia lea e i latou uma o se molimau lelei e faatatau iā te ia, ma ua ofo i le logolelei o ana fetalaiga, ma ua latou faapea ane: “Pe e lē o le atalii ea lenei o Iosefa?” 23 Ua ia fetalai atu iā i latou: “E lē taumatea ua outou faatatauina nei upu iā te aʻu, ‘Le fomaʻi e, ia e faamālōlō iā te oe lava; o mea na matou faalogo i ai na faia i Kapanaumi ia faia foʻi i inei i lou lava nuu.’” 24 A ua ia fetalai atu: “E moni ou te fai atu iā te outou, e lē talia se perofeta i lona nuu moni. 25 Auā e moni ou te fai atu iā te outou, E toʻatele fafine ua oti a latou tane na iai i Isaraelu i ona pō o Elia, ina ua punitia le lagi mo tausaga e tolu ma masina e ono, na iai le oge tele i le nuu uma. 26 Ae e leʻi auina atu Elia i se tasi o i latou na, ae e na o se fafine ua oti lana tane i Sarefata, o se aai o Saitonu. 27 E toʻatele foʻi lepela sa iai i Isaraelu i aso o le perofeta o Elisaia, ae e leʻi faamamāina se tasi o i latou na, ua na o Naamanu le tagata Suria.” 28 Ona matuā feita ai lea o i latou uma o i le sunako a o faalogologo mai i nei tala; 29 ona tutū lea o i latou i luga ma faanatinati atu o ia i fafo o le aai, ma ave iā te ia i le augutu o le mauga lea sa tū ai lo latou aai, ina ia latou faatītō ifo iā te ia. 30 A ua ia maliu ese ane i lo latou va ma alu ese atu.

31 Ua maliu ifo o ia i Kapanaumi o se aai o Kalilaia, ma ua aʻoaʻo atu o ia iā i latou i le sapati. 32 Ua matuā ofo i latou i lana aʻoaʻo atu, auā ua ia aʻoaʻoina i latou e pei o sē ua iai le pule. 33 Ua i le sunako se tamāloa ua iai le agaga o le temoni leaga lea, ua ia alaga leotele mai: 34 “Auē Iesu e, le Nasareta! Aiseā ua e faalavelave mai ai iā i matou? Po ua e sau ea e faaumatia i matou? Ua ou iloa o oe o Lē e Paia e te sau mai i le Atua.” 35 Ona vavao atu lea o Iesu iā te ia e faapea: “Ia e filemu, ma ia e alu i fafo mai iā te ia!” Ina ua uma ona lafoina i lalo le tamāloa i o latou luma, ona alu ese ai lea o le temoni mai iā te ia, ma e leʻi afāina ai o ia. 36 Ona taufaiofo ai lea o tagata uma, ma ua fetalanoaaʻi e faapea: “Po o ā nei upu ua ia tautala ai, auā ua iā te ia le pule ma le mana e faatonu ai agaga leaga, ona ō ese ai lea o i latou?” 37 Ua aave tala e uiga iā te ia i lea vaipanoa atoa.

38 Ina ua maliu ese o ia mai le sunako, ona ia ulufale atu lea i le fale o Simona. O loo tigāina le tinā o le avā a Simona, ona ua matuā maualuga lona fiva, ma ua latou talosaga atu iā te ia mo ia. 39 Ona tū lea o ia i ona tafatafa, ua ia faamālōlō* iā te ia, ona teʻa ai lea o lona fiva. Ona tū loa lea o ia i luga ma amata ona auauna atu iā i latou.

40 I le goto o le lā, ua latou aumaia ai iā te ia o tagata e maua i maʻi eseese. Ua faaee ona aao iā i latou taʻitoʻatasi, ona faamālōlōina ai lea o i latou. 41 Ua ō ese foʻi temoni mai i le toʻatele ma alalaga mai e faapea: “O oe o le Alo o le Atua.” Ae ua ia vavao iā i latou e aua le tautatala, auā ua latou iloa o ia o le Keriso.

42 Peitaʻi, ina ua oo i le taeao, ona maliu atu lea o ia i le mea tuufua. Ae ua ō mai le motu o tagata e saʻili iā te ia, ma ina ua oo mai i le mea o loo iai o ia, ona latou taumafai lea e taofi o ia ina neʻi alu ese mai iā i latou. 43 Ae ua ia fetalai atu iā i latou: “E tatau ona ou folafola atu le tala lelei o le malo o le Atua i isi foʻi aai, auā o le mea lea na auina mai ai aʻu.” 44 Ona talaʻi atu lea o ia i sunako o i Iutaia.

^ Luka 4:5 Pe e “pei o le emo o le mata.”


^ Luka 4:5 I le gagana Eleni, o le “lalolagi uma ua ʻainā.”


^ Luka 4:39 I le gagana Eleni, “ua ia vavao i le fiva.”


Luka  5 : 1 - 39

5 I se tasi aso, a o tū Iesu i tafatafa o le vaituloto o Kenesareta,* ona lolofi mai lea o le motu o tagata iā te ia e faalogologo i le afioga a le Atua. 2 Ua ia silafia atu ni vaa se lua o loo taula i tafatafa o le auvai, a ua ō ese le ʻaufaifaiva e faamamā o latou upega. 3 Ua maliu atu o ia i se tasi o vaa, o le vaa lea a Simona, ua ia talosaga atu iā te ia ina ia tuutuu teisi atu le vaa i tai. Ua nofo o ia i lalo, ma amata ona aʻoaʻo atu i le motu o tagata mai i le vaa. 4 Ina ua uma ona ia aʻoaʻo atu, ona ia fetalai atu lea iā Simona: “Ia tuutuu atu le vaa i le mea loloto, ma lafo ifo ai o outou upega, ina ia maua ai ni iʻa.” 5 Ae ua tali mai Simona: “Le Faiaʻoga e, ua alu le pō atoa o matou fagogota ae e leai se mea na maua, ae ona o lau fetalaiga, ou te toe lafo ifo ai upega.” 6 Ina ua latou faia lea mea, ona maua ai lea o le tele o iʻa, ma ua amata ai ona masaesae o latou upega. 7 Ona latou talotalo atu lea i le isi vaega o la latou ʻaufaifaiva o loo i le isi vaa, e ō mai e fesoasoani iā i latou. Ua latou ō mai, ma ua tutumu o latou vaa uma e lua, ma ua amata foʻi ona tau gogoto. 8 Ua vaai atu Simona Peteru i lenei mea, ona faapaʻū lea i vae o Iesu ma faapea mai: “Le Alii e, ia e maliu ese atu, auā o aʻu o se tagata agasala.” 9 Ua matuā ofo o ia ma i latou ua faatasi ma ia, ona o le tele o iʻa ua latou maua. 10 Ua faapea foʻi ona ofo o atalii o Sepetaio, o Iakopo ma Ioane, o ē ua faifaiva faatasi ma Simona. A ua fetalai atu Iesu iā Simona: “Aua e te toe fefe, e amata atu nei ona e maua tagata.” 11 Ona ave lea i uta o latou vaa, ua tuua mea uma lava, ae mulimuli atu iā te ia.

12 A o iai o ia i se tasi o aai, faauta! e iai se tagata ua lilofia lona tino i le lepela! Ina ua ia iloa mai Iesu, ona ia faapaʻū faō lea ma augani mai iā te ia: “Le Alii e, a e finagalo i ai, e mafai lava ona e faamamā iā te aʻu.” 13 Ona faaloaloa atu ai lea o lona aao, ua paʻi atu iā te ia, ma faapea atu: “Ou te loto i ai. Ia mamā ia oe.” Ona teʻa ai lea o lona lepela. 14 Ua ia faatonu atu i le tamāloa ia aua neʻi taʻuina atu i se tasi: “A ia e alu ma faailoa atu oe i le ositaulaga, ma avatu le taulaga mo lou faamamāina e pei ona faatonuina e Mose, e fai ma molimau iā i latou.” 15 Ae ua aave solo tala e faatatau iā te ia, ma ua ō mai tagata e toʻatele e faalogologo atu iā te ia, ma faamālōlōina o latou maʻi. 16 A ua nofo pea o ia i le mea tuufua ma tatalo ai.

17 I se tasi o aso a o ia aʻoaʻo atu, ua nonofo ai i inā le ʻau Faresaio ma aʻoaʻo o le tulafono mai nuu uma o Kalilaia, ma Iutaia, ma Ierusalema. Ua iai le mana o Ieova iā te ia e faia ai faamālōlōga. 18 Faauta! o ni tamāloloa o loo aumai se moega o loo taoto ai le tagata e pē le tino, ma o loo latou saʻili se auala e avatu ai o ia i luma o Iesu. 19 Ua lē mafai ona latou avatu o ia ona o le tumutumu o tagata, o lea ua latou ō aʻe ai ma faapū le taualuga, ma tuutuu ifo ai lona moega* i luma o Iesu. 20 Ua silafia e ia lo latou faatuatua, ona fetalai atu lea: “Loʻu atalii e, ua faamagaloina au agasala.” 21 Ona taumanatunatu ai lea o le ʻautusiupu ma le ʻau Faresaio, ua faapea ane: “O ai lenei tagata ua fai upuleaga ai o ia? E na o le Atua lava e mafai ona faamagaloina agasala.” 22 Ae ua silafia e Iesu o latou manatunatuga, ona tali atu lea iā i latou: “O ā ea mea ua outou manatunatu ai i o outou loto? 23 O lē fea e sili ona faigofie, o le fai atu, ‘Ua faamagaloina au agasala,’ po o le fai atu, ‘Ia tū i luga ma savali’? 24 Ae peitaʻi, ina ia outou iloa ua i le Atalii o le tagata le pule i le lalolagi e faamagalo ai agasala,” ua ia fetalai atu ai i le tagata ua pē le tino: “Ou te fai atu iā te oe, Ia tū ia i luga ma ave lou moega, ma e alu i lou aiga.” 25 Ona tū loa lea o ia i luga i o latou luma, ma ave lona moega, ua alu i lona aiga ma faamamaluina le Atua. 26 Ua matuā maofa i latou uma, ma ua amata ona faamamaluina le Atua, ua latou matuā matataʻu, ma faapea ane: “E matuā uiga ese mea ua tatou vāai i ai i lenei aso!”

27 Ua mavae ia mea, ona ulufafo lea o ia, ua ia silafia ai se aolafoga e igoa iā Levi o loo nofo i le ofisa aolafoga, ma ua ia faapea atu iā te ia: “Ia e mulimuli mai iā te aʻu.” 28 Ona tuua loa lea e ia o mea uma lava, ae alu ma mulimuli atu iā te ia. 29 Ua faia foʻi e Levi se faigaʻai tele mo ia i lona fale; ma ua taooto i latou e aai faatasi ma le toʻatele o le ʻauaolafoga ma isi. 30 Ona muimui ai lea o le ʻau Faresaio ma a latou tusiupu i ona soo, ua faapea mai: “Aiseā ua outou aai ai ma feinu faatasi ma le ʻauaolafoga ma ē e agasala?” 31 Ona tali atu lea o Iesu iā i latou: “E lē manaʻomia e tagata malolosi se fomaʻi, ae na o ē e mamaʻi. 32 Auā ua ou sau e valaau i ē agasala ina ia salamō, ae lē o ē amiotonu.”

33 Ua latou fai mai iā te ia: “Ua anapopogi e lē aunoa ma fai talosaga soo o Ioane, e faapea foʻi soo o le ʻau Faresaio, a o ou soo ua aai ma feinu.” 34 A ua fetalai atu Iesu iā i latou: “E lē mafai ona outou tuuina atu uō a le alii faaipoipo ia anapopogi a o faatasi i latou ma ia, a ea? 35 Ae e oo mai aso e aveesea ai le alii faaipoipo mai iā i latou, ona latou anapopogi ai lea i na aso.”

36 Ona ia fetalai atili atu lea iā i latou i se talafaatusa: “E leai se tasi e na te ʻotiina se fasiʻie mai i se ofu fou ma suʻi i luga o se ofu tele tuai; pe a ia faia faapea, ona masae ai lea o le fasiʻie fou, ma e lē fetaui le fasiʻie fou ma le ofu tele tuai. 37 E lē utuina foʻi e se tasi le uaina fou i fagupaʻu tuai; pe a ia faia faapea, ona pāpā ai lea o fagupaʻu ona o le uaina fou, ma masaa ai le uaina ma lē toe aogā ai fagupaʻu. 38 Ae e tatau ona utu le uaina fou i fagupaʻu fou. 39 E leai se tasi e inu i le uaina tuai e manaʻo i le uaina fou, auā ua faapea mai o ia, ‘E manaia le uaina tuai.’”

^ Luka 5:1 “O le vaituloto o Kenesareta” o le isi igoa lea o le “sami o Kalilaia.”


^ Luka 5:19 Po o “se tamaʻi moega.”


Luka  6 : 1 - 49

6 Ua agaʻi atu o ia i le togāsaito i le sapati, ma ua tau mai ai e ona soo o fuifui saito, ua mili i o latou lima ma aai ai. 2 Ona fai mai lea o nisi o le ʻau Faresaio: “Aiseā ua outou faia ai le mea e sā i le sapati?” 3 A ua tali atu Iesu iā i latou: “Tou te leʻi faitau ea i le mea na faia e Tavita ma tagata na iā te ia ina ua fia aai? 4 Pe na lē ulu atu ea o ia i le fale o le Atua, ma maua falaoa e laulauina i luma o le Atua, ua ʻai ai o ia ma avatu i tamāloloa na faatasi ma ia, o le mea e faasā e le tulafono ona ʻai ai se tasi, a ua na o ositaulaga?” 5 Ona fetalai atu lea o ia iā i latou: “O le Alii o le sapati, o le Atalii lea o le tagata.”

6 I le isi sapati, ua ulufale atu o ia i le sunako ma aʻoaʻo atu ai. Ua iai i inā le tagata ua pē lona lima taumatau. 7 O lea, ua tulimataʻi ai o ia e le ʻautusiupu ma le ʻau Faresaio, pe na te faia se faamālōlōga i le sapati, ina ia latou molia ai o ia. 8 Ae ua ia silafia o latou manatunatuga, ona fetalai atu lea o ia i le tagata ua pē lona lima: “Tū ia i luga ma sau i le ogatotonu.” Ona tū lea o ia i luga. 9 Ona fetalai atu lea o Iesu iā i latou: “Ou te fesili atu iā te outou, pe e faataga ea ona fai se mea lelei po o se mea leaga i le sapati, pe e faaola se tagata pe e fasiotia?” 10 Ua silasila solo o ia iā i latou uma, ona fetalai atu lea i le tamāloa: “Ia faaloaloa mai lou lima.” Ona ia faia lea faapea, ma ua toe lelei ai lona lima. 11 Ona matuā feita ai lea o i latou, ma taupulepule i se mea e fai iā Iesu.

12 A o faagasolo ia aso, ona maliu aʻe lea o ia i le mauga e tatalo ai, ua tatalo atu pea o ia i le Atua i le pō atoa. 13 Ua malama aʻe le taeao, ona ia valaau atu lea i ona soo e ō mai iā te ia ma ia filifilia ai mai iā i latou o tane e toʻasefulu lua, o ē ua ia taʻua o “aposetolo”: 14 O Simona o lē ua ia faaigoa iā Peteru ma Aneterea lona uso, o Iakopo ma Ioane, o Filipo ma Patolomaio, 15 o Mataio ma Toma, o Iakopo le atalii o Alefaio ma Simona o lē ua taʻua “o le tagata maelega,” 16 o Iuta le atalii o Iakopo, ma Iuta le Sekara o lē na avea ma faalata.

17 Ona maliu ifo lea o ia i lalo faatasi ma ona soo, ma tū i le mea laugatasi. O loo iai i inā le toʻatele o ona soo, atoa foʻi ma le motu o tagata mai i Iutaia ma Ierusalema, ma nuu tū matafaga o Turo ma Saitonu, ua ō mai i latou e faalogologo iā te ia, ma faamālōlō o latou maʻi. 18 Ua faamālōlōina foʻi i latou ua mafatia ona o agaga leaga. 19 Ua taumafai tagata uma ina ia papaʻi mai iā te ia, auā ua alu ese le mana mai iā te ia ma faamālōlōina ai i latou uma.

20 Ua silasila atu o ia i ona soo ma fetalai atu:

“E fiafia outou o ē e matitiva, auā e fai mo outou le malo o le Atua.

21 “E fiafia outou o ē fia aai i le taimi nei, auā e maoona outou.

“E fiafia outou o ē e fetagisi i le taimi nei, auā e ʻataʻata outou.

22 “E fiafia outou pe a inosia outou e tagata, ma latou tuliesea outou, ma faalumaina outou, ma taʻuleagaina o outou igoa ona o le Atalii o le tagata. 23 Ia outou olioli ma fiafia* i lenā aso, faauta foʻi! o i le lagi lo outou taui e tele; auā o mea foʻi na, na faia e o latou augātamā i le ʻauperofeta.

24 “Oi talofa iā te outou tagata mauʻoa, auā e na o le pau lava na o mea tou te mauaina.

25 “Oi talofa iā te outou ua maoona, auā e fia aai outou.

“Oi talofa iā te outou ua ʻataʻata, auā e faavauvau ma fetagisi outou.

26 “Oi talofa iā te outou pe a faaviivii mai tagata uma iā te outou, auā o mea foʻi na, na faia e o latou augātamā i perofeta pepelo.

27 “Ae ou te fai atu iā te outou o ē o faalogologo mai, Ia alolofa atu pea i o outou fili, ia faia mea lelei i ē ua ʻinoʻino mai iā te outou, 28 ia faamanuia atu iā i latou o ē faamalaia mai iā te outou, ia tatalo mo ē ua faalumaina outou. 29 A pō mai e se tasi lou alafau, ia liliu i ai le isi; a ave e se tasi lou ofu tele, ia avatu i ai ma lou ofutino. 30 Ia avatu i tagata uma mea ua latou ōle mai ai, ma aua foʻi e te fai atu e toe aumai au mea na ave e se tasi.

31 “E pei ona outou mananaʻo e faia mai e tagata iā te outou, ia faapea lava ona outou faia iā i latou.

32 “Afai tou te alolofa atu i ē e alolofa mai iā te outou, o le ā se aogā iā te outou? Auā e oo foʻi i tagata agasala, latou te alolofa atu i ē e alolofa mai iā i latou. 33 Afai foʻi tou te faia mea lelei i ē e faia mai mea lelei iā te outou, o le ā se aogā iā te outou? Auā e oo foʻi i tagata agasala, latou te faia na mea. 34 Afai foʻi tou te nonō atu se tupe e aunoa ma se pasene iā i latou tou te faamoemoe e toe totogi mai, o le ā se aogā iā te outou? Auā e oo foʻi i tagata agasala, latou te nonō atu tupe e aunoa ma se pasene i ē agasala, o ē e mafai ona toe totogi mai. 35 Nai lo lea, ia alolofa atu pea i o outou fili ma ia faia mea lelei, ma ia nonō atu e aunoa ma se pasene, e lē faamoemoe e toe totogi mai; ona tele ai lea o lo outou taui. E fai foʻi outou ma atalii o le Silisili Ese, auā e agalelei mai o ia i ē e lē lotofaafetai ma ē amioleaga. 36 Ia mutimutivale pea lo outou alofa e pei ona mutimutivale o le alofa o lo outou Tamā.

37 “Aua foʻi tou te toe faamasino atu, ona lē faamasinoina lea o outou; ma aua tou te toe taʻusalaina se tasi, ona lē taʻusalaina lea o outou. Ia outou faamagalo atu pea, ona faamagaloina ai lea o outou. 38 Ia outou foaʻi atu pea, ona foaʻi mai lea o tagata iā te outou. Latou te sasaa ifo i o outou ʻie pulupulu ni fua lelei, ua lolomi, ma lūlūina, ma ua tumu. Auā o le fua tou te fuaina atu, e toe fuaina mai iā te outou.”

39 Ona ia toe fetalai atu lea iā i latou i talafaatusa: “Pe e mafai ea e se tauaso ona taʻitaʻi se isi tauaso? Pe e lē paʻuʻū uma ai ea i laʻua i le lua? 40 E lē sili le tagata aʻoga i lona faiaʻoga, a o lē ua aʻoaʻoina lelei o le a pei o lona faiaʻoga. 41 Aiseā e te vaavaai ai i le fasilaau i le mata o lou uso, ae e te lē vaai i le utupoto* i lou lava mata? 42 E faapefea ona e fai atu i lou uso, ‘Loʻu uso e, tuu mai seʻi oʻu ʻeuese le fasilaau i lou mata,’ ae e te lē vaai i le utupoto i lou lava mata? O oe le tagata faafiaamiotonu! Ia muamua ona aveese le utupoto i lou lava mata, ona e iloa lelei ai lea ʻeuese le fasilaau i le mata o lou uso.

43 “E lē fua mai e le laau lelei ni fua pala; e lē fua mai foʻi e le laau pala ni fua lelei. 44 Auā e iloa laau taʻitasi i ona fua. O se faaaʻoaʻoga, e lē tauina mai e tagata ni mati mai i laau tuitui, ma latou te lē tauina mai ni vine mai i laau talatala. 45 Ua aumaia e le tagata lelei mea lelei mai oloa lelei o loo i lona loto, a ua aumaia e le tagata leaga mea leaga mai i lona oloa leaga; auā o le tele o mea i le loto e tautala mai ai lona gutu.

46 “Aiseā tou te fai mai ai iā te aʻu, ‘Le Alii e! Le Alii e!’ ae lē faia mea ou te fai atu ai? 47 O lē e sau iā te aʻu ma faalogo i aʻu upu ma faia, ou te faailoa atu iā te outou lē ua tusa i ai o ia: 48 Ua pei o ia o le tagata ua fau se fale, ua eli maulalo ma faataatia le faavae i luga o le papa. Ina ua oo mai lologa, ua tafe mai le vai ma taia ai le fale, ae e leʻi lūlūina ona o le malosi o le fale. 49 Peitaʻi ane, o lē e faalogo ae lē faia, ua pei o le tagata na fausia lona fale i luga o le palapala e aunoa ma se faavae lelei. Ua tafe mai le vai ma taia ai le fale, ma malepe ai loa i lalo, ma ua matuā faaleagaina.”

^ Luka 6:23 I le gagana Eleni, ia “osooso fiafia.”


^ Luka 6:41 Po o le “ogālaau.”


Luka  7 : 1 - 50

7 Ina ua faauma e ia ana fetalaiga uma na faalogo i ai le nuu, ona maliu atu lea o ia i Kapanaumi. 2 E iai se pologa a se taʻitaʻiʻau o lē ua pele iā te ia, ua maʻi ma ua toeitiiti lava oti. 3 Ua faalogo o ia e faatatau iā Iesu, ona ia aauina mai lea o toeaina o Iutaia e talosaga mai iā te ia, e maliu atu ina ia faamālōlō lana pologa. 4 Ua ō mai i latou iā Iesu ma augani mai: “Ua ono ma tatau lou fesoasoani iā te ia, 5 auā ua alofa o ia i lo tatou nuu, ma na ia faia foʻi lo matou sunako.” 6 Ona maliu atu lea o Iesu faatasi ma i latou. A o latalata atu i le fale, ona aauina mai lea e le taʻitaʻiʻau o ni uō e taʻu mai iā te ia: “Lau susuga e, aua e te popole, auā e lē talafeagai ona e maliu mai i loʻu fale. 7 O le mea lenā ua ou manatu ai e lē tatau ona ou alu atu iā te oe. Ae tau lava o sau fetalaiga, ona mālōlō ai lea o laʻu auauna. 8 Auā o aʻu foʻi o le tagata ua pule ai isi, ua ou pule foʻi i fitafita ma pe a ou fai atu i le tasi, ‘Inā alu ia!’ Ona alu ai lea, ma le isi, ‘Inā sau ia!’ ona sau ai lea o ia, ou te fai atu foʻi i laʻu pologa, ‘Ia faia le mea lenei!’ ona fai ai lea e ia.” 9 Ua matuā ofo Iesu ina ua faafofoga i nei mea, ona faliu atu lea o ia i le motu o tagata o loo mulimuli mai iā te ia ma fetalai atu: “Ou te taʻu atu iā te outou, Ou te leʻi iloa lava i Isaraelu se tasi ua faapea ona malosi o lona faatuatua.” 10 Ua toe foʻi atu i le fale o ē na aauina mai, ma ua latou maua ai le pologa ua toe malosi.

11 Mulimuli ane, ona malaga atu loa lea o ia i se aai e taʻua o Naina, ua latou malaga faatasi foʻi ma ona soo ma le motu o tagata. 12 A o latalata atu o ia i le faitotoʻa o le aai, faauta foʻi, o loo fata mai se tagata ua oti, o le tama e toʻatasi a lona tinā. O ia foʻi o se fafine ua oti lana tane. O loo faatasi o ia ma tagata e toʻatele mai le aai. 13 Ua silasila atu le Alii iā te ia, ona tigā alofa ai lea o ia i le fafine ma fetalai atu: “Aua e te tagi.” 14 Ua faalatalata atu o ia ma paʻi atu i le fata, ona tutū lea o ē na amoina le fata, a ua ia fetalai atu: “Le tauleʻaleʻa e, ou te fai atu iā te oe, tū ia i luga!” 15 Ua tū i luga lē na oti ma amata ona tautala, ona ia avatu lea o ia i lona tinā. 16 Ua matataʻu i latou uma, ma ua latou faamamaluina le Atua e faapea: “Ua tulaʻi mai se perofeta sili iā i tatou,” ma ua “liuliualo mai le Atua i ona tagata.” 17 Ua aave solo nei tala e uiga iā te ia i Iutaia, atoa ai ma isi itumalo.

18 Ua taʻu atu e soo o Ioane nei mea uma iā te ia. 19 Ona valaau atu lea o Ioane i ona soo e toʻalua ma aauina atu i laʻua i le Alii, e faapea atu: “Po o oe ea o Lē e maliu mai, pe e matou te faatali i se isi tagata?” 20 Ua la ō mai iā te ia ma faapea mai: “Ua aauina mai i maʻua e Ioane le Papatiso, ina ia fesili mai iā te oe, ‘Po o oe ea o Lē e maliu mai, pe e matou te faatali i se isi?”’ 21 I lenā taimi, ua ia faamālōlō ai le tele o maʻi ma maʻi tigāina, ma ē na uluitino e agaga leaga, ma foaʻi atu i le toʻatele o tagata tauaso le faamanuiaga e vāai ai. 22 Ona tali atu lea o ia iā i laʻua: “Ia oulua ō ma faamatala atu iā Ioane mea ua oulua faalogo ma vāai i ai: ua pupula tauaso, ua savavali pipili, ua faamamāina lepela, ua faalogo ē tutuli, ma ua toe faatutūina mai tagata oti. Ua folafola atu foʻi le tala lelei i ē e matitiva. 23 E fiafia se tasi e lē tausuai ona o aʻu.”

24 A o ō ese atu avefeʻau a Ioane, ona fetalai atu lea o Iesu i le motu o tagata e faatatau iā Ioane: “O le ā se mea na outou ō atu i le toafa e matamata i ai? O se ū* ea ua felafoaʻiina e le matagi? 25 O le ā la se mea na outou ō atu e matamata i ai? O le tagata ea ua ofu i ofu ua faia i le ʻie lelei?* Auā foʻi o ē maumea, ua oofu i ofu mananaia ma nonofo i maota o tupu. 26 O le ā le mea na outou ō atu e vaavaai i ai? Po o se perofeta? Ioe, ou te fai atu iā te outou, e sili atu o ia nai lo o se perofeta. 27 O ia lenei ua tusia e faatatau i ai, ‘Faauta! Ou te auina atu laʻu avefeʻau i ou luma, o lē e muamua atu na te saunia le ala mo oe.’ 28 Ou te fai atu iā te outou, E leai se tasi na fanau mai i fafine, e sili iā Ioane; a o lē e faatauvaa i le malo o le Atua, e sili o ia iā te ia.” 29 (Ina ua faalogo tagata uma ma le ʻauaolafoga i lenei mea, ona latou faapea atu lea, e amiotonu le Atua, ma ua uma foʻi ona papatisoina i latou i le papatisoga a Ioane. 30 A ua lē amanaʻia e le ʻau Faresaio ma aʻoaʻo o le Tulafono faatonuga a le Atua iā i latou, auā na te leʻi papatisoina i latou.)

31 “O ai la ou te faatusaina i ai tagata o lenei tupulaga, ma ua pei i latou o ai? 32 Ua pei i latou o tamaiti o loo nonofo i maketi ma tauvalaau atu le tasi i le isi, ma faapea atu, ‘Ua tā atu a matou pese,* ae e tou te lē sisiva mai; ua matou tagiauē atu, ae e tou te leʻi fetagisi.’ 33 Ua faapea foʻi Ioane le Papatiso, ua sau o ia e leʻi ʻai i se falaoa, e leʻi inu foʻi i se uaina, ae ua outou fai mai, ‘Ua iā te ia se temoni.’ 34 Ua sau le Atalii o le tagata ua ʻai ma inu, a ua outou fai mai, ‘Faauta! O le tagata ʻai tele ma le inu tele i le uaina, o le uō a le ʻauaolafoga ma ē e agasala!’ 35 Ae peitaʻi, e taʻuamiotonuina le atamai i ana tama uma.”

36 O lea, ua talosaga atu se tasi o le ʻau Faresaio iā te ia, ina ia la faiʻaiga faatasi. Ona ulu atu lea o ia i le fale o le Faresaio, ma taoto e taumafa. 37 Faauta foʻi! O se fafine e lauiloa i le aai o sē e agasala, ua ia iloa atu Iesu o loo taoto i se taumafataga i le fale o le Faresaio, ona ia aumaia lea o se fagu alapasa ua iai le suāuu manogi. 38 Ua sau o ia i tua ma tootuli i ona vae, ua tagi ma ua maligi ona loimata, ma ua susū ai vae o Iesu. Ona ia soloi lea o ona vae i lona lauulu. Ua ia sogi lemū atu foʻi i ona vae ma uu i le suāuu manogi. 39 Ua iloa atu lenei mea e le Faresaio na valaaulia o ia, ona ia faapea ifo lea iā te ia: “Afai o se perofeta lenei tagata, semanū na te iloa le ituaiga o fafine lea o loo tago atu iā te ia, o ia o se fafine agasala.” 40 A ua tali atu Iesu iā te ia: “Simona, e iai se mea ou te fia fai atu ai iā te oe.” Ua ia faapea mai: “Le Aʻoaʻo e, saunoa mai ia!”

41 “E toʻalua ni tamāloloa na nofo aitalafu i se tagata na nonō atu tupe iā i laʻua, o le tasi na aitalafu i le lima selau tenari, a o le isi e lima sefulu tenari. 42 Ina ua leai ni a la mea e toe totogi atu ai, ona ia faamagalo lea ma le lotoatoa a la aitalafu. O lea, o ai o i laʻua e sili ona alofa iā te ia?” 43 Ua tali mai Simona: “Ou te manatu o lē na faamagaloina lana aitalafu telē.” Ua ia fetalai atu iā te ia: “Ua saʻo lau tali.” 44 Ona ia faliu atu lea i le fafine ma fetalai atu iā Simona: “Ua e vaai mai i le fafine lenei? Na ou ulufale mai i lou fale, e te leʻi aumaia ni vai e fufulu ai oʻu vae. A o le fafine lenei, ua ia faasusū oʻu vae i ona loimata ma soloi ai i lona lauulu. 45 E te leʻi sogi mai iā te aʻu; a o lenei fafine, e mai lava i le taimi na ou sau ai, na sogi lemū mai pea o ia i oʻu vae. 46 E te leʻi uuina loʻu ulu i se suāuu; a o lenei fafine, ua ia uuina oʻu vae i le suāuu manogi. 47 O le mea lea ou te fai atu ai iā te oe, ua faamagaloina ana agasala e ui ina tele, auā ua tele lona alofa. A o lē ua faamagaloina i se mea itiiti, e itiiti foʻi lona alofa.” 48 Ona ia fetalai atu lea iā te ia: “Ua faamagaloina au agasala.” 49 Ona manatunatu ifo lea o ē ua taooto faatasi ma ia e aai: “O ai ea lenei tagata o lē e faamagaloina agasala?” 50 Peitaʻi, ua ia fetalai atu i le fafine: “O lou faatuatua ua faaolaina ai oe; inā e alu ia ma le manuia.”

^ Luka 7:24 O se laau umī e loʻugofie i le matagi.


^ Luka 7:25  Po o se “ʻie vaivai.”


^ Luka 7:32 Po “ua ili atu a matou fagufagu.”


Luka  8 : 1 - 56

8 E leʻi umi mulimuli ane, ae malaga atu loa o ia mai i lea aai i lea aai, ma mai i lea nuu i lea nuu, ua talaʻi ma folafola atu le tala lelei o le malo o le Atua. Ua faatasi ma ia le toʻasefulu lua, 2 ma nisi o fafine o ē na ia faamālōlōina mai agaga leaga ma maʻi, o Maria le Makatala, o lē na ō ese mai ai temoni e toʻafitu, 3 ma Ioana le avā a Kusa le pule o le aiga o Herota, ma Susana, ma isi fafine e toʻatele, o ē na auauna iā te ia i a latou meafaitino.

4 Ina ua faapotopoto faatasi mai se motu o tagata faapea ma i latou na ō mai iā te ia mai i lea aai ma lea aai, ona ia fetalai atu lea iā i latou i se talafaatusa: 5 “Na alu atu se tagata lūlū fatu e lūlū ana fatu. A o ia lūlū, na paʻuʻū nisi fatu i tafatafa o le auala ma na solia i vae, ona ō mai lea o manufelelei o le lagi ma ʻaina. 6 Na paʻuʻū nisi i le mea papa, ua tupu, a ua toe magumagu auā e lē susū le eleele. 7 A ua paʻuʻū foʻi isi i le vao tuitui, ma ina ua tutupu aʻe faatasi ma le vao tuitui, ona fetinaʻiina ai lea. 8 Na paʻuʻū foʻi isi i le eleele lelei, ma ina ua tutupu, ona fua mai ai lea e taʻiselau.” A o fetalai atu o ia i nei mea, ua leotele ma faapea atu: “O lē ua iai taliga e faalogo ai, inā faalogo mai ia o ia.”

9 A ua fesili mai ona soo iā te ia i le uiga o lenei talafaatusa. 10 Ua fetalai atu o ia: “Ua tuuina atu ina ia outou malamalama i mea lilo paia o le malo o le Atua, ae ua faamatala atu iā i latou i talafaatusa, ina ia vaavaai ae e lē iloa mea o loo latou vāai i ai, pe e faalogo ae e lē iloa le uiga. 11 O le uiga lenei o le talafaatusa: O le fatu, o le upu lea a le Atua. 12 O fatu i tafatafa o le auala, o i latou ia na faalogo, ona sau lea o le Tiapolo ma aveese le upu mai i o latou loto, ina neʻi talitonu ma faaolaina ai i latou. 13 O fatu i luga o le mea papa, o i latou ia ua faalogo i le upu, ua talia ma le olioli, ae peitaʻi, e leai ni o latou aa. Ua latou talitonu mo sina taimi, ae peitaʻi, pe a oo i taimi o tofotofoga, ona latou paʻuʻū ai lea. 14 A o fatu na paʻuʻū i le vao tuitui, o i latou ia ua faalogo, ae ua tosina atu i popolega, ma le tamaoaiga, ma fiafiaga o lenei olaga, ua matuā fetinaʻiina ai, ona lē oo lea ina matua o latou fua. 15 A o le fatu na lūlū i le eleele lelei, o i latou ia ua faalogo i le upu ma le loto mamā ma lelei, ma tausi i ai, ua fua mai, ma ua tumau.

16 “E leai se tasi e uma ona tutu le molī, ona ufiufi lea i se ipu pe tuu i lalo o se moega, ae na te tuuina i luga o le tuugāmolī, ina ia iloa ai le malamalama e i latou e ulufale mai. 17 Auā e leai se mea lilo e lē faailoaina, e leai foʻi se mea e matuā natia e lē faailoaina mai ma faaalia i luma o tagata. 18 O lea la, ia uaʻi atu i la outou faalogo; auā o sē ua iai mea, e foaʻiina atu nisi mea iā te ia, a o sē ua leai se mea, e aveeseina mea ua manatu ua iā te ia.”

19 Ua ō mai lona tinā ma ona uso iā te ia, ae e leʻi mafai ona oo atu i ai ona o le motu o tagata. 20 A ua taʻu mai iā te ia e faapea: “O loo tutū mai i fafo lou tinā ma ou uso e fia vāai iā te oe.” 21 Ua tali atu o ia iā i latou: “O loʻu tinā ma oʻu uso, o i latou ia e faalogo i le upu a le Atua ma faia.”

22 I se tasi aso, ua maliu atu ai o ia i le vaa ma ona soo, ona ia fetalai atu lea iā i latou: “Seʻi o tatou ō i le isi itu o le vaituloto.” Ona latou ō ai lea. 23 A o folau atu i latou, ua moe o ia. Ona agi mai ai lea o se matagi malosi i le vaituloto, ma ua amata ona tumu le vaa i vai, ma ua lamatia ai. 24 Ua latou ō ane ma fafagu iā te ia, ua faapea atu: “Le Faiaʻoga e, le Faiaʻoga e, o le a matou feoti!” Ona nofo lea o ia i luga, ua vavao i le matagi ma le vai sousou, ona malū ai lea ma toʻafilemu. 25 Ona ia fetalai atu lea iā i latou: “Po o ifea ea lo outou faatuatua?” Ae ua fefefe i latou ma ofo, ua faapea ane le tasi i le isi: “O ai lava lenei tagata, auā ua ia faatonu e oo lava i le matagi ma le vai, ua usiusitaʻi iā te ia?”

26 Ua taunuu le vaa i laufanua o Kerekese, i le isi itu o Kalilaia. 27 A o maliu atu o ia i uta, ona la fetaui ai lea ma se tagata mai le aai o lē ua uluitino e temoni. Ua tele aso o nofo e lē lavalavā i le fanuatanu, ae e lē i lona aiga. 28 Ua ia iloa mai Iesu, ona alaga lea ma faapaʻū i ona luma, ma faapea mai ma le leotele: “O oe na le Alo o le Atua Silisili Ese, aiseā ua e faalavelave mai ai iā te aʻu? Ou te ʻaiʻoi atu iā te oe, aua e te faapuapuagatia iā te aʻu.” 29 (Auā ua ia faatonu i le agaga leaga ina ia alu i fafo mai i le tamāloa. Ua umi se taimi o taofiofia o ia e le temoni, ma ua masani ona fusifusia o ia i filifili uʻamea ma mea e faamau ai vae, ma leoleoina o ia. Ae ua ia motusi ia noanoataga ma ave o ia e le temoni i nofoaga tuufua.) 30 Ua fesili atu Iesu iā te ia: “O ai lou igoa?” Ua tali mai o ia: “O Lekeono,” auā e toʻatele temoni ua uluitino iā te ia. 31 Ua latou ʻaiʻoi mai pea iā te ia, e aua neʻi auina atu i latou i le tō. 32 O le taimi lea o loo aai ai se lafu puaa tele i le mauga. Ona latou ʻaiʻoi mai lea iā te ia e tuu atu i latou e uluitino i puaa, ona ia tuu atu lea o i latou e ō. 33 Ona ō ese ai lea o temoni mai le tamāloa ma uluitino i le lafu puaa, ona taufetuli atu ai lea o le lafu puaa i le tofē, ua feosofi i le vaituloto ma malelemo ai. 34 Ae ina ua vāai atu o ē na tausia le lafu puaa i le mea ua tupu, ona latou sosola lea ma tala atu mea uma i le aai ma le nuu atoa.

35 Ua ō mai tagata e vāai i le mea na tupu, ua ō mai iā Iesu, ma iloa ai le tamāloa ua ō i fafo iā te ia temoni, ua fai ona ofu ma ua toe lelei lona mafaufau, o loo nofo i vae o Iesu; ona fefefe ai lea o i latou. 36 Ua faamatala atu e ē na vāai i lenei mea iā i latou, le auala na toe malosi ai le tamāloa na uluitino e temoni. 37 Ona talosaga mai lea o le motu o tagata mai nuu tuaoi o Kerekese iā te ia, ina ia maliu ese mai iā i latou, auā ua matuā fefefe i latou. Ona maliu atu lea o ia i le vaa ma alu ese. 38 Peitaʻi, ua ʻaiʻoi mai pea le tamāloa o lē na ō ese mai ai temoni, ina ia faatasi pea ma ia. A ua ia vavao i le tamāloa ma faapea atu: 39 “Ia e alu i lou aiga, ma faamatala atu pea mea ua faia e le Atua mo oe.” Ona alu lea o ia ma faailoa atu i le aai atoa, mea ua faia e Iesu iā te ia.

40 Ua toe foʻi atu Iesu, ma ua talia ma le fiafia o ia e le motu o tagata, auā ua faatalitali i latou uma iā te ia. 41 Faauta foʻi! ua sau se tamāloa e igoa iā Iairo, o ia o le pule o le sunako. Ua faapaʻū o ia i vae o Iesu ma augani mai ina ia maliu atu i lona fale, 42 auā o le a oti lona afafine e toʻatasi, pe ā ma le sefulu lua tausaga.

A o maliu atu o ia, ua lolofi ane le motu o tagata iā te ia. 43 Ua iai se fafine o lē ua sefulu lua tausaga o maʻi i le punatoto, e leʻi mafai lava e se tasi ona togafiti lona maʻi. 44 Ua ui mai o ia i ona tua ma paʻi mai i le pito o lona ofu tele, ona uma ai lea o lona punatoto. 45 Ua fetalai atu Iesu: “O ai na paʻi mai iā te aʻu?” Ua faafiti i latou uma, a ua faapea mai Peteru: “Le Faiaʻoga e, o loo lolofi ma fetaomi mai le motu o tagata iā te oe.” 46 Ae peitaʻi, ua fetalai atu Iesu: “Na paʻi mai lava se tasi iā te aʻu; auā ua ou iloa ua alu ese atu le mana mai iā te aʻu.” 47 A ua iloa e le fafine e lē mafai ona lilo o ia, ona sau ai lea o ia ua gatete ma faapaʻū i ona luma, ma faamatala atu i tagata uma le māfuaaga o lona paʻi atu iā te ia, ma ua faamālōlōina ai loa o ia. 48 A ua ia fetalai atu iā te ia: “Loʻu afafine e, ua e malosi ona o lou faatuatua; inā alu ia oe ma le manuia.”

49 A o fetalai atu o ia, ona sau lea o le tasi tagata ua fai ma sui o le pule o le sunako ma faapea mai: “Ua oti lou afafine, aua e te toe faalavelave i le aʻoaʻo.” 50 Ua faafofoga Iesu i lenei tala, ma ua tali atu iā te ia: “Aua e te fefe, ae ia e faatuatua, ona toe ola ai lea o ia.” 51 Ua taunuu o ia i le fale, ona ia vavao lea o tagata e aua le mulimuli atu iā te ia seʻi vaganā ai Peteru, Ioane ma Iakopo, ma le tamā ma le tinā o le teine. 52 A ua fetagisi ma tagituʻi tagata uma i le faavauvau ona o ia. Ua ia fetalai atu: “Aua le toe fetagisi, auā e leʻi oti le teine, o loo moe.” 53 A ua latou toē faaamuamu iā te ia auā ua latou iloa ua oti le teine. 54 Ona tago atu lea o ia i lona lima, ma faapea atu: “Le tamaʻitaʻi e, inā tū ia i luga!” 55 Ona toe ola* lea o ia, ma tū loa i luga. Ua ia faatonuina foʻi i latou e avatu se meaʻai ma le teineitiiti. 56 Ua matuā fiafia ona mātua; ae ua ia faatonuina i laʻua e aua neʻi taʻuina atu i se tasi le mea na tupu.

^ Luka 8:55 Po ua toe maua e ia “le malosi o le ola” po o le “agaga.” Tagaʻi i le Faaopoopoga e 5.


Luka  9 : 1 - 62

9 Ua faapotopoto e ia le toʻasefulu lua, ma tuu atu iā i latou le mana ma le pule i temoni uma lava, ma ia faamālōlō ai maʻi. 2 Ua ia aauina atu i latou e talaʻi le malo o le Atua ma faamālōlō tagata. 3 Ua ia fetalai atu iā i latou: “Aua neʻi avea ni mea mo le malaga, aua neʻi aveina se tootoo, po o se taga meaʻai, po o ni falaoa, po o ni tupe siliva; aua foʻi neʻi taʻilua ofutino. 4 O so o se mea e tou te ulu atu ai i se fale, ia nonofo ai seʻia oo ina outou ō ese mai i lea nuu. 5 Afai e lē talia outou e tagata, pe a outou ō ese mai i lenā aai, ia tūtū atu i ai le pefu mai o outou vae, e fai ma molimau e taʻusalaina ai i latou.” 6 Ona latou ō atu lea i le oganuu atoa, mai i lea nuu i lea nuu, ua folafola atu le tala lelei ma faia faamālōlōga i nuu uma.

7 Ua faalogo Herota le pule o le itumalo i mea uma ua tutupu, ona matuā popole ai lea o ia, auā ua faapea mai nisi, ua toe faatūina Ioane mai i le oti, 8 a ua faapea mai nisi, ua faaali mai Elia, a o isi ua faapea mai, ua toetū mai se tasi o le ʻauperofeta anamua. 9 Ua faapea atu Herota: “Na ou vavaeeseina le ulu o Ioane. O ai la lenei tagata ua ou faalogo i ai i nei mea?” Ona saʻili lea o ia e fia vaai iā te ia.

10 Ua toe foʻi mai aposetolo ma faamatala mai iā te ia mea na latou faia. Ona ave ai lea e ia o i latou ma ō atu na o i latou i le aai o Petesaita. 11 A ua iloa e le motu o tagata nei mea, ona latou mulimuli atu lea iā te ia. Ua ia talileleia i latou ma fetalai atu e faatatau i le malo o le Atua, ma ua ia faamālōlō i ē o mamaʻi. 12 Ua leva le afiafi, ona ō mai ai lea o le toʻasefulu lua ma faapea mai iā te ia: “Ia tuu atu le motu o tagata e ō i nuu ma aai e suʻe ni mea e api ai ma ni meaʻai, auā o le nofoaga tuufua lenei tatou te iai.” 13 A ua fetalai atu o ia iā i latou: “Ia outou avatu ni meaʻai ma i latou.” Ua latou fai mai: “E leai ni a matou mea, e na o falaoa e lima ma iʻa e lua, seʻiloga la e matou te ō atu e faatau mai ni meaʻai ma nei tagata uma.” 14 O le mea moni, e pe tusa ma le lima afe tane. A ua ia fetalai atu i ona soo: “Ia faapotopoto i latou i vaega e tusa ma le taʻilima sefulu e taooto mo le taumafataga.” 15 Ua latou faia faapea ma fai atu iā i latou uma e taooto i lalo. 16 Ona tago lea o ia i falaoa e lima ma iʻa e lua, ma tepa aʻe i le lagi, ua faafetai ona vaevae lea ma avatu i le ʻausoo, ona latou tufatufa atu lea i le motu o tagata. 17 Ona latou aai ai lea ma ua maoona, ua faaputu foʻi i mea ua totoe, ma ua tutumu ai ato e sefulu lua.

18 Mulimuli ane, a o tatalo na o ia, ona ō mai faatasi ai lea o ona soo iā te ia, ona ia fesili atu lea iā i latou: “O le ā se tala a le motu o tagata, o ai aʻu?” 19 Ua latou tali mai: “O Ioane le Papatiso, a o isi o Elia, a ua faapea mai isi, ua toetū mai se tasi o le ʻauperofeta anamua.” 20 Ua ia fetalai atu iā i latou: “A o outou, o le ā sa outou tala, o ai aʻu?” Ona tali mai lea o Peteru: “O oe o le Keriso a le Atua.” 21 Ona ia matuā fai atu lea iā i latou ma faatonuina i latou, e aua neʻi o latou taʻu atu lea mea i se tasi, 22 a ua ia faapea atu: “E tatau ona oo puapuaga e tele i le Atalii o le tagata, ma teena o ia e toeaina ma le ʻaufaitaulaga sili ma le ʻautusiupu. E fasiotia o ia ma toe faatūina i le aso lona tolu.”

23 Ua ia fetalai atu iā i latou uma: “A fia mulimuli mai se tasi iā te aʻu, ia faafitia e ia o ia lava ma amo le laau e faapuapuagatia* ai o ia i lea aso ma lea aso, ma mulimuli mai pea iā te aʻu. 24 Auā o sē e fia faasaoina lona ola, e maʻimau ia, ae o sē e faamaʻimau lona ola ona o aʻu, e faasaoina e ia. 25 Auā o le ā le aogā i le tagata pe afai na te maua le lalolagi uma, ae maʻimau ai lona ola, pe leiloloa ai ana mea uma? 26 Auā o lē e mā iā te aʻu ma aʻu upu, e mā foʻi le Atalii o le tagata iā te ia pe a sau o ia i lona mamalu, ma le mamalu o lona Tamā faatasi ma le ʻauagelu paia. 27 E moni ou te fai atu iā te outou, E iai nisi o loo tutū mai i inei e lē oo i ai le oti, seʻiloga ua latou vāai muamua i le malo o le Atua.”

28 Ua mavae aso e valu talu ona ia fetalai i nei upu, ona ia ave lea o Peteru, Ioane ma Iakopo, ma ō aʻe i le mauga e tatalo ai. 29 A o tatalo o ia, ua sui ona fofoga ma ua feʻilafi ma paʻepaʻemā ona ofu. 30 Faauta! E toʻalua ni tamāloloa o loo talanoa ma ia, o Mose ma Elia. 31 Ua faaali mai i laʻua nei i le mamalu ma ua talanoa e uiga i lona maliu ese atu mai i le lalolagi, lea e tatau ona faataunuuina i Ierusalema. 32 A ua moegase Peteru ma i latou ua faatasi ma ia; ina ua feala aʻe, ona latou vaaia ai lea o lona mamalu ma o loo tutū faatasi ma ni tamāloloa se toʻalua. 33 A o ō ese atu i laʻua mai iā te ia, ona faapea mai lea o Peteru iā Iesu: “Le Faiaʻoga e, ua lelei ona ua tatou faatasi i inei, o lea, seʻi o matou faatūina ni faleʻie se tolu, o le tasi mo oe, o le tasi mo Mose, ma le isi mo Elia,” ae na te lē iloa ana tala ua fai atu. 34 A o tautala mai o ia i nei mea, ona oo mai lea o se ao ma ufitia ai i latou. Ona fefefe ai lea o i latou a o iai i totonu o le ao. 35 Ona faapea mai ai lea o le siʻufofoga mai i le ao: “O loʻu Atalii lenā, o lē ua ou filifilia. Ia faalogo iā te ia.” 36 Ua na o Iesu ina ua fetalai mai le siʻufofoga. Ae ua latou taofi i nei mea i na aso, ma latou te leʻi taʻuina atu i se tasi mea na latou vāai i ai.

37 I le aso na sosoo ai, ona latou ō ifo ai lea mai i le mauga, ma ua faafetaui o ia e le motu o tagata. 38 Faauta! Ua alaga mai se tamāloa mai i le motu o tagata e faapea: “Le Aʻoaʻo e, ou te ʻaiʻoi atu seʻi e tagaʻi ane i loʻu atalii, auā o ia o loʻu atalii e toʻatasi. 39 Faauta! ua ave o ia e le agaga leaga, ma ua faafuaseʻi ona alaga mai, ua lili ma fauā lona gutu, ma e masani ona ia faamanuʻa iā te ia, ma toe ina a lē alu ese mai iā te ia. 40 Na ou ʻaiʻoi atu i ou soo ina ia tuliese o ia, ae latou te leʻi mafaia.” 41 Ona tali atu lea o Iesu: “Le tupulaga e lē faatuatua ma le faapiʻopiʻo, o le ā le umi ou te feagai ai ma outou ma faapalepale iā te outou? Ia aumai i inei lou atalii iā te aʻu.” 42 A o faalatalata mai o ia, a ua lafo e le temoni le tama i lalo ma matuā faataafiti o ia. Ae peitaʻi, ua vavao e Iesu le agaga leaga ma faamālōlō le tama, ma tuuina atu o ia i lona tamā. 43 Ona matuā maofa ai lea o i latou i le ofoofogia o le mana o le Atua.

A o taufaiofo i latou i mea uma na ia faia, ona ia fetalai atu lea i ona soo: 44 “Ia outou faalogo mai i nei upu, auā o le a tuuina atu le Atalii o le tagata i lima o tagata.” 45 Ae peitaʻi, e leʻi malamalama i latou i lana fetalaiga. O le mea moni, ua natia mai iā i latou ina neʻi latou iloa, a ua fefefe e fesili mai iā te ia e uiga i lenei upu.

46 Ona latou fefinauaʻi lea po o ai o i latou e sili. 47 Ua silafia e Iesu manatunatuga o o latou loto, ona ia aumaia lea o se tamaitiiti ma faatū i ona tafatafa, 48 ma ua ia fetalai atu iā i latou: “O sē e na te taliaina lenei tamaitiiti ona o loʻu igoa, ua ia taliaina aʻu, ma o sē e na te taliaina aʻu, ua ia taliaina foʻi lē na auina mai aʻu. O lē e fai o ia lava ma tagata faatauvaa iā te outou uma, e sili lava o ia.”

49 Ua tali mai Ioane iā te ia: “Le Faiaʻoga e, na matou vāai i le tasi tagata ua ia tutuli temoni i lou suafa, ma na matou taumafai e taofia o ia, auā e lē o ʻau o ia faatasi ma i tatou.” 50 A ua fetalai atu Iesu iā te ia: “Aua tou te taofia o ia, auā o sē e lē tetee iā te outou, e ʻau ma outou.”

51 Ua latalata i le taimi e aveina aʻe ai o ia i le lagi, a ua naunau lava o ia e maliu atu i Ierusalema. 52 Ua ia aauina atu avefeʻau e muamua atu iā te ia. Ua latou ō ma ua taunuu i se nuu o Samaria, ina ia sauniunia ai mea mo ia; 53 ae e leʻi talia e i latou o ia, auā ua naunau lava o ia e malaga atu i Ierusalema. 54 Ina ua iloa e ona soo o Iakopo ma Ioane lenei mea, ona la faapea mai lea: “Le Alii e, e te finagalo ea ma te fai atu ina ia alu ifo le afi mai i le lagi e faaumatia ai i latou?” 55 A ua faliu atu o ia ma matuā aʻoaʻi atu iā i laʻua. 56 Ona latou ō atu ai lea i se isi nuu.

57 A o agaʻi atu i latou i le auala, ua faapea mai se tasi iā te ia: “Ou te mulimuli atu iā te oe i mea uma e te maliu atu i ai.” 58 Ona fetalai atu lea o Iesu iā te ia: “E fai lua o alope,* e iai foʻi mea e momoe ai manufelelei o le lagi, a o le Atalii o le tagata e leai se mea e moe ai o ia.” 59 Ona fetalai atu lea o ia i le isi: “Inā mulimuli mai iā te aʻu.” A ua fai mai le tamāloa: “Tuu mai aʻu seʻi oʻu alu muamua e tanu loʻu tamā.” 60 A ua fetalai atu o ia iā te ia: “Tuu ai pea ē ua oti e tanu lava e o latou tagata oti, ae ia e alu ma folafola atu le malo o le Atua.” 61 A ua fai mai le isi: “Le Alii e, ou te mulimuli atu iā te oe, ae tuu mai aʻu seʻi oʻu alu muamua e faatofā i loʻu aiga.” 62 Ua fetalai atu Iesu iā te ia: “O le tagata e tago i le suōtosina ma tepa i tua, e lē tatau o ia mo le malo o le Atua.”

^ Luka 9:23 Tagaʻi i le Faaopoopoga e 10.


^ Luka 9:58 O le “alope” o se ituaiga o taʻifau. O le upu Peretania o le fox.


Luka  10 : 1 - 42

10 Ua mavae atu nei mea, ona tofia lea e le Alii o le isi toʻafitu sefulu, ma aauina atu i latou taʻitoʻalua e muamua atu iā te ia, i aai uma ma nofoaga o le a ia maliu atu i ai. 2 Ona ia fetalai atu lea iā i latou: “E moni, e tele le saito e seleseleina, a ua toʻaitiiti le ʻaufaigaluega. O lea, ia ʻaiʻoi atu ai i le Matai o le seleselega, ina ia aauina mai se ʻaufaigaluega mo lana seleselega. 3 Ia outou ō atu. Faauta! ou te aauina atu outou e pei o tamaʻi mamoe i le va o luko. 4 Aua neʻi avea ni a outou ato tupe, po o ni taga meaʻai, po o ni seevae, ma aua foʻi neʻi fusi ma ofo alofa atu i se tasi tou te feiloaʻi i le auala. 5 Afai tou te ulu atu i se fale, ia muamua ona outou faapea atu, ‘Ia filemu le aiga nei.’ 6 Afai o iai i inā se tagata o le filemu, ia maua e ia lo outou filemu. Afai e leai, ia toe faafoʻi mai le filemu iā te outou. 7 O lea, ia outou nonofo ai i lenā aiga, e aai ma inu i mea ua latou laulau ane, auā e tatau le totogi i le tagata faigaluega. Aua tou te nofonofo solo i lea fale ma lea fale.

8 “Pe a outou ō atu i se aai ma latou taliaina outou, ia outou aai i mea ua latou laulau ane, 9 ma faamālōlō i ē e mamaʻi, ma faapea atu iā i latou, ‘Ua latalata mai le malo o le Atua iā te outou.’ 10 Ae peitaʻi, o se aai e tou te ulu atu i ai ae e lē talia outou, ia ō atu i ona ala tetele ma faapea atu, 11 ‘O le pefu mai i lo outou aai lea na pipii mai i o matou vae, matou te soloi atu iā te outou. Ae ia manatua lenei mea, ua latalata mai le malo o le Atua.’ 12 Ou te fai atu iā te outou, o le a māmā atu le faasalaga o Sotoma i lenā aso, nai lo o lenā aai.

13 “Oi talofa iā te oe Koasini! Oi talofa iā te oe Petesaita! auā ana faia i Turo ma Saitonu o galuega mamana na faia iā te outou, semanū ua leva ona latou salamō ma nonofo i le ʻie talatala ma le lefulefu. 14 O le a māmā atu le faasalaga o Turo ma Saitonu i le faamasinoga, nai lo o outou. 15 A o oe foʻi Kapanaumi, pe e faaeaina ea oe e oo i le lagi? E te alu ifo i le Tuugamau!*

16 “O lē e faalogo iā te outou, e faalogo foʻi o ia iā te aʻu. O lē e lē ano mai iā te outou, e lē ano mai foʻi iā te aʻu. O lē e lē ano mai iā te aʻu, e lē ano foʻi o ia i lē na auina mai aʻu.”

17 Ona toe foʻi mai lea o le toʻafitu sefulu ma le olioli, ma faapea mai: “Le Alii e, ua usiusitaʻi mai foʻi temoni iā i matou ona o lou suafa.” 18 Ua ia fetalai atu iā i latou: “Ua ou iloa Satani ua paʻū ifo mai i le lagi e pei o le uila. 19 Faauta! ua ou tuuina atu iā te outou le pule e soli ai i o outou vae ia gata ma akarava, ma le malosi uma o le fili, ma e leai lava se mea e mafai ona afāina ai outou. 20 Peitaʻi, aua neʻi o outou olioli i lenei mea, ina ua usiusitaʻi agaga iā te outou. Ae ia olioli ona ua tusia o outou igoa i le lagi.” 21 I lenā taimi, ua matuā fiafia ai o ia i le agaga paia, ma faapea atu: “Ou te vivii atu iā te oe i luma o tagata, loʻu Tamā e, le Alii o le lagi ma le lalolagi, auā ua e matuā natia nei mea mai i tagata popoto ma ē e atamamai, a ua faaalia i tamaiti. O lea la, le Tamā e, o le faia faapea ua e finagalo malie i ai. 22 Ua tuuina mai mea uma iā te aʻu e loʻu Tamā, ma e leai se tasi ua iloa le Atalii e na o le Tamā; ma e leai se tasi ua iloa le Tamā e na o le Atalii, ma sē ua loto le Atalii e faaali i ai.”

23 Ona faliu atu lea o ia i le ʻausoo, ua na o i latou, ma fetalai atu: “E fiafia o ē ua vāai o latou mata i mea ua outou vāai i ai. 24 Auā ou te fai atu iā te outou, E toʻatele perofeta ma tupu na fia vāai i mea ua outou vaavaai i ai, ae e leʻi mafai ona vāai i ai i latou. E fia faalogo foʻi i latou i mea ua outou faalogo i ai, ae e latou te leʻi lagonaina.”

25 Faauta! ua sau se tagata e atamai i le Tulafono ina ia tofotofo iā te ia, ma faapea mai: “Le Aʻoaʻo e, o ā ni mea e tatau ona ou faia ina ia ou maua ai le ola e faavavau?” 26 Ua fetalai atu o ia: “O le ā le mea o loo tusia i le Tulafono? O le ā sau faitau i ai?” 27 Ua ia tali mai: “‘Ia e alofa atu iā Ieova lou Atua ma lou lotoatoa, ma lou ola atoa, ma lou malosi atoa, ma lou mafaufau atoa,’ ma ‘ia e alofa atu i lou tuaoi e pei o oe lava iā te oe.’” 28 Ua faapea atu o ia: “Ua saʻo lau tali; ‘ia e faia pea lenā mea ona e maua ai lea o le ola.’”

29 Peitaʻi, ona o lona faafiaamiotonu, ua fesili mai ai le tamāloa iā Iesu: “O ai la loʻu tuaoi?” 30 Ua tali atu Iesu: “Na alu ifo mai Ierusalema i Ieriko se tasi tagata, ma na maua o ia e tagata faomea, ua latou aveese ona ofu ma sasa iā te ia, ona latou ō lea ae tuua o ia ua toeitiiti a oti. 31 Ona alu ifo lea o se ositaulaga i lea auala ma iloa atu o ia, a ua ui ane o ia i le isi itu ma alu. 32 Na faapena foʻi le sa Levī, ina ua alu ifo i lea mea ma iloa atu o ia, ona ui ane lea o ia i le isi itu ma alu. 33 A ua alu atu le tasi tagata Samaria, ua tau atu i le mea o iai o ia, ua iloa atu o ia, ona mutimutivale ai lea o lona alofa iā te ia. 34 Ua alu atu iā te ia, ma liligi le suāuu ma le uaina i ona manuʻa ma fusifusi i ai. Ona tuu lea e ia o le tagata i luga o lana manu, ua avatu i le faletalimālō ma tausi iā te ia. 35 I le aso na sosoo ai, ona ia tuuina atu lea o tenari* e lua i le tagata e ana le faletalimālō, ma faapea atu, ‘Ia e tausi iā te ia, ma o nisi mea e te toe faatau mai mo ia, ou te toe totogi atu pe a ou toe foʻi mai.’ 36 O ai o i latou nei e toʻatolu, e foliga mai o le tuaoi o le tagata lea na maua e le ʻaufaomea?” 37 Ua fai mai o ia: “O lē na alofa mutimutivale iā te ia.” Ona faapea atu lea o Iesu: “Inā alu ia, ma ia faapea ona e faia.”

38 A o agaʻi atu i latou, ona afe atu lea o ia i se tasi nuu. O i inā ua talimālō ai iā te ia se fafine e igoa iā Mareta i lona fale. 39 E iai foʻi le uso o lenei fafine e igoa iā Maria, o lē sa nofo i lalo i tafatafa o vae o le Alii ma faalogologo atu pea i ana fetalaiga. 40 A o Mareta, ua mua ona pupū o ia i le tele o mea e fai. O lea ua sau ai ma faapea mai: “Le Alii e, e te lē manatu mai ea, auā ua tuu mai e loʻu uso na o aʻu e faia nei mea uma? Seʻi e fai ane iā te ia e sau e fesoasoani mai iā te aʻu.” 41 A ua tali atu le Alii iā te ia: “Mareta, Mareta e, ua e popole ma atuatuvale i le tele o mea. 42 Ae e itiiti lava ni mea e manaʻomia, pe e na o le tasi foʻi. A ua filifilia e Maria le mea lelei, ma e lē aveesea mai iā te ia.”

^ Luka 10:15 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ Luka 10:35 Tagaʻi i le Faaopoopoga e 14.


Luka  11 : 1 - 54

11 Ua iai o ia i se tasi nofoaga o loo tatalo ai, ua uma lana tatalo, ona faapea mai lea o se tasi o ona soo iā te ia: “Le Alii e, ia e aʻoaʻo mai iā i matou i le tatalo, e pei foʻi ona aʻoaʻo e Ioane i ona soo.”

2 Ona ia fetalai atu lea iā i latou: “Pe a outou tatalo, ia faapea atu, ‘Lo matou Tamā e, ia faapaiaina lou suafa. Ia oo mai lou malo. 3 Ia foaʻi mai i le aso nei a matou meaʻai e tatau mo le aso. 4 Ia faamagalo a matou agasala, e pei foʻi ona matou faamagalo atu i ē o agasala* mai iā i matou. Aua foʻi neʻi tuua i matou e lolo atu i faaosoosoga.’”*

5 Ua ia fetalai atili atu: “O ai o outou e ana le uō e alu atu i ai i le vaeluapō ma faapea atu, ‘Laʻu uō e, seʻi aumai iā te aʻu ni falaoa se tolu, 6 auā ua faatoʻā taunuu mai le malaga a se tasi o aʻu uō, ma e leai se mea ou te laulauina atu mo ia’? 7 A ua tali mai lenā uō mai totonu o le fale, ‘Soia le faalavelave mai iā te aʻu. Ua loka le faitotoʻa, ma ua matou momoe ma laʻu fanau. E lē mafai ona ou toe tū atu e avatu se mea iā te oe.’ 8 Ou te fai atu iā te outou, E ui lava o ia o lana uō, ae e lē tū atu o ia ma avatu se mea, peitaʻi ona o lona faatauanau atu pea, e tulaʻi ai loa o ia ma avatu iā te ia mea na te manaʻomia. 9 O lea la, ou te fai atu iā te outou, Ia talosaga atu pea, ona foaʻiina mai lea iā te outou. Ia saʻili atu pea, ona outou maua ai lea. Ia tuʻituʻi atu pea, ona tatalaina mai lea iā te outou. 10 Auā o ē e talosaga atu, e foaʻiina mai iā i latou. O ē e saʻili atu, e mauaina e i latou, ma o ē e tuʻituʻi atu, e tatalaina mai iā i latou. 11 O ai se tamā o iā te outou e ōle mai lona atalii iā te ia mo se iʻa, ae ia avatu i ai se gata ae e lē o se iʻa? 12 Pe e ōle mai foʻi mo se fuāmoa, ae e avatu i ai se akarava? 13 O lea la, o outou o ē e leaga, afai tou te avatu i a outou fanau meaalofa lelei, e sili atu la ona foaʻi mai e le Tamā o i le lagi le agaga paia iā i latou o ē e ōle atu iā te ia!”

14 Mulimuli ane, ua tuliese e ia se temoni gūgū. Ua alu i fafo le temoni, ona tautala loa lea o le tagata gūgū, ma ua maofa ai le motu o tagata. 15 A ua fai ane nisi o i latou: “Ua mafai ona ia tuliesea temoni ona o Pelesepulo, le pule o temoni.” 16 Peitaʻi, ua saʻili e isi se faailoga mai i le lagi mai iā te ia, ina ia tofotofo ai o ia. 17 Ua ia silafia o latou manatu, ona ia fetalai atu lea: “O malo uma e fevaevaeaʻi e faaumatia, o aiga foʻi e fevaevaeaʻi e malepelepe. 18 Afai e fevaevaeaʻi Satani, e faapefea la ona tumau o lona malo? Auā ua outou faapea mai, o Pelesepulo ua ou tuliesea ai temoni. 19 Afai o Pelesepulo ua ou tulia ai temoni, o ai la ua tulia ai e a outou fanau temoni? O le mea lea e fai ai i latou ma faamasino iā te outou. 20 Pe afai o le aao* o le Atua ou te tulia ai temoni, o lona uiga ua oo mai lava iā te outou le malo o le Atua. 21 Afai e leoleoina e le tagata malosi lona fale i lana auupega, e saogalemu ana mea o iai. 22 Peitaʻi, afai la te tau ma se tagata e malosi atu iā te ia ma toʻilalo ai, e na te aveesea uma ana auupega na ia faatuatua i ai, ma tufatufaina atu mea na ia faoa mai iā te ia. 23 O sē e lē ʻau ma aʻu, e faasagatau mai o ia iā te aʻu. O sē e lē faaputu faatasi ma aʻu, e faataapeape o ia.

24 “Pe a alu i fafo se agaga leaga mai i se tagata, ma alu atu i fanua tuufua e saʻili se mea e mālōlō ai, a lē maua se mea, ona faapea ifo lea o ia, ‘Ou te toe foʻi i loʻu fale na ou sau ai.’ 25 Ua taunuu atu, ma ua ia iloa ua uma ona salu mamā ma teuteu. 26 Ona alu ai lea o ia ma ave isi agaga leaga eseese e toʻafitu e sili atu ona leaga nai lo o ia. Ina ua ulu atu i totonu ua latou nonofo ai, ma ua sili atu ona leaga le iʻuga o lea tagata nai lo o le amataga.”

27 A o fetalai atu o ia i nei upu, ona alaga mai lea o se fafine mai i le motu o tagata ma faapea mai iā te ia: “Amuia le manava na e fanau mai ai ma susu na e susu ai!” 28 A ua ia fetalai atu: “E leai, Amuia i latou e faalogo i le afioga a le Atua ma tausi i ai!”

29 Ua lolofi ane le motu o tagata, a ua fetalai atu o ia: “Ua saʻili mai lenei tupulaga leaga mo se faailoga, ae e leai se faailoga e avatua iā i latou, na o le faailoga o Iona. 30 E pei ona avea Iona ma faailoga i tagata Nineva, e faapena foʻi ona avea le Atalii o le tagata ma faailoga i lenei tupulaga. 31 E toetū mai le tupu tamaʻitaʻi o le itu i saute faatasi ma tagata o lenei tupulaga i le faamasinoga, ma e taʻusalaina i latou; auā na sau o ia mai tuluʻiga o le lalolagi e faalogo i le atamai o Solomona, faauta foʻi! o loo i inei se tasi e sili atu iā Solomona. 32 E toetutū mai tagata o Nineva faatasi ma lenei tupulaga i le faamasinoga, ma e taʻusalaina ai lenei tupulaga; auā na latou salamō i le talaʻiga a Iona, ae faauta! o loo i inei se tasi e sili atu iā Iona. 33 E leai se tasi e uma ona tutu le molī, ona tuu lea i se mea lilo po o lalo o se ato e fua ai mea, ae na te tuuina i luga o le tuugāmolī, ina ia iloa ai le malamalama e i latou e ulufale mai. 34 O le molī o le tino o mata ia. Pe afai e lelei lau vaai,* e malamalama uma ai lou tino, ae afai e leaga, e pogisa uma ai lou tino. 35 O lea la, ia e mataala. Atonu e pogisa le malamalama o loo i totonu iā te oe. 36 O le mea lea, afai e malamalama lou tino atoa e leai se mea o pogisa ai, e malamalama ai lou tino e pei ona faasusulu atu e se molī le malamalama iā te oe.”

37 Ua uma ana fetalaiga, ona talosaga mai lea o se tasi o le ʻau Faresaio iā te ia, ina ia la faiʻaiga faatasi. Ona ulu atu lea o ia ma taoto e taumafa. 38 Ua faateʻia le Faresaio i le vaai atu ua sauni o ia e taumafa ae e leʻi mulumulu o ia. 39 A ua fetalai atu le Alii iā te ia: “O outou le ʻau Faresaio, ua outou faamamā tua o le ipu ma le tanoa, a o totonu o outou ua tumu i mea ua faoa ma le amioleaga. 40 O outou tagata vālea e! Tou te lē iloa ea, o lē na faia le tua o le ipu, na ia faia foʻi ma totonu? 41 Ae peitaʻi, ia foaʻi atu mea e fai ma meaalofa mai i o outou loto, ona mamā ai lea o isi mea uma ua iā te outou. 42 Oi talofa iā te outou le ʻau Faresaio, auā ua outou avatu mea e sefuluaʻi o le mili, ma le pekano,* ma isi fualaau ʻaina uma, peitaʻi ua outou manatu māmā i le amiotonu ma le alofa i le Atua! O mea nei, na tatau ona outou faia, ae aua foʻi le tuua isi mea. 43 Oi talofa iā te outou le ʻau Faresaio, auā ua outou fiafia i nofoa pito i luma i sunako ma faafeiloaʻiga a tagata i nofoaga faitele! 44 Oi talofa iā te outou, auā ua pei outou o tuugamau ua lē iloa, ua savavali ai tagata ae latou te lē iloa!”

45 Ona tali mai lea o se tasi o i latou e atamai i le Tulafono e faapea: “Le Aʻoaʻo e, ua e faatigā iā i matou i au upu.” 46 Ona ia fetalai atu lea: “Oi talofa iā te outou o ē e atamamai i le Tulafono, auā ua outou faaee atu avega mamafa i tagata, ae e tou te lē mananaʻo e sii i na avega i o outou tamatamaʻilima!

47 “Oi talofa iā te outou, auā ua outou fausia tuugamau o perofeta, ae na fasiotia i latou e o outou augātamā! 48 Ua avea lava outou ma molimau i galuega a o outou augātamā ia ua outou lagolagoina, auā na latou fasiotia perofeta ae ua outou fausia o latou tuugamau. 49 O lea, i lona atamai ua fetalai mai ai le Atua, ‘Ou te aauina atu iā i latou o perofeta ma aposetolo, e latou te fasioti ma faasauā i nisi o i latou. 50 Ina ia i luga o lenei tupulaga le toto o perofeta uma na faamaligiina talu ona faavaeina le lalolagi, 51 mai i le toto o Apelu e oo atu i le toto o Sakaria, o lē na fasiotia i le va o le fata faitaulaga ma le malumalu.’ Ioe, ou te fai atu iā te outou, o le a i luga o lenei tupulaga o latou toto.

52 “Oi talofa iā te outou o ē e atamamai i le Tulafono, auā ua outou aveesea le ki o le malamalama; auā tou te lē ulu atu lava i ai, ua outou taofia foʻi i latou o le a ulu atu i ai!”

53 Ina ua maliu ese o ia mai i inā, ona lolofi mai lea o le ʻautusiupu ma le ʻau Faresaio ma tuʻifesili o ia e faatatau i isi mea, 54 ua lamalama iā te ia, e saʻili e taofi i se upu mai i lona fofoga.

^ Luka 11:4 I le gagana Eleni o “aitalafu.”


^ Luka 11:4 I le gagana Eleni, “aua neʻi tuuina i matou i faaosoosoga.”


^ Luka 11:20 I le gagana Eleni, “o le tamatamaʻilima o le Atua.”


^ Luka 11:34 Pe ia “faafaigofie lau vaai.” O lona uiga, e taulaʻi le vaai i le mea e tasi nai lo le pupū i le tele o mea.


^ Luka 11:42 O le “mili” ma le “pekano” o ni laau e faaaogā e fai ai vai e togafiti ai maʻi ma faamanogi ai foʻi meaʻai.


Luka  12 : 1 - 59

12 I lenā taimi, ua faapotopoto mai ai le faitau afe o le motu o tagata, o lea ua soli ai e le tasi le isi. Ona ia fetalai muamua atu lea i ona soo: “Ia outou mataala i le mea faafefete a le ʻau Faresaio, o le faafiaamiotonu lea. 2 Auā e leai se mea e matuā natia e lē faaalia, e leai foʻi se mea lilo e lē faailoaina. 3 O mea ua outou taʻu atu i le pōuliuli, e lagonaina i le ao; o mea foʻi tou te musumusu atu i o outou lava potu, e talaʻia mai i tumutumu o fale. 4 Ou te fai atu foʻi iā te outou aʻu uō e, Aua tou te matataʻu i ē e fasiotia le tino, auā pe a uma, ona lē toe mafai lea ona latou faia o se isi mea. 5 Ae peitaʻi, o le a ou faailoa atu o lē e tou te matataʻu i ai: Ia matataʻu i lē e iai le pule e lafoina ai i Kena,* pe a uma ona fasiotia e ia. Ioe, ou te fai atu iā te outou, ia matataʻu iā te Ia. 6 Pe e lē faatauina atu ea ni tamaʻi manulele se lima i tupe iti e lua? Ae e lē galo i le Atua se tasi o na tamaʻi manulele. 7 Ae ua faitaulia lauulu uma o o outou ulu. Aua neʻi outou fefefe; e sili atu ona tāua outou nai lo tamaʻi manulele e tele.

8 “Ou te fai atu iā te outou, O sē na te taʻu atu lona aufaatasi ma aʻu i luma o tagata, e taʻu atu foʻi e le Atalii o le tagata lona aufaatasi ma ia i luma o agelu a le Atua. 9 A o sē e faafitia aʻu i luma o tagata, ou te faafitia foʻi o ia i luma o agelu a le Atua. 10 O sē e tautala taufaaleaga i le Atalii o le tagata, e faamagaloina o ia, a o lē e upuleaga i le agaga paia, e lē faamagaloina lava. 11 Pe afai latou te tuuina atu outou i luma o fono, tagata o le malo, ma pule, aua tou te popole pe faapefea ona outou tali atu, ma po o ā foʻi upu tou te tautatala atu ai. 12 Auā e aʻoaʻo outou e le agaga paia i lenā lava taimi, i mea e ao ona outou fai atu ai.”

13 Ona fai mai lea o se tasi o le motu o tagata: “Le Aʻoaʻo e, ia e fetalai atu i loʻu uso ina ia vaelua mai le tofi iā te aʻu.” 14 Ua fetalai atu o ia: “Sole, o ai na tofia aʻu e faamasinoina pe vaevaeina o outou tofi?” 15 Ua ia fetalai atu iā i latou: “Ia outou mataala pea ma leoleo iā te outou i le manaʻo tele, aua e lē ola se tasi i le tele o ana mea ua iā te ia.” 16 Ua ia fetalai atu iā i latou i se talafaatusa: “Ua fua tele mai le fanua o se tasi tagata mauʻoa. 17 Ona manatu ifo lea o ia e faapea, ‘O le ā se mea ou te faia, auā o lenei ua leai se mea e tuu ai aʻu saito?’ 18 Ona ia faapea lea, ‘O le mea lenei o le a ou faia: O le a ou tala i lalo oʻu fale saito, ma toe fau ni fale tetele, o i inā o le a ou teuina ai aʻu saito ma aʻu mea lelei uma. 19 Ona ou faapea ifo lea iā te aʻu: “Ua ou maua le tele o mea lelei ua faaputuina mo le tele o tausaga; ia ou faifaimālie ai, ia ʻai ma inu, ma fiafia.”’ 20 A ua fetalai atu le Atua iā te ia, ‘O oe na le tagata lē faautauta, o le pō nei e latou te mananaʻo ai i lou ola. O ai la o le a fai mo ia mea na e faaputuina?’ 21 O lea, e faapena le tagata e faaputu ʻoa mo ia lava, ae e lē mauʻoa i le silafaga a le Atua.”

22 Ua fetalai atu o ia i ona soo: “Ona o lenei mea, ou te fai atu ai iā te outou, Aua tou te toe popole i o outou ola i mea tou te aai ai, po o outou tino i ofu tou te oofu ai. 23 Auā e sili ona tāua o le ola nai lo o meaʻai, ma le tino nai lo o ofu. 24 Ia vaavaai lelei i oreva,* auā latou te lē lūlū ni fatu pe selesele, pe faaputu i se fale saito, ae e fafagaina i latou e le Atua. Pe e lē sili ea ona tāua outou i lo manufelelei? 25 O ai ea se tasi o outou e mafaia i lona popole ona faaopoopo ni nai aso* i lona olaga? 26 O lea, afai tou te lē mafai ona faia o lenei mea, aiseā la e popole ai fua i isi mea o totoe? 27 Ia vaavaai lelei pe e faapefea ona tutupu lili o le vao, latou te lē galulue, e lē milo foʻi. Ae ou te fai atu iā te outou, E oo lava iā Solomona ma lona mamalu uma, e leʻi tutusa lona matagofie ma se tasi o nei lili. 28 O lenei, afai ua faaofuina e le Atua laau o le vao ia ua iai i le asō, ae lafoina i le ogaumu a taeao, e sili atu ona ia faaofuina outou o ē faatuatua itiiti! 29 O lea, aua tou te toe soona popole i le saʻilia po o ā mea tou te aai ai, ma po o ā foʻi mea tou te inu ai. 30 Auā o mea uma ia o loo saʻilia ma le naunau e tagata o nuu ese. Ae ua silafia e lo outou Tamā, o mea ia o loo outou manaʻomia. 31 Ae peitaʻi, ia faaauau pea ona outou saʻili lona malo, ona faaopoopoina ai lea o nei mea iā te outou.

32 “Aua le fefefe le lafu mamoe itiiti e, auā ua finagalo malie lo outou Tamā e tuuina atu le malo iā te outou. 33 Ia faatau atu a outou mea ma foaʻi atu meaalofa. Ia fai ni a outou ato tupe anagatā, o le ʻoa i le lagi e lē mou atu, e leai foʻi se gaoi e osofaʻi atu ma gaoia, e lē atia foʻi e se mogamoga.* 34 Auā o le mea e iai lo outou ʻoa, e iai foʻi ma o outou loto.

35 “Ia fusia o outou sulugātiti, ma ia mumū pea a outou molī, 36 ona pei lea o outou o tagata ua faatalitali i le toe foʻi mai o lo latou matai mai i le faaipoipoga. Ua taunuu o ia ma tuʻituʻi mai, ona latou tatala atu loa lea iā te ia. 37 E fiafia na pologa pe a taunuu mai lo latou matai, ma maua mai o loo latou mataala! E moni, ou te fai atu iā te outou, E sauniuni loa* o ia ma fai atu iā i latou e taooto e aai, ona alu ane lea o ia ma auauna atu iā i latou. 38 E fiafia i latou pe a taunuu mai o ia i le leoleoga lona lua, po o le leoleoga lona tolu* foʻi, ma maua i latou o faia faapea! 39 Ae ia iloa lenei mea, pe ana iloa e le tagata o le aiga le itula o le pō e sau ai le gaoi, semanū e faaauau ona mataala o ia ma na te lē tuua lona fale ia gaoia. 40 O le mea lea ia outou nofosauni ai, auā o le itula tou te lē manatunatu ai, e sau ai le Atalii o le tagata.”

41 Ona fai mai lea o Peteru iā te ia: “Le Alii e, po o e fetalai mai lenei talafaatusa iā i matou po o tagata uma?” 42 Ua fetalai atu le Alii: “O ai foʻi le auauna pule e faamaoni ma faautauta, ua tofia e lona matai e vaavaaia lana ʻautautua, ma avatu a latou meaʻai e talafeagai i le taimi tatau? 43 E fiafia lenā pologa pe a taunuu mai lona matai, ma maua mai o loo ia faia faapea! 44 E moni ou te fai atu iā te outou, o le a ia tofia o ia e vaavaaia ana mea uma. 45 Ae afai e faapea ifo lenā pologa i lona loto, ‘Ua tuai mai loʻu matai,’ ma amata ona ia fasi i auauna tane ma auauna fafine, ua ʻai ma inu ma ua onā, 46 o le a sau le matai o lenā pologa i le aso e na te leʻi faatalitalia ma le itula e na te leʻi iloa, ona ia matuā faasala lea iā te ia ma tofia o ia faatasi ma tagata lē faamaoni. 47 O le pologa na iloa lelei le finagalo o lona matai ae leʻi nofosauni, pe e leʻi gaoioi foʻi e tusa ma lona finagalo, e matuā sasaina i ni tā se tele. 48 A o lē na te leʻi iloa ma faia mea e tatau ai le sasa, e itiiti ana tā. E moni, o lē na avatu i ai o mea e tele, e tāpā mai iā te ia mea e tele, a o lē na tuuina i ai e tagata le vaaiga o mea e tele, e latou te tāpā mai iā te ia o mea e sili atu ona tele.

49 “Ua ou sau e tutu le afi i le lalolagi, ma o le ā la se isi mea ou te toe manaʻo i ai pe afai ua uma ona tutu? 50 O le mea moni, e iai le papatisoga e tatau ona papatisoina ai aʻu, ma pagā loʻu mafatia seʻia oo ina faaiʻuina! 51 Po ua outou manatu ea ua ou sau e avatu le filemu i le lalolagi? Ou te fai atu iā te outou, e leai, a o fevaevaeaʻiga. 52 Auā e amata atu nei ona iai ni tagata se toʻalima e fevaevaeaʻi i se aiga, e tetee le toʻatolu i le toʻalua, ma e tetee foʻi le toʻalua i le toʻatolu. 53 E fevaevaeaʻi i latou: o le tamā i lona atalii ma le atalii i lona tamā, o le tinā i lana tama teine ma le tama teine i lona tinā, o le tinā i le avā a lana tama tama e faapena foʻi le avā i le tinā o lana tane.”

54 Ona ia toe fetalai atu foʻi lea i le motu o tagata: “Pe a outou vāai atu ua alu aʻe le ao i le itu i sisifo, ona outou faapea mai lea, ‘O le a agi mai se matagi malosi,’ ma e taunuu lava. 55 Pe a outou iloa ua agi mai se matagi mai le itu i saute, ona outou faapea mai lea, ‘O le a oo mai le lāmala,’ ma e taunuu lava. 56 O outou tagata faafiaamiotonu, ua outou iloa ona mātau foliga o le lalolagi ma le lagi, ae aiseā ua outou lē iloa ai ona mātau lenei taimi patino? 57 Aiseā ua outou lē faamasino ai iā te outou lava i le mea ua tonu? 58 Auā pe a oulua ō i se alii pule ma sē ua molia oe i le tulafono, ia taumafai e faalelei la oulua finauga manū o i le ala oulua, ina neʻi tuuina atu e ia o oe i le faamasinoga, ona tuuina atu lea o oe e le faamasino i le leoleo, ma e na te lafoina oe i le falepuipui. 59 Ou te fai atu iā te oe, E te lē magalo lava mai i le falepuipui seʻia e totogi atu tupe* uma lava.”

^ Luka 12:5 Tagaʻi i le Faaopoopoga e 4.


^ Luka 12:24 O le “oreva” o se manulele.


^ Luka 12:25 I le gagana Eleni o “le kupita e tasi.”


^ Luka 12:33 O le upu Eleni e faasino atu i se ituaiga o lelefua e ʻaina lavalava.


^ Luka 12:37 I le gagana Eleni, e “fusi lona manava.”


^ Luka 12:38 Tagaʻi i le faamatalaga pito i lalo o le Mar 13:35.


^ Luka 12:59 Pe “seʻia e totogi atu tupe uma e oo lava i sene.” I le gagana Eleni, o le “kotane,” o se sene e matuā itiiti lava lona aogā. Tagaʻi i le Faaopoopoga e 14.


Luka  13 : 1 - 35

13 I na aso, ua iai nisi ua faamatala mai iā te ia e uiga i tagata Kalilaia, o ē na faafefiloi e Pilato o latou toto ma toto o a latou taulaga. 2 Ua tali atu o ia iā i latou: “Po ua outou manatu ua sili atu ona agasala nei tagata Kalilaia nai lo o isi Kalilaia uma, ona ua latou mafatia i nei mea? 3 O le mea moni, e leai, ou te fai atu iā te outou, afai tou te lē salamō, e faapena foʻi ona faaumatia outou uma. 4 Pe tou te manatu ua sili atu ona agasala* i latou e toʻasefulu valu, o ē na paʻū i ai le ʻolo o Seloa ma feoti ai, nai lo o isi tagata uma o nonofo i Ierusalema? 5 O le mea moni, e leai, ou te fai atu iā te outou, afai tou te lē salamō, e faapena foʻi ona faaumatia outou uma.”

6 Ona ia faamatala atu lea o lenei talafaatusa: “Na totō e se tagata le laau o le mati i lona togāvine, ma ua alu atu o ia e saʻili mo ni ona fua, ae leai se mea na maua. 7 Ua fai atu o ia i lē galue vine, ‘Ua tolu nei tausaga o oʻu sau e suʻe se fua o lenei mati, ae e leʻi maua ai lava se mea. Inā tuu ia i lalo! Aiseā e maʻimau ai fua le eleele e tū ai?’ 8 Ua tali mai o ia, ‘Le Alii e, tuu ai pea ia i lenei tausaga, seʻi oʻu eli faataamilo i ai ma tuu i ai le faalelei eleele;* 9 afai e fua mai ni fua i le lumanaʻi, ua lelei lea; ae afai e leai, ona e tuu ai loa lea i lalo.”’

10 Ua aʻoaʻo atu o ia i se tasi o sunako i le sapati. 11 Faauta! O se fafine ua maʻi mo tausaga e sefulu valu ona o se temoni,* ua faanoʻunoʻu ma ua lē mafai ona toe tū saʻo o ia. 12 Ina ua silasila atu Iesu iā te ia, ona faapea atu lea: “Ua faamālōlōina lou maʻi.”* 13 Ua faaee atu ona aao iā te ia; ona tū saʻo ai loa lea o ia, ma amata ona faamamaluina le Atua. 14 A ua ita le pule o le sunako ina ua faamālōlō e Iesu le fafine i le sapati, ma ua fai atu i le motu o tagata: “E ono aso e tatau ona galulue ai; ma o na aso, ia ō mai ai e faamālōlō outou, ae aua le faia i le aso sapati.” 15 A ua tali atu le Alii iā te ia: “O outou o tagata faafiaamiotonu, pe e lē taʻitasi ea outou ma tatala i lana povi poʻa, po o lana asini mai i le fale o manu ma taʻitaʻi atu e faainu i le aso sapati? 16 Faauta, o lenei fafine o le afafine o Aperaamo, ua sefulu valu tausaga o saisaitia e Satani, pe e lē tatau ea ona tatalaina o ia i le aso sapati?” 17 Ua ia fetalai i nei mea, ona māsiasi ai lea o ē na tetee iā te ia. A ua olioli le motu o tagata i mea ofoofogia uma ua ia faia.

18 O lea, ua ia faaauau atu e faapea: “E faapeʻī le malo o le Atua, ma o le ā se mea ou te faatusaina i ai? 19 Ua faatusaina i le fua o le sinapi,* na ave e se tagata ma totō i lona togālaau, ua oo ina tupu ma avea ma laau, ma ua ofaga i ai manufelelei o le lagi i ona lālā.”

20 Ona ia toe fetalai atu lea: “O le ā se mea ou te faatusaina i ai le malo o le Atua? 21 Ua faatusaina i se mea faafefete, na ave e se fafine ma natia i ni fua falaoamata tetele se tolu,* seʻia oo ina fefete ai le paluga atoa.”

22 Ona malaga atu lea o ia ma aʻoaʻo atu i lea aai ma lea aai, i lea nuu ma lea nuu, ma faaauau atu ai lana malaga i Ierusalema. 23 Ona faapea mai lea o se tagata iā te ia: “Le Alii e, pe e toʻaitiiti ni tagata e faaolaina?” Ua ia fetalai atu iā i latou: 24 “Ia outou faamalolosi ma finafinau e ulu atu i le faitotoʻa vaitiiti, auā ou te fai atu iā te outou, e toʻatele e saʻili ina ia ulu atu i ai ae e lē mafai. 25 Auā pe a tulaʻi le tagata o le aiga ma loka le faitotoʻa, a ua outou tutū i fafo ma tuʻituʻi ma faapea atu, ‘Lau susuga e, ia e tatala mai le faitotoʻa iā i matou.’ A ua tali mai o ia iā te outou, ‘Ou te lē iloa outou.’ 26 Ona outou faapea mai lea, ‘Na matou aai ma feinu i ou luma, ma na e aʻoaʻo atu foʻi i o matou ala tetele.’ 27 Peitaʻi, o le a fai atu o ia, ‘Ou te lē iloa outou. O outou uma o ē e fai amioleaga, inā ō ese ia iā te aʻu!’ 28 O i inā o le a outou tagiauē ai ma lilivau o outou nifo, pe a outou iloa Aperaamo, Isaako, ma Iakopo, ma perofeta uma i le malo o le Atua, ae lafoina outou i fafo. 29 E ō mai foʻi tagata mai i le itu i sasaʻe ma le itu i sisifo, mai i mātū ma saute, e taooto e aai i le laoai i le malo o le Atua. 30 Faauta! o i latou o ē e mulimuli o le a muamua, a o ē e muamua o le a mulimuli.”

31 I lenā lava itula, ua ō mai ai nisi o le ʻau Faresaio ma faapea mai iā te ia: “Inā alu ese ia mai i inei, auā ua saʻili Herota e fasioti iā te oe.” 32 A ua ia fetalai atu iā i latou: “Ia ō atu ma fai atu i lenā alope,* ‘Faauta! ua ou tulia temoni ma faamālōlōina maʻi i le asō ma taeao, ma o le a ou faamāeʻaina i le aso lona tolu.’ 33 Ae peitaʻi, e tatau ona ou alu i le asō, ma taeao, ma le isi aso, auā e lē tatau ona fasiotia se perofeta i fafo atu o Ierusalema. 34 Ierusalema e, Ierusalema e, o lē na fasiotia le ʻauperofeta ma fetogia o ē na aauina atu iā te ia. E tele loʻu manaʻo e faapotopoto faatasi lau fanau, e pei ona ofaofataʻi e le moa o lana toloaʻi i lalo o ona apaʻau. Ae peitaʻi e tou te lē mananaʻo i ai! 35 Faauta! Ua tuulafoaʻia lo outou fale iā te outou. Ou te fai atu iā te outou, Tou te lē toe vāai mai lava iā te aʻu seʻia outou faapea ane, ‘E manuia o ia o lē ua maliu mai i le suafa o Ieova!’”

^ Luka 13:4 I le gagana Eleni, “ua sili atu ona nofo aitalafu i latou.”


^ Luka 13:8 I le gagana Eleni, o “otaota o manu.”


^ Luka 13:11 I le gagana Eleni, “ua iā te ia le agaga e vaivai ai.”


^ Luka 13:12 I le gagana Eleni, “Le mafine e, ua faasaʻolotoina oe mai lou tulaga vaivai.”


^ Luka 13:19 O le “sinapi” e mai i le upu Eleni, o le siʹna·pi. O se laau e taʻua i le faa-Peretania o le mustard.


^ Luka 13:21 Pe ā ma le 20 pauna.


^ Luka 13:32 O le “alope” o se ituaiga o taʻifau. O le upu Peretania o le fox.


Luka  14 : 1 - 35

14 I se tasi sapati, ua ulufale atu ai o ia i le fale o se alii pule o le ʻau Faresaio e taumafa ai, ma ua latou tulimataʻi uma o ia. 2 Faauta! Ua i ona luma se tagata ua maua i le maʻi fulafula. 3 Ua fetalai atu Iesu iā i latou uma e atamamai i le Tulafono ma le ʻau Faresaio e faapea: “Pe e taga i le tulafono ona faamālōlō i le sapati pe leai?” 4 A ua lē tali mai i latou. Ona ia tago atu ai lea i le tagata maʻi, ua faamālōlō ma tuu atu o ia e alu. 5 Ona ia fetalai atu lea iā i latou: “O ai se tasi o outou, pe afai e paʻū sona atalii po o sana povi poʻa i se vaieli i le aso sapati, pe e lē vave ea ona ia tago atu ma ave aʻe i luga?” 6 A ua lē mafai ona latou tali ane.

7 Ona ia faamatala atu lea o se talafaatusa i tagata na valaaulia, a o ia mātauina ua latou filifilia nofoaga sili mo i latou, ona ia fetalai atu lea: 8 “Pe afai e valaaulia oe e se tasi i le ʻaiga o se faaipoipoga, aua e te taoto i le nofoaga sili. Auā atonu na valaaulia foʻi e ia se tasi e sili atu ona tāua nai lo o oe, 9 ona ō atu ai lea o ia ma lē na ia valaaulia ma faapea atu iā te oe, ‘Seʻi nofo atu le alii nei i le nofoaga lenā.’ Ona e alu ai lea ma le māsiasi i le nofoaga e aupito i maulalo. 10 Ae pe a valaaulia oe, ia e alu ma taoto i le nofoaga e aupito i maulalo, pe a sau lē na ia valaaulia oe, o le a faapea atu, ‘Laʻu uō e, ia e alu atu i le nofoaga sili.’ Ona faaaloalogia ai lea o oe i luma o mālō uma. 11 Auā o sē e faaeaina o ia lava e faamaulaloina lea, a o sē e faamaulalo o ia iā te ia, e faaeaina lea.”

12 Ua ia fai atu i le tagata na valaauina o ia: “Pe a e faia se taumafataga i le aoauli po o le pō, aua e te valaauliaina au uō, ou uso, aiga, po o ou tuaoi mauʻoa. Atonu latou te toe valaaulia foʻi oe ma toe totogi mai iā te oe. 13 Ae a e faia se taumafataga, ona valaaulia lea o ē e matitiva, o ē e pipili, o ē e pipiʻo o latou vae, ma ē e tauaso; 14 ma o le a e fiafia ai, auā e lē mafai ona latou toe totogi mai iā te oe. Ae e tauia oe i le toetutū mai o ē e amiotonu.”

15 I le faalogo atu i nei mea, ona faapea mai lea o se tasi o mālō iā te ia: “E fiafia o lē e ʻai i le malo o le Atua.”

16 Ua fetalai atu Iesu iā te ia: “Ua faia e se tagata se taumafataga tele i le pō, ma ua ia valaauliaina ai tagata e toʻatele. 17 Ua ia auina atu lana pologa i le itula e faia ai le taumafataga i le pō, ma faapea atu i ē ua valaaulia, ‘Ō mai loa, auā o lea ua saunia mea uma.’ 18 A ua tofu lava i latou uma ma le faamolemolega e fai mai. Ua faapea mai lē na muamua iā te ia, ‘E faamalie atu e lē mafai ona ou alu atu; ona ua ou faatauina se fanua ma e tatau ona ou alu seʻi vaai i ai.’ 19 A ua faapea mai le isi, ‘E faamalie atu e lē mafai ona ou alu atu, ona ua uma ona faatau aʻu povi e sefulu ma e tatau ona ou alu e siaki.’ 20 A ua faapea mai le tasi, ‘E lē mafai ona ou alu atu, ona o lea faatoʻā uma ona ma faaipoipo ma laʻu avā.’ 21 Ona sau lea o le pologa ma faamatala mai nei mea uma i lona matai. Ona matuā ita ai lea o ia, ma faapea atu i lana pologa, ‘Alu vave nei i ala tetele ma ala vaiti o le aai, ma aumai i inei o ē e matitiva, o ē e pipili, o ē e tauaso ma ē e pipiʻo o latou vae.’ 22 Ua faapea mai le pologa, ‘Le Alii e, ua uma ona faia o mea na e fetalai mai ai, ma o loo tele pea avanoa.’ 23 Ua fai atu le matai i le pologa, ‘Ia e alu atu i auala ma nofoaga ua siʻomia i le pā, ma pulunaunau i latou e ō mai, ina ia tumu ai loʻu fale. 24 Auā ou te fai atu iā te outou, E leai se tasi o na tagata ua valaaulia e ʻai i laʻu taumafataga o le pō.’”

25 Ua malaga faatasi o ia ma le motu o tagata, ona ia faliu lea ma fetalai atu iā i latou: 26 “Afai e sau se tasi iā te aʻu ae e lē ʻinoʻino i lona tamā, lona tinā, o lana avā ma le fanau, i ona uso ma tuafāfine, e oo foʻi i lona lava ola, e lē mafai ona avea o ia ma oʻu soo. 27 E lē mafai ona avea se tasi ma oʻu soo, pe a lē amoina e ia le laau e faapuapuagatia* ai o ia ma mulimuli mai iā te aʻu. 28 Auā o ai foʻi se tasi o outou e manaʻo e fau se ʻolo, e lē muamua ea ona nofo i lalo ma faitau tupe o le a faaalu, ina ia iloa ai po ua lava mea e faauma ai? 29 A lē faia faapea, e ono faataatia e ia le faavae ae lē mafai ona faauma, ona tauemu uma ane lea i ai o ē o vaavaai i ai, 30 ma faapea ane, ‘O le tagata lenei na amata ona fau le ʻolo, ae na lē mafai ona faaumaina.’ 31 Po o ai foʻi se tupu ua alu atu e faafetaiaʻi le isi tupu i se taua, e lē muamua ea ona ia nofo i lalo ma talanoa ma isi pe e mafai e lana ʻautau e toʻasefulu afe, ona tau ma le tupu o loo faasagatau mai iā te ia ma lana ʻau e toʻalua sefulu afe? 32 Ae afai e lē mafai ona ia faia faapea, ona ia aauina atu lea o ni sāvali a o mamao lava, ma talosaga atu mo le filemu. 33 Ia outou mautinoa, e lē mafai ona avea se tasi o outou ma oʻu soo pe afai e lē tuua ana mea uma.

34 “O le mea moni, e lelei le masima. Ae afai e magalo le masima, e faapefea ona toe faamāi? 35 E lē toe aogā mo le eleele po o se faalelei eleele.* E lafoina i fafo e tagata. O lē ua iai taliga e faalogo ai, inā faalogo mai ia o ia.”

^ Luka 14:27 Tagaʻi i le Faaopoopoga e 10.


^ Luka 14:35 I le gagana Eleni, o “otaota o manu.”


Luka  15 : 1 - 32

15 Ua faalatalata mai pea iā te ia le ʻauaolafoga ma ē e agasala e faalogologo iā te ia. 2 Ona tomumumu lea o le ʻau Faresaio ma le ʻautusiupu, ma faapea ane: “Ua talia e lenei tagata o ē e agasala, ma aai faatasi ma i latou.” 3 Ona ia fetalai atu lea o lenei talafaatusa iā i latou e faapea: 4 “Afai e iai se tasi o outou e iai ni mamoe se selau a ua leiloa le tasi, pe e lē tuua ea e ia le iva sefulu iva i le toafa, ae alu atu e saʻili mai le mamoe ua sē seʻia maua o ia? 5 Pe a maua lea mamoe, ona ia faafuata lea i ona tauau ma le olioli. 6 Pe a oo o ia i le fale, ona ia valaaulia lea o ana uō, ma ona tuaoi, ma faapea atu, ‘Inā tatou olioli ia faatasi ma aʻu, auā ua ou maua laʻu mamoe na leiloa.’ 7 O lea, ou te fai atu iā te outou, e sili atu ona olioli le lagi ona o le tagata agasala e toʻatasi ua salamō, nai lo o tagata amiotonu e toʻaiva sefulu iva e lē tatau i ai le salamō.

8 “E faapea foʻi se fafine e iai ni tupe siliva* e sefulu, afai e leiloa se tupe e tasi, pe e lē tutu ea e ia le molī, ma salu lona fale, ma suʻe māeʻaeʻa seʻia maua e ia? 9 Pe a ia maua le tupe, ona ia faapotopoto mai lea o ana uō fafine, ma tuaoi, ma faapea atu, ‘Inā tatou olioli ia faatasi ma aʻu, auā ua ou maua le tupe na leiloa.’ 10 O lea, ou te fai atu ai iā te outou, e olioli agelu a le Atua pe a salamō se tagata agasala e toʻatasi.”

11 Ona ia fetalai atu lea: “Sa iai i se tagata ni atalii se toʻalua. 12 Ona fai atu lea o le uii i lona tamā, ‘Loʻu tamā e, ia e aumai iā te aʻu loʻu tofi o le ʻoa.’ Ona ia vaeluaina lea o ana mea iā i laʻua. 13 Mulimuli ane, ua mavae ni nai aso, ona faapotopoto ai lea e le uii o ana mea uma, ma alu malaga i se atunuu mamao, ma ua faamaʻimau ai ana mea e ala i le ola i se olaga soonafai. 14 Ina ua uma ana mea uma, ona tupu ai lea o se oge tele i lenā atunuu, ma ua mativa ai o ia. 15 Ua oo lava ina alu atu o ia ma nofo i se tagata o lenā atunuu, ona auina atu ai lea o ia e le tagata i lona fanua e tausi lana lafu puaa. 16 Ua manaʻo o ia e ʻai i mea e aai ai puaa, ma ua leai se tasi na toe avatua se mea iā te ia.

17 “Ina ua toe atamai o ia, ona ia faapea ifo lea, ‘E toʻatele le ʻaufaigaluega a loʻu tamā o loo aai i falaoa e tele, a o lenei o le a ou oti i loʻu fia ʻai! 18 O le a ou tulaʻi ma ou toe foʻi atu i loʻu tamā ma faapea atu: “Loʻu tamā e, ua ou agasala i le Atua* atoa ma oe. 19 E lē toe aogā ona taʻua aʻu o sou atalii. Ia avea aʻu ma se tasi o au tagata faigaluega.”’ 20 Ona tulaʻi lea o ia ma alu atu i lona tamā. Ua iloa mamao atu o ia e lona tamā, ona mutimutivale ai lea o lona alofa iā te ia. Ua ia tamoʻe atu ma fusi i lona ua, ma sogi lemū atu iā te ia. 21 A ua faapea mai le atalii i lona tamā, ‘Loʻu tamā e, ua ou agasala i le Atua atoa ma oe. E lē toe aogā ona taʻua aʻu o sou atalii. Ia avea aʻu ma se tasi o au tagata faigaluega.’ 22 A ua fai atu le tamā i ana pologa, ‘Ia faavave! Aumai se ofu talaloa e sili ona lelei ma faaofu iā te ia, ma tuu se mama i lona lima, ma fai ni ona seevae. 23 Ia aumai se tamaʻi povi peti ma fasi, seʻi o tatou aai ma olioli ai. 24 Auā o loʻu atalii lenei na oti, a ua toe ola mai; na leiloa o ia a ua toe maua.’ Ona latou olioli ai lea.

25 “O le taimi lea o loo i le fanua lona atalii matua; ua sau o ia ma ua latalata mai i le fale, ua ia faalogoina musika ma faiga siva. 26 Ona ia valaau atu lea i se tasi o auauna ma fesili atu po o ā la mea e fai. 27 Ua fai mai le auauna iā te ia, ‘Ua sau lou uso, ma ua fasi ai e lou tamā se tamaʻi povi peti, auā ua toe foʻi manuia mai o ia.’ 28 A ua ita o ia ma ua lē fia alu i le fale. Ona sau ai lea o lona tamā i fafo ma faaoleole iā te ia. 29 Ua tali ane o ia i lona tamā, ‘Seʻi vaai, ua tele tausaga o oʻu nofo pologa iā te oe ma ou te leʻi solia lava sau poloaʻiga. Ae e te leʻi aumaia lava se tamaʻi ʻoti ma aʻu matou te olioli ai ma aʻu uō. 30 Peitaʻi, o lea ua taunuu mai lou atalii sa ia faamaʻimau au ʻoa faatasi ma fafine talitane, a ua e fasi le tamaʻi povi peti mo ia.’ 31 Ona faapea atu lea o lona tamā iā te ia, ‘Si oʻu atalii e, o loo e faatasi pea ma aʻu, ma o aʻu mea uma lava, o au mea foʻi ia. 32 A ua tatau ona tatou fiafia ma olioli auā o lou uso lenei na oti, a ua toe ola mai, na leiloa foʻi, a ua toe maua.”’

^ Luka 15:8 I le gagana Eleni, o “tarakama.” O le tupe tarakama, e tusa lea o le tolu vaefā o le totogi e maua i le aso. Tagaʻi i le Faaopoopoga e 14.


^ Luka 15:18 I le gagana Eleni, “ua ou agasala i le lagi.”


Luka  16 : 1 - 31

16 Ua ia fetalai atili atu foʻi i ona soo: “O le tasi tagata mauʻoa, e iai sana auauna pule, ae ua molia atu lenei auauna ona o le faatalalē i le tausia o ʻoa a lona matai. 2 Ona ia aami atu lea iā te ia ma faapea atu, ‘O le ā lenei mea ua ou faalogo ai iā te oe? Ia faamatala mai le tala i mea na e pule ai, auā e te lē toe pule i le aiga.’ 3 Ona faapea ifo lea o lenā auauna iā te ia lava, ‘O le ā se mea ou te faia, auā o le a faateʻa aʻu e loʻu matai mai i le avea ma auauna pule? Ou te lē lavā faigaluega mamafa,* ou te mā foʻi e ʻaisi. 4 Ia! O lea la ua ou iloa nei le mea ou te faia ina ia talia ai aʻu e tagata i o latou fale, pe a faateʻa aʻu mai i le avea ma auauna pule.’ 5 Ona valaau atu lea o ia i tagata o loo nofo aitalafu i lona matai, ma faapea atu i lē na muamua, ‘E fia mea o e aitalafu ai i loʻu matai?’ 6 Ua fai ane le tagata aitalafu, ‘E ono selau kalone* o suāuu olive.’ Ona fai atu lea o le auauna iā te ia, ‘Tago i lau pepa, ma e nofo i lalo ma tusi vave ai, e tolu selau.’ 7 Ua fai atu o ia i le isi tagata, ‘Ae ā oe, e fia mea o e aitalafu ai?’ Ua fai mai o ia, ‘E selau kori* o saito.’ Ona fai atu lea o le auauna iā te ia, ‘Tago i lau pepa ma tusi ai, e valu sefulu.’ 8 Ona faamālō atu lea o le matai i le auauna pule, e ui e lē amiotonu, ae ua ia gaoioi ma le atamai aogā; auā e sili atu le atamamai o tagata o le olaga nei i le feagai ai ma o latou lava tupulaga, nai lo o tagata o le malamalama.

9 “Ou te fai atu foʻi iā te outou, O le ʻoa a le amiolētonu, ia outou fai ai uō ma outou, auā pe a lē toe aogā ia mea, latou te taliaina ai outou i fale e faavavau. 10 O le tagata e faamaoni i nai mea itiiti, e faamaoni foʻi o ia i mea e tele, a o le tagata e amiolētonu i nai mea itiiti, e amiolētonu foʻi o ia i mea e tele. 11 Pe afai e tou te lē faamaoni i ʻoa a le amiolētonu, o ai la o le a tuuina atu iā te outou le ʻoa moni e tausi? 12 Afai e tou te lē faamaoni i le vaaia o mea a isi, o ai la e na te avatua iā te outou mea ua tatau mo outou? 13 E lē mafai e se auauna o le aiga ona pologa i ni matai se toʻalua; auā e ita o ia i le tasi, ae alofa i le isi, pe e pipii atu o ia i le tasi, ae ʻinoʻino i le isi. E lē mafai ona e pologa i le Atua atoa ma ʻOa.”

14 O lenei, a o faalogologo ane le ʻau Faresaio o ē e naunau i tupe i nei mea uma, ona latou aamu lea iā te ia. 15 Ona ia fetalai atu lea iā i latou: “Ua outou taʻuamiotonuina outou lava i luma o tagata, a ua silafia e le Atua o outou loto; auā o le mea e sili ona maualuga i manatu o tagata, o le mea lenā e inosia i le silafaga a le Atua.

16 “Na iai le Tulafono ma Perofeta seʻia oo mai iā Ioane. Ua amata mai ai i lenā taimi ona folafola atu le tala lelei o le malo o le Atua. Ua tausinio i ai tagata eseese uma ina ia sao atu i ai. 17 E moni, e faigofie ona mavae atu le lagi ma le lalolagi, ae e faigatā ona mavae atu se vaega o se mataʻitusi o le Tulafono, seʻia taunuu mea uma.

18 “O sē e faateʻa i lana avā ma faaipoipo i se isi, ua mulilua o ia, ma o lē e faaipoipo i le fafine ua faateʻaina e lana tane, ua mulilua foʻi o ia.

19 “E iai se tasi tagata mauʻoa e masani ona ofu o ia i ofu violē ma le ʻie lino, ua olioli o ia i aso uma i se olaga tamaoaiga. 20 Ae e masani ona faanofo i le faitotoʻa o lona pā, se tagata ʻaisi e igoa iā Lasalo, ua lilofia i papala, 21 ma ua manaʻo o ia e ʻai i mea e toʻulu ifo mai i le laulau a le tagata mauʻoa. E ō ane foʻi taʻifau ma etoeto i ona papala. 22 O lea, a o faagasolo aso, ona oti ai lea o le tagata ʻaisi, ma ua ave o ia e agelu ma tuu i le fatafata o Aperaamo.

“Ua oti foʻi le mauʻoa ma ua tanu o ia. 23 Ua tepa aʻe o ia i luga mai i le Tuugamau* o loo faapuapuagatia ai, ua ia iloa mamao atu Aperaamo, ma Lasalo o loo i lona fatafata. 24 O lea, ua ia valaau atu ai ma faapea atu, ‘Loʻu tamā e Aperaamo, ia e alofa* mai iā te aʻu, ma ia auina mai Lasalo e fufui le tumutumu o lona tamatamaʻilima i le vai, ma faamālū ai loʻu laulaufaiva. Auā ua ou pagatia i le mumū o lenei afi.’ 25 A ua faapea mai Aperaamo, ‘Loʻu atalii e, ia e manatua foʻi, na e maua le tele o mea a o e ola, a o Lasalo ua faapea foʻi ona maua e ia o mea leaga, o lea la ua ia maua ai se olaga lelei i inei, a o lenā ua e pagatia. 26 E lē gata i nei mea uma, a ua iai se vanu tele i lo tatou va, o lea ua lē sao atu ai i latou o i inei e fia ō atu i inā. E lē mafai foʻi ona sao mai outou i inā iā i matou.’ 27 Ona fai atu lea o ia, ‘O le mea lea ou te talosaga atu ai iā te oe le tamā e, ina ia auina atu o ia i le aiga o loʻu tamā, 28 ina ia ona avatu se molimau māeʻaeʻa i oʻu uso e toʻalima, ina neʻi o latou ō mai foʻi i lenei nofoaga e puapuagatia ai.’ 29 A ua fai mai Aperaamo, ‘Ua iā i latou Mose ma le ʻau Perofeta; e tatau ona latou faalogo i ai.’ 30 Ona ia fai atu lea, ‘Loʻu tamā e, Aperaamo, e leai, ae afai e alu atu se tasi mai i ē ua oti iā i latou, o le a latou salamō ai.’ 31 A ua fai mai o ia iā te ia, ‘Afai latou te lē faalogo iā Mose ma le ʻau Perofeta, latou te lē talitonu foʻi pe a toetū mai se tasi mai le oti.”’

^ Luka 16:3 I le gagana Eleni, “eli le palapala.”


^ Luka 16:6 I le gagana Eleni, o “paita e 100.” O le paita e tasi, e tusa lea ma kalone e 6. Tagaʻi i le Faaopoopoga e 14.


^ Luka 16:7 O le “kori” e tusa ma le 220 lita. Tagaʻi i le Faaopoopoga e 14.


^ Luka 16:23 Tagaʻi i le Faaopoopoga e 6.


^ Luka 16:24 Pe “ia e alofa mutimutivale mai.”


Luka  17 : 1 - 37

17 Ua fetalai atu o ia i ona soo: “E lē mafai lava ona lē oo mai o mea e tausuai ai. Ae peitaʻi, oi talofa i lē e māfua ai! 2 E lelei pe a nonoa se maa e olo ai saito i lona ua, ma lafo o ia i le sami, nai lo o lona faatausuai i se tasi o i latou nei e faatauvaa. 3 Ia outou uaʻi iā te outou lava. Afai ua faia e sou uso se agasala, ia e aʻoaʻi iā te ia, afai e salamō o ia, ia faamagalo i ai. 4 E tusa lava pe e agasala faafitu o ia iā te oe i le aso, ma ua foʻi mai faafitu iā te oe ma faapea mai, ‘Ua ou salamō,’ ia e faamagalo iā te ia.”

5 Ona fai mai lea o aposetolo i le Alii: “Ia e faatuputeleina lo matou faatuatua.” 6 Ona fetalai atu lea o le Alii: “Afai e pei lo outou faatuatua o le fatu o le sinapi, tou te fai atu i lenei laau o le sukamina, ‘Ia liaʻiina ma totō i le sami!’ ma e usitaʻi mai o ia iā te outou.

7 “O ai se tasi o outou e iai se pologa o loo suatia le fanua, po o leoleo i le lafu, e faapea atu iā te ia pe a sau mai le fanua, ‘Sau loa ma taoto e ʻai’? 8 Pe e lē faapea atu ea o ia iā te ia, ‘Ia sauni se mea mo aʻu ina ia fai ai laʻu ʻaiga o le pō, ia faamaulu lou ofu kuka ma auauna mai iā te aʻu seʻia uma ona ou ʻai ma ou inu, ona e ʻai ai lea ma e inu’? 9 Na te lē talisapaia mea ua faia e le pologa, auā o mea ia e tatau ona ia faia. 10 O lea, pe a uma ona outou faia o mea uma ua tofia atu e tou te faia, ona outou faapea ane lea, ‘O i matou o ni pologa e lē aogā. O mea ua matou faia, o mea ia e tatau ona matou faia.”’

11 A o malaga atu o ia i Ierusalema, ua ui atu i Samaria ma Kalilaia. 12 Ua oo atu o ia i se tasi nuu, ona latou fetaui ai lea ma ni tagata lepela se toʻasefulu o loo tutū mamao mai. 13 Ua latou alalaga ma faapea mai: “Iesu e, le Faiaʻoga, ia e alofa* mai iā i matou!” 14 Ua ia silafia atu i latou, ona ia fetalai atu lea: “Ia outou ō ma faaali atu outou i ositaulaga.” Ua latou ō, ona faamamāina lea o i latou. 15 Ina ua iloa e se tasi o i latou ua faamālōlōina o ia, ona ia toe foʻi mai lea ma vivii leotele atu i le Atua. 16 Ua faapaʻū faō o ia i vae o Iesu ma faafetai mai iā te ia; ma o ia o se Samaria. 17 Ua tali atu Iesu: “Na faamamāina le toʻasefulu, a ea? A o fea la o iai le isi toʻaiva? 18 Pe e leai ea se isi o i latou ua toe foʻi mai e vivii i le Atua, ae ua na o lenei tagata mai nuu ese?” 19 Ua ia fetalai atu iā te ia: “Inā tulaʻi ia ma e alu, auā ua e malosi ona o lou faatuatua.”

20 Ae ina ua fesili mai le ʻau Faresaio iā te ia, po o afea e oo mai ai le malo o le Atua, ua ia tali atu iā i latou: “E lē oo mai le malo o le Atua i se auala mataʻina. 21 E lē faapea ane tagata, ‘Vaai o loo i inei!’ pe ‘O loo i ilā!’ Auā faauta, o loo i lo outou lotolotoi le malo o le Atua.”

22 Ona ia fetalai atu lea i le ʻausoo: “E oo mai aso o le a outou mananaʻo ai e fia vāai i se aso se tasi o le Atalii o le tagata, ae e tou te lē vāai i ai. 23 O le a fai atu tagata iā te outou, ‘Vaai ua i ilā!’ pe ‘Vaai ua i inei!’ Aua tou te ō atu i ai pe mulimuli atu iā i latou. 24 Auā e pei ona emo mai o le uila, ma susulu atu mai i le tasi itulagi i le isi itulagi, e faapena foʻi le Atalii o le tagata. 25 O lea, e tatau ona oo muamua puapuaga e tele iā te ia, ma teena o ia e lenei tupulaga. 26 E pei o aso o Noa, o le a faapena foʻi aso o le Atalii o le tagata: 27 na latou aai, na latou feinu, na faaipoipo alii ma tamaʻitaʻi, seʻia oo lava i le aso na ulu atu ai Noa i le vaa, na oo mai le lolo ma faaumatia ai i latou uma. 28 E pei foʻi ona faia i aso o Lota: na latou aai, na latou feinu, na faatau mai ma faatau atu, na latou totō, ma fau fale. 29 A ua oo i le aso na alu ese ai Lota mai i Sotoma, ona totō ifo ai lea o le afi ma le teiō mai i le lagi, ma faaumatia ai i latou uma. 30 E faapena foʻi le aso o le a faaalia mai ai le Atalii o le tagata.

31 “I lenā aso, o lē o i luga o le fale, aua neʻi alu ifo i totonu e ave ni mea o iai, ma o lē o i le fanua, aua neʻi toe foʻi i mea o i tua. 32 Ia outou manatua le avā a Lota. 33 O sē e fia faasaoina lona ola, e lē maua e ia, a o sē e oti, e toe ola o ia. 34 Ou te fai atu iā te outou, O lenā pō, e taooto ai tamāloloa e toʻalua i le moega e tasi; e avea le tasi, ae tuua le isi. 35 E olo saito faatasi fafine e toʻalua i le mea e olo ai saito: e avea le tasi ae tuua le isi.” 36 * —— 37 Ua latou tali mai iā te ia: “Le Alii e, o fea e fai ai?” Ona ia fetalai atu lea iā i latou: “O le mea e iai le tino, o le mea foʻi lenā e potopoto i ai aeto.”

^ Luka 17:13 Pe “ia e alofa mutimutivale mai.”


^ Luka 17:36 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


Luka  18 : 1 - 43

18 Ua ia faamatala atu iā i latou se talafaatusa i le manaʻomia ona latou tatalo e lē aunoa, ma ia aua le faavaivai, 2 ua faapea atu: “I se tasi aai, sa iai se faamasino e lē mataʻu i le Atua, ma e lē faaaloalo foʻi i tagata. 3 Ae e iai se fafine ua oti lana tane i lenā aai, ua alu atu pea iā te ia ma faapea atu, ‘Ia e faia le faamasinogatonu mo aʻu ona o lē ua agaleaga mai iā te aʻu.’ 4 O lea, e ui ina musu le faamasino, ae mulimuli ane ua ia faapea ifo, ‘E ui ina ou lē mataʻu i le Atua pe faaaloalo i se tagata, 5 ae ona o le faalavelave mai pea o lenei fafine ua oti lana tane, o le a ou faia ai le faamasinogatonu mo ia, ina neʻi sau soo o ia ma faatigā mai iā te aʻu, ma iʻu ai ina ou fiu.’” 6 Ona fetalai atu lea o le Alii: “Po ua outou faalogo ea i le mea ua fai mai ai le faamasino e ui ina amiolētonu? 7 O le mea moni, pe e lē faia ea e le Atua le faamasinogatonu mo ē ua ia filifilia, o loo alalaga atu iā te ia i le ao ma le pō, e ui lava o loo faapalepale mai pea o ia iā i latou? 8 Ou te fai atu iā te outou, E vave ona ia faia le faamasinogatonu mo i latou. Ae pe a sau le Atalii o le tagata, pe na te maua ea le faatuatua moni i le lalolagi?”

9 A ua ia fetalai atu foʻi i lenei talafaatusa i nisi o ē ua faatuatua iā i latou lava, o ni tagata faafiaamiotonu, o ē ua vaai maulalo i isi: 10 “E toʻalua ni tamāloloa ua ō atu i le malumalu e tatalo ai, o le tasi o le Faresaio, a o le isi o le aolafoga. 11 Ua tū le Faresaio ma tatalo e faapea, ‘Le Atua e, ou te faafetai atu iā te oe ona ua ou lē pei o isi tagata, o ē e faia mea faapiʻopiʻo, o ē e amiolētonu, o ē e mulilulua, ua ou lē pei foʻi o lenei aolafoga. 12 E faalua ona ou anapogi i le vaiaso, ou te avatu le sefuluaʻi o mea uma ou te maua.’ 13 A ua tū mamao mai le aolafoga, ma e leʻi mafai ona tepa aʻe ona mata i le lagi, a ua tuʻituʻi pea lona fatafata ma faapea atu, ‘Le Atua e, ia e alofa mai iā te aʻu le tagata agasala.’ 14 Ou te fai atu iā te outou, Na alu lenei tagata i lona aiga, ua sili ona amiotonu o ia nai lo o lea tagata; auā o sē e faaeaina e ia o ia lava, e faamaulaloina lea, a o sē e faamaulaloina e ia o ia lava, e faaeaina lea.”

15 Ona aumaia lea e tagata o tamaiti iā te ia, ina ia paʻi ane o ia iā i latou; ae ina ua vāai atu i ai le ʻausoo, ona latou vavao lea o i latou. 16 Ae peitaʻi, ua valaau atu Iesu i tamaiti e ō mai iā te ia ma faapea atu: “Tuu ai pea tamaiti e ō mai iā te aʻu, ae aua le taofia i latou. Auā ua fai le malo o le Atua ma tofi o ē e pei o nei tamaiti. 17 E moni ou te fai atu iā te outou, O sē na te lē taliaina le malo o le Atua e pei o se tamaitiiti, e lē ulu atu lava i ai o ia.”

18 Ua fesili mai se tasi alii pule iā te ia: “Le Aʻoaʻo lelei e, o ā ni mea e tatau ona ou faia ina ia ou maua ai le ola e faavavau?” 19 Ua fetalai atu Iesu iā te ia: “Aiseā ua e taʻua ai aʻu e lelei? E leai se tasi e lelei ua na o le toʻatasi, o le Atua lea. 20 A ua e iloa poloaʻiga, ‘Aua le mulilua, Aua le fasioti tagata, Aua le gaoi, Aua le molimau pepelo, Ia e āva i lou tamā ma lou tinā.”’ 21 Ua fai mai le tamāloa iā te ia: “Ua ou tausia na mea uma talu mai loʻu talavou.” 22 Ua uma ona ia faalogo i na mea, ona fetalai atu lea o Iesu iā te ia: “E tasi lava le mea lenā e te lē o faia: Ia e alu e faatau atu au meafaitino uma lava ma tufatufa atu i ē e matitiva, ona e maua ai lea o ʻoa i le lagi, ona e sau ai lea ma mulimuli mai iā te aʻu.” 23 Ua faalogo o ia i lenei mea, ona matuā tigā ai lea o lona loto, auā e mauʻoa tele o ia.

24 Ua silasila atu Iesu iā te ia ma fetalai atu: “E matuā faigatā lava mo ē e tele tupe ona ulu atu i le malo o le Atua! 25 E moni, e sili atu ona faigofie ona sao se kamela i le pū o le nila, nai lo o le sao atu o se tagata mauʻoa i le malo o le Atua.” 26 Ua faapea mai i latou ua faalogo i ai: “O ai moni la e mafai ona faaolaina?” 27 Ua ia fetalai atu: “O mea e lē mafaia e tagata, e mafaia ia e le Atua.” 28 A ua fai mai Peteru: “Faauta, ua matou tuua a matou mea uma ae e mulimuli atu iā te oe.” 29 Ua fetalai atu o ia: “E moni ou te fai atu iā te outou, O sē e tuua le fale, le avā, po o uso, po o mātua, po o le fanau, ona o le malo o le Atua, 30 e maua e ia le tele o mea i le taimi nei, ma le ola e faavavau i le lumanaʻi.”

31 Ona ia ave lea o le toʻasefulu lua ma fetalai atu iā i latou: “Faauta! O le a tatou ō aʻe i Ierusalema, ma e faataunuuina ai mea uma ua tusia e perofeta, e faatatau i le Atalii o le tagata. 32 Auā e tuuina atu o ia i tagata o nuu ese, ma latou te tauemu ma faileagaina o ia, ma tuufeanu iā te ia; 33 ma pe a uma ona sasa tigāina, ona latou fasiotia lea o ia, ae e toe faatūina o ia i le aso lona tolu.” 34 Ae peitaʻi, latou te leʻi malamalama i le uiga o nei mea; ae ua natia nei upu mai iā i latou, ma e latou te leʻi malamalama foʻi i mea ua ia fetalai i ai.

35 Ua latalata o ia i Ieriko, ua iai se tagata ʻaisi e tauaso o loo nofo i tafatafa o le auala. 36 Talu ai ua ia faalogo o loo savavali ane le motu o tagata, ona ia fesili ai lea po o le ā le uiga o lenei mea. 37 Ua latou taʻu atu iā te ia: “O Iesu le Nasareta lea e maliu ane!” 38 Ona alaga mai lea o ia: “Iesu e, le Alo o Tavita, ia e alofa* mai iā te aʻu!” 39 A o i latou ua muamua atu, ua latou matuā vavao atu iā te ia ma fai atu e soia le pisa, a ua atili ai ona ia alaga mai: “Le Alo e, o Tavita, ia e alofa* mai iā te aʻu.” 40 Ona tū lea o Iesu ma fai atu ina ia taʻitaʻi mai iā te ia le tamāloa. Ina ua latalata mai, ona fesili atu lea o Iesu iā te ia: 41 “O le ā se mea e te manaʻo ou te faia mo oe?” Ua fai mai le tagata tauaso: “Le Alii e, ia e faapupula i oʻu mata.” 42 Ona fetalai atu lea o Iesu iā te ia: “Ia pupula ou mata, ua e malosi ona o lou faatuatua.” 43 Ona pupula loa lea o ona mata, ma ua mulimuli atu iā te ia ma ua ia faamamaluina le Atua. O i latou uma foʻi ua vāai i lenei mea, ua vivii atu i le Atua.

^ Luka 18:38 Pe “ia e alofa mutimutivale mai.”


^ Luka 18:39 Pe “ia e alofa mutimutivale mai.”


Luka  19 : 1 - 48

19 Ua ui atu o ia i Ieriko. 2 E iai i inā se tagata e igoa iā Sakaio; o ia o le aolafoga sili, ma e mauʻoa. 3 Ioe, ua matuā naunau o ia e fia vaai iā Iesu, ae e leʻi mafai ona o le motu o tagata, auā e puupuu o ia. 4 Ua tamoʻe muamua atu o ia ma aʻe i le laau o le sukamoru, ina ia iloa atu ai o ia, auā ua toeitiiti ona maliu ane lea o ia i inā. 5 O lea, ina ua oo atu Iesu i inā, ona tepa aʻe lea o ia ma fetalai atu: “Sakaio e, sau vave i lalo, auā e tatau ona ou nofo i lou fale i le asō.” 6 Ua faavave ona alu ifo o ia i lalo, ma ua talia e ia ma le olioli Iesu e avea ma ana mālō. 7 Ae ina ua latou vāai i lenei mea, ona latou tomumumu lea ma faapea mai: “Ua alu o ia e nonofo ma le tagata agasala.” 8 A ua tulaʻi Sakaio ma faapea mai i le Alii: “Le Alii e, Faauta! Ua ou avatu le ʻafa o aʻu mea uma i tagata matitiva, ma o mea foʻi na ou aveesea mai i se tasi i se tuuaʻiga pepelo, ou te toe taui atu e taʻifā.” 9 O lea, ua fetalai atu ai Iesu iā te ia: “O le aso nei, ua oo mai ai le faaolataga i lenei aiga, auā o ia foʻi o le atalii o Aperaamo. 10 Auā ua sau le Atalii o le tagata e saʻili ma faaolaina i latou ua leiloloa.”

11 A o faalogologo ona soo i nei mea, ona ia fetalai atu lea i se isi talafaatusa, auā ua latalata o ia i Ierusalema, ma ua manatu i latou e faaalia mai loa le malo o le Atua. 12 Ona ia fetalai atu lea: “E iai se tasi alii mamalu ua alu malaga i se nuu mamao, ina ia fai o ia ma tupu, ona toe foʻi mai ai lea. 13 Ua valaau atu o ia i ana pologa e toʻasefulu, ma avatu i ai mina* e sefulu ma fai atu iā i latou, ‘Ia ō e fai ai ni a outou pisinisi seʻia ou sau.’ 14 A ua ʻinoʻino i ai ona tagatānuu ma aauina atu ni sāvali e mulimuli atu iā te ia ma faapea atu, ‘Matou te lē mananaʻo e fai lenei tagata ma o matou tupu.’

15 “Mulimuli ane, ua toe foʻi mai o ia ina ua maua le tofi o le tupu, ona ia poloaʻi atu lea i ana pologa na ia tuuina atu i ai tupe siliva e ō mai, ina ia iloa ai po o ā ni mea ua latou maua mai i a latou pisinisi. 16 Ona sau ai lea o lē na muamua, ua faapea mai, ‘Le Alii e, ua maua isi mina e sefulu mai i au mina.’ 17 Ona ia faapea atu lea iā te ia, ‘Malo lava, le pologa lelei e! Auā ua e faamaoni i sina mea itiiti, o lea ia e pule ai i aai e sefulu.’ 18 Ona sau lea o le lona lua, ua faapea mai, ‘Le Alii e, ua maua isi mina e lima mai i au mina.’ 19 Ua ia faapea atu foʻi iā te ia, ‘Ia e pule foʻi i aai e lima.’ 20 Ona sau ai lea o le isi, ua faapea mai, ‘Le Alii e, o lau mina lea, na ou tago ma afīfī i le ʻie. 21 Auā ua ou fefe iā te oe ona o oe o se tagata faigatā; ua e ave aʻe le mea e te leʻi teuina, ma ua e selesele foʻi i le mea e te leʻi lūlūina.’ 22 Ona ia faapea atu lea iā te ia, ‘Le pologa leaga e, ou te faamasino iā te oe ona o au lava upu. Ua e iloa lava o aʻu o le tagata faigatā, ua ou ave aʻe mea ou te leʻi teuina, ma ua ou selesele le mea ou te leʻi lūlūina, a ea? 23 Aiseā la na e lē tuu ai laʻu tupe siliva i le fale tupe? Pe a ou sau, ona ou maua ai lea o laʻu tupe atoa ma lona pasene.’

24 “Ua ia faapea atu iā i latou o loo tutū ai, ‘Ia fao le mina mai iā te ia ma avatu i lē ua iai mina e sefulu.’ 25 A ua latou fai mai iā te ia, ‘Le Alii e, o loo iā te ia mina e sefulu!’ 26 ‘Ou te fai atu iā te outou, O sē ua iai mea, e avatua iā te ia mea e tele; a o lē ua leai ni mea, e oo lava i mea ua iā te ia, e aveesea ia. 27 O i latou foʻi o ē e ita mai iā te aʻu, e lē mananaʻo e fai aʻu ma o latou tupu, ia outou aumai i inei ma fasioti i latou uma i oʻu luma.”’

28 Ua uma ona ia fetalai atu i nei upu, ona maliu atu lea o ia ma agaʻi atu i Ierusalema. 29 A o latalata atu Iesu i Petefake ma Petania i le mauga e taʻua o le Mauga o Olive, ona ia aauina atu lea o ona soo e toʻalua, 30 ma faapea atu: “Ia oulua ō atu i le nuu o loo oulua vāai atu i ai, pe a taunuu i ai, lua te maua ai se tamaʻi asini o loo nonoa e leʻi tiʻetiʻe ai se tagata. Ia tatala ma aumai. 31 Afai e fai ane se tasi iā te oulua, ‘Aiseā ua lua tatala ai le asini?’ ia oulua fai atu i ai, ‘E manaʻo i ai le Alii.’” 32 Ona la ō lea ma maua ai e pei ona ia fetalai atu iā i laʻua. 33 A o la tatalaina le asini, ua fesili ane ē e ona le asini iā i laʻua: “Aiseā ua oulua tatala ai le tamaʻi asini?” 34 A ua la fai atu: “E manaʻo i ai le Alii.” 35 Ona la aumai ai lea o le tamaʻi asini iā Iesu, ua fofola o latou ofu tele i luga o le asini ma faatiʻetiʻe ai Iesu.

36 A o maliu atu o ia, ua latou fofola o latou ofu tele i le ala. 37 Ina ua latalata atu o ia i le auala e alu ifo mai i le Mauga o Olive, ona olioli ai lea ma vivii leotetele i le Atua le ʻausoo uma e toʻatele, ona o galuega mamana uma na latou vāai i ai 38 ma faapea ane: “E manuia Lē ua maliu mai o se Tupu i le suafa o Ieova! Ia iai le filemu i le lagi, ma le mamalu i lē o i mea e sili ona maualuluga!” 39 Ae peitaʻi, ua fai mai iā te ia nisi o le ʻau Faresaio mai i le motu o tagata: “Le Aʻoaʻo e, ia aʻoaʻi atu i ou soo.” 40 A ua tali atu o ia: “Ou te fai atu iā te outou, afai e lē alalaga mai nei tagata, e alalaga mai lava maa.”

41 Ae ina ua latalata atu o ia, ua ia silasila atu i le aai, ona tagi ai lea, 42 ma faapea atu: “Maʻimau pe ana e iloa i lenei aso mea e maua ai le filemu, a o lenei ua natia i lau vaai. 43 Auā e oo mai iā te oe ona aso e fau ai e ou fili se pā e maamaʻai ona tumutumu, e siʻo ai iā te oe, ma faapuapuaga iā te oe mai i itu uma, 44 ma latou te olopalaina oe ma lau fanau i le eleele, latou te lē tuua se maa i luga o se isi maa, auā e te lē mātauina le taimi e asiasia ai oe.”

45 Ua ulufale atu o ia i le malumalu ma tutuli i fafo o ē uma ua faia fefaatauaʻiga, 46 ua ia faapea atu iā i latou: “Ua tusia, ‘E avea loʻu fale ma fale tatalo,’ a ua faia e outou ma ana o ē e faomea.”

47 Ua aʻoaʻo atu foʻi o ia i le malumalu i aso fai soo. A ua taumafai le ʻaufaitaulaga sili, ma le ʻautusiupu, ma alii o le nuu e fasioti iā te ia; 48 ae peitaʻi, e latou te leʻi maua se mea e fai iā te ia, auā ua matuā naunau tagata uma e fia faalogologo iā te ia.

^ Luka 19:13 Tagaʻi i le Faaopoopoga e 14.


Luka  20 : 1 - 47

20 I se tasi o aso, a o aʻoaʻo e ia tagata i le malumalu, ma folafola atu le tala lelei, ona ō mai ai lea o le ʻaufaitaulaga sili, ma le ʻautusiupu, ma le ʻautoeaina iā te ia, 2 ua latou faapea mai iā te ia: “Ia e taʻu mai iā i matou, po o le pule a ai ua e faia ai nei mea, po o ai na tuuina atu lenei pule iā te oe.” 3 Ua ia tali atu iā i latou: “E iai foʻi le mea lea ou te fia fesili atu ai iā te outou, ae ia outou tali mai: 4 Pe e mai i le lagi ea pe e mai i tagata le papatisoga a Ioane?” 5 A ua latou talatalanoa ma faapea ane: “Afai tatou te fai atu, ‘E mai i le lagi,’ ona ia faapea mai lea, ‘Aiseā la ua outou lē talitonu ai iā te ia?’ 6 Ae afai tatou te faapea atu, ‘E mai i tagata,’ o le a fetogia i tatou uma e tagata i maa, auā ua talitonu i latou o Ioane o le perofeta.” 7 Ona latou tali mai lea, e latou te lē iloa pe mai i fea. 8 Ona fetalai atu lea o Iesu iā i latou: “Ou te lē taʻuina atu foʻi la iā te outou, po o le pule a ai ua ou faia ai nei mea.”

9 Ua toe fetalai atu o ia i tagata i lenei talafaatusa: “E iai se tagata o lē na totō lona togāvine, ona ia lisi atu lea i ē e galulue vine, ae alu malaga i se nuu mamao mo se vaitaimi. 10 Ua oo i le taimi o le seleselega, ona ia auina atu lea o se pologa i ē e galulue vine, ina ia maua mai ai ni fua mai i le togāvine. Peitaʻi, ina ua uma ona latou fasi iā te ia, ona tuliese lea o ia e aunoa ma se mea. 11 Ua ia toe auina atu le isi pologa iā i latou. Ua latou fasi foʻi ma faileagaina o ia, ma tuliese e aunoa ma se mea. 12 Ua ia toe auina atu foʻi le lona tolu; a ua latou faamanuʻalia o ia ma tuliese. 13 Ona faapea ifo ai lea o lē e ana le togāvine, ‘O le ā se mea e tatau ona ou faia? Ou te auina atu loʻu atalii pele. E lē taumatea e latou te āva iā te ia.’ 14 Ina ua iloa atu o ia e ē galulue vine, ona latou taupulepule lea ma faapea ane le tasi i le isi, ‘O le suli lenei. Seʻi o tatou fasiotia o ia, ma fai mo i tatou le tofi.’ 15 Ona latou lafo ai lea o ia i tua o le togāvine ma fasioti iā te ia. O le ā le mea o le a faia e lē e ona le tovine iā i latou? 16 O le a sau o ia ma faaumatia ē e galulue vine, ma lisi atu le togāvine i isi.”

I le faalogo atu i lenei mea, ona latou faapea mai lea: “Aua lava neʻi tupu lenā mea!” 17 A ua silasila atu o ia iā i latou ma faapea atu: “O le ā le uiga o lenei mea ua tusia, ‘O le maa na tuulafoaʻiina e tufuga, ua avea ma maa tulimanu sili’? 18 O sē e paʻū i luga o le maa e nutililii o ia. Ae o sē e paʻū i ai le maa, e nutipalaina o ia.”

19 Ua lamalama le ʻautusiupu ma le ʻaufaitaulaga sili e puʻe iā te ia i lenā taimi, ae ua fefefe i latou i tagata; auā ua latou iloa ua ia faatatau atu le talafaatusa iā i latou. 20 Ua latou tulimataʻia o ia, ona totogi faalilolilo lea o ni tagata e ō atu e peiseaʻī o ni tagata amiotonu, ina ia latou maua se mea e maileia ai o ia i ana upu, ina ia molia ai o ia i le malo ma le kovana.* 21 Ua latou fesili mai iā te ia: “Le Aʻoaʻo e, matou te iloa e moni au upu ma au aʻoaʻoga, ma e te lē faailoga tagata foʻi, a ua e aʻoaʻo atu le ala o le Atua e tusa ma le upu moni: 22 Pe e taga i le tulafono ona matou totogi atu lafoga iā Kaisara pe e leai?” 23 A ua ia silafia lo latou faitogafiti ma fetalai atu iā i latou: 24 “Ia faaali mai iā te aʻu se tenari. O ai e ona le ata ma le igoa lea?” Ua latou tali mai: “O Kaisara.” 25 Ona ia fetalai atu lea iā i latou: “O lea la, ia totogi atu mea a Kaisara iā Kaisara, a o mea a le Atua ia avatu i le Atua.” 26 O lea, ua lē mafai ai ona latou maua se mea e molia ai o ia i luma o tagata, ae ua matuā maofa i lana tali, ma ua lē magagana ai i latou.

27 A ua ō mai nisi o le ʻau Satukaio iā te ia, o ē e faapea mai e leai se toetū, ma fai mai 28 e faapea: “Le Aʻoaʻo e, na tusi mai Mose iā i tatou, ‘Afai e oti se tagata ae tuua lana avā e leai se fanau, e tatau ona fai le fafine ma avā a lona uso, ina ia maua mai ai se fanau ma lona uso.’ 29 Sa iai le ʻauso e toʻafitu, na faaipoipo lē e muamua ma ua oti o ia, ae e leai sana fanau. 30 E faapea foʻi le uso lona lua, 31 ma le uso lona tolu, seʻia oo lava i le uso lona fitu: A ua feoti i latou uma ae leai ni fanau. 32 Mulimuli ane na oti foʻi le fafine. 33 O lea la, i le toetū, o ai o le toʻafitu o le a fai ma ia le avā? Auā na faaipoipo uma le toʻafitu iā te ia.”

34 Ona faapea atu lea o Iesu iā i latou: “Ua faaipoipo fanau a tagata o lenei lalolagi,* 35 a o i latou ua taʻuaogāina e maua le olaga i le lumanaʻi ma le toetū mai i le oti, e lē faaipoipo i latou. 36 O le mea lea, e lē toe oti ai i latou, auā e pei i latou o agelu, ma e avea ma fanau a le Atua, ona e toetutū mai i latou.* 37 Ae e toe faatutūina ē ua oti e pei ona tusia e Mose i le tala i le laau tuitui, ina ua ia taʻua Ieova o ‘le Atua o Aperaamo, o le Atua o Isaako, o le Atua o Iakopo.’ 38 O ia o le Atua, o ē e ola ae lē o ē ua oti, auā ua latou ola uma iā te ia.” 39 Ua tali mai nisi o le ʻautusiupu: “Le Aʻoaʻo e, ua tonu au fetalaiga.” 40 A ua lē lototetele i latou e toe fesili mai iā te ia i se mea e tasi.

41 O le mea lea, ua ia fetalai atu ai iā i latou: “E faapefea ona latou fai mai o Keriso o le alo lea o Tavita? 42 Auā ua faapea mai Tavita i le tusi o le Salamo, ‘Ua fetalai atu Ieova i loʻu Alii: “Ia e nofo i loʻu itu taumatau 43 seʻia ou faia ou fili ma mea e tū ai ou vae.”’ 44 O lea la, ua taʻua o ia e Tavita o le ‘Alii’; e faapefea la ona avea o ia ma ona atalii?”

45 A o faalogologo uma ane tagata, ona fetalai atu lea o ia i le ʻausoo: 46 “Ia faaeteete i le ʻautusiupu o ē e mananaʻo e feoaʻi solo ma o latou ofu talaloa, ma ia faafeiloaʻi aloaʻia i latou i nofoaga faitele,* ua latou fiafia i nofoa pito i luma i sunako, ma nofoaga sili i faigaʻai, 47 o i latou ia ua faoa fale o fafine ua oti a latou tane, ma ua faaumiumi a latou tatalo ona o le faalialiavale. E sili atu ona mamafa lo latou faasalaga.”

^ Luka 20:20 I le gagana Eleni, o le “pule a le kovana.”


^ Luka 20:34 Po o “fanau a tagata o faiga o mea a lenei lalolagi.”


^ Luka 20:36 I le gagana Eleni, “ona o i latou o ni fanau o le toetū.”


^ Luka 20:46 Po o “maketi.”


Luka  21 : 1 - 38

21 Ua tepa aʻe o ia ma silafia ai tagata mauʻoa o loo lafo a latou meaalofa i mea e teu ai tupe. 2 Ua silafia foʻi e ia le tasi fafine mativa ua oti lana tane, ua lafo i ai ni tupe iti* se lua. 3 Ona fetalai atu lea o ia: “E moni ou te fai atu iā te outou, E sili atu mea ua lafo e lenei fafine e ui ina mativa ma ua oti lana tane, nai lo o i latou uma. 4 Auā o i latou uma, ua lafo atu nisi mea mai i a latou tupe e tele, a o lenei fafine mativa, ua lafo tupe uma ua iā te ia e ola ai.”

5 Mulimuli ane, a o talatalanoa nisi e faatatau i le malumalu ma le matagofie o lona teuteuina i maa lelei, ma meaalofa e avatu i le Atua, 6 ona ia faapea atu lea: “O nei mea ua outou vāai atu i ai, e oo mai aso e lē toe tiʻetiʻe ai le tasi maa i luga o le isi maa, ae e soloia i lalo.” 7 Ona latou fesili mai lea iā te ia: “Le Aʻoaʻo e, o afea e oo ai ia mea, ma o le ā foʻi le faailoga e iloa ai o le a taunuu nei mea uma?” 8 Ua ia fetalai atu: “Ia faaeteete ina neʻi faasesēina outou; auā e toʻatele o ē e ō mai i loʻu igoa ma faapea ane, ‘O aʻu o ia,’ ma ‘Ua latalata mai le taimi atofaina.’ Aua tou te mulimuli atu iā i latou. 9 Aua foʻi neʻi outou atuatuvale pe a outou faalogo i taua ma fouvalega. Auā e ao ona taunuu muamua o nei mea, ae e lē oo mai loa le iʻuga.”

10 Ua ia fetalai atili atu iā i latou: “O le a siitaua atu le tasi atunuu i le isi atunuu, ma le tasi malo i le isi malo; 11 o le a iai foʻi mafuiʻe tetele, o faamaʻi ma oge i lea mea ma lea mea; o le a iai foʻi vaaiga e matataʻu ai, ma faailoga tetele i le lagi.

12 “A o leʻi tutupu nei mea uma, o le a puʻea ma sauāina outou e tagata, e tuuina atu outou i sunako ma falepuipui, e molia foʻi outou i luma o tupu ma kovana ona o loʻu igoa. 13 E fai lea ma avanoa tou te molimau atu ai. 14 O lea, aua neʻi outou muaʻi manatunatu i se upu e tou te tali atu ai, 15 auā ou te tuuina atu upu ma le atamai i o outou gutu, e lē mafai ai e ē e faasagatau ona tetee pe e finau mai. 16 O le a tuuina atu foʻi outou e o outou lava mātua, ma uso, ma aiga, ma uō, e latou te fasiotia foʻi nisi o outou; 17 e inosia foʻi outou e tagata uma ona o loʻu igoa. 18 E lē paʻū foʻi se lauulu o o outou ulu. 19 O lo outou tumau, e maua ai lo outou ola.

20 “Pe a outou iloa foʻi ua siʻosiʻomia Ierusalema e ʻautau, ona outou iloa ai lea ua lata lona faatafunaina. 21 O lea, o ē o i Iutaia ia sosola i mauga, o i latou o i totonu o le aai, ia ō ese, ma aua neʻi toe foʻi atu i le aai i latou o i tua. 22 Auā o ia aso e faaoo atu ai le faamasinoga,* ina ia taunuu ai mea uma ua tusia. 23 Oi talofa i fafine totō ma ē failelele i na aso! Auā e tele mafatiaga e oo i le laueleele ma le toʻasā i nei tagata; 24 e paʻuʻū i latou i le pelu, ma taʻitaʻiina faapagota i nuu uma; e solia foʻi Ierusalema e nuu ese seʻia faataunuuina taimi atofaina o nuu ese.

25 “E iai foʻi faailoga i le lā, le masina, ma fetu, e atuatuvale foʻi atunuu o le lalolagi ma fememeaʻi i latou ona o le ū o le sami ma le sousou. 26 E matapogia foʻi tagata ona o le fefefe ma faatalitali i mea e oo mai i le lalolagi uma, auā e lūlūina mea malolosi i le lagi. 27 Ona latou vaaia lea o le Atalii o le tagata o loo sau i le ao ma le mana ma le mamalu tele. 28 Pe a amata ona tutupu o nei mea uma, ia tutū i luga ma ia ea i luga o outou ulu, auā ua latalata ona laveaʻiina outou.”

29 Ona ia fetalai atu lea iā i latou i se talafaatusa: “Ia mātau le laau o le mati ma isi laau uma: 30 Pe a fuga mai, ua outou vāai, ona outou iloa ai lea ua latalata le tau māfanafana. 31 E faapea foʻi outou, pe a outou vāai ua tutupu nei mea, ia outou iloa ua latalata mai le malo o le Atua. 32 E moni ou te fai atu iā te outou, E lē mavae atu lenei tupulaga seʻia taunuu mea uma. 33 E mavae atu le lagi ma le lalolagi, ae e lē mavae lava aʻu upu.

34 “Ia outou uaʻi atu iā te outou lava, ina neʻi faamamafaina o outou loto i le ʻai tele, ma le inu tele, ma le popole i mea o le olaga nei, neʻi oo faafuaseʻi mai lenā aso iā te outou 35 e pei o se mailei. Auā e oo mai iā i latou uma o ē o nonofo i le lalolagi atoa. 36 O lea la, ia mataala pea, ma ia faatoga atu i taimi uma, ina ia outou sao mai i nei mea uma o le a oo mai, ma ia tutū i luma o le Atalii o le tagata.”

37 I le ao, e aʻoaʻo atu ai o ia i le malumalu, ae i le pō e maliu atu ai o ia ma nofo i le mauga ua taʻua o le Mauga o Olive. 38 I le taeaopō foʻi, e ō mai ai tagata uma i le malumalu e faalogologo iā te ia.

^ Luka 21:2 Po o le “kotane e tasi.” O le kotane o se tupe e matuā itiiti lava lona aogā. Tagaʻi i le Faaopoopoga e 14.


^ Luka 21:22 I le gagana Eleni, “o le aso o le tauimasui.”


Luka  22 : 1 - 71

22 Ua latalata i le tausamiga o falaoa e lē faafefeteina, ua taʻua o le Paseka. 2 Ua saʻili foʻi le ʻaufaitaulaga sili, ma le ʻautusiupu i se auala sili e latou te fasioti ai iā te ia, ona o lo latou fefefe i tagata. 3 A ua ulu Satani iā Iuta o lē ua taʻua o le Sekara, o se tasi o le toʻasefulu lua; 4 ua alu atu o ia e talatalanoa i le ʻaufaitaulaga sili, ma taʻitaʻiʻau o le malumalu, i se auala sili e faalataina ai o ia iā i latou. 5 Ona latou olioli ai lea ma ioe ane e avatu iā te ia tupe siliva. 6 Ua malie i ai Iuta, ona amata loa lea i lenā taimi ona ia saʻili se avanoa lelei e faalataina ai o ia iā i latou, ae e lē o iai le motu o tagata.

7 Ua oo mai le aso o le tausamiga o falaoa e lē faafefeteina, lea e masani ona latou fasi ai se manu mo le paseka; 8 ona ia aauina atu lea o Peteru ma Ioane ma faapea atu: “Ia oulua ō ma sauni se mea tatou te aai ai le paseka.” 9 Ua la fai ane iā te ia: “O fea e te finagalo ma te saunia ai le paseka?” 10 Ua ia fetalai atu iā i laʻua: “Faauta! Pe a oulua ō atu i le aai, e faafetaui oulua e se tamāloa o loo ave se faguvai. Ia mulimuli atu iā te ia i le fale e ulu atu i ai. 11 Ia oulua fai atu i le matai o le aiga, ‘Ua faapea mai le Aʻoaʻo iā te oe: “O fea le potu e tali ai mālō ou te ʻai ai le paseka ma oʻu soo?”’ 12 Ona ia faasino atu lea iā te oulua se potu tele i luga ua uma ona teu lelei. Ia saunia mea uma i inā.” 13 Ua la ō, ma maua ai mea uma e pei ona ia fetalai atu ai iā i laʻua; ma ua la saunia ai le paseka.

14 Ua oo i le afiafipō, ona taoto ai lea o ia e taumafa faatasi ma ona aposetolo. 15 Ua ia fetalai atu iā i latou: “Ua ou matuā naunau lava e ʻai lenei paseka ma outou, a o leʻi oo i oʻu puapuaga. 16 Auā ou te fai atu iā te outou, Ou te lē toe ʻai ai lava seʻia faataunuuina i le malo o le Atua.” 17 Ua tago o ia i le ipu, ua faafetai ona fetalai atu lea: “Inā fetagofi ia i le ipu ma faasolo ane iā te outou. 18 Ae ou te fai atu iā te outou, E amata atu nei ona ou lē toe inu i lenei uaina, seʻia oo mai le malo o le Atua.”

19 Ua ia tago foʻi i le areto, ua fai le faafetai, ua vaevae ma avatu iā i latou, ma faapea atu: “O le faatusa lenei o loʻu tino ou te avatu mo outou. Ia faia pea lenei mea e fai ma faamanatuga iā te aʻu.” 20 Ua faapea foʻi ona fai i le ipu ina ua uma le talisuaga afiafi, ua ia fetalai atu: “O lenei ipu, o le faatusa lea o le feagaiga fou e ala i loʻu toto lea o le a faamaligiina mo outou.

21 “Faauta, ua iai i le laulau o lē na te faalataina aʻu. 22 Auā e alu lava le Atalii o le tagata e tusa ma le mea ua tofia i ai o ia; a o lē na te faalataina le Atalii o le tagata, oi talofa iā te ia!” 23 Ona latou talatalanoa lea po o ai o i latou o le a faia lenei mea.

24 Ae peitaʻi, ua fefinauaʻi i latou po o ai o i latou e sili. 25 A ua ia fetalai atu iā i latou: “E pulepuletutū tupu o malo iā i latou, ma o ē e pule iā i latou ua taʻua o Ē e Limafoaʻi. 26 Ae e lē faapena outou. O lē sili iā te outou, ia avea o ia ma lē aupito itiiti, ma o lē pule, ia avea o ia ma auauna. 27 O ai e sili, o lē o loo taoto e ʻai po o lē o loo auauna atu? Pe e lē o ia ea o taoto e ʻai? A o lenei ua ou auauna atu iā te outou.

28 “O outou foʻi, ua outou tumau iā te aʻu i taimi o oʻu puapuaga; 29 ma ua ou osia ai se feagaiga ma outou, e pei lava ona osia e loʻu Tamā se feagaiga ma aʻu mo se malo, 30 ina ia outou aai ma inu i laʻu laoai i loʻu malo, ma nonofo i nofoālii ma faamasino atu i ituaiga e sefulu lua o Isaraelu.

31 “Simona e, Simona e, faauta! ua manaʻo Satani e lūlū* iā te outou e pei o saito. 32 A ua ou faatoga atu mo oe, ina ia aua neʻi mou atu lou faatuatua; a o oe, pe a e toe foʻi mai, ia e faamalosi i ou uso.” 33 Ona fai mai lea o Peteru iā te ia: “Le Alii e, ua ou nofosauni ta te ō faatasi i le falepuipui atoa ma le oti.” 34 A ua ia fetalai atu: “E moni, ou te fai atu iā te oe Peteru, A o leʻi vivini se moa i le asō, a ua faatolu ona e faafiti e te lē iloa aʻu.”

35 Ua fetalai atu foʻi o ia iā i latou: “Ina ua ou aauina atu outou e leai ni ato tupe, ni taga meaʻai, ma ni seevae, pe na outou matitiva ai ea?” Ua latou fai mai: “E leai!” 36 Ona ia fetalai atu lea iā i latou: “A o lenei, o lē ua iai se ato tupe, ia ave, faapea foʻi se taga meaʻai, a o lē ua leai se pelu, ia faatau atu lona ofu tele ma faatau mai ai sana pelu. 37 Auā ou te fai atu iā te outou, e tatau ona faataunuuina iā te aʻu le mea ua tusia e faapea, ‘Ua faitaulia faatasi o ia ma tagata solitulafono.’ Auā o loo faataunuuina mea ua tusia iā te aʻu.” 38 Ona latou fai ane lea: “Le Alii e, faauta! o pelu nei e lua.” Ua ia fetalai atu iā i latou: “Ua lava na.”

39 Ina ua latou ō, ona maliu atu lea o ia i le Mauga o Olive e pei ona masani ai; ma ua mulimuli atu foʻi iā te ia le ʻausoo. 40 Ua taunuu i inā, ona fetalai atu lea o ia: “Ia outou tatalo e lē aunoa, ina neʻi lolo atu outou i faaosoosoga.” 41 Ua maliu teisi ese o ia* mai iā i latou, ua ia tootuli ma tatalo, 42 ua faapea atu: “Loʻu Tamā e, a e finagalo i ai, ia aveese lenei ipu mai iā te aʻu. Peitaʻi, e lē o loʻu loto, ae ia faia lou finagalo.” 43 Ona faaali mai lea o le agelu mai le lagi ma faamalosi iā te ia. 44 Ua puapuagatia o ia, ma ua atili ai ona tatalo faatauanau; ma ua sisina ifo lona afu e pei o ni ʻaluʻalu toto ua paʻuʻū i le eleele. 45 Ua tulaʻi o ia mai lana tatalo, ua maliu atu i le ʻausoo ma maua i latou ua momoe ona o le faanoanoa; 46 ua fetalai atu o ia: “Aiseā ua outou momoe ai? Inā tulaʻi ia ma tatalo pea, ina neʻi outou lolo atu i faaosoosoga.”

47 A o fetalai o ia, faauta! o le motu o tagata ma se tasi o le toʻasefulu lua e igoa iā Iuta, o loo muamua mai iā i latou, ua ia sōsō mai ma sogi mai iā Iesu. 48 A ua fetalai atu Iesu iā te ia: “Iuta e, e te faalata ea le Atalii o le tagata i le sogi?” 49 Ua iloa atu e ē ua latou faatasi le mea o le a tupu, ona latou fai mai lea: “Le Alii e, pe matou te taia ea i latou i le pelu?” 50 Ona tā lea e se tasi o i latou le pologa a le ositaulaga sili, ma tipiesea ai lona taliga taumatau. 51 A ua tali atu Iesu: “Soia, ua lava lea.” Ua tago atu o ia i le taliga ma faamālōlō iā te ia. 52 Ona fetalai atu lea o Iesu i le ʻaufaitaulaga sili, ma taʻitaʻiʻau o le malumalu, ma toeaina o ē ua ō mai iā te ia: “Po ua outou ō mai ea ma pelu ma pouvai e pei o aʻu o se tagata faomea? 53 O aso taʻitasi na ou iai faatasi ma outou i le malumalu, ae tou te leʻi puʻeina ai aʻu. Ae o lo outou taimi* lenei ma le pule a le pogisa.”

54 Ona latou puʻe lea iā te ia ma taʻitaʻi ese atu ma avatu i le fale o le ositaulaga sili; a ua mulimuli mamao atu Peteru. 55 Ua latou tafu se afi i le lotoā ma nonofo i lalo, ma ua nofo ai foʻi Peteru faatasi ma i latou. 56 A ua iloa atu o ia e se auauna teine o loo nofo i autafa o le afi, ona ia tilotilo atu lea iā te ia ma faapea ane: “Sa faatasi foʻi lenei tagata ma ia.” 57 A ua ia faafiti o ia ma faapea atu: “Suga, ou te lē iloa o ia.” 58 E leʻi leva ae toe iloa mai o ia e se isi tagata ma faapea mai: “O oe o se tasi o i latou.” A ua fai atu Peteru: “Sole, e leai.” 59 Pe e tusa ma le itula ua mavae, ona faapea mai lea ma le mautinoa o le tasi: “E moni, sa faatasi lenei tagata ma ia, auā o ia o le Kalilaia!” 60 A ua fai atu Peteru: “Sole, ou te lē iloa le mea o loo e fai mai ai.” A o tautala o ia, ona vivini loa lea o le moa. 61 Ua faliu le Alii ma silasila atu iā Peteru, ma ua manatua ai e Peteru fetalaiga a le Alii iā te ia: “E te faafiti faatolu iā te aʻu a o leʻi vivini le moa i le asō.” 62 Ona alu ai lea o ia i fafo ma ua tagi masūsū.

63 Ona tauemu ai lea o tagata na puʻea o ia ma tatuʻi iā te ia. 64 Ua latou ufiufi i ona fofoga ma fesili mai iā te ia: “Afai o oe o se perofeta, ia taʻu mai po o ai na ia pō atu iā te oe?” 65 Ua faaauau ona latou fai atu upuleaga iā te ia.

66 Ua oo i le taeao, ona faapotopoto mai lea o le ʻautoeaina o le nuu, o le ʻaufaitaulaga sili, ma le ʻautusiupu, ma ua latou tuuina atu o ia i le maota o le Faamasinoga Sili, ma faapea mai: 67 “Afai o oe o le Keriso, ia taʻu mai iā i matou.” Ae ua ia fetalai atu: “E tusa lava po ou te taʻuina atu, ae tou te lē talitonu lava. 68 Afai foʻi ou te fesili atu iā te outou, tou te lē tali mai lava. 69 Ae peitaʻi, e amata atu nei ona nofo le Atalii o le tagata i le itu taumatau malosi o le Atua.” 70 Ona latou faapea mai lea: “Po o oe o le Alo o le Atua?” Ua fetalai atu o ia: “O lenā tonu lava ua outou fai mai ai.” 71 Ua latou fai ane: “Aiseā e toe manaʻomia ai fua nisi molimau? Auā o lea ua tatou faalogo atu i ana lava upu.”

^ Luka 22:31 I le gagana Eleni, “e faamamā iā te outou e pei o saito.”


^ Luka 22:41 I le gagana Eleni, “ua maliu teisi ese o ia e pei o le mamao o le togi o le maa.”


^ Luka 22:53 I le gagana Eleni, “o lo outou itula lenei.”


Luka  23 : 1 - 56

23 Ua tutū i luga le motu o tagata e toʻatele, ma avatu o ia iā Pilato. 2 Ua latou tuuaʻia foʻi o ia e faapea: “Ua faatupu e lenei tagata le fouvale i lo tatou nuu, ma vavao le totogiina atu o lafoga iā Kaisara, ua ia faapea mai foʻi o ia o Keriso, o le tupu.” 3 Ona fesili mai lea o Pilato iā te ia: “Po o oe ea o le tupu o tagata Iutaia?” A ua tali atu o ia: “O lenā tonu lava ua e fai mai ai.” 4 Ona fai atu lea o Pilato i le ʻaufaitaulaga sili ma le motu o tagata: “Ou te lē iloa se mea sesē na faia e lenei tagata.” 5 Ae ua finau mai i latou e faapea: “Ua ia faavevesi tagata i ana aʻoaʻoga i Iutaia atoa, e amata mai i Kalilaia seʻia oo mai i inei.” 6 Ua faalogo i ai Pilato, ona fesili ane lea po o ia o se tagata Kalilaia. 7 Ina ua iloa o ia e mai i le itumalo o Herota, ona ia auina atu lea o ia iā Herota, o lē o loo iai i Ierusalema i na aso.

8 Ua vaai Herota iā Iesu, ona matuā olioli ai lea, auā ua leva ona ia fia vaai iā te ia ona o tala na ia faalogo i ai e uiga iā te ia, ma ua fia vaai foʻi Herota i se faailoga e faia e Iesu. 9 Ua ia fesiligia o ia i le tele o fesili, a ua lē tali atu lava o ia. 10 Ae peitaʻi, ua tutū atu pea le ʻaufaitaulaga sili, ma le ʻautusiupu, ma matuā tuuaʻia o ia. 11 Ona faalumaina ai lea o ia e Herota ma ana fitafita, ma ula iā te ia i le faaofuina o ia i se ofu sesega ma toe auina atu o ia iā Pilato. 12 I lea lava aso, ua toe lelei ai le va o Herota ma Pilato; auā sa feitagaʻi muamua i laʻua.

13 Ona faapotopoto faatasi lea e Pilato o le ʻaufaitaulaga sili, o ē e taʻitaʻi, ma tagata, 14 ma faapea atu: “Ua outou aumaia lenei tagata iā te aʻu ma faapea mai ua faatupu e ia le fouvale i le nuu. Faauta! ua uma ona ou suʻesuʻeina o ia i o outou luma, ae e leai se mea ua ou maua i lenei tagata e tusa ai ma mea ua outou molia ai o ia. 15 O le mea moni, e leʻi iloa foʻi e Herota auā ua ia toe auina mai o ia iā i tatou; faauta! e leai se mea ua faia e ia ua tatau ai ona oti. 16 O le mea lea, ou te faasalaina ai o ia ma faasaʻoloto o ia.” 17 * —— 18 A ua alalaga mai tagata uma lava: “Ia aveese atu lenei tagata, ae faasaʻoloto mai Parapa iā i matou!” 19 (O ia lea na falepuipui ona o le fouvale i le aai ma le fasioti tagata.) 20 Ona toe valaau atu foʻi lea o Pilato iā i latou, auā ua manaʻo o ia ina ia faasaʻoloto Iesu. 21 A ua latou feʻei mai e faapea: “Ia tutuʻi o ia i luga o le laau! Ia tutuʻi o ia!” 22 Ua fai atu faatolu o ia iā i latou: “Aiseā, o le ā se mea leaga ua faia e lenei tagata? Ou te lē iloa se mea ua faia e ia ua tatau ai ona oti; o lea, ou te faasala o ia ma faasaʻoloto iā te ia.” 23 Ona latou matuā faatauanau atu lea ma le leotetele ina ia tuʻituʻia o ia; ma ua mālō o latou leo. 24 Ona fai atu lea o Pilato e fai le mea ua latou mananaʻo ai: 25 ua ia faasaʻoloto le tagata na falepuipui ona o le fouvale ma le fasioti tagata, o lē na latou mananaʻo i ai, ma ua ia tuuina atu Iesu e tusa ma lo latou manaʻo.

26 A o latou taʻitaʻi ese atu o ia, ona latou taofia lea o le tagata Kurene e igoa iā Simona, ua sau mai i nuu i tua, ma latou tuu atu i lona ua le laau e faapuapuagatia ai Iesu, ma mulimuli atu iā te ia. 27 Ua mulimuli atu foʻi iā te ia le motu o tagata e toʻatele, ma fafine o loo taufaitagituʻi ma tagiauē ona o ia. 28 Ua faliu Iesu i fafine ma fetalai atu: “Tama fafine a Ierusalema e, aua tou te toe fetagisi iā te aʻu. A ia outou fetagisi iā te outou ma a outou fanau; 29 auā faauta! e oo mai aso e faapea ane ai tagata, ‘Amuia fafine pā, ma manava e leʻi fananau, ma susu e leʻi susuina!’ 30 Ona latou alalaga atu lea i mauga, ‘Mafuli mai ia iā i matou!’ ma aʻega, ‘Ia tanumia i matou!’ 31 Auā pe afai latou te faia nei mea i le laau mata, o le ā le mea e tupu pe a mago le laau?”

32 A ua taʻitaʻiina atu foʻi isi tamāloloa solitulafono e toʻalua, ina ia fasiotia faatasi ma ia. 33 Ua latou taunuu i le nofoaga ua taʻua o le Ulupoo, ma o i inā ua latou tutuʻi ai o ia faatasi ma ē e solitulafono, o le tasi i lona itu taumatau, ma le isi i lona itu tauagavale. 34 [[A ua fetalai atu Iesu: “Loʻu Tamā e, ia e faamagalo iā i latou, auā ua latou lē iloa le mea ua latou faia.”]] Ua latou tufatufa foʻi ona ofu e fai ai le vili. 35 Ua tutū tagata ma vaavaai mai. A ua tauemu o ē e taʻitaʻi ma faapea mai: “Sa ia faaolaina isi; ia faaola e ia iā te ia pe afai o ia o le Keriso a le Atua, o Lē ua Filifilia.” 36 Ua ula foʻi fitafita iā te ia, ma ua faalatalata ane e avatu le uaina oona 37 ma faapea ane: “Afai o oe o le tupu o tagata Iutaia, ia e faaola iā te oe.” 38 Ua tusia foʻi i ona luga aʻe upu ia, “O le tupu lenei o tagata Iutaia.”

39 Peitaʻi, o le tasi o tagata solitulafono ua faatautau faatasi ma ia, ua ia fai mai upu lē mafaufau iā te ia e faapea: “Pe e lē o oe ea o le Keriso? Ia e faaola iā te oe ma i maʻua.” 40 A ua tali mai le tasi ma vavao iā te ia, ua faapea mai: “Pe e te lē mataʻu ea i le Atua, ina ua faasala faatasi i tatou? 41 Auā o i taʻua, ua tonu lava la ta sala, ua tauia foʻi i taʻua e tusa ma mea ua ta faia; a o lenei tagata, e leai se mea e sala ai o ia.” 42 Ona faapea mai lea o ia: “Iesu e, ia e manatua mai aʻu pe a e oo i lou malo.” 43 A ua fetalai atu Iesu iā te ia: “E moni ou te fai atu iā te oe i le asō,* O le a ta faatasi ma oe i le Parataiso.”

44 O lea, pe tusa o le itula e ono,* ua pogisa le lalolagi atoa seʻia oo i le itula e iva,* 45 auā ua faapouliuligia foʻi le lā; ona saeluaina ai lea mai i luga e oo i lalo o le ʻie puipui o le malumalu. 46 Ua alaga Iesu ma faapea atu: “Loʻu Tamā e, ou te tuuina atu loʻu agaga i ou aao.” Ua ia fetalai i nei upu, ona maliu ai lea o ia. 47 Ua vaai atu le taʻitaʻiʻau i le mea ua tupu, ona ia faamamaluina lea o le Atua ma faapea ane: “E moni, o le tagata amiotonu lenei.” 48 O le motu o tagata o ē na ō atu e vāai i lenei mea mataʻutia, ua latou iloa mea sa tutupu, ona toe foʻi lea ma pōpō i o latou fatafata. 49 Ua tutū mamao uma mai i latou o ē sa masani iā te ia. E faapena foʻi ma fafine na mulimuli iā te ia mai i Kalilaia, ua latou tutū ma vaavaai atu i nei mea uma.

50 Faauta! o le tagata e igoa iā Iosefa, o se sui o le Fono, o se tagata lelei ma amiotonu 51 (e leʻi lagolagoina e ia la latou faufauga ma gaoioiga) e sau o ia mai i Arimataia o se aai o tagata Iutaia, ma o loo faatalitali atu o ia i le malo o le Atua. 52 Ua alu atu lenei tagata iā Pilato ma talosaga atu mo le tino o Iesu. 53 Ona ia tuu ifo lea o le tino i lalo, ma afīfī i le ʻie lino lelei, ma tuu o ia i le tuugamau ua vane i le papa e leʻi tuuina ai muamua se tagata. 54 O le aso lea o le Sauniuniga, i le afiafi ua latalata i le sapati. 55 Ua mulimuli atu foʻi fafine na ō mai faatasi ma ia mai i Kalilaia, ua vaavaai i le tuugamau ma le teuina o lona tino; 56 ona latou toe foʻi lea ma sauniuni mea manogi ma suāuu manogi. Peitaʻi ua latou mālōlō i le sapati e tusa ai ma le tulafono.

^ Luka 23:17 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


^ Luka 23:43 “Asō.” E leʻi faaaogāina ni koma i le uluaʻi gagana Eleni. Ua tuu e lenei faaliliuga le koma pe a uma le upu “asō” e tusa ai ma faamatalaga a isi mau o le Tusi Paia e pei o le Ioa 20:17; Ga 1:1-3, 9; 10:40; 1Ko 15:20; Ko 1:18.


^ Luka 23:44 “Itula e ono” pe tusa o le tā o le 12 i le aoauli.


^ Luka 23:44 Pe e tusa o le tā o le 3 e amata mai i le oso aʻe o le lā.


Luka  24 : 1 - 53

24 Ua latou ō atu i le tuugamau i le vaveao o le uluaʻi aso o le vaiaso, ma avatu mea manogi na latou saunia. 2 Ona latou iloa ai lea ua uma ona fuliesea le maa mai i le tuugamau, 3 ma ua latou ulu atu ae e leʻi maua e i latou le tino o le Alii o Iesu. 4 Ua fememeaʻi i latou ona o lenei mea. Faauta! Ua tutū mai tamāloloa e toʻalua ua iila mai o la ofu. 5 Ua matataʻu fafine ma ua punonou i lalo, ona faapea atu lea o tamāloloa iā i latou: “Aiseā ua outou saʻilia ai Lē ua soifua mai i tagata oti? 6 [[E lē o i inei o ia a ua toe faatūina.]] Manatua na ia fetalai atu iā te outou a o iai o ia i Kalilaia, 7 ma faapea atu e tuuina atu le Atalii o le tagata i lima o tagata agasala, ma e tutuʻia o ia i luga o le laau ma toetū mai i le aso lona tolu.” 8 Ua latou manatua ana fetalaiga, 9 ma ua toe foʻi mai mai i le tuugamau, ma taʻu atu nei mea uma i le toʻasefulu tasi atoa foʻi ma isi. 10 O i latou ia, o Maria le Makatala, o Ioana, ma Maria le tinā o Iakopo. O isi fafine uma sa latou faatasi, ua latou taʻu atu foʻi nei mea i aposetolo. 11 Peitaʻi, latou te leʻi talitonu i fafine, auā e pei o ni talafatu mea na latou faamatalaina.

12 [[Ua tulaʻi Peteru ma tamoʻe atu i le tuugamau, ua punou e tilotilo i totonu ma ua ia iloa ai, ua na o ʻie. Ona alu lea o ia ma taumānatu i le mea ua tupu.]]

13 Faauta! O le aso lava lenā o loo agaʻi atu ai le toʻalua o i latou i le nuu e taʻua o Emau, pe tusa e fitu maila* le mamao mai i Ierusalema. 14 Ua talatalanoa i laʻua i nei mea uma ua tutupu.

15 A o felafolafoaʻi ma talatalanoa i laʻua, ona faalatalata atu lea o Iesu ma savavali faatasi ma i laʻua; 16 ae e leʻi mafai ona la iloa o ia. 17 Ua fetalai atu o ia: “O ā ea mea o lua talatalanoa i ai a o lua savavali?” Ona tutū lea ma o la mata ua faanoanoa. 18 Ua tali mai le tasi e igoa iā Kaleopa: “Po o oe o se tagata ese i Ierusalema ua e lē iloa ai mea ua tutupu i nei aso?” 19 Ua fesili atu o ia: “O ā mea?” Ua la fai mai: “O mea e faatatau iā Iesu le Nasareta, o le perofeta na faia galuega ma upu mamana i luma o le Atua ma tagata, 20 ma na faasalaina o ia i le oti e le ʻaufaitaulaga sili ma ē e taʻitaʻi, ma tutuʻi o ia i luga o le laau. 21 Ae na matou faamoemoe o lenei tagata na filifilia e laveaʻiina Isaraelu; e lē gata i nei mea uma, a o le aso lona tolu lenei talu ona tutupu o nei mea. 22 A ua matou ofo ona o ni fafine sa iā i matou, na usupō i le mea o iai le tuugamau, 23 ae latou te leʻi mauaina lona tino. Na latou ō atu ma faapea atu na latou vāai i agelu, o ē na faapea mai ua soifua o ia. 24 Na iai foʻi nisi sa faatasi ma i matou na ō atu i le tuugamau; ma na latou maua ai mea e pei ona faamatalaina e fafine, ae e leʻi vāai foʻi i latou iā te ia.”

25 Ona fetalai atu lea o ia iā i laʻua: “Pagā oulua o tagata lē faautauta ma o ē e talitonugatā i mea na taʻua e perofeta! 26 Pe e lē tatau ea ona tigāina le Keriso i nei mea uma ma ulu atu i lona mamalu?” 27 Ona ia faamatala atu lea o mea o i Tusitusiga Paia e faatatau iā te ia, e amata mai i tusi a Mose ma le ʻau Perofeta.

28 Ua latalata atu i latou i le nuu o loo latou ō atu i ai, a ua peiseaʻī o le a faaauau pea ona alu o ia. 29 A ua la tauanau atu iā te ia e faapea: “Tatou nonofo auā ua leva le aso ma o le a pō.” Ona nofo lea o ia ma i laʻua. 30 A o taoto o ia e taumafa faatasi ma i laʻua, ua tago o ia i le falaoa, ua faafetai, ona vaevae lea ma tufatufa atu iā i laʻua. 31 Ona malamalama lea o i laʻua ma la iloa ai o ia; ae ua mou ese o ia mai iā i laʻua. 32 A ua fai atu le tasi i le isi: “Pe e leʻi mū ea o ta loto a o fetalai mai o ia iā i taʻua i le auala, ma faamatala mai Tusitusiga Paia?” 33 Ona tulaʻi lea o i laʻua ma toe foʻi i Ierusalema, lea na la maua ai o loo potopoto le toʻasefulu tasi ma ē na latou faatasi 34 ua faapea atu: “E moni, ua toetū le Alii ma na faaali atu o ia iā Simona!” 35 Ua la faamatala atu mea na tutupu i le auala, ma na la iloa ai o ia ina ua ia vaevaeina le falaoa.

36 A o talanoa i latou i nei mea, ona tū mai lea o ia i o latou luma [[ma fetalai atu: “Ia outou maua le filemu.”]] 37 Ae ua matataʻu ma fefefe i latou, ona ua manatu o loo latou vāai atu i se agaga. 38 Ona fetalai atu lea o ia: “Aiseā ua outou atuatuvale ai ma masalosalo o outou loto? 39 Ia vaavaai mai i oʻu lima ma oʻu vae; o aʻu lenei, ia paʻi mai ma vāai mai auā e leai se tino ma ni ivi o se agaga e pei ona outou vaavaai mai ai iā te aʻu.” 40 [[Ua ia faaali atu iā i latou ona lima ma ona vae a o ia fetalai atu i nei mea.]] 41 Ae e leʻi talitonu i latou ona ua olioli i latou ma ofo. Ona ia fetalai atu lea iā i latou: “Pe e iai sa outou meaʻai?” 42 Ua latou avatu iā te ia se fasi iʻa tunu; 43 ona tago lea o ia ma taumafa a o vaavaai atu i latou.

44 Ona ia fetalai atu lea iā i latou: “O aʻu upu nei na ou fai atu ai iā te outou a o tatou faatasi, e tatau ona faataunuuina o mea uma ua tusia i le tulafono a Mose, ma le ʻau Perofeta ma Salamo e faatatau iā te aʻu.” 45 Ona ia matuā faamatala atu lea iā i latou o Tusitusiga Paia, ina ia latou malamalama ai, 46 ma ua ia fetalai atu iā i latou: “E pei ona tusia, e tigāina le Keriso ma toetū mai i le oti i le aso lona tolu, 47 ma e ao ona talaʻi atu i atunuu uma le salamō mo le faamagaloina o agasala ona o lona suafa, e amata atu i Ierusalema, 48 e fai foʻi outou ma molimau i nei mea uma. 49 Faauta! Ou te auina mai iā te outou le mea na folafola mai e loʻu Tamā. Ae ia outou nonofo pea i le aai, seʻia outou maua le mana mai lugā.”

50 Ua ia taʻitaʻiina atu i latou i Petania, ua sii i luga ona aao ma faamanuia atu iā i latou. 51 A o ia faamanuia atu iā i latou, ona teʻa ese lea o ia mai iā i latou, ma amata ona aveina aʻe i le lagi. 52 Ua latou ifo iā te ia ma toe foʻi mai ma le olioli i Ierusalema. 53 Ua faaauau ona iai i latou i le malumalu, ma vivii atu i le Atua.

^ Luka 24:13 Tagaʻi i le Faaopoopoga e 14.

Ioane  1 : 1 - 51


Ioane


1 Sa i le amataga le Upu, sa faatasi le Upu ma le Atua, ma o se atua foʻi le Upu. 2 Sa faatasi o ia ma le Atua i le amataga. 3 Na faia mea uma lava e ala iā te ia, ma e leai foʻi se mea e tasi e leʻi faia e ala iā te ia.

O le mea na faia 4 e ala iā te ia, o le ola lea, ma o le ola, o le malamalama lea o tagata. 5 Ua susulu mai le malamalama i le pōuliuli, ae e leʻi manumalo ai le pōuliuli.

6 Sa iai se tagata na auina mai e fai ma sui o le Atua: o lona igoa o Ioane. 7 Na sau lenei tagata e molimau, ina ia molimau i le malamalama, ina ia talitonu ituaiga o tagata eseese e ala iā te ia. 8 E lē o ia o lenā malamalama, ae o ia o le molimau e faatatau i lenā malamalama.

9 Ua toeitiiti ona maliu mai lea i le lalolagi o le malamalama moni, e na te faamalamalamaina ituaiga o tagata eseese. 10 Sa iai o ia i le lalolagi, ma na faia le lalolagi e ala iā te ia, ae peitaʻi e leʻi iloa o ia e le lalolagi. 11 Na afio mai o ia i lona lava nuu, ae e leʻi taliaina o ia e ona lava tagata. 12 Ae o i latou uma o ē na taliaina o ia, na ia avatu i ai le aiā e avea ai i latou ma fanau a le Atua, auā na latou faatuatua i lona suafa; 13 e latou te leʻi fananau mai ona o le toto, po o le manaʻo o le tino, po o le manaʻo o tagata, ae e mai i le Atua.

14 Ua avea le Upu ma tagata ma na nofo faatasi ma i tatou, ma na tatou vāai i lona mamalu, o le mamalu lea o le atalii e toʻatasi* o le tamā; ma ua tumu o ia i le agalelei faifua ma e tautala foʻi ma le faamaoni. 15 (Ua molimau Ioane e uiga iā te ia, ua alaga o ia, o ia lenei ua faapea atu: “O lē e mulimuli mai, e sili o ia iā te aʻu, auā na iai o ia ae ou te leʻi iai aʻu.”) 16 Auā ua tatou maua pea le tele o lona agalelei faifua. 17 Talu ai na tuuina mai le Tulafono iā Mose, ua oo mai le agalelei faifua ma le upu moni e ala mai iā Iesu Keriso. 18 E leai lava se tasi ua vaai i le Atua; ua na o lē* e toʻatasi o loo i le fatafata o le Tamā, o ia ua na faamatalaina mai le Tamā.

19 O le molimau lenei a Ioane ina ua aauina mai e tagata Iutaia le ʻaufaitaulaga ma sa Levī mai Ierusalema e fesili mai iā te ia: “O ai ea oe?” 20 E leʻi faafiti o ia a ua taʻutino atu: “E lē o aʻu o le Keriso.” 21 Ona latou fesili mai lea iā te ia: “A o ai la? O oe ea o Elia?” Ua tali atu o ia: “E leai.” “Po o oe o Le Perofeta?” A ua tali atu o ia: “E leai!” 22 Ua latou fai mai iā te ia: “O ai ea oe? ina ia matou avatu se tali iā i latou na aauina mai i matou. O le ā sau upu e uiga iā te oe?” 23 Ua fai atu o ia: “O aʻu o le leo o lē e alaga i le toafa, ‘Ia faasaʻosaʻo le ala i luma o Ieova,’ e pei ona fai mai ai le perofeta o Isaia.” 24 O i latou na aauina mai, e mai i le ʻau Faresaio.* 25 Ona latou fesili mai lea iā te ia: “Aiseā la ua e faia ai papatisoga pe afai e lē o oe o le Keriso, po o Elia, po o Le Perofeta?” 26 Ua tali atu Ioane: “Ou te faia papatisoga i le vai. Ae o loo tū mai i lo outou lotolotoi se tasi e tou te lē iloa, 27 o lē e mulimuli mai, e lē aogā iā te aʻu ona ou tatala i nonoa o ona seevae.” 28 Na tutupu nei mea i Petania i le isi itu o Ioritana, i le mea na faia ai le papatisoga a Ioane.

29 I le aso na sosoo ai, na ia iloa atu ai Iesu o loo maliu mai iā te ia, ona fai ane lea o ia: “Faauta! O le Tamaʻi Mamoe a le Atua, o lē e na te aveeseina le agasala a le lalolagi! 30 O ia lenei na ou fai atu ai e faapea, O loo mulimuli mai lē e sili iā te aʻu, auā na iai o ia ae ou te leʻi iai aʻu. 31 Ou te lē iloa foʻi o ia, ae o le mea lea na ou sau ai e fai papatisoga i le vai, ina ia faailoa atu ai o ia iā Isaraelu.” 32 Ua molimau foʻi Ioane e faapea: “Na ou iloa atu le agaga ua alu ifo mai i le lagi e pei o se lupe, ma tumau i ona luga. 33 Ou te lē iloa o ia, a o Lē na auina mai aʻu e papatiso i le vai, na fetalai mai o ia, ‘O lē e te iloa le agaga ua alu ifo ma tumau ai i ona luga, o ia lenā e na te papatiso atu i le agaga paia.’ 34 Ua ou vaai i ai, ma ou te molimau atu o ia lenei o le Alo o le Atua.”

35 I le aso na sosoo ai, a o tutū faatasi Ioane ma ona soo e toʻalua, 36 ua ia iloa atu Iesu o loo savali ane, ona ia faapea atu lea: “Faauta, o le Tamaʻi Mamoe a le Atua!” 37 Ua faalogo soo e toʻalua i ana upu, ma ua la mulimuli mai ai iā Iesu. 38 Ona faliu atu lea o Iesu ma silasila atu o loo la mulimuli mai iā te ia, ua ia fetalai atu: “O le ā le mea o loo oulua saʻilia?” Ua la tali mai iā te ia: “Rapi e, (o lona uiga pe a faaliliuina, o le Aʻoaʻo) o fea o loo e nofo ai?” 39 Ua fetalai atu o ia iā i laʻua: “Ō mai, ona oulua iloa ai lea.” Ona lā ō atu lea, ma iloa ai le mea o loo nofo ai o ia, ona la nonofo ai lea ma ia i lenā aso; pe e tusa lea o le itula e sefulu.* 40 O Aneterea le uso o Simona Peteru, o le tasi lea o i laʻua na faalogo i upu a Ioane, ona mulimuli ai lea iā Iesu. 41 Ona ia alu atu loa lea ma maua ai lona uso o Simona, ma fai atu i ai: “Ua ma maua le Mesia” (o lona uiga pe a faaliliuina, o le Keriso). 42 Ona ia taʻitaʻi atu lea o ia iā Iesu. Ua silasila atu Iesu iā te ia ma fetalai atu: “O oe o Simona le atalii o Ioane; o le a faaigoa oe o Kefa” (pe a faaliliuina, o Peteru).

43 Ua finagalo o ia e maliu atu i Kalilaia i le aso e sosoo ai. Ona maua ai lea e Iesu o Filipo ma fetalai atu iā te ia: “Inā mulimuli mai iā te aʻu.” 44 O Filipo e sau mai Petesaita, o le aai lenā o Aneterea ma Peteru. 45 Ua maua e Filipo o Natanielu ma fai atu iā te ia: “Ua matou maua o ia o lē na tusia e Mose i le Tulafono ma le ʻau Perofeta, o Iesu le atalii o Iosefa le Nasareta.” 46 A ua fai mai Natanielu iā te ia: “Pe e iai se mea lelei e sau mai i Nasareta?” Ua fai atu Filipo: “Sau e vaai.” 47 Ua silasila atu Iesu iā Natanielu o loo sau iā te ia, ona ia fetalai ane lea: “Vaai, o le tagata Isaraelu moni, e lē faaʻoleʻole o ia.” 48 Ua fai mai Natanielu iā te ia: “E faapefea ona e iloa o aʻu?” Ua tali atu Iesu iā te ia: “Na ou iloa oe i lalo o le mati a o leʻi valaau atu Filipo iā te oe.” 49 Ua tali mai Natanielu: “Le Aʻoaʻo e, o oe o le Alo o le Atua, o le Tupu o Isaraelu.” 50 Ona tali atu lea o Iesu: “Po ua e talitonu ina ua ou fai atu, na ou iloa oe i lalo o le mati? E sili atu mea o le a e vaaia nai lo o mea nei.” 51 Ona ia fetalai atili atu lea iā te ia: “E moni, e moni, ou te fai atu iā te outou, O le a outou iloa le lagi ua matala mai, ma agelu a le Atua ua ō aʻe ma ō ifo i le Atalii o le tagata.”

^ Ioa. 1:14 Na pau lea o le atalii na faia toʻatasi e le Atua.


^ Ioa. 1:18 I le gagana Eleni, “o le atalii e toʻatasi, o ia foʻi o se atua, ma na faia o ia e le Atua.”


^ Ioa. 1:24 O se vaega tāua o le lotu Iutaia na iai i le uluaʻi senituri T.A.


^ Ioa. 1:39 Pe tusa ma le tā o le 4 i le afiafi.


Ioane  2 : 1 - 25

 2 Ua oo i le aso lona tolu, ona faia lea o le ʻaiga o se faaipoipoga i Kana i Kalilaia, ma sa iai i inā le tinā o Iesu. 2 Sa valaaulia foʻi Iesu ma ona soo i le ʻaiga o le faaipoipoga.

3 Ua lē lava le uaina, ona faapea mai lea o le tinā o Iesu iā te ia: “Ua leai sa latou uaina.” 4 Ona fetalai atu lea o Iesu iā te ia: “Le fafine e, o le ā laʻu mea e fai i ai?* E leʻi oo i loʻu itula.” 5 Ua fai atu lona tinā i le ʻautautua: “O le ā lava le mea e fai mai ai o ia, ia outou faia.” 6 Na tutū ai i le taimi lenā ni faguvai* tetele se ono,* e tusa ai ma tulafono o le faamamāina o tagata Iutaia. 7 Ua fetalai atu Iesu iā i latou: “Ia faatutumu faguvai i vai.” Ua latou faatutumuina ua oo i gutu o fagu. 8 Ua ia fetalai atu iā i latou: “Ia asu aʻe ma avatu i le pule o le ʻaiga.” Ona latou avatu lea. 9 Ina ua tofo le pule o le ʻaiga i le vai lea ua liua i le uaina, e leʻi iloa e ia po o fea na aumai ai, peitaʻi ua iloa e le ʻautautua o ē na asuina aʻe le vai. Ua valaau atu le pule o le ʻaiga i le alii faaipoipo 10 ma faapea atu iā te ia: “E muamua ona aumai e tagata le uaina lelei, ae pe a onanā, ona aumaia ai lea o le uaina leaga. A ua e taofia le uaina lelei e oo mai i le taimi nei.” 11 Na faia e Iesu lenei mea i Kana i Kalilaia, o le amataga lea o ana faailoga, ua faailoa atu ai lona mamalu; ma ua faatuatua ai ona soo iā te ia.

12 Ina ua uma, ona latou ō ai lea ma lona tinā, ma ona uso, ma ona soo i Kapanaumi, ae e leʻi tele ni aso na nonofo ai i inā.

13 Ua latalata le paseka a tagata Iutaia, ma ua maliu aʻe Iesu i Ierusalema. 14 Ua ia silafia i le malumalu o ē e faatau povi, o mamoe, o lupe, ma tagata faatau tupe o loo nonofo mai ai. 15 Ona ia faia lea o se sasa i maea, ma tutuliese ai tagata ma a latou mamoe ma povi mai i le malumalu. Ua ia sasaa foʻi tupe a tagata suitupe ma fuli a latou laulau. 16 Ona ia faapea atu lea iā i latou o ē e faatau lupe: “Aveese ia nei mea mai i inei! Aua neʻi toe faia le fale o loʻu Tamā ma fale faatauʻoa!” 17 Ua manatua ai e ona soo upu ua tusia: “Ua ʻaina lava aʻu i le maelega i lou fale.”

18 Ona tali mai ai lea o tagata Iutaia iā te ia, e faapea: “O le ā se faailoga e te faaali mai iā i matou, ona o mea ua e faia?” 19 Ona tali atu lea o Iesu iā i latou: “Ia talepe i lalo lenei malumalu, ona ou toe faatūina lea i aso e tolu.” 20 Ua faapea ane tagata Iutaia: “Na fausia lenei malumalu i tausaga e fā sefulu ono, ma pe e te toe faatūina ea i aso e tolu?” 21 Peitaʻi, na fetalai o ia e faatatau i le malumalu o lona tino. 22 Ae ina ua faatūina aʻe o ia mai i le oti, ona manatua ai lea e ona soo o upu ia sa masani ona ia fetalai i ai; ma ua latou talitonu ai i Tusitusiga Paia ma upu na fetalai ai Iesu.

23 Peitaʻi, a o iai o ia i Ierusalema i le tausamiga o le paseka, ua faatuatua le toʻatele o tagata i lona suafa, ina ua latou vāai i faailoga na ia faia. 24 Ae e leʻi faatuatuaina e Iesu i latou, auā ua ia silafia i latou uma 25 ma talu ai ua ia silafia loto o tagata, e na te leʻi manaʻomia ai se tasi e molimau e uiga i le tagata.

^ Ioa. 2:4 I le gagana Eleni, “Le fafine e, aiseā ua e faalavelave mai ai iā te aʻu?” O lenei fesili, na faaalia ai le tetee o Iesu i le manatu o lona tinā.


^ Ioa. 2:6 Po o fagu ʻele e utu ai vai.


^ Ioa. 2:6 O le faguvai e tasi, e pe tusa e 12 i le 17 kalone vai e tumu ai (e 44 lita i le 66 lita).

3 E iai le tagata o le ʻau Faresaio e igoa iā Nikotemo, o ia o se taʻitaʻi Iutaia. 2 Ua sau o ia iā Iesu i le pō ma faapea mai: “Le Aʻoaʻo e,* ua matou iloa o oe o le faiaʻoga, e te sau mai i le Atua. E leai se tasi na te mafai ona faia nei faailoga ua e faia, pe a lē iā te ia le Atua.” 3 Ona tali atu lea o Iesu iā te ia: “E moni, e moni, ou te fai atu iā te oe, Afai e lē toe fanau mai se tasi, e lē mafai ona ia iloa le malo o le Atua.” 4 Ona faapea mai lea o Nikotemo iā te ia: “E faapefea ona toe fanau mai se tagata ua toeaina? E mafai ea ona toe ofi i le manava o lona tinā, ma toe fanau mai ai?” 5 Ua tali atu Iesu: “E moni, e moni, ou te fai atu iā te oe, Afai e lē toe fanau se tasi i le vai ma le agaga, e lē ulu atu o ia i le malo o le Atua. 6 O lē ua fanau mai i le tino, o le tino lea. A o lē ua fanau mai i le agaga, o le agaga lea. 7 Aua e te ofo i loʻu fai atu, E tatau ona toe fanau mai outou. 8 E agi le matagi i le itulagi e manaʻo i ai, e te faalogo o agi, ae e te lē iloa le itulagi e sau ai ma agaʻi atu i ai. E faapena foʻi i latou uma o ē e fananau i le agaga.”

9 Ona tali mai lea o Nikotemo iā te ia: “E faapefea ona taunuu o nei mea?” 10 Ua tali atu Iesu: “O oe o le faiaʻoga o Isaraelu, ae e te lē iloa ea nei mea? 11 E moni, e moni, ou te fai atu iā te oe, Ua matou iloa mea ua matou tautatala ai, ma molimau foʻi i mea ua matou vāai i ai, ae e tou te lē taliaina la matou molimau. 12 Pe afai ua ou taʻu atu iā te outou mea a le lalolagi ae tou te lē talitonu i ai, e faapefea la ona outou talitonu, pe a ou taʻu atu iā te outou mea o i le lagi? 13 E leai foʻi se tasi na alu aʻe i le lagi, e na o lē na alu ifo mai i le lagi, o le Atalii lea o le tagata. 14 E pei ona siitia i luga e Mose o le gata i le toafa, e faapena foʻi ona tatau ona siitia i luga o le Atalii o le tagata, 15 ina ia maua e tagata uma e talitonu iā te ia le ola e faavavau.

16 “Ona o le alofa tele o le Atua i le lalolagi, na ia foaʻi mai ai lona Atalii e toʻatasi,* ina ia lē fano tagata uma e faatuatua iā te ia, a ia maua le ola e faavavau. 17 Auā na auina mai e le Atua lona Atalii i le lalolagi ina ia lē faamasinoina le lalolagi, ae ia faaolaina e ala iā te ia. 18 E lē faamasinoina se tasi e faatuatua iā te ia. Ae e faamasinoina le tagata e lē faatuatua iā te ia, auā e lē faatuatua o ia i le igoa o le Atalii e toʻatasi o le Atua. 19 O le mea lea ua faamasinoina ai le lalolagi, auā ua oo mai le malamalama i le lalolagi, ae ua naunau tagata i le pōuliuli nai lo o le malamalama, auā e leaga a latou amio. 20 E ʻinoʻino i le malamalama lē ua faia mea e sili ona leaga, e lē sau foʻi o ia i le malamalama, neʻi aʻoaʻia o ia ona o lana amio. 21 A o lē faia le mea tonu e sau o ia i le malamalama, ina ia iloa ai ua ōgatusa lana amio ma le finagalo o le Atua.”

22 Mulimuli ane, ona maliu atu ai lea o Iesu ma ona soo i Iutaia, ma nonofo ma i latou mo sina taimi ma faia ai ni papatisoga. 23 Ua faia foʻi e Ioane ni papatisoga i Ainona e lata i Salima, auā e tele ai vai i inā, ma ua gasolo ane tagata iā te ia ina ia papatisoina; 24 auā o le taimi lea e leʻi lokaina ai Ioane i le falepuipui.

25 Ona tupu ai lea o le finauga i le va o soo o Ioane ma se tagata Iutaia, e uiga i le faamamāina. 26 O lea, ua latou ō atu ai iā Ioane ma faapea atu: “Le Aʻoaʻo e, o le tagata lea sa lua faatasi i le isi itu o Ioritana, lea foʻi na e molimau i ai, o loo ia faia papatisoga, ma ua gasolo atu tagata uma iā te ia.” 27 Ona tali mai lea o Ioane: “E lē maua e se tagata se mea e tasi, seʻiloga ua foaʻiina mai iā te ia mai i le lagi. 28 O lenā tou te molimau, na ou fai atu, e lē o aʻu o le Keriso, ae na auina mai aʻu e muamua iā te ia. 29 O le alii faaipoipo, o ia e ana le tamaʻitaʻi faaipoipo. Peitaʻi, pe a tū le uō sili a le alii faaipoipo ma faalogo i lona leo, ona matuā olioli ai lea o ia. O lea la, ua atoatoa ai foʻi loʻu olioli. 30 E tatau ona faateleina pea o ia, a o aʻu nei, e tatau ona faaitiitia.”

31 O lē e maliu mai i lugā e pule o ia i isi uma. A o le tagata o le lalolagi e mai i le lalolagi lava ia, ma e tautala o ia i mea a le lalolagi. O lē e maliu mai i le lagi, e pule o ia i isi uma. 32 E molimau o ia i mea uma ua ia silasila ma faafofoga i ai. Ae e lē talia lava e se tagata lana molimau. 33 O lē na te taliaina lana molimau, ua ia faamaonia o le Atua e faamaoni lava ia. 34 O lē na auina mai e le Atua, e fetalai o ia i afioga a le Atua, ma e lē foaʻi faatatauina e ia le agaga. 35 E alofa le Tamā i lona Alo, ma ua ia tuuina atu mea uma i lona aao. 36 O lē e faatuatua i le Alo e maua e ia le ola e faavavau. A o le tagata e lē usiusitaʻi i le Alo, e lē maua e ia le ola, ae tumau pea le toʻasā o le Atua iā te ia.

^ Ioa. 3:2 I le gagana Eleni, o “Rapi” po o se faiaʻoga.


^ Ioa. 3:16 Na pau lea o le atalii na faia toʻatasi e le Atua.


Ioane  4 : 1 - 54

4 Ua silafia e le Alii, ua iloa e le ʻau Faresaio e tele soo ua faia ma papatisoina e Iesu nai lo o Ioane, 2 (e ui lava o soo o Iesu na faia le papatisoga ae lē o Iesu) 3 ua ia tuua Iutaia ae toe maliu atu i Kalilaia. 4 Ae e tatau ona ui atu o ia i Samaria. 5 Ona oo atu lea o ia i le aai o Samaria ua taʻua o Sukara, e lata i le fanua lea na tuuina atu e Iakopo i lona atalii o Iosefa. 6 O loo iai i inā le vaipuna o Iakopo. Ua lē lavā Iesu i le malaga, ona ia nofo ai lea i le vaipuna, pe tusa o le itula e ono.*

7 Ona sau ai lea o le fafine Samaria e asu vai. Ua fetalai atu Iesu iā te ia: “Aumai sina vai seʻi oʻu inu ai.” 8 (Ua ō atu foʻi ona soo i le aai e faatau mai ni meaʻai.) 9 A ua fai mai le fafine Samaria iā te ia: “Aiseā ua e talosaga mai ai mo se vai seʻi e inu ai, o oe o le tagata Iutaia, ae o aʻu o le fafine Samaria?” (Auā e lē feaveaʻia mea a Iutaia ma Samaria.) 10 Ona tali atu lea o Iesu iā te ia: “Ana e iloa le meaalofa foaʻifua a le Atua ma lē ua fai atu iā te oe, ‘Aumai sina vai seʻi oʻu inu ai,’ semanū ua e ōle mai iā te ia, ona ia avatu ai lea iā te oe o le vai o le ola.” 11 Ua ia faapea mai iā te ia: “Lau susuga e, e leai sau pakete e asu aʻe ai le vai, auā e loloto le vaieli. O fea la e te maua mai ai lenei vai o le ola? 12 E sili ea oe i lo matou augātamā o Iakopo, o lē na tuu maia le vaieli iā i matou, ma na feinu ai o ia, ma ona atalii, atoa ma lafupovi?” 13 Ua tali atu Iesu iā te ia: “O i latou uma e feinu i lenei vai, e toe fia feinu foʻi. 14 A o lē e inu i le vai ou te foaʻiina atu, e lē toe fia inu lava o ia, a o le vai lea ou te avatua mo ia, e avea o se vaipuna i totonu iā te ia e puna mai ai le ola e faavavau.” 15 Ua fai mai le fafine iā te ia: “Lau susuga e, aumai ia iā te aʻu lenā vai, ina ia ou lē toe fia inu ai pe toe sau ai foʻi i inei e asu vai.”

16 Ona fetalai atu lea o Iesu iā te ia: “Ia e alu ma valaau i lau tane ona e toe foʻi mai ai lea i inei.” 17 Ua tali mai le fafine: “E leai saʻu tane.” Ona fetalai atu lea o Iesu iā te ia: “Ua saʻo lau tali, ‘E leai saʻu tane.’ 18 Auā e toʻalima au tane sa iai, ma o le tamāloa o loo lua nonofo nei, e lē o sau tane. Ua e tautala i le mea moni.” 19 Ua fai mai le fafine: “Lau susuga e, ua ou iloa o oe o se perofeta. 20 Na tapuaʻi o matou tamā i lenei mauga; a ua outou faapea mai, o Ierusalema e tatau ona tapuaʻi ai tagata.” 21 Ua fetalai atu Iesu: “Le mafine e, inā talitonu mai ia iā te aʻu, e oo mai le aso* e tou te lē toe tapuaʻi ai i le Tamā i lenei mauga, po o i Ierusalema. 22 Ua outou tapuaʻi i mea tou te lē iloa; a ua matou tapuaʻi i mea ua matou iloa, auā e tupuga mai i tagata Iutaia le faaolataga. 23 Ae e oo mai le aso ma ua oo foʻi nei i ai, o ē o loo i le tapuaʻiga moni, latou te tapuaʻi i le Tamā i le agaga ma le upu moni, auā o loo saʻilia e le Tamā tagata faapena e tapuaʻi atu iā te ia. 24 O le Atua o le Agaga, ma o i latou o ē e tapuaʻi atu iā te ia, e tatau ona tapuaʻi i le agaga ma le upu moni.” 25 Ua fai mai le fafine iā te ia: “Ou te iloa o le a maliu mai le Mesia, o lē ua taʻua o le Keriso. Pe a taunuu mai o ia, e na te folafola mai iā i matou mea uma.” 26 Ua fetalai atu Iesu iā te ia: “O aʻu lenei o ia, lea o loo tautala atu iā te oe.”

27 Ua taunuu ona soo, ma ua faateʻia i latou ona o loo talanoa o ia ma se fafine. Ae ua leai se tasi e faapea mai: “O le ā se mea o e saʻilia?” pe “Aiseā ua e talanoa atu ai iā te ia?” 28 Ona tuu ai lea e le fafine o lana faguvai, ae alu atu i le aai ma fai atu i tagata: 29 “Ō mai ia, seʻi vāai i le tagata ua ia taʻu maia iā te aʻu o mea uma na ou faia. Pe e lē o le Keriso ea o ia?” 30 Ona latou tuua lea o le aai ma ō mai iā te ia.

31 Ua faatauanau mai le ʻausoo iā te ia e faapea: “Le Aʻoaʻo e,* inā taumafa ia.” 32 A ua fetalai atu o ia iā i latou: “O loo iā te aʻu meaʻai tou te lē iloa.” 33 Ona talatalanoa lea o le ʻausoo e faapea: “Pe e iai ea se tasi na avatua iā te ia ni meaʻai?” 34 A ua fetalai atu o ia: “O laʻu meaʻai, o le faia lea o le finagalo o lē na auina mai aʻu, ma faaiʻu lana galuega. 35 Pe e tou te lē faapea ane ea e toe fā masina ona oo lea i le seleselega? Faauta! ou te fai atu iā te outou: Inā tetepa aʻe ia outou ma vāai atu i le faatoʻaga, ua matua* mo le seleselega. Ua 36 maua e le tagata selesele lona totogi, ma aoaoina fua mo le ola e faavavau, ina ia olioli faatasi ai o lē e lūlū ma lē e selesele. 37 Ua moni ai le faaupuga, O le tasi e lūlū, a o le isi e selesele. 38 Ua ou aauina atu outou e selesele i mea tou te leʻi galulue ai. Ua galulue isi, a ua outou maua aogā mai i a latou galuega.”

39 O lea, ua faatuatua ai iā te ia le toʻatele o tagata Samaria mai i lenā aai, ona o le molimau a le fafine e faapea: “Ua ia taʻu mai iā te aʻu o mea uma lava na ou faia.” 40 Ina ua ō mai tagata Samaria iā te ia, ona latou talosaga mai lea iā te ia ina ia latou nonofo; ma na nofo ai o ia i inā mo aso e lua. 41 Mulimuli ane, e toʻatele nisi tagata ua talitonu ona o ana fetalaiga, 42 ma ua latou fai atu i le fafine: “Ua matou lē toe talitonu ona o au upu; auā ua matou faalogo ma matou iloa, o lenei tagata o ia moni lava o le faaola o le lalolagi.”

43 Ua mavae aso e lua, ona maliu atu ai lea o ia i Kalilaia. 44 Ae peitaʻi, ua molimau atu Iesu e faapea, e lē mamalu se perofeta i lona lava nuu. 45 Ua taunuu o ia i Kalilaia, ma ua talileleia o ia e tagata Kalilaia, auā na latou vāai i mea uma na ia faia i le tausamiga i Ierusalema, auā na latou iai foʻi i le tausamiga.

46 Ua toe maliu atu o ia i Kana i Kalilaia, o i inā na ia faaliliuina ai le vai i le uaina. E iai se auauna a le tupu, o lē ua maʻi lona atalii i Kapanaumi. 47 Ina ua faalogo lenei tagata ua tuua e Iesu Iutaia ae maliu mai i Kalilaia, ona sau ai lea ma talosaga mai iā Iesu, ina ia maliu ifo e faamālōlō lona atalii, auā ua toeitiiti lava a oti o ia. 48 Peitaʻi, ua fetalai atu Iesu iā te ia: “E lē mafai ona outou talitonu, seʻiloga tou te vāai muamua i faailoga ma mea ofoofogia.” 49 A ua fai mai le auauna a le tupu iā te ia: “Le Alii e, maliu ifo ia a o leʻi oti si oʻu atalii.” 50 Ua fetalai atu Iesu iā te ia: “Inā alu ia, ua ola lou atalii.” Ua talitonu le tamāloa i le upu na fetalai atu ai Iesu, ma alu loa. 51 A o alu atu o ia, na faafetaui o ia e ana pologa, ma taʻu mai ua ola lona atalii. 52 O lea, ua ia fesili atu ai iā i latou i le itula na toe malosi ai o ia. Ua latou fai ane: “O ananafi i le itula e fitu* na teʻa ai lona fiva.” 53 O lea ua iloa ai e le tamā, o le itula tonu lava lea na fetalai atu ai Iesu iā te ia: “Ua ola lou atalii.” Ua talitonu foʻi o ia ma lona aiga uma. 54 O le faailoga lona lua lea ua faia e Iesu, ina ua ia tuua Iutaia ae maliu mai i Kalilaia.

^ Ioa. 4:6 Pe tusa ma le tā o le 12 i le aoauli.


^ Ioa. 4:21 I le gagana Eleni, “o le itula.”


^ Ioa. 4:31 I le gagana Eleni, o “Rapi” po o se faiaʻoga.


^ Ioa. 4:35 I le gagana Eleni, “ua sinasina le fanua.”


^ Ioa. 4:52 Pe tusa ma le tā o le 1 i le aoauli.


Ioane  5 : 1 - 47

5 Ua mavae nei mea, ona faia ai lea o se tausamiga a Iutaia, ona maliu atu ai lea o Iesu i Ierusalema. 2 E iai se vai tāʻele i le faitotoʻa o mamoe i Ierusalema, lea ua taʻua o Petesata* i le faa-Eperu, ma e lima ona faapaologa. 3 Ua taooto ai i inā tagata e toʻatele o ē mamaʻi, tauaso, pipili, ma i latou e pepē vae ma lima. 4 * —— 5 Ua iai i inā se tamāloa o lē na maʻi mo tausaga e tolu sefulu valu. 6 Ua silasila atu o ia i lenei tagata o loo taoto, ma ua ia silafia foʻi ua leva ona maʻi o ia, ona fetalai atu lea o Iesu iā te ia: “Po ua e fia mālōlō ea mai i lou maʻi?” 7 Ua tali mai le tagata ua maʻi: “Lau susuga e, e leai lava se tasi e na te tuuina ifo aʻu i le vai tāʻele pe a gaepu; pe a ou alu ifo i le vai, ae ua muamua atu se isi iā te aʻu.” 8 Ona fetalai atu lea o Iesu iā te ia: “Inā tū ia i luga, ia ave lou moega ma e savali.” 9 Ona malosi ai lea o le tagata, ua tū i luga, ua ave lona moega ma savali.

O le aso tonu lenā o le sapati. 10 Ona fai ane lea o tagata Iutaia i lē ua faamālōlōina: “O le Sapati lenei, ma e sā ona e ave ai lou moega.” 11 A ua ia tali atu iā i latou: “O lē na ia faamālōlōina aʻu, ua faapea mai, ‘Ia ave lou moega ma e savali.’” 12 Ua latou fesili mai iā te ia: “O ai na fai atu iā te oe, ‘Ia ave lou moega ma e savali’?” 13 A ua lē iloa e lē na faamālōlōina po o ai o ia, auā ua maliu ese Iesu mai i le mea o loo iai le motu o tagata.

14 Ua mavae nei mea, ona maua atu lea o ia e Iesu i le malumalu ma fetalai atu iā te ia: “Vaai, o lenā ua e toe malosi. Aua e te toe agasala, ina neʻi tupu se mea e sili ona leaga iā te oe.” 15 Ua alu atu le tagata ma taʻu atu i tagata Iutaia, o Iesu lea na faamālōlōina o ia. 16 O le mea lea, ua faasauā ai tagata Iutaia iā Iesu, auā ua ia faia nei mea i le Sapati. 17 A ua tali atu o ia iā i latou: “O loo galue loʻu Tamā e oo mai i le aso nei, ma o loo oʻu galue foʻi.” 18 Ona atili ai lea ona saʻili o tagata Iutaia e fasioti iā te ia, auā e lē gata ua ia solia le Sapati, ae ua ia faapea mai foʻi o le Atua o lona Tamā lea, ua ia faatutusa ai o ia ma le Atua.

19 Ua tali atu Iesu iā i latou: “E moni, e moni, ou te fai atu iā te outou, E lē faia e le Atalii se mea i lona lava loto, a o mea ua ia vaai i ai o loo faia e le Tamā. Auā o mea ua Ia faia, ua faapena foʻi ona faia e le Atalii. 20 Auā e alofa faapelepele le Tamā i le Atalii ma faailoa mai iā te ia mea uma ua ia faia. Na te faailoa mai foʻi iā te ia o galuega e sili i nei mea, ina ia ofo ai outou. 21 Auā e pei ona toe faatūina e le Tamā o ē ua oti i le ola, e faapena foʻi ona toe faaolaina e le Atalii o ē ua ia loto i ai. 22 Auā e lē faamasinoina e le Tamā se tasi, ae ua ia tuu mai i lona Atalii e na te faia le faamasinoga uma, 23 ina ia āva tagata uma i le Atalii, e pei ona latou āva i le Tamā. O sē e lē āva i le Atalii, e lē āva foʻi i le Tamā o lē ua auina mai o ia. 24 E moni, e moni, ou te fai atu iā te outou, O lē e faalogo i aʻu upu ma talitonu i lē na auina mai aʻu, e ola o ia e faavavau. E lē faamasinoina foʻi o ia, a ua oo ina maua le ola, e ui sa oti.

25 “E moni, e moni, ou te fai atu iā te outou, E oo mai le itula, ma ua oo nei foʻi i ai, e faalogo ai o ē ua oti i le leo o le Atalii o le Atua, ma o i latou e faalogo i ai e maua le ola. 26 Auā e faapei o le Tamā o loo i totonu iā te ia lava le ola, ua ia foaʻi mai foʻi i le Atalii, ina ia i totonu iā te ia lava le ola. 27 Ua ia tuuina atu foʻi iā te ia le pule e faamasino ai, auā o ia o le Atalii o le tagata. 28 Aua tou te ofo i lenei mea, auā e oo mai le itula e faalogo ai i latou uma o loo i tuugamau* i lona leo, 29 ma latou ō mai ai, o ē na faia mea lelei e toetutū i le ola, a o ē na faia mea leaga e toetutū i le faamasinoga. 30 Ou te lē faia se mea i loʻu lava loto; ae ou te faamasino e tusa ma mea ua ou faalogo i ai; ma e tonu lava laʻu faamasinoga auā ou te lē faia le mea ou te loto i ai, a o le finagalo o lē na auina mai aʻu.

31 “Pe afai ou te molimau iā te aʻu lava, e lē moni la laʻu molimau. 32 Ae e iai lē o loo molimau iā te aʻu, ma ua ou iloa e moni lana mau e uiga iā te aʻu. 33 Ua outou aauina atu tagata iā Ioane, ma ua molimau o ia i le upu moni. 34 Ae peitaʻi, ou te lē taliaina le molimau a tagata, a ua ou taʻu atu nei mea ina ia faaolaina ai outou. 35 O lenā tagata, o le molī lea o loo mumū ma susulu, ma ua outou loto e matuā olioli i lona malamalama mo sina taimi. 36 Ae ua sili atu laʻu molimau i lo o Ioane, auā o galuega na tofia mai e loʻu Tamā ou te faia, o galuega ia o loo oʻu faia, auā ua fai ma molimau iā te aʻu e faapea, na auina mai aʻu e loʻu Tamā. 37 Ua molimau foʻi le Tamā o lē na auina mai aʻu e faatatau iā te aʻu. Tou te leʻi faalogo lava i lona siʻufofoga, pe vāai foʻi i ona fofoga, 38 ma e lē o tumau iā te outou lana afioga, auā tou te lē o talitonu i lē ua ia auina mai.

39 “Ua outou saʻili i Tusitusiga Paia, auā ua outou manatu o le auala lenā tou te maua ai le ola e faavavau; ma o mea na o loo molimau iā te aʻu. 40 A ua outou lē fia ō mai iā te aʻu ina ia outou maua ai le ola. 41 Ou te lē talia le viiga mai i tagata, 42 ae ua ou iloa lelei tou te lē alolofa i le Atua. 43 Ua ou sau i le suafa o loʻu Tamā, a ua outou lē taliaina aʻu; ae afai e sau se tasi i lona lava igoa, tou te taliaina o ia. 44 E faapefea ona outou talitonu, pe afai tou te talia le viiga mai i tagata, ae tou te lē o saʻilia le viiga mai i le Atua e toʻatasi? 45 Aua tou te manatu ua ou molia outou i le Tamā; ae e iai lē ua moliaina outou, o Mose lea, o lē ua outou faatuatua i ai. 46 Afai ua outou talitonu iā Mose, tou te talitonu foʻi la iā te aʻu, auā na ia tusi e faatatau iā te aʻu. 47 Ae afai tou te lē talitonu i ana tusitusiga, e faapefea la ona outou talitonu i aʻu upu?”

^ Ioa. 5:2 Ua faapea mai isi tusitusiga anamua, o “Petesa.”


^ Ioa. 5:4 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


^ Ioa. 5:28 O le “tuugamau” e pei ona faaalia i le upu Eleni, o se mea e manatua ai pea le tagata oti.


Ioane  6 : 1 - 71

6 Ua mavae nei mea, ona maliu atu lea o Iesu i le isi itu o le sami* o Kalilaia, po o Tiperia. 2 Ua mulimuli atu pea le motu o tagata e toʻatele iā te ia, auā ua latou vāai i faailoga na ia faia i ē na mamaʻi. 3 Ua maliu aʻe Iesu i le mauga, ma ua nonofo ai i inā ma ona soo. 4 Ua latalata le paseka, o le tausamiga lea a tagata Iutaia. 5 Ona tepa aʻe lea o Iesu ma iloa ai le motu o tagata e toʻatele ua ō mai iā te ia, ona ia fetalai atu lea iā Filipo: “O fea tatou te faatau mai ai ni falaoa e aai ai i latou nei?” 6 Ae ua ia faapea atu i nei upu ina ia tofotofo ai o ia, auā ua ia silafia le mea e na te faia. 7 Ua tali mai Filipo iā te ia: “E lē lava le lua selau tenari e faatau ai ni falaoa mo i latou, ina ia tofu le tagata ma sina mea.” 8 Ona faapea mai lea o se tasi o le ʻausoo, o Aneterea le uso o Simona Peteru iā te ia: 9 “O loo i inei le tamaitiiti e iai ana falaoa karite* e lima ma tamaʻi iʻa e lua. Ae pe e lava ai le toʻatele i nei mea?”

10 Ua faapea atu Iesu: “Ia fai ane i tamāloloa e taooto mo le taumafataga.” E tele foʻi le mutia i inā, o lea ua taooto ai tamāloloa pe tusa ma le lima afe. 11 Ona tago lea o Iesu i falaoa ma fai le faafetai, ona tufatufa atu lea i ē ua taooto e aai. Ua faapena foʻi i tamaʻi iʻa, ua avatu e faitalia i latou. 12 Ina ua maoona i latou, ona ia fetalai atu lea i ona soo: “Ia aoao mai mea ua totoe, ina ia aua neʻi maʻimau se mea.” 13 Ona latou aoaoina lea, ma ua tutumu ai ato e sefulu lua mai i falaoa karite e lima, o mea na totoe a tagata na aai.

14 Ua vāai atu tamāloloa i faailoga na ia faia, ona faapea ane lea: “E moni lava o le perofeta lenei na valoia e sau i le lalolagi.” 15 Ua silafia e Iesu o le a ō mai i latou e puʻe iā te ia e fai ma tupu, ona maliu ese ai lea na o ia i le mauga.

16 Ua oo i le afiafi, ona ō ifo lea o ona soo i le sami, 17 ma feosofi i le vaa, ua folau atu i le isi itu o le sami i Kapanaumi. Ua pogisa, ae e leʻi oo atu lava Iesu iā i latou. 18 Ua amata ona sou le sami ina ua agi mai se matagi malosi. 19 Ae peitaʻi, a o latou alo atu e tusa ma le tolu i le fā maila,* ona latou iloa ai lea o Iesu o loo savali i luga o le sami ma ua latalata atu i le vaa; ona fefefe ai lea o i latou. 20 A ua fetalai atu o ia iā i latou: “Aua tou te fefefe, o aʻu lenei!” 21 Ua fiafia i latou ina ua alu atu o ia i le vaa, ma ua alu atu saʻo loa le vaa i uta i le mea o loo latou taumafai e ō i ai.

22 I le aso na sosoo ai, ua iloa atu ai e le motu o tagata ua tutū i le isi itu o le sami, ua leai se vaa i inā ae e na o se tamaʻi vaa. Ua latou iloa foʻi e leʻi alu atu Iesu i le vaa ua na o ona soo. 23 Ua taunuu ane vaa mai i Tiperia, e lata i le mea na latou aai ai i falaoa, ina ua uma ona fai e le Alii le faafetai. 24 Ua iloa e le motu o tagata e lē o iai Iesu po o ona soo, ona latou faaee lea o o latou tamaʻi vaa ma ō atu i Kapanaumi e suʻe Iesu.

25 Ina ua latou maua o ia i le isi itu o le sami, ona latou fai mai lea iā te ia: “Le Aʻoaʻo e,* o anafea na e maliu mai ai i inei?” 26 Ona tali atu lea o Iesu: “E moni, e moni, ou te fai atu iā te outou, Ua outou saʻilia aʻu ona sa outou aai i falaoa ma maoona ai, ae e lē ona o faailoga na outou vāai i ai. 27 Aua tou te galulue mo meaʻai e pala, a o le meaʻai e tumau ai i le ola e faavavau, lea e tuuina atu e le Atalii o le tagata iā te outou; auā o ia lenei ua faamaonia e le Atua le Tamā.”

28 Ona latou fai mai lea iā te ia: “O le ā se mea matou te faia ina ia faia ai galuega a le Atua?” 29 Ua tali atu Iesu iā i latou: “O le galuega lenei a le Atua, ia outou faatuatua i lē ua auina mai e Ia.” 30 Ua latou faapea mai: “O le ā se faailoga e te faia ina ia matou vāai i ai ma talitonu ai iā te oe? O le ā le galuega o e faia? 31 Na aai o matou augātamā i le manai i le toafa, e pei ona tusia, ‘Ua ia avatu iā i latou le falaoa mai i le lagi e aai ai.’” 32 Ona fetalai atu lea o Iesu iā i latou: “E moni, e moni, ou te fai atu iā te outou, E leʻi avatua e Mose iā te outou le areto mai i le lagi, a ua avatu e loʻu Tamā le areto moni mai i le lagi. 33 Auā o le areto mai i le Atua, o ia lea ua alu ifo mai i le lagi ma foaʻi atu le ola i le lalolagi.” 34 Ona latou fai mai lea iā te ia: “Le Alii e, ia e foaʻi mai pea lenā areto iā i matou.”

35 Ua fetalai atu Iesu iā i latou: “O aʻu o le areto o le ola. O lē e sau iā te aʻu, e lē toe fia ʻai lava o ia, ma o lē e faatuatua mai iā te aʻu, e lē toe fia inu lava o ia. 36 Ua ou fai atu iā te outou, Ua outou vāai mai iā te aʻu ae tou te lē talitonu lava. 37 O i latou uma ua foaʻi mai e le Tamā iā te aʻu, e ō mai iā te aʻu, ma o lē e sau iā te aʻu, ou te lē tuliesea lava o ia; 38 auā na ou sau mai i le lagi e fai le finagalo o lē na auina mai aʻu, ae e lē o loʻu loto. 39 O le finagalo lenei o lē na auina mai aʻu, ia lē maʻimau se tasi ua ia foaʻi mai iā te aʻu, ae ou toe faatūina o ia i le aso mulimuli. 40 Auā o le finagalo lenei o loʻu Tamā, o i latou uma e iloa le Atalii ma faatuatua iā te ia, e ao ona maua le ola e faavavau, ma ou te toe faatūina o ia i le aso mulimuli.”

41 Ua tomumumu tagata Iutaia ona o lana fetalaiga: “O aʻu o le areto na alu ifo mai i le lagi”; 42 ma ua latou faapea ane: “Pe e lē o Iesu ea lea o le atalii o Iosefa, o lē ua tatou iloa lona tamā ma lona tinā? E faapefea ona ia fai mai, ‘Ua ou sau mai i le lagi’?” 43 Ua tali atu Iesu iā i latou: “Soia tou te tomumumu. 44 E lē mafai ona sau o se tagata iā te aʻu pe a lē tosina mai o ia e le Tamā o lē na auina mai aʻu; ma ou te toe faatūina o ia i le aso mulimuli. 45 Ua tusia e le ʻau Perofeta, ‘E aʻoaʻoina i latou uma e Ieova.’ O i latou uma ua faalogo ma aʻoaʻoina e le Tamā, e ō mai iā te aʻu. 46 E leai se tagata ua vaai i le Tamā, na o lē ua auina mai e le Atua; o ia lea ua vaai i le Tamā. 47 E moni, e moni, ou te fai atu iā te outou, O lē e talitonu iā te aʻu, e ola o ia e faavavau.

48 “O aʻu o le areto o le ola. 49 Na aai o outou tamā i le manai i le toafa, a ua feoti i latou. 50 O le areto lenei ua alu ifo mai i le lagi, ma e lē oti le tagata e ʻai ai. 51 O aʻu o le areto ola na sau mai i le lagi; pe a ʻai ai se tasi i lenei areto, o le a ola o ia e faavavau. O le areto ou te avatu, o loʻu tino lea e fai ma sui o ola o le lalolagi.”

52 Ua fefinauaʻi tagata Iutaia ma faapea ane: “E faapefea ona aumai e lenei tagata lona tino tatou te aai ai?” 53 Ona fetalai atu lea o Iesu iā i latou: “E moni, e moni, ou te fai atu iā te outou, Pe afai tou te lē aai i le tino o le Atalii o le tagata, ma inu i lona toto, e lē i totonu iā te outou le ola. 54 O lē e ʻai i loʻu tino ma inu i loʻu toto, e maua e ia le ola e faavavau, ma ou te toe faatūina o ia i le aso mulimuli; 55 auā o loʻu tino o le meaʻai moni lea, ma o loʻu toto o le meainu moni lea. 56 O lē e ʻai i loʻu tino ma inu i loʻu toto e tumau ona autasi ma aʻu, o aʻu foʻi ma ia. 57 E pei ona soifua o le Tamā o lē na auina mai aʻu, ua ou ola foʻi ona o le Tamā, o lē foʻi e ʻai i loʻu tino, e ola o ia ona o aʻu. 58 O le areto lenei ua alu ifo mai i le lagi. E lē pei o le taimi na aai ai o outou tamā ma feoti. Ae o lē e ʻai i lenei areto, e ola o ia e faavavau.” 59 Ua fetalai o ia i nei mea, a o ia aʻoaʻo atu i tagata o loo potopoto i Kapanaumi.

60 Ina ua faalogo le toʻatele o le ʻausoo i lenei mea, ona faapea ane lea: “E mataʻutia nei upu; o ai se isi e fia faalogo i ai?” 61 Ua silafia e Iesu ua tomumumu ona soo e uiga i lenei mea, ona ia fetalai atu lea: “Po ua outou tausuai ea i lenei mea? 62 Ae e faapefea pe a outou vāai atu, ua alu aʻe le Atalii o le tagata i le mea na iai muamua? 63 O le agaga lea e maua ai le ola; ae e lē aogā le tino. O upu ua ou fai atu ai iā te outou, o le agaga lea ma le ola. 64 Ae e lē talitonu nisi o outou.” Auā na silafia e Iesu mai i le amataga ē e lē talitonu, ma lē e faalataina o ia. 65 O lea ua ia toe fetalai atu ai: “O le mea lenei na ou fai atu ai iā te outou, E leai se tasi e mafai ona sau iā te aʻu, pe a lē finagalo i ai le Tamā.”

66 Ona o lea, ua toe foʻi ai le toʻatele o ona soo i mea na latou tuua, ma lē toe savavali ai ma ia. 67 Ona faapea atu lea o Iesu i le toʻasefulu lua: “Po ua outou fia ō foʻi ma outou?” 68 Ua tali mai Simona Peteru iā te ia: “Le Alii e, o ai a matou ō i ai? Ua iā te oe upu o le ola e faavavau. 69 Ua matou talitonu ma matou iloa o oe o Lē e Paia a le Atua.” 70 Ua tali atu Iesu iā i latou: “Po ou te leʻi filifilia ea outou e toʻasefulu lua? Ae o le tasi o outou ua faitala taufaaleaga.” 71 O le mea moni, o loo fetalai o ia e uiga iā Iuta, le atalii o Simona le Sekara, auā o ia lenei e na te faalataina o ia, e ui o ia o se tasi o le toʻasefulu lua.

^ Ioa. 6:1 O lenei sami, o se vaituloto telē. O nisi taimi e taʻua o le vai o Kalilaia.


^ Ioa. 6:9 O le “karite” o se isi ituaiga saito. O le upu Peretania o le barley.


^ Ioa. 6:19 Tagaʻi i le Faaopoopoga e 14.


^ Ioa. 6:25 I le gagana Eleni, o “Rapi” po o se faiaʻoga.

7 Ua mavae nei mea, ona femaliuaʻi pea lea o Iesu i Kalilaia, auā e leʻi manaʻo o ia e femaliuaʻi i Iutaia, ona ua lamalama tagata Iutaia e fasioti iā te ia. 2 Peitaʻi, ua latalata i le tausamiga a tagata Iutaia, o le tausamiga lea o faleapitaga. 3 Ona fai mai lea o ona uso iā te ia: “Ia e tuua lenei mea ae alu atu i Iutaia, ina ia vāai ai foʻi ou soo i galuega ua e faia. 4 Auā e leai se tasi na te faia faalilolilo se mea, pe a fia lauiloa o ia. Afai e te faia nei mea, ia faailoa atu oe i le lalolagi.” 5 O le mea moni, e leʻi faatuatua ona uso iā te ia. 6 Ona fetalai atu lea o Iesu iā i latou: “E leʻi oo mai oʻu aso, a o outou, e pule outou i le aso tou te ō ai. 7 E leai se mea e ʻinoʻino ai fua le lalolagi iā te outou, a ua ʻinoʻino mai iā te aʻu, auā ua ou molimau i ana galuega leaga. 8 Ia outou ō i le tausamiga; ou te lē alu i le tausamiga auā e leʻi oo i oʻu aso.” 9 Ina ua uma ona ia taʻu atu o nei mea iā i latou, ona nofo ai pea lea o ia i Kalilaia.

10 Peitaʻi, ina ua ō ona uso i le tausamiga, ona ia maliu faalilolilo atu lea, e lē iloa e tagata. 11 A ua saʻili tagata Iutaia iā te ia i le tausamiga ma faapea ane: “O fea o iai lenā tagata?” 12 Ua talanoa taumusumusu le motu o tagata e faatatau iā te ia. Ua faapea mai isi: “O ia o se tagata lelei.” A ua fai mai isi: “E leai, auā ua ia faasesēina le motu o tagata.” 13 A ua leai se tasi ua fai atu se tala e ʻau ai iā te ia, ona o le fefefe i tagata Iutaia.

14 Pe tusa o le aso lona fā o le tausamiga, ona maliu atu lea o Iesu i le malumalu ma aʻoaʻo atu i tagata. 15 O lea, ua taumānatu ai tagata Iutaia ma faapea ane: “E faapefea ona poto lenei tagata i tusi ae e leʻi lelei ni ana aʻoga?” 16 Ona tali atu lea o Iesu ma fetalai atu: “O mea ua ou aʻoaʻoina atu, e lē o ni oʻu manatu, a o manatu o lē na auina mai aʻu. 17 Afai e naunau se tasi e fai Lona finagalo, e iloa ai e ia pe e mai i le Atua le aʻoaʻoga, po o soʻu lava manatu. 18 O lē e tautala e tusa ma ona lava manatu, o loo saʻili e ia lona lava viiga. Peitaʻi, o lē e saʻili le viiga o lē na auina mai o ia, e faamaoni ma e amiotonu lava o ia. 19 Pe e leʻi tuuina atu ea e Mose le Tulafono iā te outou? Ae e leai se tasi o outou e usiusitaʻi i le Tulafono. Aiseā ua outou lamalama ai e fasioti iā te aʻu?” 20 A ua tali mai le motu o tagata e faapea: “Ua uluitinoina oe e se temoni. O ai o loo lamalama e fasioti iā te oe?” 21 Ua tali atu Iesu iā i latou: “E tasi le galuega na ou faia, a ua outou ofo uma ai. 22 O le mea lea na tuuina atu ai e Mose le peritome* iā te outou. Peitaʻi, e lē mai iā Mose, ae e mai i outou augātamā, ma ua outou peritomeina tagata i le sapati. 23 Afai e peritome se tagata i le sapati ina ia lē solia ai le tulafono a Mose, aiseā ua outou matuā feita ai iā te aʻu auā ua ou faamālōlōina se tagata i le sapati? 24 Soia tou te faamasino e tusa ma mea ua outou vāai i ai, ae ia tonu la outou faamasinoga.”

25 O lea, ua faapea ane nisi o ē o nonofo i Ierusalema: “Pe e lē o le tagata ea lenei o loo latou lamalama e fasioti? 26 Ae vaai! O loo aʻoaʻo atu o ia i nofoaga faitele, ae e leai sa latou tala e fai atu i ai. Po ua iloa ea e faipule o le Keriso lea? 27 Ua tatou iloa le mea e sau ai lenei tagata; ae pe a maliu mai le Keriso, e lē iloa e se tasi le mea e sau ai o ia.” 28 Ona alaga atu lea o Iesu a o aʻoaʻo atu i le malumalu, ua faapea atu: “Ua outou iloa aʻu ma le mea na ou sau ai. Ae ou te leʻi sau ona o loʻu lava loto, ae e iai moni lē na auina mai aʻu, ae tou te lē iloa o ia. 29 Ua ou iloa o ia, auā o aʻu o lona sui, ma o Ia o lē na auina mai aʻu.” 30 O lea, ua lamalama ai i latou e puʻe iā te ia, ae e leʻi oo se lima o se tasi iā te ia auā e leʻi oo i ona aso.* 31 A ua faatuatua iā te ia le toʻatele o le motu o tagata; ma latou faapea ane: “Pe a taunuu mai le Keriso, po o le a ia faia ea ni faailoga e sili atu i lo o lenei tagata?”

32 Ua faalogo le ʻau Faresaio i tala a le motu o tagata e faatatau iā te ia, ona aauina atu lea e le ʻaufaitaulaga sili ma le ʻau Faresaio o ni leoleo e puʻe iā te ia. 33 Ona faapea atu lea o Iesu: “Ou te toe nofo ma outou mo ni nai aso, ae ou te leʻi alu atu i lē na auina mai aʻu. 34 Tou te saʻili mai iā te aʻu ae tou te lē maua, o le mea foʻi ou te iai, e lē mafai ona outou ō mai i ai.” 35 Ona fetalanoaaʻi lea o tagata Iutaia e faapea: “O fea ea e fuafua lenei tagata e alu i ai, ae tatou te lē maua o ia? Po o fuafua o ia e alu atu i tagata Iutaia o loo taapeape i Eleni, ma aʻoaʻo atu i tagata Eleni? 36 O le ā le uiga o lana fetalaiga, ‘Tou te saʻili mai iā te aʻu, ae e tou te lē maua aʻu, o le mea foʻi ou te iai, e lē mafai ona outou ō mai i ai’?”

37 Ua oo i le aso mulimuli, o le aso tele lea o le tausamiga. O loo tū Iesu ma alaga atu e faapea: “Afai e fia inu se tasi, inā sau ia iā te aʻu e inu ai. 38 O lē e faatuatua mai iā te aʻu, e pei ona fai mai ai Tusitusiga Paia, ‘E tafe mai vai o le ola mai i totonu iā te ia.’” 39 Peitaʻi, ua fetalai o ia e uiga i le agaga, lea o le a maua e i latou o ē e faatuatua iā te ia; ae o le taimi lea e leai se agaga, auā e leʻi faamamaluina Iesu. 40 Ona faapea ane lea o nisi o le motu o tagata ua faalogo i ana upu: “E moni lava o Le Perofeta lenei.” 41 Ua faapea mai isi: “O le Keriso lenei.” A ua fai mai isi: “Pe e tupu mai le Keriso mai i Kalilaia? 42 Pe e lē o fai mai ea Tusitusiga Paia, e tupuga mai le Keriso mai i le fanau a Tavita, ma mai i Peteleema le aai sa nofo ai Tavita?” 43 Ua vaeluaina le motu o tagata ona o ia. 44 E ui ua mananaʻo nisi o i latou e puʻe iā te ia, ae leai se tasi ua oo lona lima iā te ia.

45 Ona toe foʻi lea o leoleo i le ʻaufaitaulaga sili ma le ʻau Faresaio. Ua faapea atu le ʻau Faresaio iā i latou: “Aiseā ua outou lē aumaia ai o ia?” 46 Ua tali mai leoleo: “E leai lava se tagata ua tautala e pei o lenei tagata.” 47 A ua tali atu le ʻau Faresaio: “Po ua faasesēina foʻi ma outou? 48 Po ua faatuatua ea iā te ia se tasi o faipule po o le ʻau Faresaio? 49 Peitaʻi, ua faamalaiaina lenei motu o tagata, o ē e lē iloa le Tulafono.” 50 Ona fai atu lea o Nikotemo o lē na alu atu muamua iā te ia, ma o se tasi o i latou: 51 “Pe e faamasinoina i la tatou tulafono se tagata, ae e leʻi faalogologo muamua iā te ia ma iloa lana mea na fai?” 52 Ua latou tali mai iā te ia: “Po o oe foʻi o se Kalilaia? Ia saʻili ma iloa, e leai se perofeta e sau mai i Kalilaia.”*

* Ua aveesea i manusikulipi o le Codex Sinaiticus, Codex Vaticanus, ma le Sinaitic Syriac le fuaiupu 53 e oo i le fuaiupu e 11 o le mataupu e 8, ua faitauina (e iai foʻi ni tamaʻi eseesega i mau ma fuaiupu i nisi o tusitusiga Eleni) e faapea:

53 Ona taʻitasi lea ma alu o le tagata i lona aiga.

^ Ioa. 7:22 O le peritome, o lona uiga e tipiese paʻu o totogasā o tama.


^ Ioa. 7:30 Pe “e leʻi oo i lona itula.”

8 Ona maliu atu lea o Iesu i le Mauga o Olive. 2 O le taeaopō ua toe maliu ane ai o ia i le malumalu; ua ō mai foʻi tagata iā te ia; ona nofo lea o ia i lalo, ma aʻoaʻo atu iā i latou. 3 Ua taʻitaʻiina mai e le ʻautusiupu ma le ʻau Faresaio o le fafine na maua o faia le mulilua; ma faatū o ia i le ogatotonu; 4 ua faapea mai i latou iā te ia, “Le Aʻoaʻo e, na maua lenei fafine o loo ia faia le mulilua. 5 Ae na poloaʻi Mose iā i tatou i le Tulafono ia fetogi i maa fafine faapenei. A o oe, o le ā sau tala?” 6 Ua latou fai mai faapea e tofotofo ai iā te ia, ina ia latou maua ai se mea e molia ai o ia. A ua punou Iesu, ma tusitusi i lona tamatamaʻilima i le eleele. 7 A ua latou fesili mai pea iā te ia; ona tū saʻo lea o ia i luga, ma faapea atu iā i latou: “O se tasi o outou e leai sana agasala, ia muamua ona togi e ia sana maa.” 8 Ona toe punou lea o ia, ma tusitusi i le eleele. 9 Ua latou faalogo i ai, ona taʻitoʻatasi lea o i latou ma alu i fafo, e amata mai i toeaina. A ua tuua na o Iesu ma le fafine o loo tū i le ogatotonu. 10 Ua toe ea i luga Iesu, ma ia silafia ai ua leai ni tagata, ae ua na o le fafine, ona ia fetalai atu lea iā te ia, “Le mafine e, o fea i latou? Po ua lē faasalaina oe e se tasi?” 11 Ua fai mai o ia, “Lau susuga e, e leai lava se tasi.” Ona fetalai atu lea o Iesu iā te ia: “Ou te lē faasala foʻi iā te oe; alu ia oe, aua e te toe agasala.”

12 Ua toe fetalai atu Iesu iā i latou e faapea: “O aʻu o le malamalama o le lalolagi. O lē e mulimuli mai iā te aʻu, e lē savali lava o ia i le pōuliuli, ae maua e ia le malamalama o le ola.” 13 Ona faapea mai lea o le ʻau Faresaio iā te ia: “Ua e molimau iā te oe lava; ma e lē moni lau molimau.” 14 Ua tali atu Iesu iā i latou: “E ui lava ina ou molimau iā te aʻu, ae e moni laʻu molimau, auā ua ou iloa le mea na ou sau ai, ma le mea ou te alu atu i ai. A o outou, tou te lē iloa le mea na ou sau ai, ma le mea ou te alu atu i ai. 15 Ua outou faamasino e tusa ma vaaiga a tagata; a o aʻu, ou te lē faamasinoina lava se tasi. 16 Ae peitaʻi, afai ou te faamasino, e moni lava laʻu faamasinoga auā e lē na o aʻu, ae o loo ma faatasi ma le Tamā na auina mai aʻu. 17 Ua tusia foʻi i la outou Tulafono, ‘E moni le molimau a tagata e toʻalua.’ 18 A o aʻu, ua ou molimau iā te aʻu lava, ma o le Tamā na auina mai aʻu, o loo molimau foʻi iā te aʻu.” 19 Ona latou faapea mai lea iā te ia: “O fea o iai lou Tamā?” Ua tali atu Iesu: “Tou te lē iloa aʻu ma loʻu Tamā. Ana outou iloa aʻu, semanū ua outou iloa foʻi loʻu Tamā.” 20 Ua fetalai o ia i nei upu i le mea e teu ai oloa, a o aʻoaʻo atu o ia i le malumalu. Ae e leai se tasi ua oo lona lima iā te ia, auā e leʻi oo i ona aso.*

21 Ua toe fetalai atu foʻi o ia iā i latou: “O le a ou alu, ma e tou te saʻili mai iā te aʻu, ae e oti outou i la outou agasala. E lē mafai ona outou ō mai i le mea ou te alu i ai.” 22 Ona faapea ane lea o tagata Iutaia: “Po o le a pule o ia i lona ola? Auā ua ia fai mai, ‘E lē mafai ona outou ō mai i le mea ou te alu i ai.’” 23 Ua fetalai atu o ia iā i latou: “O outou e mai i lalo nei; a o aʻu e mai i lugā. O outou e mai i lenei lalolagi; a o aʻu ou te lē mai i lenei lalolagi. 24 O le mea lea ou te fai atu ai, E oti outou i a outou agasala. Auā afai tou te lē talitonu o aʻu o ia, e oti lava outou i a outou agasala.” 25 Ona latou fai mai lea iā te ia: “O ai ea oe?” Ua fetalai atu Iesu: “Ua maʻimau le taimi ou te talanoa atu ai iā te outou. 26 E tele mea ou te fia tautala atu ai e faatatau iā te outou, ma faia i ai ni faaiʻuga. Auā o lē na auina mai aʻu, e faamaoni o ia, ma o mea foʻi na ou faalogo ai mai iā te ia, ua ou tautala atu ai i le lalolagi.” 27 Latou te leʻi malamalama o loo fetalai o ia e faatatau i le Tamā. 28 O lea, ua fetalai atu ai Iesu: “Pe a siitia e outou i luga* le Atalii o le tagata, ona outou iloa ai lea o aʻu lava o ia, ma ou te lē faia se mea i loʻu lava loto; ae e pei ona aʻoaʻo mai e le Tamā iā te aʻu, o mea ia ou te tautala atu ai. 29 O loo ma faatasi ma lē na auina mai aʻu; ma na te leʻi tuua aʻu na o aʻu, auā ou te faia pea mea e fiafia i ai lona finagalo.” 30 A o fetalai o ia i nei mea, e toʻatele ua faatuatua ai iā te ia.

31 Ona fetalai atu lea o Iesu i tagata Iutaia ua talitonu iā te ia: “O outou o oʻu soo moni pe a outou tumau i aʻu upu, 32 ma e iloa e outou le upu moni, e tuusaʻoloto foʻi outou e le upu moni.” 33 Ua latou tali mai iā te ia: “O i matou o le fanau a Aperaamo, ma e leʻi faia lava i matou ma pologa a se tagata. Aiseā la ua e fai mai ai ‘E tuusaʻoloto outou’?” 34 Ua tali atu Iesu iā i latou: “E moni, e moni, ou te fai atu iā te outou, O lē na te faia le agasala, o le pologa lea a le agasala. 35 E lē tumau foʻi e faavavau le pologa i se aiga; ae e tumau e faavavau le atalii. 36 O le mea lea, afai e tuusaʻoloto outou e le Atalii, ona outou saʻoloto moni ai lea. 37 Ou te iloa o outou o le fanau a Aperaamo; ae o loo outou lamalama e fasioti iā te aʻu, ona tou te lē taliaina aʻu upu. 38 Ua ou tautala i mea na ou vaai i ai a o ma faatasi ma loʻu Tamā; a o outou, ua outou faia mea ua outou faalogo ai mai i lo outou tamā.” 39 Ona latou tali mai lea iā te ia: “O lo matou tamā o Aperaamo.” Ua fetalai atu Iesu: “Afai o outou o le fanau a Aperaamo, ia faia galuega a Aperaamo. 40 A o lenei, ua outou lamalama e fasioti iā te aʻu, o le tagata ua taʻu atu iā te outou le upu moni ua ou faalogo ai mai i le Atua. O le mea lenā e leʻi faia e Aperaamo. 41 Tou te faia galuega a lo outou tamā.” Ua latou fai mai iā te ia: “Matou te leʻi fananau mai ona o le faitaaga;* e toʻatasi lo matou Tamā, o le Atua lea.”

42 Ua fetalai atu Iesu iā i latou: “Afai o le Atua lo outou Tamā, tou te alolofa la iā te aʻu, auā ua ou sau mai i le Atua, ma ua ou i inei. Ou te leʻi sau i loʻu lava loto, a o Ia na auina mai aʻu. 43 Aiseā ua outou lē iloa ai mea ua ou fai atu ai? Auā tou te lē faalogo i aʻu upu. 44 O outou e mai i lo outou tamā le Tiapolo, ma ua outou mananaʻo foʻi e faia mea e tuʻinanau i ai lo outou tamā. O ia o le fasioti tagata talu le amataga, e leʻi tumau lava o ia i le upu moni, auā e lē o i totonu iā te ia le upu moni. Pe a tautala o ia i tala pepelo, e tautala o ia e tusa ma lona lava manatu, auā o ia o sē e pepelo ma le tamā o le pepelo. 45 Peitaʻi, ua ou tautala i le mea moni, ae tou te lē talitonu mai iā te aʻu. 46 O ai se tasi o outou na te taʻusalaina aʻu i se agasala ua ou faia? Afai ua ou tautala i le mea moni, aiseā ua outou lē talitonu mai ai iā te aʻu? 47 O lē e mai i le Atua e faalogo o ia i afioga a le Atua. O le mea lea ua outou lē faalogo ai, auā e lē mai i le Atua outou.”

48 Ua tali mai tagata Iutaia iā te ia: “E lē saʻo ea la matou upu, O oe o le Samaria ma ua iā te oe se temoni?” 49 Ua tali atu Iesu: “E lē o iā te aʻu se temoni, peitaʻi ou te āva i loʻu Tamā, ae tou te lē āva iā te aʻu. 50 Ou te lē o saʻili e faamamaluina aʻu; ae e iai Lē o loo saʻilia, ma o ia foʻi o le faamasino. 51 E moni, e moni, ou te fai atu iā te outou, E lē oo lava le oti i lē e tausi i mea ua ou aʻoaʻo atu ai.” 52 Ua fai mai tagata Iutaia iā te ia: “Ua matou iloa nei, ua iā te oe le temoni. Ua oti Aperaamo faapea foʻi ma le ʻauperofeta; a ua e fai mai ‘E lē oo lava le oti i lē e tausi i mea ua ou aʻoaʻo atu.’ 53 Pe e sili ea oe i lo matou tamā o Aperaamo, o lē ua maliu? Ua feoti foʻi le ʻauperofeta. A o ai la oe?” 54 Ua tali atu Iesu: “Afai ou te faamamaluina aʻu lava, ua lē aogā lenā mamalu. O loʻu Tamā o lē ua outou fai mai o lo outou Atua, o ia lea ua faamamaluina aʻu; 55 ae ua outou lē iloa o ia. A o aʻu, ou te iloa o ia. Afai ou te fai atu ou te lē iloa o ia, ua ou pepelo la e pei o outou. Peitaʻi, ou te iloa o ia ma ua ou tausi i lana afioga. 56 Na matuā olioli lo outou tamā o Aperaamo i le faamoemoe e vaai i mea o le a ou faia, ma na ia vaai i ai ma olioli ai.” 57 Ona fai mai lea o tagata Iutaia iā te ia: “E leʻi atoa le lima sefulu o ou tausaga, ae po ua e vaai ea iā Aperaamo?” 58 A ua faapea atu Iesu iā i latou: “E moni, e moni, ou te fai atu iā te outou, A o leʻi iai Aperaamo, a ua leva ona ou iai.” 59 Ona latou fetagofi ai lea i maa e fetogi iā te ia; ae ua lafi Iesu ma maliu ese mai i le malumalu.

^ Ioa. 8:20 Pe “e leʻi oo i lona itula.”


^ Ioa. 8:28 Pe “e tutuʻi i luga o le laau.”


^ Ioa. 8:41 Tagaʻi i le Faaopoopoga e 8.


Ioane  9 : 1 - 41

9 A o maliu ane o ia, ona ia silafia ai lea o se tamāloa na fanau mai ua tauaso. 2 Ua fesili mai ona soo iā te ia: “Le Aʻoaʻo e,* o ai na agasala, o le tamāloa lenei po o ona mātua, auā na fanau mai lava o ia ua tauaso?” 3 Ua tali atu Iesu: “E leʻi agasala lenei tamāloa po o ona mātua, ae ina ia faaalia ai galuega a le Atua e ala iā te ia. 4 E tatau ona tatou faia galuega a lē na auina mai aʻu manū o ao; e oo mai le pō, e lē mafai ona toe galue ai se tasi. 5 A o oʻu iai pea i le lalolagi, o aʻu o le malamalama o le lalolagi.” 6 Ua uma ona fetalai atu o ia i nei mea, ona feanu lea i le palapala ma ua palu ai i ona fāua, ma nini ai mata o le tamāloa 7 ma faapea atu iā te ia: “Inā alu ia e fufulu i le vai tāʻele o Seloa” (pe a faaliliuina ‘Ua auina atu’). Ona alu ai lea o ia ma fufulu, ma toe foʻi mai, ua pupula o ia.

8 O lea, ua faapea ane ai tuaoi ma ē na vāai muamua iā te ia o ʻaisi: “Pe e lē o le tamāloa ea lenei na masani ona nofo ma ʻaisi?” 9 Ua fai mai nisi: “O ia lenei.” A o isi ua faapea: “E leai, ae e pei uma lava o ia.” A ua faapea mai le tamāloa: “O aʻu lenei o ia.” 10 Ona latou faapea atu lea iā te ia: “Na faapefea ona pupula ou mata?” 11 Ua tali mai o ia: “O le tagata e igoa iā Iesu, na ia palu le palapala, ma nini ai oʻu mata, ma faapea mai iā te aʻu, ‘Alu i Seloa e fufulu ai.’ Ona ou alu lea ma fufulu, ma ua ou pupula ai.” 12 Ua latou fai atu iā te ia: “O fea la o iai lenā tagata?” Ua tali mai o ia: “Ou te lē iloa.”

13 Ua latou taʻitaʻi atu le tamāloa na tauaso i le ʻau Faresaio. 14 O le aso o le Sapati lea, sa palu ai e Iesu le palapala ma faapupula ona mata. 15 Ua fesili atu foʻi le ʻau Faresaio iā te ia pe na faapefea ona pupula ona mata. Ua ia fai mai iā i latou: “Na ia tuu le palapala i oʻu mata, na ou fufuluina, ma ua ou vaai.” 16 Ona faapea ane lea o nisi o le ʻau Faresaio: “E lē mai i le Atua lenei tagata, auā na te lē tausia le Sapati.” A ua faapea ane isi: “E faapefea ona faia e se tagata agasala ni faailoga faapenei?” Ona fevaevaeaʻi ai lea o i latou. 17 Ua latou toe fai atu foʻi i le tamāloa tauaso: “O le ā sau upu e uiga i lenei tagata, o lē na ia faapupulaina ou mata?” Ua fai mai le tamāloa: “O ia o se perofeta.”

18 Ae peitaʻi, na faatoʻā talitonu tagata Iutaia e faapea, na tauaso lenei tamāloa ma ua pupula, ina ua latou valaauina ona mātua. 19 Ua latou fesili atu iā i laʻua: “Po o la oulua tama ea lenei na lua fai mai na fanau mai o tauaso? Ua faapefea la ona pupula nei o ia?” 20 Ua tali mai ona mātua e faapea: “Ua ma iloa o la ma tama lenei na fanau mai o tauaso. 21 Ae ma te lē iloa pe na faapefea ona pupula o ia, e ma te lē iloa foʻi po o ai na faapupulaina ona mata. Ia outou fesili atu iā te ia. Ua matua o ia, ma e tautala mai lava o ia.” 22 Ua fai atu e ona mātua nei upu ona o le fefefe i tagata Iutaia, auā ua uma ona fai la latou tonu, o se tagata e faapea mai o ia o le Keriso, e faateʻaina o ia mai i le sunako.* 23 O le mea lenā ua fai atu ai ona mātua: “Ua matua o ia. Ia outou fesili atu iā te ia.”

24 Ona latou toe valaau atu lea i le tamāloa na tauaso, ma faapea atu iā te ia: “Ia e faamamaluina le Atua; ua matou iloa o ia o le tagata agasala.” 25 Ua fai mai o ia: “Ou te lē iloa po o ia o se tagata agasala. E pau le mea ou te iloa, na ou tauaso, a o lea ua ou pupula.” 26 Ona latou faapea atu lea iā te ia: “O le ā lana mea na fai iā te oe? Na faapefea ona ia faapupulaina ou mata?” 27 Ua ia tali mai iā i latou: “Ua faafia ona ou taʻu atu iā te outou ae tou te lē faalogo. Aiseā la tou te toe fia faalogo mai ai? Pe tou te mananaʻo ea e avea outou ma ona soo?” 28 Ona latou faifai lea iā te ia ma faapea atu: “O oe o le soo o lenā tagata, a o i matou o soo o Mose. 29 Ua matou iloa na fetalai mai le Atua iā Mose; a o lenā tagata, matou te lē iloa pe e mai fea o ia.” 30 Ona tali mai lea o le tamāloa iā i latou: “O le mea lenei e ofo ai, ona ua outou lē iloa pe e mai fea o ia, ae ua ia faapupulaina oʻu mata. 31 Ua tatou iloa e lē faafofoga le Atua i tagata agasala, ae afai e mataʻu se tasi i le Atua ma fai lona finagalo, e faafofoga o ia i lenā tagata. 32 Talu mai aso anamua, e leʻi faalogo lava i se tagata ua faapupulaina mata o se tasi na fanau mai ua tauaso. 33 Ana lē mai i le Atua lenei tagata, e leai lava se mea e mafai ona ia faia.” 34 Ua latou fai atu iā te ia: “Na e fanau mai ua tumu oe i le agasala, ae e te aʻoaʻo mai ea iā i matou?” Ona latou tulia lea o ia!

35 Ua faafofoga Iesu ua latou tulia o ia, ae ina ua maua o ia, ua ia faapea atu: “Po ua e faatuatua ea i le Atalii o le tagata?” 36 Ua tali mai le tamāloa: “Lau susuga e, o ai o ia, ina ia ou faatuatua ai iā te ia?” 37 Ua fetalai atu Iesu iā te ia: “O lea ua e vaai iā te ia, ma o ia lea o loo tautala atu iā te oe.” 38 Ua fai mai o ia: “Le Alii e, ua ou faatuatua iā te ia.” Ona ifo lea o le tamāloa iā te ia. 39 Ua faapea atu Iesu: “O le faamasinoga lenei na ou sau ai i le lalolagi: Ina ia vāai i latou o ē e lē vāai, ae ia faatauasoina i latou o ē o vāai.” 40 Ua faalogo atu le ʻau Faresaio o ē ua faatasi ma ia i nei mea, ona latou faapea mai lea: “Po ua tauaso foʻi i matou?” 41 Ua faapea atu Iesu iā i latou: “Pe ana outou tauaso, ua leai sa outou agasala. A o lenei ua outou fai mai, ‘Ua vāai i matou.’ O lea, ua tumau ai pea la outou agasala.”

^ Ioa. 9:2 I le gagana Eleni, o “Rapi” po o se faiaʻoga.


^ Ioa. 9:22 O “sunako” o fale ia e faia ai fonotaga.


Ioane  10 : 1 - 42

10 “E moni, e moni, ou te fai atu iā te outou, O lē e lē ui mai i le faitotoʻa o le lotoā o mamoe, ae ui mai i se isi mea, o se tagata gaoi lea ma faomea. 2 A o lē e ui mai i le faitotoʻa, o ia lea o le leoleo o le lafu mamoe. 3 E tatala atu le faitotoʻa iā te ia e le leoleo faitotoʻa, ma e faalogo foʻi mamoe i lona leo, e na te valaau i igoa o ana mamoe ma taʻitaʻi ese atu. 4 Pe a ō mai uma i fafo ana mamoe, ona muamua atu lea o ia, ae mulimuli atu mamoe iā te ia, auā e iloa e mamoe lona leo. 5 E lē mulimuli atu mamoe i se tagata ese, ae sosola ese mai iā te ia, auā e lē iloa e mamoe leo o tagata ese.” 6 Ua fetalai atu Iesu iā i latou i lenei talafaatusa; ae e leʻi iloa e i latou le uiga o mea ua ia fetalai atu ai iā i latou.

7 Ona toe fetalai atu lea o Iesu: “E moni, e moni, ou te fai atu iā te outou, O aʻu o le faitotoʻa o mamoe. 8 O i latou uma ua ō mai ma faaaogā sesē loʻu igoa, o i latou ia o ē e gāoi ma faomea; ae e lē faalogo mamoe iā i latou. 9 O aʻu o le faitotoʻa; o sē e ui mai iā te aʻu, e faaolaina o ia, ma e ulu atu o ia i totonu, ma toe ulufafo, ma maua le vao lelei e ʻai ai. 10 O lē e gaoi, e pau le mea e sau ai o ia, ina ia gaoi, fasi ma faaumatia. Ua ou sau ina ia latou maua le ola, ma saga maua atili ai. 11 O aʻu o le leoleo mamoe lelei; e foaʻi atu e le leoleo mamoe lelei lona ola mo mamoe. 12 A o le tagata faigaluega, e lē o le leoleo mamoe o ia, e lē o ia foʻi e ana ia mamoe, ua vaai atu o ia ua sau le luko, ona ia lafoaʻi lea o mamoe ae sola. Ua puʻe e le luko mamoe ma faataapeapeina. 13 Auā o ia o se tagata faigaluega, ma e lē manatu mamafa i mamoe. 14 O aʻu o le leoleo mamoe lelei, ua ou iloa aʻu mamoe, ma e iloa foʻi aʻu e aʻu mamoe, 15 e pei ona iloa aʻu e le Tamā ma ou iloa foʻi le Tamā; ua ou foaʻiina atu ai loʻu ola mo mamoe.

16 “Ua iā te aʻu isi mamoe, o ē e lē o i lenei lotoā; e tatau foʻi ona ou aumaia i latou, ma latou te faalogo i loʻu leo, ona avea ai lea o i latou ma lafu e tasi, ma le leoleo mamoe e toʻatasi. 17 O le mea lea e alofa ai le Tamā iā te aʻu, auā ou te foaʻiina atu loʻu ola ina ia ou toe maua mai ai. 18 E leai se tasi na te aveesea loʻu ola mai iā te aʻu, ae ou te lotomalie e foaʻiina atu. Ua iā te aʻu le pule e foaʻi atu ai, ua iā te aʻu foʻi le pule e toe maua mai ai. Ua ou maua mai i le Tamā le poloaʻiga e tusa ai ma lenei mataupu.”

19 Ona o nei upu, ua toe vaeluaina ai foʻi tagata Iutaia. 20 E toʻatele i latou ua faapea ane: “Ua iā te ia se temoni ma ua valea. Aiseā tou te faalogo ai fua iā te ia?” 21 A ua faapea mai nisi: “E lē o ni upu nei a se tagata ua iai se temoni. E lē mafai e se temoni ona faapupula mata o se tagata ua tauaso, a ea?”

22 I lenā taimi, o loo faia ai i Ierusalema le tausamiga o le faapaiaga.* O le taimi lea o le tau mālūlū, 23 ma o loo savali Iesu i le malumalu i le faapaologa o Solomona. 24 Ona siʻo lea o ia e tagata Iutaia ma fesili mai iā te ia: “O afea ea e te taʻu mai ai iā i matou? Afai o oe o le Keriso, ia taʻu saʻo mai.” 25 Ua tali atu Iesu iā i latou: “Ua ou taʻu atu iā te outou, ae tou te lē talitonu. O galuega ia ou te faia i le suafa o loʻu Tamā, ua molimau iā te aʻu. 26 Peitaʻi, tou te lē talitonu lava, auā e lē o outou o ni aʻu mamoe. 27 E faalogo aʻu mamoe i loʻu leo, ua latou iloa aʻu, ma ua latou mulimuli mai iā te aʻu. 28 Ua ou foaʻi atu foʻi iā i latou le ola e faavavau, ma o le a lē faaumatia lava se tasi o i latou, ma e leai se tasi e faoa i latou mai i loʻu lima. 29 O i latou ua foaʻi mai e loʻu Tamā iā te aʻu, e sili atu ona tāua nai lo o isi mea uma, ma e leai se tasi e mafai ona faoa i latou mai i le lima o loʻu Tamā. 30 E tasi i maʻua ma le Tamā.”

31 Ona toe fetagofi foʻi lea o tagata Iutaia i maa e fetogi iā te ia. 32 Ua faapea atu Iesu: “Na ou faaalia le tele o galuega lelei mai i loʻu Tamā iā te outou. O lē fea la o na galuega e tou te fetogia ai aʻu?” 33 Ua tali mai tagata Iutaia iā te ia: “E lē o ni galuega lelei e matou te fetogia ai oe, a o le upuleaga, auā o oe o le tagata, a ua e faia oe ma atua.” 34 Ua tali atu Iesu: “Pe e lē o tusia ea i la outou Tulafono, ‘Ua ou fai atu: “O atua outou”’? 35 Afai ua ia taʻua o ‘atua’ i latou o ē ua oo atu i ai le afioga a le Atua, e lē mafai la ona faalēaogāina Tusitusiga Paia, 36 pe tou te fai mai la iā te aʻu o lē ua faapaiaina ma auina mai e le Tamā i le lalolagi, ‘Ua e upuleaga i le Atua,’ auā ua ou fai atu, o aʻu o le Atalii o le Atua? 37 Afai ou te lē o faia galuega a loʻu Tamā, aua tou te talitonu mai iā te aʻu. 38 Ae afai o oʻu faia ia galuega, e tusa lava pe tou te lē talitonu iā te aʻu, ae ia outou talitonu i galuega, ina ia outou iloa, ma iloa ai pea, e autasi le Tamā ma aʻu, o aʻu foʻi e autasi ma le Tamā.” 39 Ona latou toe taumafai foʻi lea e puʻe o ia; a ua maliu ese o ia mai iā i latou.

40 Ua toe maliu atu o ia i le isi itu o Ioritana, i le mea na faia muamua ai e Ioane papatisoga, ma ua ia nofo ai i inā. 41 Ona ō mai lea o le toʻatele o tagata iā te ia, ma faapea mai: “E leʻi faia e Ioane se faailoga e tasi, ae e moni uma lava le tele o mea na fai mai ai Ioane e uiga i lenei tagata.” 42 Ua faatuatua foʻi le toʻatele iā te ia.

^ Ioa. 10:22 “O le faamanatuina o le tausamiga” (Eperu, chanukkah) lea e faamanatu ai le tutoʻatasi o tagata Iutaia mai le pulega a Eleni ma Suria, ma le toe faapaiaga o le malumalu i Ierusalema iā Ieova.


Ioane  11 : 1 - 57

11 E iai se tagata maʻi e igoa iā Lasalo, i Petania, o le nuu o Maria ma lona uso o Mareta. 2 O Maria lea sa ia uuina le Alii i le suāuu manogi ma solo ona vae i lona lauulu, o lona tuagane o Lasalo lea ua maʻi. 3 Ona auina atu lea e ona tuafāfine le tala iā te ia e faapea: “Le Alii e, silasila foʻi, ua maʻi lē ua e alofa faapelepele i ai.” 4 Ina ua faafofoga Iesu i le tala, ona ia faapea atu lea: “E lē iʻu lenei maʻi i le oti, ae e iʻu ina faamamaluina ai le Atua, ina ia faamamaluina ai le Alo o le Atua i lenei mea.”

5 E alofa Iesu iā Mareta, ma lona uso, ma Lasalo. 6 Ae ina ua ia faafofoga o loo maʻi o ia, ona ia nofo ai pea lea i le mea o loo iai mo aso e lua. 7 Ua mavae lenei mea, ona faapea atu lea o ia i ona soo: “Ō mai tatou toe ō i Iutaia.” 8 Ua faapea mai le ʻausoo iā te ia: “Le Aʻoaʻo e,* na faatoʻā uma atu lava ona saʻili tagata Iutaia e fetogi iā te oe, ae pe e te toe maliu atu foʻi i ai?” 9 A ua tali atu Iesu: “E sefulu lua itula o le ao, a ea? Afai e savali se tasi i le ao, e lē fetoʻai o ia ma se mea, auā o loo vaai o ia i le malamalama o lenei lalolagi. 10 Ae afai e savali se tasi i le pō, e fetoʻai o ia ma se mea, auā e lē o iā te ia le malamalama.”

11 Ina ua uma ona fetalai o ia i nei mea, ona ia faapea atu lea iā i latou: “O loo mālōlō la tatou uō o Lasalo, ae ou te alu atu e fafagu iā te ia auā o loo moe.” 12 Ona tali mai lea o ona soo iā te ia: “Le Alii e, afai o loo mālōlō o ia, e toe malosi.” 13 Ae ua fetalai Iesu e uiga i lona oti. Peitaʻi, ua manatu i latou ua fetalai o ia, o loo moe o ia e mālōlō. 14 I lenā taimi, ua fetalai saʻo atu Iesu iā i latou: “Ua oti Lasalo, 15 ma ua ou olioli ona o outou, ona ou te leʻi iai i inā, ina ia atili ai ona malosi lo outou faatuatua. Ae seʻi tatou ō atu iā te ia.” 16 Ua fai atu foʻi Toma, o lē ua taʻua o Le Masaga* i ona uso a soo: “Seʻi tatou ō foʻi, ina ia tatou oti faatasi ma ia.”

17 Mulimuli ane, ua taunuu Iesu, ona ia silafia ai lea ua fā aso talu ona iai o ia i le tuugamau. 18 E latalata Petania i Ierusalema, pe ā ma le lua maila le va.* 19 E toʻatele tagata Iutaia ua ō mai e faamāfanafana iā Mareta ma Maria ona o lo la tuagane. 20 Ua faalogo Mareta ua maliu mai Iesu, ona alu ai lea e faafeiloaʻi o ia, a ua nofo pea Maria i le fale. 21 Ona fai mai lea o Mareta iā Iesu: “Le Alii e, ana e iai i inei, semanū e lē oti loʻu tuagane. 22 Ua ou iloa lava, o mea uma e te talosaga atu ai i le Atua, e foaʻi mai lava e le Atua iā te oe.” 23 Ua fetalai atu Iesu iā te ia: “O le a toetū lou tuagane.” 24 Ua faapea mai Mareta iā te ia: “Ou te iloa e toetū o ia i le toetū i le aso mulimuli.” 25 Ona fetalai atu lea o Iesu iā te ia: “O aʻu o le toetū ma le ola. O lē e faatuatua mai iā te aʻu, e ui ina oti o ia, ae e toe ola mai lava; 26 a o ē o loo ola ma faatuatua mai iā te aʻu, e lē oti lava. Pe e te talitonu i lenei mea?” 27 Ona fai mai lea o ia iā te ia: “Ioe, le Alii e, ua ou talitonu o oe o le Keriso, o le Alo o le Atua, o Lē ua maliu mai i le lalolagi.” 28 Ua uma ona ia fai atu lenei mea, ona alu lea ma valaau atu i lona uso o Maria, ua musumusu atu: “Ua oo mai le Aʻoaʻo ma o loo fia vaai iā te oe.” 29 Ua faalogo i ai o ia, ona tū loa lea i luga ma alu atu iā te ia.

30 O le mea moni, e leʻi maliu ane lava Iesu i le nuu, ae o loo iai pea o ia i le mea na la feiloaʻi ai ma Mareta. 31 O le mea lea, a o vāai atu tagata Iutaia o loo faatasi ma ia i le fale, o ē na ō atu e faamāfanafana iā te ia, ua tū i luga Maria ma alu i fafo, ona latou mulimuli atu lea iā te ia ma le manatu, o loo alu o ia i le tuugamau e tagi ai. 32 Ua taunuu Maria i le mea o loo iai Iesu ma iloa mai o ia, ona faapaʻū lea i ona vae, ma faapea mai: “Le Alii e, ana e iai i inei, semanū e lē oti loʻu tuagane.” 33 Ua silasila atu Iesu, ua tagi o ia faapea ma tagata Iutaia ua ō mai ma ia, ona ōi ai lea ma ua ootia lona finagalo;* 34 ma ua fesili atu: “O fea ua outou tuu ai o ia?” Ua latou fai mai: “Le Alii e, inā maliu mai ia e silasila i ai.” 35 Ona tagi ai lea o Iesu. 36 O lea, ua faapea mai tagata Iutaia: “Vaai foʻi i lona alofa faapelepele iā te ia!” 37 A ua faapea mai nisi: “Pe e lē mafai ea e lenei tagata o lē na ia faapupulaina mata o le tauaso, ona taofia le oo o le oti i lenei tagata?”

38 Ua toe ōi foʻi Iesu, ona alu atu lea i le tuugamau. O le mea moni, o le tuugamau, o se ana, ma o loo taatia ai se maa. 39 Ua fetalai atu Iesu: “Ia aveese le maa.” A ua fai mai Mareta, le tuafafine o lē ua oti: “Le Alii e, ua tatau ona manogi lona tino, auā o lona fā lenei o aso.” 40 Ua fetalai atu Iesu iā te ia: “Po ou te leʻi fai atu ea iā te oe, afai e te talitonu, e te vaai i le mamalu o le Atua?” 41 Ona latou aveese ai lea o le maa. Ua tepa aʻe Iesu i le lagi, ma faapea atu: “Loʻu Tamā e, ou te faafetai atu iā te oe ona ua e faafofoga mai iā te aʻu. 42 E moni ua ou iloa, e te faafofoga mai pea iā te aʻu. Ae ona o le motu o tagata o loo tutū mai, ua ou tautala atu ai ina ia latou talitonu ua e auina mai aʻu.” 43 Ua uma ona fetalai o ia i nei mea, ona alaga atu lea ma le leotele: “Lasalo e, inā sau ia i fafo!” 44 Ona sau ai lea i fafo o le tagata na oti, o loo fusi ona vae ma ona lima i ʻie ma o loo fusi foʻi ona foliga i se ʻie. Ua fetalai atu Iesu iā i latou: “Ia tatala o ia ma tuu atu e alu.”

45 O le mea lea, ua faatuatua ai iā te ia le toʻatele o tagata Iutaia na ō mai iā Maria, ma vāai i mea ua ia faia; 46 ae ua ō atu nisi o i latou ma taʻu atu i le ʻau Faresaio mea na faia e Iesu. 47 Mulimuli ane, ona faapotopoto faatasi lea e le ʻaufaitaulaga sili ma le ʻau Faresaio o le Faamasinoga Sili, ma faapea atu: “O le ā sa tatou mea a fai, auā ua faia e lenei tagata le tele o faailoga? 48 Afai tatou te tuu ai pea o ia, o le a faatuatua tagata uma iā te ia, ona ō mai lea o tagata Roma ma aveese o tatou fale* ma lo tatou nuu.” 49 A ua faapea mai se tasi tagata o i latou, e igoa iā Kaiafa, o le ositaulaga sili i lenā tausaga: “Tou te lē iloa lava se mea, 50 ma tou te lē o manatu foʻi e faapea, e mo lo outou lava lelei le oti o le tagata e toʻatasi mo le nuu, ae ia lē faaumatia le nuu atoa.” 51 Ae peitaʻi, e lē o ia na pogai ai nei upu; ae ona o ia o le ositaulaga sili i lenā tausaga, ua ia valoia ai o le a maliu Iesu mo le nuu atoa, 52 ma e lē mo na o le nuu, ae ina ia faapotopoto faatasi ai le fanau a le Atua o loo taape solo. 53 Ona amata ai lea i lenā aso, ona latou taupulepule e fasioti iā te ia.

54 Ua lē toe femaliuaʻi Iesu i luma o tagata Iutaia, a ua tuua e ia i inā, ae maliu atu i le aai e taʻua o Efaraima e latalata i le vao, ma nonofo ai i inā ma ona soo. 55 Ua latalata le paseka a tagata Iutaia, ma e toʻatele ua tuua o latou nuu, ae ō atu i Ierusalema ina ia faamamāina ai i latou, a o leʻi oo i le paseka. 56 Ona latou ō atu ai lea ma saʻili iā Iesu, ua fai atu le tasi i le isi a o latou tutū i le malumalu: “O le ā so outou manatu? Ailoga ea a sau o ia i le tausamiga?” 57 Ae ua uma ona tuuina atu e le ʻaufaitaulaga sili ma le ʻau Faresaio faatonuga e faapea, afai e iloa e se tasi le mea o iai o ia, e tatau ona faailoa mai, ina ia latou puʻe ai iā te ia.

^ Ioa. 11:8 I le gagana Eleni, o “Rapi” po o se faiaʻoga.


^ Ioa. 11:16 Po o “Titumo” e mai i le upu Eleni, Diʹdy·mos.


^ Ioa. 11:18 Pe tusa ma le 2.8 kilomita.


^ Ioa. 11:33 I le gagana Eleni, ua “ōi lona agaga.”


^ Ioa. 11:48 O lona uiga, “o le malumalu.”

12 Ua toe ono aso oo i le paseka, ma ua taunuu atu Iesu i Petania i le mea ua iai Lasalo, o lē na toe faatūina e Iesu mai i le oti. 2 Ona latou saunia ai lea o se taumafataga i le afiafi i inā mo ia. Ua tautua Mareta, a o Lasalo, o se tasi o i latou o loo taooto e aai faatasi ma ia. 3 Ona ave lea e Maria o le pauna* o le suāuu manogi, o le nato māoʻi e sili ona taugatā, ua uu ai vae o Iesu ma soloi i lona lauulu. Ua sasala ai le manogi o le suāuu i le fale atoa. 4 A ua fai mai le tasi o ona soo, o Iuta le Sekara, o lē na te faalataina o ia: 5 “Aiseā ua lē faatau atu ai lenei suāuu manogi i le tolu selau tenari, ma avatu i ē e matitiva?” 6 Ua ia fai mai lenei tala, e lē ona o le manatu mamafa i ē e matitiva, ae ona o ia o se gaoi, o loo iā te ia le pusa e teu ai tupe, ma e masani ona ia avea tupe na tuu ai i totonu. 7 Ona faapea atu ai lea o Iesu: “Tuu ai pea o ia, ina ia faia e ia lenei sauniuniga mo le aso o loʻu tanuga. 8 Auā tou te faatasi pea ma ē e matitiva, ae tou te lē faatasi pea ma aʻu.”

9 Ua iloa e le motu o tagata e toʻatele o Iutaia ua iai o ia i inā, ona latou ō mai ai lea, e lē na o le fia vāai iā Iesu, ae ona o le fia vāai foʻi iā Lasalo, o lē ua ia toe faatūina mai i le oti. 10 Ona taupulepule lea o le ʻaufaitaulaga sili ina ia fasiotia foʻi Lasalo, 11 auā e toʻatele tagata Iutaia o ē ua ō atu i inā, ua faatuatua iā Iesu ona o ia.

12 O le aso na sosoo ai, ua faalogo ai le motu o tagata e toʻatele o ē ua ō mai i le tausamiga, e maliu mai Iesu i Ierusalema, 13 ona latou ave lea o lālā o laau o pama, ma ō atu e faafeiloaʻi o ia. Ona latou alalaga lea: “Matou te tatalo ia faaola iā te ia! E manuia lē e maliu mai i le suafa o Ieova, o le tupu foʻi o Isaraelu!” 14 Ae ina ua maua e Iesu se tamaʻi asini, ona ia tiʻetiʻe ai lea e pei ona tusia: 15 “Aua e te fefe, le tama fafine a Siona. Faauta! o loo afio mai lou tupu, o loo tiʻetiʻe i le tamaʻi asini.” 16 E leʻi mātauina e ona soo nei mea i le taimi muamua, ae ina ua faamamaluina Iesu, ona latou toe manatua ai lea o nei mea ua tusia e uiga iā te ia, ma na latou faia nei mea iā te ia.

17 Ua molimau atu pea e uiga iā te ia o ē na faatasi ma ia, a o ia valaau atu iā Lasalo i le tuugamau, ma toe faatūina o ia mai i le oti. 18 O le mea lea, ua ō atu ai le motu o tagata e faafeiloaʻi iā te ia, auā ua latou faalogo i lenei faailoga na ia faia. 19 Ona talatalanoa lea o le ʻau Faresaio: “Ua tatou iloa, ua leai se mea tatou te mafaia. Vaai foʻi! Ua mulimuli atu le lalolagi ia te ia.”

20 Ua iai foʻi nisi tagata Eleni i ē ua ō aʻe e tapuaʻi i le tausamiga. 21 Ona ō atu lea o i latou nei iā Filipo, o lē e sau mai i Petesaita i Kalilaia, ua latou talosaga atu iā te ia e faapea: “Lau susuga e, e matou te fia vāai iā Iesu.” 22 Ua alu atu Filipo ma taʻu atu iā Aneterea. Ona ō mai lea o Aneterea ma Filipo, ua taʻu mai iā Iesu.

23 A ua tali atu Iesu iā i laʻua: “Ua oo mai le itula e faamamaluina ai le Atalii o le tagata. 24 E moni, e moni, ou te fai atu iā te outou, Afai e lē paʻū le fatu o le saito i le eleele ma pala* ai, e tumau pea o se fatu saito; ae afai e pala, ona fua tele mai ai lea. 25 O lē e faapelepele i lona ola, e faaumatia ai, a o lē e ʻinoʻino i lona ola i lenei lalolagi, e faasaoina ai mo le ola e faavavau. 26 Afai e fia auauna mai se tasi iā te aʻu, inā mulimuli mai ia o ia iā te aʻu, ma o le mea ou te iai, e iai foʻi laʻu auauna. Afai e auauna mai se tasi iā te aʻu, e viia o ia e le Tamā. 27 O lenei, ua popole tele loʻu loto, ma o le ā saʻu upu e fai atu? Loʻu Tamā e, ia e faaola mai iā te aʻu i lenei itula. Ae ui i lea, o le mea lava lenei ua ou oo mai ai i lenei itula. 28 Loʻu Tamā e, ia faamamaluina lou suafa.” Ona oo mai ai lea o le siʻufofoga mai i le lagi e faapea: “Ua ou faamamaluina loʻu igoa, ma ou toe faamamaluina ai.”

29 Ona faapea ane lea o le motu o tagata ua tutū ma faalogo i ai, ai o se faititili. A ua faapea ane nisi: “O se agelu lea ua fetalai mai iā te ia.” 30 Ua tali atu Iesu: “Ua oo mai lenei siʻufofoga e lē ona o aʻu, ae ona o outou. 31 O lenei, ua faamasinoina le lalolagi, ma o le a tuliesea le pule o lenei lalolagi. 32 Ae afai e siitia aʻu mai i le eleele, o le a tosina mai tagata eseese iā te aʻu.” 33 Ua ia fetalai i nei mea e faailoa ai le auala e maliu ai o ia. 34 Ona tali mai lea o le motu o tagata iā te ia: “Ua matou faalogo i le Tulafono e faapea, e tumau e faavavau le Keriso; ae faapefea ona e fai mai e tatau ona siitia i luga le Atalii o le tagata? O ai lenei Atalii o le tagata?” 35 Ona fetalai atu ai lea o Iesu iā i latou: “O le a iai iā te outou le malamalama mo sina taimi. Ia outou savavali a o iā te outou le malamalama, ina neʻi manumalo le pōuliuli iā te outou, ma o lē e savali i le pōuliuli e na te lē iloa le mea o alu i ai o ia. 36 Inā faatuatua ia i le malamalama manū o iā te outou le malamalama, ina ia avea outou ma atalii o le malamalama.”

Ua fetalai Iesu i nei mea, ona maliu ese lea o ia ma ua lafi iā i latou. 37 Ae e ui lava i le tele o faailoga na ia faia i o latou luma, ae latou te leʻi faatuatua lava iā te ia, 38 ina ia taunuu ai upu a le perofeta o Isaia e faapea: “Ieova e, o ai ua faatuatua i le mea ua matou faalogo i ai? O ai foʻi ua faaalia i ai le aao o Ieova?” 39 O le mea lea ua lē mafai ai ona latou talitonu, auā na toe faapea mai Isaia: 40 “Ua ia faatauasoina o latou mata, ma ua ia faamaaa o latou loto, ina neʻi o latou iloa se mea, ma lagona e o latou loto ma liliu mai ma ou faamālōlōina ai i latou.” 41 Ua fai mai e Isaia nei upu, auā ua ia vaai i lona mamalu, ma ua ia tautala atu e uiga iā te ia. 42 Ae ua faatuatua le toʻatele o taʻitaʻi iā te ia. Peitaʻi, ona o le ʻau Faresaio, ua latou lē faailoa mai ai o ia, ina neʻi tutuliese i latou mai i le sunako. 43 Auā ua sili lo latou naunau i le viiga mai i tagata, nai lo o le viiga mai i le Atua.

44 Ua alaga Iesu ma faapea atu: “O lē e faatuatua mai iā te aʻu, e lē na o aʻu ua faatuatua i ai, a o lē na auina mai aʻu; 45 ma o lē ua vaai mai iā te aʻu, ua vaai foʻi o ia i lē na auina mai aʻu. 46 Ua ou sau e pei o le malamalama i le lalolagi, ina ia lē tumau pea i le pōuliuli o ē uma e faatuatua iā te aʻu. 47 Pe afai e faalogo se tasi i aʻu upu ae lē tausia, ou te lē faamasino iā te ia, auā ou te leʻi sau e faamasino le lalolagi, ae ia faaolaina. 48 O sē e manatu māmā iā te aʻu ma e lē talia aʻu upu, e iai lē e na te faamasinoina o ia. O le upu ua ou fai atu ai, e faamasinoina ai o ia i le aso mulimuli; 49 auā ou te lē tautala atu i oʻu lava manatu, a o le Tamā o lē na auina mai aʻu, ua ia tuuina mai le poloaʻiga e tusa ma le mea e taʻu atu ma tautala atu ai. 50 Ua ou iloa foʻi, o lana poloaʻiga o le ola lea e faavavau. O le mea lea, ua ou tautala atu ai i mea ua faailoa mai e le Tamā iā te aʻu, o mea ia ua ou tautala atu ai.”

^ Ioa. 12:3 Po o le 327 kalama.


^ Ioa. 12:24 Pe “e lē paʻū le fatu o le saito i le eleele ma pē ai.”

13 A o leʻi oo i le tausamiga o le paseka, ua silafia e ia, ua oo mai ona aso* e tuua ai lenei lalolagi ae maliu atu i le Tamā. Ua alofa Iesu i ona soo i le lalolagi, ma ua alofa iā i latou e oo i le gataaga. 2 Ua faia le talisuaga afiafi, ma na tuu e le Tiapolo i le loto o Iuta le Sekara, le atalii o Simona, e na te faalataina o ia. 3 Ua ia silafia ua tuuina mai e le Tamā mea uma i ona aao, ma ua maliu mai o ia mai i le Atua, ma e toe maliu atu foʻi o ia i le Atua. 4 Ua tulaʻi o ia a o faia le talisuaga afiafi, ma tuu ese lona ofu tele. Ua tago i le solo ma fusi ai o ia. 5 Ina ua māeʻa, ona ia tuu lea o ni vai i le tanoa, ma amata ona mulumulu ai vae o ona soo, ua ia soloi i le solo lea sa fusi ai o ia. 6 Ua oo atu o ia iā Simona Peteru. Ona fai mai lea o ia iā te ia: “Le Alii e, e te mulumulu ea i oʻu vae?” 7 Ua tali atu Iesu iā te ia: “E te lē o malamalama i le mea lea ou te faia i le taimi nei, ae e te malamalama i ai mulimuli ane.” 8 Ua fai mai Peteru iā te ia: “E te lē mulumulu lava i oʻu vae.” Ua tali atu Iesu: “Afai ou te lē mulumulu iā te oe, e leai sou tofi faatasi ma aʻu.” 9 Ua fai mai Simona Peteru iā te ia: “Le Alii e, e lē na o oʻu vae, ae o oʻu lima foʻi ma loʻu ulu.” 10 Ua tali atu Iesu iā te ia: “O lē ua uma ona tāʻele, e manaʻomia ona mulumulu tau o ona vae, auā o loo mamā le tino atoa. Ua mamā outou, ae lē o outou uma.” 11 O le mea moni, ua ia silafia le tagata na te faalataina o ia. O le mea lea ua ia fetalai ai: “E lē o outou uma e mamā.”

12 Ina ua uma ona ia mulumuluina o latou vae, ona ofu lea o lona ofu tele ma toe taoto e taumafa, ua ia faapea atu iā i latou: “Po ua outou iloa le mea ua ou faia iā te outou? 13 Ua outou taʻua aʻu o le, ‘Aʻoaʻo,’ ma o le ‘Alii,’ ua saʻo foʻi outou auā o aʻu lava lenā. 14 O le mea lea, e ui o aʻu o le Alii, ma o le Aʻoaʻo, a ua ou mulumulu i o outou vae, e tatau foʻi la ona outou femulumuluaʻi i o outou vae. 15 Auā ua ou faia le faaaʻoaʻoga mo outou, o lea, e pei ona ou faia iā te outou, e tatau foʻi ona outou faia faapea. 16 E moni, e moni, ou te fai atu iā te outou, E lē sili le pologa i lona matai, e lē sili foʻi lē ua auina atu, i lo o lē na te auina atu o ia. 17 Afai ua outou iloa nei mea, e fiafia outou pe a outou faia. 18 Ou te lē o fai atu iā te outou uma; auā ua ou iloa o ē ua ou filifilia. Ae ina ia taunuu ai Tusitusiga Paia, ‘O lē sa masani ona ma aai faatasi, ua aa mai o ia iā te aʻu i lona mulivae.’ 19 Ou te fai atu nei iā te outou a o leʻi taunuu ia mea, ina ia outou talitonu ai o aʻu o ia pe a oo mai nei mea. 20 E moni, e moni, ou te fai atu iā te outou, O lē e talia so o se tasi ou te auina atu, ua ia talia aʻu. O lē e talia aʻu, ua ia talia foʻi o lē na auina mai aʻu.”

21 Ua uma ona fetalai o Iesu i nei mea, ona ōi ai lea o lona finagalo,* ua ia molimau ma fetalai atu: “E moni, e moni, ou te fai atu iā te outou, E iai se tasi o outou e na te faalataina aʻu.” 22 Ona fetilofaʻi lea o le ʻausoo, auā ua latou lē iloa po o ai o loo ia fetalai i ai. 23 O loo taoto se tasi o ona soo ma faalagolago i le fatafata o Iesu, ma ua alofagia o ia e Iesu. 24 Ona geno atu lea o Simona Peteru i lenā tagata ma faapea atu iā te ia: “Seʻi fai mai po o ai lea o loo ia fetalai i ai.” 25 Ona toe faalagolago foʻi lea o ia i le fatafata o Iesu ma fai mai iā te ia: “Le Alii e, o ai ea o ia?” 26 Ona tali atu lea o Iesu: “O lē ou te avatu i ai le fasi falaoa ua ou loloiina.” Ona ia loiloi lea o le fasi falaoa ma avatu iā Iuta le atalii o Simona le Sekara. 27 Ua uma ona avatu le fasi falaoa, ona ulu lea o Satani i lenei soo. Ona faapea atu lea o Iesu iā te ia: “O le mea ua e manatu e fai, ia vave nei loa ona fai.” 28 Ae peitaʻi, e leai se tasi o i latou ua taooto e aai, e iloa pe aiseā ua ia fetalai atu ai faapea iā te ia. 29 O le mea moni, talu ai o lea e iā Iuta le pusa e teu ai tupe, ua manatu ai nisi, o loo fetalai atu Iesu iā te ia: “Ia faatau mai ni mea tatou te manaʻomia mo le tausamiga,” pe e tatau ona ia avatu ni mea i ē e matitiva. 30 Ua māeʻa ona ia talia le fasi falaoa, ona alu loa lea o ia i fafo, ma ua pō.

31 Ina ua alu o ia i fafo, ona faapea atu lea o Iesu: “Ua faamamaluina nei le Atalii o le tagata, ma ua faamamaluina le Atua ona o ia. 32 E faamamaluina foʻi e le Atua o ia, ma na te faamamaluina nei loa o ia. 33 Le fanau e, ua lē o toe umi se taimi tatou te faatasi ai. Tou te saʻili mai iā te aʻu, ma e pei ona ou fai atu i tagata Iutaia, ou te fai atu ai nei foʻi iā te outou, ‘E lē mafai ona outou ō mai i le mea ou te alu i ai.’ 34 Ua ou tuuina atu iā te outou le poloaʻiga fou, ina ia outou alolofa o le tasi i le isi; e pei ona ou alofa atu iā te outou, ia outou alolofa foʻi o le tasi i le isi. 35 O le mea lea e iloa ai e tagata uma o oʻu soo outou, pe afai ua outou alolofa o le tasi i le isi.”

36 Ona fai mai lea o Simona Peteru iā te ia: “Le Alii e, o fea a e maliu i ai?” Ua tali atu Iesu: “O le mea ou te alu i ai, e lē mafai ona e mulimuli mai ai nei iā te aʻu, ae e mulimuli ane e te alu atu i ai.” 37 Ua fai mai Peteru iā te ia: “Le Alii e, aiseā e lē mafai ai nei ona ou mulimuli atu iā te oe? Ou te tuuina atu loʻu ola ona o oe.” 38 Ua tali atu Iesu: “E te tuuina atu ea lou ola ona o aʻu? E moni, e moni, ou te fai atu iā te oe, A o leʻi vivini le moa, a ua faatolu ona e faafiti iā te aʻu.”

^ Ioa. 13:1 Po ua “oo mai lona itula.”


^ Ioa. 13:21 I le gagana Eleni, ua “ōi lona agaga.”


Ioane  14 : 1 - 31

14 “Aua neʻi atuatuvale o outou loto. Ia faatuatua i le Atua, ma ia faatuatua mai foʻi iā te aʻu. 2 E tele mea e nonofo ai i le maota o loʻu Tamā. Ana leai, semanū ua ou taʻu atu iā te outou, auā ou te alu e sauni se nofoaga mo outou. 3 Afai foʻi ou te alu ma sauni se nofoaga mo outou, ou te toe sau ona ou talia lea o outou, ina ia iai foʻi outou i le mea ou te iai. 4 O le mea ou te alu i ai, ua outou iloa le ala.”

5 Ona fai mai lea o Toma iā te ia: “Le Alii e, matou te lē iloa le mea e te maliu atu i ai. E faapefea ona matou iloa le ala?”

6 Ua fetalai atu Iesu: “O aʻu o le ala, o le upu moni ma le ola. E leai se tasi e alu atu i le Tamā pe a lē ui mai iā te aʻu. 7 Afai ua outou iloa moni aʻu, ua outou iloa foʻi loʻu Tamā, e amata atu nei ona outou iloa o ia ma vāai iā te ia.”

8 Ua fai mai Filipo: “Le Alii e, ia e faailoa mai iā i matou le Tamā, ma ua lava lenā mo i matou.”

9 Ua tali atu Iesu iā te ia: “Filipo e, ua leva ona ou faatasi ma outou, ae e te leʻi iloa lava aʻu? O lē ua vaai mai iā te aʻu, ua vaai foʻi o ia i le Tamā. E faapefea ona e fai mai, ‘Ia faailoa mai le Tamā iā i matou’? 10 Pe e tou te leʻi talitonu ea, e autasi aʻu ma le Tamā, ma e autasi foʻi le Tamā ma aʻu? O mea ua ou fai atu ai iā te outou, ou te leʻi tautala atu i ni oʻu lava manatu; ae o le Tamā o loo autasi pea ma aʻu o loo faia ana galuega. 11 Ia talitonu mai iā te aʻu, o aʻu o loo autasi ma le Tamā, o le Tamā foʻi o loo autasi ma aʻu; a lē o lea, ia outou talitonu ona o galuega. 12 E moni, e moni, ou te fai atu iā te outou, O lē e faatuatua mai iā te aʻu; e na te faia galuega na ou faia, ma na te faia foʻi galuega e sili atu, auā ua ou alu atu i loʻu Tamā. 13 O so o se mea foʻi e tou te talosaga atu ai i loʻu igoa, ou te faia lava, ina ia faamamaluina ai le Tamā ona o le Atalii. 14 Afai tou te talosaga atu i se mea i loʻu igoa, ou te faia lava.

15 “Afai tou te alolofa iā te aʻu, e tou te tausia la aʻu poloaʻiga; 16 ma ou te talosaga atu i le Tamā e foaʻi mai iā te outou se isi fesoasoani, ina ia iā te outou e faavavau. 17 O le agaga* lea o le upu moni, e lē mafai ona talia e le lalolagi, auā e lē vaaia pe iloa foʻi e le lalolagi le agaga. Ua outou iloa le agaga, auā o loo tumau pea iā te outou, ma o loo i totonu iā te outou. 18 Ou te lē tuua outou e faanoanoa. E moni ou te sau iā te outou. 19 E toeitiiti ona lē toe vāai mai lea o le lalolagi iā te aʻu, ae tou te vāai mai iā te aʻu, auā ou te ola aʻu ma e ola ai foʻi outou. 20 O le a outou iloa i lenā aso, e autasi aʻu ma le Tamā, e autasi outou ma aʻu, ma e autasi foʻi aʻu ma outou. 21 O lē ua iai aʻu poloaʻiga ma tausi i ai, o ia lea e alofa mai iā te aʻu. O lē e alofa mai iā te aʻu, e alofa foʻi loʻu Tamā iā te ia. Ou te alofa iā te ia ma ou te faailoa manino atu foʻi aʻu iā te ia.”

22 Ua fai mai Iuta iā te ia, e lē o Iuta le Sekara: “Le Alii e, o le ā le mea ua tupu ua e finagalo e faailoa manino mai ai oe iā i matou ae lē i le lalolagi?”

23 Ona tali atu lea o Iesu iā te ia: “Afai e alofa mai se tasi iā te aʻu, e tausia e ia aʻu upu, ma e alofa foʻi loʻu Tamā iā te ia, ma te ō atu foʻi iā te ia ma matou nonofo faatasi ma ia. 24 O lē e lē alofa iā te aʻu, e lē tausia e ia aʻu upu; ma o upu ua outou faalogo i ai, e lē o ni aʻu upu, ae o upu a le Tamā na auina mai aʻu.

25 “Ua ou tautala atu i nei mea iā te outou, a o ou iai pea ma outou. 26 Ae o le fesoasoani, o le agaga paia lea e auina mai e le Tamā i loʻu igoa, e aʻoaʻo iā te outou i mea uma, ma faamanatu atu i o outou mafaufau mea uma na ou taʻu atu. 27 Ou te tuuina atu le filemu iā te outou, ma ou te avatu iā te outou loʻu filemu. Ou te lē avatua iā te outou e pei ona avatu e le lalolagi. Aua neʻi atuatuvale o outou loto pe faavaivai ona o le matataʻu. 28 Ua outou faalogo na ou fai atu, ou te alu ma ou te toe sau iā te outou. Afai tou te alolofa mai iā te aʻu, tou te olioli i loʻu alu atu i le Tamā, auā e sili le Tamā iā te aʻu. 29 O lea, ua ou taʻu atu ai iā te outou a o leʻi tupu lenei mea, ina ia outou talitonu ai pe a tupu mai. 30 E lē toe tele ni upu ou te tautala atu ai iā te outou, auā o loo sau le pule o le lalolagi, ae e leai sana pule iā te aʻu. 31 Ae ina ia iloa e le lalolagi ou te alofa i le Tamā, ma ua tuuina mai e le Tamā iā te aʻu poloaʻiga ina ia ou faia, o lea ua ou faia ai. Ia tutū loa i luga, tatou ō.

^ Ioa. 14:17 Po o le “mana galue.”


Ioane  15 : 1 - 27

15 “O aʻu o le vine moni, a o loʻu Tamā o le galue vine o ia. 2 O lālā uma ua iā te aʻu e lē fua mai, e na te aveeseina, a o lālā uma e fua mai, e na te teuteuina* ina ia saga fua tele mai. 3 Ua uma ona faamamāina outou, ona o le upu na ou tautala atu ai iā te outou. 4 Ia tumau ona outou autasi ma aʻu, ma ou te autasi foʻi ma outou. E pei ona lē mafai ona fua mai o se lālā pe a lē tumau ona pipii i le vine, e faapena foʻi outou, pe a lē tumau ona autasi ma aʻu. 5 O aʻu o le vine, a o outou o lālā. O lē e tumau ona autasi ma aʻu, o aʻu foʻi e autasi ma ia, ona fua tele mai ai lea o ia, auā e lē mafai ona outou faia o se mea e tasi pe a ou lē iai. 6 Afai e lē tumau ona autasi se tasi ma aʻu, e lafoaʻi ese o ia e pei o se lālā ma mago ai. E aoina e tagata na lālā ma lafo i le afi ma susunu ai. 7 Afai e tumau ona outou autasi ma aʻu, ma tumau foʻi aʻu upu iā te outou, so o se mea lava e tou te mananaʻo i ai e tou te ōle atu ai, e taunuu lava. 8 Ua faamamaluina loʻu Tamā ona o lenei mea, i lo outou saga fua tele mai ma iloa ai o outou o oʻu soo. 9 E pei ona alofa mai o le Tamā iā te aʻu, ma ou alofa atu iā te outou, ia outou tumau i loʻu alofa. 10 Afai tou te tausi i aʻu poloaʻiga, tou te tumau ai i loʻu alofa, e pei ona ou tausi i poloaʻiga a le Tamā, ma ou tumau ai i lona alofa.

11 “Ua ou tautala atu i nei mea iā te outou, ina ia iā te outou loʻu olioli, ma faaatoatoaina ai lo outou olioli. 12 O laʻu poloaʻiga lenei, ia outou alolofa o le tasi i le isi e pei ona ou alofa atu iā te outou. 13 E leai lava se tasi e sili atu lona alofa nai lo o lenei, o le foaʻiina atu lea e se tasi o lona ola mo ana uō. 14 O aʻu uō outou pe afai tou te faia mea ua ou poloaʻi atu ai. 15 Ou te lē toe taʻua outou o pologa, auā e lē iloa e le pologa le mea e faia e lona matai. A ua ou taʻua outou o uō, auā ua ou faailoa atu iā te outou mea uma na ou faalogo ai i loʻu Tamā. 16 Tou te leʻi filifilia aʻu, a ua ou filifilia outou. O lea, ua ou tofia ai outou ina ia saga fua tele mai, ma ia tumau o outou fua, ina ia foaʻi mai iā te outou e le Tamā so o se mea tou te talosaga atu ai i loʻu igoa.

17 “Ua ou poloaʻi atu nei mea iā te outou ina ia outou alolofa o le tasi i le isi. 18 Afai ua ʻinoʻino mai le lalolagi iā te outou, ia outou iloa ua ʻinoʻino muamua mai iā te aʻu nai lo o outou. 19 Afai o ni tagata o le lalolagi outou, e alofa mai le lalolagi iā te outou auā o ona tagata. A o lenei, e lē o ni tagata o le lalolagi outou, a ua ou filifilia outou mai i le lalolagi, o le mea lea e ʻinoʻino ai le lalolagi iā te outou. 20 Ia outou manatua upu na ou fai atu ai iā te outou, E lē sili le pologa i lona matai. Afai na latou faasauā mai iā te aʻu, e latou te faasauā foʻi iā te outou. Afai e latou te tausi i laʻu upu, e latou te tausi foʻi i a outou upu. 21 Ae latou te faia nei mea uma e tetee atu ai iā te outou ona o loʻu igoa, auā latou te lē iloa o ia o lē na auina mai aʻu. 22 Pe ana ou lē sau ma tautala atu iā i latou, semanū e leai sa latou agasala, a o lenei e leai sa latou faamolemolega mo a latou agasala. 23 O lē e ʻinoʻino mai iā te aʻu, ua ʻinoʻino foʻi i loʻu Tamā. 24 Pe ana ou lē faia iā i latou galuega e leʻi faia e se tasi, po ua leai sa latou agasala, a o lenei ua latou vāai i aʻu galuega, ma ua ʻinoʻino mai iā te aʻu, e faapea foʻi ma loʻu Tamā. 25 Ae ua tutupu nei mea ina ia taunuu ai le upu ua tusia i la latou Tulafono, ‘Ua latou ʻinoʻino fua mai iā te aʻu.’ 26 Pe a oo mai le fesoasoani ou te auina mai iā te outou mai le Tamā, o le agaga lea o le upu moni e sau mai le Tamā, e molimau iā te aʻu. 27 A o outou, tou te molimau atu foʻi, auā na ou faatasi ma outou mai i le amataga.

^ Ioa. 15:2 Po o le “faamamāina.”


Ioane  16 : 1 - 33

16 “Ua ou tautala atu i nei mea iā te outou, ina neʻi paʻuʻū outou i le agasala. 2 E tuliesea outou e tagata mai i le sunako. O le mea moni, e oo mai le aso e manatu ai so o se tasi na fasiotia outou, ua ia faia se auaunaga paia i le Atua. 3 A ua latou faia nei mea, auā latou te leʻi iloa le Tamā po o aʻu foʻi. 4 Ae peitaʻi, ua ou fai atu nei mea iā te outou, ina ia outou manatua ai, na ou taʻu atu nei mea iā te outou, pe a oo ina taunuu.

“Ae ou te leʻi taʻuina atu muamua nei mea iā te outou, auā sa ou faatasi pea ma outou. 5 A o lenei, ou te alu atu iā te ia na auina mai aʻu, ae e leʻi fesili mai se tasi o outou iā te aʻu, ‘O fea a e alu i ai?’ 6 Ae ona ua ou taʻu atu nei mea iā te outou, ua mafatia ai o outou loto. 7 Ae ui i lea, ou te taʻu atu iā te outou le mea moni, E aogā iā te outou loʻu alu ese. Auā afai ou te lē alu ese, e lē oo mai le fesoasoani iā te outou. Ae afai ou te alu ese, ona ou auina mai lea o ia iā te outou. 8 Pe a oo mai lea fesoasoani, o le a ia avatu se faamaoniga manino i le lalolagi e faatatau i le agasala, le amiotonu, ma le faamasinoga, 9 e muamua lava e faatatau i le agasala, auā ua latou lē faatuatua mai iā te aʻu; 10 ma e faatatau i le amiotonu, auā ou te alu atu i le Tamā, ma tou te lē toe vāai mai iā te aʻu; 11 e faatatau foʻi i le faamasinoga, auā ua faamasinoina le pule o lenei lalolagi.

12 “E tele mea ou te fia taʻu atu iā te outou, ae e lē mafai ona outou malamalama i na mea uma i le taimi nei. 13 Ae peitaʻi, pe a oo mai lenā fesoasoani, o le agaga lea o le upu moni, ona ia taʻitaʻi lea iā te outou i upu moni uma. Auā e lē tautala fua o ia, ae o mea ua ia faalogo i ai e tautala ai o ia, e taʻu atu foʻi e ia iā te outou mea e oo mai. 14 E faamamaluina aʻu e ia, auā e maua e ia mea ua ia faalogo ai mai iā te aʻu, ma taʻu atu iā te outou. 15 O mea uma o i loʻu Tamā, o aʻu mea ia. O le mea lea ua ou fai atu ai, e maua e ia mea mai iā te aʻu ma faailoa atu iā te outou. 16 E toeitiiti ona outou lē toe vāai mai lea iā te aʻu, ae e toeitiiti foʻi ona outou vāai mai lea iā te aʻu.”

17 Ona talatalanoa lea o nisi o ona soo ua faapea ane: “O le ā le uiga o nei upu ua ia fetalai mai ai iā i tatou, ‘E toeitiiti ona outou lē toe vāai mai lea iā te aʻu, ae e toeitiiti foʻi ona outou vāai mai lea iā te aʻu,’ ma ‘ou te alu i le Tamā’?” 18 Ona latou faapea ane lea: “O le ā le uiga o lana fetalaiga, ‘e toeitiiti’? E tatou te lē malamalama i le mea o loo ia fetalai i ai.” 19 Ua silafia e Iesu ua latou mananaʻo e fesili atu iā te ia, ona ia faapea atu lea iā i latou: “Aiseā ua outou tuufesili ai iā te outou lava i lenei mea, pe ona ua ou fai atu, E toeitiiti ona outou lē toe vāai mai lea iā te aʻu, ae e toeitiiti foʻi ona outou vāai mai lea iā te aʻu? 20 E moni, e moni, ou te fai atu iā te outou, E tou te fetagisi ma tagituʻi, ae e olioli le lalolagi. E tou te matuā tigā lava, ae e liua lo outou tigā i le olioli. 21 Pe a fanau se fafine, e tigā o ia, auā ua oo mai lona taimi e fanau ai; ae a fanau mai e ia lana tama, e lē toe manatua lona tigā, auā ua ia olioli ina ua fanau mai se tagata i le lalolagi. 22 O lea la, e moni ua outou tigā nei foʻi; ae e tatou te toe feiloaʻi ma e olioli foʻi o outou loto, ma e lē mafai e se tasi ona aveesea lo outou olioli. 23 I lea aso, tou te lē toe fesili mai ai lava iā te aʻu i se mea. E moni, e moni, ou te fai atu iā te outou, Afai e tou te talosaga atu i le Tamā i se mea, e na te foaʻi mai iā te outou i loʻu igoa. 24 E oo mai lava i le taimi nei, e leʻi talosaga atu outou i se mea e tasi i loʻu igoa. A ia talosaga atu, ona outou maua ai lea, ina ia faaatoatoaina ai lo outou olioli.

25 “Ua ou tautala atu iā te outou i nei mea i talafaatusa. Ae e oo mai le aso, ou te lē toe tautala atu ai iā te outou i talafaatusa, ae ou te tautala saʻo atu iā te outou e uiga i le Tamā. 26 I lenā aso, tou te talosaga atu ai i loʻu igoa, ma ou te lē fai atu iā te outou, ou te talosaga atu i le Tamā e faatatau iā te outou. 27 Auā e alofa faapelepele le Tamā iā te outou, ona ua outou alolofa faapelepele mai iā te aʻu, ma talitonu ua ou sau e fai ma sui o le Tamā. 28 Ua ou sau mai i le Tamā ma ua ou oo mai i le lalolagi. Ou te tuua foʻi le lalolagi ma ou alu atu i le Tamā.”

29 Ua fai mai ona soo: “Tagaʻi foʻi! O lea ua e fetalai saʻo mai ma e te lē o fetalai mai i ni talafaatusa. 30 O lea ua matou iloa nei, e te silafia mea uma ma e lē tatau ona suʻesuʻevale se tasi iā te oe. O le mea lea ua matou talitonu ai, ua e maliu mai i le Atua.” 31 Ua tali atu Iesu iā i latou: “Po ua outou talitonu mai nei ea? 32 Faauta! E oo mai le itula ma ua oo mai lava, e taʻitasi outou ma sola i lona lava aiga, ae tuua na o aʻu. Peitaʻi, e lē na o aʻu auā o loo ma faatasi ma le Tamā. 33 Ua ou fai atu nei mea iā te outou, ina ia outou maua le filemu iā te aʻu. Ua puapuagatia outou i le lalolagi, ae ia lototetele! Ua ou manumalo i le lalolagi.”

Ioane  17 : 1 - 26

17 Ua fetalai atu Iesu i nei mea, ona tepa aʻe lea o ona fofoga i le lagi, ua faapea atu: “Loʻu Tamā e, ua oo mai le itula; ia e faamamaluina lou atalii, ina ia faamamaluina oe e lou atalii. 2 Talu ai ua e tuuina mai iā te ia le pule i tagata uma, ina ia avatu e ia le ola e faavavau iā i latou uma* ua e tuuina mai iā te ia. 3 O le ola e faavavau foʻi lenei, ia latou iloa* oe, le Atua moni e toʻatasi, atoa ma lē na e auina mai, o Iesu Keriso. 4 Ua ou faamamaluina oe i le lalolagi, ma ua ou faamāeʻaina le galuega na e tuuina mai iā te aʻu e fai. 5 O lenei, loʻu Tamā e, ia e faamamaluina aʻu pe a ou faatasi ma oe, i le mamalu na ou maua ina o ta faatasi, a o leʻi faia tagata i le lalolagi.

6 “Ua ou faailoa atu lou suafa i tagata ua e foaʻi mai iā te aʻu i le lalolagi. O ou tagata i latou, ma ua e foaʻi mai iā te aʻu ma ua latou usiusitaʻi i lau afioga. 7 Ua latou iloa nei, o mea uma ua e foaʻi mai iā te aʻu, o au mea ia, 8 auā o au fetalaiga na e tuuina mai iā te aʻu, ua ou tuuina atu iā i latou, ua latou talia ma iloa ai, ua ou sau e fai ma ou sui, ma ua latou talitonu ua e auina mai aʻu. 9 Ua ou talosaga atu mo i latou ae ou te lē talosaga atu mo le lalolagi, ae mo i latou na e foaʻi mai iā te aʻu, auā o ou tagata i latou, 10 ma o aʻu mea uma, o au mea ia, o au mea, o aʻu mea foʻi ia, ma ua faamamaluina aʻu ona o na mea.

11 “Ou te lē iai pea i le lalolagi, a o i latou, e i le lalolagi lava i latou, ma ou te alu atu iā te oe. Le Tamā paia e, ia e leoleo iā i latou ona o lou suafa lea na e tuuina mai iā te aʻu, ina ia tasi i latou e pei o i taʻua. 12 A o oʻu faatasi ma i latou, sa masani ona ou leoleo iā i latou ona o lou suafa lea na e tuuina mai iā te aʻu. Ua ou leoleo iā i latou ma e leai se tasi o i latou ua faaumatia, seʻi vaganā le atalii o le faaumatiaga, ina ia taunuu ai tusitusiga paia. 13 A o lenei ou te alu atu iā te oe, ma ua ou fai atu nei mea i le lalolagi, ina ia faatumuina i latou i loʻu olioli. 14 Ua ou tuuina atu au afioga iā i latou, ae ua ʻinoʻino le lalolagi iā i latou, auā e lē o ni tagata o le lalolagi i latou, e pei foʻi o aʻu, e lē o aʻu o se tagata o le lalolagi.

15 “Ou te talosaga atu iā te oe, e aua neʻi aveesea i latou mai le lalolagi, a ia leoleo iā i latou ona o lē ua leaga. 16 E lē o ni tagata o le lalolagi i latou, e pei foʻi o aʻu, e lē o aʻu o se tagata o le lalolagi. 17 Ia faapaiaina i latou i le upu moni, o lau afioga o le upu moni lea. 18 E pei ona e auina mai aʻu i le lalolagi, e faapea foʻi ona ou aauina atu i latou i le lalolagi. 19 Ou te faapaiaina aʻu lava ona o i latou, ina ia faapaiaina foʻi i latou i le upu moni.

20 “Ua ou talosaga atu iā te oe e lē mo na o i latou ia, ae o i latou foʻi ua faatuatua iā te aʻu e ala i a latou upu, 21 ina ia tasi* i latou uma e pei o oe le Tamā e autasi ma aʻu, o aʻu foʻi e autasi ma oe, ina ia autasi foʻi i latou ma i taʻua, ina ia talitonu ai le lalolagi ua e auina mai aʻu. 22 Ua ou tuuina atu foʻi iā i latou le mamalu na e tuuina mai iā te aʻu, ina ia tasi i latou e pei ona tasi i taʻua. 23 O aʻu e autasi ma i latou, a o oe e autasi ma aʻu, ina ia atoatoa ona tasi i latou, ina ia iloa ai e le lalolagi ua e auina mai aʻu, ma ua e alofa iā i latou e pei ona e alofa mai iā te aʻu. 24 Loʻu Tamā e, e tusa ma mea ua e tuuina mai iā te aʻu, o loʻu manaʻo, o le mea ou te iai, ia iai foʻi ma i latou e faatasi ma aʻu, ina ia latou iloa loʻu mamalu ua e tuuina mai iā te aʻu, auā ua e alofa mai iā te aʻu a o leʻi faavaeina le lalolagi. 25 Loʻu Tamā amiotonu e, e moni e leʻi iloa lava oe e le lalolagi, a ua ou iloa oe, ma ua iloa foʻi e i latou nei, ua e auina mai aʻu. 26 Ua ou faailoa atu lou suafa iā i latou, ma saga faailoa atu, ina ia iā i latou le alofa lea na e alofa mai ai iā te aʻu, ma ou autasi ai ma i latou.”

^ Ioa. 17:2 Po o “le aofaʻiga atoa.”


^ Ioa. 17:3 Po o le faaauau pea ona aʻoaʻoina o le poto e faatatau i le Atua ma Iesu Keriso. Ua faaalia e le veape Eleni, o se gaoioiga e faaauau pea ona fai.


^ Ioa. 17:21 Pe “ia autasi.”


Ioane  18 : 1 - 40

18 Ua fetalai atu o ia i nei mea, ona maliu atu lea o Iesu ma ona soo i le isi itu o le alia o Ketarono, i le mea o iai le togālaau, ona ō atu lea i iai o ia ma ona soo. 2 Ua iloa foʻi lea nofoaga e Iuta, o lē na te faalataina o ia, auā e tele taimi na feiloaʻi ai Iesu ma ona soo i inā. 3 Ona ave ai lea e Iuta o le ʻaufitafita ma leoleo a le ʻaufaitaulaga sili ma le ʻau Faresaio, ua ō atu i inā ma sulu, o molī, ma auupega. 4 Ua silafia e Iesu mea uma e oo iā te ia, ona ia maliu atu lea ma faapea atu iā i latou: “O ai o loo outou saʻilia?” 5 Ua latou tali mai iā te ia: “O Iesu le Nasareta.” Ona ia fetalai atu lea iā i latou: “O aʻu lenei o ia.” A o loo tū ai foʻi ma Iuta, o lē na te faalataina o ia.

6 Ae ina ua ia faapea atu iā i latou: “O aʻu lenei,” ona latou solomuli lea ma ua paʻuʻū i le eleele. 7 O lea, ua ia toe fesili atu ai foʻi iā i latou: “O ai o loo outou saʻilia?” Ona latou faapea mai lea: “O Iesu le Nasareta.” 8 Ua tali atu Iesu: “Na ou fai atu, o aʻu lenei. Afai o aʻu lea o loo outou saʻilia, ia tuu atu i latou nei e ō”; 9 ina ia taunuu ai le upu na ia fetalai ai: “O i latou na e foaʻiina mai iā te aʻu, e leʻi iai lava se tasi ua leiloa.”

10 O Simona Peteru foʻi, ua iai le pelu, ua seʻi e ia ma tā ai le pologa a le ositaulaga sili, ma ua tipiesea ai lona taliga taumatau. O le igoa o le pologa, o Maliko. 11 A ua fetalai atu Iesu iā Peteru: “Ia sulu le pelu i lona faamoega. Pe e lē tatau ea ona ou inu i le ipu ua tuuina mai e le Tamā iā te aʻu?”

12 Ona puʻe lea o Iesu e le ʻaufitafita ma le alii e pule i ʻau, ma leoleo o tagata Iutaia ma saisai o ia, 13 ona latou avatu muamua lea o ia iā Ana, o ia o le tamā o le avā a Kaiafa, o lē ua avea ma ositaulaga sili i lenā tausaga. 14 O Kaiafa, o ia lea na fautuaina tagata Iutaia e faapea, e aogā ona oti o le tagata e toʻatasi mo le nuu.

15 Ona mulimuli atu lea o Simona Peteru ma le isi soo iā Iesu. O le soo lenā e masani ai le ositaulaga sili, ua ulu atu o ia faatasi ma Iesu i le lotoā o le ositaulaga sili, 16 ae o loo tū Peteru i fafo o le faitotoʻa. Ona alu atu lea o le isi soo, lea e masani ai le ositaulaga sili, ua talanoa atu i le leoleo faitotoʻa ona aumai ai lea o Peteru i totonu. 17 Ua fai atu le auauna teine, o ia foʻi o le leoleo faitotoʻa, iā Peteru: “Po o oe o se soo o lenā tagata?” Ua ia fai mai: “E leai.” 18 O loo tutū ai i inā pologa ma leoleo, o loo tafu se afi malala, auā ua mālūlū ma o loo faamāfanafana ai i latou. O loo tū ai foʻi ma Peteru faatasi ma i latou o loo faamāfanafana i le afi.

19 Ona fesili mai lea o le faitaulaga sili iā Iesu e uiga i ona soo ma ana aʻoaʻoga. 20 Ua tali atu Iesu iā te ia: “Ua ou tautala atu i luma o tagata i le lalolagi. E masani foʻi ona ou aʻoaʻo atu i sunako ma i le malumalu, o i inā e ō mai uma i ai tagata Iutaia; ma ou te leʻi tautala faalilolilo foʻi i se mea. 21 Aiseā ua outou fesili mai ai iā te aʻu? Fesili atu iā i latou o ē na faalogo i mea na ou tautala atu ai iā i latou. Tagaʻi foʻi! Ua iloa e i latou nei le mea na ou fai atu ai.” 22 Ua uma ona fetalai atu o ia i nei mea, ona pō lea o fofoga o Iesu e se leoleo o lē na tū ai i inā, ma fai mai: “E te tautala ea faapena i le faitaulaga sili?” 23 Ua tali atu Iesu iā te ia: “Afai ua sesē saʻu upu, ia taʻu mai le mea ua sesē ai, ae afai ua saʻo, aiseā la ua e pō mai ai iā te aʻu?” 24 Ona auina ese atu lea o ia e Ana a o saisai o ia, iā Kaiafa le ositaulaga sili.

25 O le taimi lea o loo tū Simona Peteru ma faamāfanafana i le afi. Ua latou faapea atu iā te ia: “Pe lē o oe ea o se tasi o ona soo?” Ua faafiti o ia ma faapea mai: “E leai.” 26 Ona fai atu lea o se tasi o pologa a le ositaulaga sili, e aiga o ia ma le tagata na tipi ese e Peteru le taliga: “Po ou te leʻi vaai ea iā te oe o faatasi ma ia i le togālaau?” 27 Ae ua toe faafiti foʻi Peteru, ona vivini loa lea o le moa.

28 Ona latou ave lea o Iesu mai iā Kaiafa i le maota o le kovana. O le taeaopō lea. Ae e leʻi ulu atu i latou i le maota o le kovana, neʻi lē mamā i latou ma lē mafai ai ona aai i le paseka. 29 Ona sau lea i fafo o Pilato iā i latou ma faapea atu: “O le ā se mea ua outou molia ai lenei tagata?” 30 Ua latou tali mai iā te ia: “Ana lē faia e lenei tagata se mea sesē, semanū matou te lē molia mai o ia iā te oe.” 31 Ona fai atu lea o Pilato iā i latou: “Ia outou ave o ia ma faamasino e tusa ma la outou tulafono.” Ua tali ane tagata Iutaia: “E sā i le tulafono ona matou fasiotia se tasi.” 32 Ua faia lenei mea, ina ia taunuu ai le fetalaiga a Iesu lea na fai mai, e faailoa ai le auala e maliu ai o ia.

33 Ona toe ulu atu lea o Pilato i le maota o le kovana ua valaau iā Iesu ma faapea mai: “Po o oe ea o le tupu o tagata Iutaia?” 34 Ua tali atu Iesu: “Po o ou lava manatu ua e fai mai ai, pe na taʻua aʻu e nisi iā te oe?” 35 Ua tali mai Pilato: “O aʻu ea o se Iutaia? O lou lava nuu ma le ʻaufaitaulaga sili ua latou aumaia oe iā te aʻu. O le ā se mea ua e faia?” 36 Ona tali atu lea o Iesu: “O loʻu malo e lē mai le lalolagi lenei. Ana mai le lalolagi nei loʻu malo, semanū ua tau aʻu auauna, ina neʻi tuuina atu aʻu i tagata Iutaia. A o lenei, e lē mai i inei loʻu malo.” 37 Ona fai mai lea o Pilato iā te ia: “Po o oe ea o se tupu?” A ua tali atu Iesu: “O lenā tonu lava ua e fai mai ai o aʻu o le tupu. O le mea lea na ou fanau mai ai, o le mea foʻi lea na ou sau ai i le lalolagi, ina ia ou molimau i le upu moni. O i latou uma e fiafia i le upu moni e faalogo i loʻu leo.” 38 Ua fai mai Pilato iā te ia: “O le ā le upu moni?”

Ua fai mai lea upu, ona alu lea o ia i fafo i tagata Iutaia, ma fai atu iā i latou: “Ou te lē iloa se mea sesē ua ia faia. 39 O loo iai la outou tū e faasaʻoloto ai se tagata iā te outou i le aso o le paseka. Pe tou te mananaʻo la ou te faasaʻolotoina le tupu o tagata Iutaia?” 40 Ona latou toe alalaga atu lea ma faapea atu: “E leai, e lē o le tagata lenā, a o Parapa!” Peitaʻi ane, o Parapa, o se tagata faomea.

Ioane  19 : 1 - 42

19 O le taimi lea, ua ave ai e Pilato Iesu ina ia matuā sasaina o ia. 2 Ua fili foʻi e fitafita se pale tuitui ma tuu atu i lona ao, ma faaofu o ia i se ofu tele violē, 3 ona latou ō mai lea ma faapea mai iā te ia: “Talofa! le Tupu o tagata Iutaia.” Ua latou tapō foʻi i ona fofoga. 4 Ua toe alu atu Pilato i fafo ma faapea atu iā i latou: “Vaai! Ua ou aumaia o ia i fafo iā te outou ina ia outou iloa ai, ou te lē iloa se mea sesē ua ia faia.” 5 Ona sau lea o Iesu i fafo, o loo i lona ao le pale tuitui ma o loo ofu i le ofu tele violē. Ona fai atu lea o Pilato iā i latou: “Faauta! O le tagata!” 6 Ae ina ua vāai mai le ʻaufaitaulaga sili ma leoleo iā te ia, ona latou alalaga mai lea: “Ia tutuʻi o ia i luga o le laau! Ia tutuʻi o ia!” Ua fai atu Pilato iā i latou: “Ia outou ave o ia ma tutuʻi i luga o le laau, auā ou te lē iloa se mea sesē ua ia faia.” 7 Ua tali mai tagata Iutaia iā te ia: “E iai la matou tulafono, ma e tatau ona oti o ia e tusa ma le tulafono, auā ua ia fai mai, o ia o le atalii o le Atua.”

8 Ina ua faalogo Pilato i nei upu, ona atili ai lea ona fefe o ia, 9 ona toe ulufale atu lea o ia i le maota o le kovana ma faapea mai iā Iesu: “O fea e te sau ai?” Ae e leʻi tali atu Iesu iā te ia. 10 Ona fai mai lea o Pilato iā te ia: “Pe e te lē tali mai ea iā te aʻu? Pe e te lē iloa ea, ua iā te aʻu le pule e faasaʻoloto ai oe, ma ua iā te aʻu foʻi le pule e tutuʻi ai oe i luga o le laau?” 11 Ua tali atu Iesu iā te ia: “E leai lava sau pule e faasala ai aʻu, pe ana lē tuuina mai iā te oe mai lugā. O le mea lea, ua sili ai le agasala a le tagata na tuuina atu aʻu iā te oe.”

12 O le mea lea ua saʻili ai pea Pilato i se auala e faasaʻoloto ai o ia. Ae ua alalaga mai tagata Iutaia e faapea: “Afai e te faasaʻolotoina lenei tagata, e lē o oe o se uō a Kaisara. O so o se tasi e na te faia o ia ma tupu, e tetee o ia iā Kaisara.” 13 Ina ua faalogo Pilato i nei upu, ona ia ave lea o Iesu i fafo, a ua nofo o ia i le nofoa faamasino, i le mea ua taʻua o le Paepae Maa, ae i le gagana Eperu, e taʻua o Kapata. 14 O le taimi lea e faia ai sauniuniga mo le paseka, ma e tusa lea ma le itula e ono.* Ona ia fai atu lea i tagata Iutaia: “Vaai! O lo outou tupu!” 15 Ae peitaʻi, ua latou alalaga mai: “Ia fasioti o ia! Ia fasioti o ia! Ia tutuʻi o ia i luga o le laau!” A ua fai atu Pilato iā i latou: “Po ou te tutuʻi ea i luga o le laau lo outou tupu?” Ua tali mai le ʻaufaitaulaga sili: “E leai so matou tupu ua na o Kaisara.” 16 Ona ia tuuina atu loa lea o ia iā i latou ina ia tutuʻi i luga o le laau.

Ona latou ave ai lea o Iesu. 17 Ua ia amo le laau e faapuapuagatia* ai o ia, ona maliu atu lea o ia i le mea ua taʻua o le Ulupoo, ae i le gagana Eperu, o Kolokota, 18 ma o i inā ua faatautauina ai o ia i le laau, faatasi ma isi tamāloloa e toʻalua, o le isi i le tasi itu, ma le tasi i le isi itu, ae ogatotonu ai Iesu. 19 Ua tusi foʻi e Pilato se faaupuga ma tuu i luga aʻe o le laau. Ua tusia e faapea: “O Iesu le Nasareta, o le Tupu o tagata Iutaia.” 20 Ua faitau ai le toʻatele o tagata Iutaia i lenei faaupuga, auā o le nofoaga ua tutuʻi ai Iesu i luga o le laau, e latalata i le aai, ma ua tusia i le gagana Eperu, Latina, ma le gagana Eleni. 21 Ae peitaʻi, ua fai atu le ʻaufaitaulaga sili a Iutaia iā Pilato: “Aua le tusia, ‘O le Tupu o tagata Iutaia,’ ae ia tusi faapea, ua fai mai o ia, ‘O aʻu o le Tupu o tagata Iutaia.”’ 22 Ua tali mai Pilato: “O le mea ua ou tusia, ua ou tusia lava.”

23 Ina ua tutuʻi e fitafita Iesu i luga o le laau, ona latou ave lea o ona ofu tele, ua vaevae i vaega e fā, ua tofu le fitafita ma lana ofu, e iai foʻi ma le ofu pito i totonu. Ae o le ofu pito i totonu, e leai se sooga, ua lalagaina mai i luga e oo i lalo. 24 Ona latou talatalanoa ai lea ma faapea ane: “Aua neʻi o tatou saesaeina le ofu ae seʻi tatou faia le vili, e iloa ai po o ai e ave ma ia.” Ua faia lenei mea, ina ia taunuu ai tusitusiga paia e faapea: “Ua latou tufatufa oʻu ofu iā i latou, ae ua latou fai le vili i loʻu ofu pito i totonu.” Ua faia moni e fitafita nei mea.

25 A ua tutū latalata ane i le laau o loo faapuapuagatia ai Iesu, o lona tinā, ma le uso o lona tinā; ma Maria le avā a Kalopa, ma Maria le Makatala. 26 Ua silasila atu Iesu i lona tinā, ma le soo ua ia alofa i ai o loo tutū latalata ane, ua ia fetalai atu i lona tinā: “Le mafine e, vaai foʻi! O lau tama!” 27 Ona ia faapea atu lea i lona soo: “Vaai! O lou tinā!” O le taimi lava lenā ua ave ai e lona soo o ia i lona aiga.

28 Mulimuli ane, ua silafia e Iesu ua faataunuuina nei mea uma, ae ina ia taunuu ai tusitusiga paia, ona ia fetalai atu lea: “Ua ou fia inu.” 29 O loo iai i inā se ipu ua tumu i le uaina oona. Ona latou tuu lea o le omomi ua fufui i le uaina oona i le pito o le laau o le isopo, ma avatu ma tuu atu i lona fofoga. 30 Ua talia e ia le uaina oona, ona ia fetalai atu lea: “Ua taunuu!” ua faagaugau lona ao, ona tō ai lea o lana mānava.*

31 Talu ai o le aso lea o le Sauniuniga, ma ina ia lē tuua ai pea tino i luga o laau i le Sapati, (auā o le Sapati sili lenā,) ua talosaga atu ai tagata Iutaia iā Pilato, ina ia gauia o latou vae ma aveese o latou tino. 32 Ona ō mai lea o fitafita ma gaui vae o le tamāloa muamua ma vae o le isi tamāloa, ia na faatautauina faatasi ma ia. 33 Ae ina ua oo atu iā Iesu, ua latou iloa ai ua maliu o ia, ma latou te leʻi gauia ona vae. 34 Ae ua tutuʻi e se tasi o fitafita lona itu i le tao, ona tafe mai ai lea o le toto ma le vai. 35 A o lē na vaai i lenei mea, ua molimau atu, ma e moni lava lana molimau, ma ua iloa e lenā tagata, ua ia taʻu atu mea moni, ina ia outou talitonu ai foʻi. 36 O le mea moni, ua tutupu nei mea ina ia taunuu ai tusitusiga paia e faapea: “E leai sona ivi e nutililiia.” 37 Ua fai mai foʻi le isi mau i tusitusiga paia: “E latou te vāai atu i Lē na latou tuʻia.”

38 Ua mavae nei mea, ona sau ai lea o Iosefa mai Arimataia, o se soo o Iesu, ae sa faalilolilo ona o lona fefe i tagata Iutaia, ma talosaga atu iā Pilato e na te aveina le tino o Iesu, ma na ioe i ai Pilato. Ona sau ai lea o ia ma ave lona tino. 39 Ua sau foʻi Nikotemo, o le tagata lea na alu atu muamua iā te ia i le pō, ua aumai se taaʻiga muro ma aloe, pe tusa e selau pauna* le mamafa. 40 Ona latou ave lea o le tino o Iesu ma fusi i ʻie faatasi ma mea manogi, e pei o le tū a Iutaia i le sauniuniga o se tanuga. 41 O loo iai se togālaau i le nofoaga ua tutuʻi ai o ia i luga o le laau, ma i inā o loo iai se tuugamau fou e leʻi tuuina i ai se tasi. 42 Ona o le sauniuniga a tagata Iutaia, ua latou tuu ai Iesu i inā auā e latalata ane le tuugamau.

^ Ioa. 19:14 Pe tusa ma le tā o le 12 i le aoauli.


^ Ioa. 19:17 Tagaʻi i le Faaopoopoga e 10.


^ Ioa. 19:30 I le gagana Eleni, “ua tuu atu lona agaga.”


^ Ioa. 19:39 Tagaʻi i le Faaopoopoga e 14.


Ioane  20 : 1 - 31

20 I le uluaʻi aso o le vaiaso, ua usu ai Maria le Makatala i le tuugamau a o pogisa lava, ma ua ia iloa ai ua uma ona aveese le maa mai le tuugamau. 2 Ona ia tamoʻe atu lea iā Simona Peteru ma le isi soo, o lē ua alofa faapelepele i ai Iesu, ma faapea atu iā i laʻua: “Ua latou aveese le Alii mai i le tuugamau, ma ua matou lē iloa le mea ua latou tuuina ai o ia.”

3 Ona ō lea i fafo o Peteru ma le isi soo, ma agaʻi atu i le tuugamau. 4 Ioe, ua amata ona taufetuli i laʻua, ae ona ua saoasaoa tele le isi soo iā Peteru, ua taunuu muamua ai o ia i le tuugamau. 5 Ua punou o ia ma autilo atu i totonu ona iloa atu ai lea o ʻie o loo taatitia mai, ae e leʻi ulu atu o ia i totonu o le tuugamau. 6 Ona mulimuli atu lea o Simona Peteru iā te ia ma ulu atu i le tuugamau. Ua ia vaaia ai ʻie o taatitia mai, 7 o le ʻie foʻi na ufiufi ai lona ao, ua taʻaiʻai ma tuu i le isi itu. 8 O le taimi lenā ua ulu atu ai foʻi le isi soo, o lē na taunuu muamua i le tuugamau, ua ia vaai ma talitonu ai. 9 Auā latou te leʻi matuā malamalama i tusitusiga paia e faapea, e tatau ona toetū mai o ia mai le oti. 10 Ona toe foʻi lea o le ʻausoo i o latou aiga.

11 A ua tū ai pea Maria i fafo i tafatafa o le tuugamau, o loo tagi. A o tagi o ia, ua punou ma autilo atu i totonu o le tuugamau, 12 ua ia iloa atu ai agelu e toʻalua i ofu papaʻe, ua nonofo i le mea na tuu ai le tino o Iesu; o le tasi e i ulu, a o le tasi e i vae. 13 Ona la fai atu lea iā te ia: “Le mafine e, aiseā ua e tagi ai?” Ua fai mai o ia iā i laʻua: “Ua latou aveesea loʻu Alii, ma ou te lē iloa le mea ua latou tuuina ai o ia.” 14 Ua uma ona ia fai atu i nei mea, ona ia faliu lea i tua, ma vaaia ai Iesu o loo tū mai, ae e na te leʻi iloa o Iesu lea. 15 Ua fetalai atu Iesu iā te ia: “Le mafine e, aiseā ua e tagi ai? O ai o loo e saʻilia?” Ua fai mai o ia ma le manatu o le tagata faitogālaau lea, e faapea: “Lau susuga e, afai ua e aveesea o ia, ia taʻu mai iā te aʻu le mea ua e tuuina ai o ia, ina ia ou alu atu e ave o ia.” 16 Ua fetalai atu Iesu iā te ia: “Maria e!” ua ia faliu ma faapea mai iā te ia i le gagana Eperu: “Raponi e!” (o lona uiga “le Aʻoaʻo e!”) 17 Ona fetalai atu lea o Iesu iā te ia: “Aua e te pipii mai iā te aʻu. Auā ou te leʻi alu aʻe i le Tamā. A ia e alu i oʻu uso ma fai atu iā i latou, ‘Ou te alu aʻe i loʻu Tamā, ma lo outou Tamā, i loʻu Atua ma lo outou Atua.”’ 18 Ona alu atu lea o Maria le Makatala ma taʻu atu le tala i le ʻausoo e faapea: “Ua ou vaai i le Alii!” ma na ia fetalai atu nei mea iā te ia.

19 Ua oo i le afiafi o le uluaʻi aso o le vaiaso, ma e ui lava o loo loka faitotoʻa i le mea o loo iai le ʻausoo ona o le fefefe i tagata Iutaia, a ua maliu atu Iesu ma tū i lo latou lotolotoi ma fetalai atu: “Ia outou maua le filemu.” 20 Ina ua uma ona ia fetalai atu i nei mea, ona ia faaali atu lea iā i latou o ona lima ma lona itu. Ona olioli ai lea o le ʻausoo ina ua vāai i le Alii. 21 Ona toe fetalai atu lea o Iesu iā i latou: “Ia outou maua le filemu. E pei ona auina mai aʻu e le Tamā, e faapea foʻi ona ou aauina atu outou.” 22 Ua uma ona ia fetalai atu i lenei mea, ona ia feula atu lea iā i latou ma faapea atu: “Ia talia le agaga paia. 23 Afai e tou te faamagaloina agasala a se tasi, ona faamagaloina lava lea, ae afai e tou te lē faamagaloina agasala a se tasi, ona lē faamagaloina lava lea.”

24 A o Toma, o le tasi o le toʻasefulu lua, ua taʻua o le Masaga,* e leʻi iai o ia ma i latou ina ua maliu atu Iesu. 25 Ona faapea atu lea o isi soo iā te ia: “Ua matou vāai i le Alii!” A ua fai mai o ia iā i latou: “Ou te lē talitonu seʻiloga lava ou te vaai i manuʻa i ona lima i mea na tutuʻi i fao, ma tuu loʻu tamatamaʻilima i manuʻa o mea na tutuʻi i fao, ma loʻu lima i lona itu.”

26 Ua mavae aso e valu, ua toe iai foʻi ona soo i totonu o le fale, ma ua faatasi ai ma Toma. Ua maliu atu Iesu, e ui lava o loo loka faitotoʻa, a ua ia tū i lo latou lotolotoi ma fetalai atu: “Ia outou maua le filemu.” 27 Ona ia fetalai atu lea iā Toma: “Tuu mai lou tamatamaʻilima i ī, ma vaai mai i oʻu lima, ma tuu mai lou lima i loʻu itu, ma soia e te masalosalo, a ia e talitonu mai.” 28 Ua tali mai Toma iā te ia: “Loʻu Alii e, ma loʻu Atua!” 29 Ua fetalai atu Iesu iā te ia: “Po ua e talitonu mai ea ina ua e vaai mai iā te aʻu? E fiafia i latou e lē vāai mai ae talitonu mai pea.”

30 Na faia foʻi e Iesu le tele o isi faailoga i luma o ona soo, ae e lē o tusia i lenei tusi. 31 Ae ua tusia nei mea ina ia outou talitonu ai, o Iesu o le Keriso, o le Alo o le Atua, ma e tou te maua ai le ola e ala i lona suafa auā ua outou talitonu.

^ Ioa. 20:24 Po o “Titumo” e mai i le upu Eleni, Diʹdy·mos.


Ioane  21 : 1 - 25

21 Ua mavae nei mea, ona toe faaali atu lea o Iesu i le ʻausoo i le vai o Tiperia, ae o le auala lenei ua faaali atu ai o ia. 2 Ua faapotopoto faatasi Simona Peteru ma Toma, lē ua taʻua o le Masaga, o Natanielu mai i Kana i Kalilaia, ma atalii o Sepetaio, ma isi ona soo e toʻalua. 3 Ua fai atu Simona Peteru iā i latou: “Ou te alu ou te fagota.” Ua latou fai mai iā te ia: “Matou te ō foʻi ma oe.” Ona latou ō atu lea ma feosofi i le vaa, ae latou te leʻi maua ni iʻa i lenā pō.

4 Ae ina ua oo i le taeao, ua tū mai Iesu i le auvai, a ua lē iloa e soo, o Iesu lea. 5 Ona fetalai atu lea o Iesu iā i latou: “Si aʻu fanau e, po o iai ni a outou meaʻai?” Ua latou tali mai iā te ia, “E leai!” 6 Ua ia fetalai atu iā i latou: “Ia lafo le upega i le itu taumatau o le vaa, ona outou maua ai lea o iʻa.” Ona latou lafo lea o le upega, a ua lē mafai ona latou toso mai i luga, auā ua matuā tele lava iʻa. 7 Ona fai atu lea o le soo o lē e alofa i ai Iesu iā Peteru: “O le Alii!” Ina ua faalogo Simona Peteru e faapea o le Alii lea, ona tago lea o ia ma ofu lona ofutino, auā sa faasausau o ia, ma oso i le vai. 8 A ua ō mai isi soo i le tamaʻi vaa, ma toso mai le upega o loo tumu i iʻa, auā e lē o toe mamao mai i le matafaga, pe e toe tolu selau futu.*

9 Ae ina ua latou ō ese mai i le vaa, ona latou iloa ai lea o se afi ua mālala, ma iʻa o loo taatitia ai i luga, ma falaoa. 10 Ua fai atu Iesu iā i latou: “Ia aumai ni iʻa na outou maua.” 11 Ona alu lea o Simona Peteru i le vaa, ua toso mai i uta le upega ua tumu i iʻa, e selau lima sefulu ma le tolu. Ae e ui lava i le tele o iʻa ua iai, ae e leʻi masae le upega. 12 Ua faapea atu Iesu iā i latou: “Ō mai loa e aai.” Ae e leai se tasi o le ʻausoo na mafai ona fesili mai iā te ia: “O ai oe?” auā ua latou iloa, o le Alii lea. 13 Ua maliu mai Iesu ua tago i le falaoa, ma avatu iā i latou, faapea foʻi ma iʻa. 14 O le faatolu ai lea ona faaali atu Iesu i le ʻausoo, ina ua mavae lona toetū mai i le oti.

15 Ua uma ona latou aai, ona fesili atu lea o Iesu iā Simona Peteru: “Simona e, le atalii o Ioane, pe e sili ea lou alofa* iā te aʻu nai lo o lou naunau i nei mea?” Ua fai mai o ia: “Ioe le Alii e, ua e silafia ou te alofa faapelepele* iā te oe.” Ua tali atu o ia: “Ia e fafaga i aʻu tamaʻi mamoe.” 16 Ua ia toe fetalai faalua atu iā te ia: “Simona e, le atalii o Ioane, pe e te alofa iā te aʻu?” Ua ia tali mai iā te ia: “Ioe le Alii e, ua e silafia ou te alofa faapelepele iā te oe.” Ua ia fetalai atu iā te ia: “Ia e leoleo i aʻu tamaʻi mamoe.” 17 Ua ia fetalai faatolu atu iā te ia: “Simona e, le atalii o Ioane, pe e te alofa faapelepele* iā te aʻu?” Ua oo ina tigā Peteru ona ua faatolu ona ia fesili atu iā te ia: “Pe e te alofa faapelepele iā te aʻu?” Ona fai mai lea o ia: “Le Alii e, ua e silafia mea uma; ua e silafia foʻi ou te alofa faapelepele* iā te oe.” Ona faapea atu lea o Iesu iā te ia: “Ia fafaga i aʻu tamaʻi mamoe. 18 E moni, e moni, ou te fai atu iā te oe, A o e tauleʻaleʻa e masani ona e faia ou lava ofu, ma e alu i le mea e te loto i ai. A ua oo ina e toeaina, ua faaloaloa atu ou lima, ma e faaofu oe e se isi tagata, ma ave oe i le mea e te lē o loto i ai.” 19 Ua ia fai atu nei mea e faailoa ai le auala e oti ai o ia, lea e faamamaluina ai le Atua. Ua ia fai atu nei mea, ona faapea atu lea o ia: “Ia e mulimuli mai pea iā te aʻu.”

20 Ua faliu Peteru ma vaai atu i le soo ua alofa i ai Iesu, o loo mulimuli mai. O ia lea na faalagolago i le fatafata o Iesu a o faia le talisuaga afiafi, ma faapea mai iā te ia: “Le Alii e, o ai ea e na te faalataina oe?” 21 Ina ua ia vaai atu iā te ia, ona fai mai lea o Peteru iā Iesu: “Le Alii e, o le ā le mea e fai e lenei tagata?” 22 Ua faapea atu Iesu: “Afai ou te loto ina ia tumau o ia seʻia ou sau, o le ā le mea e te popole ai fua? Ia e mulimuli mai pea iā te aʻu.” 23 Ua iʻu ina oo atu lenei tala i le ʻauuso e faapea, e lē oti lenā soo. Ae peitaʻi, e leʻi fetalai atu Iesu iā te ia e faapea, e lē oti o ia, ae ua faapea atu: “Afai ou te loto e tumau pea o ia seʻia ou sau, o le ā le mea e te popole ai fua?”

24 O le soo lenei na molimau i nei mea, ma na ia tusia nei mea, ma ua tatou iloa e faamaoni lana molimau.

25 O le mea moni, e tele isi mea na faia e Iesu, ou te manatu afai e tusia nei mea uma i ni tusi tāʻai, e lē mafai ona ofi nei tusi tāʻai uma i le lalolagi.  

^ Ioa. 21:8 Tagaʻi i le Faaopoopoga e 14.


^ Ioa. 21:15 O le upu Eleni, a·ga·paisʹ.


^ Ioa. 21:15 O le upu Eleni, phi·loʹ se.


^ Ioa. 21:17 O le upu Eleni, phi·leisʹ me.


^ Ioa. 21:17 O le upu Eleni, phi·loʹ se.

Galuega  1 : 1 - 26


Galuega


1 Teofilo e, na ou tusia le uluaʻi faamatalaga e uiga i mea uma na amata ona faia ma aʻoaʻo atu e Iesu, 2 seʻia oo i le aso na aveina aʻe ai o ia i le lagi, ina ua uma ona ia tuuina atu o poloaʻiga e ala i le agaga paia i aposetolo ua ia filifilia. 3 Na ia faailoa atu foʻi iā i latou nei o ia ua toe soifua mai, e ala i le tele o faamaoniga maumaututū, ina ua mavae ona puapuaga. Na latou vaaia ai o ia i le faagasologa o aso e fā sefulu, ma na ia taʻu atu ai mea e uiga i le malo o le Atua. 4 A o potopoto faatasi o ia ma i latou, na ia tuuina atu le faatonuga: “Ia aua neʻi outou ō ese mai i Ierusalema, a ia faatalitali ai pea i le mea na folafolaina mai e le Tamā, lea foʻi na outou faalogo i ai mai iā te aʻu. 5 Auā o le mea moni, na papatiso Ioane i le vai, ae i ni nai aso, ona papatisoina lea o outou i le agaga paia.”

6 Ua latou potopoto faatasi ona latou fesili mai lea iā te ia: “Le Alii e, pe e te toe faavaeina le malo iā Isaraelu i le taimi nei?” 7 Ua faapea atu o ia iā i latou: “E lē tatau ona outou iloa taimi po o taimi atofaina ua tuu e le Tamā i lana lava pule. 8 Ae e maua e outou le mana, pe a oo ifo iā te outou le agaga paia, ona fai lea o outou ma molimau iā te aʻu i Ierusalema, i Iutaia uma ma Samaria, ma tuluʻiga uma o le lalolagi.” 9 Ua uma ona fetalai o ia i nei mea, ona aveina aʻe lea o ia a o latou vaavaai atu, ua ufitia foʻi o ia e se ao mai i la latou vaai. 10 A o vaavaai atu i latou i le lagi i lona afio aʻe, faauta! o loo tutū faatasi ma i latou ni tamāloloa se toʻalua o loo oofu i ofu papaʻe, 11 ma ua la faapea mai: “Tagata o Kalilaia e, aiseā ua outou tutū ai ma vaavaai aʻe i le lagi? O Iesu lenā ua aveina aʻe i le lagi mai iā te outou. O le a toe maliu mai o ia, i le auala lava lea e pei ona outou vaavaai atu i ai i lona afio aʻe i le lagi.”

12 Ona latou toe foʻi lea i Ierusalema mai i le mauga e taʻua o le Mauga o Olive, lea e latalata ane i Ierusalema, e tusa le mamao ma le savaliga* e taga i le aso sapati. 13 O lea, ina ua latou taunuu, ona ō atu lea i le potu i luga, i le mea ua latou nonofo ai, o Peteru ma Ioane, o Iakopo ma Aneterea, o Filipo ma Toma, o Patolomaio ma Mataio, o Iakopo le atalii o Alefaio, ma Simona le tagata maelega, ma Iuta le atalii o Iakopo. 14 Ua lotogatasi i latou ma finafinau i le tatalo, faatasi ma nisi fafine, atoa ma Maria le tinā o Iesu ma ona uso.

15 I ia aso, ua faapotopoto ai le motu o tagata e tusa ma le toʻaselau lua sefulu, ona tulaʻi lea o Peteru i luma o le ʻauuso, ma faapea atu: 16 “Le ʻauuso e, e tatau ona taunuu tusitusiga paia, lea na muaʻi taʻua e le agaga paia e ala mai i le fofoga o Tavita e uiga iā Iuta, o lē na taʻitaʻia i latou na puʻeina Iesu, 17 auā na faitaulia o ia faatasi ma i tatou, na fai foʻi lona sao i lenei faiva. 18 (Na faatauina e lenei tagata se fanua i le tau o le amiolētonu, na titō i lalo ma pā ai lona manava ma sau ai i fafo lona gaʻau. 19 Na logo atu foʻi lenei tala i tagata uma na nonofo i Ierusalema, o le mea lea, na taʻua ai lenā fanua i la latou gagana, o Akeletama, o lona uiga o le Fanua o le Toto.) 20 Auā ua tusia i le tusi o Salamo, ‘Ia faatafunaina le mea e nofo ai o ia, ma ia aua neʻi toe nofo ai se tasi,’ ma ‘Ia ave e se tasi lona tofi o se ovasia.’ 21 O le mea lea, e tatau ai i tagata na faapotopoto faatasi ma i tatou i le taimi atoa na femaliuaʻi ai le Alii o Iesu iā i tatou, 22 e amata mai i le papatisoina o ia e Ioane seʻia oo i le aso na aveina aʻe ai o ia, e tatau ona avea se tasi o nei tagata o sē na vaaitino faatasi ma i tatou i lona toetū.”

23 Ona latou tofia lea o ni tagata se toʻalua, o Iosefa ua igoa iā Pasapa, o lona faaiʻu o Iuso, ma Matatia. 24 Ua latou tatalo e faapea: “Ieova e, o oe o lē e silafia loto o tagata uma, ia e faailoa mai po o ai o i laʻua nei ua e filifilia, 25 ina ia faia lenei faiva ma le tofiga faaaposetolo, lea na lafoaʻi e Iuta, ae alu i lona lava ala.” 26 Ona faia lea o le vili, ma ua faasaga le vili iā Matatia; o le mea lea ua taʻua ai o ia o se aposetolo faatasi ma le toʻasefulu tasi.

^ Galu. 1:12 O lenei malaga e tusa ma le 2,000 kupita (890 mita; 2,920 futu).


Galuega  2 : 1 - 47

2 A o faagasolo le aso o le tausamiga o le Penetekoso, ua faatasitasi i latou uma i le nofoaga e tasi. 2 Ona faafuaseʻi mai lea ona taalili mai i le lagi e pei o le agi o se matagi malosi, ma ua tumu ai le fale atoa lea o loo latou nonofo ai. 3 Ona latou iloa ai lea o ni laulaufaiva e pei o le afi, ua salalau atu ma nofo i luga o i latou taʻitoʻatasi, 4 ona faatutumuina ai lea o i latou uma i le agaga paia, ma amata ai ona tautatala i gagana eseese, e pei ona foaʻiina mai e le agaga o le gagana iā i latou.

5 Sa iai i Ierusalema tagata Iutaia o ē e matataʻu i le Atua mai i atunuu uma i lalo o le lagi. 6 Ina ua faalogoina lenei taalili tele, ona ō mai ai lea o le motu o tagata e toʻatele ma ua matuā taufaiofo, auā ua taʻitasi ma faalogo atu iā i latou o tautala i lana lava gagana. 7 O le mea moni, ua taufaiofo i latou, ua taumānatu ma faapea ane: “Seʻi vaai, pe e lē o tagata Kalilaia ea i latou uma o loo talanoa mai? 8 Ae faapefea ona taʻitasi i tatou ma faalogo atu i lana lava gagana na fanau mai ai? 9 O Patia ma Metai, o Elama ma tagata o loo nonofo i Mesopotamia, o Iutaia ma Kapatokia, o Pono ma le itumalo o Asia, 10 o Ferukia ma Pafulia, o Aikupito ma vaega o Lipua lea e agaʻi atu i Kurene, ma tagata malaga mai i Roma, o tagata Iutaia ma tagata liulotu,* 11 o Kereta ma Arapi, ua tatou faalogo atu iā i latou o tautatala mai i a tatou lava gagana, e uiga i mea matagofie a le Atua.” 12 Ioe, ua matuā ofo i latou uma, ma ua fenuminumiaʻi ma faapea ane le tasi i le isi: “O le ā le uiga o lenei mea?” 13 Ae peitaʻi, ua tauemu nisi iā i latou ma faapea ane: “Ua onanā i latou i le uaina suamalie.”

14 Ua tū i luga Peteru faatasi ma le toʻasefulu tasi ma fai atu iā i latou ma le leotele: “Tagata Iutaia e, ma outou uma o ē o nonofo i Ierusalema, ia outou iloa lenei mea, ma ia faafofoga mai i aʻu upu. 15 O le mea moni, e lē o onanā nei tagata e pei ona outou manatu ai, auā o le itula e tolu* lenei o le aso. 16 Ae o le mea lenei na fai mai ai e ala i le perofeta o Ioelu. 17 ‘Ua fetalai mai le Atua: “O aso e gata ai, ou te liligi ifo ai loʻu agaga i luga o ituaiga uma o tagata, ona fai ai lea e o outou atalii ma o outou afafine o valoaga, e iloa faaaliga e o outou tauleleʻa, e fai foʻi miti e o outou toeaina. 18 E oo foʻi ina ou liligi ifo loʻu agaga i na aso i aʻu tane pologa ma aʻu fafine pologa, ona latou faia lea o valoaga. 19 Ou te faia mea ofoofogia i le lagi i lugā, ma faailoga i le lalolagi nei, o le toto ma le afi, ma le asu faaniutū. 20 O le a liua le lā i le pōuliuli, e liua foʻi le masina i le toto a o leʻi oo mai le aso tele ma le mataʻina o Ieova. 21 E faaolaina foʻi i latou uma o ē e valaau i le suafa o Ieova.”’

22 “Tagata o Isaraelu e, ia faalogo mai ia i upu nei: O Iesu le Nasareta, o le tagata na faailoa mai e le Atua iā te outou e ala i galuega mamana ma mea ofoofogia, ma faailoga na faia e le Atua iā te outou e ala iā te ia, e pei foʻi ona outou iloa. 23 Ua tuuina mai lenei tagata e tusa ma le finagalo malie o le Atua ma le muaʻi silafia e le Atua o mea, a ua outou tutuʻiina o ia i luga o le laau,* ma fasiotia e lima o tagata solitulafono. 24 A ua toe faatūina o ia e le Atua e ala i le tatalaina o noanoataga o le oti, auā e lē mafai ona noanoatia pea o ia e le oti. 25 Auā ua faapea mai Tavita e uiga iā te ia, ‘Na ou iloa atu Ieova i oʻu luma e lē aunoa; auā o loo iai o ia i loʻu itu taumatau, ina ia ou tumau ai pea. 26 O le mea lea, ua fiafia ai loʻu loto ma ua olioli tele ai loʻu laulaufaiva. Ou te faatalitali ma le faamoemoe; 27 auā e te lē tuua aʻu i le Tuugamau,* e te lē tuua foʻi lē ua faamaoni iā te oe ia oo i ai le pala. 28 Ua e faailoa mai iā te aʻu le ala o le ola, ua e faatumuina foʻi loʻu loto i le fiafia, ona ua e finagalo malie mai.’

29 “Le ʻauuso e, e taga le saʻoloto e tautala atu iā te outou e faatatau iā Tavita le ulu o le aiga, ua maliu o ia ma ua tanuina, o loo iai foʻi lona tuugamau iā i tatou e oo mai lava i le aso nei. 30 Ona o ia o le perofeta, ma na ia iloa na tautō le Atua iā te ia i se tautoga e faapea, o le a ia faanofo se tasi o lana fanau i lona nofoālii, 31 na muaʻi iloa e ia, ma na faapea mai e faatatau i le toetū o le Keriso, e lē tuua o ia i le Tuugamau,* e lē oo foʻi le pala i lona tino. 32 O Iesu lenei na toe faatūina e le Atua, o le mea foʻi lea na matou molimau uma i ai. 33 O lea la, talu ai ua faaeaina o ia i le itu taumatau o le Atua, ma maua le agaga paia na folafolaina mai e le Tamā, lea ua ia liligi mai, ua outou vāai ma faalogo i ai. 34 O le mea moni, e leʻi alu aʻe Tavita i le lagi, ae na faapea mai o ia, ‘Na fetalai mai Ieova i loʻu Alii: “Ia e nofo i loʻu itu taumatau, 35 seʻia ou faia ou fili ma mea e tū ai ou vae.”’ 36 O le mea lea, ia iloa lelei e le aiga uma o Isaraelu, ua faia o ia e le Atua ma Alii ma Keriso, o Iesu lenei na outou tutuʻia i luga o le laau.”

37 Ina ua latou faalogo i lenei mea, ona tuia lea o o latou loto, ma fai mai iā Peteru ma isi aposetolo: “Le ʻauuso e, o le ā se mea e ao ona matou faia?” 38 Ua fai atu Peteru iā i latou: “Inā salamō ia ma ia taʻitasi ma papatisoina outou i le suafa o Iesu Keriso mo le faamagaloina o a outou agasala, ona outou maua lea o le meaalofa foaʻifua o le agaga paia. 39 Auā o le folafolaga e mo outou ma a outou fanau, atoa ma i latou uma o i nuu mamao, e tusa ma le toʻatele o le a valaaulia e Ieova lo tatou Atua iā te ia.” 40 E tele foʻi isi upu ua ia molimau māeʻaeʻa atu ai ma apoapoaʻi atu pea iā i latou, ua faapea atu: “Ia faaolaina outou mai i lenei tupulaga faapiʻopiʻo.” 41 O lea, ua papatisoina ai i latou uma na talia ma le lotoatoa lana upu, ma i lenā aso, pe tusa ma le tolu afe o tagata ua faaopoopo atu. 42 Ua faaauau ona latou uaʻi atu i aʻoaʻoga a le ʻauaposetolo ma fetufaaʻi a latou mea, ua aai faatasi ma tatalo.

43 O le mea moni, ua amata ona matataʻu tagata uma, ma ua tutupu foʻi le tele o mea ofoofogia ma faailoga e ala mai i aposetolo. 44 Ona tuufaatasi lea o mea uma a i latou ua talitonu, 45 ma ua faatau atu a latou meatotino, ma fanua, ma tufatufa atu le tau o nei mea i tagata uma, e tusa ai ma manaʻoga o tagata taʻitoʻatasi. 46 Ua iai pea i latou ma le lotogatasi i le malumalu i lea aso ma lea aso, ua latou aai i fale o aiga ma le olioli tele ma le lotomamā, 47 ua vivii i le Atua ma ua alofagia i latou e tagata uma. O le taimi lava lenā, ua faaopoopo atu ai e Ieova iā i latou i aso taʻitasi o ē ua faaolaina.

^ Galu. 2:10 Po o “tagata na liliu i le lotu Iutaia.”


^ Galu. 2:15 Pe tusa ma le tā o le 9 i le taeao e amata mai i le oso aʻe o le lā.


^ Galu. 2:23 Tagaʻi i le Faaopoopoga e 10.


^ Galu. 2:27 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ Galu. 2:31 Tagaʻi i le Faaopoopoga e 6.


Galuega  3 : 1 - 26

3 Ua ō aʻe Peteru ma Ioane i le malumalu i le itula e fai ai tatalo, o le itula lea e iva,* 2 ma ua sii atu se tamāloa na fanau mai o pipili, ua latou tuu o ia i aso uma i tafatafa o le faitotoʻa o le malumalu ua taʻua o le Matagofie. E masani ona ia ʻaisi atu iā i latou o ē ō atu i le malumalu mo ni meaalofa. 3 Ina ua ia iloa atu Peteru ma Ioane o le a ulu i le malumalu, ona ia talosaga atu lea iā i laʻua mo ni meaalofa. 4 Ua pulatoʻa atu Peteru ma Ioane iā te ia ma faapea atu: “Ia vaai mai iā i maʻua.” 5 Ona taulaʻi atu lea o lana vaai iā i laʻua, ma le manatu e maua mai ai se mea mai iā i laʻua. 6 A ua fai atu Peteru: “E leai saʻu siliva po o se auro, ae ou te avatu iā te oe le mea lea ua iā te aʻu: I le suafa o Iesu Keriso le Nasareta, inā savali ia!” 7 Ona tago atu lea o ia i le lima taumatau o le tamāloa ma faatū i luga. Ona malolosi ai lea o ona alofivae ma ona tapuvae; 8 ua oso o ia i luga ma tū, ma amata ona savali, ona ulufale atu lea o ia ma i laʻua i le malumalu, ua savali ma oso ma vivii i le Atua. 9 Ua iloa atu foʻi e tagata uma o ia ua savali ma vivii i le Atua. 10 Ua latou iloa foʻi, o le tagata lenei e masani ona nofo i le Faitotoʻa Matagofie o le malumalu, ma ʻaisi mo ni meaalofa. Ona matuā ofo ai lea o i latou ma ua matuā fiafia lava i le mea ua tupu iā te ia.

11 O lea, a o pipii atu le tamāloa iā Peteru ma Ioane, ona taufetuli faatasi atu lea o tagata uma iā i latou i le mea ua taʻua o le faapaologa o Solomona, ua matuā ofo i latou. 12 Ina ua vaai atu Peteru i lenei mea, ona ia faapea atu lea i tagata: “Tagata o Isaraelu e, aiseā ua outou ofo ai i lenei mea? Aiseā foʻi ua outou pulatoʻa mai ai iā i maʻua, e peiseaʻī o so maʻua mana, po o lo maʻua faamaoni i le Atua ua mafai ai ona savali o ia? 13 O le Atua o Aperaamo, Isaako ma Iakopo, o le Atua o o tatou augātamā, ua ia faamamaluina lana Auauna o Iesu, o lē na outou tuuina atu ma faafitia o ia i luma o Pilato, a o loto e faasaʻoloto iā te ia. 14 Ioe, na outou faafitia lē e paia ma amiotonu, ma na outou talosaga mai e tatala atu iā te outou sē e fasioti tagata, 15 ae na outou fasiotia le Sui Sili o le ola. O lea ua toe faatūina o ia e le Atua mai i le oti, ua avea i maʻua ma molimau i lenei mea. 16 Ona o lona suafa ma lo ma faatuatua i lona suafa, ua malosi ai lenei tagata, o lē ua outou vāai i ai ma iloa, o le faatuatua foʻi iā te ia ua malosi lelei ai lona tino i la outou vaai. 17 O lenei le ʻauuso e, ua ou iloa na outou faia lenei mea ma le lē iloa e pei foʻi o o outou taʻitaʻi. 18 Ae peitaʻi, o le auala lenei ua faataunuu ai e le Atua mea na ia muaʻi folafolaina mai, e ala i fofoga o perofeta uma e faapea, o le a faapuapuagatiaina lana Keriso.

19 “O le mea lea, inā salamō ia ma liliu, ina ia soloiesea a outou agasala, ma ia oo mai ai le taimi e toe faafouina ai mai iā Ieova lava ia 20 ma ia auina mai e ia le Keriso, ua tofia mo outou, o Iesu lea 21 o lē e tatau ona iai pea i le lagi, seʻia oo i le taimi e toefuataʻi ai mea uma, na fetalai mai ai le Atua i fofoga o ana perofeta paia i aso ua mavae. 22 O le mea moni, ua fai mai Mose, ‘E tofia e Ieova le Atua mo outou o se perofeta e pei o aʻu mai i o outou uso. E tatau ona outou faalogo iā te ia e tusa ma mea uma ua fai atu ai o ia iā te outou. 23 O le mea moni, o sē e lē faalogo i lenā Perofeta, e matuā faaumatia o ia mai i tagata.’ 24 O perofeta uma e amata mai iā Samuelu ma ē na sosoo mai ai, o ē na faia valoaga, na matuā taʻutino mai foʻi e uiga i nei aso. 25 O outou o atalii o perofeta ma le feagaiga lea na osia e le Atua ma o outou augātamā, ma faapea atu iā Aperaamo, ‘O lau fanau e manuia ai aiga uma o le lalolagi.’ 26 Ina ua tofia e le Atua lana Auauna, na ia auina atu muamua o ia iā te outou, e faamanuia atu iā te outou, e ala i le faaliliuese o outou taʻitoʻatasi mai i a outou amioga leaga.”

^ Galu. 3:1 Pe tusa o le tā o le 3 i le aoauli e amata mai i le oso aʻe o le lā.


Galuega  4 : 1 - 37

4 A o la talanoa atu i tagata, a ua ō mai loa iā i laʻua o le ʻaufaitaulaga sili, o le taʻitaʻiʻau o le malumalu, ma le ʻau Satukaio, 2 ua feita i latou ona ua la aʻoaʻo atu i tagata, ma faailoa manino atu le toetutū mai o ē ua oti, i le taʻua o le toetū o Iesu; 3 ua latou puʻe iā i laʻua ma tuu i le falepuipui seʻia oo i le isi aso, auā ua leva le afiafi. 4 Ae peitaʻi, ua talitonu le toʻatele o i latou na faalogo i le lauga, ma o le aofaʻiga o tane e tusa ma le lima afe.

5 I le aso na sosoo ai, ua faapotopoto faatasi ai i Ierusalema o latou taʻitaʻi, o toeaina, ma le ʻautusiupu, 6 (atoa foʻi ma Ana le faitaulaga sili, o Kaiafa ma Ioane, o Alesana ma le toʻatele o le ʻauaiga o le faitaulaga sili), 7 ua latou faatutū iā i laʻua i o latou luma ma fesili atu: “O le ā le mana, ma o le igoa o ai ua oulua faia ai lenei mea?” 8 Ona faapea atu lea o Peteru o lē ua tumu i le agaga paia iā i latou:

“Taʻitaʻi e, o le nuu ma toeaina, 9 afai ua suʻesuʻeina i maʻua i le asō ona o le mea lelei ua faia i le tagata maʻi, ma e faatatau i lē ua mafai ai ona malosi lenei tagata, 10 ia iloa e outou faapea foʻi ma tagata uma o Isaraelu, o le suafa o Iesu Keriso le Nasareta, o lē na outou tutuʻia i luga o le laau a ua toe faatūina e le Atua mai i le oti, o ia lea ua malosi ai lenei tagata ua tū atu i o outou luma. 11 O le ‘maa lenei na faalēaogā e outou tufuga, a ua avea ma maa tulimanu sili.’ 12 E leai foʻi se isi e mafai ona maua ai le faaolataga, auā e leai se isi igoa i lalo o le lagi ua tuuina mai e le Atua i tagata, e tatau ona faaolaina ai i tatou.”

13 O lea, ina ua vāai i latou i le lototetele o Peteru ma Ioane e tautatala atu, ma ua iloa ai o i laʻua o ni tagata e leʻi lava ni aʻoaʻoga ma e faatauvaa, ona latou taufaiofo ai lea. Ua latou iloa foʻi sa masani ona faatasi i laʻua ma Iesu, 14 ma a o vāai atu i latou i le tamāloa na faamālōlōina o loo tutū faatasi ma i laʻua, e leʻi toe fai atu sa latou upu. 15 Ona latou faatonu lea o i laʻua, ina ia ō i fafo mai i le potu o le Faamasinoga Sili, ma ua latou talatalanoa 16 e faapea: “O le ā sa tatou mea o le a fai i nei tagata? Auā o le mea moni, ua faia e i laʻua se faailoga mataʻina lea ua iloa e tagata uma i Ierusalema; e lē mafai foʻi ona tatou faafitia. 17 Ae ina neʻi atili salalau atu i tagata lenei tala, seʻi o tatou faafefe iā i laʻua, ua sā ona toe tautala atu i se tagata i lenā igoa.”

18 Mulimuli ane, ona latou aami lea o i laʻua ma fai atu i ai, ua matuā sā lava ona toe taʻua pe aʻoaʻo atu i le igoa o Iesu. 19 A ua tali atu Peteru ma Ioane iā i latou: “Pe e tonu i le silafaga a le Atua ona ma faalogo iā te outou nai lo o le Atua, ia pule outou. 20 A o i maʻua, e lē mafai ona ma lē taʻu atu mea ua ma vāai ma faalogo i ai.” 21 Ua atili ai ona latou faafefe iā i laʻua, ona latou tatala lea o i laʻua, auā latou te leʻi maua se mea e faasala ai i laʻua. Ua faia foʻi faapea ona o tagata, auā ua latou faamamaluina uma le Atua ona o le mea ua tupu; 22 talu ai o le tamāloa lea na faia i ai lenei faailoga o le faamālōlōga, e sili atu i le fā sefulu tausaga lona matua.

23 Ina ua uma ona tatala i laʻua, ona la ō atu lea i le ʻauuso, ma faamatala atu mea na fai atu ai le ʻaufaitaulaga sili ma toeaina iā i laʻua. 24 Ua faalogo i latou i lenei mea, ona tatalo atu lea i le Atua ma le lotogatasi ma faapea atu:

“Le Alii Pule Silisili Ese e, o Oe na e faia le lagi ma le lalolagi, o le sami ma mea uma o iai, 25 ma o lē na fetalai mai e ala i le agaga paia i le fofoga o lo matou augātamā o Tavita lau auauna, ‘Aiseā ua vevesi ai atunuu ma mafaufau ai tagata i mea e lē aogā? 26 Ua tutū faatasi tupu o le lalolagi ma ua taupulepule faatasi taʻitaʻi e faasagatau iā Ieova ma lē na ia faauuina.’ 27 O lea foʻi, na faapotopoto faatasi ai Herota ma Ponotio Pilato ma tagata o atunuu, faapea tagata Isaraelu i lenei aai, e faasagatau i lau auauna paia o Iesu o lē ua e faauuina, 28 ina ia faia mea na muaʻi tofia e lou mana* ma lou finagalo ia oo mai. 29 O lenei, Ieova e, ia e silasila mai i la latou faamataʻu, ma ia tuuina mai i au pologa le malosi e tautatala atu ai pea i lau afioga ma le lototetele, 30 a o e faaloaloa mai lou aao e faamālōlō ai ma a o tutupu faailoga ma mea ofoofogia, e ala i le suafa o lau auauna paia o Iesu.”

31 Ina ua uma la latou tatalo, ona lūlūina lea o le mea o loo latou faapotopoto faatasi ai; ua faatutumuina foʻi i latou uma i le agaga paia, ma ua taʻutaʻu atu le afioga paia a le Atua ma le lototetele.

32 Ua tasi lava le loto ma le manatu o le motu o tagata e toʻatele o ē ua talitonu, ma e leai se tasi ua faapea mai, o mea ua iā te ia, o ana lava mea; a ua tuufaatasi a latou mea uma. 33 O le tele o le mana, ua faaauau ai foʻi e le ʻauaposetolo ona talaʻi atu e uiga i le toetū o le Alii o Iesu; ma ua faamanuiaina i latou uma i le tele o le agalelei faifua. 34 O le mea moni, e leai se tasi o i latou ua mativa i se mea, auā o i latou ua iai fanua po o fale, ua latou faatau atu ma aumai le tau o ia mea na faatau atu, 35 ma ua latou tuu atu i luma o le ʻauaposetolo. Ona tufatufaina lea i tagata taʻitoʻatasi e tusa ai ma le mea e manaʻomia e ia. 36 O lea la, o Iosefa lea na faaigoa e le ʻauaposetolo iā Panapa, o lona uiga pe a faaliliuina, o le Atalii o Faamāfanafanaga, o se sa Levī, ma e sau mai i Kuperu, 37 sa iai lona fasi fanua na faatau atu, ona aumai lea o le tupe ma tuu atu i luma o le ʻauaposetolo.

^ Galu. 4:28 Po o “lou aao.”


Galuega  5 : 1 - 42

5 Ae peitaʻi, o se tasi tagata e igoa iā Anania ma lana avā o Safaira, na faatau atu so la fanua, 2 ma na nanā se isi vaega o le tau o le fanua, a ua ia avatu na o se vaega i le ʻauaposetolo, ma na iloa foʻi e lana avā lenei mea. 3 Ona fai atu lea o Peteru: “Anania e, aiseā ua faatupu ai e Satani i lou loto lenei mea, ua e pepelo ai i le agaga paia, ma ua e nanā se vaega o le tau o le fanua? 4 A o iā te oe le fanua, pe e leʻi avea ea ma ou fanua, ma ina ua uma foʻi ona faatau atu, pe e te leʻi pule ai pea i le tau? Aiseā ua e fuafua ai i lou loto e faia lenei gaoioiga? Ua e lē pepelo ai i tagata, a o le Atua.” 5 Ina ua faalogo i nei upu, ona paʻū ai lea o Anania i lalo ma ua oti ai. Ona matuā fefefe ai lea o i latou uma na faalogo i lenei mea. 6 A ua tutū i luga tauleleʻa ma taataʻai o ia i ʻie, ua ave iā te ia i fafo ma tanu.

7 Ina ua mavae sina taimi puupuu e tusa ma le tolu itula, ae sau loa lana avā, na te leʻi iloa le mea ua tupu. 8 Ua fai atu Peteru iā te ia: “Seʻi e taʻu mai iā te aʻu, po o le tau lea na lua faatau ai le fanua?” Ua ia fai mai: “Ioe, o le tau lenā.” 9 Ona fai atu lea o Peteru iā te ia: “Aiseā ua oulua loto faatasi ai e tofotofo i le agaga o Ieova? Faauta! O na e tutū mai i le faitotoʻa i latou na tanuina lau tane, ma e latou te ave foʻi iā te oe.” 10 Ona paʻū loa lea o ia i ona vae ma oti ai. Ina ua ō mai i totonu tauleleʻa, ua latou maua o ia ua oti, ona latou ave lea o ia ma tanu i tafatafa o lana tane. 11 Ona matuā fefefe ai lea o le faapotopotoga atoa ma i latou uma ua faalogo i lenei mea.

12 Ua faia foʻi e lima o aposetolo le tele o faailoga ma mea ofoofogia i tagata, ma ua i le faapaologa o Solomona i latou uma ma le lotogatasi. 13 E moni, e leai lava se tasi o i latou na lototele e aufaatasi atu iā i latou, ae peitaʻi ua viiviia i latou e tagata. 14 Ua faaopoopoina pea le toʻatele o tane ma fafine o ē ua talitonu i le Alii. 15 Ona latou avatu ai lea o tagata mamaʻi ma faataooto i tamaʻi moega ma fata i ala tetele, ina ia mafai ona lafoia i ai le ata o Peteru i luga o nisi o i latou a o savali ane. 16 Ua ō mai foʻi le toʻatele mai i aai ia e siʻomia ai Ierusalema, ua aumai tagata mamaʻi ma ē ua puapuagatia i agaga leaga, ma ua faamālōlōina ai i latou uma.

17 Ona ō mai lea o le ositaulaga sili ma i latou uma ua faatasi ma ia, o le lotu lea a le ʻau Satukaio, ua tutumu i latou i le lotoleaga, 18 ua latou pupuʻe i aposetolo ma tuu i latou i le falepuipui. 19 Peitaʻi, na tatala e le agelu a Ieova faitotoʻa o le falepuipui i le pō, ma aumai i latou i fafo ma faapea atu: 20 “Inā ō ia outou ma tutū i le malumalu, ma taʻutaʻu atu pea i tagata mea uma e uiga i lenei olaga.” 21 Ua faalogo atu i nei mea, ona latou ulufale atu lea i le malumalu i le tafa o ata, ma amata ona aʻoaʻo atu.

Ina ua taunuu mai le ositaulaga sili ma i latou ua faatasi ma ia, ona latou faapotopoto lea o le Faamasinoga Sili ma le fono a toeaina o le fanauga a Isaraelu, ma aauina atu i le falepuipui e aumai i latou. 22 Ae ina ua ō atu leoleo i le falepuipui, latou te leʻi maua i latou. Ona latou toe foʻi lea ma faamatala atu 23 e faapea: “Ua matou maua atu o loo loka le falepuipui ma faamau uma faitotoʻa, o loo tutū foʻi leoleo i faitotoʻa, ae ina ua tatala ua matou iloa ai, e leai nisi o iai i totonu.” 24 Ina ua faalogo le taʻitaʻiʻau o le malumalu ma le ʻaufaitaulaga sili i nei upu, ona fememeaʻi lea o i latou po o le ā o le a iʻu i ai nei mea. 25 Peitaʻi ua taunuu mai se tasi tamāloa ma faamatala iā i latou, ua faapea mai: “Faauta! O tamāloloa ia na outou tuuina i le falepuipui, o loo tutū i le malumalu ma aʻoaʻo atu i tagata.” 26 Ona ō lea o le taʻitaʻiʻau ma ana leoleo e aumai i latou, ae e leʻi faasauā iā i latou ona o le fefefe neʻi fetogia i latou e tagata i maa.

27 Ona latou aumaia lea o i latou ma faatutū i le potu o le Faamasinoga Sili. Ua fesiligia i latou e le ositaulaga sili 28 ma faapea mai: “Na matou matuā fai atu iā te outou, e matuā sā lava ona toe aʻoaʻo atu i lenā igoa, ae faauta! ua outou faatumu Ierusalema i a outou aʻoaʻoga, ma ua outou maumauaʻi e tuuina mai i o matou luga le toto o lenā tagata.” 29 Ua tali mai Peteru ma isi aposetolo: “E tatau ona matou usiusitaʻi i le Atua o le pule, nai lo o tagata. 30 Ua faatūina e le Atua o o tatou augātamā Iesu, o lē na outou fasiotia i le faatautauina o ia i le laau. 31 Ua faaeaina o ia e le Atua i lona itu taumatau o le Sui Sili ma o le Faaola, ina ia mafai ai ona salamō Isaraelu, ma maua ai le faamagaloga o agasala. 32 O i matou o molimau i nei mea, faapea foʻi le agaga paia, lea ua tuuina mai e le Atua iā i latou e usiusitaʻi iā te ia, o le pule.”

33 Ina ua latou faalogo i lenei mea, ona matuā tigā ai lea ma mananaʻo e fasioti iā i latou. 34 A ua tulaʻi mai se tagata o le Faamasinoga Sili, o se Faresaio e igoa iā Kamalielu, o le faiaʻoga o le Tulafono e faaaloalogia e tagata uma, ma faatonu atu ina ia tuu atu i fafo nei tamāloloa mo sina taimi. 35 Ona ia faapea atu lea iā i latou: “Tagata o Isaraelu e, ia outou faaeteete i le mea ua outou mananaʻo e fai i nei tamāloloa. 36 Auā i aso ua mavae, na tulaʻi mai ai Tiuta ma faapea mai, o ia o se tagata tāua, ma e toʻatele tane pe e tusa ma le toʻafā selau na auai i lana vaega. Ae na fasiotia o ia ma faataapeapeina i latou uma na usiusitaʻi iā te ia, ma lē taulau ai na taumafaiga. 37 Ua mavae atu o ia ae tulaʻi mai Iuta le Kalilaia i aso o le tusigāigoa, ma na ia taaʻina atu tagata e mulimuli atu iā te ia. Ae na oti foʻi lenā tagata, ma na faataapeapeina foʻi i latou uma na usiusitaʻi iā te ia. 38 O le mea lea ou te fai atu ai iā te outou, Aua tou te aiā i nei tagata, ae tuu ai pea i latou, (auā afai e mai i tagata lenei fuafuaga ma lenei galuega, e soloia, 39 ae afai e mai i le Atua, e lē mafai ona outou soloia;) ina neʻi mea ane ua outou fai taua i le Atua.” 40 Ona latou faalogo lea iā te ia, ma aumai le ʻauaposetolo, ua sasa i latou ma faatonu atu, e aua neʻi toe tautatala i le suafa o Iesu, ma tuu atu loa i latou e ō.

41 Ona ō ese ai lea o i latou mai i luma o le Faamasinoga Sili, ua olioli ina ua taʻuaogāina i latou ia faaleagaina ona o lona suafa. 42 Ua lē aunoa ona latou aʻoaʻo atu i aso uma lava, ma folafola atu le tala lelei e uiga iā Iesu le Keriso, i le malumalu ma mai i lea fale i lea fale.

Galuega  6 : 1 - 15

6 I na aso ina ua faatoʻateleina le ʻausoo, ua muimui ai tagata Iutaia e tautatala i le gagana Eleni, i tagata Iutaia e tautatala i le gagana Eperu, ona ua lē faaaofia o latou fafine ua oti a latou tane, i le tufatufaina o mea i aso fai soo. 2 Ona aami lea e le toʻasefulu lua o le toʻatele o soo ma faapea atu: “E lē lelei ona matou tuua le afioga a le Atua ae tufatufa atu meaʻai. 3 O lea, le ʻauuso e, ia outou saʻili mai ni tagata agavaa se toʻafitu e tutumu i le agaga ma le atamai, ina ia matou tofia i latou e faia lenei galuega tatau; 4 ae peitaʻi, o le a matou faasaga i le tatalo ma le faiva e tusa ai ma le afioga a le Atua.” 5 Ua fiafia foʻi tagata uma i le upu ua fai mai, ona latou filifilia lea o Setefano, o le tagata ua tumu i le faatuatua ma le agaga paia, o Filipo ma Pokoro, o Nikanora ma Timona, o Pamena ma Nikolao, o se tagata liulotu* mai i Anetioka, 6 ua aumaia i latou i luma o le ʻauaposetolo, ma ina ua uma le tatalo, ona faaee atu lea o o latou lima iā i latou.

7 Ua tupu pea le afioga a le Atua, ma ua matuā faatoʻateleina soo i Ierusalema; e toʻatele foʻi faitaulaga ua usiusitaʻi i le faatuatua.

8 Ua faia e Setefano, o lē ua tumu i le agalelei ma le mana, mea ofoofogia ma faailoga i tagata. 9 A ua tutū mai nisi tagata mai i le sunako,* lea ua taʻua o le Sunako o le ʻAusaʻoloto, ma nisi o le ʻau Kurene ma le ʻau Alesania, ma i latou mai i Kilikia ma Asia, e finau mai iā Setefano, 10 ma ua lē mafai ona tetee atu i latou i le atamai ma le agaga ua ia tautala atu ai. 11 Ona latou faatauanau faalilolilo lea i tagata ia fai atu e faapea: “Na matou faalogo ua fai upuleaga o ia iā Mose ma le Atua.” 12 Ua latou faavevesi tagata ma toeaina, ma le ʻautusiupu, ma ua ō mai faafuaseʻi i latou iā te ia, ua puʻe ma ave faamalosi o ia i le Faamasinoga Sili. 13 Ua latou aumai foʻi ni molimau pepelo, o ē ua faapea atu: “E lē o taofia lava le tautala o lenei tagata faasaga i lenei nofoaga paia ma le Tulafono. 14 Auā na matou faalogo ua fai mai o ia, o le a lafotuina e Iesu le Nasareta lenei mea paia, ma suia tū na tuu mai e Mose iā i tatou.”

15 Ua pulatoʻa atu iā te ia i latou uma o loo nonofo i le Faamasinoga Sili, ma ua latou iloa ai ua pei ona fofoga o fofoga o se agelu.

^ Galu. 6:5 Po o “tagata na liliu i le lotu Iutaia.”


^ Galu. 6:9 O “sunako” o fale ia e faia ai fonotaga.


Galuega  7 : 1 - 60

7 Ona fai mai lea o le ositaulaga sili: “Pe e moni ea nei mea?” 2 Ua ia faapea atu: “Alii e, uso, ma tamā, inā faalogo mai ia. Na faaali le Atua mamalu i lo tatou augātamā o Aperaamo, a o iai o ia i Mesopotamia, a o leʻi alu atu e nofo i Karana, 3 na ia fetalai atu iā te ia, ‘Ia e tuua lou nuu ma lou aiga, ae alu atu i le nuu ou te faasino atu iā te oe.’ 4 Ona tuua lea e ia o le laueleele o Kaletaia a ua alu atu ma nofo i Karana. Ina ua mavae le oti o lona tamā, ona faatonuina lea o ia e le Atua e alu ese mai i inā, ae sau i lenei nuu, lea o loo outou nonofo ai nei. 5 Ae peitaʻi, na te leʻi avatua iā te ia se tofi i inei, e oo lava i se mea* e tusa ma se tulaga vae, a ua ia folafola e avatu iā te ia le fanua atoa e nonofo ai ma lana fanau pe a mavae atu o ia, e ui lava e leʻi iai sana fanau. 6 E lē gata i lea, na faapea foʻi ona fetalai le Atua, o le a aumau lana fanau i se nuu ese, ma o le a faapologaina i latou e na tagata ma faapuapuagatia i latou mo le fā selau tausaga. 7 Ua fetalai mai le Atua, ‘Ou te faamasino i lenā nuu o le a nofo pologa ai i latou, ma pe a mavae nei mea, ona latou ō ese mai ai lea, ma tuuina mai iā te aʻu le auaunaga paia i lenei nuu.’

8 “Na ia tuuina foʻi iā te ia se feagaiga o le peritomeina,* ona fanaua lea e ia o Isaako ma ua peritomeina i le aso lona valu, ua fanaua e Isaako o Iakopo, ma na avea foʻi Iakopo ma tamā o ulu o aiga e toʻasefulu lua. 9 Sa lotoleaga foʻi ulu o aiga iā Iosefa ma faatau atu ai o ia i Aikupito. Ae sa faatasi le Atua ma ia, 10 ma sa ia laveaʻiina o ia i ona puapuaga uma, ma tuuina atu iā te ia le mamalu ma le atamai i luma o Farao le tupu o Aikupito. Sa ia tofia o ia e pule i Aikupito, faapea ma lona aiga atoa. 11 Ae na oo le oge i Aikupito uma ma Kanana, faapea foʻi ma le puapuaga tele, e leʻi maua foʻi e o tatou augātamā ni meaʻai. 12 Peitaʻi na faalogo Iakopo o loo iai meaʻai i Aikupito, ona ia aauina atu lea o o tatou augātamā mo le taimi muamua. 13 Ae i le taimi lona lua, na faailoa atu ai Iosefa i ona uso; ma na oo ina iloa ai e Farao le aiga o Iosefa. 14 Ona aami lea e Iosefa o lona tamā o Iakopo ma lona ʻauaiga uma mai i Kanana, e tusa ma le toʻafitu sefulu lima tagata.* 15 Ona alu ifo lea o Iakopo i Aikupito. Na maliu ai o ia; faapea foʻi ma o tatou augātamā, 16 ma na aauina atu o latou tino i Sekema ma tuu ai i le tuugamau lea na faatau e Aperaamo i tupe siliva mai i atalii o Hamoro i Sekema.

17 “A o latalata mai le taimi e faataunuu ai le folafolaga na faalauiloa atu e le Atua iā Aperaamo, a ua tupu tele le nuu ma faatoʻateleina i Aikupito. 18 Ona tulaʻi mai lea o se isi tupu i Aikupito, o lē na te leʻi iloa Iosefa. 19 Na faia e ia ni togafiti leaga i o tatou tagata, ma na ia faia mea sesē i le faamalosia o tamā e lafoaʻi a latou tamameamea, ina neʻi ola i latou. 20 I lenā lava taimi, na fanau mai ai Mose, sa matuā aulelei o ia i le silafaga a le Atua. Sa tausia o ia mo le tolu masina i le aiga o lona tamā. 21 Ae ina ua lafoaʻia o ia, na maua o ia e le afafine o Farao, ma ave ma tausi iā te ia e pei o sana lava tama. 22 O lea, na aʻoaʻoina ai Mose i le atamai uma o Aikupito. O le mea moni, na malosi o ia i ana upu ma gaoioiga.

23 “Ina ua atoa le fā sefulu o ona tausaga, na manatu ai o ia e alu atu e vaai po o ā mai ona uso, le fanauga a Isaraelu. 24 Ina ua ia vaai atu i se tasi ua agaleagaina, ona ia puipui lea iā te ia ma taui atu i lē na agaleagaina i le fasiotia lea o le tagata Aikupito. 25 Sa manatu o ia, ua iloa e ona uso, e faaolaina i latou e le Atua e ala iā te ia, ae latou te leʻi iloa. 26 I le aso na sosoo ai, na ia maua atu ai tagata e toʻalua o tauaʻimisa, ma na ia taumafai e faalelei lo la va i le faapea atu: ‘Sole, o le ʻauuso oulua, aiseā ua lua feʻainaʻi ai?’ 27 Ae na teena o ia e le tagata na faasauā i lona tuaoi ma faapea mai, ‘O ai na tofia oe e fai ma pule ma faamasino iā i maʻua? 28 Po ua e manaʻo ea e fasioti aʻu e pei ona e faia i le tagata Aikupito ananafi?’ 29 O le tala lenā na sola ai loa Mose ma aumau i le nuu o Mitiana, o i inā na ia fanaua ai ni atalii se toʻalua.

30 “Ina ua atoa tausaga e fā sefulu, ona faaali mai lea o se agelu iā te ia i le toafa o le Mauga o Sinai i se laau tuitui na mū. 31 Ina ua vaaia e Mose lenei mea, ona matuā ofo ai lea o ia. Peitaʻi, a o faalatalata atu e fia vaai atili, ae ia faalogoina loa le siʻufofoga o Ieova o faapea mai, 32 ‘O aʻu o le Atua o o outou augātamā, o le Atua o Aperaamo, o Isaako ma Iakopo.’ Na matuā gatete Mose, ma e leʻi toe manaʻo e fia iloa atili se mea. 33 Na fetalai mai Ieova iā te ia, ‘Ia aveese ou seevae mai i ou vae, auā e paia le eleele o loo e tū ai. 34 Ua ou iloa lelei le agaleagaina o loʻu nuu o loo i Aikupito, ma ua ou faalogo i lo latou ōi, ua ou alu ifo ai e laveaʻi iā i latou. O lea, inā sau ia, ou te auina atu oe i Aikupito.’ 35 O Mose lenei na latou tuulafoaʻiina, ma faapea atu, ‘O ai na tofia oe e fai ma pule ma faamasino?’ o le tagata lenei na auina mai e le Atua, e fai ma pule ma faaola, e ala i le agelu lea na faaali mai iā te ia i le laau tuitui. 36 O le tagata lenei na taʻitaʻia ese i latou ina ua uma ona faia o mea ofoofogia ma faailoga i Aikupito, ma le Sami Ulaula, ma le toafa i tausaga e fā sefulu.

37 “O Mose lenei na faapea atu i le fanauga a Isaraelu, ‘E tofia mo outou e le Atua se perofeta e pei o aʻu mai i o outou uso.’ 38 O ia lenei na iai faatasi ma le faapotopotoga i le toafa, ma le agelu lea na tautala iā te ia i le Mauga o Sinai, faatasi ma o tatou augātamā, ma na ia maua afioga paia o loo ola e tuuina mai iā te outou. 39 Na mumusu o tatou augātamā e usiusitaʻi iā te ia, ma latou teena o ia, ma na toe liliu atu o latou loto i Aikupito. 40 Na latou faapea atu iā Arona, ‘Ia faia ni atua mo i tatou e taʻitaʻia i tatou. Auā o lenei Mose o lē na aumaia i tatou mai i le nuu o Aikupito, tatou te lē iloa po o le ā le mea ua tupu iā te ia.’ 41 Ona latou faia lea o se tamaʻi povi i na aso, ma avatu i ai taulaga i le tupua, ma na fiafia foʻi i latou i galuega a o latou lima. 42 Ona liliuese lea o le Atua ma lafoaʻia i latou ina ia latou faia le auaunaga paia i ʻau o le lagi, e pei ona tusia i le tusi a perofeta, ‘Le aiga o Isaraelu e, po o aʻu ea na outou fasia ai manu ma osi atu i ai taulaga i tausaga e fā sefulu i le toafa? 43 A ua outou ave le faleʻie o Moloka ma le fetu o le atua o Refana, o faatusa na outou faia e tapuaʻi i ai. O lea ou te ave mamao ai outou i tala atu o Papelonia.’

44 “Sa i o tatou augātamā le faleʻie* i le toafa, e pei ona ia poloaʻi mai ina ua fetalai mai iā Mose ia faia e tusa ma le ata na ia vaai i ai. 45 Na talia e o tatou augātamā ma Iosua le faleʻie, ma latou aumaia ai i le laueleele na nonofo ai tagata ese, o ē na tutuliesea e le Atua mai i luma o o tatou augātamā. Sa tumau pea e oo mai i aso o Tavita. 46 Na ia maua le finagalo malie o le Atua, ma talosaga atu mo le faaeaga o le saunia o se afioaga mo le Atua o Iakopo. 47 Ae peitaʻi, na fausia e Solomona se fale mo ia. 48 E ui i lea, e lē afio le Silisili Ese i ni fale e faia e lima, e pei ona fai mai ai le perofeta, 49 ‘Ua fetalai mai Ieova: O le lagi o loʻu nofoālii lea, a o le lalolagi o le mea lea e tū ai oʻu vae. O le ā le ituaiga o fale tou te faia mo aʻu? O fea foʻi se mea ou te mālōlō ai? 50 Pe e leʻi faia ea e oʻu lima nei mea uma?’

51 “O outou o tagata ua maaa ma ua lē peritomeina o outou loto ma taliga, ua outou teena pea le agaga paia, e pei ona faia e o outou augātamā, ua faapea foʻi ona outou faia. 52 O ai ea se perofeta e leʻi faasauā i ai o outou augātamā? Ioe, na latou fasiotia i latou na muaʻi folafolaina mai e uiga i le afio mai o Lē amiotonu, o lē na outou faalataina ma fasiotia, 53 ua outou maua foʻi le Tulafono na tuuina mai e ala i agelu, ae tou te leʻi tausia lava.”

54 O lea, ina ua faalogo i nei mea, ona matuā tigā ai lea o o latou loto ma lilivau o latou nifo iā te ia. 55 A ua tumu o ia i le agaga paia, ua tepa aʻe i le lagi, ma iloa atu ai le mamalu o le Atua, ma Iesu o loo tū i le itu taumatau o le Atua, 56 ma faapea atu: “Faauta! ua ou iloa atu ua avanoa le lagi ma le Atalii o le tagata o loo tū i le itu taumatau o le Atua.” 57 Ona latou feʻei lea ma leotetele, ua pupuni foʻi o latou taliga i o latou lima, ma taufetuli atu ma le lotogatasi iā te ia. 58 Ua latou lafo o ia i tua o le aai, ona fetogi lea iā te ia i maa. Ua tuu e ē na molimau o latou ofu tele i vae o se tauleʻaleʻa e igoa iā Saulo. 59 Ua latou fetogi atu pea maa iā Setefano a o ōle atu o ia ma faapea atu: “Le Alii e, Iesu, ia e talia mai loʻu agaga.”* 60 Ona ia tootuli lea ma alaga i se leo malosi: “Ieova e, aua e te tuuaʻia i latou i lenei agasala.” Ina ua mavae ona fai atu o nei upu, ona oti* ai lea o ia.

^ Galu. 7:5 E faasino atu i le fanua aupito itiiti a se tagata.


^ Galu. 7:8 O le peritome, o lona uiga e tipiese paʻu o totogasā o tama.


^ Galu. 7:14 I le Tusi Paia Eleni e taʻua o le Septuagint, ua faaopoopo isi igoa e lima. Atonu o le māfuaaga lea ua taʻua ai e Setefano tagata e 75 ae lē o le 70.


^ Galu. 7:44 I le gagana Eleni, “o le faleʻie e fai ma molimau.”


^ Galu. 7:59 Tagaʻi i le Faaopoopoga e 5.


^ Galu. 7:60 I le gagana Eleni, “ua moe o ia (i le oti).”


Galuega  8 : 1 - 40

8 Ua ioe foʻi Saulo i le fasiotiga o ia.

I lea aso, ua oo ai sauāga e tele i le faapotopotoga i Ierusalema; ua faataapeapeina ai foʻi i latou uma i vaipanoa o Iutaia ma Samaria seʻi vaganā ai le ʻauaposetolo. 2 A ua ave e tagata matataʻu i le Atua Setefano ma tanu, ma ua matuā fetagisi foʻi ona o ia. 3 Peitaʻi, ua soona sauā Saulo i le faapotopotoga, ua osofaʻi atu i lea fale ma lea fale, ma fetoso mai tane ma fafine, ua ia tuuina atu i latou i le falepuipui.

4 Ona ō solo ai lea o i latou ua faataapeapeina i le nuu, ma folafola atu le tala lelei o le afioga a le Atua. 5 O le tasi o Filipo, ua alu ifo i le aai o Samaria, ma talaʻi atu le Keriso iā i latou. 6 Ua uaʻi atu le motu o tagata ma le lotogatasi i mea ua fai mai ai Filipo a o latou faalogologo atu, ma vāai i faailoga ua ia faia. 7 Auā e toʻatele foʻi ua iai agaga leaga, ma ua alalaga leotetele ma ō mai i fafo mai iā i latou. E toʻatele foʻi tagata ua pepē tino ma pipili, ua faamālōlōina. 8 Ona matuā olioli ai lea o tagata o lenā aai.

9 Ua iai i le aai se tasi tagata e igoa iā Simona, o lē na faia muamua faiga faaagaga, ma matuā ofo ai le nuu o Samaria, ma ua ia faapea e sili lava o ia. 10 O i latou uma lava, e amata mai i tagata faatauvaa e oo i ē e aloaʻia, e uaʻi atu iā te ia ma faapea atu: “O le Mana o le Atua lenei tagata, lea e taʻua e Sili.” 11 Ua latou uaʻi atu foʻi iā te ia auā ua leva ona ia faia faiga faaagaga e ofo ai i latou. 12 Ae ina ua latou talitonu iā Filipo, o lē ua folafola atu le tala lelei o le malo o le Atua, ma le suafa o Iesu Keriso, ona papatisoina lea o i latou o tane ma fafine. 13 Ua talitonu foʻi Simona ma papatisoina o ia, ua ia aufaatasi pea ma Filipo, ua maofa foʻi o ia ina ua vaai atu i faailoga ma galuega mamana ua faia.

14 Ina ua faalogo aposetolo i Ierusalema ua talia e tagata Samaria le afioga a le Atua, ona latou aauina atu lea o Peteru ma Ioane iā i latou; 15 ua ō ifo i laʻua ma tatalo ina ia maua e i latou le agaga paia. 16 Auā e leʻi liligi ifo i se tasi o i latou le agaga paia, ae ua na o le suafa o le Alii o Iesu ua papatisoina ai i latou. 17 Ona faaee atu lea o o la lima iā i latou, ma latou maua ai le agaga paia.

18 Ina ua iloa e Simona e maua le agaga paia e ala i le faaee o lima o aposetolo, ona ia ofo atu lea o tupe iā i laʻua, 19 ua faapea mai: “Ia aumai foʻi iā te aʻu lenā pule, ina ia maua ai e se tasi e faaee i ai oʻu lima le agaga paia.” 20 A ua fai atu Peteru iā te ia: “Ia fano au siliva faatasi ma oe, auā ua e manatu e mafai ona e maua le meaalofa foaʻifua a le Atua i tupe. 21 E leai sau vaega po o sou tofi i lenei mea, auā e lē tonu lou loto i le silafaga a le Atua. 22 O lea la, inā salamō ia i lou leaga, ma ia faatoga atu iā Ieova, pe afai e mafai, ia faamagalo oe ona o manatunatuga leaga o lou loto. 23 Auā ua ou iloa, o oe o le mea oona ma ua tumu i le amiolētonu. 24 Ua tali mai Simona: “Ia oulua faatoga atu iā Ieova mo aʻu, ina ia aua neʻi oo mai iā te aʻu se mea, o mea ua oulua fai mai ai.”

25 O lea, ina ua la molimau māeʻaeʻa atu ma tautatala i le afioga a Ieova, a o la toe foʻi atu i Ierusalema, na la folafola atu ai le tala lelei i le tele o nuu o Samaria.

26 Ae peitaʻi, ua taʻu atu e se agelu a Ieova iā Filipo e faapea: “Inā tulaʻi ia ma alu atu i saute i le auala e ui mai Ierusalema e oo atu i Kasa.” (O se auala i le toafa.) 27 Ona tulaʻi lea o ia ma alu, seʻi faauta! ua iai le eunuka Aitiope, o se tagata maualuga i le pulega a Kanake, le tupu tamaʻitaʻi o Aitiope, ma e vaaia e ia ana oloa uma. Sa alu atu o ia i Ierusalema e tapuaʻi, 28 a ua toe foʻi o ia ma o loo nofo i lana kariota ma faitau leotele le tusi a le perofeta o Isaia. 29 O lea, ua fai atu ai le agaga iā Filipo: “Ia e faalatalata atu i lenā kariota.” 30 Ua tamoʻe atu Filipo i tafatafa o le kariota, ma faalogo atu o loo ia faitauina le tusi a le perofeta o Isaia, ona ia faapea atu lea: “Po ua e malamalama i mea ua e faitauina?” 31 Ua fai mai o ia: “E faapefea ona ou malamalama pe a lē faasino mai e se tasi iā te aʻu?” Ona ia ʻaiʻoi atu lea iā Filipo, ina ia oso atu i luga la te nonofo faatasi. 32 Ua taʻua i le mau mai i Tusitusiga Paia ua ia faitauina e faapea: “E pei o le mamoe ua taʻitaʻi atu e fasia, ma e pei o le tamaʻi mamoe i luma o ē e sele ona fulufulu, e lē tagi, e lē tautala o ia. 33 Ua aveesea le faamasinogatonu i le taimi na faalumaina ai o ia. O ai na te taʻu atu faamatalaga uma e uiga i lona tupuaga? Auā ua aveesea lona ola mai i le lalolagi.”

34 Ua tali mai le eunuka iā Filipo: “Ou te fesili atu iā te oe, po o ai lea e talanoa i ai le perofeta? Pe e faatatau iā te ia po o se isi tagata?” 35 Ona tautala atu lea o Filipo, e amata i lenei mau mai i Tusitusiga Paia, ua ia folafola atu iā te ia le tala lelei e uiga iā Iesu. 36 A o la ō i le auala, ona la tau atu lea i le vai ma ua faapea mai le eunuka: “Faauta! O le vai, o le ā se mea e taofia ai aʻu mai i le papatisoina?” 37 * —— 38 Ona ia fai atu lea e taofi le kariota, ona la ō ifo uma lea i le vai, o Filipo ma le eunuka; ona ia papatisoina lea o ia. 39 Ina ua la ō aʻe mai i le vai, ona taʻitaʻi ese loa lea o Filipo e le agaga o Ieova, ma ua lē toe vaai le eunuka iā te ia, a ua alu o ia ma le olioli tele. 40 Peitaʻi, na iloa Filipo i Asetota, ua alu atu o ia i lenā vaipanoa, ma folafola atu pea le tala lelei i aai uma lava, seʻia oo ina taunuu o ia i Kaisareia.

^ Galu. 8:37 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


Galuega  9 : 1 - 43

9 A ua faamataʻu atu pea Saulo i soo o le Alii ma matuā naunau e fasiotia i latou, ua alu atu o ia i le ositaulaga sili, 2 ma talosaga atu mo ni tusi e avatu i sunako i Tamaseko, ina ia saisaia e ia i latou uma o tane ma fafine e maua ua ʻau i Le Ala,* ma avatu i latou i Ierusalema.

3 A o malaga atu o ia ua latalata i Tamaseko, ona faafuaseʻi lea ona suluia faataaliʻoliʻo o ia i le malamalama mai i le lagi, 4 ua paʻū o ia i le eleele ma faalogoina se leo o faapea mai iā te ia: “Saulo, Saulo e, aiseā ua e faasauā mai ai iā te aʻu?” 5 Ua fai atu o ia: “O ai ea oe le Alii e?” Ua ia faapea mai: “O aʻu o Iesu o lē ua e faasauā i ai. 6 E ui i lea, tū ia i luga ma alu atu i le aai, o le a faamatala atu ai iā te oe le mea e tatau ona e faia.” 7 Ua tutū tagata o loo malaga faatasi ma ia, ua lē magagana ina ua faalogo i le leo, ae e leʻi vāai atu i se tagata. 8 A ua tū i luga Saulo, e ui ina pupula ona mata a ua lē iloa e ia se mea. Ona latou uu lea i ona lima ma taʻitaʻi atu o ia i Tamaseko. 9 E tolu aso e na te leʻi iloa ai se mea, e leʻi ʻai foʻi pe inu.

10 E iai se tasi soo e igoa iā Anania i Tamaseko, ma ua fetalai mai le Alii iā te ia i se faaaliga: “Anania e!” Ua ia faapea atu: “O aʻu lenei le Alii e.” 11 Ua faapea mai le Alii iā te ia: “Inā tū ia i luga ma alu i le auala e igoa o Saʻo, i le fale o Iuta ma saʻili ai le tagata e igoa iā Saulo mai i Taso. Faauta! o loo tatalo o ia 12 ma ua ia vaaia i se faaaliga le tagata e igoa iā Anania, ua sau ma faaee ona lima iā te ia ina ia toe lelei ai lana vaai.” 13 A ua tali atu Anania: “Le Alii e, ua ou faalogo i le toʻatele e uiga i lenā tagata, i le tele o mea leaga ua ia faia i ou tagata paia i Ierusalema. 14 Ua iā te ia le pule mai i le ʻaufaitaulaga sili e saisaia ai i latou ua valaau i lou suafa.” 15 A ua fetalai mai le Alii iā te ia: “Inā alu ia oe, auā o lenei tagata o le ipu ia ua filifilia mo aʻu, e talaʻi atu loʻu igoa i nuu ese faapea foʻi ma tupu, ma le fanauga a Isaraelu. 16 Ou te faailoa manino atu foʻi iā te ia le tele o mea e tatau ona ia mafatia ai ona o loʻu igoa.”

17 Ona alu lea o Anania ma ulufale atu i le fale, ma faaee ona lima iā te ia ma faapea atu: “Loʻu uso e, Saulo, ua auina mai aʻu e le Alii o Iesu, lea na faaali atu iā te oe i le auala na e sau ai, ina ia e toe vaai ma faatumuina oe i le agaga paia.” 18 Ona paʻuʻū ese loa lea o mea e pei o ni una mai i ona mata, ma ua ia toe vaai ai. Ua ia tulaʻi ma ua papatisoina o ia, 19 ua ʻai ma ua toe maua lona malosi.

Ua nofo foʻi o ia faatasi ma le ʻausoo i Tamaseko mo ni nai aso, 20 ona amata loa lea ona ia talaʻia Iesu i le sunako e faapea, o Ia lenei o le Alo o le Atua. 21 A ua matuā maofa i latou uma ua faalogo iā te ia, ma faapea ane: “Pe e lē o le tagata ea lenei na soona faasauā iā i latou na valaau i lenā suafa i Ierusalema, ma o le mea foʻi lea ua sau ai o ia i inei, ina ia saisaia i latou ma taʻitaʻi atu i le ʻaufaitaulaga sili?” 22 Ua atili ai ona malosi Saulo, ma ua maofa tagata Iutaia o loo nonofo i Tamaseko, a o ia faailoa manino atu iā i latou, o le Keriso lava lenei.

23 Ua mavae aso e tele, ona taupulepule ai lea o tagata Iutaia e fasioti iā te ia. 24 Ae peitaʻi, ua iloa e Saulo la latou faufauga. Ua latou lamalama foʻi i faitotoʻa i le ao ma le pō ina ia fasiotia o ia. 25 Ona ave lea o ia e ona soo ma tuutuu ifo iā te ia i le pō i se ato mai i se faamalama i le pā o le aai.

26 Ina ua taunuu i Ierusalema, ona ia taumafai lea e aufaatasi atu i soo, peitaʻi ua latou fefefe uma iā te ia, auā latou te leʻi talitonu o ia o se soo. 27 O lea, ua fesoasoani atu ai Panapa iā te ia ma avatu i aposetolo, ua faamatala atu foʻi e Panapa iā i latou mea uma e faapea, na vaaia e ia le Alii i le auala, ma na ia fetalai atu iā te ia, faapea ma lona molimau atu ma le lototele i le suafa o Iesu i Tamaseko. 28 Ua ia faatasi pea ma i latou, ma faaauau ona ia faia mea masani o le olaga i Ierusalema, ma talaʻi atu ma le lototele le suafa o le Alii, 29 ua talanoa atu foʻi o ia ma fefinauaʻi ma tagata Iutaia e tautatala i le gagana Eleni. A ua taumafai foʻi i latou nei e fasioti iā te ia. 30 Ina ua iloa e le ʻauuso lenei mea, ona latou ave lea o ia i Kaisareia ma auina atu i Taso.

31 O le mea moni, ua nonofo filemu le faapotopotoga i Iutaia atoa ma Kalilaia ma Samaria, ua faamalosia foʻi i latou; ua faatoʻateleina pea i latou ona o le faamāfanafana mai o le agaga paia, a o savavali i le mataʻu iā Ieova.

32 A o malaga atu Peteru i vaega uma o le nuu, ona alu ifo ai lea o ia i le ʻaupaia o loo nonofo i Lita. 33 Ua ia iloa ai i inā se tasi tagata e igoa iā Ainea, o lē ua valu tausaga o taoto i lona moega auā ua pē lona tino. 34 Ua fai atu Peteru iā te ia: “Ainea e, ua faamālōlōina oe e Iesu Keriso. Inā tū ia i luga ma teu lou moega.” Ona ia tū loa lea i luga. 35 Ua vāai iā te ia i latou uma o loo nonofo i Lita, ma le fanua laugatasi o Sarona, ma ua liliu ai i latou i le Alii.

36 E iai se tasi soo fafine i Iopa e igoa iā Tapita, o lona uiga pe a faaliliuina, o Toreka. Ua ia faia le tele o galuega lelei ma foaʻi atu meaalofa. 37 I na aso, ua maʻi o ia ma ua oti ai. Ona latou faatāʻele lea o ia ma faataoto i le potu i luga. 38 Talu ai e felataʻi Lita ma Iopa, ma ina ua faalogo soo o loo iai Peteru i lenā aai, ona latou aauina atu lea o ni tamāloloa se toʻalua ina ia ʻaiʻoi atu iā te ia: “Faamolemole, ia e vave sau iā i matou.” 39 Ona tulaʻi lea o Peteru ua ō faatasi ma i laʻua. Ina ua taunuu atu, ona latou ave lea o ia i le potu i luga. Ua faaali mai foʻi e fafine uma ua oti a latou tane o loo fetagisi, le tele o ofu tetele ma isi ofu sa faia e Toreka, a o iai o ia ma i latou. 40 Ua tuu atu e Peteru tagata uma i fafo, a ua tootuli ma tatalo ma liliu atu i le tino ma faapea atu: “Tapita e, inā tulaʻi ia!” Ua pupula ona mata ma ina ua vaai atu iā Peteru, ona nofo lea o ia i luga. 41 Ua tago atu o ia i lona lima ma faatū iā te ia i luga, ona valaau atu lea i le ʻaupaia ma fafine ua oti a latou tane, ma tuu atu o ia iā i latou, ua ola. 42 Ua lauiloa lenei mea i Iopa uma, ma ua talitonu ai le toʻatele i le Alii. 43 Ua nofo ai pea o ia i Iopa mo ni nai aso, faatasi ma le tasi tagata e igoa iā Simona o lē e galue e saunia paʻu o manu.

^ Galu. 9:2 E faasino atu i le olaga ma aʻoaʻoga faa-Kerisiano.


Galuega  10 : 1 - 48

10 Ua i Kaisareia le tasi tagata e igoa iā Konelio, o se taʻitaʻiʻau o le ʻautau a Italia e pei ona taʻua ai. 2 O ia o se tagata amioatua, ma e matataʻu o ia ma lona aiga atoa i le Atua. E masani ona ia avatu le tele o meaalofa i tagata, ma tatalo atu e lē aunoa i le Atua. 3 Pe e tusa o le itula e iva* o lenā aso, ua ia vaaia ai i se faaaliga le agelu a le Atua, ua sau iā te ia ma faapea mai: “Konelio e!” 4 Ua ia pulatoʻa atu iā te ia ona fefe ai lea ma faapea atu: “O le ā ea le Alii e?” Ua ia fai mai iā te ia: “Ua oo atu au tatalo ma au meaalofa e fai ma faamanatuga i luma o le Atua. 5 O lea, ia e aauina atu nei ni tagata i Iopa, ma aami i le tasi tagata e igoa iā Simona o lē ua igoa foʻi iā Peteru. 6 O loo talimālō le tasi Simona, o lē e saunia paʻu o manu, i lenei tagata, ma o lona fale e latalata i le sami.” 7 Ina ua alu ese le agelu na la talanoa, ona ia valaau atu lea i ana auauna e toʻalua ma se fitafita e amioatua mai iā i latou e tautua e lē aunoa iā te ia, 8 ma faamatala atu mea uma iā i latou ma aauina atu i latou i Iopa.

9 I le aso na sosoo ai, a o faimalaga pea i latou, ma ua latalata atu i le aai, a ua alu aʻe Peteru i luga o le fale pe tusa o le itula e ono* e tatalo ai. 10 Ua matelāina o ia i le fia ʻai. A o latou sauniunia meaʻai, ona ia vaaia ai lea o se faaaliga. 11 Ua vaaia e ia le lagi ua matala, ma ua tuutuu ifo ai se mea e pei o se ʻie lino telē i ona pito e fā i le lalolagi; 12 ma ua iai i totonu o lenei mea ituaiga eseese o manu vaefā, ma mea fetolofi i le lalolagi, ma manufelelei o le lagi. 13 Ua faapea mai se leo iā te ia: “Peteru e, tū ia i luga, inā fasi ma ʻai!” 14 Ua faapea atu Peteru: “E leai, le Alii e, auā ou te leʻi ʻai lava i se mea ua leaga ma lē mamā.” 15 Ua toe fetalai mai le leo iā te ia: “Aua e te toe taʻua e leaga mea ua faamamāina e le Atua.” 16 Ua faatolu ona faalogoina lea leo, ona ave aʻe loa lea o le mea e pei o se ʻie i le lagi.

17 A o matuā popole le loto o Peteru i le uiga o le faaaliga na ia vaaia, faauta, o loo tutū mai i le faitotoʻa o le pā tamāloloa na aauina mai e Konelio e saʻili i le fale o Simona. 18 Ua latou fesili atu po o api i inā Simona, o lē ua igoa foʻi iā Peteru. 19 A o mafaufau Peteru i le uiga o le faaaliga, ua faapea mai le agaga: “Faauta! e toʻatolu ni tamāloloa o loo saʻili iā te oe. 20 O lea, ia e tulaʻi ma alu ifo i lalo ma ō ma i latou, aua e te masalosalo auā ua ou aauina atu i latou.” 21 Ona alu ifo lea o Peteru i tamāloloa ma faapea atu: “Faauta, o aʻu lenei o loo outou saʻilia. O le ā le mea ua outou ō mai ai?” 22 Ua latou faapea mai: “Ua tuuina mai iā Konelio o se taʻitaʻiʻau, o se tagata amiotonu ma e mataʻu i le Atua, e taʻuleleia foʻi i le nuu atoa o Iutaia, se faatonuga mai i le Atua e ala i se agelu paia, ina ia aami mai oe e te alu atu i lona fale ma faalogo i mea e te fai atu ai.” 23 Ona ia valaaulia lea o i latou i totonu ma talimālō iā i latou.

Ua tulaʻi o ia i le aso e sosoo ai, ua ō ma i latou. Ua ō faatasi foʻi ma ia nisi o le ʻauuso mai i Iopa. 24 Ona taunuu lea i le aso e sosoo ai i Kaisareia. O loo faatalitalia i latou e Konelio, ma ua faapotopoto faatasi lona ʻauaiga ma ana uō mamae. 25 A o ulufale atu Peteru, ona faafeiloaʻi lea o ia e Konelio, ua faapaʻū i ona vae ma ifo atu iā te ia. 26 A ua faatū o ia i luga e Peteru ma faapea atu: “Tū ia i luga, o aʻu foʻi o se tagata.” 27 A o la talanoa, ua alu atu o ia i totonu ma iloa ai le toʻatele o tagata o loo faapotopoto ai, 28 ua fai atu o ia iā i latou: “Ua outou iloa lelei e sā i le tulafono, ona faatasi atu pe talanoa se Iutaia i se tagata o se isi atunuu. Ae ui i lea, ua faailoa mai e le Atua iā te aʻu, e lē tatau ona ou taʻua se tasi e leaga pe e lē mamā. 29 O lea ua ou sau ai ma loʻu lotomalie, ina ua aami atu aʻu. O le mea lea, ou te fesili atu ai po o le ā le mea ua outou aami atu ai aʻu.”

30 Ona faapea mai lea o Konelio: “E tusa ma le fā aso ua mavae, i lenei lava itula, o le itula lea e iva,* na ou tatalo ai i loʻu fale, faauta foʻi, na tū mai i oʻu luma se tagata o loo ofu i ofu pupula. 31 Na faapea mai: ‘Konelio e, ua faafofogaina lau tatalo ma ua manatua e le Atua au meaalofa. 32 O lea, ia aauina atu nisi i Iopa ma aami iā Simona, o lē ua igoa foʻi iā Peteru. O loo talimālō ai Simona, o lē e saunia paʻu o manu, i lenei tagata, ma o lona fale e latalata i le sami.’ 33 O le mea lea, ua ou aami vave atu ai iā te oe, ma ua lelei ua e sau i inei. I le taimi nei, ua matou iai uma i inei i luma o le Atua, ina ia faalogologo i mea uma na poloaʻi atu ai Ieova iā te oe e te fai mai ai.”

34 Ona faapea atu lea o Peteru: “E moni ua ou iloa, e lē faailogaina tagata e le Atua, 35 ae o lē e mataʻu iā te ia i nuu uma lava, ma fai le amiotonu, e talia e ia. 36 Ua ia auina atu le upu i le fanauga a Isaraelu, ina ia faailoa atu iā i latou le tala lelei o le filemu e ala iā Iesu Keriso: o Ia lenei o le Alii o tagata uma. 37 Ua outou iloa le mataupu na talanoaina i Iutaia atoa e amata mai i Kalilaia, ina ua uma le papatisoga na talaʻi e Ioane 38 e faapea, na faauuina e le Atua Iesu mai i Nasareta, i le agaga paia ma le mana. Na ia maliu atu i le nuu ma faia galuega lelei, ma faamālōlōina i latou uma sa mafatia ona o le Tiapolo; auā sa faatasi le Atua ma ia. 39 O molimau foʻi i matou i mea uma na ia faia i le nuu o Iutaia ma Ierusalema, ae na latou fasiotia o ia i le faatautauina i le laau. 40 O Ia lenei na toe faatūina e le Atua i le aso lona tolu, ma mafai ai ona faailoa atu o ia, 41 e lē i tagata uma, a o molimau o ē na tofia muamua e le Atua, o i matou nei o ē na aai ma feinu faatasi ma ia, ina ua mavae lona toetū mai i le oti. 42 Na ia faatonuina foʻi i matou e talaʻi atu i tagata ma molimau māeʻaeʻa e faapea, o Ia lenei ua tofia e le Atua e fai ma faamasino o ē ola ma ē oti. 43 O ia ua molimau i ai perofeta uma e faapea, o i latou uma e faatuatua iā te ia, e faamagaloina a latou agasala e ala i lona suafa.”

44 A o talanoa atu Peteru e uiga i nei mea, ona liligi ifo lea o le agaga paia iā i latou uma o loo faalogologo i le upu. 45 Ona matuā taufaiofo ai lea o ē e faamaoni ua peritomeina, o ē na ō mai faatasi ma Peteru, auā ua liligi ifo foʻi le meaalofa foaʻifua o le agaga paia i tagata o nuu ese. 46 Ua latou faalogo foʻi ua latou tautatala i gagana eseese ma vivii ai i le Atua. Ona faapea atu lea o Peteru: 47 “Pe e mafai e se tasi ona taofia i latou nei o ē ua maua le agaga paia e pei o i tatou, mai i le papatisoina i le vai?” 48 Ona ia faatonuina loa lea ina ia papatisoina i latou i le suafa o Iesu Keriso. Ua latou talosaga atu iā te ia ina ia latou nonofo mo ni nai aso.

^ Galu. 10:3 Pe tusa o le tā o le 3 i le aoauli e amata mai i le oso aʻe o le lā.


^ Galu. 10:9 Pe tusa o le tā o le 12 i le aoauli e amata mai i le oso aʻe o le lā.


^ Galu. 10:30 Pe tusa o le tā o le 3 i le aoauli e amata mai i le oso aʻe o le lā.


Galuega  11 : 1 - 30

11 Ua faalogo aposetolo ma le ʻauuso o loo i Iutaia, ua talia e tagata o nuu ese le afioga a le Atua. 2 Ina ua sau Peteru i Ierusalema, ona finau atu lea iā te ia o ē talitonu i le peritome, 3 ua latou faapea atu, ua alu o ia i le fale o tagata e leʻi peritomeina ma aai faatasi ma i latou. 4 Ona faamatala auʻiliʻili atu lea e Peteru iā i latou o mea e uiga i lenei mataupu e faapea:

5 “Sa ou tatalo a o oʻu i le aai o Iopa, ma na ou vaaia ai se faaaliga o le mea e pei o se ʻie lino telē ua tuutuu ifo mai i le lagi i ona pito e fā, ma ua oo mai lava iā te aʻu. 6 Na ou pulatoʻa i ai ma mātauina ma iloa ai ni manu vaefā o le lalolagi, o manufeʻai, o mea fetolofi ma manufelelei o le lagi. 7 Na ou faalogo foʻi i se leo o faapea mai iā te aʻu, ‘Peteru e, tū ia i luga, inā fasi ma ʻai!’ 8 Ae na ou faapea atu: ‘E leai le Alii e, auā ou te leʻi ʻai lava i se mea ua leaga ma lē mamā.’ 9 Ua toe tali faalua mai le leo mai i le lagi, ‘Aua e te toe taʻua e leaga mea ua faamamāina e le Atua.’ 10 Na faatolu ona faalogoina lea leo, ona toe sisi aʻe loa lea o mea uma i le lagi. 11 Faauta, o le taimi lenā na tutū mai ai i le fale na matou iai ni tagata se toʻatolu, o ē na aauina mai i Kaisareia iā te aʻu. 12 Ona faatonuina lea o aʻu e le agaga e ō ma i latou e aunoa ma se masalosalo. Na matou ō faatasi foʻi ma nei uso e toʻaono, ma matou ulufale atu i le fale o le tamāloa.

13 “Na ia faamatala mai iā i matou lona vaaia o le agelu o tū i lona fale ma faapea mai, ‘Ia aauina atu ni tagata i Iopa ma aami iā Simona, o lē ua igoa foʻi iā Peteru, 14 ma e na te faailoa atu iā te oe ni faamatalaga e faaolaina ai oe ma lou aiga.’ 15 Ina ua amata ona ou tautala atu, ae oo ifo loa i o latou luga le agaga paia, e pei foʻi ona oo ifo iā i tatou i le amataga. 16 O le mea lea na ou manatua ai le fetalaiga a le Alii, e masani ona faapea mai, ‘Na papatiso Ioane i le vai, ae e papatisoina outou i le agaga paia.’ 17 O le mea lea, afai ua foaʻi mai e le Atua iā i latou le meaalofa foaʻifua lava lea e pei foʻi ona ia faia iā i tatou, o ē ua talitonu i le Alii o Iesu Keriso, o ai la aʻu ou te faalavelave ai i le Atua?”

18 Ina ua latou faalogo i nei mea, ona lotomalilie uma lea i ai, ma ua latou faamamaluina le Atua e faapea: “Ua tuuina atu e le Atua le avanoa i tagata o nuu ese e salamō ai, ina ia maua ai foʻi e i latou le ola.”

19 Mulimuli ane, ona ō ai lea o i latou o ē na faataapeapeina ona o sauāga na tutupu ina ua oti Setefano, ua oo atu i Foinie, i Kuperu ma Anetioka, ae e leʻi faailoaina atu le upu i se tasi, seʻi vaganā ai tagata Iutaia. 20 Ae peitaʻi, na ō mai i Anetioka nisi tagata mai i Kuperu ma Kurene, ma talanoa atu i tagata e tautatala i le gagana Eleni, ma folafola atu le tala lelei e uiga i le Alii o Iesu. 21 Sa iai foʻi le aao o Ieova iā i latou, ma e toʻatele na talitonu ma liliu atu i le Alii.

22 Na oo atu le tala e uiga iā i latou i le faapotopotoga i Ierusalema, ona latou auina atu lea o Panapa e oo atu lava i Anetioka. 23 Ina ua taunuu atu, ona ia vaaia ai lea o le agalelei faifua o le Atua, lea na olioli ai o ia ma faalaeiau atu iā i latou uma ina ia tumau pea i le Alii ma le lotofaamaoni; 24 auā o ia o se tagata lelei ma ua tumu i le agaga paia ma le faatuatua. Ua talitonu foʻi le toʻatele o tagata i le Alii. 25 Ona alu ai lea o ia i Taso e matuā saʻili iā Saulo 26 ma ina ua maua o ia, ona ia aumaia lea o ia i Anetioka. Pe e tusa ma le tausaga atoa na la faatasi ai ma le faapotopotoga, ma aʻoaʻo atu le motu o tagata. O Anetioka na faatoʻā taʻua ai soo o Kerisiano, ona o le taʻitaʻiga a le Atua.

27 I ia aso na ō mai ai perofeta mai i Ierusalema i Anetioka. 28 Ona tulaʻi lea o se tasi o i latou e igoa iā Akapo, ma faailoa atu e ala i le agaga, se oge tele o le a oo mai i le lalolagi uma. O le mea moni, na tupu lenā mea i le taimi o Kalaotio. 29 Ona filifili ai lea o le ʻausoo e aauina atu se fesoasoani i uso o loo nonofo i Iutaia, e tusa ma le mea ua mafai e le tagata; 30 ua latou faia faapea, ma aauina atu lenā fesoasoani i toeaina e ala iā Panapa ma Saulo.

Galuega  12 : 1 - 25

12 O le taimi tonu lenā ua taumafai malosi ai le tupu o Herota e sauāina nisi o le faapotopotoga. 2 Ua ia fasiotia Iakopo le uso o Ioane i le pelu. 3 Ina ua ia iloa ua faafiafiaina ai tagata Iutaia i lea mea, ona ia puʻe foʻi lea iā Peteru. (O aso na o falaoa e lē faafefeteina.) 4 Ua maua o ia ma ua tuu i le falepuipui, ma tuuina atu o ia ia leoleoina e fitafita e taʻi toʻafā, e feauauaʻi i a latou tiute e fā, ma lona manatu e avatu o ia i luma o tagata pe a mavae le paseka. 5 O lea, ua taofia ai Peteru i le falepuipui, a ua tatalo faatauanau le faapotopotoga i le Atua mo ia.

6 Ua oo i le taimi e avatu ai o ia e Herota i luma o tagata. I lenā pō ua moe Peteru, ua saisaitia i filifili e lua i le va o ni fitafita se toʻalua, ma o loo tutū leoleo i le faitotoʻa e leoleo le falepuipui. 7 Faauta, o loo tū mai le agelu a Ieova, ma ua susulu mai le malamalama i le potu o le falepuipui. Ua ia tā le itu o Peteru, ua fafagu iā te ia ma faapea atu: “Ia e tū vave i luga!” ona paʻuʻū ese lea o filifili mai i ona lima. 8 Ua faapea atu le agelu iā te ia: “Ia fusi lou ofu ma nonoa ou seevae.” Ona ia faia lea faapea. Mulimuli ane, ona ia toe fai atu lea iā te ia: “Ia fai lou ofu tele ma mulimuli mai iā te aʻu.” 9 Ona alu lea o ia i fafo ma ua mulimuli atu o ia iā te ia, ae ua lē iloa e ia e moni le mea ua tupu e ala i le agelu. O le mea moni, ua manatu o ia o loo ia vaaia se faaaliga. 10 Ua la pāsia fitafita muamua ma le vaega lona lua, ma ua oo atu i le faitotoʻa uʻamea e agaʻi atu i le aai, ona matala fua lea iā i laʻua. Ua la ō i fafo ma agaʻi atu i se tasi auala, ona tuua loa lea o ia e le agelu. 11 Ua iloa nei e Peteru le mea ua tupu ma faapea ifo: “Ua ou iloa nei, ua auina mai e Ieova lana agelu e laveaʻi iā te aʻu mai i le lima o Herota, ma mea uma ua faatalitalia e tagata Iutaia.”

12 Ina ua uma ona manatunatu o ia i nei mea, ona alu ai lea i le fale o Maria le tinā o Ioane, o lē e igoa foʻi iā Mareko, o i inā o loo potopoto ai nisi ma tatalo. 13 Ua tuʻituʻi atu o ia i le faitotoʻa o le pā, ona sau ai lea o le auauna teine e igoa iā Rosa i le faitotoʻa e vaai, 14 ma ina ua ia iloa o le leo lea o Peteru, ona matuā fiafia lea o ia ma ua tamoʻe e taʻu atu le tala e faapea, o loo tū Peteru i le faitotoʻa, ae na te leʻi tatalaina le faitotoʻa o le pa. 15 Ua latou fai mai iā te ia: “Ua e valea.” Ae ua ia matuā finau atu e saʻo lana tala. Ona latou faapea ane lea: “O lana agelu.” 16 A ua tuʻituʻi atu pea Peteru. Ina ua latou tatala le faitotoʻa o le pa, ua latou vaaia ai o ia ma ua matuā ofo ai. 17 Ae ua talo atu o ia iā i latou e aua le pisa, ona ia faamatala auʻiliʻili atu lea o le aveesea mai o ia e Ieova mai i le falepuipui, ma faapea atu: “Ia taʻu atu nei mea iā Iakopo ma le ʻauuso.” Ona alu ai lea o ia i fafo ma malaga atu i se isi mea.

18 Ina ua ao, ona matuā vevesi ai lea o fitafita uma, talu ai ua latou lē iloa le mea ua oo iā Peteru. 19 Ona matuā saʻili lea o Herota iā te ia, ma ina ua lē maua o ia, ona ia suʻesuʻe lea o leoleo ma poloaʻi atu e taʻitaʻiina i latou ina ia faasala; ona alu ai lea o ia mai i Iutaia i Kaisareia ma nofo ai mo sina taimi.

20 Ua ita tele o ia i tagata o Turo ma Saitonu. Ona latou ō mai lea iā te ia ma le lotogatasi ma tauanau Pāso, o le leoleo o le potu e tofā ai le tupu, ona latou ōle atu lea ia toe lelei ma ia auā ua maua e lo latou atunuu meaʻai mai i le atunuu o le tupu. 21 Ua oo i le aso atofaina, ona ofu ai lea o Herota i ofu o le tupu, ma nofo i le nofoa faamasino ma lauga atu iā i latou. 22 Ona alalaga lea o tagata ua potopoto: “O le siʻufofoga o se atua, ae lē o le leo o se tagata!” 23 Ona taia loa lea o ia e le agelu a Ieova, auā e leʻi vivii atu o ia i le Atua; ma ua ʻati o ia e anufe ma oti ai.

24 A ua tupu pea ma ua salalau atu le afioga a Ieova.

25 Ina ua uma ona faatinoina e Panapa ma Saulo i Ierusalema o faatulagaga uma mo le avatua o fesoasoani, ona la toe foʻi lea ma ave Ioane, o lē ua igoa foʻi iā Mareko.

13 Ua iai i le faapotopotoga i Anetioka o perofeta ma faiaʻoga, o Panapa ma Simeona o lē ua igoa foʻi iā Nikeru, ma Lukio mai i Kurene, ma Manaena, o lē na aʻoʻoga faatasi ma Herota le pule o le itumalo, atoa foʻi ma Saulo. 2 A o latou auauna atu* iā Ieova ma anapopogi, ua faapea mai le agaga paia: “Ia tofia Panapa ma Saulo mai i tagata uma, ina ia faia le galuega lea ua ou valaauina ai i laʻua e fai.” 3 Ona latou anapopogi lea ma tatalo, ma faaee atu o latou lima iā i laʻua ma tuuina atu i laʻua e ō.

4 Ua aauina atu nei tane e ala i le agaga paia, ma ua ō atu i Selukeia ona la folau atu ai lea i Kuperu. 5 Ua taunuu i laʻua i Salamina ma folafola atu loa le afioga a le Atua i sunako o tagata Iutaia. Ua tautua foʻi Ioane iā i laʻua.

6 Ina ua soo le motu atoa iā i latou e oo atu i Pafo, ona latou fetaui lea ma se tasi tamāloa faataulāitu, o se perofeta pepelo, o se tagata Iutaia e igoa iā Paiesu, 7 ma o loo faatasi o ia ma le suikonesula o Sekio Paulo, o se tamāloa atamai. Ua valaau atu o ia iā Panapa ma Saulo e ō atu iā te ia, auā ua naunau tele lenei tagata e faalogo i le afioga a le Atua. 8 Ae peitaʻi, ua tetee atu Elima le faataulāitu (o le auala lea e faaliliuina ai lona igoa) iā i laʻua, ma ua taumafai e faaliliuese le suikonesula mai i le faatuatua. 9 Ua faatumulia Saulo o lē ua igoa foʻi iā Paulo, i le agaga paia ma ua pulatoʻa atu iā te ia 10 ma faapea atu: “O oe o le tagata fai mea piʻopiʻo ma mea leaga uma, o oe o le atalii o le Tiapolo. E te tetee foʻi i mea tonu uma lava. Pe e te lē tuua ea lou faapiʻopiʻo i ala tonu o Ieova? 11 Faauta! Ua i luga iā te oe le aao o Ieova ma o le a e tauaso, e te lē vaai foʻi i le susulu o le lā mo se taimi.” Ona oo ifo lea iā te ia o se puao mafiafia ma le pōuliuli, ma ua tau tagotago solo e saʻili ni tagata e taʻitaʻia lona lima. 12 Ina ua vaai le suikonesula i le mea ua tupu, ona talitonu ai lea o ia, ma ua ofo ai i aʻoaʻoga a Ieova.

13 Ona ō loa lea o Paulo ma isi tamāloloa i le vaa mai i Pafo ma taunuu atu i Pereka i Pafulia. Ae ua tuua i laʻua e Ioane ma toe foʻi atu i Ierusalema. 14 Ae peitaʻi, ua la tuua Pereka ma ō atu i Anetioka i Pisitia, ona la ō atu lea i le sunako i le aso sapati ma nonofo ai. 15 Ina ua uma ona faitau atu le Tulafono ma tusi a Perofeta, ona aauina atu lea e pule o le sunako o nisi iā i laʻua, ma faapea atu: “Uso e, afai o iā te oulua ni upu faalaeiau mo tagata, ia taʻu mai ia.” 16 Ona tulaʻi lea o Paulo ma talo atu lona lima ma faapea atu:

“Isaraelu e, ma outou o ē matataʻu i le Atua, ia faafofoga mai. 17 O le Atua o lenei nuu o Isaraelu na filifilia o tatou augātamā, ma na ia faaeaina i latou a o aumau i le nuu o Aikupito. Na ia taʻitaʻieseina i latou mai i inā i lona aao malosi.* 18 Na faapalepale foʻi o ia i a latou amioga i le toafa pe tusa ma le fā sefulu tausaga. 19 Ina ua uma ona faaumatia nuu e fitu i le laueleele o Kanana, ona ia tufatufaina atu lea o fanua iā i latou e tusa ma o latou tofi, 20 ma na tutupu na mea uma pe tusa ma le fā selau lima sefulu tausaga.

“Ina ua mavae nei mea, ona ia tuuina atu lea iā i latou o faamasino seʻia oo iā Samuelu le perofeta. 21 Ae na amata mai i lenā taimi ona latou talosaga mo se tupu, ona tuuina mai lea e le Atua iā i latou o Saulo le atalii o Kiso, o se alii mai i le ituaiga o Peniamina, mo tausaga e fā sefulu. 22 Ina ua uma ona aveesea o ia, ona ia faatūina lea o Tavita e fai ma tupu, o lē na ia molimau i ai ma fetalai atu, ‘Ua ou maua Tavita le atalii o Iese, o se tagata ua malie i ai loʻu loto, o lē o le a faia mea uma ou te manaʻo i ai.’ 23 O le fanau a lenei tagata ua aumaia ai e le Atua le faaola iā Isaraelu e tusa ai ma lana folafolaga, o Iesu lea, 24 ma a o leʻi maliu mai o Ia lenā, na talaʻi atu e Ioane i tagata Isaraelu uma le papatisoga e fai ma faailoga o le salamō. 25 A o fai le galuega a Ioane, e masani ona faapea ane o ia, ‘O le ā so outou manatu, o ai aʻu? E lē o aʻu o ia. Faauta! o lē e mulimuli mai, e lē aogā aʻu ona ou tatala i ona seevae.’

26 “Le ʻauuso e, o outou o fanau a Aperaamo ma i latou foʻi o faatasi ma outou o ē e matataʻu i le Atua, ua auina mai le feʻau o le faaolataga iā i tatou. 27 Talu ai e leʻi iloa e tagata o Ierusalema ma o latou taʻitaʻi o Ia lenei, peitaʻi a o avea i latou ma faamasino, na latou faataunuuina mea na taʻua e le ʻau Perofeta, o mea nei ua faitauina atu i Sapati uma, 28 ma e ui lava latou te leʻi maua se mea e fasiotia ai o ia, ae na latou fai atu ma le maumauaʻi iā Pilato ia fasiotia o ia. 29 Ina ua uma ona latou faataunuuina mea uma na tusia e faatatau iā te ia, ona latou ave ifo lea o ia mai i le laau ma tuu i totonu o se tuugamau. 30 Ae na toe faatūina o ia e le Atua mai i le oti; 31 ma na vaaia o ia i le tele o aso e ē na ō faatasi ma ia mai i Kalilaia e agaʻi atu i Ierusalema, o ē ua molimau atu nei iā te ia i tagata.

32 “O le mea lea ma te faailoa atu ai iā te outou le tala lelei i le folafolaga na faia i augātamā, 33 lea ua faataunuuina atoatoa e le Atua iā i tatou o a latou fanau, ina ua ia toe faatūina Iesu e pei foʻi ona tusia i le salamo lona lua, ‘O oe o loʻu atalii, ua avea aʻu ma ou Tamā i lenei aso.’ 34 O le mea moni lenei, na ia toe faatūina o ia mai i le oti, e lē oo i ai le pala, ma ua fetalai mai le Atua, ‘Ona o loʻu alofa, ou te foaʻi atu ai iā te outou le alofa faamaoni iā Tavita e moni lava.’ 35 Na fetalai foʻi o ia i le isi salamo, ‘E te lē tuua lē ua faamaoni iā te oe ia oo i ai le pala.’ 36 Na usiusitaʻi foʻi Tavita i le finagalo o le Atua na faaalia manino mai i lana augātupulaga, ma na moe o ia i le oti ma tanumia faatasi ma ona augātamā, ma na oo foʻi le pala iā te ia. 37 Peitaʻi ane, e leʻi oo le pala i lē na faatūina e le Atua.

38 “O lenei le ʻauuso e, ia outou iloa e faapea, e ala iā te Ia ua folafola atu ai iā te outou le faamagaloina o agasala; 39 ma o mea uma foʻi e leʻi taʻumamāina ai outou e ala i le tulafono a Mose, ua taʻumamāina ai o ē e talitonu e ala iā te Ia. 40 O le mea lea, ia faaeteete neʻi oo iā te outou o mea ua taʻua e le ʻau Perofeta e faapea, 41 ‘O outou o tagata tauemu, inā vaai mai ia, ma ofo, ma mou ia, auā o loo ou faia se galuega i o outou aso, o se galuega e tou te lē talitonu i ai, e tusa lava pe e faamatala auʻiliʻili atu e se tasi iā te outou.’”

42 Ina ua latou ō i fafo, ona ʻaiʻoi atu lea o tagata ina ia faamatala atili atu iā i latou nei mea i le isi sapati e sosoo ai. 43 Ua taape le fono na faia i le sunako, ma o le toʻatele o tagata Iutaia ma tagata liulotu* o ē e tapuaʻi i le Atua, ua latou mulimuli atu iā Paulo ma Panapa. Ua la faalaeiauina i latou ina ia faaauau ona latou tumau i le agalelei faifua o le Atua.

44 I le isi sapati na sosoo ai, e toetoe lava o tagata uma o le nuu na faapotopoto e faalogo i le afioga a Ieova. 45 Ina ua iloa atu e tagata Iutaia le motu o tagata, ona tumu lea o i latou i le lotoleaga. Ua latou upuleaga ma tetee atu i mea ua fai atu ai Paulo. 46 O lea la, ua tautatala atu ai ma le lototetele Paulo ma Panapa e faapea: “Ua tatau ona faailoa atu muamua iā te outou le afioga a le Atua. Seʻi faauta! Ua matou liliu atu i nuu ese, ona ua outou teena lana afioga, ma tou te lē manatu e tou te mauaina le ola e faavavau. 47 O le mea moni, ua tuu mai e Ieova iā i maʻua poloaʻiga i upu nei, ‘Ua ou tofia oe e avea ma malamalama o nuu ese, ina ia avea oe ma faaolataga i tuluʻiga uma o le lalolagi.’”

48 Ina ua faalogo i ai i latou o nuu ese, ona latou olioli ai lea ma faamamaluina le afioga a Ieova. Ua talitonu foʻi i latou uma o ē ua saunia o latou loto mo le ola e faavavau. 49 Ua folafolaina atu foʻi le afioga a Ieova i le atunuu atoa. 50 A ua faavevesi e tagata Iutaia fafine aloaʻia e tapuaʻi i le Atua, ma alii sili o le aai, ma ua latou faatupu le sauāga iā Paulo ma Panapa, ma tutuli i laʻua i fafo o le aai. 51 Ona tūtū lea e i laʻua nei le pefu o o la vae iā i latou, ma ō atu i Ikonio. 52 Ua faaauau foʻi ona faatumulia le ʻausoo i le olioli ma le agaga paia.

^ Galu. 13:2 Po o le “auauna atu i le lautele.”


^ Galu. 13:17 I le gagana Eleni, “a o faaloaloa lona aao.”


^ Galu. 13:43 Po o “tagata na liliu i le lotu Iutaia.”

14 A o iai i Ikonio, ona la ulufale faatasi atu lea i le sunako o tagata Iutaia, ma o lo la tautatala atu i upu faaoso naunau, ua talitonu ai le toʻatele o tagata Iutaia atoa ma Eleni. 2 A o tagata Iutaia e leʻi talitonu, ua latou faaita ma faasesēina tagata o nuu ese ina ia tetee atu i le ʻauuso. 3 O le mea lea, ua umi ai se taimi o la tautatala atu ma le lototetele e ala i le pule mai iā Ieova, o lē ua molimau i le upu o lona agalelei faifua, i le tuuina atu iā i laʻua e faia e o la lima faailoga ma mea ofoofogia. 4 Ae ua vaeluaina le toʻatele o tagata o le aai, o isi ua ʻau i tagata Iutaia, a o isi ua ʻau i aposetolo. 5 Ona taupulepule lea o tagata o nuu ese ma Iutaia atoa ma o latou taʻitaʻi, ina ia sauāina ma fetogi i laʻua i maa, 6 ma ina ua la iloa lenei mea, ona la sosola ai lea i aai o Lukaonia, o Lusa, o Teipe, ma nuu tuaoi; 7 ma ua la folafola atu ai pea le tala lelei i inā.

8 E nofo i Lusa se tasi tamāloa e pipili talu ona fanau mai, ma e leʻi savali lava o ia. 9 O loo faalogologo mai lenei tagata a o tautala Paulo ma pulatoʻa atu iā te ia, ona ia iloa ai lea, o loo i lenei tagata le faatuatua e malosi ai, 10 ma ua faapea atu ma le leotele: “Ia tū saʻo i luga.” Ona oso lea o ia i luga ma savali. 11 Ina ua vāai atu le motu o tagata i le mea ua faia e Paulo, ona latou alalaga atu lea i le gagana Lukaonia: “Ua liutagata atua, ma ua ō ifo iā i tatou!” 12 Ua latou faaigoa Panapa iā Seu, a o Paulo iā Hereme, ona o ia lea o loo taulamua e tautala atu. 13 Ona aumai ai lea e le faitaulaga a Seu, lea e ona le malumalu o loo tū i luma o le aai, o povi ma pale i le faitotoʻa ma ua manaʻo e ofo atu taulaga faatasi ma le motu o tagata.

14 Peitaʻi, ina ua faalogo i ai aposetolo o Panapa ma Paulo, ona la saeia lea o o la ofu ma feosofi atu i le motu o tagata, ua alalaga atu 15 e faapea: “Alii e, aiseā ua outou faia ai nei mea? O i maʻua foʻi o ni tagata e iai vaivaiga e pei lava o outou, ua ma folafola atu le tala lelei iā te outou, ina ia outou liliuese mai i nei mea lē aogā, ae liliu atu i le Atua soifua, o lē na faia le lagi ma le lalolagi, ma le sami, ma mea uma ua iai. 16 Na ia tuu i le faitalia a nuu ese i tupulaga ua mavae, e savavali i o latou lava ala, 17 ae o le mea moni, na ia saunia se molimau i mea lelei na ia faia, auā na ia foaʻi mai le timu mai i le lagi ma fuata o le tau, na foaʻi mai foʻi le anoanoaʻi o meaʻai ma ua tutumu ai o outou loto i le olioli.” 18 Peitaʻi, e ui lava ina la fai atu nei mea, ae e toetoe lava a lē mafai ona la taofia le motu o tagata, mai i le faia o taulaga iā i laʻua.

19 Ae ua taunuu ane tagata Iutaia mai i Anetioka ma Ikonio, ma latou faaoso i le motu o tagata. Ona latou fetogi ai lea o Paulo i maa ma toso o ia i tua o le aai, ma le manatu ua oti o ia. 20 Peitaʻi, ina ua siʻosiʻomia o ia e le ʻausoo, ona ia tū lea i luga ma alu atu i le aai. I le aso na sosoo ai, ua la ō atu ai ma Panapa i Teipe. 21 Ina ua uma ona la folafolaina atu le tala lelei i lenā aai, ma maua mai ai le tele o soo, ona la toe foʻi lea i Lusa, Ikonio, ma Anetioka. 22 Ua la faamalosia loto o le ʻausoo, ma faalaeiauina i latou ina ia tumau i le faatuatua ma faapea atu: “E tatau ona tatou sao atu i le malo o le Atua i le tele o puapuaga.” 23 Ua la tofia toeaina mo i latou i faapotopotoga taʻitasi, ua tatalo ma anapopogi, ma ua la tuuina atu i latou iā Ieova, o lē ua latou talitonu i ai.

24 Ua la ui atu foʻi i Pisitia ma oo atu ai i Pafulia, 25 ma ina ua uma ona folafola atu le upu i Pereka, ona la ō ifo ai lea i Ataleia. 26 Ua la folau atu foʻi mai i inā i Anetioka, lea na tuuina atu ai i laʻua i le agalelei faifua o le Atua mo le galuega lea ua la faataunuuina.

27 Ina ua taunuu i laʻua, ona la faapotopoto faatasi lea o le faapotopotoga, ma faamatalaina atu le tele o mea na faia e le Atua e ala iā i laʻua, ma ua ia tatalaina le faitotoʻa o le faatuatua mo nuu ese. 28 E tele foʻi aso ua la nonofo ai ma le ʻausoo.

Galuega  15 : 1 - 41

15 Ua ō ifo nisi tagata mai i Iutaia ma aʻoaʻo atu i le ʻauuso e faapea: “Afai e lē peritomeina outou e tusa ai ma le tū a Mose, e lē mafai ona faaolaina outou.” 2 Peitaʻi, ina ua fevaevaeaʻi i latou ma fefinauaʻi ma Paulo ma Panapa, ona latou fuafua lea ina ia ō Paulo, Panapa, ma nisi o i latou i le ʻauaposetolo ma toeaina i Ierusalema e faatatau i lenei finauga.

3 Ua momoli* i latou e le faapotopotoga, ona faaauau ai lea ona ō o nei tane e ui atu i Foinie ma Samaria. Ua faamatala auʻiliʻili atu foʻi le faaliliuina o tagata o nuu ese, ma ua la faatupu ai le olioli tele i le ʻauuso uma. 4 Ina ua taunuu atu i Ierusalema, ua talia fiafia i latou e le faapotopotoga ma aposetolo ma toeaina, ona la faamatala atu lea o le tele o mea ua faia e le Atua e ala iā i laʻua. 5 Peitaʻi, o nisi mai i le lotu a le ʻau Faresaio o ē ua talitonu, ua tutū i latou i luga ma faapea atu: “E tatau ona peritomeina i latou ma faatonuina e tausia le tulafono a Mose.”

6 Ona faapotopoto lea o aposetolo ma toeaina ina ia talanoaina lenei mataupu. 7 Ua tele le fefinauaʻi, ona tulaʻi ai lea o Peteru ma faapea atu iā i latou: “Le ʻauuso e, ua outou iloa lelei, i le taimi ua teʻa, na filifilia ai aʻu e le Atua mai iā te outou, ina ia faalogo tagata o nuu ese i le upu o le tala lelei mai i loʻu gutu, ma talitonu ai. 8 O le Atua foʻi, o lē e silafia loto o tagata, na molimau o ia e ala i le tuuina atu o le agaga paia iā i latou, e pei foʻi ona ia faia iā i tatou. 9 E na te leʻi faaeseeseina foʻi i tatou ma i latou, i lona faamamāina o o latou loto i le faatuatua. 10 O lenei, aiseā ua outou tofotofo ai i le Atua, i le faaee atu i le ʻausoo o le avega e leʻi mafaia e o tatou augātamā, po o i tatou foʻi ona tauaveina? 11 Peitaʻi ane, ua tatou talitonu e faaolaina i tatou ona o le agalelei faifua o le Alii o Iesu, e faapea foʻi tagata na.”

12 Ona lē toe tautatala lea o le motu o tagata, ma ua latou faalogologo mai iā Panapa ma Paulo, a o la faamatala atu le tele o faailoga ma mea ofoofogia na faia e le Atua i nuu ese e ala iā i laʻua. 13 Ina ua uma atu a la upu, ona tali mai lea o Iakopo e faapea: “Le ʻauuso e, ia faalogo mai iā te aʻu. 14 Ua uma ona faamatala auʻiliʻili atu e Simeona* e faapea, o le uluaʻi taimi lea ua silasila ai le Atua i nuu ese, ina ia filifilia mai ai ni tagata mo lona suafa. 15 Ua tusa lenei mea ma upu a le ʻau Perofeta e pei ona tusia, 16 ‘Pe a mavae nei mea, ou te toe sau ma toe fausia le faleʻie o Tavita ua paʻū; ou te toe atiaʻe foʻi mea ua lepetia ma toe faatūina, 17 ina ia mafai ai e ē ua totoe o nei tagata, ona matuā saʻili iā Ieova faatasi ai ma tagata o atunuu uma, o tagata ua valaauina i loʻu igoa, ua fetalai mai ai Ieova, o lē ua faia nei mea 18 na iloa mai i aso anamuā.’ 19 O lea la, o laʻu filifiliga, ia aua neʻi faapopoleina ai tagata o nuu ese, o ē ua liliu atu i le Atua, 20 ae ia tusi atu iā i latou ina ia taumamao mai i mea ua leaga ona o le ifo i tupua, ma le faitaaga,* ma mea ua titina, ma le toto. 21 E iai i latou na talaʻi mai i lea aai i lea aai e faatatau iā Mose talu mai aso ua mavae, auā ua faitauina i sunako i sapati uma o mea na ia tusia.”

22 Ona lotomalilie lea o le ʻauaposetolo, ma toeaina faapea le faapotopotoga atoa, e filifili ma aauina atu i Anetioka faatasi ma Paulo ma Panapa ni o latou tagata, o Iuta o lē ua igoa iā Pasapa ma Sila, o ē e taʻimua i le ʻauuso; 23 ma ua latou tusi e faapea:

“O loo alolofa atu le ʻauaposetolo ma toeaina i le ʻauuso i Anetioka, ma Suria, ma Kilikia o ē e ō mai i nuu ese. 24 Talu ai ua matou faalogo ua iai nisi o i matou ua faapopoleina outou i a latou upu, ua taumafai e faaliliuese outou, e ui lava matou te leʻi faatonuina i latou. 25 Ua matou matuā lotomalilie e filifilia ni tane e aauina atu iā te outou faatasi ma o matou uso pele o Panapa ma Paulo, 26 o tane ua tuuina atu o laʻua ola, ona o le suafa o lo tatou Alii o Iesu Keriso. 27 Ua matou aauina atu foʻi Iuta ma Sila, ina ia la faamatala atu nei lava mea. 28 Auā ua tonu i le agaga paia ma i matou nei, ia lē faaopoopo atu nisi avega iā te outou, ae e na o nei mea e tatau, 29 ia faaauau ona taumamao mai i mea ua faataulaga mo tupua, ma le toto, ma mea ua titina, ma le faitaaga. Afai tou te matuā taumamao mai i nei mea, ona lelei ai lea o outou. Ia outou manuia!”

30 Ina ua tuuina atu nei tagata e ō, ona latou ō ifo lea i Anetioka ma latou faapotopoto faatasi le motu o tagata e toʻatele, ma tuu atu le tusi iā i latou. 31 Ina ua uma ona faitau i le tusi, ona latou olioli lea i faalaeiauga ua maua mai ai. 32 Ona o Iuta ma Sila o ni perofeta, ua la faalaeiau i le ʻauuso i le tele o lauga ma faamalosia i latou. 33 Ua mavae sina taimi, ona tuu atu lea o i laʻua e le ʻauuso e ō ma le filemu i ē na aauina mai i laʻua. 34 * —— 35 Ae peitaʻi, ua nonofo ai pea Paulo ma Panapa i Anetioka, ua aʻoaʻo ma folafola atu le tala lelei o le afioga a Ieova, faatasi ai foʻi ma isi e toʻatele.

36 Ua mavae ni aso, ona faapea atu lea o Paulo iā Panapa: “Seʻi o ta toe foʻi e asiasi i uso i aai uma na ta talaʻia ai le afioga a Ieova, e vaai po o ā mai i latou.” 37 Ua manaʻo foʻi Panapa e ave ma Ioane, o lē ua igoa iā Mareko. 38 Peitaʻi, ua manatu Paulo e lē tatau ona ave o ia, auā na ia tuua i laʻua i Pafulia, ma e leʻi ō ma i laʻua i le galuega. 39 Ua matuā feita i laʻua ma fefinauaʻi, ona la ō eseese ai lea; ua alu Panapa ma ave Mareko ma folau atu i Kuperu. 40 A ua filifilia e Paulo ia Sila, ma ina ua uma ona tuuina atu o ia e le ʻauuso i le agalelei faifua o Ieova, ona alu ai lea o ia. 41 Ona alu atu lea o ia i Suria ma Kilikia, ua faamalosiau i faapotopotoga.

^ Galu. 15:3 I le gagana Eleni, “ua momoli i latou e le faapotopotoga i se vaega o le auala.”


^ Galu. 15:14 O le igoa Eperu o Simona.


^ Galu. 15:20 Tagaʻi i le Faaopoopoga e 8.


^ Galu. 15:34 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.


Galuega  16 : 1 - 40

16 Ua taunuu o ia i Teipe atoa foʻi ma Lusa. Faauta! o loo iai i inā le soo e igoa iā Timoteo, o le tama a se fafine Iutaia e talitonu, ma o le Eleni lona tamā, 2 ua taʻuleleia o ia e uso i Lusa ma Ikonio. 3 Ua faailoa atu e Paulo lona manaʻo ina ia la ō faatasi ma lenei alii, ona ia ave lea o ia e peritome ona o tagata Iutaia i na nofoaga, auā ua latou iloa uma o le Eleni lona tamā. 4 A o latou ō atu i aai, ua latou tuuina atu iā i latou i inā o poloaʻiga na faia e le ʻauaposetolo ma toeaina i Ierusalema, ina ia latou tausia. 5 O le mea lea, ua faaauau ai ona faamalosia le faatuatua o faapotopotoga, ma faatuputeleina ai mai i lea aso i lea aso.

6 Ua latou ui atu i Ferukia ma le atunuu o Kalatia, auā ua faasāina i latou e le agaga paia ona talaʻi atu le upu i le itumalo o Asia. 7 Ina ua ō ifo foʻi i Musia, ua latou taumafai e ō atu i Pitunia, peitaʻi e leʻi faatagaina i latou e Iesu e ala i le agaga. 8 Ua latou pasia Musia ma ō ifo i Teroa. 9 Ua maua e Paulo se faaaliga i le pō: o loo tū se tasi tamāloa Maketonia ma ʻaiʻoi ane iā te ia: “Ia e sau i Maketonia e fesoasoani mai iā i matou.” 10 Ina ua uma ona ia vaaia le faaaliga, ona matou sauni lea e ō i Maketonia. Ua matou manatu ua faatonuina i matou e le Atua e folafola atu le tala lelei iā i latou.

11 Ua matou folau saʻo atu mai i Teroa e agaʻi atu i Samotake, ona matou ō atu saʻo lea i Neapoli i le aso e sosoo ai, 12 ona matou tuua lea o i inā ma agaʻi atu i Filipi, o se kolone o Roma, o le laumua lea o le itumalo o Maketonia. Ona matou nonofo ai lea i lenei aai mo ni nai aso. 13 Ua oo i le sapati, ona matou ō atu lea i tua o le pā i autafa o se vaitafe, lea ua matou manatu o se nofoaga e fai ai tatalo. Ua matou nonofo i lalo ma talanoa atu i fafine ua potopoto ai i inā. 14 Ua faalogo se tasi fafine e igoa iā Litia, o sē e faatauina atu ʻie violē mai i le aai o Tuatira, ma o sē e tapuaʻi i le Atua. Ua tatalaina e Ieova lona loto e talia mea ua fai atu ai Paulo. 15 Ina ua papatisoina o ia ma lona aiga, ona augani mai lea o ia: “Afai e tou te manatu ua ou faamaoni iā Ieova, ia ō mai e nonofo i loʻu fale.” O lona tauanau mai ua matou ō atu ai.

16 A o matou agaʻi atu i le mea e fai ai tatalo, ona matou fetaui ai lea ma se tasi auauna teine ua iai se agaga, o se temoni e vavalo. Ua maua e ona matai le tele o oloa e ala i lona faia o nei valovaloga. 17 Ua mulimuli solo mai lenei teine iā Paulo ma i matou, ma ua alaga e faapea: “O nei tane o pologa a le Atua Silisili Ese, o ē ua folafolaina atu iā te outou le ala i le faaolataga.” 18 Ua ia faia lenei mea mo le tele o aso. Ua oo ina fiu Paulo ma ua liliu atu ma faapea atu i le agaga: “Ou te faatonu atu iā te oe i le suafa o Iesu Keriso, inā alu ia i fafo mai iā te ia.” Ona alu ai loa lea o ia i fafo i lea lava taimi.

19 Ina ua iloa e ona matai ua leai se faamoemoe e latou te toe maua ai ni oloa, ona latou puʻea loa lea o Paulo ma Sila ma fetoso i laʻua i le maketi* i ē e taʻitaʻi, 20 ma avatu i alii faamasino ma faapea atu: “Ua matuā faalavelave mai nei tagata i lo tatou aai, o i laʻua o ni Iutaia, 21 ma ua la folafolaina atu tū e faasā ona tatou talia pe faia foʻi, ona o i tatou o ni tagata Roma.” 22 Ona tetee atu lea o le motu o tagata iā i laʻua. Ina ua uma ona saei ese e alii faamasino o la ofu, ona faatonuina lea e sasa i laʻua i laau. 23 Ua matuā sasaina i laʻua, ona latou tuu atu lea o i laʻua i le falepuipui, ma faatonu le leoleo o le falepuipui, ina ia matuā vaavaai lelei i laʻua. 24 Ona o lenei faatonuga, ua ia tuu ai i laʻua i le potu pito i totonu o le falepuipui, ma faamau o la vae i laau.

25 Ae i le vaeluapō, ua tatalo ai Paulo ma Sila ma usu viiga i le Atua; ma ua faalogo foʻi i ai isi pagota. 26 Ona faafuaseʻi lea ona lūlū se mafuiʻe malosi, ma ua lūlūina ai faavae o le falepuipui. Ua matalatala ai faitotoʻa uma, ma mamulu ai mea ua saisaitia ai i latou uma. 27 Ona ala lea i luga o le leoleo o le falepuipui, ma iloa ai ua matalatala faitotoʻa. Ua seʻi aʻe lana pelu o le a pule i lona ola, auā ua manatu ua sosola pagota. 28 Peitaʻi, ua alaga Paulo ma faapea atu: “Aua neʻi e faia lenā mea iā te oe, o loo matou iai uma lava i inei!” 29 Ua ia fai atu e aumai ni molī ma ua oso mai i totonu, ona faapaʻū atu lea i luma o Paulo ma Sila, ma ua gatete o ia. 30 Ua ia aumaia i laʻua i fafo ma faapea mai: “Lua susuga e, o le ā se mea e ao ona ou faia ina ia faaolaina ai aʻu?” 31 Ua la tali atu: “Ia e talitonu i le Alii o Iesu Keriso, ona faaolaina ai lea o oe ma lou aiga.” 32 Ua la taʻu atu le afioga a Ieova iā te ia ma lona aiga. 33 Ua ia aveina foʻi i laʻua i lea lava taimi o le pō, ma mulumulu o la manuʻa, ona papatisoina ai loa lea o ia ma lona aiga atoa. 34 Ua ia aumaia i laʻua i lona fale ma laulau atu meaʻai mo i laʻua. Ua matuā olioli o ia ma lona aiga auā o lea ua ia talitonu i le Atua.

35 Ina ua ao, ona aauina mai lea e alii faamasino ia leoleo e faapea mai: “Inā tatala atu ia na tagata.” 36 Ona taʻu mai lea e le leoleo o le falepuipui a latou upu iā Paulo e faapea: “Ua aauina mai e alii faamasino ia tagata e tatala iā te oulua. O lea la, inā ō mai ia, ma ia lua ō ma le filemu.” 37 Ae ua faapea atu Paulo iā i latou: “Ua latou sasaina i maʻua i luma o tagata, o i maʻua o tagata Roma e leai se sala, ma tuuina i maʻua i le falepuipui; a o lenei po ua mananaʻo ea e tatala faalilolilo i maʻua? E leai! Ia fai i ai e ō mai e tatala i maʻua.” 38 Ua taʻu atu e leoleo nei faamatalaga i alii faamasino. Ona fefefe ai lea o i latou ina ua faalogo o ni tagata Roma i laʻua. 39 O le mea lea, ua latou ō mai ai ma ʻaiʻoi mai iā i laʻua, ma tatalaina i laʻua. Ua latou talosaga mai foʻi ina ia la tuua le aai. 40 Peitaʻi, ua la tuua le falepuipui ma ō atu i le fale o Litia, ma ina ua la feiloaʻi atu i le ʻauuso, ua la faalaeiau atu iā i latou, ona la ō ai loa lea.

^ Galu. 16:19 O le upu “maketi” i inei, e faasino atu i se nofoaga o fefaatauaʻiga ma o se nofoaga e fai ai foʻi fono.


Galuega  17 : 1 - 34

17 Ua malaga atu i laʻua e ui atu i Amefipoli ma Apolonia, ma taunuu atu ai i Tesalonia, o i inā e iai le sunako o tagata Iutaia. 2 Ua ulufale atu Paulo e tusa ai ma lana masani, ma e tolu foʻi sapati o fetufaaʻi o ia ma i latou i Tusitusiga Paia, 3 ua ia faamatala atu ma faamaonia e ala i mea ua tusia, e tatau ona tigāina o le Keriso ma toe faatūina mai i le oti, ma faapea atu: “O le Keriso lenei, o Iesu, o lē ua ou faailoa atu iā te outou.” 4 Ona talitonu ai lea o nisi o i latou ma aufaatasi atu iā Paulo ma Sila, atoa foʻi ma le toʻatele o tagata Eleni o ē tapuaʻi i le Atua, faapea foʻi ma le toʻatele o tamaʻitaʻi tāua.

5 Peitaʻi ane, ua lotoleaga tagata Iutaia, ma latou aamia ni tagata amioleaga o ē e tafafaovale i le maketi, ua faapotopoto mai iā i latou ma ua faavevesi ai le aai. Ona latou osofaʻia lea o le fale o Iasona, ma taumafai e aumai i laʻua i tagata faatupu vevesi. 6 Ina ua lē maua i laʻua, ona fetoso lea e nei tagata ia Iasona ma nisi o le ʻauuso i alii pule o le nuu, ma alalaga atu: “O lea ua tatou faatasi ma tagata faatupu vevesi i le lalolagi atoa, 7 ma ua talia ma le agalelei i latou e Iasona. Ua tetee atu foʻi nei tagata uma i poloaʻiga a Kaisara ma faapea atu, ua iai se isi tupu, o Iesu lea.” 8 Ua latou matuā faavevesi le motu o tagata ma alii pule o le nuu, ina ua latou faalogo i nei mea; 9 ma ina ua lava le tupe na totogi e Iasona ma isi e tatala ai i latou, ona tuu atu lea o i latou e ō.

10 Ina ua pō, ona aauina atu loa lea e le ʻauuso o Paulo ma Sila i Perea, ma ina ua taunuu, ona ō atu ai lea o i laʻua i le sunako o tagata Iutaia. 11 Ua sili atu ona naunau na tagata e suʻesuʻe* nai lo i latou o i Tesalonia, auā ua latou taliaina le upu ma le fiafia tele, ua latou matuā iloiloina Tusitusiga Paia i aso taʻitasi pe e moni nei mea. 12 Ona talitonu ai lea o le toʻatele o i latou, faapea foʻi le toʻatele o fafine ma tamāloloa aloaʻia o Eleni. 13 Ae ina ua iloa e tagata Iutaia mai i Tesalonia ua folafola atu e Paulo le afioga a le Atua i Perea, ona latou ō mai foʻi lea ua faaoso ma faaita le motu o tagata. 14 Ona auina atu loa lea e uso ia Paulo ina ia alu atu i tai, ae ua nonofo ai pea Sila ma Timoteo. 15 Ae peitaʻi, o ē ua momolia Paulo, ua latou ave iā te ia e oo i Atenai, ona ia poloaʻi atu lea iā i latou, ina ia ō mai vave Sila ma Timoteo iā te ia, ona latou ō ai lea.

16 A o faatalitali Paulo mo i laʻua i Atenai, ua lē fiafia o ia* i le vaai atu i le aai ua tumu i tupua. 17 Ona ia fetufaaʻi lea ma tagata Iutaia i le sunako, ma isi tagata o ē e tapuaʻi i le Atua, ma i latou uma e feiloaʻi i ai i aso uma i le maketi. 18 A ua ō mai nisi o le ʻaufaifilosofia a le ʻau Epikuro ma le ʻau Setoiko, ua finau mai iā te ia, ma ua faapea mai nisi: “O le ā le mea ua manaʻo i ai lenei tagata tautala soo* e taʻu mai?” A ua faapea mai isi: “E aliali mai o loo ia folafolaina mai ni atua ese.” Ona talu ai ua ia folafola mai le tala lelei iā Iesu ma le toetū. 19 Ona latou puʻe lea o ia ma avatu i Areopako* ma faapea mai: “Pe e mafai ona e faamatala mai iā i matou lenei aʻoaʻoga fou ua e aʻoaʻo mai? 20 Auā ua e aʻoaʻoina mai mea e ese i la matou faalogo. Matou te fia iloa la, po o ā uiga o nei mea.” 21 O le mea moni, ua faaalu vale e tagata Atenai ma tagata ese o loo aumau i inā, lo latou taimi e faamatala ai se mea, pe faalogologo foʻi i se mea fou. 22 Ona tū lea o Paulo i le ogatotonu o Areopako ma faapea atu:

“Tagata Atenai e, ua ou iloa i mea uma lava, ua sili atu lo outou matataʻu i atua nai lo o isi tagata. 23 Auā a o oʻu savali ane ma vaavaai totoʻa i mea o loo outou tapuaʻi i ai, ua ou iloa ai se fata faitaulaga ua tusia ai ‘Mo le Atua e Lē Iloa.’ O lenei, o ia ua outou tapuaʻi i ai ma le lē iloa, ou te faailoa atu nei iā te outou. 24 O le Atua o lē na faia le lalolagi ma mea uma ua iai, o Ia lea o le Alii o le lagi ma le lalolagi, e lē afio o ia i malumalu e faia e lima, 25 e lē o lima foʻi o tagata e auauna ai iā te ia e peiseaʻī ua mativa o ia i se mea, auā ua ia foaʻi mai lava i tagata uma le ola, ma le mānava, ma mea uma lava. 26 Na ia faia foʻi nuu uma mai i le tagata e toʻatasi, ina ia nonofo i le fogāeleele uma o le lalolagi, ma ua ia tofia taimi atofaina ma tuaoi o mea ua latou nonofo ai, 27 ina ia latou saʻili i le Atua, pe mafai ona latou tautagotago iā te ia ma maua o ia, ae peitaʻi e lē o mamao o ia mai iā i tatou taʻitoʻatasi. 28 Auā o ia ua tatou ola ai, gaoioi ai, ma ua tatou iai foʻi ona o ia, e pei ona taʻua e ni tagata fatusolo o loo iā te outou e faapea, ‘Auā o i tatou foʻi o lana fanau.’

29 “Ona o i tatou o fanau a le Atua, e lē tatau ai ona tatou manatu ua tusa le Atua i se auro, po o se siliva, po o se maa, po o se mea foʻi ua faia i le poto ma le atamai o le tagata. 30 E moni, sa faapalepale le Atua i lo latou valea, a o le taimi nei, ua ia faatonuina tagata uma lava ina ia salamō. 31 Auā ua ia tofia le aso e faamasinoina ai le lalolagi uma i le amiotonu, e le tagata ua ia tofia, ua ia saunia foʻi se faamaoniga mo tagata uma, ona ua ia toe faatūina o ia mai i le oti.”

32 Ina ua latou faalogo i le toetū mai i le oti, ona aamu lea o isi, a ua faapea mai isi: “Matou te toe faalogo atu iā te oe i lenei mea i se isi taimi.” 33 Ona alu ese ai lea o Paulo mai iā i latou, 34 a ua faatasi atu ni tane iā te ia ma ua talitonu ai, e aofia ai Taionusio, o se alii faamasino o le faamasinoga a Areopako, ma se fafine e igoa iā Tamari, atoa foʻi ma isi tagata.

^ Galu. 17:11 I le gagana Eleni, “Ua sili atu ona mafaufau faatamālii na tagata.”


^ Galu. 17:16 I le gagana Eleni, “ua lē fiafia lona agaga.”


^ Galu. 17:18 I le gagana Eleni “o lē e aoaoina fatu”


^ Galu. 17:19 O se nofoaga na tū i le aʻega i Atenai anamua, lea na tauaofia ai le Faamasinoga Sili.


Galuega  18 : 1 - 28

18 Ua mavae nei mea, ona tuua lea e ia o Atenai ae alu atu i Korinito. 2 O i inā ua ia maua ai se tasi tagata Iutaia e igoa iā Akula, na fanau i Pono ma e leʻi leva ona sau mai i Italia, ma lana avā e igoa iā Pisila,* ona o le faatonuga a Kalaotio ina ia ō ese tagata uma o Iutaia mai i Roma. Ona alu atu lea o ia iā i laʻua 3 ma nofo ai i lo la fale, ma ua latou galulue faatasi auā e tutusa a latou galuega, o ni tagata fai faleʻie. 4 Peitaʻi, o sapati uma, e lauga atu ai o ia i sunako, ma faatalitonu ai tagata Iutaia ma Eleni.

5 Ua ō mai Sila ma Timoteo mai i Maketonia, a ua matuā tinoū Paulo e talaʻi atu le upu i tagata Iutaia, e faamaonia ai o Iesu o le Keriso. 6 Ae ua latou tetee mai pea ma fai mai upuleaga, ona ia lūlū lea o ona ofu ma faapea atu iā i latou: “Ia i luga o o outou ulu lo outou toto. Ua ou mamā aʻu. E amata atu nei ona ou alu i tagata o nuu ese.” 7 Ona tuua ai lea e ia o i inā, ae alu atu i le fale o le tagata tapuaʻi i le Atua e igoa iā Titi Iuso, o lē e sosoo lona fale ma le sunako. 8 A o Kiripo le pule o le sunako, ua talitonu o ia i le Alii, atoa foʻi ma lona aiga uma. E toʻatele foʻi tagata i Korinito o ē na faalogo i le feʻau, ua talitonu ma papatisoina i latou. 9 Ona fetalai mai lea o le Alii iā Paulo i le pō i se faaaliga: “Aua e te fefe, a ia tautala atu pea ma aua le mapu e talaʻi, 10 auā ou te faatasi ma oe ma e leai se tagata e faia se mea leaga e te manuʻa ai; auā e toʻatele oʻu tagata i lenei aai.” 11 Ona nofo ai lea o ia i inā mo le tausaga ma masina e ono, ua aʻoaʻo atu iā i latou le afioga a le Atua.

12 A o fai Kaliona ma suikonesula o Akaia, ua lotogatasi tagata Iutaia e tetee atu iā Paulo, ma taʻitaʻi atu o ia i luma o le nofoa faamasino 13 ma faapea atu: “Ua faatalitonu e lenei tamāloa tagata ina ia tapuaʻi i le Atua, i se auala e lē tusa ma le tulafono.” 14 Peitaʻi, a o tau tautala atu Paulo, ona fai mai lea o Kaliona i tagata Iutaia: “Tagata Iutaia e, ana faapea o se mea sesē po o se mea leaga na ia faia, semanū ou te faalogo atu iā te outou. 15 Ae afai o ni finauga i ni lauga, ma ni igoa, ma la outou tulafono, faitalia outou. Ou te lē manaʻo e fai aʻu ma faamasino i na mea.” 16 Ona ia tutuliese lea o i latou mai i le nofoa faamasino. 17 Ua latou puʻe iā Sosene le pule o le sunako, ma sasa iā te ia i luma o le nofoa faamasino. Ae e leʻi popole lava i ai Kaliona i na mea.

18 Ua nofo ai pea i inā Paulo i aso e tele. Ona faamavae lea o ia i le ʻauuso, ma folau atu i Suria faatasi ai ma Pisila ma Akula, ma ua ʻoti faapupuu lona ulu i Kenikerea ona o lana tautoga na fai. 19 Ua latou taunuu i Efeso, ona ia tuua ai lea o i laʻua i inā, ae alu atu o ia i le sunako ma felafolafoaʻi ai ma tagata Iutaia. 20 E ui lava ina latou talosaga atu pea iā te ia ina ia toe nofo mo sina taimi, ae e leʻi mafai o ia 21 a ua faamavae atu ma faapea atu iā i latou: “Ou te toe foʻi mai iā te outou pe a finagalo i ai Ieova.” Ona folau atu ai lea o ia mai i Efeso 22 ma alu ifo i Kaisareia. Ua alu aʻe o ia ma feiloaʻi i le faapotopotoga,* ona alu ifo lea o ia i Anetioka.

23 Ua mavae ni nai aso o iai o ia i inā, ona alu atu lea mai i lea nuu i lea nuu i le atunuu atoa o Kalatia ma Ferukia, ua faamalosi i le ʻausoo uma.

24 Ua taunuu ane i Efeso se tagata Iutaia e igoa iā Apolo na fanau i Alesania, o se tagata mauupu ma e poto i Tusitusiga Paia. 25 Ua aʻoaʻoina* lenei tagata i le ala o Ieova ma ua tumu o ia i le agaga, ua ia tautala atu ma aʻoaʻo atu ma le saʻo i mea e uiga iā Iesu, ae e na o le papatisoga a Ioane e iloa e ia. 26 Ua tautala atu ma le lototele lenei tagata i le sunako. Ina ua faalogo Pisila ma Akula iā te ia, ona la ave lea o ia, ma faamatala atili atu ma le saʻo iā te ia le ala o le Atua. 27 Ua naunau o ia e alu atu i Akaia, ona tusi atu lea o uso i soo ma apoapoaʻi atu iā i latou ina ia talileleia mai o ia. Ina ua taunuu atu o ia i inā, ona fesoasoani tele lea o ia iā i latou ua talitonu, ona o le agalelei faifua o le Atua. 28 Ua ia matuā faamaonia le sesē o tagata Iutaia i luma o le nuu, a o ia faaalia mai i Tusitusiga Paia, o Iesu o le Keriso lea.

^ Galu. 18:2 O lē ua igoa foʻi iā “Piseka.”


^ Galu. 18:22 E foliga mai na alu aʻe o ia i Ierusalema.


^ Galu. 18:25 I le gagana Eleni, “na tuugutu mai aʻoaʻoga iā te ia.”


Galuega  19 : 1 - 41

19 I le faagasologa o aso, a o iai Apolo i Korinito, ua malaga atu ai Paulo i uta ma alu ifo i Efeso, ona maua ai lea e ia o ni soo; 2 ma ua ia fai atu iā i latou: “Pe na outou maua le agaga paia, ina ua outou talitonu?” Ua latou tali mai iā te ia: “Matou te leʻi faalogo lava pe faapefea ona maua le agaga paia.” 3 Ona ia fai atu lea: “O le papatisoga a ai na papatisoina ai outou?” Ua latou fai mai: “O le papatisoga a Ioane.” 4 Ua fai atu Paulo: “Na papatiso Ioane i le papatisoga lea e fai ma faailoga o le salamō, ma ia taʻu atu i tagata ina ia talitonu i lē o loo mulimuli mai, o Iesu lea.” 5 Ina ua faalogo i lenei mea, ona papatisoina lea o i latou i le suafa o le Alii o Iesu. 6 Ua faaee atu lima o Paulo iā i latou, ona alu ifo lea o le agaga paia i o latou luga, ma latou tautatala ai i gagana eseese ma fai valoaga. 7 O le aofaʻi o i latou, e tusa ma le toʻasefulu lua tane.

8 Ua ulu atu o ia i le sunako, ma tautala atu ma le lototele mo le tolu masina. Ua lauga atu o ia ma le maumauaʻi e faatatau i le malo o le Atua. 9 Ae ina ua lotomaaa pea nisi ma lē talitonu, ma fai upuleaga i Le Ala i luma o tagata, ona tuumuli lea o ia mai iā i latou, ma aveese le ʻausoo, ua lauga atu foʻi o ia i aso uma i le faleaʻoga o Turano. 10 Na faia lenei mea mo tausaga e lua, ma ua faalogo i le upu a le Alii, o tagata uma o i le itumalo o Asia, o tagata Iutaia atoa foʻi ma Eleni.

11 Ua faia pea e le Atua galuega mamana i lima o Paulo, 12 e oo lava i fasiʻie ma ofu* mai i lona tino, e ave i tagata mamaʻi, ona teʻa ese ai lea o latou maʻi, ma ō ese mai ai agaga leaga. 13 A o nisi tagata o Iutaia o loo feoaʻi, o ē e tutulia temoni, ua latou taumafai foʻi e faaaogā le suafa o le Alii o Iesu i ē ua iai na agaga leaga, i le faapea atu: “Ou te matuā fai atu iā te outou, i le suafa o Iesu, lea o loo talaʻia e Paulo.” 14 Ua faia foʻi lenei mea e atalii e toʻafitu o Seva, o se faitaulaga sili, o ia foʻi o se Iutaia. 15 A ua tali mai le agaga leaga iā i latou: “Ou te iloa Iesu, ma ou te masani foʻi iā Paulo; a o ai la outou?” 16 Ona oso mai ai lea iā i latou o le tagata ua iai le agaga leaga, ma manumalo ai iā i latou uma, ma ua latou toʻilalo ai, ona sosola ese lea o i latou mai i le fale, ua lē lavalavā ma ua manunuʻa. 17 Ua iloa e tagata uma lenei mea, o tagata Iutaia atoa ma tagata Eleni o loo nonofo i Efeso; ona matataʻu ai lea o i latou uma, ma ua faamamaluina ai le suafa o le Alii o Iesu. 18 Ona ō mai lea o le toʻatele o ē e talitonu, ma taʻutino mai a latou agasala, ma faailoa mai foʻi a latou mea sesē. 19 O le mea moni, e toʻatele i latou o ē na faia faiga faaagaga, ua faaputuputu faatasi a latou tusi, ma susunu ai i le afi i luma o tagata uma. Ua latou faitauina foʻi le tau ma iloa ai, e tusa ma le lima sefulu afe tupe siliva. 20 Ua matuā tupu tele ai le afioga a Ieova, ma ua manumalo.

21 Ua mavae nei mea, ona manatu lea o Paulo, pe a uma ona ui atu i Maketonia ma Akaia, ona malaga atu loa lea o ia i Ierusalema, ua faapea ifo: “Pe a ou oo i inā, e tatau foʻi ona ou alu i Roma.” 22 Ona ia aauina atu lea i Maketonia o ni tagata se toʻalua o ē o loo auauna iā te ia, o Timoteo ma Erato, peitaʻi ua nofo pea o ia mo sina taimi i le itumalo o Asia.

23 I lenā lava taimi, ua tupu ai se vevesi tele ona o Le Ala. 24 Ua iai se tasi tagata e igoa iā Temetiu, o lē e faia mea siliva, ua ia faia ni tamaʻi malumalu siliva o Atemisa,* ma ua tele tupe a tufuga ua maua mai ai; 25 ua ia faapotopoto i latou ma ē ua galulue i mea faapena, ma faapea atu: “Alii e, ua outou iloa lelei o le pisinisi lenei ua tatou manuia ai. 26 Ua outou vāai ma faalogo foʻi, ua faatalitonuina e Paulo le toʻatele o tagata i Efeso ma toetoe lava o le itumalo atoa o Asia, ma ua ia faaliliuina i latou i se isi talitonuga, ma ua ia faapea mai e lē o ni atua mea ua faia i lima. 27 Ua iai foʻi le lamatiaga auā o le a faaleagaina la tatou galuega, ma faalēaogāina foʻi le malumalu o le atua fafine sili o Atemisa. O le a faalēaogāina lona mamalu, lea o loo tapuaʻia e le itumalo atoa o Asia ma le lalolagi atoa.” 28 Ina ua faalogo i lenei mea, ona matuā feita ai lea o tagata ma alalaga atu: “E silisili lava Atemisa o Efeso!”

29 Ona vevesi ai lea o le aai, ma ua nanati atu tagata uma ma le lotogatasi i le fale mataaga, ua latou ave faamalosi ia Kaio ma Aritako mai i Maketonia, o ē na malaga faatasi ma Paulo. 30 Ua naunau lava Paulo e alu atu i totonu i tagata, ae ua vavao o ia e le ʻausoo. 31 E oo lava i tagata e faauluulu i ai faafiafiaga ma taaloga, o ē ua fiafia iā te ia, ua latou avatu le feʻau iā te ia, e ʻaiʻoi atu iā te ia e aua neʻi alu i le fale mataaga, auā e lamatia ai lona ola. 32 O le mea moni, ua alalaga atu isi i le tasi mea, ae alalaga mai isi i se isi mea; auā ua lē mautonu tagata ua potopoto, ma o le toʻatele o i latou ua lē iloa le māfuaaga ua latou faapotopoto ai. 33 Ona latou aumaia lea o Alesana mai i le motu o tagata, ma ua tūlei atu o ia i luma e tagata Iutaia; a ua talo atu le lima o Alesana e manaʻo e fai atu sana faamatalaga i tagata. 34 Ae ina ua latou iloa o ia o le Iutaia, ona latou alalaga uma mai lea pe e tusa ma le lua itula: “E silisili lava Atemisa o Efeso!”

35 Mulimuli ane, ua faatoʻafilemu e le pulenuu le motu o tagata, ona ia faapea atu lea: “Tagata e, o Efeso, o ai ea le tagata na te lē iloa o le aai o Efeso e leoleoina le malumalu o Atemisa le sili, atoa ma le faatusa na paʻū mai i le lagi? 36 Ua iloa e tagata uma lenei mea, ua tatau ai ona outou fifilemu ma aua le mateletele. 37 Auā ua outou aumaia nei tagata, e lē o ni faomea o malumalu, ma e lē o ni ē e fai upuleaga i lo tatou atua fafine. 38 O lea la, afai e iai se tagi a Temetiu ma tufuga o loo faatasi ma ia, e iai aso e faia ai faamasinoga ma o loo iai foʻi suikonesula, ia latou molia le tasi i le isi. 39 Peitaʻi, afai e ese se mataupu o loo outou saʻilia, ia ave i fono e masani ona fai, e latou te faia le faaiʻuga. 40 Ua matuā lamatia i tatou auā e ono molia i tatou i le fouvale, ona o mea ua tutupu i lenei aso, ma e leai sa tatou faamolemolega e mafai ona fai atu mo nei tagata pisapisaō.” 41 Ina ua uma ona ia fai atu o nei mea, ona ia tuu atu lea o tagata e ō.

^ Galu. 19:12 Po o le “talieleele.”


^ Galu. 19:24 Po o “le atua fafine o Tiana.”


Galuega  20 : 1 - 38

20 Ua uma le vāvāō, ona aami lea e Paulo o le ʻausoo, ua faalaeiau ma faamavae atu iā i latou, ona alu atu ai lea o lana malaga i Maketonia. 2 Ua alu atu o ia i nisi o nuu ma faalaeiau i le ʻausoo i le tele o upu, ona alu atu lea o ia i Eleni. 3 E tolu masina na nofo ai o ia i inā, auā na faia e tagata Iutaia se taupulepulega faasaga iā te ia, a o sauni o ia e folau atu i Suria, ona manatu ai lea o ia e toe foʻi e ui atu i Maketonia. 4 O ē ua faatasi ma ia, o Sopata le atalii o Purou mai i Perea, o Aritako ma Sekuno mai i Tesalonia, o Kaio mai i Teipe, ma Timoteo, o Tuiko ma Tofimo mai i le itumalo o Asia. 5 Na muamua atu i latou na, ma faatali mai iā i matou i Teroa, 6 ma ina ua mavae aso o falaoa e lē faafefeteina, ona matou tuuvaa atu lea mai i Filipi, ua matou taunuu atu iā i latou i Teroa i aso e lima, ona matou nonofo ai lea i inā mo aso e fitu.

7 O le aso muamua o le vaiaso, a o matou faapotopoto faatasi e aai, ona lauga atu lea o Paulo iā i latou ua faapotopoto ai, auā o le a alu ese o ia i le aso e sosoo ai, ma ua faaumiumi foʻi lana lauga seʻia oo i le vaeluapō. 8 E tele ni molī i le potu i luga i le mea ua matou faapotopoto faatasi ai. 9 O se tasi tama talavou e igoa iā Eutiko, ua nofo o ia i le faamalama. Ua moe o ia a o faaauau pea ona lauga atu Paulo, ae ona ua gase lana moe ua paʻū ai o ia mai i le fogāfale lona tolu, ona latou sii aʻe lea o ia ua oti. 10 A ua alu ifo i lalo Paulo, ua faō i ona luga ma fusi iā te ia, ma faapea atu: “Soia le pisapisaō, auā o loo ola o ia.” 11 Ona alu aʻe lea o ia i le fogāfale i luga, ua vaevae le falaoa ona aai ai lea, ma talatalanoa mo sina taimi seʻia oo i le tafa o ata, ona faamavae ai lea o ia. 12 Ua latou ave le tama o loo ola, ma ua matuā faamāfanafanaina ai i latou.

13 Ona matou muamua atu lea i le vaa, ma folau atu i Aso, o i inā na matou manatu e ave ai Paulo i le vaa, ae ina ua uma ona ia tuuina mai o faatonuga e faatatau i mea e fai, ona manaʻo lea o ia e savali atu i uta. 14 Ina ua ia taunuu atu iā i matou i Aso, ona matou ave lea o ia i le vaa ma folau atu i Metulene; 15 i le aso na sosoo ai, ona matou folau atu lea ma taunuu i gatai o Kioi, a o le isi aso ua matou ui atu ai i Samo, ma i le aso ua sosoo ai ua matou taunuu atu ai i Meleto. 16 Ua manatu Paulo e lē afe i Efeso, ina neʻi umi se taimi e nofo ai i le itumalo o Asia, auā ua fia vave oo atu i Ierusalema i le aso o le tausamiga o le Penetekoso pe afai e mafai ai.

17 Ae peitaʻi, ua ia auina atu se feʻau mai i Meleto i toeaina o le faapotopotoga i Efeso, ina ia ō mai iā te ia. 18 Ina ua latou oo mai iā te ia, ona ia faapea atu lea: “Ua outou iloa lelei aʻu gaoioiga sa fai mai lava i le uluaʻi aso na ou taunuu atu ai i le itumalo o Asia, a o ou faatasi pea ma outou, 19 ua ou pologa i le Alii ma le lotomaulalo, ma loimata, ma puapuaga ua oo iā te aʻu, ona o faufauga leaga a tagata Iutaia; 20 ou te leʻi taofia foʻi le taʻuina atu iā te outou o mea aogā, ma aʻoaʻo atu iā te outou i luma o le lautele, ma mai i lea fale i lea fale. 21 A ua ou molimau māeʻaeʻa atu i tagata Iutaia atoa ma Eleni, i le salamō i le Atua ma le faatuatua i lo tatou Alii o Iesu. 22 A o lenei, faauta! o le faamalosi mai o le agaga, ou te alu atu ai i Ierusalema, e ui ou te lē iloa mea e tutupu iā te aʻu i inā, 23 ae ua molimau mai pea le agaga paia iā te aʻu mai i lea aai i lea aai, ua faapea mai, o loo faatali mai noanoataga ma puapuaga iā te aʻu. 24 Ae peitaʻi, ua ou manatu e lē tāua loʻu ola  iā te aʻu, ae tau lava ina ia ou faauma laʻu tamoʻega, ma le faiva na ou maua mai i le Alii o Iesu, ina ia ou molimau māeʻaeʻa i le tala lelei o le agalelei faifua o le Atua.

25 “Faauta! ua ou iloa, o outou uma na ou talaʻia atu i ai le malo, tou te lē toe vāai mai lava i oʻu mata. 26 O le mea lea, ou te fai atu ai iā te outou, ia outou molimau i lenei lava aso, ua mamā aʻu mai i le toto o tagata uma, 27 auā ou te leʻi taofia le taʻuina atu iā te outou o le finagalo uma o le Atua. 28 O lea, ia outou uaʻi iā te outou lava, ma le lafu mamoe uma, o ē ua tofia i ai outou e le agaga paia e fai ma ovasia, ina ia leoleo le faapotopotoga a le Atua, lea ua ia faatauina mai i le toto o lona lava Alo. 29 Ua ou iloa pe a ou alu ese, ona ō mai lea o luko feʻai iā te outou, ma latou te lē faapelepeleina le lafu, 30 ma e maua foʻi iā te outou ni tane latou te faauiga sesē mea, ina ia fetoso ese ai soo e mulimuli atu iā i latou.

31 “O lea, ia outou mataala ai ma ia manatua, e tolu tausaga o oʻu apoapoaʻi atu pea ma loimata i tagata taʻitoʻatasi i le ao ma le pō. 32 O lenei ou te tuuina atu ai outou i le Atua, ma le upu o lona agalelei faifua, lea e mafai ona atiaʻe ai outou ma avatu ai iā te outou le tofi o i latou uma ua faapaiaina. 33 Ou te leʻi manaʻo fua i le siliva, po o le auro, po o se ofu o se tasi. 34 Ua outou iloa, o galuega a oʻu lava lima ua ou maua ai mea ou te manaʻomia atoa ma mea e manaʻomia e i latou ua faatasi ma aʻu. 35 Ua ou faaali atu iā te outou i mea uma lava, o galuega faapenei e tatau ona outou fesoasoani atu ai iā i latou ua vaivai, ma ia manatua foʻi upu a le Alii o Iesu, ina ua ia fetalai mai, ‘E sili le fiafia e maua i le foaʻi atu i lo o le talia mai.’”

36 Ina ua ia fai atu nei upu, ona latou tootutuli uma lea ma ua ia tatalo. 37 O le mea moni, ua matuā fetagisi i latou uma, ua latou fusi iā Paulo ma sogi atu ma le alofa iā te ia, 38 auā ua matuā ootia i latou i upu ua ia fai atu ai e faapea, e latou te lē toe vāai lava i ona mata. Ona latou momoli atu lea o ia i le vaa.

Galuega  21 : 1 - 40

21 Ua matou faamavae atu iā i latou ma loimata, ona matou tuuvaa lea ma folau saʻo atu i Ko, ae i le aso e sosoo ai, ua matou ō atu ai i Roto, ona ō atu ai lea i Patara. 2 Ina ua matou maua le vaa e malaga atu i Foinie, ona matou ō lea i ai, ma folau atu loa. 3 Ua matou vaaia le motu o Kuperu i le itu tauagavale, a ua matou folau loa ma agaʻi atu i Suria, ona matou taula lea i Turo, auā o i inā e laʻu ese ai le uta a le vaa. 4 Ua matou saʻili, ona maua ai lea o soo ma matou nonofo ai i inā mo aso e fitu. Ae peitaʻi, e ala i le agaga, ua latou fai atu ai pea iā Paulo, e aua neʻi alu atu i Ierusalema. 5 Ina ua uma ia aso, ona matou ō lea ma faaauau la matou malaga; ae ua momoli i matou e i latou uma faatasi ma fafine ma tamaiti i tua atu o le aai. Ona matou tootutuli lea i le matafaga ma tatalo, 6 ma faatofā le tasi i le isi, ona matou ō lea i luga o le vaa, a ua toe foʻi i latou i o latou aiga.

7 Ona faaiʻu lea o la matou folauga mai i Turo, ma taunuu atu i Tolumai, ua matou feiloaʻi ma le ʻauuso ma nonofo ai ma i latou i le aso e tasi. 8 I le aso e sosoo ai, ua matou malaga ma taunuu atu i Kaisareia. Ona matou ō atu lea i le fale o Filipo, o le faievagelia, o se tasi o tane e toʻafitu na uluaʻi filifilia, ma nonofo ai ma ia. 9 O lenei tamāloa, e toʻafā ona afafine, o ni taupou, ma latou te faia valoaga. 10 A o matou nonofo ai i inā mo ni aso, ona malaga mai ai lea o se perofeta e igoa iā Akapo mai i Iutaia, 11 ma sau iā i matou ma tago i le fusi o Paulo, ua fusifusi ai ona lava vae ma ona lima ma faapea mai: “Ua faapea mai le agaga paia, ‘O le tagata e ana lenei fusi, o le a faapena ona fusifusia o ia e tagata Iutaia i Ierusalema, ma tuuina atu o ia i lima o tagata o nuu ese.’” 12 Ina ua matou faalogo i lenei mea, ona matuā ʻaiʻoi atu lea o i matou atoa ai ma i latou i lea nuu, ia aua lava neʻi alu aʻe o ia i Ierusalema. 13 Ua tali mai Paulo: “Aiseā ua outou fetagisi ai ma faavaivai mai i loʻu loto? Ia outou matuā mautinoa, ua ou nofosauni e lē gata e saisaia aʻu, ae ia ou oti foʻi i Ierusalema ona o le suafa o le Alii o Iesu.” 14 Ina ua lē mafai ona taofia o ia, ona matou lotomalilie lea ma faapea atu: “Ia faia le finagalo o Ieova.”

15 Ua mavae ia aso, ona matou sauni lea mo le malaga ma ō aʻe ai i Ierusalema. 16 Ua matou ō foʻi ma nisi soo mai i Kaisareia, ina ia momoli i matou i le tagata lea e talimālō iā i matou, o Nasona mai i Kuperu, o se tasi o uluaʻi soo. 17 Ina ua matou taunuu i Ierusalema, ona talia fiafia lea o i matou e le ʻauuso. 18 Ae i le aso na sosoo ai, ona matou asiasi lea ma Paulo iā Iakopo; ma o loo iai i inā toeaina uma. 19 Ona ia faafeiloaʻi lea o i latou, ma faamatala auʻiliʻili atu mea ua faia e le Atua i nuu ese e ala i lana talaʻiga.

20 Ina ua latou faalogo i lenei mea ona latou faamamaluina lea o le Atua, ma latou faapea atu iā te ia: “Lo matou uso e, ua e iloa o loo iai le faitau afe o tagata Iutaia o ē talitonu; ma ua maelega i latou uma i le Tulafono. 21 A ua latou faalogo i talafeaveaʻi e uiga iā te oe e faapea, ua e aʻoaʻo tagata Iutaia uma o loo i nuu ese e fulitua iā Mose, ma taʻu atu iā i latou e aua neʻi peritomeina a latou fanau, pe faia foʻi tū masani. 22 O le ā la se mea e ao ona fai i ai? E mautinoa lava e faalogo i latou ua e taunuu atu. 23 O lea la, ia e faia le mea lenei matou te fai atu ai: E toʻafā tamāloloa ua iā i matou ua faia ni a latou tautoga. 24 Ia ave nei tamāloloa ma faamamāina oe faatasi ma i latou, ma totogi a latou tupe faaalu, ina ia mafai ai ona sele mamā o latou lauulu. Ona iloa ai lea e tagata uma, e sesē talafeaveaʻi ua latou faalogo i ai e uiga iā te oe, peitaʻi ua saʻo lava lau amio ma ua e tausia foʻi le Tulafono. 25 Na matou faia se faaiʻuga ma aauina atu i tagata talitonu i nuu ese e faapea, e tatau ona latou ʻaloese mai i mea ua faataulagaina mo tupua, ma le toto, ma mea titina, ma le faitaaga.”

26 I le aso ua sosoo ai, ona ave lea e Paulo o tamāloloa, ua faamamāina e ia o ia lava faatasi ma i latou, ua ulu atu i le malumalu, ma faailoa atu le taimi e faaiʻuina ai aso mo le faamamāina, ma le taimi e ao ai ona fai le taulaga mo i latou taʻitoʻatasi.

27 Ua lata ina faaiʻuina aso e fitu, ona faavevesi ai lea e tagata Iutaia mai i Asia o le motu o tagata, ina ua latou vaaia o ia i le malumalu, ma ua latou puʻe iā te ia, 28 ma alalaga atu: “Tagata o Isaraelu e, fesoasoani mai ia! O le tagata lenei, ua ia aʻoaʻoina tagata uma i so o se mea e tetee ai i tagata, ma le Tulafono, ma lenei nofoaga. Ua ia aumaia foʻi tagata Eleni i lenei malumalu, ma ua faaleagaina ai lenei nofoaga paia.” 29 Auā na latou vāai iā Tofimo mai i Efeso, o faatasi ma ia i le aai, ae ua manatu i latou, na aumai o ia e Paulo i le malumalu. 30 Ua matuā vevesi le aai uma, ma ua lolofi ane tagata uma, ua latou puʻe iā Paulo ma toso mai o ia i fafo mai i le malumalu. Ona tapuni loa lea o faitotoʻa. 31 A o latou taumafai e fasioti o ia, a ua oo atu le faamatalaga i le alii e pule i ʻau e faapea, ua matuā vevesi le aai atoa o Ierusalema; 32 ona taufetuli ifo lea o ia ma fitafita, ma taʻitaʻiʻau iā i latou. Ina ua latou vāai atu i le alii e pule i ʻau, ma fitafita, ona tuu loa lea o le fasiga o Paulo.

33 Ona alu atu lea o le alii e pule i ʻau ma puʻe o ia, ma faatonuina ina ia saisaitia o ia i ni filifili se lua, ma ua fesili atu foʻi po o ai lenei tagata, ma po o le ā foʻi se mea ua ia faia. 34 Ua feʻei atu nisi o le motu o tagata i le tasi mea, a o isi i le isi mea. Talu ai ua lē mafai ona ia iloa le mea tonu ona o le pisapisaō, ona ia faatonuina lea ina ia avatu o ia i le nofoaga o le ʻaufitafita. 35 Ae ina ua alu aʻe o ia i le faasitepu, ua iʻu ina ave o ia e fitafita ona o le sauā tele o le motu o tagata; 36 a ua mulimuli atu pea le motu o tagata e toʻatele, ma feʻei atu: “Ia fasioti o ia!”

37 Ina o le a taʻitaʻi atu o ia i le nofoaga o fitafita, ona fai atu lea o Paulo i le alii e pule i ʻau: “Pe e mafai ona fai atu saʻu tala iā te oe?” Ua fai mai o ia: “Pe e te iloa tautala i le gagana Eleni? 38 Pe e lē o oe ea o le tagata Aikupito lea na māfua ai ona tupu le fouvalega i aso ua mavae, ma taʻitaʻia le toʻafā afe tagata fasioti tagata i le toafa?” 39 Ona fai atu lea o Paulo: “O le mea moni, o aʻu o le Iutaia, na ou fanau i Taso i Kilikia, o aʻu o se tagatānuu o se aai lauiloa. Ou te ʻaiʻoi atu iā te oe, e tuu mai aʻu seʻi ou tautala atu i tagata.” 40 Ina ua uma ona avatu le faatagaga, ona tū lea o Paulo i le faasitepu ma talo atu lona lima i tagata. Ona matuā fifilemu lea o tagata uma, a ua ia tautala atu iā i latou i le gagana Eperu e faapea:

22 “Alii e, uso ma tamā, ia outou faafofoga mai i laʻu tali atu iā te outou.” 2 (Ina ua latou faalogo o loo talanoa atu o ia i le gagana Eperu, ona atili fifilemu ai lea o i latou, ae ua ia faapea atu:) 3 “O aʻu o le Iutaia, na ou fanau i Taso i Kilikia, ae na aʻoaʻoina aʻu e Kamalielu i le aai lenei, ina ia matuā tausi i le Tulafono a o tatou tamā, ma ua ou maelega foʻi i galuega a le Atua e pei lava o outou i lenei aso. 4 Na ou faasauā i lenei Ala e oo i le oti, na ou saisaia tane ma fafine ma tuuina atu i le falepuipui, 5 e molimau foʻi i ai le ositaulaga sili ma toeaina uma o le fono. Na ou maua mai foʻi iā i latou tusi i uso i Tamaseko, ma na ou alu atu foʻi e aumai i latou o loo saisaia i Ierusalema ina ia faasalaina.

6 “Peitaʻi, a o oʻu malaga atu e latalata i Tamaseko pe tusa o le tutonu o le lā, ona faafuaseʻi lea ona susulu mai o se malamalama tele mai i le lagi iā te aʻu, 7 ona ou paʻū lea i le eleele ma faalogoina se leo ua faapea mai iā te aʻu, ‘Saulo, Saulo e, aiseā ua e faasauā mai ai iā te aʻu?’ 8 Ona ou tali atu lea, ‘O ai ea oe le Alii e?’ Ua ia faapea mai iā te aʻu, ‘O aʻu o Iesu le Nasareta, o lē ua e faasauā i ai.’ 9 Ae e leʻi lagona* e tamāloloa ua matou faatasi le leo o lē ua tautala mai iā te aʻu, ae e na o le malamalama ua latou vaaia. 10 Ona ou faapea atu lea: ‘O le ā se mea ou te faia le Alii e?’ Ua fetalai mai le Alii iā te aʻu, ‘Tū ia i luga ma alu atu i Tamaseko, e faailoa atu iā te oe i inā mea uma e tatau ona e faia.’ 11 Talu ai ua ou lē iloa se mea ona o le susulu malosi o le malamalama, ua ou taunuu ai i Tamaseko, e ala i le taʻitaʻiina o aʻu e i latou o ē sa matou faatasi.

12 “Ua iai se tasi tagata e igoa iā Anania, e mataʻu i le Atua ma tausi i le Tulafono, ua taʻuleleia o ia e tagata Iutaia uma o loo nonofo ai i inā, 13 ua sau o ia iā te aʻu ma tū i oʻu tafatafa, ua faapea mai, ‘Loʻu uso e, Saulo, ia e toe vaai!’ I lenā lava taimi, ua ou tepa aʻe ai iā te ia. 14 A ua ia faapea mai, ‘Ua filifilia oe e le Atua o o tatou augātamā, ina ia e iloa lona finagalo ma vaai i Lē e amiotonu, ma faalogo i lona siʻufofoga, 15 auā e fai oe ma molimau iā te ia i tagata uma lava, e faatatau i mea ua e vaai ma faalogo i ai. 16 O lenei, aiseā e te faatuai ai? Inā tū ia i luga, ma ia papatisoina oe, ma ia faamamā ese au agasala i lou valaau i lona suafa.’

17 “Ina ua ou toe foʻi i Ierusalema ma tatalo i le malumalu, ua ou vaaia ai se faaaliga 18 ma iloa atu le Alii o loo fetalai mai iā te aʻu, ‘Ia e alu ese faatopetope mai i Ierusalema, auā latou te lē ioe i lau molimau iā te aʻu.’ 19 Ona ou fai atu lea, ‘Le Alii e, ua latou iloa lelei lava, sa ou tuuina atu o ē ua talitonu iā te oe i falepuipui, ma sasa i latou i lea sunako ma lea sunako; 20 ma ina ua faamasaaina le toto o Setefano lau molimau, na ou tū ai foʻi i inā ma sa ou lotomalie i ai. Na ou leoleoina ofu o i latou na fasiotia o ia.’ 21 A ua fetalai mai o ia iā te aʻu, ‘Inā alu ia, auā ou te auina atu oe i nuu mamao.’”

22 Ua latou faalogo atu pea iā te ia i lenei upu, ona latou alalaga lea ma faapea mai: “Inā fasioti ia lenei tagata, auā e lē tatau ona ola o ia!” 23 Talu ai ua latou feʻei ma lafo solo o latou ofu, ma asu aʻe i luga le pefu, 24 ona faatonu atu lea e le alii e pule i ʻau, e aumai o ia i nofoaga o fitafita, ma faapea atu ia sasaina i le taimi e suʻesuʻe ai o ia, ina ia iloa lelei ai le māfuaaga ua feʻei ai faapenei tagata iā te ia. 25 Ae ina ua latou saisaia o ia o le a sasa, ona fai atu lea o Paulo i le taʻitaʻiʻau o loo tū ai i inā: “Pe tusa ma le tulafono, lo outou sasaina o se tagata Roma ae e leai sana sala?” 26 Ina ua faalogo i ai le taʻitaʻiʻau, ona alu atu lea o ia i le alii e pule i ʻau ma faapea atu: “O le ā le mea o e manaʻo e fai? Vaai foʻi oe, o lenei tagata o se tagata Roma.” 27 Ona sau lea o le alii e pule i ʻau ma faapea mai iā te ia: “Seʻi e taʻu mai iā te aʻu po o oe o se tagata Roma?” Ua tali atu o ia: “O lea lava.” 28 Ona fai mai lea o le alii e pule i ʻau: “E tele aʻu tupe na alu e faatau mai ai loʻu sitiseni.” A ua fai atu Paulo: “Ae o aʻu, na ou fanau ai.”

29 Ona ō ese loa lea o tagata na tuu e suʻesuʻeina ma le sauā o ia; ma ua fefe foʻi le alii e pule i ʻau ina ua iloa o ia o se tagata Roma, ae ua ia saisaia o ia.

30 O lea, i le aso na sosoo ai, na ia tatalaina ai o ia ma faatonuina le ʻaufaitaulaga sili ma le Faamasinoga Sili e faapotopoto faatasi, ona o lona fia iloa o le māfuaaga tonu ua molia ai o ia e tagata Iutaia. Ona ia ave ifo lea o Paulo ma faatū o ia i o latou luma.

^ Galu. 22:9 Na latou faalogo ae e leʻi malamalama i le leo.

23 Ua pulatoʻa atu Paulo i alii o le Faamasinoga Sili ma faapea atu: “Alii e, le ʻauuso e, ua ou faia laʻu amio ma se lotofuatiaifo matuā lelei i luma o le Atua, ua oo mai lava i le aso nei.” 2 O le mea lea, ua faatonuina ai e le ositaulaga sili o Anania o ē o loo tutū latalata ane iā te ia, ina ia pō i lona gutu. 3 Ona fai atu lea o Paulo iā te ia: “O oe na le pā ua faapaʻepaʻeina, o le a pō atu le Atua iā te oe. Pe e te nofo ea e faamasino mai iā te aʻu e tusa ai ma le Tulafono, a o lenā e te solia le Tulafono i lou fai atu e pō mai aʻu?” 4 Ona faapea mai lea o i latou ua tutū ai: “Pe e te tautala lē migao ea i le ositaulaga sili a le Atua?” 5 A ua fai atu Paulo: “Le ʻauuso e, ou te leʻi iloa o ia o le ositaulaga sili. Auā ua tusia, ‘Aua e te upuvale i se taʻitaʻi o lou nuu.’”

6 Ua mātauina e Paulo, o le tasi vaega, o le ʻau Satukaio, a o isi, o le ʻau Faresaio, ona alaga atu lea o ia i alii o le Faamasinoga Sili e faapea: “Alii e, ma uso e, o aʻu o le Faresaio, o le atalii o le ʻau Faresaio. Ua faamasinoina aʻu i le faamoemoe o le toetū o ē ua oti.” 7 O lona fai atu o lenei mea, ua mapuna aʻe ai se fefinauaʻiga i le va o le ʻau Faresaio ma le ʻau Satukaio, ma ua vaeluaina ai foʻi le motu o tagata. 8 Auā ua fai mai le ʻau Satukaio e leai se toetū, e leai foʻi ni agelu, po o agaga, a ua faalauiloa atu e le ʻau Faresaio na mea uma. 9 Ona feʻei lea o tagata, ma ua matuā finau atu nisi o le ʻautusiupu o le vaega a le ʻau Faresaio e faapea: “Matou te leʻi maua se mea sesē ua faia e lenei tagata; ae afai ua tautala mai se agaga, po o se agelu iā te ia,—.” 10 Ua oo ina faateteleina le fefinauaʻiga, ona fefe ai lea o le alii e pule i ʻau ina neʻi latou saeia Paulo, ona ia poloaʻi lea i fitafita ina ia ō ifo ma toso ese o ia mai i tagata, ma avatu o ia i nofoaga o fitafita.

11 I lenā pō, ua tū mai ai le Alii iā te ia ma fetalai mai: “Ia e lototele! Auā e pei ona e molimau māeʻaeʻa atu e uiga iā te aʻu i Ierusalema, e ao foʻi la ona e molimau atu i Roma.”

12 Ua oo i le aso e sosoo ai, ona taupulepule lea o tagata Iutaia ma fai la latou tautoga,* e lē toe aai ma feinu seʻia o latou fasiotia Paulo. 13 E sili atu i le fā sefulu tamāloloa na taupulepule faatasi i le faia o lenei tautoga; 14 ua latou ō atu i le ʻaufaitaulaga sili ma toeaina ma faapea atu: “Ua matou matuā tautō e lē toe aai seʻiloga ua matou fasiotia Paulo. 15 O le mea lea, o outou ma alii o le Faamasinoga Sili, ia outou taʻu manino atu i le alii e pule i ʻau, le māfuaaga e aumai ai o ia iā te outou, e peiseaʻī ua outou fia iloa atili mea e faatatau iā te ia. Matou te nofosauni e fasioti iā te ia a o leʻi latalata mai o ia.”

16 Ae ina ua iloa e le tama a le tuafafine o Paulo o loo latou faatalitali e puʻe o ia, ona alu atu lea i le nofoaga o fitafita, ma faamatala atu lenei tala iā Paulo. 17 Ona valaau atu lea o Paulo i se taʻitaʻiʻau ma faapea atu iā te ia: “Ia avatu lenei tauleʻaleʻa i le alii e pule i ʻau, auā o loo iai se mea ua fia taʻu atu iā te ia.” 18 Ona ave ai lea e lenei tagata o ia i le alii e pule i ʻau ma faapea atu: “Na valaau mai le pagota o Paulo iā te aʻu ma talosaga mai, e aumai lenei tauleʻaleʻa, ona e iai se mea o ia fia taʻu atu iā te oe.” 19 Ona tago lea o le alii e pule i ʻau i lona lima ma taʻitaʻi ese o ia, ua na o i laʻua, ona ia fesili atu lea: “O le ā le mea o e fia taʻu mai iā te aʻu?” 20 Ua ia faapea mai: “Ua lotogatasi tagata Iutaia e talosaga atu iā te oe, ia aumai Paulo i luma o le Faamasinoga Sili a taeao, e peiseaʻī ua latou fia iloa atili o mea e faatatau iā te ia. 21 Ae aua lava neʻi e talitonu iā i latou, auā e sili atu i le toʻafā sefulu tagata o i latou o loo lamalama iā te ia, ma ua faia la latou tautoga e lē toe aai ma feinu seʻia o latou fasiotia o ia. Ua latou nofosauni nei ma faatalitali mo se faatagaga mai iā te oe.” 22 Ona tuu atu lea e le alii e pule i ʻau o le tauleʻaleʻa e alu ma faatonuina o ia: “Aua neʻi e taʻuina atu i se tasi o lea ua uma ona e faailoa mai nei mea iā te aʻu.”

23 Ua ia aami ni taʻitaʻiʻau se toʻalua ma faapea atu: “Ia sauni ni fitafita se toʻalua selau e savavali atu i Kaisareia, ma ni tagata tiʻetiʻe solofanua se toʻafitu sefulu, ma ni tagata e tau i tao se toʻalua selau, i le itula e tolu* i le pō. 24 Ia sauni foʻi ni solofanua latou te faatiʻetiʻe ai Paulo, ma momoli saogalemu atu o ia i le kovana o Filiki.” 25 Ua ia tusia foʻi se tusi e faapea:

26 “O aʻu o Kalaotio Lusia, malo lava le soifua i lau afioga le Kovana o Filiki. 27 O le tamāloa lenei na puʻeina e tagata Iutaia, ma na toetoe lava a latou fasiotia o ia, ae na ou vave oo mai ma le ʻaufitafita ma laveaʻi o ia, auā ua ou iloa o ia o se tagata Roma. 28 Na ou aveina o ia i la latou Faamasinoga Sili, ona o loʻu fia iloa o le māfuaaga tonu ua latou molia ai o ia. 29 Ua ou iloa ua tuuaʻia o ia ona o finauga e tusa ma la latou Tulafono, ae e leai se mea e tasi ua molia mai ai, ua tatau ai ona oti pe e faafalepuipuiina o ia. 30 Ae ona ua faailoa mai iā te aʻu le faufauga ua faia i lenei tamāloa, ua ou auina vave atu ai o ia iā te oe, ma poloaʻi foʻi i ē ua molia o ia, ina ia fai atu la latou mau faasaga iā te ia i ou luma.”

31 Ona ave lea e nei fitafita o Paulo e tusa ai ma le faatonuga, ma aumaia o ia i Anipateri i le pō. 32 Ona latou tuu atu lea o tagata tiʻetiʻe solofanua e ō pea ma ia i le aso e sosoo ai, a ua latou toe foʻi atu i le nofoaga o fitafita. 33 Ua taunuu atu tagata tiʻetiʻe solofanua i Kaisareia, ua momoli atu le tusi i le kovana, ma tuu atu foʻi Paulo iā te ia. 34 Ua faitau ai o ia, ma fesili atu po o fea le itumalo e sau ai, ona mautinoa ai lea e sau o ia mai i Kilikia. 35 Ua ia faapea mai: “Ou te matuā faalogologo lelei atu pe a taunuu mai o ē ua molia oe.” Ona ia poloaʻi atu lea ina ia leoleoina o ia i le maota o Herota.

^ Galu. 23:12 O lona uiga, na latou talitonu e faamalaiaina i latou pe a lē taunuu lenei tautōga.


^ Galu. 23:23 Pe tusa o le tā o le  9 i le pō e amata mai i le oso aʻe o le lā.


Galuega  24 : 1 - 27

24 Ua mavae aso e lima, ona alu ifo ai lea o le ositaulaga sili o Anania faatasi ma nisi o le ʻautoeaina, ma se failauga e igoa iā Titulo, ua latou fai atu i le kovana ni faamatalaga e taʻusalaina ai Paulo. 2 Ina ua valaauina Titulo, ona ia tuuaʻia lea o ia e faapea:

“O le mea lea ua matou olioli ai i le filemu tele ona o oe, ma o lau tofā mamao ua faaleleia ai lo matou nuu, 3 ua matou maua nei mea i taimi uma ma nofoaga uma, matou te matuā faafetaia ai Lau Afioga Filiki. 4 Ae ina neʻi oʻu faalavelave atu iā te oe, ou te talosaga atu ai ina ia e faafofoga mai i la matou faamatalaga puupuu, ona o lou agalelei. 5 Ua matou maua lenei tagata o faasoesa solo, ma faatupu fouvalega i tagata Iutaia i le lalolagi atoa, ma ua taulamua foʻi o ia i le lotu a le ʻau Nasareta, 6 o lē na taumafai foʻi e solivale le malumalu, ma ua matou puʻea ai o ia. 7 * —— 8 O lou suʻesuʻeina o ia e te silafia ai nei mea uma ua matou molia ai o ia.”

9 O mea ia, ua aufaatasi atu ai foʻi tagata Iutaia i nei moliaga, ma faapea atu e moni lava nei mea uma. 10 Ina ua geno atu le kovana iā Paulo e tautala, ona ia tali mai lea:

“Ua ou iloa lelei e tele tausaga ua e faamasino ai i lenei nuu, ma ua ou fiafia lava e tali atu i nei mea e uiga iā te aʻu, 11 auā ua mafai ona e silafia ai, ua na o le sefulu lua aso talu ona ou alu aʻe i Ierusalema e tapuaʻi ai; 12 ma latou te leʻi maua mai aʻu o finau ma se tagata i le malumalu, pe faatupu vevesi i le motu o tagata i sunako po o i le aai. 13 E leʻi mafai foʻi ona latou faamaonia atu iā te oe, mea ua latou molia ai aʻu i le taimi nei. 14 Ae ou te taʻutino atu iā te oe e tusa ai ma le ala lea ua latou taʻua o se ‘lotu ese,’ o aʻu, ou te avatu le auaunaga paia i le Atua o o matou augātamā, auā ua ou talitonu i mea uma ua tusia i le Tulafono ma le ʻau Perofeta. 15 Ou te faamoemoe foʻi i le Atua, ma o le faamoemoe lava lenā o nei tagata, e toetutū mai tagata amiotonu ma tagata amiolētonu. 16 O le mea lea ou te taumafai ai pea ina ia maua se lotofuatiaifo lelei, i loʻu lē faia o se mea leaga i luma o le Atua atoa ma tagata. 17 O lea, ina ua mavae le tele o tausaga, ua ou sau ai e aumai meaalofa i loʻu nuu ma ofo atu taulaga i le Atua. 18 A o oʻu faia nei mea, ua latou maua mai aʻu ua uma ona faamamāina i le malumalu, ae e leai se motu o tagata po o se pisapisaō. Peitaʻi ua iai ni tagata Iutaia mai i le itumalo o Asia, 19 o ē ua tatau ona ō mai i ou luma, ma molia aʻu pe afai e iai se mea latou te taʻusalaina ai aʻu. 20 Pe tuu atu foʻi i tagata o loo i inei, e fai mai i latou pe e iai se mea sesē ua latou maua iā te aʻu, a o oʻu tū i luma o le Faamasinoga Sili, 21 seʻi vaganā ai laʻu faamatalaga na fai a o oʻu tū i o latou luma e faapea, ‘Ua faamasinoina aʻu i le asō i o outou luma, ona o le toetutū o ē ua oti!’”

22 Ae peitaʻi, ua silafia lelei e Filiki mataupu e faatatau i lenei Ala, ona ia tolopō ai lea o le mataupu ma faapea atu: “Pe a sau Lusia, le alii e pule i ʻau, ona ou faia lea o se faaiʻuga i nei mataupu e uiga iā te oe.” 23 Ua ia poloaʻi foʻi i le taʻitaʻiʻau ina ia taofia pea le tamāloa, ae ia maua se avanoa e fealuaʻi ai, ma e na te leʻi faasāina se tasi o ona tagata e sau e fesoasoani mai iā te ia.

24 Ua mavae ni nai aso, ona taunuu ane lea o Filiki ma lana avā o Tusila, o se tamaʻitaʻi Iutaia, ma ua ia aami iā Paulo ma faalogo atu iā te ia i le talitonuga iā Keriso Iesu. 25 A o talanoa o ia i le amiotonu ma le amio pulea, ma le faamasinoga i le lumanaʻi, ona fefe ai lea o Filiki ma tali atu: “Ia alu nei loa, ae a oo i se isi taimi, ou te toe aami atu oe.” 26 Ae i le taimi lava lea, ua faamoemoe o ia e avatu e Paulo ni tupe iā te ia. O le mea lea ua ia amia soo ai Paulo e sau la te talanoa. 27 Peitaʻi ina ua mavae le lua tausaga, ona suia lea o Filiki e Pokio Feso; ae ona ua manaʻo Filiki ina ia fiafia mai tagata Iutaia iā te ia, ua ia tuu ai pea Paulo e saisaitia.

^ Galu. 24:7 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.

25 Ua mavae aso e tolu talu ona taunuu o Feso i lona itumalo, ona alu aʻe lea o ia i Ierusalema mai i Kaisareia; 2 ua faailoa atu iā te ia e le ʻaufaitaulaga sili ma alii sili o Iutaia, faamatalaga e taʻusalaina ai Paulo. Ona latou ʻaiʻoi atu lea iā te ia, 3 ma faapele o ia ina ia auina atu lenei tagata e alu atu i Ierusalema, auā o loo lamalama i latou ina ia fasioti o ia i le auala. 4 A ua tali atu Feso e taofia pea Paulo i Kaisareia, ma ua toeitiiti ona ia alu atu lea i inā. 5 Ua ia faapea atu: “Ia ō ifo ni o outou tagata aloaʻia faatasi ma aʻu, ma molia o ia pe afai e iai se mea ua sala ai lenei tagata.”

6 Ua nofo o ia ma i latou pe na o le valu po o le sefulu aso, ona alu ifo lea i Kaisareia, ma ua nofo i le nofoa faamasino i le aso na sosoo ai, ma faatonu atu e aumai Paulo i ona luma. 7 Ina ua taunuu mai o ia, ona tutū faataamilo mai lea o tagata Iutaia na ō ifo mai i Ierusalema, ona latou tolaulau mai lea o le tele o moliaga matuiā ia e leʻi mafai ona latou faamaonia.

8 I lana tali atu, ua faapea atu ai Paulo: “Ou te leʻi agasala i le Tulafono a tagata Iutaia, po o le malumalu, po o Kaisara foʻi.” 9 A ua naunau Feso ina ia faafiafia tagata Iutaia, o lea ua ia tali mai ai iā Paulo: “Pe e te manaʻo e te alu aʻe i Ierusalema, e faamasinoina ai oe i oʻu luma, e faatatau i nei moliaga?” 10 A ua tali atu Paulo: “O loo ou tū nei i luma o le nofoa faamasino o Kaisara, i le mea e tatau ona faamasinoina ai aʻu. E leai se mea leaga ua ou faia i tagata Iutaia, e pei foʻi ona e silafia lelei. 11 Afai o aʻu moni o sē e fai mea sesē, ma ua ou faia se mea ua tatau i ai le oti, ou te lotomalie e oti. Ae afai e lē moni tuuaʻiga ua faia e nei tagata iā te aʻu, e lē mafai e se tasi ona tuuina atu aʻu ina ia faamalie ai i latou. Ou te tagi atu iā Kaisara!” 12 Ona talanoa atu lea o Feso i alii o le fono, ma ua faapea mai o ia: “Ona ua e tagi atu iā Kaisara; e te alu lava iā Kaisara.”

13 Ina ua mavae ni nai aso, ona taunuu ane lea o le asiasiga faapitoa a le tupu o Akeripa ma Perenike i Kaisareia iā Feso. 14 A o la nonofo ai i inā mo ni aso, ona faailoa atu lea e Feso i le tupu, o mataupu e uiga iā Paulo e faapea:

“E iai le tasi tagata na saisaitia e Filiki, 15 ma a o oʻu iai i Ierusalema, na faamatala mai ai e le ʻaufaitaulaga sili ma le ʻautoeaina o Iutaia o mea e faatatau iā te ia, ma talosaga mai e faasalaina o ia. 16 Ae na ou tali atu iā i latou e faapea, e lē o se tū a tagata Roma le tuuina atu o se tagata e faamalie ai nisi, a o leʻi fesagaʻi lē ua molia ma ē ua molia o ia, ma maua ai se avanoa e tali atu ai i moliaga faasaga iā te ia. 17 Ina ua latou oo mai i inei, ou te leʻi faatuai, ae i le aso na sosoo ai na ou nofo ai i le nofoa faamasino ma faatonuina ina ia aami atu le tamāloa. 18 Ina ua tutulaʻi mai o ē ua molia o ia, latou te leʻi faaalia mai ni mea leaga ia na ou manatu i ai e faatatau iā te ia. 19 A ua na ona latou fefinauaʻi ma ia e faatatau i la latou tapuaʻiga i le atua, ma e faatatau i le tasi tagata o Iesu o lē ua oti, a ua faapea mai Paulo ua ola o ia. 20 Ua ou lē mautonu pe e faapefea ona faafoe o lenei finauga, ona ou fesili atu lea iā te ia pe e manaʻo e alu i Ierusalema, ma faamasinoina ai o ia i inā i nei mataupu. 21 Ae ina ua tagi mai Paulo e taofia pea o ia mo se faaiʻuga e fai e Lē e Mamalu, ona ou faatonuina lea e taofia pea o ia, seʻia ou auina atu o ia iā Kaisara.”

22 Ona fai mai lea o Akeripa iā Feso: “Ou te fia faalogo foʻi aʻu i lenā tagata.” Ona fai atu lea o ia: “E te faafofoga atu iā te ia a taeao.” 23 I le aso e sosoo ai, ua ō mai ai Akeripa ma Perenike ma le faaalialia tele, ma ua ulufale atu i le potu tele o le maota, faatasi ma alii e pule i ʻau, faapea foʻi ma alii aloaʻia o le aai, ma ina ua avatu e Feso le faatonuga, ona aumaia lea i totonu o Paulo. 24 Ua faapea atu Feso: “Le tupu e Akeripa, ma alii uma ua potopoto mai i inei, o loo outou tagatagaʻi atu i le tagata lenei, o lē ua talosaga mai ai tagata uma o Iutaia i Ierusalema ma i inei, ma alalaga mai ua lē tatau ona toe ola o ia. 25 A ua ou iloa e leai se mea ua faia e ia e tatau ai ona oti. O lea, ona ua tagi lenei tagata e auina atu o ia i Lē e Mamalu, ua ou manatu ai e auina atu o ia. 26 Ou te lē iloa se mea e uiga iā te ia ou te tusi atu ai i loʻu Alii. O lea ua ou aumaia ai o ia i o outou luma, aemaise lava oe Akeripa le tupu, ina ia ou maua se mea e tusi atu ai, pe a uma ona faamasinoina o ia. 27 I loʻu manatu, e lē talafeagai ona auina atu se pagota ae e lē faailoa atu mea ua molia ai o ia.”

Galuega  26 : 1 - 32

26 Ona fai mai lea o Akeripa iā Paulo: “E tuu atu lava iā te oe e te tautala mai mo oe.” Ona faaloaloa atu lea o le lima o Paulo, ma tali atu:

2 “Le Tupu e Akeripa, ua ou matuā fiafia ona o loo ou tali atu i ou luma i lenei aso, e tusa ma mea ua molia ai aʻu e tagata Iutaia, 3 aemaise lava ua e silafia lelei tū ma aganuu a tagata Iutaia, ma mataupu e fefinauaʻi ai. O le mea lea, ou te ʻaiʻoi atu ai ina ia e faafofoga mai iā te aʻu, ma ia e lava papale mai.

4 “O le mea moni, ua iloa e tagata Iutaia uma loʻu olaga mai lava a o oʻu talavou, ma laʻu amio na fai i loʻu nuu, ma Ierusalema mai i le amataga, 5 o i latou ua masani iā te aʻu i aso ua mavae, pe afai latou te fia molimau, sa avea aʻu o se Faresaio, o le lotu e sili ona faigatā. 6 Peitaʻi ane, ua faamasinoina aʻu i le asō, ona o le faamoemoe i le folafolaga na faia e le Atua i o tatou augātamā; 7 o o tatou ituaiga e sefulu lua, o loo faamoemoe foʻi i latou i le faataunuuga o lenei folafolaga, i lo latou filigā i le auaunaga paia iā te ia i le ao ma le pō. Le tupu e, o le faamoemoe lea ua molia ai aʻu e tagata Iutaia.

8 “Aiseā ua faigatā ai ona outou talitonu ua faatūina e le Atua tagata mai i le oti? 9 O aʻu foʻi, na ou manatu ifo e tatau ona ou faia le tele o mea e tetee atu ai i le igoa o Iesu le Nasareta; 10 o mea lava ia na ou faia i Ierusalema, na ou lokaina foʻi le toʻatele o le ʻaupaia i falepuipui, ina ua ou maua le pule mai i le ʻaufaitaulaga sili, ma sa ou lagolagoina foʻi le faasalaina o i latou i le oti. 11 Sa ou faasala soo foʻi i latou i sunako uma, ma ou taumafai e faamalosia i latou ia lafoaʻia lo latou faatuatua. Ae ona o loʻu ita tele iā i latou, na ou alu atu ai ma faasauā iā i latou e oo lava i isi aai.

12 “A o oʻu faia nei mea, na ou malaga atu ai i Tamaseko ma le pule ma le feʻau mai i le ʻaufaitaulaga sili, 13 ae le tupu e, o le tutonu o le lā, na ou iloa ai i le auala le susulu mai o le malamalama mai i le lagi, ua sili atu i le pupula o le lā, ma faataaliʻoliʻo iā te aʻu ma i latou na matou malaga faatasi. 14 Ina ua matou paʻuʻū i le eleele, ona ou faalogoina lea o se leo ua faapea mai iā te aʻu i le gagana Eperu, ‘Saulo, Saulo e, aiseā ua e faasauā mai ai iā te aʻu? O le mea e faigatā iā te oe ona e aa i tui.’ 15 Ona ou fai atu lea, ‘Le Alii e, o ai ea oe?’ A ua fetalai mai le Alii, ‘O aʻu o Iesu, o lē ua e faasauā i ai. 16 Ae ia e tū ia i luga. O le mea lea ua ou faaali atu ai aʻu iā te oe, ina ia filifilia oe e fai ma auauna ma molimau i mea ua e vaai i ai, ma mea ou te faailoa atu iā te oe e uiga iā te aʻu; 17 a o oʻu laveaʻiina oe mai i nei tagata atoa foʻi ma nuu ese, ou te auina atu i ai oe 18 ina ia faapupula o latou mata, ia faaliliuina i latou mai i le pōuliuli i le malamalama, ma ia liliu mai foʻi i latou mai i le pule a Satani i le Atua, ina ia latou maua le faamagaloina o agasala, ma se tofi faatasi ma i latou ua faapaiaina, i lo latou faatuatua mai iā te aʻu.’

19 “O lea la, le Tupu e, Akeripa, na ou usiusitaʻi i le faaaliga mai i le lagi, 20 ma na ou muaʻi talaʻi i tagata i Tamaseko, ma ē o i Ierusalema, ma le atunuu atoa o Iutaia, ma tagata o nuu ese, ma taʻu atu le feʻau e faapea, e tatau ona latou salamō ma liliu atu i le Atua, i le faia lea o galuega ua tatau mo le salamō. 21 Ona o nei mea, na puʻe ai aʻu e tagata Iutaia i le malumalu, ma taumafai e fasioti iā te aʻu. 22 Ae ona ua ou maua le fesoasoani mai i le Atua, ua faaauau ai ona ou molimau atu i lenei aso i tagata lautele ma tagata aloaʻia. Ae ou te talaʻia na o mea na fai mai ai le ʻau Perofeta ma Mose o le a taunuu, 23 e tigāina le Keriso, ma o ia foʻi o lē e muamua ona toetū mai i le oti, e folafola mai foʻi e ia le malamalama i lenei nuu faapea ma nuu ese.”

24 A o ia fai atu nei mea e tali atu ai, ona faapea mai ai lea o Feso ma le leotele: “Paulo, ua e valea! O le tele o lou suʻesuʻe ua e valea ai!” 25 Ae ua fai atu Paulo: “Lau Afioga e, Feso, ou te lē valea, ae ua ou tautala i le upu moni ma le mafaufau lelei. 26 O le mea moni, ua silafia lelei nei mea e le tupu, o lē o loo oʻu saʻoloto e tautala atu i ai; auā ua ou talitonu e leai se mea o nei mea na te leʻi silafia, auā e leʻi faia faalilolilo. 27 Le Tupu e, Akeripa, pe e te talitonu i le ʻau Perofeta? Ua ou iloa e te talitonu i ai.” 28 A ua faapea mai Akeripa iā Paulo: “Ua e manatu o se taimi puupuu e mafai ona e faaliliuina ai aʻu e avea ma Kerisiano.” 29 Ona faapea atu lea o Paulo: “Ou te ʻaiʻoi atu lava i le Atua, pe i se taimi puupuu po o se taimi umi, e lē na o oe, a o i latou uma o loo faalogologo mai iā te aʻu i le aso nei, ia avea foʻi i latou e pei o aʻu, ae ia lē saisaitia.”

30 Ua tulaʻi le tupu, faapea foʻi le kovana, ma Perenike, ma tagata na nonofo faatasi ma i latou. 31 A o latou savavali ese, ua faapea atu le tasi i le isi: “E leʻi faia e lenei tagata se mea e tatau i ai le oti po o le saisaitia.” 32 Ona fai atu lea o Akeripa iā Feso: “Ana lē tagi atu lenei tagata iā Kaisara, semanū ua faasaʻoloto o ia.”

Galuega  27 : 1 - 44

27 Ina ua maua le tonu o le a matou folau atu i Italia, ona latou tuuina atu lea o Paulo, ma nisi o pagota i se taʻitaʻiʻau o le vaega a Aokuso e igoa iā Iulio. 2 Ua matou feosofi i se vaa mai i Atamutiu, lea o le a folau atu i nuu tū matafaga o le itumalo o Asia, ma ua matou folau atu ai faatasi ma Aritako, o se tagata Maketonia mai i Tesalonia. 3 I le isi aso, ua matou taunuu atu ai i Saitonu, ma ua agalelei tele Iulio iā Paulo, ua tuu atu o ia e alu i ana uō ma fiafia ai i la latou tausiga.

4 Ua matou tuuvaa ese atu ma folau atu i gatai ane o Kuperu, auā ua ese le itu ua agi mai ai le matagi; 5 ma ua matou folau atu i le vasa e lata i Kilikia ma Pafulia, ona matou taula ai lea i le taulaga i Mura i Lukia. 6 O i inā ua maua ai e le taʻitaʻiʻau se vaa mai i Alesania e folau atu i Italia, ona ia faaee lea o i matou i lea vaa. 7 E tele aso ua mavae ona o le telegese o la matou folauga, na faigatā ai ona matou taunuu i Nitoi. Ae ona o le matagi, ua matou folau ai i gatai ane o Kereta i Salamone, 8 ma e ui ina faigatā, ae ua matou folau atu i gatai ane o le talafatai, ma matou taunuu ai i le taulaga e taʻua o le Ava Matagofie, lea e lata ane i le aai o Lasea.

9 Ua mavae le tele o aso, ma ua faigatā foʻi ona folau i luga o le vasa, auā ua mavae foʻi le anapogi i le aso o le togisala, ona fautua atu lea o Paulo, 10 ua faapea atu iā i latou: “Alii e, ua ou manatu e tele ni mea e faaleagaina ma e tele foʻi mea e maʻimau i lenei folauga, e lē gata i le uta ma le vaa, ae faapea foʻi ma o tatou ola.” 11 Ae ua faalogo le taʻitaʻiʻau i le kapeteni ma lē e ona le vaa, ae e leʻi faalogo i mea na fai atu ai Paulo. 12 Talu ai ua lē lelei lenei taulaga e taula ai le vaa i le tau mālūlū, ona manatu ai lea o le toʻatele e folau ese atu, ma taumafai e oo atu i Foinike ma nonofo ai i le tau mālūlū, o se taulaga i Kereta e feagai ma le itu i mātū i sasaʻe, e feagai foʻi ma le itu i saute i sasaʻe.

13 Ae ina ua agi mālie mai le matagi mai i saute, ona latou manatu lea, ua lelei la latou fuafuaga, ona sisi aʻe lea o le taula ma folau i gatai ane i le talafatai o Kereta. 14 Peitaʻi, e leʻi leva lava ae agi mai loa se matagi malosi e taʻua o Eurokuto.* 15 A o matuā felafoaʻiina le vaa, ua lē mafai ai ona faasaga i le matagi, ona matou tuu atu ai lea ma ua lelea. 16 Ona matou folau atu lea i gatai ane o se tasi o motu itiiti e taʻua o Kalauta, ma sa faigatā ona matou taofiofia le tulula i le taumuli o le vaa. 17 Ae ina ua uma ona sisi aʻe i luga le tulula, ona latou faaaogā lea o mea e saisai ifo ai le vaa; ma ona o le fefefe neʻi lafoia le vaa i oneone feaveaʻi o Siritusi, ua latou tuu ifo ai i lalo maea, ma ua lelea ai le vaa. 18 Talu ai ua matuā felafoaʻiina i matou e le matagi malosi, i le aso e sosoo ai, ua latou lafoaʻi ese ai isi mea mai i le vaa ina ia faamāmā ai; 19 ma i le aso lona tolu, ona lafoaʻi ai lea e o latou lava lima ia maea ma isi mea faigaluega o le vaa.

20 Ua tele aso e lē o toe vaaia le lā ma fetu, ma ua agi malosi mai foʻi le matagi, ma ua oo ina mou atu lo matou faamoemoe e laveaʻiina i matou. 21 Ua umi se taimi matou te leʻi aai, ona tū lea i luga o Paulo i o latou luma ma faapea atu: “Alii e, pe ana outou faalogo i laʻu fautuaga e aua le folau ese mai i Kereta, semanū e lē leaga le vaa ma maʻimau ai mea. 22 Ae ou te fautua atu iā te outou, ina ia faamalolosi, auā e lē maʻimau se ola o se tasi o outou, ae na o le vaa. 23 Auā o le pō nei na tū mai ai iā te aʻu se agelu a le Atua, o lē o loo oʻu tapuaʻi i ai, ma o lē ou te avatu i ai le auaunaga paia, 24 ma faapea mai, ‘Paulo e, aua e te fefe. E tatau ona e tulaʻi i luma o Kaisara, faauta, e laveaʻiina e le Atua ola o i latou uma o loo folau faatasi ma oe.’ 25 Alii e, ia outou faamalolosi, auā ou te talitonu i le Atua, e taunuu lava mea ua faailoa mai iā te aʻu. 26 Peitaʻi, e tatau ona lafoia i tatou i se motu.”

27 Ua oo i le pō lona sefulu fā, ua felafoaʻiina pea i matou i le sami Ateria. I le vaeluapō ua manatu ai le ʻauvaa ua latou latalata atu i le laueleele. 28 Ona latou fua lea o le loloto ma iloa ai e lua sefulu gafa;* ua latou toe sōsō atu teisi, ona toe fua lea ma iloa ai ua sefulu lima gafa le loloto. 29 Ona o le fefefe neʻi tuʻia le vaa i papa, ua latou lafo ai taula e fā mai i le taumuli ma talotalo seʻia ao ia. 30 Ua taumafai le ʻauvaa e sosola ese mai i le vaa, ma tuu ifo i le sami le tulula, e peiseaʻī ua latou lafo i lalo taula mai i le taumua o le vaa, 31 ona fai atu lea o Paulo i le taʻitaʻiʻau ma fitafita: “Afai e lē nonofo pea na tagata i le vaa, e lē mafai ona laveaʻiina outou.” 32 Ona selei ese lea e fitafita o maea o le tulula ma tafea ese ai.

33 Ua lata ina ao, ona fautua atu lea o Paulo i tagata uma ina ia aai, ma faapea atu: “O le aso lona sefulu fā lenei o outou mataala pea e aunoa ma se meaʻai ma tou te leʻi aai lava. 34 Ou te faalaeiau atu iā te outou, e lelei ona outou aai ina ia outou ola ai; auā e leai so outou lauulu e paʻū.” 35 Ina ua uma ona ia fai atu o lenei mea, ona ia tago lea i le falaoa, ua faafetai i le Atua i o latou luma, ua vaevae ma ʻai ai. 36 Ona fiafia lea o i latou uma ma aai loa. 37 E toʻalua selau fitu sefulu ono i matou uma lava na iai i le vaa. 38 Ina ua latou maoona, ona latou lafoaʻi lea o saito i le sami, ina ia faamāmā ai le vaa.

39 Ua oo ina ao ae ua latou lē iloa le igoa o le nuu, a ua latou vaaia se faga ma se matafaga, ona latou filifili lea pe e mafai ona latou avatu le vaa i le matafaga. 40 Ua latou selei ese o taula ma faapaʻuʻū i le sami, ua talai fusi o foeuli, ma sisi le la taumua i le matagi, ona agaʻi atu lea i le matafaga. 41 Ua tau le vaa i le faga oneone, ona paʻulia ai lea ma ua mau ai le taumua, ua lē mafai ona toe mamulu, a ua matuā malepe lava le taumuli. 42 Ona taupulepule lea o fitafita e fasiotia pagota, ina neʻi feʻausi ese atu ma sosola ai. 43 Peitaʻi, ua manaʻo le taʻitaʻiʻau e faaola iā Paulo, ma ia taofia le mea ua latou taupulepule e fai. Ona ia faatonuina lea o ē e iloa feʻausi, ina ia feosofi i le sami ma muamua atu i uta, 44 a o ē ua totoe, ia latou pipii i laupapa ma isi mea mai i le vaa ma ō atu ai i uta. Ua oo atu foʻi ma le saogalemu i latou uma lava i uta.

^ Galu. 27:14 O le matagi e agi mai i le itu i mātū i sasaʻe.


^ Galu. 27:28 O le gafa e tasi pe tusa ma le 1.8 mita; 6 futu.

28 Ina ua matou taunuu saogalemu, ona matou iloa ai lea o le igoa o le motu o Melita. 2 Na matuā agalelei mai iā i matou nei tagata e ese le gagana e tautatala ai, auā ua latou tafu se afi ma talileleia i matou, ona o timuga ma le mālūlū. 3 Ina ua faaputuputu e Paulo ni fafie ma tuu i le afi, ona o le vevela, ua sau ai se gata feʻai ma pipii i lona lima. 4 Ina ua vāai atu tagata o le nuu* o tautau le gata feʻai i lona lima, ona faapea ane lea o le tasi i le isi: “E mautinoa lava o ia o se fasioti tagata, ma e ui lava ua sao mai o ia mai i le sami, ae e lē ola o ia ona o lona faasalaga lenā.” 5 Ae peitaʻi, ua ia liaʻi ese le meaola taufeʻai i le afi, ma e leʻi afāina o ia. 6 Ua faatalitali i latou pe e fulafula lona tino pe oti faafuaseʻi. Ua fai sina umi o latou faatalitali, ae vāai atu lava e lē o afāina o ia. Ona suia lea o o latou manatu, ma faapea ane o ia o se atua.

7 E iai le alii sili i le motu e tuaoi ma lenā nofoaga e igoa iā Popilio, e iai ni ona fanua. Ua ia talileleia i matou ma talimālō mo aso e tolu. 8 Peitaʻi, o loo faataotolia le tamā o Popilio, ona ua maʻi tigāina i le fiva ma le sanatoto. Ona alu atu lea o Paulo, ua tatalo, ma faaee atu ona lima iā te ia, ma ua faamālōlōina ai o ia. 9 Ina ua uma lenā mea, ona ō mai ai lea iā te ia o isi tagata mamaʻi uma o le motu, ina ia faamālōlōina i latou. 10 Na latou aumaia foʻi le tele o meaalofa, o ni faaaloaloga iā i matou. A o matou sauni le folauga, ua latou laʻu i le vaa le tele o mea na matou manaʻomia.

11 Ua mavae atu masina e tolu, ona matou folau atu lea i se vaa mai i Alesania, lea sa taula i le motu i le tau mālūlū, o loo iai le faailoga o “Atalii o Seu.” 12 Ua matou taula i le taulaga o Surakusa, ma nonofo ai inā mo aso e tolu, 13 ona matou folau atu lea i gatai ane ma taunuu ai i Rekiu. Ina ua mavae le aso e tasi, ona agi mai ai lea o le matagi mai i saute, ma ua matou taunuu ai i Puteoli i le aso lona lua. 14 Ua matou maua uso i inā ma latou ʻaiʻoi mai ina ia matou nonofo mo ni aso se fitu; ma o le auala lenā ua matou ui atu ai i Roma. 15 Ina ua logotala uso i inā iā i matou, ona latou ō mai ai lea e faafetaui i matou i le Maketi o Apio ma Faletalimālō e Tolu. Ina ua iloa atu i latou, ona faafetai ai lea o Paulo i le Atua ma ua lototele ai. 16 Ina ua matou taunuu i Roma, ona faataga lea o Paulo e nofo na o ia, e leoleoina e se fitafita.

17 Ae ina ua mavae aso e tolu, ona ia talosagaina lea o alii sili o Iutaia ina ia faapotopoto ane. Ina ua latou ō ane, ona ia fai atu lea iā i latou: “Alii e, ma uso e, e ui lava ou te leʻi faia se mea sesē i tagata pe solia aganuu a o tatou augātamā, ae na auina atu aʻu o se pagota mai i Ierusalema i lima o tagata Roma. 18 Ona latou suʻesuʻeina lea o aʻu, ma mananaʻo ai e faasaʻoloto aʻu, auā e leai se mea na ou faia e tatau i ai le oti. 19 Peitaʻi, ina ua tetee mai pea tagata Iutaia i le faasaʻolotoina o aʻu, ona avatu lea o laʻu tagi iā Kaisara, ae e lē faapea ua iai se mea ou te tuuaʻia ai loʻu nuu. 20 O le mea lea na ou talosaga atu ai ina ia tatou feiloaʻi ma talanoa atu iā te outou, auā ua saisaitia aʻu i lenei filifili ona o le faamoemoe o Isaraelu.” 21 Ua latou faapea mai iā te ia: “Matou te leʻi mauaina ni tusi mai i Iutaia e uiga iā te oe, e leai foʻi se tasi o le ʻauuso na sau, ua fai se tala leaga e uiga iā te oe. 22 A ua matou manatu, e lelei ona faalogo atu pea iā te oe i sou manatu, auā ua iloa e i matou ua salalau solo tala lē lelei e faatatau i lenei lotu.”

23 Ona latou fuafuaina lea o se aso mo ia, ma ua ō mai le toʻatele o i latou iā te ia i le mea o loo nofo ai. Ua ia faamatala atu le mataupu iā i latou, e ala i le avatu o se molimau māeʻaeʻa e faatatau i le malo o le Atua, ma faia faamatalaga e faatalitonu ai i latou iā Iesu, mai i le tulafono a Mose ma le ʻau Perofeta, na amata mai i le taeao seʻia oo i le pō. 24 Ona talitonu lea o nisi tagata, ae e leʻi talitonu isi tagata. 25 O le mea lea, talu ai o loo feeseeseaʻi i latou, ona latou ō eseese ai lea a o faia le faamatalaga lenei a Paulo:

“E moni le mea na taʻu atu e le agaga paia e ala iā Isaia le perofeta i o outou augātamā, 26 e faapea: ‘Inā alu atu ia i nei tagata ma fai atu i ai: “E tou te faalogo ae e lē malamalama, ma e tou te vaavaai ae e lē iloa. 27 Auā ua maaa loto o nei tagata, ua faalogo o latou taliga ae e lē tali mai, ma ua moeiini o latou mata; ina ia aua neʻi o latou iloa se mea i o latou mata, ma faalogo o latou taliga ma malamalama o latou loto ma liliu mai, ma ou faamālōlōina i latou.”’ 28 O lea la, ia outou iloa lenei mea, ua auina atu i nuu ese le tala i le auala e aumaia ai e le Atua le faaolataga; e faalogo foʻi i latou i ai.” 29 * ——

30 Ona nofo lea o ia mo le lua tausaga i lona fale mautotogi, ma ia talileleia i latou uma ua ō mai iā te ia, 31 ua talaʻi atu le malo o le Atua iā i latou, ma aʻoaʻo atu mea e faatatau i le Alii o Iesu Keriso ma saʻoloto e tautala atu, e leʻi vaoia lava.

^ Galu. 28:4 Po o tagata o le nuu o ē tautatala i se isi gagana.


^ Galu. 28:29  O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.

Roma


1 O aʻu o Paulo o le pologa a Iesu Keriso, ua valaauina e avea ma aposetolo, ua tofia* mo le tala lelei a le Atua, 2 lea na ia muaʻi folafola mai i Tusitusiga Paia e ala i ana perofeta, 3 e faatatau i lona Alo, o lē na fanau mai i le aiga o Tavita i le itu faaletino. 4 O lē na folafolaina mai o le Alo o le Atua e tusa ma le mana o le agaga paia, e ala i le toetū mai i le oti, ioe, o Iesu Keriso lea o lo tatou Alii. 5 O ia ua tatou maua ai le agalelei faifua ma le tofiga o ni aposetolo, ina ia usiusitaʻi nuu uma i le faatuatua ona o lona suafa, 6 ua valaauina foʻi outou mai ia atunuu ina ia avea ma soo o Iesu Keriso. 7 O laʻu tusi lenei iā i latou uma o i Roma ua alofagia e le Atua, o ē ua valaauina e avea ma le ʻaupaia:

Ia iā te outou le agalelei faifua ma le filemu mai le Atua lo tatou Tamā, ma le Alii o Iesu Keriso.

8 E muamua lava ona ou faafetai i loʻu Atua e ala iā Iesu Keriso ona o outou, auā ua taʻua lo outou faatuatua i le lalolagi atoa. 9 O le Atua o loo oʻu faia i ai le auaunaga paia ma loʻu agaga atoa, e tusa ma le tala lelei i lona Alo, o loo molimau o ia i aʻu tatalo e lē aunoa mo outou, 10 ma ou te ʻaiʻoi atu foʻi iā te ia pe a tusa ai ma lona finagalo, ina ia ou manuia ma ia ou alu atu iā te outou. 11 Ua ou matuā naunau lava e fia feiloaʻi ma outou, ina ia ou avatu ni meaalofa faaleagaga e faatumauina ai outou; 12 ma ia tatou fefaalaeiauaʻi ai i le faatuatua, o outou atoa ma aʻu.

13 Ae ou te manaʻo ina ia outou iloa le ʻauuso e, e tele lava taimi na ou fuafua ai e alu atu iā te outou, ina ia ou maua ni fua mai iā te outou e pei foʻi o isi nuu uma, ae ua taofia aʻu e oo mai i le taimi nei. 14 Ua iai loʻu tiute tauave* i tagata Eleni ma nuu ese, o ē e atamamai ma ē e lē malamalama: 15 o lea la, ua ou naunau tele ai e folafola atu le tala lelei iā te outou foʻi i Roma. 16 Ou te lē mā i le tala lelei; ona o le mana lea o le Atua e faaolaina ai ē ua faatuatua, e muamua i tagata Iutaia atoa ma Eleni; 17 auā ua iloa e i latou o ē faatuatua, o le mea lenei ua faaalia ai le amiotonu a le Atua, ma ua faamalosia ai lo latou faatuatua, auā ua tusia: “O lē e amiotonu, e ola o ia i le faatuatua.”

18 Ua faaalia le toʻasā o le Atua mai le lagi i amioga faalēmataʻu ma amioga lē tonu a tagata, o ē ua taofiofia ma le lē tonu le upu moni, 19 auā o mea e mafai ona latou iloa e uiga i le Atua, ua faailoa atu e le Atua iā i latou. 20 Auā o ona uiga lē vaaia, ua vaaia lava ia talu ona foafoaina le lalolagi, ona ua mafai ona vaaia i mea na faia, e oo foʻi i lona mana e faavavau ma lona tulaga o le Atua, o lea ua lē mautali ai i latou. 21 E ui lava ina latou iloa le Atua, ae e latou te leʻi faamamaluina o ia pe e faafetaia foʻi o ia, ua faavaleaina o latou mafaufau ma ua faapouliuligia o latou loto vālea. 22 Ua vālea i latou e ui ina manatu ua atamamai i latou 23 ma fesuiaʻi le mamalu o le Atua o lē e soifua pea lava, ina ia pei o le faatusa o le tino o le tagata iʻuvale, ma manufelelei, o manu vaefā, ma manu fetolofi.

24 Ona o tuʻinanauga o o latou loto, ua tuu ai pea i latou e le Atua i amioga lē mamā, ina ia faaleagaina ai o latou tino, 25 e oo foʻi i ē na fesuiaʻia le upu moni a le Atua ma le upu pepelo, ma na latou tapuaʻi ma avatu le auaunaga paia i mea na foafoaina, ae e lē o Lē na foafoaina nei mea uma, o lē e viia e faavavau. Amene. 26 O le mea lea ua tuu ai pea i latou e le Atua i o latou tuʻinanauga i feusuaʻiga e māsiasi ai, auā ua fesuiaʻi e fafine tū e masani ai, i tū e lē masani ai. 27 E faapena foʻi tane, ua latou tuua tū e masani ai ma fafine, a ua mū i le tuʻinanau e feusuaʻi ma isi tane ma faia amioga matagā, ma tauia ai i latou i mea sesē ua latou faia.

28 Talu ai latou te leʻi mananaʻo e iloa lelei le Atua, na tuu ai pea i latou e le Atua i o latou mafaufauga leaga e faia mea e lē tatau, 29 ua tutumu i latou i le amiolētonu uma lava, o le amioleaga, o le manaʻo tele, o le faalēmataʻu, o le matauʻa, o le fasioti tagata, o le femisaaʻi, o le taufaasesē, o le taulamalama, o le faitala, 30 o le taumuimui, o ē e ʻinoʻino i le Atua, o le fiasili, o le faamaualuga, o le fia tagata, o le faitogafiti i mea leaga, o le lē usitaʻi i mātua, 31 o le lē malamalama, o le lē tausisi i maliega, o le lē lotoaiga, ma ē e lē alolofa mutimutivale. 32 E ui lava ina latou iloa lelei le poloaʻiga tonu mai le Atua e faapea, e tatau ona oti i latou o ē e faia mea faapena, ae e lē gata ina latou faia pea na mea, a ua fiafia foʻi i ē ua faia na mea.

^ Roma 1:1 I le gagana Eleni, ua “vavae ese mo le tala lelei.”


^ Roma 1:14 I le gagana Eleni, “ua ou nofo aitalafu i tagata.”

2 O le mea lea ua e lē mautali ai, o oe le tagata e, po o ai lava oe, pe a e faamasino atu, auā o le mea e te faamasinoina ai le isi ua e faasalaina ai oe lava, auā o oe o lē e faamasino atu o mea lava na o loo e faia. 2 O lenei, ua tatou iloa o le faamasinoga a le Atua e ōgatusa lea ma le upu moni, e faasaga i ē e faia na mea.

3 Le tagata e, po o lou manatu ea e te sao mai le faamasinoga a le Atua, pe a e faamasino atu iā i latou o loo faia na mea, ae o loo e faia foʻi? 4 Po ua e manatu faatauvaa ea i le tele o lona agalelei, faapalepale, ma le onosaʻi, auā ua e lē iloa o le agalelei o le Atua e taʻitaʻiina ai oe i le salamō? 5 Ae peitaʻi ona o lou lotomaaa ma le lē salamō, ua e faatupu ai iā te oe le toʻasā i le aso o le toʻasā, ma le faaalia mai o le faamasinogatonu a le Atua. 6 O le a ia tauia tagata taʻitoʻatasi e tusa ma ana galuega. 7 E na te foaʻi atu le ola e faavavau i ē e saʻilia le mamalu, le viiga, ma le lē iʻuvale, e ala i le tumau i galuega lelei. 8 Ae peitaʻi, o ē e finauvale ma lē usiusitaʻi i le upu moni, ae faia le amiolētonu, e oo i ai le toʻasā ma le toʻatamaʻi, 9 atoa ma puapuaga ma mea tigā i tagata uma e faia mea leaga, e muamua Iutaia atoa foʻi ma Eleni; 10 ae o le mamalu, viiga ma le filemu, mo ē e fai amiolelei, e muamua Iutaia atoa foʻi ma Eleni. 11 Auā e lē faailoga tagata le Atua.

12 O i latou e agasala e aunoa ma le tulafono, e fano lava e aunoa ma le tulafono. A o ē e agasala a o iai i le tulafono, e faamasinoina i latou e tusa ai ma le tulafono. 13 Auā o ē e faalogologo i le tulafono, e lē amiotonu i latou i le silafaga a le Atua, a o ē e tausia le tulafono, e taʻuamiotonuina i latou. 14 Pe a masani ona faia e tagata o nuu ese o mea e tusa ma le tulafono e ui e lē o iai i le tulafono, ae e avea i latou ma tulafono iā i latou lava. 15 O i latou na ua faaalia ai ua tusia le tulafono i o latou loto, ma ua molimau o latou lotofuatiaifo iā i latou, ma faasalaina pe taʻutonuina i latou i o latou lava manatu. 16 E tupu lenei mea i le aso e faamasinoina ai e le Atua e ala iā Keriso Iesu o mea lilo a tagata, e tusa ai ma le tala lelei o loo oʻu folafolaina.

17 O lenei, afai ua taʻua oe o se Iutaia ma o loo faalagolago i le tulafono ma mitamita i le Atua, 18 ma ua e iloa lona finagalo ma talia mea e sili ona lelei, auā ua aʻoaʻoina* ai oe i le Tulafono; 19 ua e talitonu foʻi, o oe o le taʻitaʻi i tagata tauaso, o le malamalama i ē o loo i le pōuliuli, 20 o lē e faasaʻoina o ē e lē faautauta, o le faiaʻoga o tamaiti, ma ua iai le faavae o le poto ma le upu moni i le Tulafono. 21 O lenei foʻi, o oe lē e aʻoaʻo atu i le tasi tagata, e te lē aʻoaʻo ea oe iā te oe? O oe o lē e talaʻi atu “Aua le gaoi,” pe e te gaoi ea? 22 O oe lē e fai atu “Aua le mulilua,” pe e te mulilua ea? O oe lē e ʻinoʻino i tupua, pe e te faoa mea o le malumalu? 23 O oe o lē e mitamita i le tulafono, pe e te faalumaina ea le Atua ona o lou solia o le Tulafono? 24 Auā e pei ona tusia, ua “upuleagaina le suafa o le Atua i tagata o nuu ese ona o outou.”

25 E faatoʻā aogā le peritomeina pe afai e te tausia le tulafono; ae e lē aogā le peritome pe afai e te solia le tulafono. 26 Ae afai e tausia e se tagata lē peritomeina upu tonu o le Tulafono, pe e lē manatu ea ua peritomeina o ia, e ui lava e leʻi peritomeina o ia? 27 O lē ua fanau mai ma le lē peritomeina, e na te faamasinoina oe auā ua ia tausia le tulafono na tusia, a o oe e te lē o tausia e ui o loo iā te oe le tulafono ma le peritomeina. 28 Auā e lē o ia o le Iutaia i le tino ua vaaia, e lē o ia foʻi ua peritomeina i le tino. 29 A o ia o le Iutaia i totonu e lē vaaia, ma ua peritomeina i lona loto e ala i le agaga, ae e lē tusa ma le tulafono na tusia. O lona viiga, e mai i le Atua ae e lē mai i tagata.

^ Roma 2:18 Po o le “aʻoaʻoina tuugutu.”

3 O le ā la se mea e sili ai le Iutaia, po o le ā foʻi le aogā o le peritomeina? 2 E tele mea e sili ai. Muamua lava, na tuuina atu iā i latou afioga paia a le Atua. 3 A faapefea la? Afai e leʻi faatuatua nisi, po ua lē aogā ai ea la le faamaoni o le Atua, ona o lo latou lē faatuatua? 4 Ia aua lava neʻi faapea! Ae ia tuu atu le faamaoni i le Atua, e ui ina pepelo tagata uma, auā ua tusia: “Ina ia iloa lou amiotonu i au upu, ma e mālō ai pe a faamasinoina oe.” 5 Ae peitaʻi, o le ā sa tatou upu, pe afai ua faaalia i lumāmea le amiotonu a le Atua, ona o la tatou amiolētonu? Pe e amiolētonu ea le Atua pe a ia faaoo mai lona toʻasā? (Ou te tautala atu e pei o upu a tagata.) 6 Ia aua lava neʻi faapea! A lē o lea, e faapefea ona faamasinoina e le Atua le lalolagi?

7 Afai ua faasilisilia le faamaoni o le Atua ma tupu ai lona viiga ona o loʻu pepelo, aiseā la ua faamasinoina ai nei aʻu o se tagata agasala? 8 Aiseā e lē faapea atu ai, e pei ona tuuaʻi sesē ai i tatou, ma e pei foʻi ona fai mai ai nisi tagata, ua tatou fai atu: “Inā tatou faia ia o mea leaga ina ia oo mai ai o mea lelei”? Ua tonu lava le faamasinoga i na tagata.

9 A faapefea la? Po ua sili ea i matou? E leai lava! Auā ua uma ona tatou molia tagata Iutaia ma Eleni e faapea, e agasala uma lava. 10 E pei ona tusia: “E leai se tagata amiotonu, e leai lava se tasi; 11 e leai lava se tasi e iai le tofā mamao, e leai foʻi se tasi e saʻili i le Atua. 12 Ua liliuese tagata uma, ma ua lē aogā i latou uma; e leai se tasi e agalelei, e leai lava ma se tasi.” 13 “Ua pei o latou faaʻī o se tuugamau ua faamaga, ua tautatala o latou laulaufaiva i mea pepelo.” “O loo i o latou laugutu mea oona a le gata.” 14 “Ua tumu foʻi o latou gutu i upu fetuu ma upu faatigā.” 15 “Ua televavave o latou vae e sasaa le toto.” 16 “Ua na o le faatafunaina ma le puapuaga ua i o latou ala, 17 ma ua latou lē iloa le ala o le filemu.” 18 “Ua leai so latou mataʻu i le Atua.”

19 O lenei ua tatou iloa o mea uma ua fai mai ai le Tulafono, ua faatatau atu iā i latou o loo nonofo i le Tulafono, ina ia punitia ai gutu uma ma ia nofosala ai le lalolagi uma i luma o le Atua. 20 O lea la, e lē taʻuamiotonuina se tagata i ona luma ona o galuega o le tulafono, auā o le tulafono ua iloa lelei ai le agasala.

21 A o lenei, ua faaalia le amiotonu a le Atua e aunoa ma le tulafono, e pei ona molimau i ai le Tulafono ma le ʻau Perofeta; 22 ioe, o le amiotonu lea a le Atua e ala i le faatuatua iā Iesu Keriso iā i latou uma o ē e faatuatua, auā e tutusa uma lava. 23 Talu ai ua agasala tagata uma lava, ma ua lē ausia le mamalu o le Atua, 24 ma o se meaalofa foaʻifua le taʻuamiotonuina o i latou i lona agalelei faifua, ma ua faasaʻolotoina ai e ala i le togiola a Keriso Iesu. 25 Ua tuuina mai o ia e le Atua e fai ma taulaga ina ia tatou lelei ai ma le Atua, i le faatuatua i lona toto. Na faia lenei mea ina ia faaalia ai lana lava amiotonu, auā na ia faamagaloina agasala ua mavae, a o faapalepale mai pea le Atua; 26 ina ia faaalia ai lana lava amiotonu i le taimi nei, ma iloa ai lona amiotonu a o ia taʻuamiotonuina le tagata e faatuatua iā Iesu.

27 Aiseā la e mimita ai? E leai se māfuaaga. E ala i lē fea tulafono? Po o galuega ea? E leai lava, ae e ala i le tulafono o le faatuatua. 28 Auā ua tatou manatu, ua taʻuamiotonuina le tagata i le faatuatua ae lē o galuega o le tulafono. 29 Po o ia ea o le Atua mo na o tagata Iutaia? Pe e lē o ia ea foʻi o le Atua o tagata o nuu ese? Ioe, o ia foʻi o le Atua o tagata o nuu ese. 30 E moni e toʻatasi lava le Atua, o lē na te taʻuamiotonuina tagata peritomeina ona o le faatuatua, atoa ma tagata e lē peritomeina ona o lo latou faatuatua. 31 Po ua tatou faalēaogā ea le tulafono i lo tatou faatuatua? Ia aua lava neʻi faapea! Nai lo o lea, ua tatou faamausalīina ai le tulafono.

Roma  4 : 1 - 25

4 O lea la, o le ā sa tatou upu e uiga iā Aperaamo lo tatou augātamā e tusa i la le tino? 2 Pe ana taʻuamiotonuina Aperaamo ona o galuega, semanū e iai se mea e mitamita ai, ae lē i luma o le Atua. 3 O le ā ua fai mai ai tusitusiga paia? “Na faatuatua Aperaamo iā Ieova, ma na silasila iā te ia o lē e amiotonu.” 4 O le taui e maua e le tagata faigaluega, e vaai i ai o lona totogi* ae e lē ona o le agalelei faifua. 5 A o le tagata e lē faigaluega ae e faatuatua i lē na te taʻuamiotonuina le tagata e lē amioatua, ua silasila i ai e amiotonu o ia i lona faatuatua. 6 E pei foʻi ona taʻua e Tavita le fiafia o le tagata e silasila i ai le Atua e amiotonu e aunoa ma galuega: 7 “E fiafia i latou o ē e faamagaloina a latou solitulafono ma ua ufitia a latou agasala; 8 e fiafia foʻi le tagata e lē faitaulia e Ieova ana agasala.”

9 Pe e na o tagata ua peritomeina e maua lenei fiafia, pe e fiafia foʻi ma tagata e lē peritomeina? Auā ua tatou faapea atu: “Na silasila i ai e amiotonu Aperaamo ona o lona faatuatua.” 10 O lē fea la tulaga na silasila i ai? Pe ina ua peritomeina o ia pe a o leʻi peritomeina? E lē ina ua peritomeina, ae a o leʻi peritomeina. 11 Na ia maua se faailoga, o le peritomeina lea, e avea ma faamaoniga* o le amiotonu ona o lona faatuatua a o leʻi peritomeina o ia, ina ia avea ai o ia ma tamā o i latou uma e faatuatua a o leʻi peritomeina, ina ia silasila i ai o ē e amiotonu. 12 O ia foʻi o le tamā o fanau ua peritomeina. E lē gata iā i latou o ē e tausisi i le peritomeina, a o i latou foʻi o ē e mulimulituʻi i tulagavae o le faatuatua o lo tatou tamā o Aperaamo, a o leʻi peritomeina.

13 Auā e lē o tulafono na maua ai e Aperaamo po o lana fanau le folafolaga e fai o ia ma suli o le lalolagi, ae e ala i le amiotonu ona o le faatuatua. 14 E faalēaogāina le faatuatua pe a tausisia pea le tulafono e i latou ua fai ma suli, ma ua soloia ai le folafolaga. 15 O le mea moni, o le Tulafono e oo mai ai le toʻasā, ae a leai se tulafono e leai foʻi se solitulafono.

16 O lea la, ua maua lenei mea ona o le faatuatua, ina ia tusa ma le agalelei faifua ina ia faamautinoa ai le folafolaga i lana fanau uma, e lē na o ē e tausisi i le Tulafono, a o ē foʻi e tausisi i le faatuatua o Aperaamo. (O ia o le tamā o i tatou uma lava, 17 e pei ona tusia: “Ua ou tofia oe e fai ma tamā o nuu e tele.”) Na faia lenei mea i luma o Lē na ia faatuatua i ai, o le Atua lea, o Lē na te toe faaolaina mai o ē ua maliliu, ma taʻua ai e ia mea e lē o iai e peiseaʻī ua iai. 18 E ui ua siliga se faamoemoe, ae na faatuatua o ia e faavae i le faamoemoe, ina ia avea o ia ma tamā o nuu e tele, e tusa ma le mea ua fetalai mai ai: “E faapena foʻi lau fanau.” 19 E ui e leʻi vaivai lona faatuatua, ae na ia manatu i lona lava tino ua oti, po ua selau ona tausaga, e faapea foʻi Sara ua lē mafai ona toe fanau. 20 Ae ona o le folafolaga a le Atua, e leʻi maluelue ai lona faatuatua, ae na malosi tele o ia i le faatuatua, ma vivii atu ai i le Atua, 21 ma ua matuā mautinoa e na te mafai foʻi ona faataunuu lana folafolaga. 22 O lea la, “ua silasila iā te ia o lē e amiotonu.”

23 Peitaʻi ua tusia, “ua silasila iā te ia” e lē na o ia lava 24 ae e mo i tatou foʻi o le a silasila i ai, auā ua tatou talitonu iā te ia, o lē na toe faatūina Iesu lo tatou Alii mai i le oti. 25 Na fasiotia o ia ona o a tatou agasala, ma toe faatūina o ia ina ia taʻuamiotonuina ai i tatou.

^ Roma 4:4 I le gagana Eleni, o le “aitalafu.”


^ Roma 4:11 Po o le “faamaufaailoga.”

5 O lenei, talu ai ua taʻuamiotonuina i tatou ona o le faatuatua, inā tatou olioli ia i le filemu ma le Atua e ala i lo tatou Alii o Iesu Keriso, 2 o ia foʻi ua tatou maua ai le faatuatua e ala i le agalelei faifua lea ua tatou iai, ma ia tatou olioli ona o le faamoemoe i le mamalu o le Atua. 3 Ia tatou olioli foʻi i puapuaga, auā ua tatou iloa o puapuaga e iʻu ai ina tatou tumau; 4 o le tumau e maua ai le finagalo malie o le Atua; o le finagalo malie o le Atua e tupu ai le faamoemoe, 5 ma o le faamoemoe e lē iʻu ai i le faanoanoa*; auā ua liligi mai i o tatou loto le alofa o le Atua e ala i le agaga paia, lea na tuuina mai iā i tatou.

6 Auā na maliu Keriso i le taimi atofaina mo tagata lē amioatua, a o tatou vaivai pea. 7 E toetoe ina a lē mafai ona oti o se tagata e sui aʻi se tasi e amiotonu; ae atonu e lototele se tasi e oti mo se tagata lelei. 8 A ua faaali mai e le Atua lona lava alofa iā i tatou, auā na maliu Keriso mo i tatou a o tatou agasala pea. 9 O le mea lea, ona ua taʻuamiotonuina nei i tatou i lona toto, ua atili ai ona faaolaina i tatou mai le toʻasā o le Atua e ala iā te ia. 10 Auā a o fai i tatou ma ona fili, na tatou toe lelei ai ma le Atua e ala i le maliu o lona Alo, ua toe lelei ai i tatou ma ia, ma o le a matuā faaolaina i tatou i lona ola. 11 E lē gata i lea, ua tatou olioli foʻi i le Atua ona o lo tatou Alii o Iesu Keriso, o lē ua tatou maua ai nei le leleiga.

12 E pei ona oo mai o le agasala i le lalolagi ona o le tagata e toʻatasi, o le oti foʻi ona o le agasala, ona oo mai ai lea o le oti i tagata uma auā ua agasala uma lava. 13 Auā na iai le agasala i le lalolagi a o leʻi iai le Tulafono, ae e lē taʻusalaina se tasi pe a leai se tulafono. 14 Ae peitaʻi, na pule le oti e pei o se tupu mai iā Atamu e oo iā Mose, e oo lava iā i latou e leʻi agasala e pei o le agasala a Atamu, o ia ua fai ma faatusa o lē e maliu mai.

15 Peitaʻi, o le iʻuga o le meaalofa e lē pei o le iʻuga o le agasala. Pe afai ua oti le toʻatele i le agasala a le tagata e toʻatasi, e faasilisili lava i le toʻatele le agalelei faifua o le Atua ma lana meaalofa foaʻifua, ma le agalelei faifua lea ua ala mai i le tagata e toʻatasi o Iesu Keriso. 16 E lē pei foʻi le meaalofa foaʻifua, o le mea na oo mai ina ua agasala le tagata e toʻatasi. Auā ua oo mai le faasalaga ona o le agasala e tasi, a o le meaalofa foaʻifua, ua oo mai ona o le tele o solitulafono, ma ua taʻuamiotonuina ai. 17 Afai ua pule le oti e pei o se tupu ona o le agasala a le tagata e toʻatasi, e sili atu la i latou ua maua le tele o le agalelei faifua ma le meaalofa foaʻifua o le amiotonu, ona pule o ni tupu i le ola, e ala i le tagata e toʻatasi o Iesu Keriso.

18 O lea la, na faasalaina ituaiga uma o tagata ona o le mea sesē e tasi, e faapena foʻi ona taʻuamiotonuina mo le ola o ituaiga uma o tagata, ona o le amiotonu a le tagata e toʻatasi. 19 E pei ona agasala le toʻatele ona o le lē usiusitaʻi o le tagata e toʻatasi, e faapea foʻi ona taʻuamiotonuina le toʻatele ona o le usiusitaʻi o le tagata e toʻatasi. 20 O lenei, na faaopoopoina foʻi le Tulafono ina ia faateleina ai le agasala. Peitaʻi, ua silisili lava le agalelei faifua, ina ua faateleina le agasala. 21 O le ā e iʻu i ai? E pei ona pule le agasala ma le oti o ni tupu, e faapea foʻi ona pule le agalelei faifua o se tupu, ona o le amiotonu e oo ai i le ola e faavavau, e ala iā Iesu Keriso lo tatou Alii.

^ Roma 5:5 Pe e “lē mā ai.”

6 O lenei, o le ā sa tatou upu e fai atu? Pe e tatou te nonofo pea ea i le agasala ina ia faatele ai le agalelei faifua? 2 Ia aua lava neʻi faapea! Talu ai ua tatou oti e tusa ai ma le agasala, e faapefea la ona tatou ola pea i ai? 3 Pe tou te leʻi iloa ea, o i tatou uma na papatisoina iā Keriso Iesu, na papatisoina i lona maliu? 4 O lenei, na tanumia faatasi i tatou ma ia i lo tatou papatisoga i lona maliu, e pei ona faatūina Keriso mai i le oti i le mamalu o le Tamā, e ao foʻi la ona tatou savavali i le ola fou. 5 Auā afai ua faatasia i tatou ma ia i le faatusa o lona maliu, e faapea foʻi ona faatasia i tatou ma ia i le faatusa o lona toetū mai; 6 auā ua tatou iloa na tutuʻi lo tatou tagata tuai i luga o le laau faatasi ma ia, ina ia faaumatia ai le tino agasala, ma lē toe faapologaina ai i tatou i le agasala. 7 Auā o lē ua oti ua magalo o ia mai i lana agasala.

8 Afai ua tatou oti faatasi ma Keriso, ua tatou talitonu e tatou te ola foʻi faatasi ma ia. 9 Auā ua tatou iloa ua toe faatūina nei Keriso mai i ē ua oti, e lē toe maliu o ia; e lē toe pule foʻi le oti iā te ia. 10 I lona maliu, na faatasi lava ona maliu e tusa ai ma le agasala, a o lona soifuaga, ua soifua o ia e tusa ai ma le Atua. 11 E faapea foʻi outou: ia outou manatu ua oti outou e tusa ai ma le agasala, ae ua ola mo le Atua e ala iā Keriso Iesu.

12 O lenei, aua neʻi pule pea le agasala e pei o se tupu i o outou tino augavale, e tou te usiusitaʻi ai i ona tuʻinanau. 13 Aua neʻi tuuina atu o outou tino i le agasala e fai ma auupega o le amiolētonu, a ia tuuina atu outou i le Atua e pei o ē ua ola mai i le oti, ia faapea foʻi ona tuuina atu o outou tino i le Atua e fai ma auupega o le amiotonu. 14 E lē tatau ona pule le agasala iā te outou, auā ua outou lē toe nonofo i le tulafono, a o le agalelei faifua.

15 Ona ā lea? Pe e tatou te faia ea se agasala ona ua tatou lē nonofo i le tulafono, a o le agalelei faifua? Ia aua lava neʻi faapea! 16 Pe e tou te lē iloa ea, afai tou te tuuina atu outou i se tasi e fai ma pologa e usiusitaʻi i ai, o outou o ana pologa auā ua outou usiusitaʻi iā te ia, a lē o le agasala e iʻu ai i le oti, po o le usiusitaʻi e iʻu ai i le amiotonu? 17 Ae faafetai i le Atua, ona sa fai outou ma pologa a le agasala, a ua outou usiusitaʻi ma o outou loto i lenā aʻoaʻoga na tuuina atu iā te outou. 18 Talu ai ua tuusaʻoloto outou mai i le agasala, ua avea ai outou ma pologa a le amiotonu. 19 O upu masani a tagata ou te fai atu ai ona o le vaivai o o outou tino: e pei lava ona outou tuuina atu o outou tino e fai ma pologa i amioga lē mamā ma le solitulafono, lea e iʻu ai i le solitulafono, ia faapea foʻi ona tuuina atu o outou tino, e fai ma pologa i le amiotonu e faapaiaina ai. 20 Auā sa aunoa outou ma le amiotonu, a o pologa outou i le agasala.

21 O lea la, o ā foʻi ni fua na iā te outou i lenā taimi? O mea na ua outou māsiasi ai. Auā o le iʻuga o na mea, o le oti lea. 22 Ae peitaʻi, ona ua faasaʻolotoina outou mai i le agasala, ae ua avea ma pologa a le Atua, ua outou fua mai ai ni fua e faapaiaina ai, ma iʻu ai i le ola e faavavau. 23 Auā o le totogi o le agasala o le oti lea, a o le meaalofa a le Atua o le ola e faavavau lea, e ala iā Keriso Iesu lo tatou Alii.

7 Pe e tou te lē iloa ea le ʻauuso e, (o loo oʻu talanoa atu i ē e iloa tulafono) e pule le Tulafono i le tagata a o ola o ia? 2 Auā e noatia le fafine ua faaipoipo i le tulafono a lana tane a o ola le tane, ae afai e oti le tane, ona saʻoloto lea o ia mai i le tulafono a lana tane. 3 O lea la, e taʻua o ia o sē e mulilua, pe afai e nonofo ma se isi tamāloa a o ola pea lana tane. Ae afai e oti lana tane, ona saʻoloto lea o ia mai i lana tulafono, ma e lē mulilua o ia pe a faaipoipo i se isi tamāloa.

4 O lenei oʻu uso e, ua faapena foʻi ona outou oti e tusa ma le Tulafono i le tino o Keriso, ina ia fai outou mo se isi, o lē na faatūina mai i le oti, ina ia tatou fua mai ai ni fua i le Atua. 5 Ina ua tatou ola e tusa ma le tino, na galulue i o tatou tino tuʻinanauga agasala talu le Tulafono, ina ia fua mai ai ni fua e oti ai. 6 A o lenei, ua tuusaʻoloto i tatou mai i le Tulafono, ona ua tatou oti i le mea na taofia ai i tatou, ina ia avea i tatou ma pologa ona o le agaga i se auala fou, ae e lē o le auala tuai i le tulafono na tusia.

7 O le ā la sa tatou upu? Po o le agasala ea le tulafono? Ia aua lava neʻi manatu faapena! O le mea moni, ana leai le Tulafono, semanū ou te lē iloa le agasala. Auā foʻi ana lē fai mai le Tulafono “Aua e te manaʻo tele,” semanū ou te lē iloa le sesē o le manaʻo tele. 8 A ua maua e le agasala se togafiti i le poloaʻiga, ona faatupu ai lea i totonu iā te aʻu o le manaʻo tele i mea uma lava. Auā ua oti le agasala a o leai se tulafono. 9 Sa ou ola foʻi e aunoa ma le tulafono; ae ina ua oo mai le poloaʻiga, na toe ola ai le agasala, a ua ou oti. 10 Ua ou iloa o le poloaʻiga e ola ai, ua oo mai ai le oti. 11 Ona o le poloaʻiga na mafai ai e le agasala ona maileia aʻu ma ua fasiotia ai aʻu. 12 O lenei foʻi, e paia lava le Tulafono, ma e paia le poloaʻiga, e tonu, ma lelei.

13 Po ua avea ea le mea lelei ma mea ou te oti ai? Ia aua lava neʻi faapea! O le mea lenā na faia e le agasala, ina ia iloa mai o le agasala lea, e faatupuina ai le oti iā te aʻu i le mea lelei; ina ia iloa i le poloaʻiga, o le agasala e matuā leaga lava. 14 Auā ua tatou iloa e faaleagaga le Tulafono; a o aʻu o le tagata faaletino, ua faatauina atu i le agasala. 15 Auā ou te lē iloa mea ou te faia. Auā o le mea ou te loto i ai, o le mea lea ou te lē faia, a o le mea ou te ʻinoʻino i ai, o lea ou te faia. 16 Ae peitaʻi, afai ou te faia mea ou te lē loto i ai, ou te ioe e lelei le Tulafono. 17 E lē o aʻu e faia lea mea, a o le agasala o loo nofo i totonu iā te aʻu. 18 Auā ua ou iloa e leai se mea lelei ua nofo i totonu iā te aʻu, i loʻu tino lea. Auā ou te loto e fai le mea lelei, a ou te lē iloa ona fai o le mea lelei. 19 Ou te lē faia le mea lelei ou te loto i ai, a o le mea leaga ou te lē loto i ai, o le mea lea ou te faia. 20 O lenei, afai ou te faia le mea ou te lē loto i ai, e lē o aʻu e faia, a o le agasala o loo nofo i totonu iā te aʻu.

21 O lenei ua ou iloa le tulafono ua iā te aʻu; pe a ou loto atu e fai le mea lelei, ae ua iā te aʻu le leaga. 22 Ou te matuā naunau i le tulafono a le Atua e tusa ma le tagata i totonu, 23 ae ua ou iloa i loʻu tino se isi tulafono, o loo feteenaʻi ma le tulafono a loʻu mafaufau, ma ua faapologaina ai aʻu i le tulafono a le agasala o loo i loʻu tino. 24 Auē o aʻu le tagata malaia! O ai na te laveaʻiina aʻu mai i le tino e iʻu ai i loʻu oti? 25 Ia faafetaia le Atua ona o lo tatou Alii o Iesu Keriso! O lea, ua avea ai aʻu ma pologa i le tulafono a le Atua i loʻu mafaufau, ae i le tulafono a le agasala i loʻu tino.

Roma  8 : 1 - 39

8 O le mea lea, o i latou o ē o autasi ma Keriso Iesu, e lē faasalaina. 2 Auā ua aumaia e le tulafono a lenā agaga le ola i le autasi ma Keriso Iesu, lea ua faasaʻolotoina ai oe mai i le tulafono a le agasala ma le oti. 3 Auā o le mea na lē mafaia e le Tulafono ina ua vaivai ona o le tino, ua faia lea e le Atua i lona auina mai o lona lava Alo e pei o se tagata agasala, ina ia aveesea ai le agasala, na ia taʻusalaina ai agasala i le tino, 4 ina ia faataunuuina mea tonu e manaʻomia e le Tulafono iā i tatou, o ē e savavali e tusa ma le agaga, ae e lē tusa ma le tino. 5 Auā o i latou e naunau i le tino, e taulaʻi atu o latou manatu i mea a le tino, a o ē e naunau i le agaga, e taulaʻi atu i mea a le agaga. 6 O le uaʻi atu i le tino, e iʻu ai i le oti, a o le uaʻi atu i le agaga, e iʻu ai i le ola ma le filemu; 7 auā o le uaʻi atu i le tino ua avea ai se tasi ma fili o le Atua, auā ua lē usiusitaʻi atu i le tulafono a le Atua, ma e lē mafai lava. 8 O i latou la e ola e tusa ma galuega a le tino, e lē mafai ona latou faafiafiaina le Atua.

9 A o outou, tou te ola e tusa ma le agaga, ae e lē tusa ma le tino, pe afai e iā te outou moni le agaga o le Atua. Ae afai e lē i se tasi le agaga o Keriso, e lē fai o ia mo Keriso. 10 Ae afai e autasi le Keriso ma outou, ua oti le tino ona o le agasala, a ua maua le ola e ala i le agaga ona o le amiotonu. 11 Afai la ua nofo iā te outou le agaga o lē na toe faatūina mai Iesu mai i le oti, e faaola foʻi e lē na faatūina mai Keriso Iesu mai i le oti o o outou tino augavale, e ala i lona agaga o loo nofo iā te outou.

12 Uso e, e lē faamalosia i tatou e ola i le tino, ma faia galuega a le tino 13 auā afai tou te ola e tusa ma le tino, e oti lava outou; ae afai tou te faaumatia galuega a le tino e ala i le agaga, e ola ai outou. 14 O i latou uma e taʻitaʻiina e le agaga o le Atua, o atalii ia o le Atua. 15 Tou te leʻi maua le agaga o pologa e toe fefefe ai, ae ua outou maua le agaga o ataliifai, o le agaga foʻi lea ua tatou alalaga atu ai: “Ava,* le Tamā e!” 16 Ua molimau le agaga lava lea faatasi ma o tatou agaga, o i tatou o fanau a le Atua. 17 Afai o fanau i tatou, o i tatou foʻi o suli: o suli o le Atua, o suli faatasi ma Keriso, pe afai tatou te tigāina faatasi, ina ia faamamaluina faatasi foʻi i tatou.

18 O le mea lea, ua ou manatu ai o puapuaga e oo mai i le taimi nei, e lē mafai ona faatusaina i le mamalu e faaalia mai e ala iā i tatou. 19 Auā o loo faatalitali ma le matuā naunau atu le foafoaga i le faaalia mai o atalii o le Atua. 20 Ua faatoʻilaloina le foafoaga i le iʻuvale, e lē ona o lona lava loto, ae e ala iā te ia na faatoʻilaloina ai, ma saunia foʻi le faamoemoe 21 ina ia saʻoloto ai le foafoaga mai i le faapologaina i mea leaga, ma maua ai le saʻolotoga mamalu o le fanau a le Atua. 22 Auā ua tatou iloa o loo ōi faatasi pea ma tigā faatasi foafoaga uma e oo mai i aso nei. 23 O i tatou foʻi o loo iai uluaʻi fua, o le agaga lea, ua tatou feoi foʻi i totonu iā i tatou lava, a o tatou matuā faatalitali atu e avea ma ataliifai, ma le faasaʻolotoina mai i o tatou tino e ala i le togiola. 24 Ua faaolaina i tatou i lenei faamoemoe; a o le faamoemoe ua vaaia, e lē o le faamoemoe lea, auā pe e faapefea ona toe faamoemoe se tasi i le mea ua ia vaaia? 25 Ae afai tatou te faamoemoe i mea tatou te lē o vaaia, e tumau pea ona tatou faatalitali i ai.

26 E faapena foʻi ona fesoasoani le agaga i o tatou vaivaiga; auā o le faafitauli, e tatou te lē iloa po o ā mea e ao ona tatou tatalo atu ai, a ua ʻaiʻoi atu le agaga mo i tatou ma le ōi e lē mafai ona faamatalaina. 27 O lē e suʻesuʻe i loto, ua ia silafia gaoioiga a le agaga, auā o le agaga lea o loo ʻaiʻoi atu i le Atua mo le ʻaupaia.

28 O lenei, ua tatou iloa ua faia e le Atua ana galuega uma, ina ia felagolagomaʻi mo le lelei o i latou o ē alolofa i le Atua, o i latou ia ua valaauina e tusa ma lona finagalo; 29 auā o i latou na ia silafia muamua, ua ia muaʻi tofia foʻi i latou ina ia atagia atu ai lona Alo, ina ia avea o ia ma ulumatua i le toʻatele o uso. 30 O ē foʻi ua ia muaʻi tofia, o i latou na ua ia valaauina; ma o ē ua ia valaauina, o i latou na ua ia taʻuamiotonuina. O ē ua ia taʻuamiotonuina, o i latou na ua ia faamamaluina.

31 O le ā sa tatou upu i nei mea? Afai e ʻau le Atua ma i tatou, o ai la e faasagatau mai? 32 O lē na te leʻi faasaoina lona lava Alo, a ua foaʻiina mai o ia mo i tatou uma, pe na te lē o agalelei mai ea faatasi ma ia, ma foaʻi mai iā i tatou isi mea uma? 33 O ai na te faia ni moliaga e tetee ai i tagata ua filifilia e le Atua? O le Atua na te taʻuamiotonuina i latou. 34 O ai e na te faasalaina i latou? O Keriso Iesu o lē na maliu, ma o lē ua toe faatūina mai i le oti, o loo iai o ia i le itu taumatau o le Atua, o loo ʻaiʻoi atu foʻi o ia mo i tatou.

35 O ai e na te faateʻaeseina i tatou mai i le alofa o Keriso? Po o puapuaga ea, po o mafatiaga, po o sauāga, po o le fia ʻai, po o le lē lavalavā, lamatiaga, po o le pelu? 36 E pei ona tusia: “Ua fasiotia i matou i le aso atoa ona o oe, ua faitaulia foʻi i matou e pei o mamoe o le a fasia.” 37 Peitaʻi, ua tatou manumalo atoatoa i nei mea uma, ona o ia na alofa mai iā i tatou. 38 Ua ou mautinoa, e lē mafai e le oti, po o le ola, po o agelu, po o malo, po o mea ua iai nei, po o mea e oo mai, po o ē e malolosi, 39 po o le maualuga, po o le loloto, po o se isi lava foafoaga, ona faateʻaeseina i tatou mai i le alofa o le Atua ua iā Keriso Iesu, lo tatou Alii.

^ Roma 8:15 O le upu Arama, o lona uiga “o le tamā,” po o le “Tamā e!” O le upu Eleni, Ab·baʹ.


Roma  9 : 1 - 33

9 O aʻu o se soo o Keriso,  ou te taʻu atu le upu moni; ou te lē pepelo, auā ua molimau mai iā te aʻu loʻu lotofuatiaifo i le agaga paia, 2 ua matuā mafatia ma tigā tele loʻu loto. 3 Ua ou manaʻo e faateʻaese aʻu mai iā Keriso e pei o lē ua faamalaiaina, ona o oʻu uso, ma loʻu aiga i le tino, 4 o i latou na o tagata Isaraelu, o ē na avea ma ataliifai o le Atua, na tuuina atu i ai le mamalu ma feagaiga, atoa ma le Tulafono, ma le auaunaga paia, ma folafolaga; 5 o ē na tupuga mai ai augātamā, ma na tupuga mai ai foʻi ma Keriso i la le tino: E pule aoao le Atua, ma ia viia o ia e faavavau. Amene.

6 Peitaʻi, e leʻi faapea ua iʻuvale le afioga a le Atua. Auā o i latou na tupuga mai i Isaraelu, e lē o ni “Isaraelu” i latou uma. 7 E lē faapea o le fanau i latou uma ona na tutupu mai iā Aperaamo, ae ua tusia: “O lē e taʻua o ‘lau fanau,’ e auala mai lea iā Isaako.” 8 O lona uiga la, o le fanau i le tino, e lē o le fanau moni lea a le Atua, a o le fanau o le folafolaga, ua taʻua o le fanau. 9 O le upu lenei na folafolaina: “Ou te toe sau i le taimi faapenei i le tausaga a sau, ma e maua ai e Sara se tama tama.” 10 E lē na o lea, ae faapea foʻi Repeka ina ua tō o ia i se masaga mai i le tagata e toʻatasi, o Isaako lea o lo tatou augātamā: 11 ma a o leʻi fananau mai i laʻua, pe la te faia foʻi ni mea lelei po o ni mea leaga, ina ia faalagolago pea le finagalo o le Atua e faatatau i le filifiliga, e lē i galuega a o Lē ua valaau mai, 12 ua faapea atu iā te ia: “E pologa le ulumatua i le uii.” 13 E pei ona tusia: “Na ou alofa iā Iakopo, ae na ou ʻinoʻino iā Esau.”

14 O le ā la sa tatou upu? Po ua fai mea lē tonu ea le Atua? Aua lava neʻi faapea! 15 Ua fetalai atu o ia iā Mose: “Ou te alofa mutimutivale i lē ua ou alofa mutimutivale i ai, ma ou te tigā alofa i lē ua ou tigā alofa i ai.” 16 E lē faalagolago i le tagata e manaʻo, po o lē e tamoʻe, ae e faalagolago i le Atua o lē e alofa mutimutivale. 17 Auā ua faapea mai Tusitusiga Paia iā Farao: “O le mea tonu lea ua ou lē faaumatiaina ai oe, ina ia faaalia ai loʻu mana e ala iā te oe, ma faailoa atu ai loʻu igoa i le lalolagi uma.” 18 Ua ia alofa mutimutivale foʻi i lē ua ia finagalo i ai, a ua ia tuu ai pea o lē e lotomaaa e faamaaa pea, e tusa ma lona finagalo.

19 Ona e faapea mai lea iā te aʻu: “Aiseā e vaavaai masei mai ai o ia? Auā o ai sē e tetee atu i lona finagalo ua faaalia?” 20 Le tagata e, o ai ea oe ua e finau atu ai i le Atua? Pe e faapea atu ea le mea ua faia i lē na faia o ia, “Aiseā ua e faia ai aʻu faapea?” 21 Pe e te lē iloa ea, e pule le faiipu omea i le omea, ina ia fai mai i le paluga lava e tasi le ipu e faaaogā mo mea taʻuleleia, a o le isi ipu mo mea faatauvaa? 22 O lenei, e ui lava ua finagalo le Atua e faaalia mai lona toʻasā ma faalauiloa ai lona mana, ae ua faapalepale o ia ma ua matuā onosaʻi i ipu o le toʻasā ua tatau i ai le faaumatiaga, 23 ina ia faalauiloa e ia le tele o lona mamalu i ipu o le alofa mutimutivale, na ia muaʻi saunia mo le mamalu, 24 o i tatou ia, o ē ua ia valaauina, e lē mai na o tagata Iutaia, ae atoa foʻi ma nuu ese, pe e iai ea se leaga o lenā mea? 25 E pei ona ia fetalai ai i le tusi o Hosea: “Ou te taʻua o ‘loʻu nuu’ o ē e lē o soʻu nuu ma ou te taʻua ua ‘alofaina’ le fafine ua lē alofagia; 26 ma i le mea na faapea atu ai iā i latou, ‘E lē o soʻu nuu outou,’ e taʻua ai i latou o ‘atalii o le Atua soifua.’”

27 Na alaga foʻi Isaia e faatatau iā Isaraelu e faapea: “E ui lava e pei o le oneone o le sami le toʻatele o le fanauga a Isaraelu, ae e faaolaina le vaega totoe. 28 Auā e faia e Ieova le faamasinoga i le lalolagi, ma faaiʻuina ai, ma e lē faatuai foʻi.” 29 E pei foʻi ona taʻua e Isaia i aso anamua: “Pe ana lē faatotoeina e Ieova o ʻau se fanau mo i tatou, semanū e pei i tatou o Sotoma, ma semanū foʻi e pei i tatou o Komoro.”

30 O le ā la sa tatou upu? E ui ina lē saʻilia e tagata o nuu ese le amiotonu, a ua latou maua le amiotonu, o le amiotonu lea e maua mai i le faatuatua; 31 a o Isaraelu, e ui lava ina latou saʻilia le tulafono o le amiotonu, ae latou te leʻi maua le tulafono. 32 Aiseā? Auā ua latou saʻilia e ala i galuega, ae lē o le faatuatua. Ua latou tausuai ona o le “maa e tausuai ai”; 33 e pei ona tusia: “Faauta! Ua ou tuuina i Siona se maa e tausuai ai ma le papa e tautevateva ai, ae o lē e faatuatua i ai, e lē faanoanoa o ia.”

Roma  10 : 1 - 21

10 Le ʻauuso e, o le manaʻo lenei o loʻu loto ma laʻu talosaga i le Atua mo Isaraelu, ina ia faaolaina i latou. 2 Ua ou molimau iā i latou, ua latou maelega i le Atua; ae e lē tusa ai ma le poto saʻo; 3 ona o lo latou lē iloaina o le amiotonu a le Atua a ua latou saʻili e faatū la latou lava amiotonu, ua latou lē gauaʻi ai i le amiotonu a le Atua. 4 Auā o le iʻuga o le Tulafono o Keriso lea, ina ia maua e i latou uma e faatuatua le amiotonu.

5 Auā ua tusia e Mose e faapea, o le tagata na te faia le amiotonu a le Tulafono, e ola o ia i le amiotonu. 6 E tusa ai ma le amiotonu lea e maua mai i le faatuatua, ua faapea mai le afioga a le Atua: “Aua e te faapea ifo i lou loto, ‘O ai e alu aʻe i le lagi?’ o lona uiga, ina ia ave ifo i lalo Keriso; 7 po o ‘O ai e alu ifo i le tō?’ o lona uiga, ina ia ave aʻe Keriso mai i le oti.” 8 O le ā ua fai mai ai? “Ua latalata mai iā te oe le upu, i lou lava gutu ma lou lava loto”; o le “upu” lea o le faatuatua, o loo tatou talaʻia. 9 Afai e te faalauiloa atu i luma o tagata ‘lenā upu i lou lava gutu’ o Iesu o le Alii, ma faatuatua i lou lava loto ua faatūina o ia e le Atua mai i le oti, e faaolaina ai oe. 10 Auā o le loto e faatuatua ai e maua ai le amiotonu, a o le gutu e taʻutino atu ai i luma o tagata, e maua ai le faaolataga.

11 Ua tusia i Tusitusiga Paia: “E leai se tasi e faatuatua iā te ia e faanoanoa.”* 12 E leai se eseesega o le Iutaia ma le Eleni, auā e toʻatasi lava le Alii o tagata uma, e tele mea ua ia foaʻi mai i ē uma e valaau atu iā te ia. 13 Auā “e faaolaina i latou uma o ē e valaau i le suafa o Ieova.” 14 Ae e faapefea ona latou valaau atu iā te ia o lē latou te lē o faatuatua i ai? E faapefea ona latou faatuatua iā te ia o lē latou te lē o faalogo i ai? E faapefea foʻi ona latou faalogo pe a leai se tasi e talaʻi atu? 15 E faapefea ona latou talaʻi atu pe afai e leʻi aauina atu i latou? E pei ona tusia: “Maʻeu le matagofie o vae o ē e folafola atu le tala lelei o mea lelei!”

16 Ae peitaʻi, e leʻi usiusitaʻi i latou uma i le tala lelei. Auā ua faapea mai Isaia: “Ieova e, o ai ua faatuatua i le mea ua matou faalogo i ai?” 17 E tupu le faatuatua i mea ua faalogo i ai. O mea foʻi e faalogo i ai, o le upu lea e uiga iā Keriso. 18 A ou te fesili atu, Pe na faalogo ea i latou? Auā o le mea moni, “ua oo atu lo latou leo i le lalolagi atoa, ma ua lagonaina a latou upu i tuluʻiga o le lalolagi.” 19 Ae ou te fesili atu foʻi, pe e leʻi iloa ea e Isaraelu? Na muamua ona faapea mai o Mose: “Ou te faatupu iā te outou le fuā e ala i le nuu e lē o se nuu; ou te faatupu foʻi iā te outou le ita tele e ala i se nuu vālea.” 20 A ua lototele Isaia ma faapea mai: “Ua maua aʻu e i latou e leʻi saʻili iā te aʻu; ua faailoa atu aʻu i ē e leʻi fesili mai mo aʻu.” 21 A ua fetalai o ia e faatatau iā Isaraelu: “O le aso atoa na faaloaloa atu ai oʻu lima i tagata faalogogatā ma le finauvale.”

^ Roma 10:11 Pe e “mā.”

11 O lea, ou te fesili atu ai, pe e na teena ea e le Atua ona tagata? E leai! Auā o aʻu foʻi o le Isaraelu, o le fanau a Aperaamo, e mai i le ituaiga o Peniamina. 2 E leʻi teena e le Atua ona tagata, o ē na ia muaʻi uaʻi atu i ai. Pe tou te leʻi iloa ea le mea ua tusia i Tusitusiga Paia e faatatau iā Elia, ina ua ia faitio iā Isaraelu i luma o le Atua? 3 Na ia faapea atu: “Ieova e, ua latou fasiotia au perofeta, ua latou elia ou fata faitaulaga, ua totoe mai na o aʻu, ma o loo latou saʻili e fasioti iā te aʻu.”* 4 Ae o le ā le tali mai a le Atua iā te ia? “Ua ou faatotoeina le toʻafitu afe tamāloloa mo aʻu, o nei tane e leʻi tootutuli i latou iā Paala.” 5 Ua faapea foʻi i le taimi nei, ua iai se vaega totoe o ē ua filifilia e tusa ma le agalelei faifua. 6 Afai e faia lenei mea ona o le agalelei faifua, e lē toe faia ona o galuega; ana lē faia faapea, semanū e lē toe avea ai le agalelei faifua ma agalelei faifua.

7 Ae faapefea la? E leʻi maua e Isaraelu le mea na latou naunau e saʻilia, ae na maua e ē ua filifilia. Ae ua maaa loto o isi uma; 8 e pei ona tusia: “Ua tuuina atu e le Atua iā i latou le agaga e moegase ai, o mata e lē vāai ai, o taliga e lē faalogo ai, ua oo mai lava i aso nei.” 9 Ua faapea mai foʻi Tavita: “Ia avea la latou laoai* ma mailei, ma matāsele, ma mea e tausuai ai, ia fai foʻi ma taui iā i latou; 10 ia faapogisaina o latou mata ina ia lē mafai ai ona vāai, ma ia faanoʻunoʻu pea o latou tua.”

11 O lea la ou te fesili atu ai, Pe na tausuai ea i latou ina ia paʻuʻū ai? Ia aua lava neʻi faapea! Ae o la latou solitulafono ua maua ai e tagata o nuu ese le faaolataga, a ia faatupu ai iā i latou le fuā. 12 Afai o la latou solitulafono ua oo ina tamaoaiga ai le lalolagi, ma o le faaitiitia o i latou ua tamaoaiga ai tagata o nuu ese, e atili ai ona tamaoaiga ona o le aofaʻiga atoa o i latou!

13 O lenei, ou te tautala atu iā te outou tagata o nuu ese. Auā o aʻu foʻi o le aposetolo o nuu ese, ou te faamamaluina laʻu faiva, 14 pe a mafai ona ou faatupu le fuā i oʻu tagata, ma faaolaina nisi o i latou. 15 Auā afai o le lafoaʻiina o i latou ua faia ai se leleiga mo le lalolagi, ae po ua lē maua ai ea le ola mai i le oti ona o le taliaina o i latou? 16 Afai e paia le vaega muamua, o uluaʻi fua ia, e paia foʻi le paluga atoa; ma afai e paia le aa, e paia foʻi lālā.

17 Ae peitaʻi, afai ua gauia ese nisi o lālā, a o oe, e ui o le olive vao, a ua faapipiiina atu iā i latou, ona tofusia faatasi ai lea i le tele o mea lelei mai i le aa o le olive, 18 aua le mitamitavale ona o na lālā. Ae afai ua e mitamitavale ona o lālā, ia manatua e lē o oe ua ola ai le aa, a o le aa ua e ola ai. 19 E te ono faapea mai: “A ua gauia ese lālā ina ia faapipii atu i ai aʻu.” 20 Ua lelei! Ona o lo latou lē faatuatua, ua gauia ese ai i latou, a ua e tumau ona o le faatuatua. Soia le manatu faamaualuga, a ia e mataʻu. 21 Auā afai e leʻi faasaoina e le Atua lālā moni, e na te lē faasaoina foʻi oe. 22 Vaai i le agalelei ma le toʻasā o le Atua. E lē fiafia o ia iā i latou ua paʻuʻū ese, ae e te maua le agalelei o le Atua, pe afai e te tumau i lona agalelei; a lē faia faapea, e salaeseina foʻi oe. 23 E faapea foʻi i latou, afai e toe faatuatua, e toe faapipiiina i ai, auā e mafai e le Atua ona toe faapipiiina i latou. 24 Afai e salaeseina oe mai i le olive vao, ma faapipiiina i le olive moni na totō e ui e lē o se mea e masani ai, e sili atu ona faapipiiina lālā moni i lo latou lava laau olive!

25 Le ʻauuso e, ou te manaʻo ina ia outou iloa lenei mea lilo paia, ina ia aua neʻi o outou faafiapopoto: ua faamaaaina manatu o le toʻatele o Isaraelu, seʻia ō mai i totonu le aofaʻiga atoa o tagata o nuu ese, 26 ma o le auala lenei e faaolaina ai Isaraelu uma. E pei ona tusia: “E sau mai i Siona le faaola, ma faateʻaeseina amioga leaga mai i le fanauga a Iakopo. 27 O laʻu feagaiga lenei ua faia ma i latou, pe a ou aveesea a latou agasala.” 28 E moni, ona o le tala lelei ua avea ai i latou ma fili mo lo outou lelei, ae ona o le filifiliga a le Atua, ua alofagia ai i latou ona o o latou augātamā. 29 Auā e lē salamō lava le Atua i ana meaalofa ma lana valaau. 30 E pei ona sa outou lē usiusitaʻi muamua i le Atua, a ua maua nei le alofa mutimutivale ona o lo latou lē usiusitaʻi, 31 o le lē usiusitaʻi foʻi o i latou nei, ua iʻu ai ina outou maua le alofa mutimutivale, ua mafai ai foʻi ona maua e i latou nei le alofa mutimutivale. 32 Auā ua punitia e le Atua i latou uma faatasi i le lē usiusitaʻi, ina ia mafai ai ona ia alofa mutimutivale iā i latou uma.

33 Maʻeu le tele o le tamaoaiga, ma le atamai atoa ma le silafaga a le Atua! E lē masuʻesuʻeina ana faamasinoga, ma e lē mafai foʻi ona iloa ona ala! 34 Auā “po o ai ua na iloa le finagalo o Ieova, o ai foʻi na te faatonuina o ia?” 35 Po “O ai foʻi na muaʻi foaʻi atu se mea iā te ia, ina ia toe totogi mai iā te ia?” 36 Auā e mai iā te ia, ma e ala iā te ia, e iʻu atu foʻi iā te ia mea uma lava. Ia iā te ia le mamalu e oo i le faavavau. Amene.

^ Roma 11:3 Po ua “latou saʻili i loʻu ola.”


^ Roma 11:9 Po o le “taumafataga.”


Roma  12 : 1 - 21

12 O lenei le ʻauuso e, ou te ʻaiʻoi atu iā te outou i le alofa mutimutivale o le Atua, ia tuuina atu o outou tino o le taulaga ola, e paia, ma e mālie i le Atua, ia faia le auaunaga paia ma lo outou mafaufau lelei. 2 Aua tou te mulimuli i lenei faiga o mea a le lalolagi, ae peitaʻi ia liliu e ala i le suia o o outou mafaufau, ina ia faamaonia e outou lava po o le ā le finagalo o le Atua, lea e lelei, e mālie, ma lelei atoatoa.

3 Auā e ala i le agalelei faifua ua foaʻiina mai iā te aʻu, ou te fai atu ai iā te outou taʻitoʻatasi, ina ia aua neʻi faasili le manatu o se tasi iā te ia lava, i lo o le mea e tatau ona manatu i ai; a ia mafaufau lelei, ia taʻitasi ma faia e tusa ma le tele o le faatuatua ua tuuina mai e le Atua iā te ia. 4 Auā e pei ona tele o tatou itutino i le tino e tasi, ae e lē tutusa uma gaoioiga e faia e itutino taʻitasi, 5 e faapena foʻi i tatou, e ui ina tatou toʻatele, ae e tasi le tino i lo tatou autasi ma Keriso, ma e faalagolago le tasi i le isi. 6 E talu ai e eseese meaalofa ua tatou maua e tusa ma le agalelei faifua ua tuuina mai iā i tatou, po o le faia o valoaga, seʻi o tatou faia valoaga e tusa ma le faatuatua ua tuuina mai iā i tatou; 7 po o le auaunaga, seʻi o tatou faia lenei auaunaga; po o lē e aʻoaʻo atu, ia aʻoaʻo atu o ia; 8 po o lē e apoapoaʻi atu, ia apoapoaʻi atu o ia; o lē e foaʻi atu, ia faia ma le matamau; o lē e pule, ia faia ma le filigā; o lē e alofa mutimutivale, ia faia ma le lotofiafia.

9 Aua tou te faatagā alofa. Ia ʻinoʻino i le leaga, ae pipii i le lelei. 10 Ia matuā alofa faapelepele le tasi i le isi i le alofa faaleuso. Ia tausolomua ona faaaloalo le tasi i le isi. 11 Aua le faifaiaga i a outou galuega. Ia maelega i la le agaga. Ia outou pologa mo Ieova. 12 Ia olioli i le faamoemoe. Ia tutumau i puapuaga. Ia finafinau i le tatalo. 13 Ia avatu i le ʻaupaia mea e tusa ai ma o latou manaʻoga. Ia faaalia le agaga talimālō. 14 Ia faamanuia atu pea i ē ua sauā mai; ia faamanuia atu ae aua le fetuu atu. 15 Ia olioli faatasi ma ē o loo olioli; ia fetagisi faatasi ma ē o loo fetagisi. 16 Ia manatu i isi e pei ona outou manatu ifo iā te outou lava; aua tou te manatu i mea silisili, ae ia taʻitaʻia faatasi ma mea faatauvaa. Aua tou te faafiapopoto.

17 Aua le taui atu le leaga i le leaga i se tasi. Ia faia mea e lelei i le vaaiga a tagata uma. 18 Afai e mafai iā te outou, ia nonofo filemu ma tagata uma. 19 Le ʻaupele e, aua tou te tauimasui, ae ia tuu atu i le toʻasā; auā ua tusia: “O aʻu e faia le tauimasui; ou te taui atu lava, ua fetalai mai ai Ieova.” 20 Ae “afai e fia ʻai lou fili, ia fafaga iā te ia; afai e fia inu o ia, ia avatu i ai se meainu; auā a e faia lenei mea, e faaputu ai pea malala ola i luga o lona ulu.” 21 Aua le faatoʻilaloina oe i le leaga; ae ia faatoʻilaloina pea le leaga i le lelei.

Roma  13 : 1 - 14

 13 Ia gauaʻi tagata uma i faipule silisili, auā e leai se pule pe a lē mai i le Atua; o faipule o loo iai nei, ua faatagaina e le Atua e pule i o latou tulaga eseese. 2 O lea la, o lē e tetee i le pule, ua tetee o ia i le faatulagaga a le Atua; o ē e tetee i ai e faasalaina i latou. 3 Auā o ē e pule, e lē faamataʻu i latou i ē e amiolelei, a o ē e amioleaga. Pe e te lē fefe ea la i le pule? Ia faia pea amioga lelei, ona ia viia ai lea o oe; 4 auā o ia o le auauna a le Atua mo lou lelei. Ae afai e te faia mea leaga, ia e fefe ai: auā e iai le māfuaaga ua ia tauaveina ai le pelu; auā o ia o le auauna a le Atua, e na te faaoo mai le toʻasā o le Atua i lē o loo faia le mea leaga.

5 O le mea lea ua tatau ai ona outou gauaʻi, e lē gata ona o lenā toʻasā, ae ona o o outou lotofuatiaifo. 6 O le mea foʻi lea, ua outou totogi ai lafoga; auā o i latou o auauna* a le Atua, o loo faia pea la latou tiute tauave. 7 Ia avatu i tagata uma mea e tatau iā i latou, ia totogi atu le lafoga i lē ua tatau i ai le lafoga, ia totogi atu tupe i le malo i lē ua tatau i ai le tupe; ia faaalia le mataʻu i lē ua tatau i ai le mataʻu; ia faaalia le faaaloalo i lē ua tatau i ai le faaaloalo.

8 Aua neʻi o outou nofo aitalafu i se tagata ae e tau lava o le alofa o le tasi i le isi; auā o lē ua alofa i lona tuaoi, ua usiusitaʻi o ia i le tulafono. 9 Auā ua faapea mai le tulafono, “Aua e te mulilua, Aua e te fasioti tagata, Aua e te gaoi, Aua e te manaʻo tele,” ma afai foʻi ua iai se isi poloaʻiga, ua taaofaʻi i upu nei, “Ia e alofa atu i lou tuaoi e pei o oe lava iā te oe.” 10 E lē agaleaga le alofa i lona tuaoi; o lea, o le alofa o le taunuuga lea o le tulafono.

11 Ia faia foʻi lenei mea, auā ua outou iloa le taimi, ua oo mai le itula e tou te feala ai, auā o lea ua latalata mai lo tatou faaolataga nai lo o le taimi na tatou faatoʻā talitonu ai. 12 Ua leva le pō; ua lata ina ao. O lea, seʻi o tatou tuueseina ai galuega o le pogisa, a ia tatou oofu i ofutau o le malamalama. 13 Ia tatou savavali ma le amiolelei i le ao, aua le faia ni patī e lē taupulea ma onāga, aua le faia feusuaʻiga e lē talafeagai, ma amioga matagā, aua foʻi le femisaaʻi ma le lotoleaga. 14 A ia oofu i le Alii o Iesu Keriso ma aua neʻi muaʻi fuafua e faamalie tuʻinanau o le tino.

^ Roma 13:6 Po o “le auauna i le lautele.”


Roma  14 : 1 - 23

14 Ia talia lē ua vaivai i le faatuatua, ae aua le faamasinosino i manatunatuga o lona loto. 2 Ua talitonu le tasi tagata e lelei ona ʻai i mea uma, a o le tagata e vaivai, e na te ʻaina fualaau faisua. 3 O lē e ʻai, ia aua neʻi manatu faatauvaa i lē e lē o ʻai, ma o lē e lē o ʻai, aua neʻi faamasino atu i lē o ʻai, auā ua talia e le Atua o lea tagata. 4 O ai ea oe e te faamasinosino ai i le auauna a le tasi tagata? Auā e pule lona lava matai pe tū pe paʻū o ia. E moni, e tū o ia auā e mafai e Ieova ona faatūina o ia.

5 E manatu le tasi tagata e tāua le isi aso i lo o isi aso; ae e manatu le isi tagata e tutusa aso uma; ia taʻitasi le tagata ma matuā mautinoa i lona lava mafaufau. 6 O lē na te tausia le aso, e tausia e ia ina ia faamamaluina ai Ieova. O lē foʻi e ʻai, e ʻai ina ia faamamaluina ai Ieova, auā ua faafetai atu o ia i le Atua; ma o lē e lē o ʻai, ua lē ʻai o ia ina ia faamamaluina ai Ieova, a ua faafetai atu o ia i le Atua. 7 O le mea moni, e leai se tasi o i tatou e ola mo ia lava, ma e leai foʻi se tasi e oti mo ia lava; 8 auā afai tatou te ola, e tatou te ola mo Ieova, ma afai tatou te oti, e tatou te oti mo Ieova. O lea la, pe tatou te ola pe e tatou te oti, o i tatou lava o auauna a Ieova. 9 O le mea lea ua maliu ai Keriso ma toe soifua mai, ina ia avea o ia ma Alii o ē ua oti ma ē ua ola.

10 Ae aiseā e te faamasinosino ai fua i lou uso? Pe aiseā foʻi e te manatu faatauvaa ai i lou uso? Auā tatou te tutū uma lava i luma o le nofoa faamasino o le Atua; 11 e pei ona tusia: “Ua fetalai mai Ieova, ‘Ou te ola aʻu, e tootuli foʻi tulivae uma i oʻu luma, ma e taʻutaʻu atu e laulaufaiva uma o aʻu o le Atua.’” 12 O le mea lea, e taʻitasi ai i tatou uma ma tala atu lana amio i le Atua.

13 O lea la, aua tatou te toe faamasinosino le tasi i le isi, ae ia faapenei ona faia la outou faaiʻuga, aua le faia se mea e tausuai ai pe tautevateva ai se uso. 14 Ua ou iloa ma talitonu i le Alii o Iesu, e leai lava se mea e leaga; seʻi vaganā ua manatu se tagata e leaga, ona leaga lea iā te ia. 15 Auā afai o meaʻai ua tigā ai lou uso, ua e lē toe savali la e tusa ma le alofa. Aua neʻi afāina* lou uso o lē na maliu ai Keriso ona o au meaʻai. 16 O lea la, aua neʻi faia se mea e taʻuleagaina ai e se tasi mea lelei ua outou faia. 17 Auā e lē faasino atu le malo o le Atua i le ʻai ma le inu, ae e faasino atu i le amiotonu, ma le filemu, ma le olioli, atoa foʻi ma le agaga paia. 18 E tusa ai ma lenei mea, o lē e pologa mo Keriso, e taliaina o ia e le Atua, ma e fiafia foʻi i ai tagata.

19 O lea, seʻi tatou tausisi i mea e faatupu ai le filemu, ma mea e atiaʻe ai e le tasi le isi. 20 Aua le lepetia galuega a le Atua ona o meaʻai. E moni e mamā mea uma, ae e leaga pe a ʻai le tagata ma tausuai ai. 21 E sili ona lelei pe a lē ʻai i aano o manu pe inu i le uaina, po o le faia o so o se mea e tausuai ai lou uso. 22 Ia e tausisi pea i lou faatuatua e tusa ai ma le silafaga a le Atua. E fiafia le tagata e lē faamasinosino e ia o ia lava e tusa ma mea ua tonu i lona manatu. 23 Ae afai e masalosalo o ia, e taʻusalaina o ia pe a ʻai, auā e lē o ʻai o ia ona o lona faatuatua. O le mea moni, o mea uma e lē tusa ma le faatuatua, o le agasala lea.

^ Roma 14:15 O lona uiga ua “afāina pe faaumatia lona faatuatua, po o lona faamoemoe mo le lumanaʻi e faavavau.”


Roma  15 : 1 - 33

15 A o i tatou o ē e malolosi, e tatau ona tatou tauave vaivaiga o ē e lē malolosi, ma aua neʻi faafiafia i o tatou lava loto. 2 Ia taʻitasi i tatou ma faafiafia i lona tuaoi i le mea lelei, ina ia atiaʻe ai o ia. 3 Auā e oo lava i le Keriso, na te leʻi faafiafia i lona lava loto; ae e pei ona tusia: “Ua oo mai iā te aʻu taufaifaiga a ē ua faifai iā te oe.” 4 Auā o mea uma na tusia i aso ua mavae, na tusia e faatonu ai i tatou, ina ia tatou maua le faamoemoe e ala i lo tatou tumau, ma le faamāfanafana mai o Tusitusiga Paia. 5 Ia foaʻi atu iā te outou e le Atua o lē ua tatou tumau ai ma aumaia ai faamāfanafanaga, le mafaufau lava lea e tasi sa iā Keriso Iesu, 6 ina ia outou faamamaluina faatasi ma le leo e tasi le Atua, o le Tamā lea o lo tatou Alii o Iesu Keriso.

7 Ia talia e le tasi le isi, e faapei foʻi ona talia i tatou e Keriso, ina ia faamamaluina ai le Atua. 8 Ou te fai atu ua avea Keriso ma auauna a i latou o ē ua peritomeina, ina ia faaalia ai le faamaoni o le Atua, ma faamaonia ai foʻi folafolaga na Ia faia i o latou augātamā, 9 ina ia faamamaluina ai foʻi e nuu ese le Atua ona o lona alofa mutimutivale. E pei ona tusia: “O le mea lea ou te taʻutaʻu atu ai oe i luma atunuu, ma ou te faia foʻi pesega i lou suafa.” 10 Ua ia toe faapea mai: “Ia olioli outou nuu uma faatasi ma lona nuu.” 11 Ua ia toe faapea mai foʻi: “O outou nuu ese uma, inā vivii atu ia iā Ieova, ma ia vivii atu tagata uma iā te ia.” 12 Ona toe faapea mai lea o Isaia: “O le a tulaʻi ai le aa o Iese, ma e oo mai foʻi lē e pule i nuu uma; e faamoemoe foʻi iā te ia o nuu uma.” 13 Tau ina ia faatutumuina outou i le olioli uma ma le filemu e le Atua e aumaia ai le faamoemoe ona ua outou talitonu, ina ia tupu tele ai lo outou faamoemoe i le mana o le agaga paia.

14 Oʻu uso e, ua ou talitonu iā te outou, ua tumu outou i le mataalofa auā ua tele lo outou poto, ma ua mafai ai foʻi ona apoapoaʻi atu le tasi i le isi. 15 Peitaʻi, ua ou lototele e tusi atu ina ia toe faamanatu atu nisi o mea iā te outou. Ua ou faia lenei mea ona o le agalelei faifua ua tuuina mai e le Atua iā te aʻu. 16 Ua foaʻi mai iā te aʻu ina ia ou faia le galuega o le folafola atu o le tala lelei a le Atua, e avea ma auauna* a Keriso Iesu i nuu ese. Ua faia lenei galuega paia, ina ia ofoina atu nei nuu, o le taulaga e mālie i le Atua, lea ua faapaiaina i le agaga paia.

17 O le mea lea ua ou matuā olioli ai iā Keriso Iesu, e tusa ai ma mea e uiga i le Atua. 18 Ou te lē taʻu atu se mea e tasi pe afai e lē o mea ia na faia e Keriso e ala iā te aʻu, ina ia usiusitaʻi nuu ese ona o aʻu upu ma galuega, 19 i le mana o faailoga ma mea ofoofogia ma le mana o le agaga paia; ua ou talaʻi māeʻaeʻa atu ai le tala lelei e uiga iā Keriso, mai i Ierusalema e oo atu lava i Iluriko. 20 O le mea lea ua ou manatu ai ina ia lē folafola atu le tala lelei i mea sa taʻua ai le suafa o Keriso, ina ia ou lē atiaʻe ai i luga o se faavae a se isi tagata; 21 ae e pei ona tusia: “E vāai o ē e leʻi folafolaina atu i ai le tala e faatatau iā te ia, e malamalama foʻi o ē e leʻi faalogo.”

22 E tele foʻi taimi na taofia ai aʻu mai i le oo atu iā te outou. 23 A o lenei, ua lē o toe iai foʻi ni oganuu ou te leʻi talaʻi ai, ma e tele tausaga na ou manaʻo ai e fia feiloaʻi ma outou. 24 Pe a ou malaga atu i Sepania, ou te faamoemoe e feiloaʻi ma outou pe a ou malaga atu i inā, ma ia outou momoli* aʻu i lea mea, pe a faamalieina teisi aʻu i la tatou faatasiga. 25 A o lenei, ou te malaga atu i Ierusalema e auauna i le ʻaupaia. 26 A ua fiafia i latou o loo i Maketonia ma Akaia e tufa atu a latou meaalofa i ē e matitiva o le ʻaupaia o loo i Ierusalema. 27 E moni, ua fiafia i latou e fai lenā mea, ae e iai la latou tiute tauave iā i latou; auā afai na tofutofusia nuu ese i a latou mea faaleagaga, sa tatau la ona latou foaʻi atu e tusa ma mea e tatau ma o latou tino. 28 Pe a uma ona ou faia o lenei mea, ma momoli atu ma le saogalemu lenei meaalofa iā i latou, ona ou ui atu lea iā te outou pe a ou alu atu i Sepania. 29 Ua ou iloa foʻi pe a ou alu atu iā te outou, e tatau ona ou alu atu ma le tele o faamanuiaga mai iā Keriso.

30 Uso e, ou te apoapoaʻi atu iā te outou i lo tatou Alii o Iesu Keriso ma le alofa o le agaga, ia tatou finafinau faatasi e tatalo i le Atua mo aʻu, 31 ina ia laveaʻiina aʻu mai i tagata lē talitonu o Iutaia, ma ia talia e le ʻaupaia laʻu auaunaga i Ierusalema. 32 Pe a ou alu atu iā te outou ma le olioli e tusa ma le finagalo o le Atua, ona faafouina faatasi ai lea o i tatou. 33 Tau ina ia faatasi ma outou uma le Atua o lē e foaʻiina mai le filemu. Amene.

^ Roma 15:16 Po o “le auauna i le lautele.”


^ Roma 15:24 I le gagana Eleni, e “momoli aʻu i se vaega o le auala.”


Roma  16 : 1 - 27

16 Ou te faailoa atu iā te outou lo tatou tuafafine o Fipe, o ia o se auauna i le faapotopotoga i Kenikerea, 2 ina ia outou talia o ia o se soo o le Alii e faapei ona tatau i le ʻaupaia, ma ia mafai ona outou fesoasoani iā te ia i so o se mea e na te manaʻomia ai outou, auā na ia fesoasoani i le toʻatele, atoa foʻi ma aʻu.

3 E momoli atu oʻu alofaaga iā Piseka* ma Akula, o ē na matou galulue faatasi o ni soo o Keriso Iesu, 4 o ē na lamatia o la ola ona o aʻu, ou te faafetai atu iā i laʻua, e lē na o aʻu ae atoa foʻi ma faapotopotoga uma i nuu ese; 5 ia alofa atu i le faapotopotoga o loo i lo la fale. Ia alofa atu foʻi i laʻu pele o Epaineto, o se tasi o uluaʻi soo o Keriso i Asia. 6 Ia alofa atu iā Maria, o lē na galue mamafa mo outou. 7 Ia alofa atu foʻi iā Aneroniko ma Iunia o oʻu aiga ma o ē na matou falepuipui faatasi, o tane o ē ua taʻuleleia e aposetolo, ma o ē ua leva ona avea ma soo o Keriso nai lo o aʻu.

8 E momoli atu oʻu alofaaga iā Amepelia laʻu pele, o se soo o le Alii. 9 Ia alofa atu iā Upano o lē o loo tatou galulue faatasi o ni soo o Keriso, ma laʻu pele o Sataku. 10 Ia alofa atu iā Apele, o lē ua taʻuleleia ona o se soo o Keriso. Ia alofa atu foʻi iā i latou i le aiga o Arisopulo. 11 Ia alofa atu iā Herotiona o lē ma te aiga. Ia alofa atu foʻi iā i latou i le aiga o Nakiso o soo o le Alii. 12 Ia alofa atu iā Tufaina ma Tufosa, o fafine o loo galulue malosi o soo o le Alii. Ia alofa atu iā Peseti o lē e pele iā i tatou, auā na galue ma le filigā o ia o se soo o le Alii. 13 Ia alofa atu iā Rufo o lē ua filifilia o se soo o le Alii, ma lona tinā, o loʻu tinā foʻi lea. 14 Ia alofa atu iā Asugerito, Fegona, Herema, Pateropa, Hereme, ma le ʻauuso o loo latou faatasi. 15 Ia alofa atu iā Filoloko ma Iulia, o Nereu ma lona tuafafine, ma Olumepa, ma le ʻaupaia uma o loo latou faatasi. 16 Ia alofa atu foʻi le tasi i le isi i le sogi paia. O loo alolofa atu foʻi faapotopotoga uma a Keriso iā te outou.

17 Le ʻauuso e, ou te ʻaiʻoi atu iā te outou ina ia mataalia iā i latou o ē e faatupu fevaevaeaʻiga, ma mea e tautevateva ai e lē tusa ma mea ua outou aʻoaʻoina, ma ia ʻaloese mai iā i latou. 18 O tagata faapena e lē o ni pologa a lo tatou Alii o Keriso, ae e pologa i o latou lava manava; ma ua latou faasesēina ē e lotomamā, e ala i a latou upu faaʻoleʻole ma le taufaasee. 19 Auā ua iloa e tagata uma lo outou usiusitaʻi. O le mea lea ua ou olioli ai ona o outou. Ae ou te manaʻo ina ia outou atamamai i mea lelei, ae ia mamā mai i mea leaga. 20 Ua lē o toe umi ona tuʻimomomoina lea o Satani i lalo o o outou vae, e le Atua o lē e na te aumaia le filemu. Tau ina ia iā te outou le agalelei faifua o lo tatou Alii o Iesu.

21 O loo alofa atu iā te outou o Timoteo o lē o loo ma galulue faatasi, faapea foʻi Lukio, ma Iasona, ma Sosepatero o oʻu aiga.

22 O aʻu o Tesio, o lē o loo tusia lenei tusi, ou te alofa atu foʻi iā te outou i le Alii.

23 O loo alofa atu iā te outou Kaio o lē o loo talimālō iā te aʻu ma le faapotopotoga atoa. O loo alofa atu foʻi Erato le pulenuu, faapena ma Kuato lona uso. 24 * ——

25 Ia i le Atua o lē e mafai ona faatumauina outou e tusa ai ma le tala lelei ua ou folafolaina atu ma le talaʻiga a Iesu Keriso, e tusa ma le faaaliga o le mea lilo paia ua leva ona natia 26 a o lenei ua faaalia mai ma faailoa atu i nuu uma e ala i valoaga na tusia, e tusa ai ma poloaʻiga a le Atua e faavavau, ina ia faatupuina le usiusitaʻi e ala i le faatuatua; 27 ia faamamaluina le Atua atamai e toʻatasi, e ala iā Iesu Keriso e faavavau. Amene.

^ Roma 16:3 Po o “Pisila.”


^ Roma 16:24 O lenei fuaiupu o loo maua i nisi faaliliuga o le Tusi Paia, peitaʻi e lē o maua i isi manusikulipi Eleni anamua.

1 Korinito  1 : 1 - 31


1 Korinito


1 O aʻu o Paulo, na valaauina i le finagalo o le Atua e fai ma aposetolo a Iesu Keriso, atoa ma Sosene lo tatou uso, 2 o le tusi lenei i le faapotopotoga a le Atua i Korinito, e mo outou ua faapaiaina ma ua autasi ma Keriso Iesu, ua valaauina e fai ma ʻaupaia, faatasi ai ma tagata uma o loo valaau i le suafa o lo tatou Alii o Iesu Keriso i nofoaga uma, ma o lo latou Alii ma lo tatou foʻi:

3 Tau ina ia iā te outou le agalelei faifua ma le filemu mai i le Atua lo tatou Tamā, ma le Alii o Iesu Keriso.

4 Ou te faafetai pea i le Atua mo outou ona o le agalelei faifua ua foaʻiina atu e le Atua iā te outou, e ala iā Keriso Iesu; 5 ua faatamaoaigaina ai outou i mea uma ona o ia, ma ua mafai ai ona folafola atu le upu ma le poto uma, 6 auā ua mausalī iā te outou le molimau iā Keriso, 7 ina ia lē matitiva ai outou i se meaalofa e tasi, a o outou faatalitali ma le naunau atu i le faaaliga o lo tatou Alii o Iesu Keriso. 8 E faatumauina foʻi outou e le Atua seʻia oo i le iʻuga, ina ia lē taʻusalaina ai outou i le aso o lo tatou Alii o Iesu Keriso. 9 E faamaoni le Atua, o lē na valaauina outou ina ia mafuta faatasi ma lona Alo o Iesu Keriso lo tatou Alii.

10 Uso e, ou te apoapoaʻi atu iā te outou i le suafa o lo tatou Alii o Iesu Keriso, ia outou autasi i a outou upu, ma ia leai ni fevaevaeaʻiga iā te outou, ae ia autasi o outou manatu ma mafaufauga. 11 Oʻu uso e, ua faailoa mai iā te aʻu e i latou i le aiga o Keloe, ua iai fefinauaʻiga iā te outou. 12 O lona uiga e taʻitasi outou ma faapea ane: “O aʻu o le soo o Paulo,” “O aʻu o le soo o Apolo,” “O aʻu o le soo o Kefa,” “O aʻu o le soo o Keriso.” 13 Ua fevaevaeaʻi la Keriso. Pe na tutuʻi ea Paulo i luga o le laau mo outou? Pe na papatisoina ea outou i le igoa o Paulo? 14 Ou te faafetai i le Atua ona ou te leʻi papatisoina se tasi o outou, ae na o Kiripo ma Kaio, 15 ina ia aua neʻi faapea mai se tasi, na papatisoina outou i loʻu igoa. 16 Ioe, na ou papatisoina foʻi le aiga o Setefana. Peitaʻi, ou te lē o manatuaina pe na ou papatisoina isi tagata. 17 E leʻi auina mai aʻu e Keriso ina ia faia ni papatisoga, ae ia folafola atu le tala lelei, e lē ma le atamai i upu, ina neʻi faalēaogāina le laau na faapuapuagatia* ai le Keriso.

18 Auā o le upu i le laau na faapuapuagatia ai, o le mea valea lea iā i latou o ē ua faafanoina, a o le mana o le Atua iā i tatou o ē o le a faaolaina. 19 Auā ua tusia: “Ou te faaumatia le atamai o ē e atamamai, ma ou te teena le poto o ē e popoto.” 20 O fea o iai le tagata atamai? O fea o iai le tusiupu? O fea o iai le tagata fai manatu o lenei lalolagi? Pe e leʻi faia ea e le Atua le atamai o lenei lalolagi ma mea valea? 21 Auā o le atamai o le Atua, ua ia finagalo ai ia faaolaina o ē ua talitonu i le valea o le feʻau ua talaʻia, e ui ua lē iloa e le lalolagi le Atua i lo latou lava atamai.

22 Na fia vāai tagata Iutaia i ni faailoga, ae na saʻili e tagata Eleni le atamai; 23 ae o lo tatou talaʻia o Keriso na tutuʻi i luga o le laau, ua avea ma mea e tausuai ai tagata Iutaia, ae o se mea valea lea i tagata o nuu ese; 24 peitaʻi, ua avea Keriso ma faaaliga o le mana ma le atamai o le Atua iā i latou ua valaauina, o tagata Iutaia atoa ma Eleni. 25 Auā o le mea valea a le Atua, e sili ona atamai nai lo o tagata, ma o le mea vaivai a le Atua, e sili ona malosi nai lo o tagata.

26 Le ʻauuso e, ua outou iloa i lona valaauina o outou, e lē toʻatele o ē e atamamai i la le tino, e lē toʻatele o ē e maualuluga, e lē toʻatele foʻi ni tamālii na valaauina; 27 a ua filifilia e le Atua mea vālea a le lalolagi, ina ia faamāsiasi ai e ia o ē e atamamai; ma ua filifilia foʻi e le Atua mea vaivai a le lalolagi, ina ia faamāsiasi ai e ia o mea malolosi; 28 ma ua filifilia e le Atua o mea maulalo a le lalolagi ma mea ua manatu faatauvaa i ai tagata, ma mea e lē tāua i tagata, ina ia faalēaogāina ai e ia o mea e tāua i tagata, 29 ina ia leai se tasi e mimitavale i le silafaga a le Atua. 30 Ae ona o ia, ua outou autasi ai ma Keriso Iesu, o lē ua avea ma atamai mai i le Atua iā i tatou, o le amiotonu foʻi ma le faapaiaina ma le faasaʻolotoina e ala i le togiola; 31 e faapei ona tusia: “O lē e mitamita, ia mitamita o ia iā Ieova.”

^ 1 Kori. 1:17 Tagaʻi i le Faaopoopoga e 10.


1 Korinito  2 : 1 - 16

2 O aʻu foʻi, ina ua ou alu atu iā te outou le ʻauuso e, ou te leʻi alu atu ma ni upu faigatā po o le tele o le atamai, e folafola atu ai le mea lilo paia a le Atua iā te outou. 2 A o ou iai iā te outou, na ou manatu ai ia ou lē iloa se mea e uiga iā te outou, ae ia iloa tau lava o Iesu Keriso o lē na tutuʻi i luga o le laau. 3 Na ou alu atu foʻi iā te outou i le vaivai, ma le fefe, ma le gatete tele; 4 ma o aʻu upu ma mea na ou talaʻia, e leʻi faia i ni upu atamai e faatosina ai, ae i le faaalia ai o le agaga ma le mana o le Atua, 5 ina ia outou lē faatuatua i le atamai o tagata, ae o le mana o le Atua.

6 Ua tatou tautatala atu e uiga i le atamai i tagata ua matutua faaleagaga, ae e lē o le atamai e maua i lenei lalolagi, po o pule o lenei lalolagi o ē o le a mavae atu. 7 A ua tatou tautatala atu i le atamai o le Atua i le mea lilo paia, le atamai sa natia, lea na muaʻi tofia e le Atua mo le faamamaluina o i tatou, a o leʻi iai faiga o mea a le lalolagi. 8 E leai se pule o lenei faiga o mea a le lalolagi na iloa lenei atamai, auā ana latou iloa, latou te lē tutuʻiina i luga o le laau le Alii mamalu. 9 Ae e pei ona tusia: “E leʻi vāai mata, e leʻi faalogo taliga, ma e leʻi lagona foʻi e loto o tagata mea ua saunia e le Atua mo ē e alolofa iā te ia.” 10 Auā ua faaalia mai e le Atua iā i tatou nei mea e ala i lona agaga, auā e suʻesuʻe le agaga i mea uma, e oo lava i mea loloto a le Atua.

11 O ai se tasi ua ia iloa mea o i le loto o le tagata, seʻi vaganā ai le agaga o le tagata o loo totonu iā te ia? E leai foʻi se tasi e iloa mea o i le finagalo o le Atua, seʻi vaganā ua faaalia mai e le agaga o le Atua. 12 Tatou te leʻi maua le agaga o le lalolagi, a o le agaga mai i le Atua ina ia tatou iloa ai mea ua foaʻi mai ma le agalelei e le Atua iā i tatou. 13 O mea foʻi nei ua tatou tautatala atu ai, e lē o ni upu na aʻoaʻo mai i le atamai o tagata a o mea na aʻoaʻo mai e le agaga, a o tatou faamatala atu mea faaleagaga i upu faaleagaga.

14 E lē taliaina e le tagata faaletino mea ua faaalia mai e le agaga o le Atua, auā o mea valea ia iā te ia; ma e lē mafai ona ia iloa na mea auā o loo suʻesuʻeina faaleagaga. 15 Peitaʻi, e suʻesuʻeina e le tagata faaleagaga mea uma lava, ae e leai se tagata na te suʻesuʻeina o ia. 16 Auā “po o ai na te iloa le finagalo o Ieova, e na te faatonu ai o ia?” Ae ua tatou iloa le finagalo o Keriso.

1 Korinito  3 : 1 - 23

3 O le mea lea le ʻauuso e, e leʻi mafai ona ou tautala atu iā te outou e faapei o ni tagata faaleagaga, ae e faapei o tagata faaletino, e pei foʻi o tamameamea i mataupu a Keriso. 2 Na ou fafagaina outou i le suāsusu ae e lē o meaʻai aano, auā e tou te leʻi malolosi i lenā taimi. Ae o le mea moni, e tou te lē o malolosi lava e oo mai i aso nei, 3 auā o loo faaletino pea outou. Talu ai o loo iā te outou le lotoleaga ma le femisaaʻi, po ua lē faaletino ea outou, ma po ua outou lē savavali ea e pei o isi tagata? 4 Auā pe afai e faapea mai le tasi: “O aʻu o le soo o Paulo,” ae fai mai le isi, “O aʻu o le soo o Apolo,” po ua lē pei ai ea outou o isi tagata?

5 O ai ea Apolo? A o ai foʻi Paulo? O ni auauna o ē ua ala ai ona outou talitonu, e pei ona tuuina mai e le Alii le galuega i tagata taʻitoʻatasi. 6 O aʻu na totō, o Apolo na faasūsū, a o le Atua na faatupuina; 7 o lea, e lē o lē e totō, po o lē e faasūsū, a o le Atua o lē e na te faatupuina. 8 E autasi lē e totō ma lē e faasūsū, ae e maua e tagata taʻitoʻatasi lona lava taui e tusa ma ana galuega. 9 Auā o i matou o le ʻaufaigaluega faatasi ma le Atua. O outou o le faatoʻaga a le Atua o loo galueaʻiina, o le fale o loo fai a le Atua.

10 E tusa ai ma le agalelei faifua ua tuuina mai e le Atua iā te aʻu, ua ou faataatia ai le faavae e pei o se faatonu atamai o galuega, ae o loo iai se tasi o loo atiaʻe i luga o lenā faavae. Ae ia taʻitoʻatasi ma faaauau ona mataala pe faapefea ona ia atiaʻe i luga o lenā faavae. 11 E leai se tasi na te mafai ona faataatia se isi faavae nai lo o lea ua uma ona faavaeina, o Iesu Keriso lea. 12 Afai e iai se tasi e atiaʻe i luga o le faavae i auro, siliva, maa tāua, laau, vao mamago, tagutugutu o laau, 13 e oo mai le aso e faaalia ai galuega a tagata taʻitoʻatasi, e faaalia lava i le afi; ma e faamaonia foʻi i le afi ituaiga o galuega e faia e tagata taʻitoʻatasi. 14 Afai e tumau se galuega na atiaʻe e se tasi, e maua e ia le taui; 15 afai e mū galuega a se tasi, e faaumatia ai ana mea, ae e sao o ia; peitaʻi e pei o sē na ui mai i le afi.

16 Pe e tou te lē iloa ea o outou o le malumalu o le Atua, ma o loo nofo i totonu iā te outou le agaga o le Atua? 17 Afai e faaumatia e se tasi le malumalu o le Atua, e faaumatia o ia e le Atua; auā e paia le malumalu o le Atua, o outou o le malumalu.

18 Aua neʻi faasesēina e se tagata o ia lava: Afai e iai se tasi o outou e manatu ua atamai o ia i lenei faiga o mea a le lalolagi, ia fai o ia ma vale, ina ia atamai ai o ia. 19 Auā o le atamai o lenei lalolagi o le valea lea i le Atua; auā ua tusia: “Ua maua e ia tagata atamamai i a latou lava togafiti.” 20 Ua toe faapea mai foʻi: “E silafia e Ieova e iʻuvale manatunatuga o tagata atamamai.” 21 O le mea lea, aua neʻi mitamita ai se tasi i tagata; auā o outou e ana mea uma lava, 22 po o Paulo, po o Apolo, po o Kefa, po o le lalolagi, po o le ola, po o le oti, po o mea o aso nei, po o mea i le lumanaʻi, o outou e ana mea uma lava; 23 o Keriso foʻi e ana outou; o le Atua foʻi e ana Keriso.

1 Korinito  4 : 1 - 21

4 Ia faapea ona manatu tagata iā i matou o ni auauna a Keriso, o ni auauna pule o mea lilo paia a le Atua. 2 O lenei, o le mea e manaʻomia mai i auauna pule, o lo latou faamaoni. 3 O se mea faatauvaa iā te aʻu lo outou faamasinoina o aʻu po o se faamasinoga foʻi e faia e tagata. O aʻu foʻi, ou te lē faamasino iā te aʻu lava. 4 Auā ou te lē iloa se mea ou te sesē ai. Ae e lē faamaonia ai i lenei mea laʻu amiotonu, a o Ieova e na te faamasinoina aʻu. 5 O le mea lea, aua neʻi faamasinoina se mea a o leʻi oo i aso e tatau ai, seʻia sau le Alii o lē e na te aumaia i le malamalama mea lilo o le pogisa, ma na te faaalia foʻi filifiliga o loto, ona taʻitasi lea ma viiviia i latou e le Atua.

6 Le ʻauuso e, ua ou faatatauina nei mea iā te aʻu ma Apolo e mo lo outou lelei, o le mea lea ia outou iloa ai mai iā i maʻua le tulafono: “Aua tou te faia mea e sili atu nai lo o mea ua tusia,” ina neʻi faafefeteina o outou loto i le manatu, ua sili le tasi i le isi. 7 Auā o ai na faia oe ia ese mai i le isi? Auā o le ā se mea o iā te oe e leʻi foaʻiina atu? Ae afai na foaʻiina atu iā te oe, aiseā la e te mimitavale ai e peiseaʻī e leʻi foaʻiina atu?

8 Po ua faamalieina ea outou? Po ua tamaoaiga ea outou? Po ua avea ea outou ma tupu e aunoa ma i matou? E lelei pe afai ua fai outou ma tupu, ina ia mafai ona tatou pule faatasi o ni tupu. 9 Auā e foliga mai iā te aʻu, ua tuu faamulimuli i matou le ʻauaposetolo e le Atua i le faaaliga o ni tagata ua tofia i le oti, auā ua avea i matou ma mataaga i le lalolagi, i agelu atoa ma tagata. 10 Ua vālea i matou ona o Keriso, a ua outou faautauta ona o Keriso; ua vaivai i matou, a ua malolosi outou; ua taʻuleleia outou, a ua lē taualoa i matou. 11 E oo mai i le taimi nei, o loo matou fia aai pea ma fia feinu, ma tau leai ni ofu, ma tatuʻiina, ma leai ni fale e nonofo ai, 12 ma o loo tautigā i matou e galulue i o matou lava lima. Pe a upuleagaina, e matou te faamanuia atu; pe a sauāina, e matou te tumau; 13 pe a taʻuleagaina, e matou te ʻaiʻoi atu; ua avea i matou ma otaota o le lalolagi, ma mea ua lafoaʻiina mai i mea uma, ua oo mai lava i aso nei.

14 Ua ou tusi atu nei mea, e lē ina ia faamā ai outou, a ia ou apoapoaʻi atu iā te outou o laʻu fanau pele. 15 Auā e ui ua iā te outou faiaʻoga* e sefulu afe ona o Keriso, e mautinoa e lē toʻatele ni o outou tamā; ona o Keriso Iesu ua avea ai aʻu ma o outou tamā e ala i le tala lelei. 16 O le mea lea ou te ʻaiʻoi atu ai iā te outou, ina ia outou faaaʻoaʻo mai iā te aʻu. 17 O le mea lea ua ou auina atu ai Timoteo iā te outou, auā o ia o loʻu atalii pele ma le faamaoni i le Alii; ma na te faamanatu atu iā te outou auala ou te faia ai mea e tusa ai ma Keriso Iesu, e pei foʻi ona ou aʻoaʻo atu i faapotopotoga taʻitasi i nofoaga uma.

18 Ua faafefeteina loto o nisi e pei ou te lē alu atu iā te outou. 19 A ua toeitiiti ona ou alu atu lea iā te outou pe afai e finagalo i ai Ieova, ona ou iloa ai lea e lē o upu a ē ua faafefeteina o latou loto, a o lo latou malosi. 20 Auā o le malo o le Atua, e lē faavaeina i upu a o le malosi. 21 O le ā le mea tou te mananaʻo ai? Pe ou te alu atu ea iā te outou ma le sasa, po o le alofa ma le agaga o le agamalu?

^ 1 Kori. 4:15 Po o “se taʻitaʻitama, po o se tausitama i le aiga.”


1 Korinito  5 : 1 - 13

5 E moni ua logo mai le tala, ua faia e nisi o outou le faitaaga,* ina ua fai avā se tasi tagata i le avā a lona tamā, ma o le faitaaga faapea e lē o faia e nuu ese. 2 Po ua faafefeteina ea o outou loto, ma pe e lē tatau foʻi ona outou faanoanoa ma faateʻaese mai iā te outou le tagata na faia lenei agasala? 3 E ui ina ou lē faatasi ma outou i le tino, ae ua tatou faatasi i le agaga, ua ou faamasinoina le tagata ua faia lenei mea, e pei lava ua ou faatasi ma outou, 4 ma pe a outou faapotopoto faatasi i le suafa o lo tatou Alii o Iesu, e iai foʻi ma loʻu agaga ma le mana o lo tatou Alii o Iesu, 5 ia outou tuuina atu lea tagata iā Satani e faaumatia ai le tino,* ina ia faaolaina ai le agaga* i le aso o lo tatou Alii.

6 E lē lelei le māfuaaga ua outou mitavale ai. Pe tou te lē iloa ea, o se fefete itiiti e faafefeteina ai le paluga atoa? 7 Ia aveese le fefete tuai ina ia avea ai outou ma paluga fou, ona leai ai lea o se mea e faafefete iā te outou. Auā o Keriso o la tatou paseka lea na faataulagaina. 8 O le mea lea ia tatou tausia ai le tausamiga, e lē i mea faafefete tuai po o mea faafefete o le amioleaga ma le agasala, ae o falaoa e lē faafefeteina o le lotolelei ma le faamaoni lea.

9 Na ou tusi atu iā te outou, ia aua le toe faifaimea faatasi ma tagata faitaaga, 10 e lē matuā faapea foʻi i ē e faitaaga o lenei lalolagi, po o ē e matapeʻapeʻa ma ē e gaoi, po o ē e ifo i tupua. Auā a faapea, e tatau ona outou ō ese mai i le lalolagi. 11 A o lenei ua ou tusi atu, aua neʻi outou toe faifaimea faatasi ma sē ua taʻua o se uso ae e faitaaga, pe e matapeʻapeʻa, pe e ifo i tupua, pe e fai upu masoā, pe e onā, pe e taufaavalea, aua foʻi neʻi aai faatasi ma se tagata faapena. 12 O le ā saʻu mea e fai e faamasinoina ai o ē e lē o i le faapotopotoga? Pe tou te lē faamasino atu ea iā i latou o i totonu o le faapotopotoga, 13 a o le Atua na te faamasinoina i latou e lē o i le faapotopotoga? “Ia faateʻaeseina lenā tagata leaga mai iā te outou.”

^ 1 Kori. 5:1 Tagaʻi i le Faaopoopoga e 8.


^ 1 Kori. 5:5 Pe e “faaumatia taaʻiga leaga i le faapotopotoga.”


^ 1 Kori. 5:5 Pe e “faasaoina le tulaga faaleagaga o le faapotopotoga.”


1 Korinito  6 : 1 - 20

6 Pe e iai se tasi o outou e iai se mea ua ia molia ai le tasi tagata, e mafai faapefea ona alu atu i luma o faamasino e lē amiotonu, ae e lē o luma o le ʻaupaia? 2 Pe e tou te lē iloa ea e faamasinoina e le ʻaupaia le lalolagi? Pe afai e faamasinoina e outou le lalolagi, pe e tou te lē mafai ea ona faamasinoina mea faatauvaa? 3 Pe e tou te lē iloa ea tatou te faamasinoina agelu? Aiseā la e lē mafai ai ona outou faamasinoina mataupu o lenei olaga? 4 Afai la e iai ni a outou mataupu o lenei olaga e tatau ona faamasinoina, aiseā la ua outou tuuina atu ai i luma o tagata e lē faatuatuaina e le faapotopotoga, e latou te faamasinoina outou? 5 Ua ou talanoa atu ina ia outou māsiasi ai. Pe e moni ea e leai se tasi e atamai iā te outou e na te mafai ona faamasino i ona uso, 6 ma ua molia e le uso le isi uso i le faamasinoga i luma o tagata e lē talitonu?

7 O le mea moni, ua outou toʻilalo ona ua molia e le tasi le isi i le tulafono. Aiseā e tou te lē onosaʻi ai pe a agaleagaina outou? Aiseā e tou te lē onosaʻi ai pe a gaoia a outou mea? 8 Ae peitaʻi, ua outou agaleaga atu, ma ave faagaoi, ma ua outou faia i o outou lava uso.

9 Ioe! Pe e tou te lē iloa ea o tagata amioleaga e lē fai mo latou tofi le malo o le Atua? Aua neʻi faasesēina outou. O ē e faitaaga,* o ē e ifo i tupua, o ē e mulilulua, o tauatane,* o tane e momoe ma isi tane, 10 o ē e gāoi, o ē e matapeʻapeʻa, o ē e onanā, o ē e fai upu masoā, ma ē e taufaavalea, e lē fai mo latou tofi le malo o le Atua. 11 Sa faapena foʻi nisi o outou. A ua faamamāina outou ma faapaiaina, ma ua taʻuamiotonuina outou i le suafa o lo tatou Alii o Iesu Keriso, ma le agaga o lo tatou Atua.

12 Ua taga mea uma iā te aʻu; ae e lē o mea uma e aogā. Ua taga mea uma iā te aʻu; ae e lē faatoʻilaloina aʻu i se mea. 13 E tatau meaʻai mo le manava, ma o le manava e tatau mo meaʻai; ae e faalēaogāina e le Atua le manava ma meaʻai. O le tino e lē tatau mo le faitaaga ae e tatau mo le Alii; o le Alii foʻi e tatau mo le tino. 14 Na faatūina e le Atua le Alii, ma e na te faatūina foʻi i tatou mai i le oti e ala i lona mana.

15 Pe e tou te lē iloa ea o o outou tino o itutino ia o Keriso? Pe ou te aveesea ea itutino o Keriso ma fai ma itutino o se fafine talitane? Aua lava neʻi faapea! 16 Ioe! Pe e tou te lē iloa ea o lē ua faatasia ma se fafine talitane, ua avea i laʻua ma tino e tasi? Auā ua faapea mai o ia, “Ua avea i laʻua ma tino e tasi.” 17 A o lē e faatasi atu i le Alii ua tasi i laʻua i le agaga. 18 Ia sosola ese i le faitaaga. O isi agasala uma e faia e se tagata, e lē o agasala o ia i lona lava tino, ae o lē e faaauau ona faitaaga, ua agasala o ia i lona lava tino. 19 Ioe! Pe e tou te lē iloa ea o o outou tino o le malumalu o le agaga paia o loo i totonu iā te outou, lea na outou maua mai i le Atua? E lē o toe pule foʻi outou iā te outou, 20 auā e taugatā le tau na faatauina mai ai outou. O lea, ia taʻitoʻatasi outou ma faamamaluina le Atua i o outou tino.

^ 1 Kori. 6:9 O loo faasino atu i feusuaʻiga lē mamā uma lava. Tagaʻi i le Faaopoopoga e 8.


^ 1 Kori. 6:9 E faasino atu i tane o ē e faaaogā o latou tino mo feusuaʻiga matagā.


1 Korinito  7 : 1 - 40

7 E tusa ai ma mea na outou tusi mai ai, e lelei pe a lē tago* se tamāloa i se fafine; 2 peitaʻi ona ua taatele le faitaaga, ia taʻitasi le tane ma lana avā, ma ia taʻitasi foʻi le fafine ma lana tane. 3 Ia avatu e le tane i le avā le mea e tatau ai;* ma ia faapena foʻi le avā i lana tane. 4 E lē pule le avā i lona lava tino, ae e pule ai lana tane; e faapena foʻi ona lē pule le tane i lona lava tino, ae e pule ai lana avā. 5 Aua le faafiti le tasi i le isi i lenei mea, seʻiloga e malilie faatasi i se taimi ua fuafuaina, ina ia mafai ai ona sema se taimi mo tatalo, ma ia toe faatasi ai ina neʻi faaosoosoina outou e Satani ona o le lē puleaina o outou faalogona. 6 A ua ou fai atu lenei mea e fautua atu ai iā te outou, ae e lē o se poloaʻiga. 7 Ou te loto ia pei tagata uma o aʻu. Ae e tofu lava le tagata ma lana meaalofa mai i le Atua, e faapena le tasi, ae faapenei le isi.

8 Ou te fai atu i tagata nofofua ma fafine ua oti a latou tane, e sili ona lelei mo i latou ona tumau e pei foʻi o aʻu. 9 Ae afai e lē mafai ona pulea i latou lava, e tatau ona faaipoipo, auā e sili atu ona lelei le faaipoipo nai lo o le mū i le manaʻo.

10 Ou te fai atu i ē ua faaipoipo, e lē o aʻu a o le Alii, e lē tatau i se avā ona tuua lana tane; 11 ae afai e tuua e ia lana tane, ia nofofua pea o ia pe toe faalelei ma lana tane, ma e lē tatau i le tane ona tuua lana avā.

12 A o laʻu upu lenei e fai atu i isi, o aʻu ae lē o le Alii: Afai e iai se uso e iai sana avā e lē talitonu, ma ua lotomalie lana avā e nonofo pea ma ia, aua neʻi tuua e ia lana avā; 13 afai foʻi e iai se fafine e iai sana tane e lē talitonu, ma ua lotomalie lana tane e nonofo pea ma ia, aua neʻi tuua e ia lana tane. 14 Auā ua faapaiaina le tane lē talitonu ona o lana avā, ua faapaiaina foʻi le avā lē talitonu ona o le uso; auā a leai, ua lē mamā a outou fanau, a o lenei ua paia i latou. 15 Ae afai e alu ese lē e lē talitonu, ia alu ese pea o ia, e lē faapologaina se uso po o se tuafafine i tulaga faapena, a ua valaauina outou e le Atua ina ia filemu. 16 O oe le avā, e te lē iloa ea e mafai ona faaolaina lau tane ona o oe? O oe le tane, e te lē iloa ea e mafai ona faaolaina lau avā ona o oe?

17 Ia taʻitasi ma savali e pei ona valaauina ai o ia e le Atua, e pei lava ona faasoa atu e Ieova iā te ia. Ua faapea foʻi ona ou faatonu atu i faapotopotoga uma. 18 Pe na valaauina ea se tasi a ua peritomeina o ia? Aua neʻi faafoliga mai e leʻi peritomeina o ia. Pe na valaauina ea se tasi ae e leʻi peritomeina o ia? Aua neʻi peritomeina o ia. 19 E lē tāua le peritome, ma e lē tāua foʻi le lē peritome, peitaʻi o le mea e tāua, o le tausia lea o poloaʻiga a le Atua. 20 Po o le ā lava le tulaga o se tasi ina ua valaauina o ia, ia tumau ai pea. 21 Pe na valaauina oe a o fai ma pologa? Aua neʻi e popole ai i lenā mea; ae afai foʻi e mafai ona faasaʻolotoina oe, ia talia lea avanoa lelei. 22 Auā o lē ua valaauina i le Alii ina o fai ma pologa, o le tagata saʻoloto o ia a le Alii; e faapea foʻi lē ua valaauina a o saʻoloto, o le pologa o ia a Keriso. 23 E taugatā le tau na faatauina ai outou; o lea soia le faia o outou ma pologa a tagata. 24 Le ʻauuso e, po o le ā lava le tulaga o se tasi ina ua valaauina o ia, ia tumau ai o ia faatasi ma le Atua.

25 Ou te leʻi maua se poloaʻiga mai i le Alii e faatatau i taupou,* ae ou te faailoa atu loʻu manatu, o lē na faaalia i ai le alofa mutimutivale o le Alii, ina ia ou faamaoni. 26 O lea la, o loʻu manatu e sili ona lelei o lenei mea, ona o tulaga faigatā ua iai, e sili foʻi ona lelei mo se tamāloa ona tumau pea i le tulaga ua iai o ia. 27 Po o noanoatia oe i se avā? Aua e te saʻili ina ia tatalaina. Po ua tatalaina oe mai i le avā? Aua le toe saʻili i se avā. 28 Ae e tusa foʻi pe e te faaipoipo, e te lē agasala ai. Afai e faaipoipo se tama po o se teine muli, e lē agasala o ia. Peitaʻi, o i latou e faaipoipo, e oo puapuaga i o latou tino. Ae o loʻu manaʻo ia lē oo na mea iā te outou.

29 Ou te fai atu iā te outou le ʻauuso e, ua itiiti le taimi o totoe. O i latou o ē ua iai avā, ia peiseaʻī e leai ni a latou avā, 30 ma o i latou o fetagisi, ia peiseaʻī e lē o fetagisi, o i latou o olioli, ia peiseaʻī e lē o olioli, o i latou foʻi o faatau mai, ia peiseaʻī e leai ni mea, 31 ma o i latou o faaaogā mea a le lalolagi, ia peiseaʻī e lē o faaaogāina atoatoa; auā o loo suia le tulaga o mea* a lenei lalolagi. 32 Ou te manaʻo ina ia aua neʻi outou popole. E popole le alii e leʻi faaipoipo i mea a le Alii, i ni mea e na te faafiafia ai le Alii. 33 A o le tane ua faaipoipo, e popole o ia i mea a le lalolagi ina ia faafiafia ai lana avā, 34 ma e vaeluaina lona loto. O le tamaʻitaʻi e leʻi faaipoipo ma le teine muli, e popole o ia i mea a le Alii, ina ia paia o ia i lona tino ma lona agaga. Peitaʻi, o le fafine ua faaipoipo, e popole o ia i mea a le lalolagi ina ia faafiafia ai lana tane. 35 Ou te fai atu nei mea e mo lo outou lava lelei, e lē ina ia lafo atu se matāsele iā te outou, ae ia uunaʻia ai outou e faia le mea lelei, ma auauna e lē aunoa i le Alii, e leai se mea e faalavelavea ai.

36 Ae afai ua manatu se tasi ua lē talafeagai lana amio ma lona tulaga muli, pe afai ua teʻa le malaulau o lona talavou, ma e tatau ona faia faapea, ia faia e ia le mea e manaʻo i ai; e lē agasala ai o ia. Ia faaipoipo i laʻua. 37 Ae afai ua tonu i lona loto, ma e lē faigatā iā te ia, ae ua mafai ona ia pulea ona faalogona, ma ua fai lana lava filifiliga i lona loto ina ia tausia pea lona tulaga muli, e manuia ai o ia. 38 O lenei, o lē e tuuina atu lona tulaga muli pe a faaipoipo, e manuia o ia, a o lē e lē tuuina atu lona tulaga muli pe a faaipoipo, e sili atu lona manuia.

39 Ua noanoatia le avā i aso uma e ola ai lana tane. Ae afai ua oti lana tane,* ona saʻoloto lea o ia e faaipoipo i lē ua loto i ai, tau lava o lē ua i le Alii. 40 Ae o loʻu manatu, e sili atu lona fiafia pe a nofofua pea o ia. Ua ou manatu foʻi o loo iā te aʻu le agaga o le Atua.

^ 1 Kori. 7:1 Atonu e faasino atu “i le lē faaipoipo ma le faia o feusuaʻiga.”


^ 1 Kori. 7:3 Pe “ia faamalieina e le tane lana avā i feusuaʻiga.”


^ 1 Kori. 7:25 Po o “teine muli ma tama muli.”


^ 1 Kori. 7:31 I le gagana Eleni, “o le vaaiga o lenei lalolagi.”


^ 1 Kori. 7:39 I le gagana Eleni, “ua moe lana tane (i le oti).”


1 Korinito  8 : 1 - 13

8 O lenei, e faatatau i ma meaʻai ua ofoina atu i tupua: ua tatou iloa ua tofu i tatou ma le poto. O le poto e faafefete ai, a o le alofa e atiaʻe ai. 2 Afai ua manatu se tasi ua ia iloa se mea, e leʻi iloa e ia se mea e pei ona tatau ona ia iloaina. 3 Ae afai e alofa se tasi i le Atua, e na te silafia lenā tagata.

4 E tusa ai ma le aai i meaʻai ua ofoina atu mo tupua, ua tatou iloa o le tupua o se meanoa i le lalolagi, ma e na o le toʻatasi lava le Atua. 5 Auā e ui ina iai o ē ua taʻua o “atua” i le lagi ma le lalolagi, e pei ona iai “atua” e toʻatele ma “alii” e toʻatele, 6 ae e toʻatasi lava lo tatou Atua, o le Tamā lea, o lē na faia mea uma lava, ma e tatou te ola mo ia; e toʻatasi foʻi le Alii, o Iesu Keriso lea, o ia ua ala mai ai mea uma lava, ma e tatou te ola ona o ia.

7 Ae peitaʻi, ua lē tofu poto tagata uma; ae e oo mai i aso nei o loo masani pea nisi i tupua, ma pe a latou aai ua latou manatu o mea nei ua faataulagaina mo tupua, ma ua faaleagaina ai o latou lotofuatiaifo ua vaivai. 8 Ae e lē taʻuleleia i tatou e le Atua ona o meaʻai; afai tatou te lē aai, tatou te lē sesē ai, ma afai foʻi tatou te aai e lē atili ai ona taʻuleleia i tatou. 9 A ia faaeteete ina neʻi avea a outou aiā tatau ma mea e tausuai ai ē e vaivai. 10 Auā afai e vaai atu se tasi iā te oe, o lē ua iai le poto, o loo e taoto e ʻai i le malumalu o se tupua, pe e lē faamalosia ai ea le lotofuatiaifo o lē ua vaivai, ina ia ʻai foʻi o ia i meaʻai ua ofoina atu i tupua? 11 O le mea moni, o lou poto, e fano ai le tagata ua vaivai, o lou uso o lē na maliu ai Keriso. 12 Ae afai tou te agasala i o outou uso, ma tigā ai o latou lotofuatiaifo ua vaivai, ua outou agasala la iā Keriso. 13 O lea la, afai ua tausuai loʻu uso ona o meaʻai, ou te lē toe ʻai lava i aano o manu, ina neʻi tausuai loʻu uso ona o aʻu.

1 Korinito  9 : 1 - 27

9 Po ou te lē o saʻoloto ea? Pe e lē o aʻu ea o se aposetolo? Po ou te leʻi vaai ea i lo tatou Alii o Iesu? Pe e lē o outou ea o fua o laʻu galuega i le Alii? 2 Afai e lē o aʻu o se aposetolo i isi, o le mea moni o aʻu o se aposetolo iā te outou, auā o outou o le faamaufaailoga o laʻu auaunaga faaaposetolo i le Alii.

3 O laʻu tali lenei i ē ua faamasinoina aʻu: 4 Pe e lē pule ea i matou i a matou meaʻai ma meainu? 5 Pe e lē pule ea i matou pe e ave se tuafafine Kerisiano o se avā, e pei o isi o aposetolo ma uso o le Alii, ma Kefa? 6 Pe e na o i maʻua ea ma Panapa e tatau ona faigaluega i galuega totogi? 7 O ai se tasi e auauna o se fitafita ae e leai sona totogi? O ai se tasi e totō le togāvine ae e lē ʻai mai i ona fua? O ai foʻi na te leoleoina le lafu ae e lē ʻai i le suāsusu o le lafu?

8 Po ua ou fai atu nei mea e tusa ma manatu o tagata? Pe e lē o fai mai ai foʻi le Tulafono e tusa ai ma nei mea? 9 Auā ua tusia i le tulafono a Mose: “Aua e te fusia le gutu o le povi poʻa a o solisolia le saito.” Po o manatu mai ea le Atua i povi poʻa? 10 Po ua fetalai mai ea e ia nei mea ona o i tatou? E moni ua tusia ona o i tatou, auā o le tagata e suatia e tatau ona suatia ma le faamoemoe, ma o le tagata e solisolia e tatau ona faia faapea ma le faamoemoe e maua mai ai se mea.

11 Afai matou te lūlū mea faaleagaga iā te outou, po o se mea tele ea lo matou seleseleina o meafaitino mai iā te outou? 12 Pe afai e faatino e nisi lenei pule iā te outou, pe e lē sili ai ea la matou pule? E ui i lea, matou te leʻi faaaogāina lenei pule, a ua matou onosaʻi i mea uma lava, ina neʻi matou faia se mea e faalavelavea ai le tala lelei iā Keriso. 13 Pe e tou te lē iloa ea o tagata e faia le auaunaga paia e aai i mea o le malumalu, ma o i latou e auauna e lē aunoa i le fata faitaulaga, e tofusia faatasi i latou i tufaaga ma le fata faitaulaga? 14 Ua faapea foʻi ona poloaʻiina e le Alii o ē o talaʻia le tala lelei, ina ia ola e tusa ai ma le tala lelei.

15 Ae ou te leʻi faaaogāina lava se tasi o nei mea. O le mea moni, ou te leʻi tusia nei mea ina ia faia ai faapea iā te aʻu, auā e sili ona ou oti i lo o lenā mea; ae ou te lē manaʻo e faalēaogāina e se tasi le mea ua ou mitamita ai! 16 Afai foʻi ua ou folafola atu le tala lelei, e lē o se mea ou te mitamita ai, auā o le mea lea e tatau ona ou faia. Oi talofa iā te aʻu pe a ou lē folafolaina atu le tala lelei! 17 Afai ou te faia ma le lotomalie, ou te maua le taui; ae afai ou te lē faia ma le lotomalie, ua tuuina mai pea iā te aʻu le tiute tauave ia faataunuuina. 18 O le ā la loʻu taui? Ia lē maua soʻu totogi a o oʻu folafolaina atu le tala lelei, ina neʻi oʻu faaaogā sesē laʻu pule e tusa ai ma le tala lelei.

19 Auā e ui ina ou saʻoloto mai i tagata uma, a ua ou faia aʻu ma pologa i tagata uma, ina ia ou maua ai le toʻatele o tagata. 20 Sa ou faapei o se Iutaia i tagata Iutaia ina ia ou maua ai tagata Iutaia; sa ou faapei o sē e nofo i le tulafono i ē e nonofo i le tulafono, e ui ou te lē o nofo i le tulafono, ina ia ou maua ai ē e nonofo i le tulafono. 21 Sa ou faapei o sē e lē nofo i le tulafono i ē e lē o nonofo i le tulafono, e lē ona ua ou lē nofo i le tulafono a le Atua, a ua ou nofo i le tulafono a Keriso, ina ia ou maua ai o ē e lē o nonofo i le tulafono. 22 Sa ou faapei o sē ua vaivai i ē ua vaivai, ina ia ou maua ai o ē ua vaivai. Ua avea aʻu ma mea uma i tagata o ituaiga uma, ina ia iʻu lava ina faaolaina nisi iā te aʻu. 23 A ua ou faia mea uma ona o le tala lelei, ina ia ou talaʻi atu i isi.

24 Pe e tou te lē iloa ea e tamomoʻe tagata uma o loo i le tuuga, ae e toʻatasi lava na te maua le faailoga? Ia faapena foʻi ona outou tamomoʻe ina ia maua le faailoga. 25 E lē gata i lea, o tagata uma foʻi e auai i se tauvaga, e tatau ona amio pulea* i latou i mea uma lava. O le mea moni, ua faia e i latou lenei mea ina ia maua ai le pale e pala, ae e maua e i tatou le pale e lē pala. 26 O aʻu neʻi foʻi, e lē o faalētonu laʻu tamoʻe; e faapea foʻi ona ou tuʻi, ou te lē tuʻi i le ʻea; 27 ou te tatuʻi loʻu tino e fai ma pologa ina neʻi taʻuleagaina aʻu, ae sa ou talaʻi atu i isi tagata.

^ 1 Kori. 9:25 I le gagana Eleni, e faasino atu i le puleaina o amioga, o upu ma mafaufauga.


1 Korinito  10 : 1 - 33

10 O lenei le ʻauuso e, ou te manaʻo ina ia outou iloa, sa iai o tatou augātamā uma i lalo ifo o le ao, ma na latou ui uma atu i le sami, 2 na papatisoina foʻi i latou uma iā Mose e ala i le ao ma le sami; 3 ma na latou aai uma i le meaʻai faaleagaga e tasi, 4 ma feinu uma i le meainu faaleagaga e tasi. Auā sa masani ona latou feinu mai i le papa faaleagaga, lea na mulimuli atu iā i latou, o lenā papa, o le Keriso lea. 5 Ae peitaʻi, e leʻi finagalo malie le Atua i le toʻatele o i latou, auā na feoti i latou i le toafa.

6 Na fai na mea ma faaaʻoaʻoga iā i tatou, neʻi avea i tatou ma ē e tuʻinanau i mea leaga, e pei ona latou tuʻinanau i ai. 7 Aua neʻi avea outou ma ē e ifo i tupua e pei ona faia e nisi o i latou; e pei ona tusia: “Sa nonofo i lalo le nuu e aai ma inu, ona tutū lea i luga ma fiafia.” 8 Aua foʻi neʻi faaauau ona tatou faitaaga, e pei ona faitaaga o nisi o i latou, ma fano ai le toʻalua sefulu tolu afe o i latou i le aso e tasi. 9 Aua foʻi tatou te faia se mea e tofotofo ai iā Ieova, e pei ona tofotofoina o ia e nisi o i latou, ma fano ai i gata. 10 Aua foʻi le muimui e pei ona muimui o nisi o i latou, ma fano ai i lē e faaoosala. 11 Na oo nei mea iā i latou e fai ma faaaʻoaʻoga, ma na tusia ina ia lapataʻia ai i tatou o ē o loo ola i le iʻuga o faiga o mea a le lalolagi.

12 O lea la, o lē ua manatu o loo tū o ia, ia faaeteete neʻi paʻū. 13 O faaosoosoga e oo iā te outou, e oo foʻi i tagata uma. Ae e faamaoni le Atua, ma e na te lē tuua outou i se faaosoosoga e sili atu nai lo o le mea tou te lavātia, ae pe a oo mai le faaosoosoga, e saunia e ia se auala e sao ai outou, ina ia outou tumau ai.

14 O lea la, aʻu pele e, ia sosola ese mai i le ifo i tupua. 15 Ua ou tautala atu i tagata ua iai le faautaga loloto; ia outou manatunatu i le mea ua ou fai atu ai. 16 O le ipu o le faafetai* lea ua tatou faafetai atu ai, pe e lē o le auai faatasi ea lea i le toto o Keriso? O le areto lea ua tatou vaevaeina, pe e lē o le auai faatasi ea lea i le tino o Keriso? 17 E tasi le areto, e ui lava e toʻatele i tatou ae e tasi lo tatou tino, auā tatou te aai uma i lenā areto e tasi.

18 Ia outou manatu foʻi iā Isaraelu faaletino: Pe e lē o auai faatasi ea o ē e aai i manu ua fasia mo taulaga, ma le fata faitaulaga? 19 O le ā la saʻu upu e fai atu? Pe e aogā ea mea ua faataulaga mo se tupua, ma pe e aogā ea le tupua? 20 E leai; ae ou te fai atu iā te outou, o mea ua faataulaga e nuu ese, ua latou faataulaga i temoni, ae e lē o le Atua; ma ou te lē manaʻo ina ia outou tofusia faatasi ma temoni. 21 E lē mafai ona outou inu i le ipu a Ieova ma le ipu a temoni; e lē mafai foʻi ona outou aai i “le laoai a Ieova” ma le laoai a temoni. 22 Po ua “tatou faatupu ea le fuā o Ieova”? Pe e sili atu ea ona malolosi i tatou nai lo o ia?

23 E taga mea uma lava; ae e lē o mea uma e aogā. E taga mea uma lava; ae e lē o mea uma e atiaʻe ai. 24 Aua neʻi saʻilia e se tasi lona lava lelei, a ia faaauau ona saʻili le lelei o isi.

25 Ia outou aai i mea uma ua faatauina atu i faleoloa e faatau ai aano o manu, ae aua le fesili ona o outou lotofuatiaifo; 26 auā “o Ieova e ana le lalolagi ma mea ua tumu ai.” 27 Afai e valaaulia outou e se tasi e lē talitonu, ma ua outou mananaʻo e tou te ō i ai, ia aai i mea uma ua laulauina i o outou luma, ae aua le fesili ona o o outou lotofuatiaifo. 28 Ae afai e faapea atu se tasi iā te outou: “O lenei meaʻai ua ofoina atu o se taulaga,” aua le aai ai ona o lē na ia taʻu atu iā te oe, ma ona o le lotofuatiaifo foʻi. 29 “O le lotofuatiaifo” ua ou fai atu ai, e lē o lou lava lotofuatiaifo, a o le lotofuatiaifo o le isi tagata. Auā aiseā e faamasinoina ai fua loʻu saʻolotoga e le lotofuatiaifo o le isi tagata? 30 Afai ua ou ʻai ma le faafetai, aiseā e taʻuleagaina ai fua aʻu i mea ua ou faafetai ai?

31 O le mea lea, pe tou te aai, pe inu, pe faia se tasi mea, ia faia mea uma lava ina ia faamamaluina ai le Atua. 32 Aua neʻi avea outou ma mea e tausuai ai tagata Iutaia, ma tagata Eleni, atoa foʻi ma le faapotopotoga a le Atua, 33 e pei foʻi ona ou faafiafia i tagata uma i mea uma lava, ou te lē o saʻili i soʻu lava lelei ae e mo le lelei o le toʻatele, ina ia faaolaina ai i latou.

^ 1 Kori. 10:16 I le gagana Eleni, “o le ipu o faamanuiaga lea ua tatou faamanuia atu ai.”


1 Korinito  11 : 1 - 34

11 Ia faaaʻoaʻo iā te aʻu, e pei ona ou faaaʻoaʻo iā Keriso.

2 Ou te faamālō atu auā ua outou mafaufau mai iā te aʻu i mea uma lava, ma ua outou tausia mea uma lava e pei ona ou tuuina atu iā te outou. 3 Ae ou te manaʻo ina ia outou iloa, o le ulu o tane taʻitoʻatasi uma o Keriso; o le ulu o le fafine o le tane; a o le ulu o Keriso o le Atua. 4 O so o se tane e tatalo ma faia valoaga a o ufiufi lona ulu, ua faamāina e ia lona ulu; 5 ae o se fafine e tatalo pe na te faia valoaga ae e lē ufiufia lona ulu, ua faamāina e ia lona ulu auā e pei lava ia o se fafine ua sele mamā lona ulu.* 6 Afai e lē ufiufia e se fafine lona ulu, ia ʻoti pupuu; ae afai e faalumaina se fafine pe a ʻoti pupuu pe sele mamā lona ulu, ia ufiufi la lona ulu.

7 E lē tatau i se tane ona ufiufia lona ulu, auā o ia o le faatusa ma le mamalu o le Atua; a o le fafine, o le mamalu lea o le tane. 8 Auā o le tane e lē mai i le fafine, a o le fafine e mai i le tane ia; 9 ma e leʻi foafoaina foʻi le tane ona o le fafine, a o le fafine na foafoaina ona o le tane. 10 O le mea lea e tatau ai i le fafine ona ufiufi lona ulu e fai ma faailoga o lona gauaʻi i lana tane, ona o agelu.

11 E tusa ma faatulagaga a le Alii, e leai se fafine pe ana lē seanoa le tane, e leai foʻi se tane pe ana lē seanoa le fafine. 12 Auā e pei lava ona maua le fafine mai i le tane, e faapea foʻi le tane e ala i le fafine; a o mea uma lava e mai i le Atua. 13 Ia filifili outou lava: Pe e talafeagai i se fafine ona tatalo i le Atua ae e lē ufiufia lona ulu? 14 Po ua lē aʻoaʻoina ea outou i mea e masani ai e faapea, e faalumaina se tane pe a uumi lona lauulu; 15 ae afai e uumi le lauulu o se fafine, e faamamaluina ai o ia? Auā ua foaʻi mai lona lauulu, ae e leʻi foaʻi mai se ufiufi. 16 Peitaʻi, afai e finau mai se tasi i se isi tū, e leai se tū faapea o iā i matou, atoa ma faapotopotoga uma a le Atua.

17 Ae peitaʻi, a o oʻu tuuina atu nei faatonuga, ou te lē faamālō atu iā te outou, auā pe a outou faapotopoto faatasi, ua lē iʻu i se lelei a ua iʻu i le leaga. 18 E muamua lava, pe a outou potopoto faatasi i le faapotopotoga, ua ou faalogo o loo iai ni fevaevaeaʻiga iā te outou; ma ou te manatu e moni nisi o na tala. 19 E lē taumatea e iai foʻi fevaevaeaʻiga iā te outou, ina ia faaalia ai o ē e faamaoni o loo iā te outou.

20 O le mea lea pe a outou faapotopoto faatasi i se nofoaga, e lē talafeagai le auala ua outou aai ai i le talisuaga afiafi a le Alii. 21 Auā pe a outou aai ai, e taʻitasi ma muamua ona ʻai o lana lava ʻaiga o le afiafi, o lea e fia ʻai le tasi ae onā le isi. 22 Pe e lē moni ea o loo iai o outou fale e aai ma feinu ai? Po ua outou ʻinoʻino ea i le faapotopotoga a le Atua ma faamāsiasi i ē e leai ni mea? O le ā saʻu tala e fai atu iā te outou? Po ou te faamālō atu ea? E leai, ou te lē faamālō atu iā te outou i lenei mea.

23 Auā ua ou maua mai i le Alii le mea na ou tuuina atu foʻi iā te outou. I le pō a o leʻi faalataina le Alii o Iesu, na ia tago ai i le areto 24 ma fai le faafetai, ona ia vaevaeina lea ma fai atu: “O le faatusa lenei o loʻu tino ou te avatu mo outou. Ia faia pea lenei mea e fai ma faamanatuga iā te aʻu.” 25 Na faapea foʻi ona fai i le ipu ina ua uma le talisuaga afiafi, ona ia faapea atu lea: “O lenei ipu, o le faatusa lea o le feagaiga fou e ala i loʻu toto. Ia faia pea lenei mea i taimi uma tou te inu ai, e fai ma faamanatuga iā te aʻu.” 26 Auā o taimi uma lava e tou te aai ai i lenei areto ma inu i lenei ipu, ua outou faalauiloa atu ai pea le maliu o le Alii seʻia taunuu mai o ia.

27 O lea la, o sē e ʻai i le areto pe inu i le ipu a le Alii ma le faalētatau, e nofosala o ia i le tino ma le toto o le Alii. 28 Ia muamua ona suʻesuʻe ifo le tagata iā te ia lava, e faamautinoa ai pe e tatau ona ʻai ma inu, ona ʻai ai lea o ia i le areto ma inu i le ipu. 29 Auā o lē e ʻai ma inu, ua ʻai o ia ma inu i lona lava faamasinoga pe afai e na te lē iloa lelei le tino. 30 O le mea lea ua toʻatele ai outou ua vaivai ma mamaʻi, ma ua toʻatele foʻi o ē ua feoti.* 31 Ae afai tatou te malamalama iā i tatou lava, e lē faamasinoina la i tatou. 32 Ae pe a faamasinoina i tatou, ua aʻoaʻia i tatou e Ieova ina neʻi faasalaina i tatou faatasi ma le lalolagi. 33 O lea la le ʻauuso e, pe a outou potopoto faatasi e aai i le talisuaga, ia faatalitali le tasi i le isi. 34 Afai e iai se tasi e fia ʻai, inā ʻai ia i lona lava fale, ina neʻi faamasinoina outou pe a outou potopoto faatasi. Ae ou te faasaʻosaʻoina isi mea pe a ou taunuu atu.

^ 1 Kori. 11:5 O le faasalaga lenā o se fafine ua mulilua.


^ 1 Kori. 11:30 I le gagana Eleni, “ua momoe (i le oti).”


1 Korinito  12 : 1 - 31

12 O lenei le ʻauuso e, ou te manaʻo ina ia outou iloa e faatatau i meaalofa faaleagaga. 2 Ua outou iloa a o avea outou ma tagata o nuu ese, na outou tosina atu e tapuaʻi i tupua e lē tautatala, e pei ona outou tosina atu i ai. 3 O lea la, ou te faailoa atu iā te outou, e leai se tasi e mafai ona faapea atu e ala i le agaga o le Atua: “Ua faamalaiaina Iesu!” ma e leai foʻi se tasi e mafai ona faapea atu: “O Iesu o le Alii!” seʻi vaganā ai e ala i le agaga paia.

4 O lenei, e eseese meaalofa, a o le agaga lava e tasi; 5 ma e eseese foʻi auaunaga, a o le Alii lava e tasi; 6 e eseese foʻi galuega e fai, ae peitaʻi o le Atua lava e tasi, o lē o loo faatinoina galuega uma i tagata uma. 7 Ae o le faaaliga o le agaga, ua foaʻiina atu i tagata taʻitoʻatasi mo se fuafuaga aogā. 8 O se faaaʻoaʻoga, ua foaʻiina atu i le tasi le agaga e tautala ai ma le atamai, a o le isi o le tautala ma le poto e tusa ai ma lea lava agaga, 9 a ua foaʻiina atu i le tasi le faatuatua e lea lava agaga, a o le isi o le meaalofa e faamālōlō ai maʻi, e ala i le agaga lava lea e tasi, 10 ua foaʻiina atu foʻi i le tasi e faia galuega mamana, a o le isi e faia valoaga, o le isi ia iloa ai afioga mai i le Atua, a o le tasi e tautala ai i gagana eseese, ma le isi o le faamatalaina o gagana eseese. 11 A o nei galuega uma, e faia e lea lava agaga, e na te tufatufaina atu i tagata taʻitoʻatasi e pei ona loto i ai.

12 E pei ona tasi le tino ae tele ona itutino, ma o itutino uma o lenā tino, e ui ina tele, ae tasi lava le tino, e faapena foʻi le Keriso. 13 Auā e moni na papatisoina uma lava i tatou i le tino e tasi e le agaga e tasi, e tusa lava po o ni Iutaia po o ni Eleni, po o ni pologa po o ni ē e saʻoloto, ma na faainuina foʻi i tatou i le agaga e tasi.

14 Auā e lē tasi le itutino o le tino, ae e tele. 15 Afai e faapea mai le vae: “Ona e lē o aʻu o le lima, e lē o aʻu la o se vaega o le tino,” e lē faapea ai la ua lē o se vaega moni o le tino. 16 Afai foʻi e faapea mai le taliga: “Ona e lē o aʻu o se mata, e lē o aʻu la o se vaega o le tino,” e lē faapea ai la ua lē o se vaega moni o le tino. 17 Afai o le tino atoa o le mata lea, e faapefea la ona faalogo? Afai o le tino atoa e faalogo ai, e faapefea la ona sogisogi? 18 A ua faatulaga e le Atua itutino taʻitasi uma o le tino, e pei ona ia finagalo i ai.

19 Ana faapea e tutusa uma itutino o le tino, e faapefea la le tino? 20 E ui lava ina tele itutino, ae e tasi lava le tino. 21 E lē mafai e le mata ona faapea ane i le lima: “E leai sou aogā iā te aʻu”; ma e lē mafai foʻi ona faapea ane le ulu i vae: “E leai so oulua aogā iā te aʻu.” 22 Ae o le mea moni, e aogā foʻi i le tino itutino e foliga mai e vaivai, 23 ma o o tatou itutino ua manatu i ai e faalētāua, ua tatou faatāuaina, ma ua matagofie ai o tatou itutino faatauvaa, 24 peitaʻi e lē manaʻomia e o tatou itutino matagofie se mea. Ae e ui i lea, ua tuufaatasia e le Atua itutino o le tino, ma atili faatāuaina ai itutino ua faalētāua, 25 ina ia lē fevaevaeaʻi le tino, ae ia faapea ona fetausiaʻi ona itutino. 26 Afai e tigā se itutino e tasi, e tigā ai foʻi itutino uma; afai e faamamaluina se itutino e tasi, e olioli ai foʻi itutino uma.

27 O lenei, o outou o tagata taʻitoʻatasi o le tino o Keriso. 28 Ua faatūina foʻi e le Atua i le faapotopotoga tagata eseese, muamua o aposetolo; lona lua o perofeta; lona tolu o faiaʻoga; ona sosoo ai lea ma galuega mamana; o meaalofa o le faamālōlōina o maʻi; o le tufatufaina o fesoasoani; o agavaa e faatonutonu ai, ma gagana eseese. 29 E lē o i latou uma ea o ni aposetolo? E lē o i latou uma ea o ni perofeta? E lē o i latou uma ea o ni faiaʻoga? E leʻi faia uma ea e i latou ni galuega mamana? 30 E maua ea e i latou uma le meaalofa e faamālōlōina ai maʻi? E tautatala ea i latou uma i gagana eseese? Po o i latou uma ea o ni faaliliu upu? 31 A ia outou saʻili pea ma le maelega i meaalofa aupito sili. Ae ou te faailoa atu iā te outou le auala silisili.

1 Korinito  13 : 1 - 13

13 Afai ou te tautala i gagana a tagata atoa ma agelu ae e leai soʻu alofa, ua avea aʻu ma ʻapamemea taalili po o se sumepalo* paʻō leotele. 2 Afai foʻi ua iā te aʻu le meaalofa e fai ai valoaga, ma ua ou masani i mea lilo paia uma ma le poto uma lava, ma pe a iā te aʻu foʻi le faatuatua e siitia ai mauga, ae e leai soʻu alofa, ua ou lē aogā. 3 Afai foʻi ou te avatu aʻu mea uma e fafaga ai isi, ma afai ou te foaʻiina atu loʻu tino ia oti, ina ia ou mimita ai, ae e leai soʻu alofa, e leai se aogā iā te aʻu.

4 E faapalepale ma e agalelei le alofa. E lē lotoleaga le alofa, e lē gugutu, e lē faafefeteina, 5 e lē amio valea, e lē saʻili mo lona lava lelei, e lē itaitagofie. E lē faitauina mea leaga e fai atu iā te ia. 6 E lē fiafia i le amiolētonu, ae e fiafia i le mea moni. 7 E onosaʻi i mea uma, e talitonu i mea uma, e faamoemoe i mea uma, e tumau i mea uma.

8 E lē uma le alofa. Ae afai e iai meaalofa e fai ai valoaga, o le a faalēaogāina ia; pe e tautala i gagana eseese, o le a mavae ia; pe e iai le poto, o le a faalēaogāina lea. 9 Auā e lē atoatoa lo tatou poto, ma e lē atoatoa foʻi a tatou valoaga; 10 ae a taunuu mai le mea atoatoa, ona faalēaogāina lea o le mea e lē atoatoa. 11 A o oʻu laʻitiiti, sa ou tautala faatamaitiiti, mafaufau faatamaitiiti, ma manatunatu faatamaitiiti; a o lenei ua ou tagata matua, ua ou lē toe amio faatamaitiiti. 12 Auā i le taimi nei, o loo tatou vaavaai atu i se faata nenefu, ae o le a manino lava.* I le taimi nei, e lē atoa loʻu iloa, ae i le lumanaʻi, o le a ou iloa lelei ai e pei ona iloa lelei ai aʻu e le Atua. 13 A o lenei, e tumau nei mea e tolu, o le faatuatua, o le faamoemoe, ma le alofa; a o le aupito sili o nei mea, o le alofa lea.

^ 1 Kori. 13:1 O le “sumepalo” o se meafaifaaili e lapotopoto, ma e tagitagi pe a faafetoʻai le tasi i le isi.


^ 1 Kori. 13:12 I le gagana Eleni, “o le a tatou fesagaʻi.”


1 Korinito  14 : 1 - 40

14 Ia tausisi i le alofa, a ia maelega e saʻili i meaalofa faaleagaga, e sili ai pe a outou faamatala atu valoaga. 2 Auā o lē e tautala i gagana eseese, ua lē tautala o ia i tagata a o le Atua, auā e leai se tasi e malamalama e ui lava ua tautala o ia i mea lilo paia e ala i le agaga. 3 A o lē e faamatalaina valoaga, e na te atiaʻe, ma faalaeiau, ma faamāfanafana i tagata e ala i ana upu. 4 O lē e tautala i gagana eseese e atiaʻe ai o ia lava, a o lē e faamatala atu valoaga e atiaʻe ai le faapotopotoga. 5 Ou te manaʻo iā te outou uma ina ia tautatala i gagana eseese, ae e sili iā te aʻu lo outou faamatalaina o valoaga. O le mea moni, e sili lē na te faamatalaina valoaga i lē e tautala i gagana eseese, auā afai na te lē faaliliuina ana upu, e lē atiaʻe ai le faapotopotoga. 6 Uso e, afai ou te alu atu iā te outou i le taimi nei ma tautala atu iā te outou i gagana eseese, o le ā se aogā iā te outou seʻi vaganā ai ou te tautala atu i se faaaliga, po o le poto, po o se valoaga, po o se aʻoaʻoga?

7 O le mea moni, e taalili mai le leo o mea e leai ni ola, po o le fagufagu, po o le kitara;* afai e lē fesuisuiaʻi leo o na mea, e faapefea la ona iloa le fati o loo ilia i le fagufagu ma tāina i le kitara? 8 Afai e faalētonu le leo o le pū, o ai se tasi e sauni e tau? 9 E faapena foʻi pe afai tou te lē sauniuni i o outou laulaufaiva ni upu e malamalamagofie, pe faapefea la ona malamalama i upu ua fai atu? O le mea moni, ua outou tautala atu ae e leai se uiga. 10 E foliga mai e tele ituaiga o gagana eseese i le lalolagi, ae e tofu le gagana ma lona uiga. 11 Afai ou te lē malamalama i le uiga o le gagana, o aʻu la o le tagata e ese laʻu gagana i lē o loo tautala, ma o lē o loo tautala, o ia o le tagata e ese lana gagana iā te aʻu. 12 O outou foʻi, ona ua outou matuā naunau atu i meaalofa o le agaga, ia outou saʻili la e faatele na meaalofa ina ia atiaʻe ai le faapotopotoga.

13 O lenei, o lē e tautala i gagana eseese, ia tatalo o ia ina ia mafai ona ia faaliliuina ana upu. 14 Afai ou te tatalo i gagana eseese, o laʻu meaalofa mai i le agaga o loo oʻu tatalo ai, ae peitaʻi e lē malamalama ai loʻu mafaufau. 15 O le ā la le mea e fai? Ou te tatalo ma le meaalofa mai i le agaga, ae ou te tatalo foʻi ma loʻu mafaufau. Ou te pese i viiga ma le meaalofa mai i le agaga, ae ou te pese foʻi i viiga ma loʻu mafaufau. 16 A lē faia faapea, afai e te ofo atu viiga ma le meaalofa o le agaga, e faapefea i le tagata lautele o loo nofo mai ona faapea atu “Amene,” i le faafetai ua e faia, talu ai e lē malamalama o ia i upu ua e fai atu ai? 17 E moni ua e avatu le faafetai i se auala lelei, ae peitaʻi ua lē atiaʻe ai le isi tagata. 18 Ou te faafetai i le Atua auā e tele atu gagana ua ou tautala ai i lo o outou uma. 19 Ae peitaʻi, e sili atu pe a ou tautala i ni upu se lima e mafai ona malamalama i ai le faapotopotoga, ina ia mafai ai foʻi ona ou aʻoaʻo atu i isi, nai lo o le sefulu afe o upu i gagana eseese.

20 Le ʻauuso e, aua neʻi faatamaiti i le mafaufau. Ia faatamameamea i le leaga; ae ia faatagatamatua i le mafaufau. 21 Ua tusia i le Tulafono: “Ua fetalai mai Ieova: ‘Ou te tautala atu i lenei nuu i laulaufaiva o tagata e ese a latou gagana ma laugutu o tagata ese, ae e latou te lē uaʻi mai lava iā te aʻu.’” 22 O lea la, o le tautala i gagana eseese o se faailoga lea e lē i tagata talitonu, ae i ē e lē talitonu, a o le faamatalaina o valoaga e lē mo tagata e lē talitonu, a o tagata e talitonu. 23 Afai e potopoto le faapotopotoga i se nofoaga e tasi ma latou tautatala i gagana eseese, ae ulufale mai ni tagata lautele po o ē e lē talitonu, pe latou te lē fai atu ea o outou e vālea? 24 Ae afai tou te faamatalaina valoaga ma ua ulufale mai se tagata e lē talitonu po o se tagata lautele, o a outou upu e aʻoaʻia ma uunaʻia ai o ia e suʻesuʻe ifo iā te ia lava; 25 ma faaalia ai mea lilo o lona loto, ona faapaʻū faō ai lea o ia ma tapuaʻi atu i le Atua, ma faapea atu: “E moni, ua iā te outou le Atua.”

26 Le ʻauuso e, o le ā se mea e ao ona fai? Pe a outou potopoto faatasi, ua iai i le tasi le salamo, o le isi ua aʻoaʻo atu, ua iai i le isi le faaaliga, ua tautala le tasi i gagana eseese, a o le isi ua mafai ona faamatala upu. Ia faia mea uma e atiaʻe ai. 27 Afai foʻi e tautala se tasi i se gagana ese, ia lava ni tagata se toʻalua pe e toʻatolu ma ia auauaʻi; ma ia iai foʻi sē e faaliliu upu. 28 Ae afai e leai se tasi e faaliliu upu, ia aua le tautala o ia i le faapotopotoga, ae ia tautala o ia iā te ia lava ma i le Atua. 29 Ia tautatala foʻi perofeta e toʻalua pe toʻatolu, ma ia iloa e isi tagata uma le uiga o na upu. 30 Ae afai ua maua e le isi o loo nofo i inā se faaaliga, aua neʻi tautala lē na muamua. 31 Auā e mafai e outou uma ona feauauaʻi e faamatala atu valoaga, ina ia aʻoaʻoina ma faalaeiauina ai tagata uma. 32 E tatau foʻi ona pulea e perofeta meaalofa a le agaga i perofeta. 33 Auā o le Atua, o ia o le Atua o le filemu ma e fai mea maopoopo.

E pei ona iai i faapotopotoga uma o le ʻaupaia, 34 ia aua neʻi tautatala fafine i faapotopotoga auā e lē faatagaina i latou e tautatala, a ia gauaʻi i latou e pei ona fai mai ai le Tulafono. 35 Afai latou te mananaʻo e fia iloa se mea, ia fesili atu i a latou lava tane i le fale, auā o se mea e māsiasi ai pe a tautala le fafine i le faapotopotoga.

36 Auā pe e na o outou ea na alu atu ai le afioga a le Atua, pe e na o outou na oo atu i ai?

37 Afai e manatu se tasi o ia o le perofeta po ua ia maua le meaalofa o le agaga, ia faailoa atu e ia mea ua ou tusi atu ai iā te outou, auā o poloaʻiga na a le Alii. 38 Afai e lē fia amanaʻia e se tasi, ia lē amanaʻia pea e ia. 39 O le mea lea oʻu uso e, ia saʻili pea ma le maelega le meaalofa e faamatala atu ai valoaga, ae aua le taofia le tautala i gagana eseese. 40 A ia faia mea uma i se tulaga talafeagai ma le maopoopo.

^ 1 Kori. 14:7 O se meafaifaaili anamua e ese mai i le kitara i aso nei. O le upu Peretania, o le harp.


1 Korinito  15 : 1 - 58

15 O lenei le ʻauuso e, ou te faailoa atu iā te outou le tala lelei na ou folafola atu, lea foʻi na outou talia ma tutumau ai. 2 O lenei tala lelei na outou faalogo ai mai iā te aʻu, e faaolaina ai outou pe afai e tou te taofimau i ai, auā a leai, ua lē aogā la le avea o outou ma ē e talitonu.

3 Ua ou faailoa atu iā te outou se tasi o mea muamua lea foʻi na ou mauaina e faapea, na maliu Keriso mo a tatou agasala e tusa ai ma Tusitusiga Paia; 4 ma na tanu o ia ma toe faatūina mai i le aso lona tolu e tusa ai ma Tusitusiga Paia; 5 ma na faaali atu o ia iā Kefa, ona sosoo ai lea ma le toʻasefulu lua. 6 Ina ua mavae lenā, ona faaali atu lea o ia i le ʻauuso pe ā ma le toʻalima selau, o le toʻatele o i latou o loo ola pea, ae o nisi ua maliliu.* 7 Ona faaali atu foʻi lea o ia iā Iakopo, ona sosoo ai lea ma le ʻauaposetolo uma; 8 mulimuli ane, na faaali mai o ia iā te aʻu, e peiseaʻī o se tama fanau lē au.

9 O aʻu o lē e aupito faatauvaa o le ʻauaposetolo, ma e lē tatau ona taʻua aʻu o se aposetolo, auā na ou sauā i le faapotopotoga a le Atua. 10 Ae ona o le agalelei faifua o le Atua, ua ou faapenei ai. E leʻi maʻimau lona agalelei faifua iā te aʻu, auā na sili atu ona ou galue malosi nai lo o i latou uma, peitaʻi e lē o aʻu, a o le agalelei faifua o le Atua o loo iā te aʻu. 11 E tusa lava po o aʻu po o i latou, ae na matou talaʻi atu ma na outou talitonu i ai.

12 Afai ua talaʻia Keriso ua toe faatūina mai i le oti, e faapefea la ona fai mai nisi o outou e leai se toetū o ē ua oti? 13 Afai e moni e leai se toetū o ē ua oti, e leʻi toe faatūina mai la Keriso. 14 Ae afai e leʻi toetū mai Keriso, ua iʻuvale la matou talaʻiga, ma ua iʻuvale foʻi lo matou faatuatua. 15 Ua fai foʻi i matou ma molimau pepelo i le Atua, auā ua matou molimau pepelo i le Atua e faapea, ua ia toe faatūina mai le Keriso, ae peitaʻi na te leʻi faatūina o ia pe afai e moni e lē toe faatūina mai o ē ua oti. 16 Auā afai e lē toe faatutūina mai o ē ua oti, e leʻi toe faatūina mai foʻi la Keriso. 17 O lenei, afai e leʻi toe faatūina mai Keriso, ua lē aogā foʻi la lo outou faatuatua; ma ua outou agasala pea. 18 O le mea moni, ua fano i latou o ē ua oti* o autasi ma Keriso. 19 Afai e na o le olaga nei e tatou te faamoemoe ai iā Keriso, e sili la ona pagatia i tatou nai lo o tagata uma.

20 Ae peitaʻi, o lenei ua toe faatūina Keriso mai i ē ua oti, o lē na muamua* faatūina mai i ē ua oti.* 21 Auā ua oo mai le oti ona o le tagata, ua toe faatutūina foʻi o ē ua oti ona o le tagata. 22 Auā e pei ona oti uma lava iā Atamu, e faapena foʻi ona toe faaolaina uma lava e ala i le Keriso. 23 Ae e taʻitoʻatasi ma lona lava tulaga: e muamua lava Keriso,* ona sosoo lea ma soo o Keriso i le taimi o lona faatasi mai. 24 Ona oo ai lea i le iʻuga, e tuuina atu ai e ia le malo i le Atua lona Tamā, pe a uma ona ia faaumatia malo uma, ma pule, ma ē malolosi uma. 25 Auā e tatau ona pule o ia o se tupu seʻia tuuina e le Atua fili uma i lalo o ona vae. 26 Ona faaumatia lea o le fili mulimuli, o le oti lea. 27 Auā “ua tuuina e le Atua o mea uma i lalo o ona vae.” Ae ina ua ia fai mai ‘ua tuuina i lalo mea uma iā te ia,’ ua faaalia ai e lē o aofia ai lē na ia tuuina i lalo o mea uma iā te ia. 28 Ae peitaʻi, pe a tuuina i lalo o mea uma iā te ia, ona tuuina i lalo foʻi lea e le Alo o ia lava i Lē na tuuina i lalo o mea uma iā te ia, ina ia pule aoao le Atua i le aoao o mea.

29 Auā a leai, o le ā se mea e faataunuuina e i latou ua papatisoina ina ia avea ma tagata oti? Pe afai e lē toe faatutūina ē ua oti, aiseā la ua papatisoina ai i latou ina ia avea ma tagata oti? 30 Aiseā foʻi ua lamatia ai o matou ola i taimi uma? 31 O aso uma ou te fesagaʻi ai ma le oti. Le ʻauuso e, ou te faamautinoa atu lenā mea, i le olioli lea ua iā te aʻu ona o outou iā Keriso Iesu lo tatou Alii. 32 Pe afai na ou tau ma manufeʻai i Efeso e pei ona faia e isi, po o le ā se aogā iā te aʻu? Afai e lē toe faatutūina mai o ē ua oti, “seʻi o tatou aai la ma inu auā o a taeao e tatou te feoti ai.” 33 Aua neʻi faasesēina outou. O aumea leaga e faaleagaina ai mea lelei ua masani ai tagata. 34 Inā ala mai ia i le amiotonu, ma aua le faia pea le agasala, auā ua lē iloa e nisi le Atua. Ua ou fai atu nei mea ina ia māsiasi ai outou.

35 Ae a faapea mai se tasi: “E faapefea ona toe faatutūina mai o ē ua oti? Ioe, e faapeʻī tino latou te ō mai ai?” 36 O oe le tagata lē malamalama! O le mea e te lūlū e lē ola mai seʻi vaganā ua pala* muamua; 37 ma o le mea ua e lūlū, e te leʻi lūlūina le tino e ola mai, a o le fatu, atonu o le saito po o se tasi lava mea; 38 ae e avane i ai e le Atua se tino e pei ona ia finagalo i ai, ma e tofu le fatu ma lona lava tino. 39 E lē o tino uma e tutusa, auā e ese le tino o tagata, e ese le tino o povi, e ese foʻi tino o manufelelei, ma e ese foʻi tino o iʻa. 40 E iai tino faalelagi ma tino faalelalolagi; ae e ese le mamalu o tino faalelagi, e ese foʻi le mamalu o tino faalelalolagi. 41 E ese le pupula o le lā, e ese le pupula o le masina, e ese foʻi le pupula o fetu; o le mea moni, e eseese pupula o lea fetu ma lea fetu.

42 E faapena foʻi le toetutū mai o ē ua oti. Ua lūlūina le tino e pala, a ua toe faatūina mai i le tino e lē pala. 43 Ua lūlūina le tino e iʻuvale, a ua toe faatūina mai i le tino e mamalu. Ua lūlūina le tino e vaivai, a ua toe faatūina mai i le tino e malosi. 44 Ua lūlūina i le tino faaletino, a ua toe faatūina mai i le tino faaleagaga. Afai e iai le tino faaletino, e iai foʻi le tino faaleagaga. 45 Ua tusia e faapea: “Na avea le tagata muamua o Atamu, ma tagata ola.” Ae na avea le Atamu mulimuli ma agaga e foaʻi mai ai le ola. 46 Ae peitaʻi, e lē muamua le faaleagaga, a o le faaletino, ona mulimuli ai lea o le faaleagaga. 47 O le tagata muamua, e mai i le eleele ma na faia mai i le efuefu; o le tagata lona lua, e mai i le lagi. 48 E pei ona faia le tasi mai i le efuefu, e faapena foʻi i latou ua faia mai i le efuefu; ma e pei ona iai o lē e faalelagi, e faapena foʻi i latou e faalelagi. 49 E pei ona faia i tatou i foliga o lē na faia mai i le efuefu, e faapena foʻi ona foliga i tatou i lē e faalelagi.

50 Ae ou te fai atu iā te outou uso e, e lē mafai ona fai le malo o le Atua ma tofi o i latou ua iai tino aano ma toto, e lē mafai foʻi e mea ua pala ona maua le tofi o mea e lē pala. 51 Faauta! ou te taʻu atu iā te outou se mea lilo paia: E lē momoe i tatou uma i le oti, ae e suia i tatou uma, 52 e vave lava e pei o le emo o le mata, i le taimi e ili ai le pū mulimuli. Auā e ilia le pū, ona toetutū mai ai lea o ē ua oti ma tino e lē pala, ma e suia i tatou. 53 O le tino e pala, e suia lea i le tino e lē pala, ma o le tino e mafai ona oti, e suia foʻi i le tino e lē mafai ona oti. 54 Ae pe a suia le tino e pala i le tino e lē pala, ma o le tino e mafai ona oti e suia foʻi i le tino e lē mafai ona oti, ona taunuu ai lea o le upu ua tusia: “E faaumatia le oti e faavavau.” 55 “Le oti e, o fea o iai lou manumalo? Le oti e, o fea o iai lou tui?” 56 O le tui e iʻu i le oti o le agasala lea, a o le malosi o le agasala ua i le Tulafono lea. 57 Ae e faafetai i le Atua, ona ua ia aumaia iā i tatou le manumalo e ala i lo tatou Alii o Iesu Keriso!

58 O le mea lea oʻu uso pele e, ia outou tutumau, ia mausalī, ma ia tele pea mea e fai i le galuega a le Alii, ma le iloa e lē iʻuvale a outou galuega fitā i le Alii.

^ 1 Kori. 15:6 I le gagana Eleni, “ua momoe nisi (i le oti).”


^ 1 Kori. 15:18 I le gagana Eleni, “o ē ua momoe (i le oti).”


^ 1 Kori. 15:20 I le gagana Eleni, “o ia o le uluaʻi fua.”


^ 1 Kori. 15:20 I le gagana Eleni, “o ē ua momoe (i le oti).”


^ 1 Kori. 15:23 I le gagana Eleni, “o ia o le uluaʻi fua.”


^ 1 Kori. 15:36 Pe “seʻi vaganā ua pē muamua.”


1 Korinito  16 : 1 - 24

16 O lenei, o faaputugātupe mo le ʻaupaia e pei ona ou faatonu atu i faapotopotoga i Kalatia, ia faapea foʻi ona outou faia. 2 O aso muamua uma o le vaiaso, ia taʻitoʻatasi outou i lona fale ma tuu ese se mea e tusa ma mea ua ia maua, ina ia aua neʻi aoina ni tupe pe a ou alu atu. 3 Pe a ou taunuu atu i inā, o tane uma lava ua outou faamaonia i tusi na outou tusi mai ai, ou te aauina atu i latou e momoli la outou meaalofa i Ierusalema. 4 Peitaʻi, afai e talafeagai ona ou alu atu foʻi i inā, ona matou ō atu faatasi lea ma i latou.

5 Ae ou te alu atu iā te outou pe a ou ui ane i Maketonia, auā ou te ui ane lava i Maketonia; 6 atonu tatou te nonofo ma outou, po ou te nofo foʻi seʻia uma le tau mālūlū, ina ia outou momoli* iā te aʻu i le mea ou te malaga i ai. 7 Auā ou te lē manaʻo e tau ina afe atu iā te outou i laʻu malaga, ae ou te faamoemoe e nonofo ma outou mo se taimi umi, pe afai e finagalo i ai Ieova. 8 Peitaʻi, ou te nofo pea i Efeso seʻia oo i le tausamiga o le Penetekoso; 9 auā ua faaavanoa mai iā te aʻu se faitotoʻa lautele e fai ai le galuega, ae e toʻatele foʻi tagata e tetee mai.

10 Ae peitaʻi, afai e taunuu atu Timoteo, ia vaai neʻi nofo o ia ma le fefe iā te outou, auā o loo faia e ia le galuega a Ieova, e pei foʻi o aʻu. 11 O lea la, ia aua lava neʻi vaai maulalo se tasi iā te ia. Ia momoli mai* o ia ma le saogalemu ina ia oo mai iā te aʻu, auā o loo matou faatali atu ma le ʻauuso iā te ia.

12 A o Apolo lo tatou uso, na ou ʻaiʻoi iā te ia ina ia ō atu faatasi ma uso, pe a asiasi atu iā te outou, e leʻi manaʻo o ia e alu atu i le taimi nei; ae e alu atu pe a maua sona avanoa.

13 Ia mataala, ia tutū mausalī i le faatuatua, ia faatamatane, ma ia faamalolosi. 14 Ia faia a outou mea uma lava i le alofa.

15 Ua ou apoapoaʻi atu iā te outou le ʻauuso e: ua outou iloa o le aiga o Setefana o i latou na o uluaʻi soo* i Akaia, ma na filifili i latou lava e auauna i le ʻaupaia. 16 Ia outou gauaʻi atu pea iā i latou na, atoa ma tagata uma e lagolagosua ma tautigā i galuega. 17 Peitaʻi, ua ou fiafia ona ua faatasi mai Setefana, ma Fotunato, ma Akaiko, auā e ui ina outou lē iai, a ua telē sa latou fesoasoani iā te aʻu. 18 Auā ua latou faamalosi i loʻu agaga* ma o outou agaga. O le mea lea ia outou talisapaia ai tane faapena.  

19 O loo alolofa atu faapotopotoga o i Asia iā te outou. O loo alolofa tele atu foʻi Akula ma Piseka,* ma le faapotopotoga o loo i lo la fale iā te outou o soo o le Alii. 20 O loo alolofa atu foʻi uso uma iā te outou. Ia alofa atu le tasi i le isi i le sogi paia.

21 O aʻu o Paulo, ua ou tusia e aʻu lava oʻu alofaaga.

22 Pe afai e lē alofa faapelepele se tasi i le Alii, ia malaia o ia. Lo matou Alii e, ia e afio mai! 23 Tau ina ia iā te outou le agalelei faifua o le Alii o Iesu. 24 Ia iā te outou uma foʻi o ē o autasi ma Keriso Iesu loʻu alofa.

^ 1 Kori. 16:6 Pe e “momoli iā te aʻu i se vaega o le auala.”


^ 1 Kori. 16:11 Pe “ia momoli mai o ia i se vaega o le auala.”


^ 1 Kori. 16:15 I le gagana Eleni, o “uluaʻi fua i Akaia.”


^ 1 Kori. 16:18 Tagaʻi le Faaopoopoga e 5.


^ 1 Kori. 16:19 O lē ua igoa foʻi iā “Pisila.”

2 Korinito


1 O aʻu o Paulo o le aposetolo a Keriso Iesu i le finagalo o le Atua, ma Timoteo lo tatou uso, o le tusi lenei i le faapotopotoga a le Atua i Korinito, atoa ma le ʻaupaia o ē o i Akaia uma:

2 Ia iā te outou le agalelei faifua ma le filemu mai i le Atua lo tatou Tamā, ma le Alii o Iesu Keriso.

3 Ia viia le Atua o le Tamā o lo tatou Alii o Iesu Keriso, le Tamā o le alofa mutimutivale, ma le Atua o faamāfanafanaga uma, 4 o lē na te faamāfanafanaina i tatou i o tatou puapuaga uma, ina ia mafai foʻi ona tatou faamāfanafana atu i ē ua oo i ai so o se puapuaga, i le faamāfanafanaga ua faamāfanafanaina ai i tatou e le Atua. 5 Auā e pei ona tele o o tatou mafatiaga ona o Keriso, ua faapena foʻi ona tele faamāfanafanaga ua oo mai iā i tatou ona o Keriso. 6 E tusa lava pe e oo mai puapuaga mai iā i matou, ae e faamāfanafanaina ai foʻi ma faaolaina ai outou; pe a faamāfanafanaina i matou, e faamāfanafanaina ai outou, ma mafai ai ona outou tumau i mafatiaga na mafatia ai foʻi i matou. 7 O le mea lea, e tumau ai lo matou faamoemoe iā te outou i le iloa e faapea, e pei ona oo o mafatiaga iā te outou, e faapea foʻi ona maua e outou o faamāfanafanaga.

8 Le ʻauuso e, matou te mananaʻo e faailoa atu puapuaga na oo iā i matou i le itumalo o Asia, na matuā mafatia i matou e sili atu i lo o le mea na matou lavātia, na oo foʻi ina matou popole neʻi o matou feoti. 9 O le mea moni, na matou manatu ua faasalaina i matou i le oti. Na tupu lenā mea ina ia matou faatuatuaina ai, e lē o i matou lava, a o le Atua o lē na te faatūina o ē ua feoti. 10 Na ia laveaʻi mai foʻi iā i matou ai le mataʻutia o le oti; o le a ia laveaʻi lava i matou, ma ua matou faamoemoe iā te ia e na te toe laveaʻia i matou. 11 E mafai foʻi ona outou fesoasoani mai e ala i a outou tatalo faatauanau mo i matou, ina ia tuuina atu le faafetai e tagata e toʻatele mo i matou, mo mea ua foaʻi mai ma le agalelei ona o tatalo a le toʻatele.

12 Auā o le mea lenei ua matou mitamita ai, lea ua molimau i ai o matou lotofuatiaifo, o le paia ma le faamaoni i le Atua, e lē tusa ma le atamai faaletagata, a o le agalelei faifua o le Atua, sa matou amioaʻi ai i le lalolagi, aemaise lava iā te outou. 13 Auā e matou te lē o tusi atu iā te outou nisi mea, a o mea ua outou iloa lelei ma malamalama i ai; o mea foʻi ia ou te faamoemoe o le a faaauau pea ona outou malamalama i ai e oo i le iʻuga, 14 e pei ona iloa e nisi o outou, ua fai i matou ma mea e tou te mitamita ai, e pei foʻi o le a matou mitamita ona o outou i le aso o lo tatou Alii o Iesu.

15 Na ou mautinoa foʻi i lenei mea, o lea na ou fuafua muamua ai ou te alu atu iā te outou, ina ia maua se mea e tou te olioli faalua ai, 16 pe a uma ona ou afe atu iā te outou i laʻu malaga i Maketonia, ma toe foʻi mai Maketonia iā te outou, ona outou momoli* lea o aʻu i Iutaia. 17 Ae ina ua ou faia lea fuafuaga, pe na ou manatu māmā ea i ai? O mea na ou fuafua e fai, pe na ou fuafua ea e tusa ma manatu faaletagata, ma ou fai atu “Ioe, o lea lava” ona ou toe fai atu lea e “Leai, e leai lava”? 18 Ae e faamaoni le Atua, na matou lē fai atu iā te outou, Ioe, ona toe fai atu lea e Leai. 19 Auā o Keriso Iesu le Alo o le Atua, lea na matou talaʻiina atu iā te outou, o aʻu, ma Siluano,* ma Timoteo, e leʻi avea o ia ma Ioe ma toe Leai, ae na o le Ioe lava. 20 Auā po o le ā lava le tele o folafolaga a le Atua, a ua Ioe uma ona o ia. E ala iā te ia, ua tatou faapea atu ai “Amene” i le Atua ina ia tatou faamamaluina o ia. 21 A o lē ua faamaonia o outou ma i matou o tagata o Keriso, ma o lē na faauuina i tatou, o le Atua lea. 22 Ua ia faamaufaailogaina i tatou, ma tuuina mai iā i tatou le faamaoniga o le mea o le a oo mai, o le agaga lea, i o tatou loto.

23 Ou te manaʻo e fai le Atua ma molimau i loʻu nei ola, ou te leʻi alu atu i Korinito ina neʻi atili ai ona outou mafatia. 24 Matou te lē fia pule i lo outou faatuatua, ae o i matou o le ʻaufaigaluega faatasi ma outou mo lo outou olioli, auā o lo outou faatuatua ua outou tutumau ai.

^ 2 Kori. 1:16 Po o “le momoli o aʻu i se vaega o le auala.”


^ 2 Kori. 1:19 Po o “Sila.”


2 Korinito  2 : 1 - 17

2 Auā ua ou manatu, ou te lē toe alu atu iā te outou ma le faanoanoa. 2 Auā afai ua outou faanoanoa ona o aʻu, o ai la o totoe na te faafiafiaina aʻu? E na o ē na faanoanoa ona o aʻu. 3 Na ou tusia lenei lava mea, pe a ou alu atu, ou te lē faanoanoa ai lava, ona o i latou e tatau ona ou olioli ai; auā ua ou mautinoa iā te outou, o mea ua ou olioli ai, e tou te olioli ai foʻi. 4 Auā o le tele o puapuaga ma le atuatuvale o le loto, na ou tusi atu ai iā te outou ma le maligi tele o loimata, e lē ina ia outou faanoanoa ai ona o aʻu, ae ina ia outou iloa ai le tele o loʻu alofa iā te outou.

5 O lenei, afai na faatupuina e se tasi le faanoanoa, ua ia faatupuina le faanoanoa o outou uma ae e lē o aʻu. Ou te lē manaʻo e soona lafo atu ni upu ona o lenei mea. 6 Ua lava le aʻoaʻiga ua avatu iā te ia e le toʻatele o uso, 7 o lea la, e tatau nei ona outou faamagalo atu ma le agalelei, ma faamāfanafana atu iā te ia, ina ia aua neʻi lofitūina lenā tagata i le faanoanoa tele. 8 O lea ua ou apoapoaʻi atu ai iā te outou, ia faailoa atu lo outou alofa mo ia. 9 O le mea lea ua ou tusia ai lenei tusi, ina ia iloa po ua outou usiusitaʻi i mea uma. 10 Afai tou te faamagalo atu ma le agalelei se mea sesē a se tasi, ou te faia foʻi faapea. A o aʻu, o se mea ou te faamagalo atu ma le agalelei, pe afai ou te faamagalo atu ma le agalelei se mea, ua faia faapea mo lo outou lelei i luma o Keriso; 11 ina neʻi faasesēina i tatou e Satani, auā tatou te lē vālea i ana togafiti.

12 Ina ua ou taunuu i Teroa e folafola le tala lelei e uiga i le Keriso, ua faaavanoa mai iā te aʻu se faitotoʻa i le Alii, 13 ua lē toʻafilemu ai loʻu agaga,* ona o le lē maua o Tito loʻu uso, ae na ou faamavae atu iā i latou, ona ou alu ai lea i Maketonia.

14 Ae ia ave le faafetai i le Atua o lē na te taʻitaʻia pea i tatou i le solo o le manumalo faatasi ai ma Keriso, ma o lē foʻi ua faaalia mai le manogi o le poto iā te ia i mea uma, e ala iā i tatou! 15 Auā o i tatou o le manogi lelei o Keriso i le Atua, i ē o le a faaolaina ma i latou o le a faaumatia; 16 o ē o le a faaumatia e oo i ai le manogi o le oti e iʻu ai i le oti, a o ē o le a faaolaina e oo i ai le manogi o le ola e iʻu ai i le ola. O ai foʻi ua agavaa mo nei mea? 17 O i matou, auā matou te lē o suʻe tupe i le afioga a le Atua e pei o le toʻatele o isi, ae ua matou tautatala atu ma le faamaoni, ioe, e pei o ē ua aauina mai le Atua i le silafaga a le Atua faatasi ai ma Keriso.

^ 2 Kori. 2:13 Tagaʻi i le Faaopoopoga e 5.


2 Korinito  3 : 1 - 18

3 Pe a toe amata ea ona matou taʻuleleia o i matou lava? Pe e pei i matou o isi tagata e manaʻomia ni tusi e taʻuleleia ai e avatu iā te outou, pe e mai iā te outou? 2 O outou o la matou tusi ua tusia i o matou loto, ma ua iloa ma faitauina e tagata uma. 3 Auā ua faaalia outou, o outou o le tusi a Keriso na tusia e i matou o auauna, e leʻi tusia i se vaitusi a o le agaga o le Atua soifua, e leʻi tusia i papamaa a o loto.*

4 E ala iā Keriso, ua mafai ai ona matou faapea atu ma le mautinoa i lenei mea i luma o le Atua. 5 Matou te lē viia i matou ona ua matou agavaa, ma matou te leʻi ausia foʻi lenei mea ona o i matou lava, a ua matou agavaa ona o le Atua, 6 o ia foʻi ua saunia i matou ina ia agavaa ai o ni auauna o le feagaiga fou, e lē o le tulafono na tusia, a o le agaga; auā o le tulafono na tusia e faasala ai i le oti, a o le agaga e faaolaina ai.

7 Afai foʻi na mamalu le tuuina mai o le Tulafono lea na oo mai ai le oti, lea na tusia i mataʻitusi i maa, ma na lē mafai ai foʻi e le fanauga a Isaraelu ona vaavaai saʻo atu i fofoga o Mose ona o le mamalu o le pupula o ona fofoga, o le mamalu lea e faaumatia, 8 pe e lē sili ea la le mamalu pe a tuuina mai i le agaga? 9 Auā afai na mamalu le tuuina mai o le Tulafono lea na iʻu ai i le faasalaga, e sili atu la ona tele le mamalu o le tuuina mai o le amiotonu. 10 E oo lava i le mea na faamamaluina, ua aveesea mai ai le mamalu, ona o le mamalu e sili atu. 11 Auā afai na mamalu le auala na aumai ai le mea e faaumatia, e sili atu la ona mamalu o le mea e tumau.

12 Ona o lo matou faamoemoe lenā, o le mea lea ua tatou matuā saʻoloto e tautatala atu ai, 13 ma e lē pei o Mose ina ua ia ufiufia ona fofoga, ina ia lē vaavaai saʻo atu i ai le fanauga a Isaraelu i le iʻuga o le mea e faaumatia. 14 Ae na pogisa o latou mafaufau. E oo mai lava i aso nei, e lē o aveesea le ufiufi lava lenā e tasi pe a faitauina le feagaiga tuai,* auā ua faaumatia e ala iā Keriso. 15 O le mea moni, e oo mai lava i aso nei, pe a faitauina tusi a Mose, o loo iai pea le ufiufi i o latou loto. 16 Ae afai e liliu atu iā Ieova, ona aveesea lea o le ufiufi. 17 O lenei, o Ieova o le Agaga; ma o le mea e iai le agaga o Ieova, e iai le saʻolotoga. 18 O i tatou uma, a o atagia atu i o tatou foliga e lē ufiufia le mamalu o Ieova e pei o ni faata, ua liua i tatou i foliga lava na mai i le mamalu e oo ina atili mamalu ai, e pei lava ona faia e Ieova le Agaga.

^ 2 Kori. 3:3 Pe e “leʻi tusia i papamaa, a o papa aano o loto.”


^ 2 Kori. 3:14 Tagaʻi i le Faaopoopoga e 12.


2 Korinito  4 : 1 - 18

4 O le mea lea matou te lē faavaivai ai, talu ai ua tuuina mai iā i matou lenei faiva, e tusa ma le alofa mutimutivale na faaalia mai iā i matou; 2 a ua matou lafoaʻia mea pepelo e māsiasi ai, e lē savavali ma le faapiʻopiʻo, e lē faafilogia foʻi le afioga a le Atua, a ua matou faailoa atu le upu moni, ma ua fai i matou ma faaaʻoaʻoga lelei i lotofuatiaifo o tagata uma i le silafaga a le Atua. 3 O lenei, afai ua ufitia le tala lelei o loo matou talaʻia atu, ua ufitia i ē ua faaumatia, 4 ua faatauasoina manatu o i latou o ē e lē talitonu e le atua o lenei faiga o mea a le lalolagi, ina neʻi pupula atu iā i latou le tala lelei matagofie e uiga iā Keriso, o ia o le faatusa o le Atua. 5 Auā ua matou lē talaʻia atu i matou lava a o Keriso Iesu o le Alii lea, ma o i matou o a outou pologa ona o Iesu. 6 Auā o le Atua o lē na fetalai: “Ia susulu atu le malamalama mai i le pogisa,” ma ua faasusulu mai e ia i o matou loto, ina ia malamalama ai i le poto faamamaluina o le Atua e ala i fofoga o Keriso.

7 Ae peitaʻi, ua iā i matou lenei ʻoa i ipu omea, ina ia matou maua le mana lea e sili atu i le malosi o tagata, o le mana lea e mai i le Atua, ae e lē mai iā i matou lava. 8 Ua omia i matou i puapuaga, ae e lē taofiofia ai; ua fememeaʻi i matou, ae e lē matuā fememeaʻi ai; 9 ua sauāina i matou, ae e lē tuulafoaʻiina ai; ua lafotuina i matou, ae e lē faaumatia ai. 10 E onosaia pea e lo matou tino faiga leaga e oti ai na oo iā Iesu, ina ia faaalia i lo matou tino le soifuaga o Iesu. 11 Auā o i matou o loo ola, ua fesagaʻi pea i taimi uma ma le oti ona o Iesu, ina ia faaalia ai i lo matou tino augavale le soifuaga o Iesu. 12 Ua galue le oti i totonu o i matou, a o le ola i totonu o outou.

13 O lenei, ona ua iā i matou lea lava agaga o le faatuatua e pei ona tusia: “Ua ou faatuatua, o le mea lea ou te tautala atu ai,” ua matou faatuatua foʻi, o le mea lea matou te tautatala atu ai, 14 i le iloa o lē na faatūina Iesu e na te faatūina foʻi i tatou, ina ia autasi ma Iesu, ma tuuina atu i matou faatasi ma outou. 15 Auā o mea uma lava e mo lo outou lelei, ina ia faateleina le agalelei faifua ma saga faateleina ai, ona o le toʻatele o tagata ua faafetai atu i le Atua, ma faamamaluina ai o ia.

16 O le mea lea tatou te lē faavaivai ai, ae e ui lava ina tauau ina uma atu lo tatou tagata i fafo, ae ua faafouina pea lo tatou tagata i totonu i lea aso ma lea aso. 17 E ui lava e puupuu ma māmā puapuaga, ae e iʻu ai ina maua e i tatou le mamalu, o le mamalu e sili atu ma e faavavau; 18 a o taulaʻi atu la tatou vaai i mea e lē vaaia ae e lē o mea e vaaia. Auā o mea ua vaaia e lē tumau ia, a o mea e lē o vaaia e faavavau ia.

2 Korinito  5 : 1 - 21

5 Auā ua tatou iloa, pe a lepetia lo tatou fale i le lalolagi, o le faleʻie lea, ua iā i tatou le fale i le lagi e faavavau lea e mai le Atua, o le fale e leʻi fausiaina e lima. 2 Auā o le mea moni, ua tatou ōi i lenei fale o loo tatou nonofo ai, ma matuā naunau atu e oofu i lo tatou fale e mai i le lagi, 3 o lea la, pe a faaofuina ai i tatou, e lē maua ai i tatou ua lē lavalavā. 4 O i tatou o loo i lenei faleʻie, ua feoi ma mafatia; auā tatou te lē fia toesea lenei ofu ae oofu i le isi, ina ia suia ai le tino e mafai ona oti i le ola. 5 O lē ua saunia i tatou mo lenei mea o le Atua lea, o lē ua foaʻi mai iā i tatou le faailoga o le mea o le a oo mai, o le agaga lea.

6 O le mea lea ua tatou lototetele ai ma iloa, a o tatou nonofo i le tino,* tatou te lē o faatasi ma le Alii, 7 auā ua tatou savavali ona o le faatuatua, ae e lē o mea e vaaia. 8 O le mea lea ua tatou lototetele ma fiafia ai, e lē ina ia nonofo i lenei tino, ae ia nonofo faatasi ma le Alii. 9 O lea la, tusa lava po o fea tatou te nonofo ai, pe tatou te faatasi ma ia pe leai, ae tatou te tausinio ina ia finagalo malie mai pea o ia iā i tatou. 10 Auā e faailoa atu lava i tatou uma i luma o le nofoa faamasino o le Keriso, ina ia taʻitoʻatasi le tagata ma maua lona taui i mea na faia i le tino, e tusa ai ma lana amio pe e lelei pe e leaga.

11 O lea la, o le iloa o le mataʻu i le Alii, ua matou pulunaunau ai pea tagata, a ua silafia i matou e le Atua. Peitaʻi, ou te faamoemoe ua iloa i matou i o outou lotofuatiaifo. 12 Matou te lē o toe taʻuleleia i matou lava iā te outou, ae ua matou tuuina atu se mea tou te mitamita ai iā i matou, ina ia mafai ona outou tali atu i ē e mitamita ona o foliga vaaia o mea, ae e lē o le loto. 13 Auā afai ua matou vālea, ua faia faapea ona o le Atua; ae afai ua matou faautauta, ua faia faapea ona o outou. 14 Auā ua faamalosia i matou ona o le alofa o le Keriso, ma o lo matou manatu lenei, e toʻatasi lē na maliu mo tagata uma; ma ua feoti uma ai; 15 ma na maliu o ia mo tagata uma, ina ia lē toe ola i latou mo i latou lava, ae ia ola mo ia o lē na maliu mo i latou ma toe faatūina mai.

16 E amata atu nei ona matou lē toe iloaina se tagata i la le tino. E tusa foʻi pe na matou iloaina Keriso i la le tino, ae o le mea moni matou te lē toe iloa o ia faapena. 17 Afai e autasi se tasi ma Keriso, o ia o le foafoaga fou; ua mavae atu mea tuai, ae faauta! ua oo mai mea fou. 18 Ae e mai le Atua mea uma lava, o lē na faia i matou ina ia toe lelei ma ia e ala iā Keriso, ma ua ia tuuina mai iā i matou le faiva o le leleiga, 19 o lona uiga, ua toe faaleleia e le Atua lalolagi iā te ia e ala iā Keriso, ua lē taʻua iā i latou a latou agasala, a ua tuuina mai le upu o le leleiga iā i matou.

20 O lea la, o i matou o sāvali o sui o Keriso, e peiseaʻī o loo ʻaiʻoi mai le Atua e ala iā i matou. O i matou o ē ua fai ma sui o Keriso, ua matou ōle atu: “Ia outou toe lelei ma le Atua.” 21 O lē na lē iloa le agasala, na fai o ia ma agasala mo i tatou, ina ia avea ai i tatou ma amiotonu a le Atua e ala iā te ia.

^ 2 Kori. 5:6 I le gagana Eleni, “a o tatou nonofo i le fale i o tatou tino.”


2 Korinito  6 : 1 - 18

6 I le galulue faatasi ma ia, ua matou ʻaiʻoi atu ai foʻi iā te outou, e aua neʻi talia le agalelei faifua o le Atua, ma misia ai lona fuafuaga. 2 Auā ua ia faapea mai: “I le taimi e talileleia ai, na ou faalogo ai iā te oe, ma i le aso o le faaolataga, na ou fesoasoani ai iā te oe.” Faauta! O le taimi tonu lenei e talileleia ai. Faauta! O le aso lenei o le faaolataga.

3 Ua matou lē faia se mea e tausuai ai, ina ia aua neʻi taʻuleagaina la matou faiva; 4 ae i mea uma lava ua matou faailoa atu ai i matou o ni auauna a le Atua, e ala i le tumau i le tele o mea, i puapuaga, i le leai o ni mea, i faigatā, 5 i le sasaina, i le faafalepuipuiina, i fevesiaʻiga, i galuega fitā, i le lē moe i pō, ma i nisi taimi, e leai ni meaʻai, 6 i le amio mamā, i le poto, i le faapalepale, i le agalelei, i le agaga paia, i le alofa e lē faatagāfai, 7 i le tautala i le upu moni, i le mana o le Atua, i auupega o le amiotonu i le lima taumatau ma le lima tauagavale, 8 e ala i le faamamaluina ma le faalumaina, e ala i talaaga leaga ma talaaga lelei; e peiseaʻī o nisi e taufaasesē ae e faamaoni, 9 e pei e lē iloa ae ua lauiloa, e pei a oti, ae faauta foʻi! o loo ola i matou, e pei o ē ua aʻoaʻia ae e leʻi tuuina atu i le oti, 10 e pei e faanoanoa ae o loo olioli, e pei e matitiva ae ua matou faatamaoaigaina le toʻatele, e pei e leai ni mea ae o loo maua mea uma.

11 O outou Korinito e, ua matou tautatala saʻo atu iā te outou, ma ua faalautele atu o matou loto iā te outou. 12 Matou te lē o taofiofia lo matou alofa iā te outou, a o outou lava ua taofia ai le faaalia mai o lo outou alofa faapelepele. 13 O lea, ou te tautala atu ai iā te outou e pei ona ou tautala i le fanau, ia outou faia e pei ona matou faia,  ia faalautele atu o outou loto.

14 Ia aua neʻi amo faalēgatasi ma ē e lē talitonu. Auā e faapefea ona fesootaʻi le amiotonu ma le amioleaga? E faapefea ona mafuta le malamalama ma le pōuliuli? 15 E faapefea foʻi ona ōgatasi o Keriso ma Pelialo?* E faapefea ona tofusia le tagata faamaoni ma lē ua lē talitonu? 16 E faapefea foʻi ona feagai le malumalu o le Atua ma tupua? Auā o i tatou o le malumalu o le Atua soifua; e pei ona fetalai mai le Atua: “Ou te nofo faatasi ma i latou ma savavali faatasi ma i latou, e avea aʻu ma o latou Atua, e fai foʻi i latou ma oʻu tagata.” 17 “‘O le mea lea, ia ō ese ai mai iā i latou, ma ia outou vavaeese,’ ua fetalai mai ai Ieova, ‘ma aua tou te toe papaʻi atu i se mea e lē mamā’”; “‘ona ou talia ai lea o outou.’” 18 “‘E avea aʻu ma o outou tamā, e fai foʻi outou ma oʻu atalii ma oʻu afafine,’ ua fetalai mai ai Ieova o Lē e ona le malosi uma lava.”

^ 2 Kori. 6:15 O lona uiga “O lē e lē aogā i se mea,” ma o loo faatatau atu i lē e leaga, o Satani.


2 Korinito  7 : 1 - 16

7 O le mea lea le ʻaupele e, ona ua tuuina mai iā i tatou o nei folafolaga, o lea seʻi o tatou faamamā ai iā i tatou mai i mea uma e faaleagaina ai le tino ma le agaga, a ia faaatoatoaina le faapaiaina i le mataʻu i le Atua.

2 Ia faaavanoa mai o outou loto iā i matou. Matou te leʻi sesē i se tasi, matou te leʻi faaleagaina se tasi, matou te leʻi ʻolegiaina se tasi. 3 Ou te lē fai atu lenei mea e taʻusala ai outou. Auā na ou fai atu muamua, pe tatou te oti pe ola foʻi, ae ua iai outou i o matou loto. 4 Ua ou matuā saʻoloto e tautala atu iā te outou. Ua ou matuā mimita e uiga iā te outou. Ua tumu foʻi aʻu i faamāfanafanaga, ua matuā tele loʻu olioli i o matou puapuaga uma.

5 Ina ua matou taunuu i Maketonia, e leʻi mapu o matou tino, a ua faaauau pea ona puapuagatia i matou i mea uma, o taua i fafo ma popolega i totonu. 6 A o le Atua, o lē na te faamāfanafanaina ē ua lotomafatia, ua ia faamāfanafanaina i matou i le faatasi mai o Tito; 7 e lē na o lona faatasi mai, a o le faamāfanafanaga foʻi ua faamāfanafanaina ai o ia ona o outou, a o ia faamatala mai foʻi upu o lo outou naunau tele, o lo outou faanoanoa, ma lo outou maelega mo aʻu; o lea ua atili ai loʻu olioli.

8 Afai ua ou faatigā iā te outou ona o laʻu tusi, ou te lē salamō ai. E tusa lava pe na ou salamō muamua (ua ou iloa o lenā tusi na outou faanoanoa ai, a ua na o sina taimi,) 9 ae ua ou olioli i le taimi nei, e lē ona ua outou faanoanoa, ae ona ua iʻu lo outou faanoanoa i le salamō; auā ua outou faanoanoa e tusa ai ma le finagalo o le Atua, ina neʻi afāina outou i se mea ona o i matou. 10 Auā o le faanoanoa e tusa ai ma le finagalo o le Atua, e tupu ai le salamō ma oo ai i le faaolataga, lea e lē tatau ona faanoanoa ai; ae o le faanoanoa o le lalolagi e iʻu ai i le oti. 11 Faauta foʻi i lenei mea, o lo outou faanoanoa e tusa ai ma le finagalo o le Atua, ua outou matuā filigā ai, ua taʻumamāina ai outou, ua outou lototigā ai, ua outou matataʻu ai, ua outou naunau tele ai, ua outou maelega ai e faasaʻo mea sesē! Ua outou faaalia ai i mea uma la outou amio mamā e tusa ai ma lenei mataupu. 12 E ui lava ina ou tusi atu iā te outou, ae na ou tusi atu e lē ona o le tagata na faia le mea sesē, po o lē na faia i ai le mea sesē, ae ina ia faaalia ai i luma o le Atua lo outou naunau e faalogo mai iā i matou. 13 O le mea lea ua faamāfanafanaina ai i matou.

Ae peitaʻi, e lē na o le faamāfanafanaina o i matou, ae ona o le olioli o Tito ua atili ai ona tele lo matou olioli, auā ua faamalosia e outou uma lona agaga.* 14 Auā afai na ou mimita e uiga iā te outou iā te ia, ou te lē mā ai; ae e pei ona matou tautatala atu i nei mea uma iā te outou i le upu moni, ua faapena foʻi ona moni lo matou mitamita e uiga iā te outou i luma o Tito. 15 Ua matuā alofa faapelepele foʻi o ia iā te outou, a o ia manatuaina le usiusitaʻi o outou uma, ina ua outou taliaina o ia ma le faaaloalo tele. 16 O lea ua ou olioli ai, ona ua ou matuā lototele i mea uma ona o outou.

^ 2 Kori. 7:13 Tagaʻi i le Faaopoopoga e 5.


2 Korinito  8 : 1 - 24

8 O lenei, e matou te faailoa atu iā te outou le ʻauuso e, e uiga i le agalelei faifua o le Atua lea na foaʻiina mai i faapotopotoga i Maketonia; 2 a o mafatia i latou ona o tofotofoga tigā. E ui i lo latou matuā matitiva ae ua tele lo latou olioli, auā ua faaalia lo latou mauʻoa, ona o le tele o lo latou limafoaʻi. 3 E tusa ma mea latou te mafaia, e moni ou te taʻutino atu, na faia e sili atu i lo mea na latou mafaia, 4 auā o lo latou lava lotomalilie, na matuā ʻaiʻoi mai ai iā i matou mo se faaeaga e foaʻi atu ai ma le agalelei, ma se sao i le faiva ua tofia i le ʻaupaia. 5 Na latou faia e lē na o mea na matou faamoemoe i ai, ae ona o le finagalo o le Atua, na muaʻi tuuina atu ai i latou lava i le Alii ma i matou foʻi. 6 O le mea lea ua matou faalaeiau ai iā Tito e faapea, o ia na muamua ona amataina lenei foaʻi mai iā te outou, o lea e tatau ai ona ia faamāeʻaina lenei foaʻi ua outou faia ma le agalelei. 7 Ae e pei ona matuā tele mea uma iā te outou i le faatuatua, ma le upu, ma le poto, ma le lotonaunau, faapea lo matou alofa iā te outou, ia faapea foʻi ona matuā tele a outou foaʻi e faia ma le agalelei.

8 E lē faapea ua ou faatonuina outou, ae ua ou tautala atu iā te outou ona o le manatu i le lotonaunau o isi, ma ina ia tofotofoina ai foʻi le moni o lo outou alofa. 9 Auā ua outou iloa le agalelei faifua o lo tatou Alii o Iesu Keriso, e ui ina mauʻoa o ia, a ua avea o ia o sē e mativa ona o outou, ina ia outou mauʻoa ai ona o lona mativa.

10 O lea, ou te faailoa atu ai loʻu manatu i lenei mataupu: auā e aogā lea iā te outou, ua mavae le tausaga talu ona outou amataina lenei gaoioiga, e lē na o le faia ae o le manaʻo foʻi e fai; 11 o le mea lea ia outou faauma ai ona fai, e pei ona outou lotomalilie e fai, ia faapena foʻi ona faauma e tusa ai ma mea ua iā te outou. 12 Auā afai e lotomalie se tasi e foaʻi atu, e talileleia lea e tusa ma mea ua iā te ia, ae e lē tusa ma mea e lē o iā te ia. 13 Auā ou te lē o manaʻo e faafaigofie mo isi, ae faafaigatā mo outou; 14 ae ina ia avea lo outou tamaoaiga* i le taimi nei e fesoasoani i lo latou lē tagolima, ma e fesoasoani foʻi lo latou tamaoaiga i lo outou lē tagolima i se aso, ina ia tutusa ai avega a tagata uma. 15 E pei ona tusia: “Ina ia lē tele naʻuā mea a lē e tele ana mea, ma ina ia lē matuā itiiti mea a lē e itiiti ana mea.”

16 O lea e faafetai ai i le Atua, ona o le tuuina o lea lava naunau mo outou i le loto o Tito, 17 auā sa talia e ia faalaeiauga, ae o lona naunau tele, ua manaʻo ai o ia e alu atu iā te outou. 18 A ua matou aauina atu faatasi ma ia le uso o lē ua aave atu i faapotopotoga uma le tala i lona taʻuleleia, ona o lana galuega ua faia mo le tala lelei. 19 E lē na o lenā, ae ua tofia foʻi o ia e faapotopotoga e malaga faatasi ma i matou, ina ia matou tufatufaina atu lenei meaalofa ua faia ma le agalelei mo le viiga o le Alii, ma faamaonia ai lo matou nofosauni e fesoasoani. 20 Ua matou faia lenei mea ina neʻi faitio mai se tagata iā i matou, e tusa ai ma lo matou tufatufaina atu o lenei meaalofa ua faia ma le matamau. 21 Auā ua matou “faia mea uma lava ma le faamaoni, e lē gata i le silafaga a Ieova, ae i le vaaiga foʻi a tagata.”

22 O lea ua matou aauina atu ai faatasi ma i latou lo matou uso, o lē e masani ona matou vaaia lona lotonaunau i le tele o mea, a o lenei ua faateleina lona lotonaunau ona o lona matuā faatuatuaina o outou. 23 Afai e fesili se tasi e faatatau iā Tito, o ia o le auauna e pei o aʻu, e ma te galulue faatasi mo lo outou lelei, pe afai e faatatau i o tatou uso, o aposetolo* i latou i faapotopotoga, ma o le mamalu o Keriso. 24 O lea, ia faailoa atu iā i latou le faamaoniga o lo outou alofa, ma le mea ua matou mitaʻi atu ai e uiga iā te outou i luma o faapotopotoga.

^ 2 Kori. 8:14 Pe “ia foaʻi atu mai i a outou mea faasili.”


^ 2 Kori. 8:23 Po o avefeʻau po o ē na aauina atu.


2 Korinito  9 : 1 - 15

9 O lenei, e lē tatau ona ou tusi atu iā te outou e faatatau i le faiva i le ʻaupaia, 2 auā ua ou iloa lo outou naunau e foaʻi, lea na ou mitamita ai i Kerisiano i Maketonia e uiga iā te outou, e faapea ua atoa le tausaga o nofosauni Akaia, ma o lo outou maelega, na uunaʻia ai le toʻatele o i latou. 3 A ua ou aauina atu uso, ina neʻi lē aogā lo matou mitamita e uiga iā te outou i lenei mea, ae ina ia outou sauni, e pei ona masani ona ou fai atu ai e faatatau iā te outou. 4 Pe afai matou te ō atu ma nisi mai i Maketonia, ma iloa ai e tou te leʻi nofosauni, ona māsiasi ai lea o outou ma i matou, talu ai ua matou soona faatuatuaina outou. 5 O le mea lea, ua ou manatu ai e tatau ona faalaeiau i uso e ō atu muamua iā te outou, ma ia sauniuni la outou meaalofa tele lea na muaʻi folafola mai, ina ia lava tapena lenei meaalofa tele, ae e lē o se mea na fai faamalosi.

6 E tusa ma lenei mea, o lē e itiiti ana fatu e lūlū, e itiiti foʻi ana e selesele mai; ma o lē e tele ana fatu e lūlū, e tele foʻi ana e selesele mai. 7 Ia taʻitoʻatasi ma faia e tusa ma le mea ua filifili i lona loto, aua le faia ma le tigā, aua foʻi le faia faamalosi, auā e alofa le Atua i lē e foaʻi ma le lotofiafia.

8 E mafai foʻi e le Atua ona foaʻi atu iā te outou le anoanoaʻi o lona agalelei faifua, a o outou maua mea uma lava tou te manaʻomia, ina ia tele a outou mea mo galuega lelei uma lava. 9 (E pei ona tusia: “Ua ia tufatufa atu le tele o mea, ua ia foaʻi atu i ē e matitiva, e tumau e faavavau lana amiotonu.” 10 O lenei, o lē e foaʻi atu le tele o fatu i lē e lūlū ma le falaoa e ʻai ai, e foaʻi mai pea ma faateleina fatu mo outou e lūlū, ma faateleina ai fua o la outou amiotonu.) 11 Ua faatamaoaigaina outou i mea uma lava, ina ia iʻu ai i le limafoaʻi, lea e tupu ai le faafetai i le Atua ona o i matou; 12 auā o le faiva o lenei auaunaga i le lautele e lē na o le foaʻi atu o le tele o mea e manaʻomia e le ʻaupaia, ae ina ia tele ai le faafetai e avatu i le Atua. 13 Ona o le faamaoniga ua tuuina mai e lenei faiva, ua latou faamamaluina ai le Atua ona o lo outou gauaʻi i le tala lelei e uiga i le Keriso, a o outou faalauiloa atu lenā mea i tagata, ma ona o lo outou limafoaʻi i a outou meaalofa mo i latou atoa ma isi tagata uma, 14 ua latou tatalo faatauanau ai mo outou ma naunau atu iā te outou, ona o le matuā tele o le agalelei faifua o le Atua iā te outou.

15 E faafetai i le Atua mo lana meaalofa foaʻifua e lē mafaamatalaina.

2 Korinito  10 : 1 - 18

10 O aʻu o Paulo, ou te ʻaiʻoi atu iā te outou i le agamalu ma le agalelei o Keriso, e ui ina ou faatauvaa i la outou vaai pe a ou iai iā te outou, ae ou te lototele pe a ou lē iai iā te outou. 2 Ou te talosaga atu lava pe a ou iai iā te outou, ina ia aua neʻi oʻu faia faamalosi se mea, e pei ona ou manatu ai e aʻoaʻi mamafa i nisi o outou, o ē o manatu iā i matou e peiseaʻī o loo savavali i la le tino. 3 Auā e ui lava ina matou savavali i le tino, ae e matou te lē tau se taua faaletino. 4 Auā e lē faaletino auupega o la matou taua, ae e faamalosia e le Atua e lepetia ai mea ua matuā mautū. 5 Auā ua matou faatoʻilaloina manatu sesē ma mea maualuluga uma e tetee i le poto i le Atua; ma ua matou faatoʻilaloina* manatu uma ina ia usiusitaʻi i le Keriso; 6 ua matou nofosauni foʻi e faaoo le faasalaga i ē e lē usiusitaʻi i mea uma, pe a uma ona faaalia ua atoatoa lo outou usiusitaʻi.

7 Ua outou vaavaai i mea e tusa ma o latou foliga. Afai e faatuatua se tasi iā te ia lava, ma faapea ane o ia o se auauna a Keriso, inā toe mafaufau ia o ia i lenei mea, auā e pei ona avea o ia ma auauna a Keriso, e faapea foʻi i matou. 8 Afai ou te soona mitamitavale i le pule ua tuuina mai e le Alii iā i matou, e atiaʻe ai outou ma e lē faavaivaia ai, e lē o se mea lea ou te mā ai, 9 ma peiseaʻī ua ou manaʻo e faafefe outou i aʻu tusi. 10 Auā ua latou faapea mai: “O ana tusi e mamafa ma malolosi, ae a faatasi mai o ia e vaivai, o ana upu foʻi e faatauvaa ia.” 11 Ia manatua e lea tagata lenei mea, o o matou uiga e faaalia i upu matou te tusi atu ai pe a matou lē iai, o uiga lava ia matou te faaalia pe a matou faatasi atu. 12 Auā matou te lē manatu e tutusa i matou ma isi, pe faatusatusa i matou i isi o ē e taʻuleleia i latou lava. O le mea moni, e lē o malamalama i latou pe a faamasinoina i latou e i latou lava e tusa ai ma o latou manatu, pe faatusatusa i latou iā i latou lava.

13 Auā matou te lē mitamita i oganuu e leʻi tofia mai iā i matou, ae i mea ua matou faia i oganuu ua tofia mai iā i matou e le Atua, ua matou faaoo atu ai foʻi iā te outou. 14 E moni, pe ana lē aofia outou i la matou oganuu, semanū matou te sopoʻia o matou tuaoi, auā o i matou o ē na muamua ō atu ma faailoa atu iā te outou le tala lelei i le Keriso. 15 E leai, e matou te lē o mitamitavale i galuega ua faia e se isi tagata i oganuu e leʻi tofia mai iā i matou, ae e matou te faamoemoe e faapea, a o tupu pea lo outou faatuatua, e atili ai ona outou viiviia i matou e tusa ai ma la matou oganuu. E atili ai ona matou 16 folafola atu le tala lelei i atunuu i tala atu o outou, ina neʻi matou mitamita fua i le oganuu ua uma ona galueaʻiina e se tasi. 17 “Ae o lē e mitamita, ia mitamita o ia iā Ieova.” 18 Auā e lē talia le tagata e na te taʻuleleia o ia lava, ae e talia le tagata e taʻuleleia e Ieova.

^ 2 Kori. 10:5 I le gagana Eleni, “ua faatoʻilaloina manatu uma e pei ona noanoatia o se pagota.”


2 Korinito  11 : 1 - 33

11 O loʻu manaʻo, ia outou faapalepale mai iā te aʻu i loʻu lē fetuutuunaʻi. Ae o le mea moni, ua outou faapalepale mai lava iā te aʻu! 2 Auā ua ou fuā iā te outou e pei o le fuā o le Atua, auā na ou tautō e foaʻiina atu outou e faaipoipo i le tane e toʻatasi, ina ia ou tuuina atu outou iā te ia o se taupou mamā i le Keriso. 3 Ae ou te popole ina neʻi pei ona faasesēina o Eva e le gata i ana togafiti, e faapena foʻi ona faaleagaina o outou mafaufau, ia liliuese mai i le faamaoni ma le amio mamā e tatau ona outou faaalia i le Keriso. 4 Auā afai e alu atu se tasi ma talaʻi atu se Iesu e ese mai i lea na matou talaʻiina atu, pe e talia e outou se agaga e ese mai i lea na outou talia, po o se tala lelei e ese mai i lea na outou maua, ona vave lea ona outou talia o ia. 5 Auā ua ou manatu e leai se mea e tasi ou te itiiti ai i o outou aposetolo silisili. 6 Afai foʻi ou te valea i le upu, ou te lē valea lava i le poto; ae ua matou faailoa atu ai iā te outou i ala uma i mea uma lava.

7 Pe na ou faia ea se agasala i loʻu faamaulaloina o aʻu lava ina ia faaeaina ai outou, auā na ou naunau e folafola atu le tala lelei i le Atua e aunoa ma se taui mai iā te outou? 8 Na ou faoa mea mai i isi faapotopotoga, i le taliaina o la latou fesoasoani ina ia ou auauna atu ai iā te outou, 9 a o oʻu faatasi ma outou, na ou mativa ae e leʻi fai aʻu ma avega mamafa i se tasi, auā na saunia e uso na ō mai mai Maketonia le tele o mea mo aʻu. E leʻi fai aʻu ma avega mamafa iā te outou i mea uma lava ma ou te faia pea faapea. 10 Ou te taʻu atu le upu moni iā Keriso, e lē taofia lava loʻu mitamita i vaipanoa o Akaia. 11 Aiseā? Po ona ua ou lē alofa ea iā te outou? Ua silafia e le Atua ou te alofa lava iā te outou.

12 O lenei ou te faia pea lava le mea o loo oʻu faia, ina ia ou taofia ai i latou o loo mananaʻo e faia se mea e tutusa ai i latou ma i matou, i le galuega lea o loo latou mitaʻi maia. 13 Auā o na tagata, o aposetolo pepelo i latou, o le ʻaufaigaluega faaʻoleʻole, ua liua e i latou i latou lava e avea ma aposetolo a Keriso. 14 E lētioa lava, auā e fai ma liua e Satani o ia lava e avea ma agelu o le malamalama. 15 E lē o se mea tele la, pe afai e fai ma liua e ana auauna i latou lava e fai ma auauna o le amiotonu. Peitaʻi, o lo latou iʻuga e tusa lea ma a latou galuega.

16 Ou te toe fai atu foʻi, Aua neʻi manatu se tasi ua ou lē fetuutuunaʻi. Ae afai o lo outou manatu moni lenā, ia talia pea aʻu e pei o sē e lē fetuutuunaʻi, seʻi oʻu mitamita teisi ane foʻi. 17 O laʻu tala e fai atu, ou te lē o mulimuli i le faaaʻoaʻoga a le Alii, a o le valea o tagata faasausili, o ē e mitamitavale. 18 Talu ai e toʻatele o ē e mitamita i la le tino, ou te mitamita foʻi aʻu. 19 Auā na outou naunau e faapalepale i tagata lē fetuutuunaʻi, i le manatu o outou o ni tagata fetuutuunaʻi. 20 O le mea moni, ua outou faapalepale i so o se tasi e faapologaina outou, pe faoa ma faaumatia a outou mea, pe faaeaina o ia lava iā te outou, pe tapō i o outou mata.

21 Ua matou māsiasi e fai atu, e peiseaʻī ua vaivai i matou i manatu o isi.

Ae afai e lototele se tasi e gaoioi e faia se mea, ua ou tautala atu ai ma le lē fetuutuunaʻi, ou te lototele foʻi e gaoioi faapea. 22 Po o i latou o ni tagata Eperu? O aʻu foʻi lea. Po o i latou o ni tagata Isaraelu? O aʻu foʻi lea. Po o i latou o ni fanau a Aperaamo? O aʻu foʻi lea. 23 Po o i latou o auauna a Keriso? Ua ou tali atu e pei o se tagata ua faalētonu le mafaufau, ua sili aʻu nai lo i latou: ua sili i galuega, ua tele taimi e faafalepuipui ai aʻu, ua tele foʻi aʻu i tā, e tele foʻi taimi na toetoe a ou oti ai. 24 E faalima ona sasaina aʻu e tagata Iutaia i tā e tolu sefulu iva, 25 e faatolu ona sasaina o aʻu i laau, e faatasi ona fetogia i maa, e faatolu ona malaia o folauga na ou malaga ai, na ou i le sami i le ao atoa ma le pō; 26 e masani ona ou malaga, ma lamatia i vaitafe, e lamatia i tagata faomea, e lamatia i tagata o loʻu lava nuu, e lamatia i tagata o nuu ese, e lamatia i le aai, e lamatia i le toafa, e lamatia i le vasa, e lamatia i uso pepelo, 27 i galuega mamafa ma le tigā, i le lē maua o se moe i le tele o pō, i le fia ʻai ma le fia inu, i le tele o taimi e leai ai ni meaʻai, i le mālūlū ma le leai o ni lavalava.

28 E ese mai i le tele o na mea tigā i le tino, ae ua ou tigā i lea aso ma lea aso, ona o le popole i faapotopotoga uma. 29 Po o ai ea o vaivai, ma po ou te lē vaivai ai foʻi? Po o ai ea ua tausuai, ma po ou te lē matuā ita ai foʻi?

30 Afai e tatau ona mimita, ou te mimita i mea ua ou vaivai ai. 31 Ua silafia e le Atua, o le Tamā lea o le Alii o Iesu, o lē e viia e faavavau, ou te lē pepelo lava. 32 O le kovana o Tamaseko, o lē na pule ai Areta le tupu, na ia lamalama i le aai o tagata Tamaseko ina ia puʻe iā te aʻu, 33 ae na tuutuu ifo aʻu i se ato i le faamalama i le pā, ma na ou sola ai mai iā te ia.

2 Korinito  12 : 1 - 21

12 E ao ona ou mitamita. E lē aogā lea, ae ou te faamatala atu vaaiga ofoofogia ma faaaliga mai i le Alii. 2 Ua ou iloa le tagata, o le soo o Keriso, ua sefulu fā tausaga talu ona ave faafuaseʻi i le lagi lona tolu, ou te lē mautinoa pe na i le tino pe e leʻi i le tino, ae e na o le Atua e na te silafia. 3 Ioe, ua ou iloa lenā tagata, ou te lē mautinoa pe na i le tino pe e leʻi i le tino, ae ua silafia e le Atua 4 na ave faafuaseʻi o ia i le parataiso, ma faalogo ai i upu e lē tatau ona taʻua, e sā foʻi ona tautala i ai se tagata. 5 Ou te mitamita ona o lenā tagata, ae ou te lē mitamita iā te aʻu lava seʻi vaganā ai mea ou te vaivai ai. 6 Auā pe afai ou te fia mitamita, ou te lē valea ai, auā ou te tautala atu i le mea moni. Ae ou te lē faia faapea, ina neʻi viiviia aʻu e se tagata e sili atu nai lo o mea ua ia vaai ma faalogo ai iā te aʻu 7 ona o le tele* o faaaliga.

Ina neʻi oʻu soona faamaualuga, ua tuuina mai ai iā te aʻu le mea matuitui i le tino, o le agelu lea a Satani, ua pō mai pea iā te aʻu ina neʻi oʻu faamaualuga naʻuā. 8 O le mea lea na ou ʻaiʻoi faatolu ai i le Alii, ina ia aveese lenei mea mai iā te aʻu; 9 ae na faapea mai o ia iā te aʻu: “Ua lava le agalelei faifua ua ou faaali atu iā te oe; auā ua faaatoaina loʻu mana i le mea e vaivai ai.” E sili ai loʻu mitamita i mea ua ou vaivai ai, ina ia tumau ai le mana o le Keriso i luga iā te aʻu e pei o se faleʻie. 10 O lea, ua ou fiafia ai i mea ua ou vaivai ai, i le upuleagaina, i le mativa, i sauāga ma mea faigatā ona o Keriso. Auā pe a ou vaivai, ona ou malosi ai lea.

11 Sa ou lē fetuutuunaʻi. Sa outou faamalosia aʻu e faia faapea, auā sa tatau ona outou taʻuleleia aʻu. Auā e ui lava ina ou faatauvaa, ae e leai lava se mea ou te itiiti ai i o outou aposetolo silisili. 12 O le mea moni, na iā te outou faamaoniga o le aposetolo i loʻu tumau, ma e ala foʻi i faailoga, o mea ofoofogia ma galuega mamana. 13 Auā o le ā se mea e itiiti ai outou nai lo o isi faapotopotoga uma, e na o lenei, e leʻi avea aʻu ma avega mamafa iā te outou? Ia faamagalo mai aʻu i lenei agasala.

14 Faauta! O le faatolu ai lea ona ou sauni ou te alu atu iā te outou, ae peitaʻi o le a lē avea aʻu ma avega mamafa iā te outou. Auā ua ou saʻili e lē o a outou meatotino, a o outou; auā e lē tatau ona faaputu e le fanau o ʻoa mo o latou mātua, ae e tatau ona faaputu e mātua ʻoa mo a latou fanau. 15 Ua ou naunau tele e faaaogā mea uma ua iā te aʻu, ma loʻu malosi atoa ona o o outou ola. Afai ua tele loʻu alofa iā te outou, pe e lē tatau foʻi la ona outou alolofa mai faapena iā te aʻu? 16 Ae afai o lea, e leʻi avea aʻu ma avega mamafa iā te outou. Ae ua outou fai mai ua ou “faaʻoleʻole,” ma na ou maua outou i aʻu “togafiti.” 17 Pe na ou saʻili ea ni mea mai iā te outou e ala i so o se tasi o i latou na ou aauina atu? 18 Na ou tauanau atu iā Tito ma ou auina atu le uso faatasi ma ia. Pe na saʻili ea e Tito ni mea mai iā te outou? Pe e matou te leʻi savavali ea i le loto e tasi? Pe e matou te leʻi savavali foʻi i le ala e tasi?

19 Po ua outou manatu ea, ua matou tali atu iā te outou e tusa ai ma nei tuuaʻiga? Ua matou tautatala atu o ni soo o Keriso i luma o le Atua. O lenei le ʻaupele e, o nei mea uma e mo le atiina aʻe o outou. 20 Ou te popole neʻi oʻu taunuu atu, ma maua outou e lē o faia e pei o le mea o oʻu manatu i ai, ma ou te lē o faia foʻi e tusa ma le mea ua outou manatu i ai, nai lo o lea, ua iai le femisaaʻi, o le lotoleaga, o le ita, o le finauvale, o le taumuimui, o le faitala, o le lotofefete, ma fevesiaʻiga. 21 Pe a ou toe alu atu, atonu e faamā aʻu e loʻu Atua pe a tatou faatasi, ma atonu foʻi ou te matuā faanoanoa ona o le toʻatele o ē na agasala ae e leʻi salamō mai i a latou amioga lē mamā, ma le faitaaga,* ma amioga matagā na latou faia pea.

^ 2 Kori. 12:7 Po o le “silisili ese” o faaaliga.


^ 2 Kori. 12:21 Tagaʻi i le Faaopoopoga e 8.


2 Korinito  13 : 1 - 14

13 O le faatolu lenei ona ou alu atu iā te outou. “E faamaonia mataupu uma i le molimau a le toʻalua po o le toʻatolu.” 2 Na ou fai atu muamua, e peiseaʻī ua ou iai faalua a ua ou lē iai i le taimi nei, ou te muaʻi fai atu iā i latou o ē na agasala muamua ma ē uma o totoe, pe afai ou te toe alu atu, ou te lē faapalepale lava, 3 talu ai ua outou saʻilia se faamaoniga ua fetalai mai Keriso iā te aʻu, ua lē vaivai Keriso iā te outou, ae ua malosi iā te outou. 4 O le mea moni, na tutuʻi o ia i luga o le laau ona o le vaivai,* ae ua soifua o ia ona o le mana o le Atua. E moni foʻi, e ui ina matou vaivai e pei ona sa vaivai o ia, ae e matou te ola faatasi ma ia ona o le mana o le Atua ua iā te outou.

5 Ia tofotofo pea iā te outou po o outou iai i le faatuatua, ia suʻesuʻe ifo pea iā te outou po o faapeʻī outou. Pe tou te lē iloa ea o loo outou autasi ma Iesu Keriso? Ae seʻi vaganā ai e lē o taliaina outou. 6 Ou te faamoemoe o le a outou iloa, ua taliaina i matou.

7 Matou te tatalo i le Atua ina neʻi o outou faia se mea sesē, e lē peiseaʻī ua taliaina i matou, ae ina ia outou faia le mea lelei, e ui lava e peiseaʻī e lē o taliaina i matou. 8 Auā e lē mafai ona matou faia se mea e leaga ai le upu moni, ae na o mea e lelei ai le upu moni. 9 E matou te olioli pe a outou malolosi e ui ina matou vaivai, ma ua matou tatalo ina ia toe faasaʻoina o outou manatu. 10 Ua ou tusi atu i nei mea ae ou te lē o iai, ina ia ou lē faia ma le ʻinaʻinā se mea pe a ou iai, e tusa ma le pule ua tuuina mai e le Alii iā te aʻu e atiaʻe ai, ae lē ia faavaivai ai.

11 O laʻu toe upu lenei le ʻauuso e, ia faaauau ona outou olioli, ia toe faasaʻo o outou manatu, ia faamāfanafanaina, ia tutusa o outou mafaufau, ia nonofo ma le filemu, ona faatasi lea iā te outou o le Atua o le alofa ma le filemu. 12 Ia faafeiloaʻi e le tasi le isi i le sogi paia. 13 O loo alolofa uma atu lava le ʻaupaia iā te outou.

14 Ia iā te outou uma le agalelei faifua o le Alii o Iesu Keriso, ma le alofa o le Atua, ma ia outou maua aogā mai i le agaga paia.

^ 2 Kori. 13:4 A o soifua Iesu o se tagata.

Kalatia  1 : 1 - 24


Kalatia


1 O aʻu o Paulo, o le aposetolo, e lē mai i tagata pe na tofia e se tagata, ae na tofia e Iesu Keriso ma le Atua le Tamā, o lē na faatūina o ia mai i le oti, 2 ma le ʻauuso uma ua faatasi ma aʻu, o le tusi lenei i faapotopotoga i Kalatia:

3 Tau ina ia iā te outou le agalelei faifua ma le filemu mai i le Atua lo tatou Tamā, ma le Alii o Iesu Keriso. 4 Na foaʻiina mai e ia o ia lava mo a tatou agasala, ina ia laveaʻi e ia i tatou mai i le faiga leaga o mea o loo iai nei e tusa ai ma le finagalo o lo tatou Atua, o le Tamā lea, 5 o lē e tatau ona faamamaluina e faavavau, faavavau lava. Amene.

6 Ou te ofo ona ua vave ona outou ō ese mai i Lē na valaauina outou i le agalelei faifua o Keriso, ma outou faalogo atu i le tala lelei e ese. 7 Ae e leai lava se isi tala lelei; e na o ē ua faalavelave atu iā te outou, ma mananaʻo e mimilo sesē le tala lelei i le Keriso. 8 Peitaʻi, e tusa lava pe e faailoa atu e se tasi o i matou, po o se agelu mai i le lagi iā te outou se tala lelei e ese mai i le tala lelei lea na matou faailoa atu iā te outou, ia malaia o ia. 9 E pei ona matou fai atu muamua, ou te toe fai atu nei foʻi, Po o ai lava se tasi e folafola atu se tala lelei e ese mai i lea na outou taliaina, ia malaia o ia.

10 Po o tagata ea o loo oʻu taumafai e faatalitonu po o le Atua? Po o oʻu saʻili ea e faafiafia i tagata? Afai ua ou faafiafia i tagata, e lē avea la aʻu ma pologa a Keriso. 11 Le ʻauuso e, ua ou faailoa atu iā te outou, o le tala lelei lea na ou folafola atu, e lē o se tala lelei a tagata; 12 auā ou te leʻi mauaina mai i tagata, ma e leʻi aʻoaʻoina ai foʻi aʻu, ae na faaali mai e Iesu Keriso iā te aʻu.

13 O le mea moni, na outou faalogo muamua i laʻu amio a o ou iai i le lotu Iutaia, sa ou matuā sauā pea i le faapotopotoga a le Atua ma faataugā i ai, 14 na sili loʻu agaʻigaʻi i luma i le lotu Iutaia nai lo o le toʻatele o laʻu tupulaga i loʻu nuu, na sili foʻi loʻu maelega i tū masani a oʻu tamā. 15 A o le Atua o lē na māfua ai ona ou fanau mai i le manava o loʻu tinā, o ia foʻi na valaauina aʻu ona o lona agalelei faifua, na ia finagalo e lelei ona 16 faaalia mai o lona Alo e ala iā te aʻu, ina ia ou folafola atu le tala lelei iā te ia i nuu ese, ae ou te leʻi alu loa e fesili atu i se isi tagata mo ni fautuaga. 17 Ou te leʻi alu foʻi i Ierusalema iā i latou o ē na muamua avea ma aposetolo iā te aʻu, ae na ou alu atu i Arapi, ma toe foʻi mai ai i Tamaseko.

18 Ina ua mavae le tolu tausaga, ona ou alu aʻe lea i Ierusalema e asiasi iā Kefa, ma na ma nonofo ai mo le sefulu lima aso. 19 Ae ou te leʻi vaai i se isi o le ʻauaposetolo, e na o Iakopo le uso o le Alii. 20 O mea ua ou tusi atu ai iā te outou, faauta! ou te lē pepelo i le silafaga a le Atua.

21 Mulimuli ane, ona ou alu atu lea i nuu o Suria ma Kilikia. 22 E leʻi vāai lava iā te aʻu faapotopotoga i Iutaia, ia ua autasi iā Keriso; 23 ae na ona latou faalogo e faapea: “O le tagata lea na matuā sauā muamua iā i tatou, o loo ia folafola atu nei le tala lelei o le faatuatua na ia muaʻi faataugāina.” 24 Ona latou faamamaluina lea o le Atua ona o aʻu.

Kalatia  2 : 1 - 21

2 Ina ua mavae tausaga e sefulu fā, ona ou toe alu aʻe lea i Ierusalema faatasi ma Panapa, na ou alu foʻi ma ave Tito. 2 Peitaʻi, na ou alu aʻe ona o se faaaliga mai i le lagi. Na ou faailoa atu foʻi iā i latou le tala lelei lea o loo ou talaʻia i nuu ese, ae na matou talanoa na o i matou ma tane aloaʻia, ona o loʻu popole ina neʻi iʻuvale laʻu tamoʻe i le taimi ua mavae ma le taimi nei. 3 E oo foʻi iā Tito lea na ma faatasi, e leʻi faamalosia o ia ina ia peritomeina e ui lava o ia o se Eleni. 4 Ae na ō mai faalilolilo uso pepelo, o ē na ō mai faananā e saʻili se mea e lamatia ai lo matou saʻolotoga iā Keriso Iesu, ina ia latou faia ai i matou ma pologa, 5 ae e matou te leʻi lolo atu lava mo sina taimi i le gauaʻi atu iā i latou na, ina ia tumau pea iā te outou le upu moni o le tala lelei.

6 Ae o ē ua taʻua o tane aloaʻia, ou te manatu e leai se mea fou na ou iloa mai iā i latou. Ioe, po o ā lava o latou tulaga na iai muamua, e lē tāua lea iā te aʻu, auā e lē silasila le Atua i foliga i fafo o tagata. 7 Ae ina ua latou iloa ua tuuina mai iā te aʻu le tala lelei mo ē e leʻi peritomeina, e pei foʻi o lea na tuuina atu iā Peteru, mo ē ua peritomeina, 8 auā o Lē na tuuina atu iā Peteru le pule i le faiva o le aposetolo mo ē ua peritomeina, ua ia tuuina mai foʻi iā te aʻu le pule mo tagata o nuu ese; 9 ioe, ina ua latou iloa le agalelei faifua ua tuuina mai iā te aʻu, ona faatalofa mai lea iā i maʻua ma Panapa, o lima taumatau o Iakopo, Kefa ma Ioane o ē na taʻua o ni poutū, e faailoa ai ua matou malilie faatasi, ina ia ma ō atu i nuu ese, ae ō atu i latou i ē ua peritomeina. 10 Tau ina ia ma manatua ē ua matitiva. O le mea foʻi lenei na ou matuā naunau e fai.

11 Ae ina ua sau Kefa i Anetioka, na ou fai saʻo atu lava iā te ia e sesē lana mea na fai. 12 Auā a o leʻi taunuu ane nisi o tane mai iā Iakopo, na masani ona ʻai o ia faatasi ma tagata o nuu ese; ae ina ua latou taunuu ane, ona vavaeese lea o ia ma lē toe faifaimea faatasi ma i latou, ona o le fefe i tagata ua peritomeina. 13 Ua aufaatasi atu foʻi isi Iutaia uma iā te ia i lona faagutugutulua, ua oo foʻi ina taaʻina atu ai ma Panapa i lo latou faagutugutulua. 14 Ae ina ua ou iloa latou te lē o savavali tonu e tusa ai o le upu moni o le tala lelei, ona ou fai atu lea iā Kefa i luma o i latou uma e faapea: “Afai o oe o se Iutaia a ua e ola e pei o tagata o nuu ese ae e lē pei o tagata Iutaia, aiseā la ua e manaʻo ai e tauanau tagata o nuu ese ina ia tausia tū a tagata Iutaia?”

15 O i tatou o ni tagata Iutaia moni, ae e lē o ni tagata agasala mai i nuu ese, 16 ua tatou iloa e taʻuamiotonuina le tagata, e lē ona o galuega o le tulafono, ae ona o le faatuatua iā Keriso Iesu. Ua tatou faatuatua foʻi iā Keriso Iesu ina ia taʻuamiotonuina ai i tatou ona o le faatuatua iā Keriso, ae lē ona o galuega o le tulafono, auā e lē taʻuamiotonuina se tagata ona o galuega o le tulafono. 17 O lenei, afai ua tatou saʻili ina ia taʻuamiotonuina i tatou e ala iā Keriso, ae ua iloa o i tatou o ni tagata agasala, po o lona uiga ea ua uunaʻia i tatou e Keriso ina ia agasala? Aua lava neʻi faapea! 18 Auā afai ou te toe atiaʻe mea na ou lepetia, ua ou faaalia ai o aʻu o se tagata solitulafono. 19 A o aʻu, na ou oti i le tulafono ona o le tulafono, ina ia ou ola mo le Atua. 20 Ua tutuʻi aʻu i luga o le laau faatasi ma Keriso. Ua ou lē toe ola mo aʻu lava, a o Keriso o loo ola e autasi ma aʻu. O le mea moni, o le ola lea ua ou ola ai i le tino, ou te ola ai i le faatuatua i le Alo o le Atua, o lē na alofa mai iā te aʻu ma foaʻiina mai lona ola mo aʻu. 21 Ou te lē teena le agalelei faifua o le Atua; auā ana oo mai le amiotonu ona o le tulafono, ua lē aogā la le maliu o Keriso.

Kalatia  3 : 1 - 29

3 Tagata Kalatia vālea e, o ai na faasesēina outou, ae ua outou malamalama lelei i le tutuʻiina o Iesu Keriso i luga o le laau? 2 O le mea lenei ua ou fia iloa mai iā te outou: Pe na outou mauaina le agaga ona o galuega o le tulafono, po ona o le faatuatua i mea ua faalogo i ai? 3 Po ua outou matuā vālea ea? Na outou amata i le faaleagaga, po ua outou faaiʻu ea i le faaletino? 4 Pe na oo fua ea iā te outou le tele o mafatiaga? E mautinoa e leʻi oo fua na mea. 5 O lē na te avatu le agaga iā te outou ma faia galuega mamana iā te outou, pe na ia faia ea ona o galuega o le tulafono, po ona o le faatuatua i mea ua faalogo i ai? 6 E pei o Aperaamo, “na faatuatua o ia iā Ieova, ma na ia silasila ai iā te ia o lē e amiotonu.”

7 E moni, ua outou iloa o i latou o ē e taofimau i le faatuatua, o i latou ia o atalii o Aperaamo. 8 Ina ua muaʻi iloa i Tusitusiga Paia e taʻuamiotonuina e le Atua tagata o nuu ese ona o le faatuatua, ona ia muaʻi folafolaina lea o le tala lelei iā Aperaamo e faapea: “E maua e nuu uma faamanuiaga ona o oe.” 9 O i latou ua taofimau i le faatuatua, e faamanuiaina i latou e pei ona faia i le tagata faatuatua o Aperaamo.

10 E malaia i latou uma e faalagolago i galuega o le tulafono; auā ua tusia: “E malaia i latou e lē tausia mea uma ua tusia i le tusi tāʻai o le Tulafono ina ia faia.” 11 Ua faamaonia e lē taʻuamiotonuina e le Atua se tasi ona o le tulafono, auā “e ola lē e amiotonu i lona faatuatua.” 12 E lē manaʻomia e le Tulafono le faatuatua, a “o lē e tausia nei poloaʻiga, e ola ai o ia e tusa ma nei mea.” 13 O le faatauina o i tatou e Keriso, ua faasaʻolotoina ai i tatou mai i le malaia o le Tulafono, ma ua malaia o ia e sui ai i tatou, auā ua tusia: “E faamalaia i latou uma ua faatautauina i se laau.” 14 Ina ia oo ai i nuu ese le faamanuiaga o Aperaamo lea e ala mai iā Iesu Keriso, ina ia mafai ona tatou maua le agaga ua folafolaina mai e ala i lo tatou faatuatua.

15 Le ʻauuso e, ou te faamatala atu se talafaatusa e masani ai tagata: O se feagaiga ua faamauina, e ui e faia e tagata, ae e leai se tasi e na te aveesea pe faaopoopoina i ai se mea. 16 O lenei, na faia ia folafolaga iā Aperaamo ma lana fanau. E lē o faapea mai: “O ana fanau,” e peiseaʻī e toʻatele, ae e toʻatasi lava: “O lau fanau,” o le Keriso lea. 17 Ou te fai atu foʻi: O le feagaiga lea na faamauina muamua e le Atua, e leʻi faalēaogāina e le Tulafono, lea na oo mai e tusa ma le fā selau tolu sefulu tausaga mulimuli ane, ina ia soloia ai le folafolaga. 18 Afai ua maua le tofi ona o le tulafono, ua lē maua la ona o le folafolaga, ae ua tuuina atu ma le agalelei e le Atua iā Aperaamo e ala i le folafolaga.

19 O le ā la le aogā o le Tulafono? Na faaopoopo mai lea ina ia faaalia ai solitulafono seʻia oo mai le fanau na folafola i ai, na tuuina mai e agelu e ala mai i le puluvaga.* 20 E leai se puluvaga pe a na o le toʻatasi e aofia ai, ae e na o le toʻatasi le Atua. 21 Pe e tetee le Tulafono i folafolaga a le Atua? Ia aua lava neʻi faapea! Auā ana tuuina mai se tulafono e mafai ona maua ai e se tasi le ola, semanū e maua ai le amiotonu ona o le tulafono. 22 A ua punitia e Tusitusiga Paia mea uma lava i le pule a le agasala, ina ia tuuina atu i ē faatuatua le folafolaga ua maua ona o le faatuatua iā Iesu Keriso.

23 A o leʻi oo mai le faatuatua, na puipuia i tatou e le tulafono, na taofiofia faatasi i tatou e le pule a le tulafono, ma tepa taulaʻi atu i le faatuatua o le a faaalia mai. 24 O lenei, ua avea le Tulafono ma o tatou taʻitaʻitama* e taʻitaʻia i tatou iā Keriso, ina ia taʻuamiotonuina ai i tatou ona o le faatuatua. 25 A o lenei ua oo mai le faatuatua, ua lē toe pule la le taʻitaʻitama iā i tatou.

26 O le mea moni, o outou uma o atalii o le Atua, ona o lo outou faatuatua iā Keriso Iesu. 27 Auā o outou uma ua papatisoina iā Keriso, ua oofu iā Keriso. 28 E leai se Iutaia po o se Eleni, e leai se pologa po o sē e saʻoloto, e leai foʻi se tane po o se fafine, auā ua tasi outou uma i lo outou autasi ma Keriso Iesu. 29 Afai ua outou autasi ma Keriso, o outou la o le fanau a Aperaamo, o suli o le mea na folafolaina mai.

^ Kala. 3:19 O le “puluvaga,” o se tasi e tū i le va, e faalelei ni itu se lua.


^ Kala. 3:24 O le “taʻitaʻitama,” o sē e puipuia tamaiti po o se tausitama.


Kalatia  4 : 1 - 31

4 Ou te fai atu foʻi e faapea, a o laʻitiiti le suli, e leai lava se mea e ese ai o ia ma le pologa, e ui lava o ia o le alii o mea uma lava, 2 ae ua pule iā te ia o tane ma auauna pule seʻia oo i le aso na muaʻi tofia e lona tamā. 3 Na faapea foʻi a o tatou laiti, na faapologaina pea i tatou i mataupu faavae a le lalolagi. 4 Ae ina ua atoa le taimi na atofaina, ona auina mai ai lea e le Atua o lona Alo, o lē na fanau mai i se fafine ma sa nofo i le tulafono, 5 ina ia faasaʻolotoina i latou o ē e nonofo i le tulafono e ala i le faatauina o i latou, ina ia avea foʻi i tatou ma ataliifai.

6 Ona o outou o atalii, ua auina mai ai e le Atua i totonu o o tatou loto le agaga paia lea na tuuina atu i lona Alo, ma ua alaga mai e faapea: “Ava,* le Tamā e!” 7 O lea, ua lē toe avea ai oe ma pologa, a o le atalii; afai o oe o le atalii, o le suli foʻi lea ona o le Atua.

8 Ae peitaʻi, ina o outou lē iloa le Atua, na outou nofo pologa ai i mea e lē o ni atua. 9 A o lenei ua outou iloa le Atua, ae o le mea tāua, ua iloa outou e le Atua, e faapefea la ona outou toe liliu atu i mea muamua e faatauvaa ma lē aogā, ma mananaʻo e toe fai outou ma pologa i na mea? 10 Ua outou matuā naunau e faamanatu aso, ma masina, ma tau,* ma tausaga. 11 Ou te popole iā te outou, ina neʻi iʻu ina lē aogā laʻu galuega na faia iā te outou.

12 Uso e, ou te ʻaiʻoi atu iā te outou, Ia outou pei o aʻu, auā na ou pei foʻi o outou. E leai se mea sesē na outou faia iā te aʻu. 13 Ae ua outou iloa, o loʻu maʻi na ala ai ona ou muaʻi folafola atu le tala lelei iā te outou. 14 E ui lava o se tofotofoga iā te outou loʻu maʻi, ae e tou te leʻi agaleaga pe ʻinoʻino mai iā te aʻu;* a ua outou talia aʻu faapei o se agelu a le Atua, e pei foʻi o Keriso Iesu. 15 O fea ea lo outou fiafia na iai muamua? Auā ua ou iloa, pe ana outou mafaia, semanū ua outou sali ese o outou mata ma aumai iā te aʻu. 16 O lea la, po ua avea ea aʻu ma o outou fili auā ua ou taʻu atu le upu moni iā te outou? 17 E lē lelei le māfuaaga ua latou naunau atu ai iā te outou, ma ua mananaʻo ai e vavaeese outou mai iā te aʻu, ina ia outou naunau atu iā i latou. 18 Ae e lelei pe a naunau atu isi iā te outou i taimi uma lava ona o se māfuaaga lelei, ae e lē na o le taimi lea ou te iai iā te outou, 19 si aʻu fanau e, ua ou tigā ona o outou, e pei o le tigā o se fafine o le a fanau, seʻia afuafua Keriso i totonu iā te outou. 20 Ae maʻimau pe ana tatou faatasi i le taimi nei, ma ou tautala atu iā te outou i se leo mālū, auā ua ou lē iloa le mea a fai iā te outou.

21 Ia taʻu mai iā te aʻu, o outou na o ē e fia nonofo i le tulafono, Pe e tou te faalogo ea i le Tulafono? 22 Auā ua tusia, na maua e Aperaamo ni atalii se toʻalua, o le tasi e mai i le auauna teine a o le isi e mai i le fafine saʻoloto; 23 a o le tama a le auauna teine na fanau mai i le auala masani, a o le tama a le fafine saʻoloto na ala mai i se folafolaga. 24 O nei mea o se tala faafaatusa; auā e faasino atu nei fafine i ni feagaiga se lua, o le tasi na faia i le Mauga o Sinai, lea na aumaia ai ni fanau e fai ma pologa, o Akara lea. 25 Ua faasino atu Akara iā Sinai, o se mauga i Arapi, ma ua tutusa o ia ma Ierusalema i aso nei, auā o loo nofo pologa o ia ma lana fanau. 26 A o Ierusalema i lugā e saʻoloto o ia, ma o ia o lo tatou tinā.

27 Auā ua tusia: “Ia fiafia oe le fafine pā e lē fanau; inā alaga ia ma le olioli oe le fafine e leʻi tigā i le tigā a fanau; auā e toʻatele atu le fanau a le fafine ua tuulafoaʻiina, nai lo o le fafine e nofotane.” 28 Uso e, o i tatou o le fanau o le folafolaga e pei foʻi o Isaako. 29 O lē na fanau mai i le auala masani, na sauā o ia i na aso i lē na fanau mai e ala i le agaga, e faapena foʻi i aso nei. 30 Ae peitaʻi, o le ā le mea ua fai mai ai Tusitusiga Paia? “Inā tuliese ia le auauna teine ma lana tama, auā e lē mafai ona avea uma ma suli le tama a le auauna teine faatasi ma le tama a le fafine saʻoloto.” 31 O le mea lea le ʻauuso e, o i tatou o fanau a le fafine saʻoloto, ae lē o le auauna teine.

^ Kala. 4:6 O le upu Arama, o lona uiga “o le tamā,” po o le “Tamā e!” O le upu Eleni, Ab·baʹ.


^ Kala. 4:10 E faasino atu i aso ua atofaina mo se fuafuaga faapitoa.


^ Kala. 4:14 I le gagana Eleni, “pe e tuufeanu mai iā te aʻu.”


Kalatia  5 : 1 - 26

5 O le saʻolotoga lava lenei ua faasaʻoloto ai i tatou e Keriso. O lea la, ia tutumau ma aua neʻi toe taofia outou i le amo o le pologa.

2 Silasila foʻi! O aʻu o Paulo, ou te fai atu iā te outou, pe afai e peritomeina outou, ua lē aogā la Keriso iā te outou. 3 Ou te toe taʻutino atu, o ē uma ua peritomeina, e tatau ona latou tausia le Tulafono atoa. 4 O outou uma o ē e fia taʻuamiotonuina i le tulafono, ua vavaeese outou mai iā Keriso, ma ua teʻa ese mai i lona agalelei faifua. 5 Auā o le agaga ua tatou faatalitali ai ma le naunau i le amiotonu ua faamoemoe i ai, ona o le faatuatua. 6 Auā e lē aogā le peritome po o le lē peritome e tusa ai ma mataupu a Keriso Iesu, ae o le faatuatua e ala i le alofa.

7 Sa outou taufetuli lelei. O ai na faalavelavea outou mai i le usiusitaʻi atu pea i le upu moni? 8 E lē o faapena ona faatauanauina outou e Lē na valaauina outou. 9 E faafefeteina le paluga falaoa atoa i sina fefete itiiti. 10 Ou te matuā mautinoa iā te outou o ē ua autasi ma le Alii, tou te lē manatu i se isi lava mea; ae po o ai lava se tasi e faatigā iā te outou, e faasalaina lava o ia. 11 O lea la, le ʻauuso e, afai ou te talaʻi atu pea le peritome, aiseā ua sauāina ai pea aʻu? O lenei ua soloia le mea e tausuai ai, o le laau lea e faapuapuagatia ai.* 12 Maʻimau pe ana tipieseina na tane ina ia lē toe fananau, o ē o loo taumafai e faasesēina outou.

13 Le ʻauuso e, na valaauina outou i le saʻolotoga. Ae aua neʻi avea lenei saʻolotoga ma mea e faamalie ai tuʻinanauga o le tino, ae ia pologa le tasi i le isi i le alofa. 14 Ua taunuu le Tulafono atoa i lenei faaupuga: “Ia e alofa atu i lou tuaoi e pei o oe lava iā te oe.” 15 Afai e faatigā le tasi i le isi ma feʻainaʻi, ia faaeteete neʻi faaumatia e le tasi le isi.

16 Ou te fai atu, Ia outou savavali pea i la le agaga, ona outou lē faia lea o tuʻinanauga o le tino. 17 Ona e tetee atu tuʻinanauga o le tino i le agaga, e faapena foʻi le agaga i le tino. O mea e tou te loto e fai, e tou te lē faia lava auā e feteenaʻi nei mea. 18 Afai e taʻitaʻiina outou e le agaga, e tou te lē o nonofo la i le tulafono.

19 Ua faaalia galuega a le tino, o le faitaaga,* o le amio lē mamā, o le amio matagā, 20 o le ifo i tupua, o faiga faaagaga, o le feitagaʻi, o le femisaaʻi, o le lotoleaga, o le lotoa, o le finauvale, o fevaevaeaʻiga, o le mulimuli i aʻoaʻoga a tagata, 21 o le matauʻa, o onāga, o patī lē taupulea, ma mea faapena. Ou te muaʻi lapataʻia outou e tusa ai ma nei mea, e pei ona ou muaʻi lapataʻia outou. O ē o loo faia mea faapena, e lē fai le malo o le Atua mo o latou tofi.

22 A o le fua o le agaga, o le alofa, o le olioli, o le filemu, o le faapalepale, o le agalelei, o le mataalofa,* o le faatuatua, 23 o le agamalu, ma le amio pulea. E lē faatulafonoina mea faapena. 24 O ē e mulimuli iā Keriso Iesu, ua latou faatoʻilaloina* le tino, ma ona manaʻonaʻoga ma ona tuʻinanauga.

25 Afai tatou te ola i la le agaga, ia tatou savavali ma le maopoopo i le agaga. 26 Aua neʻi o tatou mimitavale, pe faatautavā i isi, ma matauʻa i mea a isi.

^ Kala. 5:11 Tagaʻi i le Faaopoopoga e 10.


^ Kala. 5:19 Tagaʻi i le Faaopoopoga e 8.


^ Kala. 5:22 O le upu Eleni, e mafai ona faasino atu i le “lelei,” e pei o le amiolelei.


^ Kala. 5:24 I le gagana Eleni, o le “tutuʻi faatasi i luga o le laau.”


Kalatia  6 : 1 - 18

6 Le ʻauuso e, e ui lava ina uia e se tagata se laasaga sesē ae e na te leʻi iloaina, o outou o ē ua agavaa faaleagaga, ia taumafai e faasagatonu lenā tagata i le agaga o le agamalu, ma ia taʻitasi ma faaeteete ina neʻi faaosoosoina oe. 2 Ia fesoasoani le tasi i avega mamafa a le isi, ma faapea ona faataunuu ai le tulafono a le Keriso. 3 Auā afai e manatu se tasi o ia o se tagata tāua ae e leai, ua faasesēina ai e ia o ia lava. 4 Ae ia taʻitasi le tagata ma faamaonia po o faapefea ana galuega, ona iai lea o se mea e mitamita ai iā te ia lava, ae aua le faatusatusa atu i le isi tagata. 5 Auā e tauave e le tagata lava ia lana avega.

6 A o lē ua aʻoaʻoina* i le afioga a le Atua, ia faasoa atu e ia o mea lelei uma i lē ua aʻoaʻoina o ia.

7 Aua neʻi faasesēina outou: e lē ulagia le Atua. Auā o le mea e lūlūina e le tagata, o le mea lava lea e na te seleseleina mai; 8 auā o lē e lūlū e tusa ma le tino agasala, e na te selesele mai le tino ua pala, a o lē e lūlū e tusa ma le agaga, e na te selesele mai le ola e faavavau mai i le agaga. 9 O lea, aua neʻi o tatou fiu e faia le mea lelei, auā e iai le taimi e tatou te selesele mai ai, pe a tatou lē faavaivai. 10 Seʻi o tatou faia mea lelei i tagata uma manū o talafeagai le taimi e fai ai, aemaise i ē tatou te aiga i le faatuatua.

11 Vāai i le tetelē o mataʻitusi ua ou tusi atu ai iā te outou i loʻu lava lima.

12 O i latou uma o ē e mananaʻo e taʻuleleia e tagata, o i latou na o loo tauanauina outou e peritome, e na o lenei, ina neʻi sauāina i latou ona o le laau na faapuapuagatia* ai Keriso Iesu. 13 Auā e oo lava iā i latou ua peritomeina, latou te lē o tausia le Tulafono, ae ua latou mananaʻo e peritomeina outou ina ia iai se mea latou te mimita ai i o outou tino. 14 Aua lava neʻi iai se mea ou te mitamita ai, seʻi vaganā le laau na faapuapuagatia* ai lo tatou Alii o Iesu Keriso. O ia foʻi ua faatautau* ai le lalolagi i le laau iā te aʻu, o aʻu foʻi i le lalolagi. 15 Auā e lē tāua le peritomeina po o le lē peritomeina, ae e tāua le foafoaga fou. 16 O i latou uma foʻi e savavali e tusa ma lenei tulafono tau amio, ia iā i latou le filemu ma le alofa mutimutivale, ia iai foʻi i le Isaraelu a le Atua.

17 O lea, aua neʻi faalavelave mai se tasi iā te aʻu, auā ua ou tauave i loʻu tino le faailoga o se pologa a Iesu.

18 Uso e, ia iai i le agaga ua outou faaalia, le agalelei faifua o lo tatou Alii o Iesu Keriso. Amene.

^ Kala. 6:6 I le gagana Eleni, “ua tuugutu mai aʻoaʻoga iā te ia.”


^ Kala. 6:12 Tagaʻi i le Faaopoopoga e 10.


^ Kala. 6:14 Tagaʻi i le Faaopoopoga e 10.


^ Kala. 6:14  Pe “tutuʻi.”


Efeso

	 6


Efeso  1 : 1 - 23


Efeso


1 O aʻu o Paulo, o le aposetolo a Keriso Iesu e ala i le finagalo o le Atua, o le tusi lenei i le ʻaupaia o i Efeso ma ē faamaoni ua autasi ma Keriso Iesu:

2 Tau ina ia iā te outou le agalelei faifua ma le filemu mai i le Atua lo tatou Tamā, ma le Alii o Iesu Keriso.

3 Ia viia le Atua, o le Tamā lea o lo tatou Alii o Iesu Keriso, auā ua ia faamanuiaina i tatou i manuia faaleagaga uma i mea o i le lagi, i le autasi ma Keriso, 4 auā a o leʻi faavaeina le lalolagi, na ia filifilia ai i tatou ia autasi ma Keriso, ina ia paia i tatou ma ia lē ponā i ona luma i le alofa. 5 Auā na ia muaʻi tofia i tatou e avea ma ona lava ataliifai e ala iā Iesu Keriso, e tusa ma le mea ua ia finagalo malie i ai, 6 e viia ai lona agalelei faifua lea e mamalu, na ia foaʻi mai ma le agalelei iā i tatou e ala i lona Alo pele. 7 Ua ia faasaʻolotoina i tatou i le togiola e ala i lona toto, ioe, o le faamagaloina o a tatou agasala e tusa ma le matuā tele o lona agalelei faifua.

8 O le mea lenā na ia matuā foaʻi mai ai iā i tatou, faatasi ma le atamai uma ma le faautauta, 9 ina ua ia faailoa mai iā i tatou le mea lilo paia o lona finagalo. O lona finagalo lenei e tusa ma lona faanaunauga 10 mo se pulega i le atoaga o le taimi na atofaina, o lona uiga, ina ia aoaoina ai mea uma lava ma toe faatasia iā Keriso, o mea o loo i le lagi ma mea o loo i le lalolagi. Ioe, ua aoaoina mea uma iā te ia 11 ina ia matou autasi ma ia, o i matou foʻi ua tofia e avea ma suli, auā na muaʻi tofia i matou e tusa ma le finagalo o lē ua galueaʻiina mea uma, e tusa ma lana filifiliga, 12 ma e ala iā i tatou o ē na muamua ona faamoemoe iā Keriso, ua viia ma faamamaluina ai le Atua. 13 Ua outou faamoemoe foʻi iā te ia ina ua outou faalogo i le upu moni, o le tala lelei lea i lo outou faaolataga. Ina ua outou talitonu, ona faamaufaailogaina ai lea o outou e ala iā te ia i le agaga paia lea na folafolaina mai, 14 o le faamaoniga lea na tuuina mai muamua o lo tatou tofi, ina ia faasaʻolotoina ai tagata o le Atua e ala i le togiola, ina ia viia ai lona mamalu.

15 O le mea foʻi lea, ina ua ou faalogo i lo outou faatuatua i le Alii o Iesu, ma lo outou agalelei i le ʻaupaia uma 16 e leʻi tuua ai loʻu faafetai mo outou. E faaauau foʻi ona ou taʻua outou i aʻu tatalo, 17 ina ia foaʻi atu iā te outou e le Tamā mamalu, o le Atua o lo tatou Alii o Iesu Keriso, le agaga o le atamai ma le faaaliga e tusa ai ma le poto saʻo iā te ia; 18 ma ona ua ia faapupulaina mata o outou loto, ina ia outou iloa le faamoemoe na valaauina ai outou, ma le tele o le tamaoaiga ua ia taofia e fai ma tofi mo le ʻaupaia, 19 ma maʻeu le silisili ese o lona mana mo i tatou o ē e talitonu. E tusa ma le galueaʻiina o le malosi o lona mana, 20 lea na ia faaaogā e toe faatūina ai le Keriso mai i le oti, ma faanofo ai o ia i lona itu taumatau i mea o i le lagi, 21 e sili ona maualuga nai lo o malo, o pule, o malosi, o taʻitaʻi, ma igoa uma ua faaigoaina ai, e lē na o i le faiga o mea a lenei lalolagi ae e faapea foʻi ma le lumanaʻi. 22 Na ia tuuina foʻi mea uma lava i lalo o ona vae, ma tofia o ia e fai ma ulu i mea uma lava mo le lelei o le faapotopotoga, 23 o lona tino lea, ua tumu i lē na te faatumuina mea uma lava i mea uma.

Efeso  2 : 1 - 22

2 Ua faaolaina foʻi outou e le Atua, e ui ina outou oti ona o a outou mea sesē ma agasala, 2 lea na outou savavali ai e tusa ma le faiga o mea a lenei lalolagi, e tusa foʻi ma le pule a le taʻitaʻi o le ʻea, o le agaga lea o loo galue i fanau e lē usiusitaʻi. 3 Ioe, o i tatou foʻi sa amio faatasi ma i latou muamua, e tusa ma le tuʻinanau o le tino, na faia foʻi mea na manaʻo i ai le tino atoa ma le mafaufau, na fanau mai foʻi i tatou o le fanauga o le toʻasā e pei o isi uma. 4 A o le Atua o lē e tele le alofa mutimutivale, e ala i lona alofa tele lea ua ia alofa mai ai iā i tatou, 5 ua ia faaola faatasi ai i tatou ma le Keriso e ui ina oti i tatou ona o a tatou mea sesē, ae o lona agalelei faifua ua ia faaola ai outou, 6 ma na ia faaeaina i tatou ma faanonofo faatasi i tatou i mea o i le lagi e autasi ma Keriso Iesu, 7 ina ia faaalia ai i le faiga o mea a lenei lalolagi o loo fotuaʻi mai le matuā tele o lona agalelei faifua, i lona agalelei tele mai iā i tatou o ē ua autasi ma Keriso Iesu.

8 O le mea moni, o lenei agalelei faifua ua faaolaina ai outou e ala i le faatuatua; e lē ona o outou, ae ona o le meaalofa a le Atua. 9 E leai, e lē ona o galuega ina neʻi maua e se tasi se mea e mimitavale ai. 10 Auā o i tatou o lana galuega, ma o lo tatou autasi ma Keriso Iesu, ua foafoaina ai i tatou mo galuega lelei na muaʻi faatulaga mai e le Atua mo i tatou e fai.

11 O lea la, ia outou manatua pea na avea muamua outou ma tagata o nuu ese e tusa ma le tino; na taʻua foʻi outou o tagata “e lē peritomeina” e i latou ua “peritomeina” i le tino lea na faia i lima 12 o le taimi foʻi lenā na aunoa ai outou ma Keriso, o tagata ese i le nuu o Isaraelu ma o tagata ese i feagaiga o le folafolaga, na leai foʻi so outou faamoemoe ma na aunoa outou ma le Atua i le lalolagi. 13 A o lenei, ona o le autasi ma Keriso Iesu, o outou o ē sa matuā mamao ese mai i le Atua,  ua outou faalatalata mai nei iā te ia ona o le toto o Keriso. 14 Auā na ia aumaia le filemu iā i tatou, o ia foʻi na tuufaatasia o ē sa toʻalua,* ma soloia le pā lea na vaeluaina ai. 15 O lona tino foʻi ua ia faaumatia ai le feitagaʻi, o le Tulafono lea ua iai poloaʻiga ma faatonuga, ina ia foafoaina e ia o ē sa toʻalua ia tasi i le autasi ma ia, ma fai ma tagata fou, ma ia faatupu ai le filemu; 16 ma ia faaleleia atili ai ma le Atua o ē sa toʻalua ina ia fai ma tino e tasi, ona o le laau na faapuapuagatia* ai, auā na ia faaumatia le feitagaʻi e ala iā te ia. 17 Na maliu mai o ia ma folafola atu le tala lelei o le filemu iā te outou, o ē sa mamao ese atoa ma ē ua latalata mai, 18 auā o ia ua mafai ai e tagata sa toʻalua ona faalatalata atu i le Tamā, i le agaga e tasi.

19 E moni, o le mea lea ua lē o toe tagata ese ai outou po o ē e aumau, a ua avea ma tagatānuu faatasi ma le ʻaupaia, ma o tagata foʻi o le aiga o le Atua, 20 ma ua atiaʻe outou i luga o le faavae o le ʻauaposetolo ma le ʻauperofeta, a o Keriso Iesu o le maa tulimanu o le fale. 21 O le autasi ma ia, ua fesootaʻi faatasi lelei ai le fale atoa, ma ua tupu aʻe e avea ma malumalu paia mo Ieova. 22 O le autasi ma ia, ua atiaʻe faatasi ai foʻi outou e avea ma nofoaga e afio ai le Atua i le agaga.

^ Efe. 2:14 I le gagana Eleni, “o ni vaega se lua o tagata.”


^ Efe. 2:16 Tagaʻi i le Faaopoopoga e 10.


Efeso  3 : 1 - 21

3 O le mea lea, o aʻu o Paulo, o le pagota a Keriso Iesu ona o outou tagata o nuu ese 2 e mautinoa ua outou faalogo, ua tuuina mai iā te aʻu le tofi o le auauna pule i le agalelei faifua o le Atua mo lo outou lelei, 3 lea ua faailoa mai ai iā te aʻu i se faaaliga le mea lilo paia, e pei ona ou muaʻi tusi puupuu atu ai. 4 Ona o lea, pe a outou faitauina lenei mea, e mafai ona outou iloa ai loʻu malamalamaaga i le mea lilo paia e faatatau i le Keriso. 5 E leʻi faaalia atu lenei mea lilo i isi tupulaga o le fanau a tagata, e pei ona faaalia e le agaga i ana aposetolo paia ma perofeta, 6 o lona uiga, ia avea tagata o nuu ese o ni suli ma itutino o le tino e tasi, ma o ē e tofutofusia ma i tatou i le folafolaga e autasi ma Keriso Iesu, e ala i le tala lelei. 7 Ua avea aʻu ma auauna i lenei mea e tusa ai ma le agalelei faifua o le Atua. Ua ia foaʻifua mai lenei meaalofa iā te aʻu e faaalia ai lona mana.

8 Ua tuuina mai iā te aʻu, o lē e itiiti ifo i le tagata aupito i faatauvaa o le ʻaupaia, lenei agalelei faifua ina ia ou folafola atu le tala lelei i nuu ese, e faatatau i oloa e lē masuʻesuʻeina a Keriso, 9 ma ia iloa e tagata le auala o loo puleaina ai le mea lilo paia, lea sa natia mai i aso ua mavae e le Atua o lē na foafoaina mea uma. 10 Na faia lenā mea ina ia iloa ai nei e malo ma pule i mea o i le lagi e ala i le faapotopotoga, le uiga eseese o le atamai o le Atua, 11 e tusa ma lona finagalo e faavavau na ia faia lea e fesootaʻi atu iā Keriso Iesu lo tatou Alii, 12 o ia foʻi ua tatou maua ai lenei saʻolotoga e tautatala atu ai, ma mafai ai foʻi ona tatou faalatalata atu i le Atua, ona o lo tatou faatuatua iā Keriso. 13 O le mea lea ou te talosaga atu ai, ia aua neʻi outou faavaivai i nei puapuaga ua oo iā te aʻu ona o outou, auā o nei mea e faamamaluina ai outou.

14 O le mea lea ou te tootuli ai i le Tamā, 15 o lē ua maua ai e aiga uma i le lagi ma le lalolagi o latou igoa, 16 ina ia foaʻi atu e ia e tusa ai ma le tele o lona mamalu ina ia malosi ai le tagata i totonu i le mana e ala i lona agaga, 17 ina ia nofo Keriso i o outou loto i le faatuatua atoa ma le alofa. Ou te talosaga atu foʻi ina ia mauaa ma faatumauina outou i luga o le faavae mausalī, 18 ina ia mafai ai ona outou malamalama lelei faatasi ai ma le ʻaupaia, i le lautele, ma le umi, ma le maualuga ma le loloto o le upu moni, 19 ma ia iloa le alofa o Keriso lea e sili atu i le poto, ina ia faatutumuina outou i le tumu uma lava ua foaʻi mai e le Atua.

20 O lea, ia iā te ia o lē na te mafaia ona fai o mea e matuā sili atu i lo o mea tatou te talosaga atu ai pe e mafaufau i ai, e tusa ai ma lona mana lea e galue iā i tatou, 21 ia iā te ia le mamalu e ala i le faapotopotoga, ma e ala iā Keriso Iesu, i tupulaga uma e faavavau, faavavau lava. Amene.

Efeso  4 : 1 - 32

4 O aʻu o le pagota ona o le Alii, ou te ʻaiʻoi atu iā te outou, ina ia savavali e tusa ma le valaau na valaauina ai outou, 2 ia matuā lotomaulalo ma agamalu, ia faapalepale ma onosaʻi le tasi i le isi i le alofa, 3 ia matuā naunau e tausia le autasi i le agaga i le fusi o le filemu. 4 E tasi le tino, e tasi foʻi le agaga, e pei ona tasi o le faamoemoe lea na valaauina ai outou; 5 e tasi le Alii, e tasi le faatuatuaga, e tasi le papatisoga; 6 e tasi le Atua o le Tamā o tagata uma, o lē e pule i tagata uma, e galue foʻi e ala i tagata uma, ma e galue i totonu o tagata uma.

7 Ua foaʻiina mai foʻi iā i tatou taʻitoʻatasi le agalelei faifua, e tusa ma le auala ua fuaina mai ai e Keriso le meaalofa foaʻifua. 8 O le mea lea na fetalai mai ai o ia: “Ina ua ia afio aʻe i lugā, na ia aveina ai pagota, na ia foaʻi mai foʻi meaalofa i tagata.” 9 O lea, o le ā le uiga o le faaupuga, “ina ua ia afio aʻe”? O lona uiga na ia muaʻi afio ifo i le mea maulalo, o le lalolagi lea. 10 O ia lea na afio ifo, o ia foʻi lea na afio aʻe i luga aʻe o lagi uma, ina ia faataunuuina e ia mea uma lava.

11 Na ia tuuina mai foʻi nisi e fai ma aposetolo, o nisi e fai ma perofeta, o nisi e fai ma faievagelia,* o nisi e fai ma leoleo mamoe ma ē e aʻoaʻo atu, 12 ina ia fetuunaʻi tulaga o le ʻaupaia, ia faia le galuega o le auauna atu i isi, ma atiaʻe le tino o Keriso, 13 seʻi oo ina tasi i tatou uma i le faatuatuaga, ma le poto saʻo e faatatau i le Alo o le Atua, ia oo ina avea ma tagata matua, ina ia atoatoa lona matua e pei o Keriso; 14 ina ia lē toe avea i tatou ma tamaiti ua felafoaʻiina e pei o peau, ma fetosoaʻiina i matagi o aʻoaʻoga eseese, e ala i togafiti a tagata ma faufauga faaʻoleʻole e faasesē ai. 15 Peitaʻi, ia tautatala i le mea moni, ma ia tatou tutupu aʻe i le alofa iā te ia i mea uma, o le ulu lava ia, o Keriso lea. 16 O ia ua fesootaʻi lelei ai le tino atoa, ma ua faia ina ia felagolagomaʻi sooga uma, ina ia maua ai le mea e manaʻomia e tusa ma galuega talafeagai a itutino taʻitasi, ua faia ina ia tupu aʻe ai le tino, ma atiina aʻe ai o ia lava i le alofa.  

17 O lea, ou te fai atu iā te outou ma taʻutino atu lenei mea i luma o le Alii, aua tou te toe savavali e pei o tagata o le lalolagi o ē o loo savavali i le pōuliuli o o latou mafaufau, 18 a o pogisa pea o latou mafaufau, ma vavaeese i latou i le ola mai i le Atua, ona o le valea ua iā i latou ma le maaa o o latou loto. 19 Ona ua lē toe lagona e i latou le mā, ua latou faia ai amioga matagā, ma amioga lē mamā uma ona o le manaʻo tele.

20 A ua aʻoaʻoina outou e lē faapena le Keriso, 21 pe afai e moni na outou faalogo iā te ia ma aʻoaʻoina outou e ia, e tusa ma le upu moni na aʻoaʻoina e Iesu, 22 ia outou tuu ese le tagata tuai e tusa ai ma a outou amioga sa faia muamua, lea ua faaleagaina i ona tuʻinanauga taufaasesē; 23 a ia faafouina le malosi e pulea ai o outou mafaufau, 24 ma ia oofu i le tagata fou na foafoaina e tusa ma le finagalo o le Atua, i le amiotonu moni ma le faamaoni.

25 O lenei, ona ua outou tuu ese le pepelo, ia taʻitasi outou ma tautala i le mea moni ma lona tuaoi, auā o i tatou o itutino o le tino e tasi. 26 Pe a outou ita, aua neʻi agasala ai, aua neʻi goto le lā o tumau pea lo outou ita, 27 aua foʻi neʻi tuua e outou se mea e mautū ai le Tiapolo. 28 O lē e gaoi, aua neʻi toe gaoi, a ia galue mamafa o ia, ma ia faia e ona lima galuega lelei, ina ia mafai ai ona ia avatu ni mea i se tagata mativa. 29 Ia aua neʻi alu atu se upuleaga* mai i o outou gutu, a ia fai atu ni upu lelei e atiaʻe ai i taimi e tatau ai, ina ia aogā i ē o faalogologo i ai. 30 Aua foʻi tou te faatigā i le agaga paia o le Atua, ua faamaufaailogaina ai outou mo le aso e faasaʻolotoina ai e ala i le togiola.

31 Ia tuu lo outou ita umi, ma le itaitagofie, ma le lotoa, ma le soona ʻeʻē, ma upu masoā, atoa foʻi ma mea leaga uma. 32 Ae ia agalelei le tasi i le isi, ia māfana lo outou alofa, ma ia fefaamagaloaʻi ma le lotoatoa, e pei ona finagalo malie le Atua e faamagaloina outou e ala iā Keriso.

^ Efe. 4:11 Po o “misionare.”


^ Efe. 4:29 I le gagana Eleni, o le “mea e pala.”


Efeso  5 : 1 - 33

5 O lea, ia faaaʻoaʻo i le Atua e faapei o lana fanau pele, 2 ma ia savavali i le alofa e pei foʻi ona alofa o le Keriso iā te outou, ma foaʻi mai lona ola mo outou, o le taulaga ma le togiola i le Atua, o le mea e manogi lelei lea.

3 O le faitaaga,* ma amioga lē mamā uma, po o le matapeʻapeʻa, aua lava neʻi taʻua iā te outou e pei ona tatau i tagata paia; 4 po o amioga e māsiasi ai, pe e tautala i tala valea, po o tausuaga matagā, o mea ia e lē tatau, a o le avatu o le faafetai. 5 Auā ua outou iloa ma malamalama lelei i lenei mea, o sē e faitaaga, pe amio lē mamā, po o lē e matapeʻapeʻa, o lona uiga o le tagata e ifo i tupua lea, e lē fai mo latou tofi le malo o le Keriso ma le Atua.

6 Aua neʻi ʻolegia e se tasi outou i upu lē aogā, auā o mea e pei ona taʻua, e oo mai ai le toʻasā o le Atua i le fanau lē usiusitaʻi. 7 O lea, aua neʻi outou faifaimea faatasi ma i latou; 8 auā sa outou i le pōuliuli muamua, a o lenei ua outou i le malamalama e tusa ma le Alii. Ia outou savavali e faapei o le fanau o le malamalama, 9 auā o le fua o le malamalama o mea lelei uma lava, ma le amiotonu ma le upu moni. 10 Ia faamautinoa pea po o ā mea e fiafia i ai le Alii; 11 aua le toe faifaimea faatasi ma i latou i galuega lē aogā o le pogisa, ae ia aʻoaʻi iā i latou, 12 auā o se mea e māsiasi ai le faamatala atu o mea latou te faia faalilolilo. 13 O lenei, o mea uma ua aʻoaʻiina, ua faaalia mai i le malamalama, auā o mea uma ua faaalia, o le malamalama lea. 14 O le mea lea ua fai mai ai o ia: “O lē o loo moe, inā ala mai ia ma tulaʻi mai i le oti, ona faamalamalama mai lea o Keriso iā te oe.”

15 Ia outou matuā faautauta ina neʻi outou savavali e pei o ē e vālea, ae ia pei o ē e atamamai, 16 ia outou faaaogā tatau le taimi,* auā o aso nei ua leaga. 17 O le mea lea, soia tou te faavalea, a ia malamalama po o le ā le finagalo o Ieova. 18 Aua foʻi tou te onanā i le uaina lea e iʻu ai i amioga valea, ae ia faaauau ona faatumulia i le agaga, 19 ia outou talatalanoa i salamo, ma viiga o le Atua, ma pese faaleagaga. Ia outou pepese i viiga iā Ieova i o outou loto, 20 ia avatu le faafetai i lo tatou Atua o le Tamā, i le suafa o lo tatou Alii o Iesu Keriso mo mea uma lava.

21 Ia gauaʻi le tasi i le isi i le mataʻu iā Keriso. 22 O avā, ia gauaʻi atu i a latou lava tane e pei ona gauaʻi atu i le Alii, 23 auā o le tane o le ulu lea o le avā, e pei foʻi o Keriso o le ulu ia o le faapotopotoga, o ia foʻi o le faaola o lenei tino. 24 O le mea moni, e pei ona gauaʻi o le faapotopotoga iā Keriso, ia faapena foʻi ona gauaʻi o avā i a latou tane i mea uma lava. 25 O outou tane, ia faaauau ona alolofa atu i a outou avā, e pei o le Keriso foʻi ona alofa i le faapotopotoga, ma foaʻi mai lona ola mo le faapotopotoga, 26 ina ia faapaiaina ai e ia, ma faamamāina i le faatāʻele i le vai e ala i le upu, 27 ina ia mafai ona ia ofoina atu iā te ia lava le faapotopotoga i lona matagofie, e aunoa ma se ila, po o se maanuminumi, po o se isi mea faapena, ae ia paia ma ia lē taʻuleagaina.

28 O le mea lea, e tatau i tane ona alolofa atu i a latou avā e pei o o latou lava tino. O lē e alofa i lana avā, e alofa o ia iā te ia lava, 29 auā e leai se tane e ita i lona lava tino; ae e na te fafaga ma faapelepele i ai, e pei foʻi ona faia e Keriso i le faapotopotoga, 30 auā o i tatou o itutino o lona tino. 31 “O le mea lea e tuua ai e le tane lona tamā ma lona tinā, ae nonofo faatasi ma lana avā, ona avea ai lea o i laʻua ma tino e tasi.” 32 E sili lava lenei mea lilo paia. O lea ua ou tautala atu ai e faatatau iā Keriso ma le faapotopotoga. 33 Ia taʻitasi outou ma alofa i lana lava avā e pei ona ia alofa iā te ia lava; a o le avā, ia matuā faaaloalo o ia i lana tane.

^ Efe. 5:3 Tagaʻi i le Faaopoopoga e 8.


^ Efe. 5:16 I le gagana Eleni, “ia outou faatau mai le taimi.”


Efeso  6 : 1 - 24

6 Le fanau e, ia usiusitaʻi i o outou mātua e tusa ma le finagalo o le Alii, auā o le mea tonu lea e ao ona fai. 2 “Ia e āva i lou tamā ma lou tinā,” o le poloaʻiga muamua lea ua iai le mea ua folafolaina: 3 “Ina ia e manuia ai ma e ola umi ai i le lalolagi.” 4 O outou tamā foʻi, aua le faatigā loto i a outou fanau, a ia tausia pea i latou i aʻoaʻiga ma apoapoaʻiga* a Ieova.

5 O outou pologa, ia usiusitaʻi i o outou matai o i le lalolagi, ma le āva ma le mataʻu i le lotofaamaoni e pei ua outou faia iā Keriso, 6 e lē i le vaaiga a tagata ina ia faafiafia ai i latou, ae e pei o pologa a Keriso, ia faia ma le lotoatoa le finagalo o le Atua. 7 Ia galulue ma le maelega e pei o loo faia iā Ieova ae lē o tagata, 8 auā ua outou iloa, po o ā lava mea lelei e faia e tagata taʻitoʻatasi, e tauia o ia e Ieova e tusa lava po o ia o se pologa, po o se tagata saʻoloto. 9 O outou matai foʻi, ia outou faia le mea lava lea iā i latou, ia tuu le taufaafefe iā i latou, auā ua outou iloa, o lo outou Matai, o lo latou Matai foʻi lea o loo i le lagi, ma e lē faailoga tagata o ia.

10 O aʻu toe upu nei, ia maua pea e outou le mana mai i le Alii, ma le tele o lona malosi. 11 Ia oofu i le ofutau atoatoa mai i le Atua, ina ia mafai ai ona outou tutū mausalī e tetee atu i togafiti a le Tiapolo; 12 auā tatou te lē o tau ma tagata* a o malo,* ma pule, ma taʻitaʻi o le lalolagi o loo pulea lenei lalolagi pogisa, ma agaga leaga uma i mea o i le lagi. 13 O le mea lea, ia oofu ai i le ofutau atoatoa mai i le Atua, ina ia mafai ona outou tetee atu pe a oo i le aso leaga, ma ia outou tutū mausalī ai pe a uma ona outou faia māeʻaeʻa o nei mea uma.

14 O lenei, ia tutū mausalī, a o fusia o outou sulugātiti i le upu moni, ma oofu i le ufifatafata o le amiotonu, 15 ia faaseevaeina o outou vae e nofosauni e talaʻi le tala lelei o le filemu. 16 A o le mea e sili ona tāua, ia outou ave le talita telē o le faatuatua, lea e mafai ai ona outou tineia ai aū fanafana mū uma a lē o loo leaga. 17 Ia talia foʻi le puloutau o le faaolataga, ma le pelu a le agaga, o le afioga lea a le Atua, 18 ma ia faaauau ona tatalo i le Atua i taimi uma i le agaga, ma tatalo eseese uma, ma faatoga eseese uma. O le mea lea, ia mataala ai pea ma tausisi i talosaga mo le ʻaupaia uma, 19 o aʻu foʻi, ina ia tuuina mai iā te aʻu le upu e mafai ai ona ou saʻoloto e tautala atu, ina ia faailoa atu le mea lilo paia o le tala lelei, 20 lea ua fai ai aʻu ma sāvali ua saisaitia; ina ia ou tautala ma le lototele e tusa ma lenā mea, e pei ona tatau ona ou tautala atu ai.

21 O lea, ina ia outou iloa ai foʻi se tala e uiga iā te aʻu, po o ā mea na ou faia, e faailoa atu mea uma lava iā te outou e Tuiko le uso pele, ma o le auauna faamaoni i le Alii. 22 O le mea lava lea ua ou auina atu ai o ia iā te outou, ina ia outou iloa ai mea e uiga iā i matou, ma ia faamāfanafanaina e ia o outou loto.

23 Tau ina ia maua e uso le filemu ma le alofa, faatasi ma le faatuatua mai i le Atua le Tamā, ma le Alii o Iesu Keriso. 24 Tau ina ia iai le agalelei faifua iā i latou uma, o ē e tumau  lo latou alofa i le Alii o Iesu Keriso.

^ Efe. 6:4 Po o “faatonuga e taʻitaʻia ai le mafaufau.” I le gagana Eleni, “ia tāmau i le mafaufau.”


^ Efe. 6:12 I le gagana Eleni, “o tino aano ma toto.”


^ Efe. 6:12 E foliga mai e faatatau atu i malo lē vaaia i nofoaga o agaga.


Filipi

	1	 2	 3	 4


Filipi  1 : 1 - 30


Filipi


1 O i maʻua o Paulo ma Timoteo, o pologa a Keriso Iesu, o le tusi lenei i le ʻaupaia uma o loo autasi ma Keriso Iesu o ē o i Filipi, atoa ma ovasia ma auauna o le faiva:*

2 Tau ina ia iā te outou le agalelei faifua ma le filemu mai i le Atua lo tatou Tamā, ma le Alii o Iesu Keriso.

 3 Ou te faafetai pea i loʻu Atua ona o mea uma ua ou manatua iā te outou 4 i aʻu talosaga uma mo outou uma, a o oʻu ofo atu ma le olioli aʻu talosaga, 5 ona o le fesoasoani ua outou faia i le tala lelei mai lava i le uluaʻi aso seʻia oo mai i le asō. 6 Auā ua ou mautinoa i lenei mea, o lē na amataina le galuega lelei iā te outou, e na te faaiʻuina foʻi seʻia aulia le aso o Iesu Keriso. 7 Ua tatau foʻi iā te aʻu ona manatu i lenei mea e faatatau iā te outou uma, ona o le manatua pea o outou i loʻu loto, o outou uma o ē na tofusia faatasi ma aʻu i le agalelei faifua e lē gata i oʻu noanoataga, ae i loʻu tū* atu foʻi mo le tala lelei ma faamautū ai faaletulafono.

8 Auā ua silafia e le Atua loʻu matuā naunau iā te outou ma le alofa faapelepele, e pei ona iā Keriso Iesu. 9 O le mea lenei ua faaauau ai ona ou tatalo, ina ia faatuputeleina lo outou alofa i le poto saʻo ma le faautaga loloto; 10 ina ia outou faamautinoa o mea e sili ona tāua, ina ia outou lē ponā ma ia lē tausuai ai isi e oo i le aso o Keriso, 11 ia faatumuina outou i fua o le amiotonu e ala iā Iesu Keriso, ina ia faamamaluina ma viia ai le Atua.

12 O lenei le ʻauuso e, ou te manaʻo ina ia outou iloa, o mea na tutupu iā te aʻu ua agaʻigaʻi ai i luma le tala lelei, ae e leʻi faalavelavea ai, 13 o le mea lea, ua iloa ai e Leoleo uma o le Emeperoa o Roma ma isi tagata uma oʻu noanoataga ona o Keriso; 14 ma ua lototetele ai foʻi le toʻatele o le ʻauuso ua auauna i le Alii ona o oʻu noanoataga, ua atili faamalolosi ai e tautatala atu ma le lē fefefe i le afioga a le Atua.

15 E moni, o nisi tagata ua latou talaʻia le Keriso ona o le matauʻa ma le faatautavā, a ua talaʻia e isi ona o le lelei o o latou loto. 16 O ē ua lelei o latou loto, ua latou folafola atu le Keriso ona o le alofa, auā ua latou iloa ua ou iai i nei, ina ia ou tū atu mo le tala lelei; 17 o ē o talaʻi ona o le matauʻa ma le faatautavā, ua latou faia ma le finauvale, ae e lē i se uunaʻiga lelei, auā ua latou manatu e faatupu puapuaga iā te aʻu i oʻu noanoataga. 18 O le ā le mea e tupu? E leai se mea, seʻi vaganā ai ua folafolaina atu le Keriso i auala uma, e tusa lava pe e faatagāfai pe e faia i le auala saʻo, ae o le mea lenei ou te olioli ai. O le mea moni, e faaauau pea ona ou olioli, 19 auā ua ou iloa o lenei mea e iʻu i loʻu faaolataga, ona o a outou talosaga ma le mauaina o le agaga o Iesu Keriso, 20 e tusa ma loʻu faatalitali ma le naunautaʻi, ma ou faamoemoe ina ia ou lē mā lava i se mea e tasi, ae ia ou saʻoloto e tautala atu, ina ia viia Keriso i le taimi nei e pei o le taimi ua teʻa e ala i loʻu nei tino, e tusa lava po o le ola po o le oti.

21 Auā o loʻu ola ua iā Keriso lea, a o loʻu oti o loʻu manuia lea. 22 Afai e faaauau ona ou ola i le tino, o le fua lenei o laʻu galuega, ae ou te lē faailoa atu po o lē fea mea ou te filifilia. 23 Ua ou faalētonu i nei mea e lua; ae ua ou naunau lava ina ia faasaʻoloto aʻu ma ia ma faatasi ma Keriso, auā e sili atu ona lelei o lenei mea. 24 Peitaʻi, e tatau lava ona ou tumau i le tino ona o outou. 25 O lea, i le mautinoa o lenei mea, ua ou iloa ai ou te tumau ma nonofo faatasi ai ma outou uma, mo lo outou agaʻigaʻi i luma ma le olioli ona o lo outou faatuatua, 26 ina ia faatuputeleina ai lo outou olioli iā Keriso Iesu ona o aʻu, e ala i loʻu toe faatasi ma outou.

27 Ia tusa a outou gaoioiga ma le tala lelei i le Keriso, ma pe a ou alu atu e feiloaʻi ma outou po ou te lē alu atu foʻi, ae ia ou faalogo i mea e faatatau iā te outou, ua outou tutū mausalī i le mafaufau e tasi ma le tino e tasi, a o galulue soosootauʻau mo le faatuatua i le tala lelei, 28 ma ia lē fefefe i ē o loo tetee mai iā te outou. O le mea tonu lenei e faamaonia ai lo latou faaumatiaga, ae o lo outou faaolataga; ma o le faailoga lenei mai le Atua, 29 auā ua tuuina atu iā te outou le faaeaga ona o Keriso, e lē gata ina ia outou faatuatua ai iā te ia, ae ia puapuagatia foʻi ona o ia. 30 Auā ua outou tauivi e pei o aʻu, lea na outou vāai mai i ai ma faalogo i ai.

^ Fili. 1:1 Fili 1:1


 Po o “tiakono.” E mai le upu Eleni di·aʹko·nos.

^ Fili. 1:7 Fili 1:7


 Na tū atu o ia i le faamasinoga.

Filipi  2 : 1 - 30

2 O lenei, afai e iai se faalaeiauga mai iā Keriso, afai e iai se faamāfanafanaga ona o le alofa, afai e manatu mamafa le tasi i le isi, pe afai foʻi e iai le alofa faapelepele ma le alofa mutimutivale, 2 ia faaatoatoa loʻu olioli ona ua tutusa o outou mafaufauga, ma tutusa lo outou alofa, ma ia lotogatasi, ma ia manatunatu i le mea e tasi, 3 ia aua lava neʻi faia se mea ma le finauvale ma le faasausili, ae ia faia ma le lotomaulalo, i le manatu ua sili isi iā te outou, 4 ia vaavaai ma le naunau e lē gata i au lava mea, ae i mea foʻi e lelei ai isi.

5 Ia faaauau ona iā te outou le mafaufau o Keriso Iesu, 6 o lē e ui ina sa foliga e pei o le Atua, ae e leʻi manatu o ia e faoa le pule, ina ia tutusa ai o ia ma le Atua. 7 E leai, ae na tuua e ia o mea uma lava ma fai o ia ma pologa, ma avea ai o ia e pei o se tagata. 8 E lē gata i lea, ina ua ia iloa o ia lava ua foliga o se tagata, ua ia faamaulalo iā te ia lava, ma iʻu ai ina usiusitaʻi e oo i le oti, ioe, o le oti lea i le laau na faapuapuagatia* ai o ia. 9 O le mea lea ua faaeaina ai foʻi o ia e le Atua i se tulaga e sili ona maualuga, ma avatu ma le agalelei iā te ia le suafa e sili i isi igoa uma, 10 ina ia tootutuli tulivae uma lava i le suafa o Iesu, o i latou o i le lagi, ma i latou o i le lalolagi, ma i latou o i lalo ifo o le eleele, 11 ma ia taʻutaʻu atu e laulaufaiva uma o Iesu Keriso o le Alii, ina ia faamamaluina ai le Atua le Tamā.

12 O le mea lea, aʻu pele e, e pei ona sa masani ona outou usiusitaʻi, e lē na o taimi na ou faatasi ai ma outou, ae ua sili atu i le taimi ua ou lē iai, ia faaauau ona outou galulue mo lo outou faaolataga, i le mataʻu ma le gatete; 13 auā o le Atua, o lē o loo galue i totonu iā te outou, e tusa ma lona finagalo malie, ina ia outou lotomalilie ma galulue i ai. 14 Ia outou faia mea uma lava e aunoa ma le muimui ma fefinauaʻiga, 15 ina ia lē taʻuleagaina outou ma ia mamā, o fanau a le Atua e lē ponā i le tupulaga faapiʻopiʻo ma le taufaasesē, lea ua outou susulu atu ai e pei o molī e faamalamalama aʻi le lalolagi, 16 ia taofimau i le upu o le ola, ina ia iai se mea ou te olioli ai i le aso o Keriso, ina neʻi iʻuvale laʻu tamoʻe ma laʻu galuega mamafa. 17 Ae e ui lava ua liligiina aʻu e pei o se taulaga i meainu, i luga o la outou auaunaga* lea ua outou faia ona o lo outou faatuatua, ua ou fiafia ma ou olioli faatasi ma outou uma. 18 O lea la, ia faapena foʻi ona outou fiafia ma olioli faatasi ma aʻu.

19 O aʻu foʻi, ua ou faamoemoe i le Alii o Iesu e vave auina atu Timoteo iā te outou, ina ia fiafia loʻu loto pe a ou iloa se tala e faatatau iā te outou. 20 Auā e lē o iā te aʻu se tasi e mafaufau lelei e pei o ia o lē e manatu mamafa iā te outou. 21 Ua saʻili e isi uma o latou lava lelei, ae lē o mea e faatatau iā Keriso Iesu. 22 A ua outou iloa le faamaoniga ua ia tuuina mai e faatatau iā te ia lava, i le pei o se atalii ma lona tamā, na ma pologa faatasi i le talaʻia o le tala lelei. 23 O lea la, o le tagata lenei o loo oʻu faamoemoe e auina atu pe a ou iloa le mea e tupu iā te aʻu. 24 O le mea moni, ua ou mautinoa, e lē o toe umi ona ou alu atu lea pe afai e finagalo i ai le Alii.

25 Ae peitaʻi, ua ou manatu e tatau ona auina atu iā te outou o Epaferoti, o loʻu uso ma o lē na ma galulue faatasi, ma o le uso a fitafita, a o la outou avefeʻau, ma o laʻu lava auauna e fesoasoani mai i oʻu manaʻoga, 26 talu ai ua naunau o ia e fia vaai iā te outou uma, ma ua mafatia o ia ona ua outou faalogo ua maʻi o ia. 27 O le mea moni, sa maʻi o ia ma na toetoe lava a oti; ae ua alofa mutimutivale le Atua iā te ia, e lē gata iā te ia ae faapea foʻi ma aʻu, ina neʻi oʻu faanoanoa ai ma atili ai ona ou faanoanoa. 28 O le mea lea, ou te matuā faavave ai ona auina atu o ia iā te outou, ina ia outou toe olioli pe a toe vāai iā te ia, ina ia aveesea ai foʻi loʻu faanoanoa. 29 Ia talia o ia ma le olioli, e pei ona masani ai ona outou taliaina soo o le Alii, ma ia faaauau ona faapelepele i tane faapena, 30 auā na toetoe a oti o ia ona o le galuega a le Alii, na lamatia ai lona ola ina ia fesoasoani mai iā te aʻu, auā e leʻi mafai ona outou fesoasoani mai. 

 Tagaʻi i le Faaopoopoga e 10.

  Po o le “auaunaga i le lautele.”

Filipi  3 : 1 - 21

3 Oʻu uso e, o le toe upu lenei, ia faaauau pea ona outou olioli i le Alii. E lē faigatā iā te aʻu ona tusi atu o ia lava mea iā te outou, ae peitaʻi e mo lo outou saogalemu.

2 Ia faaeteete i taʻifau, ia faaeteete i tagata e faia mea e tigā ai, ia faaeteete foʻi iā i latou o ē e peritomeina le tino. 3 Auā o i tatou o ē ua peritomeina moni, o loo faia le auaunaga paia e ala i le agaga o le Atua, ma ua tatou mitamita ai iā Keriso Iesu, e tatou te lē o faatuatuaina foʻi lo tatou tulaga faaletino, 4 ae afai e iai se tasi e iai ni māfuaaga e faatuatuaina ai lona tulaga faaletino, o aʻu lea.

Afai foʻi e iai se tagata e manatu e iai ni māfuaaga e faatuatuaina ai lona tulaga faaletino, e sili lava aʻu: 5 na peritomeina aʻu i le aso lona valu, e tupuga mai i le aiga o Isaraelu i le ituaiga o Peniamina, o le Eperu na fanau mai i mātua Eperu; o le Faresaio foʻi e tusa ma le tulafono; 6 ona o le maelega, na ou sauā ai i le faapotopotoga, e tusa ma le amiotonu e ala i le tulafono, e leʻi taʻuleagaina ai aʻu. 7 Ae o mea tāua uma na ou maua, ua ou lotomalie e lafoaʻi ona o Keriso. 8 O lenei foʻi, e moni lava, ua ou lotomalie e lafoaʻi ia mea ona o le silisili ese o le poto o Keriso Iesu loʻu Alii. O ia foʻi, ua ou lafoaʻia ai nei mea uma ma ua ou manatu o otaota ia mea, ina ia ou maua Keriso 9 ma ia autasi ma ia, e lē o saʻu lava amiotonu e tusa ma le tulafono, ae o le amiotonu e ala i le faatuatua iā Keriso, o le amiotonu lea mai i le Atua ona o le faatuatua, 10 ina ia iloa ai o ia ma le mana o lona toetū mai, ma ia tofusia faatasi i ona tigā, ma ou lolo atu ai i le oti e pei o lona maliu, 11 ina ia iloa ai pe e mafai lava ona ou maua le uluaʻi toetū mai i le oti.

12 E lē faapea ua ou maua le taui po o ua ou lelei atoatoa foʻi, ae o loo oʻu tausinio ina ia iloa pe e mafai ona ou mauaina le mea na maua ai foʻi aʻu e Keriso Iesu. 13 Uso e, ou te lē o manatu iā te aʻu faapea ua ou maua le taui, ae tasi le mea e tāua: O le faagalo lea o mea ua tuanaʻi, ae tepa taulaʻi atu i mea o i le lumanaʻi, 14 ua ou tausinio i le sini, o le taui lea o le valaau faalelagi mai i le Atua, e ala iā Keriso Iesu. 15 O lea, o le toʻatele o i tatou ua avea ma tagata matutua, seʻi faapena foʻi ona tatou manatunatu, ma afai foʻi e ese so outou manatu i se isi mea, e faaalia lava e le Atua le manatu saʻo iā te outou. 16 O lea la, po o le ā lava le tele o lo tatou agaʻigaʻi i luma, ae seʻi o tatou faaauau ona savavali ma le maopoopo e tusa ma lea lava masani.

17 Le ʻauuso e, ia outou autasi e faaaʻoaʻo mai iā te aʻu, ma ia outou vaavaai iā i latou o savavali e ōgatusa ma le faaaʻoaʻoga na matou faia iā te outou. 18 Sa masani ona ou taʻua le toʻatele o tagata, a o lenei ua ou taʻua i latou ma le tagi, auā o loo latou savavali o ni fili o le laau na faapuapuagatia* ai le Keriso, 19 o lo latou iʻuga o le faaumatiaga lea, o lo latou atua o le manava lea, o lo latou mamalu o le mea e māsiasi ai, e mafaufau foʻi i latou i mea o i lenei lalolagi. 20 A o i tatou, o tagatānuu o le lagi, o i inā e tatou te faatalitali ai ma le naunau mo se faaola, o le Alii o Iesu Keriso, 21 o lē na te toe suia o tatou tino faatauvaa ina ia pei o lona tino mamalu, e tusa ma le gaoioiga a lona mana, ma oo foʻi ina faatoʻilaloina e ia o mea uma lava iā te ia.

^ Fili. 3:18 Fili 3:18


 Tagaʻi i le Faaopoopoga e 10.

Filipi  4 : 1 - 23

4 O lenei, oʻu uso e, o ē ou te alofa ma naunau i ai, o loʻu olioli ma loʻu pale, ia outou tutū mausalī i le Alii e pei ona ou apoapoaʻi atu ai. 

2 Ou te fautua atu iā Evotia ma Sunetui, ina ia tutusa o la manatu i le autasi i le Alii. 3 Ioe, ou te talosaga atu foʻi iā te oe, o lē e faamaoni na ma galulue faatasi, ina ia fesoasoani atu pea i nei fafine, o ē na matou tauivi faatasi e talaʻia le tala lelei, atoa ma Kelemene ma isi foʻi o ē na matou galulue faatasi, ua tusia o latou igoa i le tusi o le ola.

4 Ia olioli e lē aunoa i le Alii. Ou te toe fai atu foʻi, Ia olioli! 5 Ia iloa e tagata uma lo outou magafagafa. Ua lata mai le Alii. 6 Aua neʻi popole i se mea, ae ia faailoa atu o outou manaʻoga i mea uma lava i le Atua, i le tatalo ma le faatoga, atoa ma le faafetai; 7 ona leoleoina ai lea o o outou loto ma mafaufau i le filemu mai i le Atua, e silisili i mea uma lava e manatu i ai, e ala iā Keriso Iesu.

8 O le mea lea le ʻauuso e, o mea uma ua moni, o mea uma ua matuā tāua, o mea uma ua tonu, o mea uma ua mamā, o mea uma e faatupu ai le lotofiafia, o mea uma ua taʻuleleia, o amioga lelei uma lava ma mea e viia ai se tasi, ia faaauau ona manatunatu i nei mea. 9 O mea foʻi ia ua outou aʻoaʻoina ma talia, ma faalogo, ma vaai mai ai iā te aʻu, ia outou faia na lava mea, ona iā te outou lea o le Atua o le filemu.

10 Ou te matuā olioli i le autasi i le Alii, ona o lea ua outou toe mafaufau mai ai iā te aʻu, lea foʻi sa outou manatunatu i ai, ae e leʻi maua se avanoa e faaalia mai ai. 11 Ou te lē o fai atu ona o le lē tagolima, auā ua aʻoaʻoina aʻu, e tusa lava po o ā tulaga e oo iā te aʻu, ae ia lotomalie i mea ua ou maua. 12 O le mea moni, ua ou tofo i le lē tagolima, ua ou tofo foʻi i le tele o mea e maua. O mea uma lava ma tulaga uma lava, ua ou iloa ai ona feagai ma le maʻona ma le matelāina, atoa ma le tele o mea, ma le pagatia i le lē tagolima. 13 O mea uma lava, ua ou maua le malosi mai iā te ia o lē na foaʻi maia iā te aʻu le mana.

14 Ae e ui i lea, sa matuā lelei tele lo outou fesoasoani mai iā te aʻu i oʻu puapuaga. 15 O outou Filipi e, ua outou iloa foʻi, i le taimi na amata ai ona ou folafola atu le tala lelei ma ou tuua ai Maketonia, e leai lava se faapotopotoga na aufaatasi ma aʻu i le foaʻi atu ma le talia mai, e na o outou lava; 16 auā foʻi a o oʻu iai i Tesalonia, e leʻi faatasi ae e faalua ona outou auina mai iā te aʻu o se mea na ou lē tagolima ai. 17 E lē ona ua ou naunau e saʻili se meaalofa, ae ona o loʻu naunau faamaoni e saʻili le fua e atili ai ona lelei o outou tulaga. 18 Ae peitaʻi, ua atoatoa mea uma iā te aʻu ma ua matuā tele lava. Ua faamalieina aʻu talu ai ua ou maua meaalofa mai iā te outou e ala iā Epaferoti, o se mea manogi lelei, o le taulaga talileleia, e matuā finagalo malie i ai le Atua. 19 O le mea lea, e foaʻi atu e loʻu Atua iā te outou mea uma ua outou lē tagolima ai mai i le anoanoaʻi o lona tamaoaiga e ala iā Keriso Iesu. 20 O lenei, ia faamamaluina lo tatou Atua, o le Tamā lea, e faavavau, faavavau lava. Amene.

21 E momoli atu oʻu alofaaga i le ʻaupaia uma o ē ua autasi iā Keriso Iesu. E momoli atu foʻi iā te outou alofaaga o le ʻauuso o loo matou faatasi. 22 O loo momoli atu alofaaga o le ʻaupaia uma, aemaise lava i latou o le aiga o Kaisara.*

23 Tau ina ia iai le agalelei faifua o le Alii o Iesu Keriso i le agaga ua outou faaalia.

 Po o “le emeperoa.”

Kolose  1 : 1 - 29


Kolose


1 O aʻu o Paulo, o le aposetolo a Keriso Iesu e ala i le finagalo o le Atua, ma Timoteo lo tatou uso 2 o le tusi lenei i le ʻaupaia, ma uso faamaoni o ē ua autasi ma Keriso i Kolose:

Tau ina ia iā te outou le agalelei faifua ma le filemu mai i le Atua lo tatou Tamā.

3 Matou te faafetai e lē aunoa i le Atua le Tamā o lo tatou Alii o Iesu Keriso, pe a matou tatalo mo outou, 4 talu ai na matou faalogo i lo outou faatuatua ona o Keriso Iesu, ma lo outou alofa mo le ʻaupaia uma 5 ona o le faamoemoe ua teuina mo outou i le lagi. O lenei faamoemoe na outou faalogo i ai muamua, ina ua talaʻiina atu le upu moni o le tala lelei 6 lea o loo iai iā te outou, e pei ona fua mai o le fua ma faateleina i le lalolagi uma, e faapena foʻi ona tupu iā te outou, mai i le aso na outou faalogo ai, ma iloa lelei ai ma le faamaoni le agalelei faifua o le Atua. 7 O le mea lenā na outou iloa mai i lo tatou uso a pologa, o lē e pele, o Epafara, o se auauna faamaoni a Keriso mo i matou, 8 o lē foʻi na faailoa mai iā i matou lo outou alofa i le itu faaleagaga.

9 O le mea foʻi lea matou te leʻi mapu ai e tatalo mo outou, talu le aso na matou faalogo ai i na mea, ma talosaga atu ina ia faatumuina outou i le poto saʻo i lona finagalo i le atamai uma ma le malamalama faaleagaga, 10 ina ia savavali ai e tusa ma le finagalo o Ieova, ma iʻu ina matuā faafiafiaina ai o ia a o faaauau ona outou fua mai fua o galuega lelei uma, ma ia tupu pea lo outou poto saʻo i le Atua, 11 ina ia matuā faamalosia ai i le malosi uma e manaʻomia, ma mafai ai ona tutumau atoatoa ma ia faapalepale, atoa ma le olioli ona o lona mana tele, 12 e faafetai i le Tamā o lē ua māfua ai ona outou agavaa ina ia maua le tofi o le ʻaupaia o ē o i le malamalama.

13 Ua ia laveaʻi iā i tatou mai i le pule a le pōuliuli, ma avatu i tatou i le malo o lona Alo pele, 14 o ia foʻi ua faasaʻolotoina ai i tatou e ala i le togiola, o le faamagaloina lea o a tatou agasala. 15 O ia ua foliga i le Atua e lē vaaia, o le ulumatua o foafoaga uma; 16 auā na foafoaina isi mea uma i le lagi ma le lalolagi e ala iā te ia, o mea e vaaia ma mea e lē vaaia, e tusa lava po o nofoālii, po o alii sili, po o malo, po o pule. Na foafoaina isi mea uma e ala iā te ia ma na foafoaina foʻi mo ia. 17 O ia foʻi na muamua i isi mea uma lava, ma ua iai isi mea uma lava ona o ia, 18 o ia o le ulu o le tino, o le faapotopotoga lea. O ia o le amataga, o le ulumatua o ē ua toetutū mai i le oti, ina ia avea ai o ia ma lē e muamua i mea uma lava; 19 auā ua silafia e le Atua, e lelei ona nofo i totonu iā te ia le tumu atoatoa, 20 ma e ala iā te ia, ua toe faaleleia ai e le Atua o isi mea uma lava iā te ia, ina ia lelei ai e ala i le toto na faamaligiina i luga o le laau na faapuapuagatia* ai, o mea o i le lalolagi po o mea o i le lagi.

21 O outou foʻi, o ē na vavaeese muamua, ma avea outou ma fili talu ai sa outou mafaufau i galuega leaga, 22 a o lenei ua ia toe faaleleia e ala i le tino faaletino o lea tagata ina ua maliu o ia, ina ia tuuina atu outou i ona luma e paia, e lē taʻuleagaina, ma e lē tuuaʻia i se mea, 23 pe afai e faaauau ona outou faatuatua, ma faavaeina outou i luga o le faavae o le faatuatua, ma ia mausalī, aua neʻi taaʻina ese mai i le faamoemoe o i le tala lelei lea na outou faalogo i ai, lea foʻi na talaʻiina atu i foafoaga uma i lalo o le lagi. O le tala lelei lea na ou auauna i ai, o aʻu o Paulo.

24 O le mea lea ua ou olioli ai nei i oʻu puapuaga ona o outou, ma ou te manatu e leʻi lava puapuaga na oo i loʻu nei tino o le sui o le tino o Keriso, o le faapotopotoga lea. 25 Na avea aʻu ma auauna i lenei faapotopotoga, e tusa ma le tiute tauave lea na tuuina mai iā te aʻu e le Atua mo outou, ina ia matuā talaʻi le afioga a le Atua, 26 o le mea lilo paia lea na natia mai i faiga o mea a le lalolagi ma augātupulaga ua mavae. A o lenei ua faailoa mai i lana ʻaupaia, 27 o ē ua finagalo malie le Atua e faailoa atu ai i atunuu uma le oloa mamalu o lenei mea lilo paia. O Keriso lea ua autasi ma outou, ma le faamoemoe e tofusia i lona mamalu. 28 O ia lea o loo tatou talaʻia, ma apoapoaʻi ma aʻoaʻo atu i tagata i le atamai uma, ina ia tatou tuuina atu tagata taʻitoʻatasi o ni soo o Keriso ua matutua faaleagaga. 29 O le mea lea, ou te matuā galue mamafa ai e ala i lona mana lea o loo galue iā te aʻu.

^ Kolo. 1:20 Tagaʻi i le Faaopoopoga e 10.


Kolose  2 : 1 - 23

2 Ou te manaʻo ina ia outou iloa le tauiviga tele o loo oʻu faia ona o outou ma i latou o i Laotikaia, atoa ma i latou uma e leʻi vāaitino mai iā te aʻu, 2 ina ia faamāfanafanaina ai o latou loto, ma autasi ai i le alofa, ia maua le oloa uma, o lo latou malamalamaga i le upu moni ma le mautinoa lea, ma ia iloa lelei le mea lilo paia a le Atua, o le Keriso lea. 3 Ua matuā natia iā te ia le oloa uma o le atamai atoa ma le poto. 4 Ua ou fai atu lenei mea, ina neʻi faatosina ese outou e se tasi i ana faamatalaga taufaasesē. 5 Auā e ui ina ou lē faatasi ma outou i le tino, ae ou te faatasi pea ma outou i le agaga, ua ou olioli ona ua ou iloa lo outou faia o mea ma le maopoopo lelei, ma le mausalī o lo outou faatuatua iā Keriso.

6 O lea, talu ai ua outou taliaina le Alii, o Keriso Iesu, ia faaauau pea ona savavali i le autasi ma ia, 7 ia mauaa ma ia atiaʻe outou iā te ia, ia mausalī i le faatuatua e pei ona aʻoaʻoina ai outou, ma ia matuā tele lo outou faatuatua pe a ofo atu a outou faafetai.

8 Ia faaeteete: ina neʻi maileia outou e se tasi i filosofia ma manatu taufaasesē e lē aogā e tusa ma tū masani a tagata, e tusa ma mataupu faavae a le lalolagi, ae e lē tusa ma aʻoaʻoga a Keriso; 9 auā o loo mau i totonu iā te ia le tumu uma o le uiga o le Atua ua i lona tino. 10 O lea la ua outou maua mea uma e ala iā te ia, o ia o le ulu o malo ma pule uma. 11 O ia foʻi ua peritomeina ai outou i le peritomega e leʻi faia e lima, i le toeseina o le tino faaletino i le peritomega e pei ona tatau ai mo auauna a Keriso, 12 auā na tanumia faatasi outou ma ia i lona papatisoga, ma ona o lo outou aufaatasi ma ia, na toe faatutūina faatasi ai foʻi outou e ala i lo outou faatuatua e tusa ma gaoioiga a le Atua, o lē na toe faatūina o ia mai i le oti.

13 O lea, e ui ina outou oti i a outou mea sesē ma le lē peritomeina o o outou tino, ae na faaola mai outou e le Atua faatasi ma ia. Ua ia faamagalo mai foʻi ma le agalelei a tatou mea sesē uma 14 ma soloia le Tulafono lea na faia aʻe i poloaʻiga, na tetee mai iā i tatou; ma na Ia aveesea ai e ala i le tutuʻiina i luga o le laau na faapuapuagatia* ai Iesu. 15 Ona o lea ua ia aveesea ai malo ma pule, ma faaalialia ai le faatoʻilaloina o i latou i luma o le lautele, i le taʻitaʻia o i latou i se solo manumalo.

16 O lea la, ia aua neʻi faamasino se tasi iā te outou i meaʻai ma meainu, po o se tausamiga, po o le faamanatuina o le masina faatoʻā vaaia, po o le tausia o le sapati; 17 auā o mea na, o le ata o mea o loo i le lumanaʻi, a o le mea moni ua i le Keriso lea. 18 Ia aua neʻi aveesea mai iā te outou le taui e se tasi o lē e fiafia e faatagā lotomaulalo, ma e fiafia foʻi i se ituaiga o tapuaʻiga i agelu,* e na te “tausisi”* i mea ua ia vaai i ai, ma ua faafefeteina fua ona o ona lava mafaufauga faaletino, 19 a ua ia lē pipiimau i le ulu, o lē o loo saunia mea uma e manaʻomia e le tino atoa, ma o loo fusia faatasi le tino e ala i sooga ma uaua, ma tupu ai pea ona ua faatupuina e le Atua.

20 Afai na outou feoti faatasi ma Keriso e tusa ma mataupu faavae a le lalolagi, aiseā la ua outou ola ai pea peiseaʻī o loo nonofo i le lalolagi, ma outou saga gauaʻi ai i poloaʻiga e faapea: 21 “Aua le tago atu i ai, aua le tofo i ai, pe paʻi atu i ai,” 22 e faatatau i mea uma ia e faaaogā ma iʻu ina faaumatia, e tusa ma poloaʻiga ma aʻoaʻoga a tagata? 23 O le mea moni, o mea lava na ua faaalia e se tagata e tapuaʻi e tusa ma ona lava manatu, ma le faatagā lotomaulalo, ua faaleaga ai le tino ma e foliga mai o ni gaoioiga atamai ia, ae e lē aogā na mea i le taofiofia o tuʻinanauga o le tino.

^ Kolo. 2:14 Tagaʻi i le Faaopoopoga e 10.


^ Kolo. 2:18 Po o “se ituaiga o tapuaʻiga a agelu.”


^ Kolo. 2:18 I le gagana Eleni, “o le tū atu.”


Kolose  3 : 1 - 25

3 Ae afai na faaeaina outou faatasi ma Keriso, ia saʻili pea la i mea faalelagi, o i inā o loo nofo ai Keriso i le itu taumatau o le Atua. 2 Ia taulaʻi o outou mafaufau i mea faalelagi, ae e lē o mea o i le lalolagi. 3 Auā ua oti outou, ma ua natia ai lo outou ola faatasi ma Keriso e tusa ma le finagalo o le Atua. 4 Pe a faaali mai le Keriso o lo tatou ola, ona faaali mai foʻi lea o outou faatasi ma ia i le mamalu.

5 O le mea lea, ia fasiotia tuʻinanauga i o outou itutino,* o le faitaaga,* o amioga lē mamā, le tuʻinanau i feusuaʻiga, o tuʻinanauga leaga ma le manaʻo tele, o le ifo i tupua lava lea. 6 O mea uma na e oo mai ai le toʻasā o le Atua. 7 O mea uma foʻi na, sa masani ona outou faia, a o outou ola i lenā olaga. 8 A o lenei ia outou tuu ese mai iā te outou le lotoa, o le ita, o le leaga, o upuleaga, ma e lē tatau ona sau se upu masoā mai i o outou gutu. 9 Aua le pepelo le tasi i le isi. Ae ia toese le tagata tuai ma ana gaoioiga, 10 a ia oofu outou i le tagata fou ua faafouina i le poto saʻo, ina ia foliga e pei o Lē na foafoaina o ia, 11 o lea la, e lē o iai se Iutaia po o se Eleni, o sē e peritomeina po o sē e lē peritomeina, o se tagata ese, po o se Sekutia,* se pologa po o sē e saʻoloto, ae ua iā Keriso mea uma, ua iai foʻi o ia i tagata uma lava.

12 Talu ai o outou o ē ua filifilia e le Atua, o ē ua paia ma alofagia, ia oofu outou i le alofa mutimutivale, le agalelei, lotomaulalo, agamalu ma le faapalepale. 13 Ia faaauau ona onosaʻi le tasi i le isi, ma ia fefaamagaloaʻi ma le lotoatoa pe afai ua faia e se tasi se mea e tigā ai le isi. E pei ona finagalo malie Ieova e faamagalo iā te outou, ia faapea foʻi ona outou faia. 14 Peitaʻi, e iai foʻi se isi mea e manaʻomia, ia oofu outou i le alofa, auā o le fusi lea e atoatoa ona autasi ai.

15 Ia pulea foʻi e le filemu mai iā Keriso o outou loto, auā o le mea moni lea na valaauina ai outou i le tino e tasi. Ia faaalia foʻi lo outou loto faafetai. 16 Ia nofo i totonu iā te outou le upu a Keriso, ia tele lava ma iʻu i le atamai uma. Ia faaauau ona aʻoaʻo ma apoapoaʻi atu le tasi i le isi i salamo, o viiga i le Atua, o pese mananaia faaleagaga, ia pepese iā Ieova mai i o outou loto. 17 O mea uma foʻi tou te tautatala ai pe tou te faia, ia faia mea uma lava i le suafa o le Alii o Iesu, ma faafetai atu ai i le Atua le Tamā e ala iā te ia.

18 O outou avā, ia gauaʻi i a outou tane, auā o le mea lea e tatau i le Alii. 19 O outou tane, ia alolofa atu pea i a outou avā, ma aua le soona feita iā i latou. 20 O outou le fanau, ia usiusitaʻi i o outou mātua i mea uma lava, auā o le mea lea e finagalo malie i ai le Alii. 21 O outou tamā, aua le faaonoono i a outou fanau, ina neʻi lotovaivai i latou. 22 O outou pologa, ia usiusitaʻi i mea uma iā i latou o ē ua avea ma o outou matai i le lalolagi, aua le faatagā auauna e pei o ē e faafiafia i tagata, ae ia faia i le lotofaamaoni ma le mataʻu iā Ieova. 23 O so o se mea e tou te faia, ia galue i ai ma le lotoatoa, e pei o loo faia iā Ieova ae e lē o tagata, 24 auā ua outou iloa, tou te maua mai iā Ieova le taui talafeagai, o le tofi lea. Ia outou pologa mo le Matai, o Keriso lea. 25 O le mea moni, o lē e faia le mea sesē, e toe taui mai iā te ia e tusa ma le mea sesē na ia faia, auā e lē faailoga tagata le Atua.

^ Kolo. 3:5 I le gagana Eleni, “o outou itutino na faia mai le efuefu.”


^ Kolo. 3:5 Tagaʻi i le Faaopoopoga e 8.


^ Kolo. 3:11 O le upu “Sekutia” e faatatau atu foʻi i tagata amio faanuupō i na vaitaimi.


Kolose  4 : 1 - 18

4 O outou matai, ia feutagaʻi pea ma a outou pologa i se auala amiotonu ma le saʻo, i le iloa o loo iai foʻi lo outou Matai i le lagi.

2 Ia finafinau i le tatalo, ia mataala pea i ai ma le faia o faafetai, 3 ia outou tatalo foʻi mo i matou, ina ia tatala mai e le Atua se faitotoʻa mo i matou e talaʻi atu ai le upu, ma tautala ai i le mea lilo paia e uiga i le Keriso, auā o le mea moni lea ua saisaitia ai aʻu; 4 ina ia ou talaʻi atu e pei ona tatau ona ou tautala atu ai.

5 Ia outou savavali pea ma le atamai e faatatau i ē o i tua,* ia outou faaaogā tatau le taimi.* 6 Ia lē aunoa ona outou tautatala atu i upu e logolelei, ia faamāi i le masima, ina ia outou iloa le auala e tali atu ai i tagata taʻitoʻatasi.

7 E faailoa atu iā te outou e Tuiko loʻu uso pele, o le auauna faamaoni, ma o loʻu uso a pologa foʻi i le Alii, mea uma e uiga iā te aʻu. 8 Ua ou auina atu o ia iā te outou, ina ia outou iloa ai mea uma e uiga iā i matou, ma na te faamāfanafanaina ai o outou loto. 9 Ua ou auina atu foʻi faatasi ma ia o Onesemo loʻu uso pele faamaoni, o lē sa faatasi ma outou. E la te faailoa atu foʻi iā te outou mea uma e uiga iā i matou i inei.

10 O loo momoli atu iā te outou alofaaga o Aritako, o lē ua ma saisaitia faatasi, faapea foʻi ma Mareko le tauusoga o Panapa, (o lē foʻi na poloaʻi atu ai iā te outou ina ia talia o ia pe a alu atu,) 11 ma Iesu o lē ua igoa iā Iuso, o i latou nei o ē ua peritomeina. E na o i latou nei na matou galulue faatasi mo le malo o le Atua, ma o i latou foʻi nei na avea ma fesoasoani e faamalosiau iā te aʻu. 12 O loo momoli atu iā te outou alofaaga o Epafara, o lē sa faatasi ma outou, o le pologa a Keriso Iesu, o lē e finafinau i le tatalo mo outou, ina ia iʻu ai ina atoatoa outou, ma outou matuā mautinoa i le finagalo o le Atua. 13 Ou te molimau iā te ia, i lona taumafai malosi ona o outou ma i latou o i Laotikaia, atoa ma ē o i Iarapoli.

14 O loo momoli atu iā te outou alofaaga o Luka, le fomaʻi pele, faapea foʻi ma Tema. 15 E momoli atu oʻu alofaaga i uso i Laotikaia ma alofa atu foʻi iā Numefa, atoa ma le faapotopotoga o i lona fale. 16 Pe a uma ona faitau e outou lenei tusi, ia fuafua foʻi e faitau lenei tusi i le faapotopotoga i Laotikaia, ma ia outou faitau foʻi i le tusi mai i Laotikaia. 17 Ia taʻu atu foʻi iā Arekipa: “Ia vaavaai lelei ina ia faataunuuina le faiva lea na e talia o se soo o le Alii.”

18 O aʻu o Paulo, ua tusia e loʻu lava lima oʻu alofaaga iā te outou. Ia faaauau ona outou manatuaina oʻu noanoataga. Tau ina ia iā te outou le agalelei faifua o le Atua.

^ Kolo. 4:5 Po o “i latou e lē o i totonu o le faapotopotoga Kerisiano.”


^ Kolo. 4:5 I le gagana Eleni, “ia outou faatau mai le taimi.”


1 Tesalonia

	1	 2	 3	 4	 5


1 Tesalonia  1 : 1 - 10


1 Tesalonia


1 O i matou o Paulo, o Siluano* ma Timoteo, o le tusi lenei i le faapotopotoga i Tesalonia, o ē ua autasi i le Atua le Tamā ma le Alii o Iesu Keriso:

Tau ina ia iā te outou le agalelei faifua ma le filemu mai i le Atua.

2 E matou te faafetai e lē aunoa i le Atua pe a matou taʻua outou uma i a matou tatalo, 3 ma i le silafaga a lo tatou Atua le Tamā, ua matou manatua ai pea a outou galuega o le faatuatua, o lo outou tautigā ma le alofa, ma lo outou tumau ona o le faamoemoe i lo tatou Alii o Iesu Keriso. 4 Le ʻauuso e, ua matou iloa ua filifilia ma alofagia outou e le Atua, 5 auā e leʻi oo atu la matou tala lelei iā te outou na o le upu, a o le mana ma le agaga paia, atoa ma le matuā mautinoa lava. Ua outou iloa foʻi a matou amioga sa faia ona o outou, e mo lo outou lelei; 6 ma sa outou faaaʻoaʻo iā i matou atoa foʻi ma le Alii, auā ua outou taliaina le upu ma le olioli ona o le agaga paia, e ui i le tele o puapuaga, 7 ona avea ai lea o outou ma faaaʻoaʻo i ē e talitonu uma i Maketonia ma Akaia.

8 E moni, e lē na o Maketonia ma Akaia na outou talaʻi atu ai le afioga a Ieova, ae ua salalau atu i mea uma lo outou faatuatua i le Atua, ma ua leai sa matou upu e fai atu ai. 9 Auā ua lē aunoa ona latou faamatala atu lo matou oo atu iā te outou, ma lo outou liliu atu i le Atua mai i tupua, ina ia pologa i le Atua soifua ma lē e moni, 10 ma faatali atu i lona Alo mai i le lagi, o lē na ia toe faatūina mai i le oti, o Iesu lea, o lē na te laveaʻiina i tatou mai i le toʻasā o le Atua o loo faaloloʻi mai.

^ 1 Tesa. 1:1 Po o “Sila.”


1 Tesalonia  2 : 1 - 20

2 Ua outou iloa lelei le ʻauuso e, e leʻi iʻuvale la matou asiasiga iā te outou, 2 ae peitaʻi, e ui ina muamua ona matou puapuagatia ma faileagaina ma le lē mafaufau i Filipi, (e pei ona outou iloa) ae na mafai ona matou lototetele ona o lo tatou Atua, ina ia taʻu atu iā te outou le tala lelei a le Atua ma le finafinau tele. 3 Auā o apoapoaʻiga matou te avatu, e lē sau mai i ni manatu sesē, po o amioga lē mamā, ma e lē o se mea pepelo foʻi, 4 ae e pei ona faamaonia i matou e le Atua o ē e tatau i ai le avega tauave o le talaʻia o le tala lelei, o lea matou te tautatala atu ai, e lē ina ia faafiafia ai tagata, a o le Atua o lē e suʻesuʻe i o matou loto. 

5 E moni, ua silafia e le Atua, e leai lava se taimi matou te ō atu ai ma faia ni upu taufaasee, (e pei ona outou iloa) pe e faafoliga amiotonu ae o loo mananaʻo tele! 6 E matou te leʻi saʻilia le mamalu mai i tagata, po o outou, po o isi foʻi. E ui ina mafai ona matou faatigāina iā te outou, o ni aposetolo o Keriso. 7 E leai, ae na matou faapelepele iā te outou, e pei ona tausi faapelepele e se failele o lana fanau. 8 O lea la, ona o le alofa māfana iā te outou, sa matou matuā fiafia ai e avatu iā te outou e lē na o le tala lelei a le Atua, ae faapea foʻi ma o matou ola, auā ua matou alolofa iā te outou.

9 Le ʻauuso e, e moni, ua outou manatua a matou galuega mamafa ma le tigā. Na matou galulue ai i le pō ma le ao, ina neʻi faatigāina so o se tasi o outou, a o matou talaʻia atu le tala lelei a le Atua iā te outou. 10 O outou o molimau, e faapena foʻi le Atua, na matou faamaoni, amiotonu, ma le lē taʻuleagaina, ina ua matou faatasi ma outou o ē e talitonu. 11 E tusa ai ma lea mea, ua outou iloa lelei, e pei o se tamā i lana fanau, e faapena foʻi ona matou apoapoaʻi atu pea iā te outou taʻitoʻatasi, ma faamāfanafana atu ma uunaʻia ai outou, 12 ina ia outou savavali e tatau ma le silafaga a le Atua, o lē na valaauina outou i lona malo ma lona mamalu.

13 O le mea lea, ua matou faafetai ai e lē aunoa i le Atua, auā ina ua outou maua le afioga a le Atua, na outou faalogo ai mai iā i matou, ona outou talia lea, e lē o le upu a tagata, a o le mea moni, o le afioga a le Atua, o loo galue foʻi iā te outou o ē e talitonu. 14 Auā le ʻauuso e, sa outou faaaʻoaʻo i faapotopotoga a le Atua o loo i Iutaia, o ē ua autasi ma Keriso Iesu, auā na outou puapuagatia i lima o tagata o lo outou lava atunuu, o mea foʻi ia o loo faapuapuagatia ai i latou i lima o tagata Iutaia, 15 o ē na fasiotia le Alii o Iesu ma le ʻauperofeta, ma sauā foʻi iā i matou. E latou te lē o faafiafiaina foʻi le Atua, ae ua latou faasagatau i mea e aogā i tagata uma, 16 ua latou taumafai e faasā i matou mai i le talaʻi atu i tagata o nuu ese ina ia faaolaina ai i latou, a ua faaauau pea ona latou faia le tele o agasala. A ua iʻu ai ina oo mai lona toʻasā i luga iā i latou.

17 O i matou foʻi, le ʻauuso e, ina ua faamalosia i matou e tuua outou mo sina taimi i le tino, ae lē o le loto, na atili ai ona matou taumafai e toe feiloaʻi ma outou, ona o lo matou naunautaʻiga lea. 18 O le mea lea na matou mananaʻo ai e ō atu iā te outou, o aʻu lava o Paulo, e lē faatasi ae e faalua ona matou fia ō atu, ae na faasalavei e Satani la matou malaga. 19 O le ā lo matou faamoemoe, ma le olioli, ma le pale e mitamita ai i luma o lo tatou Alii o Iesu i lona faatasi mai? Pe e lē o outou ea? 20 E moni lava, o outou o lo matou mamalu ma lo matou olioli.

1 Tesalonia  3 : 1 - 13

3 O lea, ina ua lē mafai ona matou onosaʻi, ona matou manatu ai lea e sili ona tuu i matou i Atenai, 2 ma ua matou auina atu Timoteo lo tatou uso, o le auauna a le Atua, ma o lē na te talaʻia le tala lelei e uiga i le Keriso, ina ia faamausalī ai outou ma faamāfanafanaina ai e tusa ma lo outou faatuatua, 3 ina neʻi iai se tasi e faavaivai ona o nei puapuaga. Auā ua outou iloa, ua tofia i tatou mo lenei lava mea. 4 O le mea moni, ina ua matou faatasi ma outou, e masani ona matou muaʻi fai atu iā te outou, e ao ona oo iā i tatou puapuaga, ma o mea lava na ua tutupu ma ua outou iloa. 5 O le mea lea, ina ua ou lē toe lavā onosaʻi, sa ou auina atu o ia iā te outou po o faapeʻī mai lo outou faamaoni, auā atonu na iai ni mea na faaosoosoina ai outou e Lē e faaosooso, ma e ono iʻuvale ai la matou galuega fitā.

6 A o lenei ua toe foʻi mai Timoteo mai iā te outou, ma taʻu mai iā i matou le tala lelei e uiga i lo outou faamaoni ma le alofa, ma o loo outou manatuaina lelei pea i matou, ma naunau e fia feiloaʻi iā i matou, e pei foʻi ona matou fia feiloaʻi iā te outou. 7 O le mea lea le ʻauuso e, ua faamāfanafanaina ai i matou i lo outou faamaoni, e ui i mea na matou manaʻomia ma o matou puapuaga, 8 auā ua matou ola pe a outou tumau mausalī i le Alii. 9 Auā e faapefea ona matou faailoa atu lo matou faafetai i le Atua mo outou, ona o le tele o le olioli ua matou maua i luma o le Atua ona o outou, 10 a o matou matuā faatoga atu i le pō ma le ao, ina ia feiloaʻi ma outou ina ia faaleleia mea ua lē atoatoa ai lo outou faatuatua?

11 Tau ina ia taʻitaʻia atu ma le manuia la matou malaga iā te outou, e lo tatou Atua o le Tamā lea, ma lo tatou Alii o Iesu. 12 Tau ina ia faatuputeleina e le Alii lo outou alofa ma ia tele foʻi, ia alofa le tasi i le isi ma i tagata uma, e pei foʻi ona matou alolofa atu iā te outou, 13 ma iʻu ai ina faatumauina e ia o outou loto, ia lē taʻuleagaina ma ia paia i luma o le Atua, o le Tamā lea, i le faatasi mai o lo tatou Alii o Iesu ma le ʻaupaia uma.

1 Tesalonia  4 : 1 - 18

4 O le toe upu lenei le ʻauuso e, matou te talosaga ma apoapoaʻi atu iā te outou e ala i le Alii o Iesu, e pei ona outou maua le faatonuga mai iā i matou i le auala e ao ona outou savavali ai ma faafiafia ai le Atua, ma o loo outou savavali faapena, ae ia saga savavali ai pea i lenā auala. 2 Auā ua outou iloa poloaʻiga na matou tuuina atu iā te outou e ala i le pule a le Alii o Iesu.

3 Auā o le finagalo lenei o le Atua ina ia faapaiaina outou, ia faamamao mai i le faia o le faitaaga,* 4 ma ia taʻitasi outou ona iloa pulea o lona lava tino* ina ia paia ma mamalu, 5 ae e lē o le tuʻinanau o le manaʻo tele i feusuaʻiga e pei ona masani ai nuu o ē e lē iloa le Atua; 6 ina neʻi iʻu ina faaleagaina ma solia ai e se tasi ia aiā tatau a lona uso e tusa ma lenei mea, auā o Ieova o lē na te tuuina atu le faasalaga o nei mea uma, e pei ona matou muaʻi taʻu atu ma faamatala māeʻaeʻa atu iā te outou. 7 Auā ua valaauina i tatou e le Atua, e lē ina ia faia amioga lē mamā, ae ina ia paia. 8 O lea, o le tagata e manatu māmā i lenei mea, e lē o tagata o loo manatu māmā i ai a o le Atua, o lē na te foaʻi mai lona agaga paia iā te outou.

9 Ae peitaʻi, e lē tatau ona matou tusi atu iā te outou e faatatau i le alofa faaleuso, auā ua aʻoaʻoina outou e le Atua ina ia alofa o le tasi i le isi; 10 ma o le mea moni, o loo outou faia lenei mea i uso uma i Maketonia atoa. Ae peitaʻi, e matou te apoapoaʻi atu iā te outou le ʻauuso e, ina ia atoatoa ona faia o lea mea, 11 ma ia fai ma o outou sini le ola i se olaga toʻafimālie, ma aua le isuisu fua i mea a isi, a ia galulue i o outou lava lima, e pei ona matou poloaʻi atu ai iā te outou; 12 ina ia outou savavali ma le amiolelei i luma o ē o i tua* ma ia lē matitiva i se mea e tasi.

13 E lē gata i lea, le ʻauuso e, e matou te mananaʻo foʻi ina ia outou malamalama e uiga i ē ua momoe i le oti, ina neʻi faavauvau outou e pei o isi o ē e leai so latou faamoemoe. 14 Auā afai tatou te talitonu na maliu Iesu ma toetū mai, e faapena foʻi i latou o ē ua momoe i le oti a o autasi ma Iesu, e toe faaolaina i latou faatasi ma ia e le Atua. 15 O le mea lenei matou te fai atu iā te outou mai i le afioga a Ieova, o i tatou o loo ola ma sao atu i le faatasi mai o le Alii, e lē muamua i tatou iā i latou o ē ua momoe i le oti; 16 auā e afio ifo le Alii lava ia mai i le lagi ma le alaga ma le leo o le agelu sili, ma le pū a le Atua, e muamua foʻi ona toe tutū mai i latou ua feoti o ē e autasi ma Keriso. 17 Mulimuli ane, ona aveina aʻe lea o i tatou o loo ola ma totoe, faatasi ma i latou i ao ina ia feiloaʻi ma le Alii i le ʻea; ma o le a tatou nonofo pea faatasi ma le Alii. 18 O lea la, ia outou fefaamāfanafanaaʻi i nei upu.

^ 1 Tesa. 4:3 Tagaʻi i le Faaopoopoga e 8.


^ 1 Tesa. 4:4 Po o le “ipu.”


^ 1 Tesa. 4:12 Po o “i latou e lē o i totonu o le faapotopotoga Kerisiano.”


1 Tesalonia  5 : 1 - 28

5 A o taimi ma tau o tausaga le ʻauuso e, e lē tatau ona ou tusi atu ai iā te outou. 2 Auā ua outou iloa lelei, e oo mai lava le aso o Ieova e pei o se gaoi i le pō. 3 Pe a latou faapea ane: “Ua filemu ma saogalemu!” ona oo faafuaseʻi mai loa lea o le faaumatiaga iā i latou, e pei o le tigā o le fafine tō o le a fanau; ma e latou te lē sao ai lava. 4 A o outou uso e, tou te lē o i le pōuliuli ina neʻi maua mai outou e lenā aso, e pei ona maua o tagata gaoi pe a malamalama, 5 auā o outou uma o atalii o le malamalama ma atalii o le ao. E lē o i tatou o ni tagata o le pō, po o tagata o le pōuliuli.

6 O le mea lea, aua neʻi o tatou momoe pea e faapei o isi, ae ia tatou mataala ma faaauau ona mafaufau lelei. 7 Auā o i latou o loo momoe e masani ona momoe i le pō, ma o i latou e onanā e masani ona onanā i le pō. 8 A o i tatou o tagata o le ao, ia faaauau ona tatou mafaufau lelei ma ia tatou oofu i le ufifatafata o le faatuatua ma le alofa, atoa ma le puloutau o le faamoemoe i le faaolataga; 9 auā e leʻi filifilia i tatou e le Atua mo le toʻasā, a ia maua le faaolataga e ala i lo tatou Alii o Iesu Keriso. 10 Na maliu o ia mo i tatou, auā e tusa lava pe tatou te feala pe momoe, ae o le a tatou ola faatasi ma ia. 11 O le mea lea, ia outou fefaamāfanafanaaʻi ai pea ma atiaʻe e le tasi le isi, e pei lava ona outou faia nei.

12 O lenei le ʻauuso e, ua matou talosaga atu iā te outou, ia outou manatu mamafa i ē o loo galulue fitā mo outou, ma vaavaaia outou i le galuega a le Alii, ma apoapoaʻi atu iā te outou; 13 ma ia matuā faaaloalo iā i latou ma le alofa ona o la latou galuega. Ia outou tausia pea le filemu. 14 Uso e, matou te ʻaiʻoi atu ina ia apoapoaʻi i ē faalogogatā, ia faamāfanafana i ē mafatia, ia fesoasoani i ē vaivai, ma ia faapalepale i tagata uma lava. 15 Aua neʻi taui atu e se tasi o outou le leaga i le leaga i se tasi, ae ia tausisi pea e faia le mea lelei e le tasi i le isi, atoa ma isi tagata uma lava.

16 Ia olioli pea. 17 Ia tatalo e lē aunoa. 18 Ia faafetai i mea uma lava. Auā o le finagalo lea o le Atua mo outou e ala iā Keriso Iesu. 19 Aua neʻi outou tineia le mumū o le agaga. 20 Aua le manatu faatauvaa i valoaga. 21 Ia tofotofo i mea uma; ia taofimau i le mea e lelei. 22 Ia faamamao mai i mea leaga eseese uma.

23 Tau ina ia faapaia atoatoa outou e le Atua o le filemu. Uso e, tau ina ia faasaoina ma ia lē taʻuleagaina lo outou agaga, o le ola, atoa ma le tino, i le faatasi mai o lo tatou Alii o Iesu Keriso. 24 O lē na valaauina outou, e faamaoni lava, ma e na te faia foʻi lea mea.

25 Uso e, ia faaauau ona outou tatalo mo i matou.

26 Ia faafeiloaʻi uso uma i le sogi paia.

27 Ua ou tuu atu iā te outou lenei tiute tauave mai i le Alii, ia faitau atu lenei tusi i uso uma lava.

28 Ia iā te outou le agalelei faifua o lo tatou Alii o Iesu Keriso.

2 Tesalonia

	1	 2	 3


2 Tesalonia  1 : 1 - 12


2 Tesalonia


1 O i matou o Paulo, o Siluano* ma Timoteo, o le tusi lenei i le faapotopotoga i Tesalonia o ē o autasi ma le Atua lo tatou Tamā, ma le Alii o Iesu Keriso:

2 Tau ina ia iā te outou le agalelei faifua ma le filemu mai i le Atua le Tamā, ma le Alii o Iesu Keriso.

3 E tatau ma onomea iā i matou ona faafetai atu i le Atua mo outou le ʻauuso e, ona ua tupu tele lo outou faatuatua, ma ua faateleina foʻi le alofa o le tasi i le isi iā te outou uma lava taʻitoʻatasi. 4 O le mea lea ua matou mitamita ai iā te outou i faapotopotoga a le Atua, ona o lo outou tutumau ma le faatuatua i sauāga uma ma puapuaga o loo outou onosaʻia. 5 O le faamaoniga lenei o le faamasinogatonu a le Atua, ua iʻu ai ina taʻuaogāina outou i le malo o le Atua, lea o loo outou mafatia ai.

6 O lea la, o le amiotonu o le Atua ua ia taui atu ai puapuaga i ē ua faapuapuagatiaina outou, 7 a o outou o ē ua mafatia i puapuaga, e maua le mapusaga faatasi ma i matou, i le faaaliga o le Alii o Iesu mai le lagi faatasi ma ana agelu malolosi 8 i le afi mumū, a o ia faaoo mai le tauimasui i ē e lē iloa le Atua, ma ē e lē usiusitaʻi i le tala lelei a lo tatou Alii o Iesu. 9 O i latou lava ia e oo i ai le faasalaga tonu o le faaumatiaga e faavavau, e teʻa ese mai luma o le Alii ma lona malosi tele, 10 i le taimi e afio mai o ia e faamamaluina faatasi ma le ʻaupaia, ma e ofo ai i lenā aso i latou uma e faatuatua, auā na outou faatuatua i la matou molimau.

11 O le mea lava lea e matou te tatalo ai pea mo outou, ina ia taʻuaogāina outou e lo tatou Atua e tusa ma lana valaau, ma tau ina ia faia atoatoa e lona mana o mea lelei uma ua ia finagalo i ai, ma galuega o le faatuatua; 12 ina ia faamamaluina ai iā te outou le suafa o lo tatou Alii o Iesu, atoa foʻi ma outou o loo autasi ma ia, e tusa ai ma le agalelei faifua o lo tatou Atua ma le Alii o Iesu Keriso.

^ 2 Tesa. 1:1 Po o “Sila.”


2 Tesalonia  2 : 1 - 17

2 Ae peitaʻi le ʻauuso e, e faatatau i le faatasi mai o lo tatou Alii o Iesu Keriso, ma le aoaoina o i tatou ina ia faatasi ma ia, matou te talosaga atu ai iā te outou 2 e aua neʻi vave fenuminumiaʻi o outou mafaufau, pe atuatuvale foʻi ona o se feʻau mai i le agaga, po o se feʻau tuugutu, po o se tusi e peiseaʻī e mai iā i matou, e faapea ua oo mai le aso o Ieova.

3 Aua neʻi faasesēina outou e se tasi i se togafiti, auā e lē oo mai lenā aso seʻia muamua ona oo mai le fouvalega,* ma faaalia mai le tagata o le amioleaga, o le atalii lea o le faaumatiaga. 4 O ia lea o lē e tetee atu, ma ua ia siitia o ia lava e maualuga aʻe i ē uma e taʻua o “atua” po o mea e tapuaʻi i ai, ina ia nofo o ia i le malumalu o Le Atua, e faaalialia ai o ia lava o se atua. 5 Pe e tou te lē manatua ea, sa masani ona oʻu taʻu atu nei mea iā te outou a o ou iai iā te outou?

6 O lenei ua outou iloa le mea o loo avea ma taofiofiga, seʻia faaalia mai o ia i le taimi e tatau ai. 7 E moni o loo galue lenei amioleaga, o le mea lilo lea; seʻia oo ina aveesea lē o loo avea ma taofiofiga i le taimi nei. 8 Ona faaalia mai lea o lē e amioleaga, lea o le a aveesea e le Alii o Iesu i le mānava o lona fofoga, ma faaumatia ai pe a faaali mai i lona faatasi mai. 9 O le faatasi mai o lē e amioleaga, e māfua ona o le galuega a Satani ma galuega mamana, ma faailoga pepelo ma mea ofoofogia uma 10 ma le amiolētonu, ma mea taufaasesē uma mo ē o le a fano, e taui ai iā i latou ona e leʻi faaalia lo latou naunau i le upu moni, lea e mafai ona faaolaina ai i latou. 11 O le mea lea, ua faataga ai e le Atua mea sesē e galue iā i latou, ina ia latou talitonu ai i le pepelo, 12 ina ia faamasinoina i latou uma, auā e leʻi talitonu i le upu moni ae e fiafia i le amiolētonu.

13 Ae peitaʻi, matou te faafetai atu pea i le Atua mo outou le ʻauuso e, o ē ua alofagia e Ieova, auā ua filifilia outou e le Atua mai i le amataga mo le faaolataga e ala i le faapaiaina o outou i le agaga, ma i lo outou faatuatua i le upu moni. 14 O le mea lava lea ua ia valaauina ai outou e ala i le tala lelei ua matou folafolaina atu, ina ia maua le mamalu o lo tatou Alii o Iesu Keriso. 15 Le ʻauuso e, ia outou tutū mausalī ma taofimau i mea na aʻoaʻoina ai outou, pe i ni feʻau tuugutu pe na ala atu i sa matou tusi. 16 O lo tatou Alii o Iesu Keriso ma le Atua lo tatou Tamā, o lē e alofa iā i tatou ma foaʻi mai le faamāfanafanaga e faavavau, ma le faamoemoe matagofie e ala i le agalelei faifua, 17 ia faamāfanafana i o outou loto ma faatumauina outou i galuega ma upu lelei uma.

^ 2 Tesa. 2:3 Po o “ē e fulitua i le tapuaʻiga moni.”


2 Tesalonia  3 : 1 - 18

3 Le ʻauuso e, o toe upu nei, ia outou tatalo e lē aunoa mo i matou ina ia vave ona agaʻi i luma le afioga a Ieova, ma ia faamamaluina e pei ona outou faia; 2 ina ia laveaʻiina foʻi i tatou mai i tagata taulamalama ma amioleaga, auā e lē o tagata uma e iai le faatuatua. 3 Ae e faamaoni le Alii, e na te faatumauina outou ma puipuia outou mai lē o leaga. 4 Ona o i matou o soo o le Alii, ua matou mautinoa ai o loo outou faia mea ua matou faatonu atu, ma e faaauau lava ona outou faia. 5 Tau ina ia faaauau ona taʻitaʻi tonu e le Alii o outou loto i le alofa i le Atua ma le tumau ina ia auauna ai i le Keriso.

6 O la matou faatonuga lenei iā te outou le ʻauuso e, i le suafa o le Alii o Iesu Keriso, ia ō ese mai i so o se uso e faalogogatā, e lē amioaʻi e tusa ma mataupu na outou maua mai iā i matou. 7 Auā ua outou iloa lava le auala e tatau ona outou faaaʻoaʻo mai ai iā i matou, auā matou te leʻi faalogogatā a o iai iā te outou, 8 e matou te leʻi aai fua foʻi i ni meaʻai a se tasi. E leai, ae na matou galulue ma le fitā i le pō ma le ao, ina neʻi matou faatigāina so o se tasi o outou. 9 E lē ona e leai sa matou pule, ae ina ia avea i matou ma faaaʻoaʻo iā te outou, ina ia faataʻitaʻi mai iā i matou. 10 O le mea moni, a o matou faatasi ma outou, sa masani ona matou tuuina atu lenei faatonuga: “Afai e lē fia galue se tasi, aua neʻi ʻai o ia.” 11 Auā ua matou faalogo, e iai nisi o outou e faalogogatā, e lē galulue ae e isuisu fua i mea e leai sa latou feʻau i ai. 12 O tagata faapena ua matou tuuina atu ai lenei faatonuga ma le apoapoaʻiga ona o le Alii o Iesu Keriso, ia galulue ma le filemu ma aai i meaʻai na alu ai lo latou afu.

13 A o outou le ʻauuso e, aua le fiu i le faia o le mea saʻo. 14 Ae afai e lē usiusitaʻi se tasi i la matou upu o loo i lenei tusi, ia faailogaina lea tagata, ma aua neʻi toe auaumea ma ia ina ia māsiasi ai o ia. 15 Aua foʻi le manatu iā te ia o se fili, a ia apoapoaʻi atu pea iā te ia e pei o le uso.

16 Tau ina ia foaʻi atu pea le filemu iā te outou e le Alii o le filemu. Ia faatasi atu le Alii iā te outou uma.

17 O aʻu o Paulo, o oʻu alofaaga nei ua ou tusia i loʻu lava lima, ma o le faailoga lenei i tusi uma; o laʻu tusilima lea.

18 Ia iā te outou uma le agalelei faifua o lo tatou Alii o Iesu Keriso.

1 Timoteo

	1	 2	 3	 4	 5

	 6

1 Timoteo


1 O aʻu o Paulo, o le aposetolo a Keriso Iesu ona o le poloaʻiga a le Atua lo tatou Faaola, atoa ma Keriso Iesu, o lo tatou faamoemoe, 2 o laʻu tusi iā Timoteo, o le atalii moni i le faatuatua:

Tau ina ia iā te oe le agalelei faifua, o le alofa mutimutivale ma le filemu mai i le Atua le Tamā, ma Keriso Iesu lo tatou Alii.

3 E pei ona ou faalaeiau atu iā te oe ina ia e nofo i Efeso, a o oʻu sauni ou te alu atu i Maketonia, ia faapea ona e faia, ina ia e poloaʻi atu i nisi e aua le aʻoaʻo i mataupu ese, 4 aua foʻi le faalogo atu i tala sesē ma gafa e leai se uiga, e iʻu ai i le tele o fesili lē aogā, nai lo o le faailoa atu o se mea mai i le Atua e tusa ai ma le faatuatua. 5 O le mea moni, o le autū o lenei poloaʻiga, o le alofa lea mai i se lotomamā ma se lotofuatiaifo lelei, ma le faatuatua e lē faatagāfai. 6 Ua liliuese nisi mai i nei mea, ma ua faasesēina ai i latou i talanoaga lē aogā, 7 ua latou mananaʻo e avea ma faiaʻoga o le tulafono, ae e lē iloa mea o loo latou tautatala i ai po o mea foʻi o loo latou finau mauaʻi i ai.

8 Ua tatou iloa e lelei le Tulafono pe afai e saʻo ona faatatauina e se tasi 9 i le iloaina o lenei mea moni na faavaeina ai le tulafono, e lē mo le tagata amiotonu, ae e mo ē e solitulafono ma ē e lē gauaʻi, o ē e faalēmataʻu, o tagata agasala, o ē e lē alolofa faamaoni, o ē e faaleaga mea paia, o ē e fasiotia tamā ma tinā, ma ē e fasioti tagata, 10 o ē e faitaaga,* o tane e momoe ma isi tane, o ē e ave faamalosia tagata, o ē e tala pepelo, o ē e tautō pepelo, ma mea uma lava e tetee atu i aʻoaʻoga aogā* 11 e tusa ai ma le tala lelei mamalu a le Atua fiafia, lea na tuuina mai iā te aʻu.

12 Ou te faafetai iā Keriso Iesu lo tatou Alii, o lē na tuuina mai iā te aʻu le mana, auā ua ia manatu ua ou faamaoni, e ala i lona tofiaina o aʻu i lenei faiva, 13 e ui lava sa ou upuleaga muamua ma faasauā, ma o se tagata fiasili. Ae peitaʻi, na faaalia le alofa mutimutivale iā te aʻu, auā na ou faia faapea i loʻu lē iloa ma loʻu lē faatuatua. 14 Ae na ou mauaina le tele o le agalelei faifua o lo tatou Alii, atoa ma le faatuatua ma le alofa, lea e tusa ma Keriso Iesu. 15 E moni lenei faamatalaga, ma e tatau lava ona matuā taliaina, na maliu mai Keriso Iesu i le lalolagi ina ia faaolaina o ē e agasala, ma na sili lava ona ou agasala i lo o i latou. 16 Ae peitaʻi, o le mea lava lea na faaalia ai le alofa mutimutivale iā te aʻu, auā o aʻu na sili lava ona agasala, a ua faaalia ai e Keriso Iesu lona faapalepale, ina ia avea aʻu ma faaaʻoaʻo iā i latou o ē e faatuatua iā te ia mo le ola e faavavau.

17 O lenei, ia iai i le Tupu o le vavau, o lē e soifua pea ma e lē vaaia, o le Atua e toʻatasi, ia iā te ia le viiga ma le mamalu e faavavau, faavavau lava. Amene.

18 Loʻu atalii e, Timoteo, ua ou tuuina atu iā te oe lenei poloaʻiga e tusa ma valoaga e faatatau tonu iā te oe, ina ia faaauau ai ona e tau le taua lelei; 19 ia taofimau i le faatuatua ma se lotofuatiaifo lelei ia na lafoaʻia e nisi, ma ua faavaatuʻia ai lo latou faatuatua. 20 E aofia ai Umenaio ma Alesana, o ē ua ou tuuina atu iā Satani, ina ia aʻoaʻia ai i laʻua e aua le fai upuleaga.

^ 1 Timo. 1:10 Tagaʻi i le Faaopoopoga e 8.


^ 1 Timo. 1:10 Po o “aʻoaʻoga e malosi ai.”


1 Timoteo  2 : 1 - 15

2 O lenei, e muamua i mea uma lava ona ou apoapoaʻi atu ina ia faia talosaga, o tatalo, o ōlega, ma le ofo atu o faafetai e faatatau i ituaiga uma o tagata, 2 e faatatau i tupu ma i latou uma i tulaga maualuluga, ina ia tatou ola i ni olaga toʻafimālie ma le filemu, e faamaoni i le Atua ma ia faatagata matua. 3 O le mea lelei lea ma le mālie i le silafaga a le Atua lo tatou Faaola, 4 o lē e finagalo ina ia faaolaina ituaiga uma o tagata, ma ia maua le poto saʻo i le upu moni. 5 Auā e toʻatasi le Atua, ma e toʻatasi foʻi le puluvaga* i le va o le Atua ma tagata, o le tagata lea o Keriso Iesu, 6 o lē na ofoina atu o ia lava e fai ma togiola e fetaui lelei mo tagata uma, o le mea lenei e molimau i ai i lona taimi e tatau ai. 7 O lenei molimau na tofia ai aʻu e avea o sē e talaʻi ma o se aposetolo, ou te taʻu atu le upu moni, ou te lē pepelo, o aʻu o le faiaʻoga o nuu ese i le faatuatua ma le upu moni.

8 O lenei, ou te manaʻo ia faaauau ona tatalo tane i mea uma lava, ma sisii i luga lima ma le faamaoni, ae ia lē ita ma finau. 9 Ou te manaʻo foʻi i fafine ina ia teuteu iā i latou i ofu e talafeagai, ia onomea ma ia mafaufau lelei, ia lē faia i le lauulu fili ma auro, po o penina po o ofu e sili ona taugatā, 10 ae ia tatau ma fafine o ē ua faapea mai latou te matataʻu i le Atua, e ala i a latou galuega lelei.

11 Ia aʻoaʻoina le fafine e aunoa ma sana tala e fai, ma ia gauaʻi atoatoa. 12 Ou te lē faatagaina se fafine e aʻoaʻo atu, pe pule foʻi i se tamāloa, a ia lē tautala o ia. 13 Auā na muamua ona faia o Atamu, ona faia ai lea o Eva. 14 E leʻi ʻolegia foʻi Atamu, ae na matuā ʻolegia lava le fafine, ma oo ina soli ai le tulafono. 15 Ae peitaʻi, e saogalemu o ia pe a fanauina ni tama, pe afai e latou te faaauau i le faatuatua, ma le alofa, ma le faapaiaina, atoa ma le mafaufau lelei.

^ 1 Timo. 2:5 O le “puluvaga,” o se tasi e tū i le va, e faalelei ni itu se lua.


1 Timoteo  3 : 1 - 16

3 E moni foʻi lenei faamatalaga.

Afai e fia aapa atu se tasi i le tofi o se ovasia, e naunau o ia i galuega lelei. 2 E tatau i le ovasia ona lē taʻuleagaina, o se tane e toʻatasi lana avā, e pulea lana amio, e mafaufau lelei, e fai mea maopoopo, e talimālō, ma e agavaa e aʻoaʻo atu, 3 e lē o sē e onā ma faamisa, e lē o sē e fasi tagata, ae e magafagafa o ia, e lē faatupu vevesi, e lē o sē e manaʻo tele i tupe, 4 o se tane e pule lelei i lona lava aiga, e gauaʻi ma e faaaloalo lana fanau; 5 (afai e lē iloa e se tane ona pule i lona lava aiga, e faapefea la ona ia tausia le faapotopotoga a le Atua?) 6 e lē o se tane faatoʻā liliu mai i le faatuatua, ina neʻi faafefeteina i le faamaualuga, ma paʻū ai i le faasalaga lea foʻi e oo i le Tiapolo. 7 E tatau foʻi ona taʻuleleia o ia e tagata o i tua,* ina neʻi faifai mai tagata iā te ia ma paʻū ai i le mailei a le Tiapolo.

8 E tatau i auauna o le faiva ona matutua i o latou mafaufau, e lē faagutugutulua, e lē inu tele i le uaina, e lē matapeʻapeʻa i mea e maua e ala i faiga faapiʻopiʻo, 9 ae o loo taofi i le mea lilo paia o le faatuatua ma le lotofuatiaifo mamā.

10 Ia muamua foʻi ona tofotofoina i latou po ua agavaa, ona avea ai lea o i latou o ni auauna, auā ua lē taʻuleagaina i latou.

11 E tatau foʻi i fafine ona matutua i o latou mafaufau, e lē taufaaleaga, e pulea a latou amio, ma e faamaoni i mea uma lava.

12 O auauna o le faiva, ia taʻitasi a latou avā, ia pule lelei foʻi i le fanau ma o latou lava aiga. 13 Auā o tane o ē e auauna lelei, e taʻuleleia i latou ma e matuā saʻoloto e tautala atu i le faatuatua iā Keriso Iesu.

14 Ua ou tusi atu iā te oe i nei mea, e ui ou te faamoemoe e toeitiiti ona ou alu atu lea iā te oe, 15 ae afai ou te tuai atu, ia e iloa lau amio e tatau ona iai i le aiga o le Atua, o le faapotopotoga lea a le Atua soifua, o le poutū ma le lagolago o le upu moni. 16 O le mea moni, e matuā sili lava le mea lilo paia o lenei faamaoni i le Atua: ‘Na faaalia mai o ia i le tino, ma na taʻuamiotonuina i le agaga, na faailoa atu i agelu, na talaʻiina atu foʻi i nuu, na talitonu tagata o le lalolagi iā te ia, ma na aveina aʻe i le mamalu i le lagi.’

^ 1 Timo. 3:7 E faasino atu i tagata e lē o iai i le faapotopotoga Kerisiano.


1 Timoteo  4 : 1 - 16

4 Ae peitaʻi, ua taʻutino mai e le agaga paia e faapea, i se taimi mulimuli ane e paʻuʻū ese ai nisi mai i le faatuatua, ae matuā uaʻi atu i upu taufaasesē mai agaga ma aʻoaʻoga a temoni, 2 e ala i tala pepelo a tagata faafiaamiotonu, ua faailogaina o latou lotofuatiaifo i le uʻamea aasa; 3 ua faasā ona faaipoipo, ma faatonu atu e faamamao mai i meaʻai na foafoaina e le Atua, e aai ai ma le faafetai i latou e faatuatua ma iloa lelei le upu moni. 4 Auā e lelei foafoaga uma a le Atua, ma e lē tatau ona teena se mea pe afai ua talia ma le faafetai, 5 auā ua faapaiaina e ala i le afioga a le Atua ma le tatalo.

6 O le tuuina atu o nei fautuaga i uso, ua avea ai oe ma auauna lelei a Keriso Iesu, o lē ua tausia upu o le faatuatua ma le aʻoaʻoga lelei ua e mulimulituʻi i ai. 7 Aua neʻi faalogo atu i tala sesē ua faaleagaina ai mea e paia, sa faamatalaina e loomatutua. Ae ia aʻoaʻo oe lava ia fai ma ou sini le faamaoni i le Atua. 8 Auā e itiiti le aogā o le faamalositino,* a o le faamaoni i le Atua e aogā lea i mea uma lava, auā o loo folafola mai ai le ola i le taimi nei ma le lumanaʻi. 9 E moni lenā faamatalaga, ma e tatau foʻi ona matuā taliaina. 10 O le mea lea ua tatou galulue mamafa ma finafinau ai, auā ua tuu atu lo tatou faamoemoe i le Atua soifua, o le Faaola lea o ituaiga uma o tagata, aemaise lava o ē e faamaoni i le faatuatua.

11 Ia faaauau ona taʻu atu nei poloaʻiga ma aʻoaʻo atu ai. 12 Aua lava neʻi vaai maulalo se tagata i lou talavou. A ia fai oe ma faaaʻoaʻo i ē e faamaoni i le tautala, ma le amio, ma le alofa, ma le faatuatua, ma le amio mamā. 13 Ia toʻaga pea e faitau i luma o tagata, ia apoapoaʻi atu ma aʻoaʻo atu seʻia ou alu atu. 14 Aua neʻi faatalalē i le meaalofa ua tuuina atu iā te oe, e ala i le valoaga ma ina ua faaee atu lima o le ʻautoeaina iā te oe. 15 Ia manatunatu i nei mea; ia naunau i ai, ina ia iloa ai e tagata uma lou agaʻigaʻi i luma. 16 Ia uaʻi totoʻa iā te oe lava ma lau aʻoaʻo atu. Ia e tumau ai i nei mea, auā o le faia faapea e faaolaina ai oe lava atoa ma i latou o faalogo iā te oe.

^ 1 Timo. 4:8 Po o le “toleni e pei o se tagata taalo.”


1 Timoteo  5 : 1 - 25

5 Aua le soona faitio i se toeaina. A ia ʻaiʻoi atu iā te ia e pei o sou tamā, o tane talavou foʻi e pei o ni ou uso, 2 o fafine matutua e pei o ni ou tinā, o fafine lāiti e pei o ni ou tuafāfine i le amio mamā.

3 Ia āva i fafine ua oti a latou tane, ae e leai nisi e tausia i latou. 4 Ae afai e iai se fanau a se fafine ua oti lana tane, po o fanau a lana fanau, ia muamua ona aʻoaʻoina i latou ia faamaoni i le Atua i o latou lava aiga, ma taui atu pea e tusa ai ma le mea e tatau mo o latou mātua, ma mātua o o latou mātua, auā o le mea lelei lea i le silafaga a le Atua. 5 O le fafine mativa ua oti lana tane, ua faamoemoe o ia i le Atua, ma ua finafinau o ia i talosaga ma tatalo i pō ma ao. 6 A o le fafine e manaʻo e faamalie tuʻinanauga o le tino, e oti o ia e ui ina ola. 7 O lea ia tuuina atu pea nei poloaʻiga, ina ia lē taʻuleagaina i latou. 8 O le mea moni, afai e lē tausi e se tasi i ē e tatau ona ia tausia, aemaise lava tagata o lona aiga, ua faafitia e ia le faatuatua, ma e sili lona leaga i lo le tagata e lē faatuatua.

9 Ia faitaulia se fafine ua oti lana tane, ua silia i le ono sefulu ona tausaga, sa toʻatasi foʻi lana tane, 10 e molimau ana galuega lelei iā te ia, pe afai na ia tausia se fanau, pe afai na ia talimālō i tagata ese, pe afai na ia fufuluina vae o le ʻaupaia, pe afai foʻi na ia fesoasoani i ē na puapuagatia, ma pe afai na ia filigā i galuega lelei uma.

11 Ae peitaʻi, aua le talia fafine lāiti ua oti a latou tane, auā afai e oso aʻe o latou tuʻinanauga i feusuaʻiga ma faalavelavea ai la latou faiā ma Keriso, ona fia faaipoipo lea o i latou, 12 ua faasalaina i latou auā ua latou lafoaʻia mea na latou uluaʻi faatuatua i ai. 13 E lē na o lea e masani foʻi ona leai ni a latou mea e fai, ae e feoaʻi solo i fale, ioe, e lē na o le leai o ni mea e fai, ae ua faitatala foʻi ma isuisu fua i mataupu a isi tagata, ma tautatala fua i mea e lē tatau ona latou tautatala i ai. 14 O le mea lea, ou te manaʻo ia faaipoipo fafine lāiti ua oti a latou tane, ia fai ni a latou fanau, ia tausia se aiga, ma ia lē tuuina atu ai i lē e tetee se mea e upuleaga ai iā i tatou. 15 O le mea moni, ua liliuese nisi ma mulimuli iā Satani. 16 Afai e iai se fafine talitonu e aiga i ni fafine ua oti a latou tane, ia fesoasoani o ia iā i latou, ma ia aua neʻi avea ma avega mamafa i le faapotopotoga. Ina ia mafai ai ona fesoasoani atu le faapotopotoga iā i latou ua oti a latou tane, o ē ua matuā manaʻomia ni mea.

17 O toeaina o ē o loo avea ma taʻimua lelei, e tatau ona faaluaina i ai le āva, aemaise i latou e galulue mamafa i le upu ma le aʻoaʻo atu. 18 Auā ua tusia i le tusitusiga paia: “Aua e te fusi le gutu o le povi poʻa a o solisolia le saito”; ma: “E tatau le totogi i le tagata faigaluega.” 19 Aua neʻi talia se tuuaʻiga faasaga i se toeaina, seʻiloga ua faamaonia i molimau a se toʻalua po o se toʻatolu. 20 Ia aʻoaʻi i luma o tagata uma o ē faia pea le agasala, ina ia fefefe ai isi ma lē faia ai le agasala. 21 Ou te matuā fai atu iā te outou i luma o le Atua ma Keriso Iesu, ma agelu ua filifilia, ina ia tausi i nei mea e aunoa ma le muaʻi faia o se faaiʻuga, ia aua foʻi le faaʻauʻau.

22 Aua lava neʻi vave faaee atu ou lima i se tagata; aua foʻi e te aafia i agasala a isi; a ia tausia lou tulaga mamā.

23 Aua neʻi e toe inu i se vai, a ia faaaogā sina uaina itiiti mo lou manava, ma lou maʻi e tupu soo.

24 Ua faaalia i luma o tagata agasala a nisi, ma faamasinoina ai loa, ae o isi tagata ua faaalia mulimuli ane a latou agasala. 25 E faapea foʻi ona faaalia galuega lelei i luma o tagata, e tusa lava pe e lē iloa e tagata, ae e lē mafai lava ona natia na galuega lelei.

1 Timoteo  6 : 1 - 21

6 O i latou uma o ē o avea ma pologa, ia latou manatu pea e tatau ona āva atoatoa i o latou lava matai, ina ia aua lava neʻi upuleagaina le suafa o le Atua ma le aʻoaʻoga. 2 O ē e iai o latou matai e talitonu, aua le manatu faatauvaa iā i latou ona o i latou o uso. Ae ia pologa ma le lotomalie, auā o i latou e maua aogā mai i la latou auaunaga lelei, o ni tagata talitonu ma e alofagia.

Ia faaauau ona aʻoaʻo atu nei mea ma tuuina atu nei apoapoaʻiga. 3 Afai e aʻoaʻo atu e se tagata se aʻoaʻoga ese, ma e lē gauaʻi i upu aogā* a lo tatou Alii o Iesu Keriso, po o aʻoaʻoga e faamaoni i le Atua, 4 ua faafefeteina la o ia i le faamaualuga, e lē o malamalama i se mea, ae ua maʻi lona mafaufau i le suʻesuʻe ma finau i upu. O mea nei e tupu ai le matauʻa, le femisaaʻi, o upu masoā ma masalosaloga leaga, 5 o nai mea iti ua matuā finau ai tane ua lē sagatonu o latou mafaufau, ma ua ō ese ai mai le upu moni, auā ua latou manatu e maua ai a latou mea ona o le faamaoni i le Atua. 6 E moni, e tele mea e maua mai le faamaoni i le Atua ma le lotomalie. 7 Auā tatou te leʻi aumaia lava se mea i le lalolagi, ma e lē mafai foʻi ona tatou aveese ai o se mea. 8 O lea, afai ua iai ni a tatou meaʻai, o mea e oofu ai, ma mea e nonofo ai, ia tatou lotomalilie i nei mea.

9 O i latou o ē fia mauʻoa, e paʻuʻū i latou i le faaosoosoga ma le mailei, ma le tele o tuʻinanauga valea ma le tigā, ia e oo atu ai tagata i le faaumatiaga ma fano ai. 10 Auā o le manaʻo tele i tupe o le pogai lea o mea leaga eseese uma, ma o le manaʻo tele i ai, ua ō ese ai nisi mai le faatuatua, ma tuia ai i latou e i latou lava i le tele o tigā.

11 A o oe le tagata o le Atua, ia e sola ese mai i nei mea. Ae ia saʻili le amiotonu, le faamaoni i le Atua, le faatuatua, le alofa, le tumau ma le agamalu. 12 Ia tau le taua lelei o le faatuatua, ia taofimau i le ola e faavavau lea na valaauina ai oe, ma na e faailoa atu le faalauiloaga lelei i luma o le toʻatele o molimau.

13 I le silafaga a le Atua, o lē e faasaoina mea uma lava, ma Iesu Keriso, o ia o se molimau, na ia faia se faalauiloaga lelei i luma o Ponotio Pilato, ou te poloaʻi atu iā te oe 14 ina ia e tausi i le poloaʻiga ma le lē ponā, ma le lē taʻuleagaina, seʻia faaali mai lo tatou Alii o Iesu Keriso. 15 O lenei mea e faaali mai e le Pule fiafia e toʻatasi, i lona taimi atofaina, o ia o le Tupu o tupu ma le Alii o alii, 16 e na o ia lava e lē mafai ona oti, o lē e afio i le malamalama e lē mafai ona sao i ai se tasi, o lē e leʻi vaaia e se tagata ma e lē mafai lava ona vaai i ai. Ia iā te ia le viiga ma le mana e faavavau. Amene.

17 Ia fai atu faatonuga i ē e mauʻoa i lenei faiga o mea a le lalolagi, ia aua le faamaualuga, ma ia lē faamoemoe i ʻoa e lē tumau, ae i le Atua o lē e foaʻi maia le tele o mea iā i tatou ina ia tatou fiafia ai; 18 ia faia mea lelei, ia tamaoaiga i galuega lelei, ia mataalofa ma nofosauni e tufa atu mea i isi, 19 ia teua oloa mo i latou lava o le faavae lelei mo le lumanaʻi, ina ia latou taofimau i le ola moni.

20 Timoteo e, ia e leoleoina le mea ua tuuina atu iā te oe, ma ʻaloʻalo ese mai i upu lē aogā e faaleaga ai mea paia, ma feteenaʻiga i le mea ua taʻua ma le pepelo o le “poto.” 21 Ua liliuese nisi mai i le faatuatua ona o le faalialiavale o lenā poto.

Tau ina ia iā te outou le agalelei faifua o le Atua.

^ 1 Timo. 6:3 Po o “upu e malosi ai.”

2 Timoteo  1 : 1 - 18


2 Timoteo


1 O aʻu o Paulo, o le aposetolo a Keriso Iesu ona o le finagalo o le Atua, e tusa ma le folafolaga o le ola i le autasi lea ma Keriso Iesu, 2 o laʻu tusi iā Timoteo, le atalii pele:

Tau ina ia iā te oe le agalelei faifua, le alofa mutimutivale, ma le filemu mai i le Atua le Tamā ma Keriso Iesu lo tatou Alii.

3 Ou te faafetai i le Atua, o lē ua ou tuuina atu i ai le auaunaga paia, e pei foʻi o oʻu augātamā, lea ua ou faia ma le lotofuatiaifo mamā, ina ia ou manatuaina pea oe i aʻu talosaga i pō ma ao, 4 i loʻu naunau ou te fia vaai iā te oe ona ua ou manatua ou loimata, ina ia faatumuina ai aʻu i le olioli. 5 Auā ua ou manatua le faatuatua e lē faatagāfai lea ua iā te oe, na iai muamua iā Loi le tinā o lou tinā, ma Eunike lou tinā, ou te mautinoa o loo iai foʻi iā te oe.

6 O le mea lea ou te faamanatu atu ai iā te oe ina ia e faamumū e pei o se afi le meaalofa a le Atua ua iā te oe, ina ua faaee atu oʻu lima iā te oe. 7 Auā e leʻi tuuina mai e le Atua iā i tatou le agaga e palaai ai, ae o le agaga e faamalosi ai, e alofa ai ma mafaufau lelei ai. 8 O le mea lea, aua neʻi e mā i le molimau e uiga i lo tatou Alii, po o aʻu o le pagota ona o ia, a ia e onosaʻi i mea leaga ona o le tala lelei e ala i le mana o le Atua. 9 Na ia faaola mai iā i tatou ma valaauina i tatou i le valaau paia, e lē ona o a tatou galuega, ae ona o lona lava finagalo ma lona agalelei faifua. Na tuuina mai i aso anamua lenei mea iā i tatou e tusa ai ma Keriso Iesu, 10 a o lenei ua faailoa manino mai i le faaalia mai o lo tatou Faaola, o Keriso Iesu, o lē na faaumatiaina le oti ae faasusulu mai le malamalama i le ola ma le lē iʻuvale* e ala i le tala lelei, 11 lea na tofia ai aʻu o sē e talaʻi, o se aposetolo ma o se faiaʻoga.

12 O le māfuaaga foʻi lea ua ou tigā ai i mea nei, ae ou te lē mā ai. Auā ua ou iloa lē ua ou talitonu i ai, ma ua ou mautinoa foʻi na te mafai ona leoleoina le mea ua ia teuina mo aʻu, seʻia oo i lea aso. 13 Ia e taofimau pea i le faaaʻoaʻoga* o upu aogā* na e faalogo ai mai iā te aʻu i le faatuatua ma le alofa e tusa ai ma Keriso Iesu. 14 Ia e tausia lenei mea tāua na tuuina atu iā te oe, e ala i le agaga paia lea e i totonu iā i tatou.

15 Ua e iloa lenei mea, ua liliuese mai iā te aʻu o tane uma i le itumalo o Asia. E aofia ai foʻi ma Fogelu ma Emokene iā i latou na. 16 Ia faaalia e le Alii le alofa mutimutivale i le aiga o Oneseforo, auā e masani ona ia faamāfanafanaina aʻu, ma e leʻi mā foʻi o ia i oʻu filifili. 17 A o iai foʻi o ia i Roma, sa tinoū e saʻili iā te aʻu ma na maua aʻu. 18 Ia foaʻi atu e le Alii iā te ia ia maua le alofa mutimutivale o Ieova i lea aso. Ua e iloa lelei foʻi ana galuega uma na faia i Efeso.

^ 2 Timo. 1:10 Pe e “lē pala.”


^ 2 Timo. 1:13 I le gagana Eleni, “o mamanu” po o “le ata.”


^ 2 Timo. 1:13 Po o “upu e malosi ai.”


2 Timoteo  2 : 1 - 26

2 O le mea lea, o oe loʻu atalii e, ia e maua pea le malosi e ala i le agalelei faifua ona o le autasi ma Keriso Iesu, 2 o mea foʻi na e faalogo ai mai iā te aʻu, ma na molimauina e le toʻatele, ia e tuuina atu na mea i tane faamaoni, ona agavaa ai lea o i latou e aʻoaʻo atu i isi. 3 Ia e onosaʻi i mea leaga i le avea ai o se fitafita lelei a Keriso Iesu. 4 E leai se tagata e auauna o se fitafita e auai i faiga faapisinisi, ina ia fiafia mai ai iā te ia lē na filifilia o ia e avea ma fitafita. 5 Afai foʻi e tauvā se tagata i ni taaloga, e lē faapaleina o ia seʻi vaganā ua tauvā e tusa ai ma tulafono. 6 E tatau i le faifaatoʻaga galue mamafa, ona ʻai muamua i fua o le faatoʻaga. 7 Ia e mafaufau pea i mea ua ou fai atu ai; ona foaʻi atu lea e le Alii iā te oe o le faautaga loloto i mea uma lava.

8 Ia manatua na faatūina Iesu Keriso mai i le oti, ma o ia foʻi o le fanau a Tavita e tusa ai ma le tala lelei ua ou talaʻia; 9 o lea foʻi ua ou tigāina ai i oʻu noanoataga e pei o se tagata fai mea leaga. Peitaʻi, e lē noatia le afioga a le Atua. 10 O le mea lea, ou te tumau ai pea i mea uma lava ona o ē ua filifilia, ina ia maua foʻi e i latou le faaolataga i le autasi ma Keriso Iesu, faatasi ma le mamalu e faavavau. 11 E moni le faamatalaga: Afai ua tatou oti faatasi, e tatou te ola faatasi foʻi; 12 afai tatou te tumau pea, e tatou te pule faatasi o ni tupu; afai tatou te faafiti, e na te faafitia foʻi i tatou; 13 afai tatou te lē faamaoni, e faamaoni pea o ia, auā e lē mafai ona faafitia e ia o ia lava.

14 Ia faamanatu atu pea nei mea iā i latou, ia fai atu i luma o le Atua a o fai oe ma molimau, e aua le finau i upu, auā e lē aogā ona e faaliliuese ai o ē o faalogologo. 15 Ia e taumafai malosi e avea oe ma lē ua finagalo malie i ai le Atua, o se tagata faigaluega e leai se mea e mā ai, e na te taulimaina ma le saʻo le upu moni. 16 A ia teena lauga lē aogā e faaleaga ai mea paia; auā e faateleina pea lava pea la latou amio faalēmataʻu, 17 ma e aati foʻi a latou upu e pei o se maʻi papala. E aofia ai Umenaio ma Fileto iā i latou na. 18 Ua liliuese nei tamāloloa mai i le upu moni, ua la faapea mai ua mavae le toetū; ma ua la faaleagaina le faatuatua o nisi. 19 E ui i na mea uma, ua faataatia e le Atua le faavae e tumau ma ua iai lenei faamaufaailoga: “Ua silafia e Ieova ona lava tagata,” ma: “O i latou uma ua taʻua ai le suafa o Ieova, ia lafoaʻi le amiolētonu.”

20 Ua iai ni ipu auro ma ipu siliva i se fale tele, e iai foʻi ma ipu laau ma ipu omea, o nisi mo fuafuaga mamalu a o isi mo fuafuaga e lē mamalu. 21 Afai e faamamao ese se tasi mai i na ipu mo fuafuaga lē mamalu, e fai o ia ma ipu mo fuafuaga mamalu, e faapaiaina, e aogā i lona matai, ma e saunia mo galuega lelei uma. 22 O lea, ia sola ese mai i tuʻinanauga masani o talavou, a ia tausisi i le amiotonu, le faatuatua, le alofa, le filemu, faatasi ma i latou o ē e valaau i le Alii mai le lotomamā.

23 Ia ʻalofia foʻi fesili valea e leai se uiga, auā ua e iloa e tupu ai le femisaaʻi. 24 E lē manaʻomia ona faamisa se pologa a le Alii, ae e tatau ona agamalu i tagata uma, ia agavaa e aʻoaʻo atu, ia pulea lelei o ia lava i tulaga leaga, 25 ia faatonu atu ma le agamalu iā i latou o ē e tetee; atonu e tuu atu e le Atua le avanoa ina ia salamō ai i latou, ma iʻu ai ina maua le poto saʻo i le upu moni, 26 ina ia toe sagatonu o latou mafaufau mai i le mailei a le Tiapolo, talu ai na ia puʻe ola i latou ina ia fai lona loto.

2 Timoteo  3 : 1 - 17

3 Ia iloa lenei mea, o aso e gata ai e oo mai ai aso e sili ona faigatā. 2 Auā e avea tagata ma ē e alolofa iā i latou lava, o ē e mananaʻo tele i tupe, o ē e fia tagata, o ē e faamaualuluga, o ē e fai upuleaga i isi, o ē e lē usiusitaʻi i mātua, o ē e lē lotofaafetai, o ē e lē faamaoni, 3 o ē e lē lotoaiga, o ē e mumusu i maliega, o ē e faia tala taufaaleaga, o ē e lē amio pulea, o ē e sauā,* o ē e lē fiafia i mea lelei, 4 o ē e faalata, o ē e faaulumalō, o ē ua faafefeteina i le faamaualuga, o ē e pupū i mea faafiafia nai lo o le alolofa i le Atua, 5 o ē e foliga mai e faamaoni i le Atua, ae e latou te lē o ola e tusa ai ma lea mana; ia ʻaloese mai iā i latou na. 6 Auā o i latou na ua tutupu mai ai tane o ē e ō atu ma le faaʻoleʻole e faasesē tagata o aiga, ma puʻeina fafine ua vaivai o ē ua tumu i agasala ma pulea e tuʻinanauga eseese, 7 ua aʻoaʻoina soo ae e leʻi mafai lava ona latou maua le poto saʻo i le upu moni.

8 E pei ona tetee o Iani ma Iameri iā Mose, e faapena foʻi ona tetee i latou na i le upu moni, o tane ua lē o toe sagatonu o latou mafaufau, ua lē taliaina o ni ē e mulimuli i le faatuatua. 9 Peitaʻi, e lē toe agaʻigaʻi i luma i latou, auā e iloa uma e tagata lo latou vālea, e pei foʻi ona sa iloa le vālea o na tane e toʻalua. 10 Ae ua e mulimulituʻi i aʻu aʻoaʻoga, o loʻu olaga, o loʻu sini, o loʻu faatuatua, o loʻu faapalepale, o loʻu alofa, o loʻu tumau, 11 o sauāga ma puapuaga, o mea ia na oo iā te aʻu i Anetioka, i Ikonio ma Lusa, o ituaiga o sauāga na sa ou lavātia; ae peitaʻi na laveaʻiina aʻu e le Alii mai i na mea uma. 12 O le mea moni, e sauāina i latou uma e naunau e ola ma le faamaoni i le Atua ma aufaatasi ma Keriso Iesu. 13 A o tagata amioleaga ma ē taufaasesē, e faateteleina pea lo latou leaga, o loo faasesē atu i nisi ma ua faasesēina foʻi i latou.

14 A o oe, ia e tausisi pea i mea ua e aʻoaʻoina ma na faatalitonu ai oe, auā ua e iloa tagata na aʻoaʻoina oe 15 na e iloa foʻi tusitusiga paia talu ona e laʻitiiti, lea e mafai ona faapotoina ai oe mo le faaolataga e ala i le faatuatua e tusa ai ma Keriso Iesu. 16 O Tusitusiga Paia uma e mai i le agaga o le Atua,* ma e aogā e aʻoaʻo ai, e aʻoaʻi ai, e faasaʻo ai mea, e faatonu ai i le amiotonu, 17 ina ia matuā agavaa ai le tagata o le Atua, e lava saunia mo galuega lelei uma.

^ 2 Timo. 3:3 I le gagana Eleni, e “taufeʻai.”


^ 2 Timo. 3:16 I le gagana Eleni, ua “mānava le Atua.”


2 Timoteo  4 : 1 - 22

4 Ou te matuā fai atu iā te oe i luma o le Atua ma Keriso Iesu, o lē ua tofia e faamasino i ē e ola ma ē ua oti, pe a faaali mai ma lona malo, 2 ia talaʻi atu le upu, ia maelega i taimi e sologa lelei ai, ma taimi e lē sologa lelei ai, ia aʻoaʻi atu, ia matuā faatonu atu, ia apoapoaʻi atu ma le faapalepale ma le tomai e aʻoaʻo atu. 3 Auā e iai le taimi e latou te lē toe taliaina ai aʻoaʻoga aogā,* ae e tusa ai ma o latou lava tuʻinanauga, e latou te aoaoina aʻoaʻo mo i latou ina ia faalogo o latou taliga i mea e logolelei iā i latou lava; 4 e liliuese foʻi o latou taliga mai i le upu moni, ae e liliu atu i tala sesē. 5 A o oe, ia faaauau ona e mafaufau lelei i mea uma, ia onosaʻi i mea leaga, ia fai le galuega a le faievagelia,* ia faia ma le māeʻaeʻa lau faiva.

6 Auā ua liligiina atu aʻu e pei o se taulaga i meainu, ma ua lata le taimi e faasaʻolotoina ai aʻu. 7 Ua ou tau le taua lelei, ua ou faaiʻuina le tausinioga, ua ou tausia le faatuatua. 8 E amata atu nei, ua teuina mo aʻu le pale o le amiotonu, lea e tuuina mai iā te aʻu o se taui i lenā aso e le Alii o le faamasino amiotonu, e lē na o aʻu, ae faapea foʻi i latou o ē o naunau i lona faaali mai.

9 Ia e taumafai malosi e vave sau iā te aʻu. 10 Auā ua tuulafoaʻiina aʻu e Tema ona o le naunau tele i lenei faiga o mea a le lalolagi, ma ua alu atu o ia i Tesalonia; ua alu atu Kerese i Kalatia, ae alu atu Tito i Talamatia. 11 Ua na o Luka o loo faatasi ma aʻu. Ia oulua ō mai ma Mareko, auā e aogā o ia iā te aʻu i le auaunaga. 12 Ae ua ou auina atu Tuiko i Efeso. 13 Pe a e sau, ia aumai le ofu tele na ou tuua i Teroa iā Kaapo, ma tusi tāʻai, aemaise lava paʻu e tusitusi ai.

14 Na matuā agaleaga Alesana le tagata fai mea ʻapamemea iā te aʻu, ae e toe taui atu e Ieova iā te ia e tusa ma ana gaoioiga 15 ma ia e faaeteete foʻi iā te ia, auā na ia matuā tetee mai lava i a matou upu.

16 I laʻu uluaʻi tali atu i le faamasinoga, e leai se tasi na ʻau mai iā te aʻu, ae na latou tuulafoaʻiina aʻu; tau ina ia lē faasalaina i latou e tusa ma lenei mea 17 ae na latalata mai le Alii ma foaʻi mai le mana iā te aʻu, ina ia faia ma le māeʻaeʻa le talaʻiga e ala iā te aʻu ma ia faalogo ai nuu uma; ma na laveaʻiina aʻu mai i le gutu o le leona. 18 E laveaʻiina aʻu e le Alii mai i galuega leaga uma ma e na te faaolaina aʻu mo lona malo i le lagi. Ia iā te ia le mamalu e faavavau, faavavau lava. Amene.

19 Ia momoli atu oʻu alofa iā Piseka* ma Akula, ma le aiga o Oneseforo.

20 Na nofo Erato i Korinito, ae na ou tuua Tofimo a o maʻi o ia i Meleto. 21 Ia e taumafai malosi e taunuu a o leʻi oo i le tau mālūlū.

O loo momoli atu alofaaga o Eupolo, atoa foʻi ma Paute, ma Lino, ma Kalaotia, ma le ʻauuso uma.

22 Ia iai le Alii i le agaga ua e faaalia. Ia iā te outou foʻi lona agalelei faifua.

^ 2 Timo. 4:3 Po o “aʻoaʻoga e malosi ai.”


^ 2 Timo. 4:5 Po o “le galuega faamisionare.”


^ 2 Timo. 4:19 Po o “Pisila.”


Tito

	1	 2	 3


Tito  1 : 1 - 16


Tito


1 O aʻu o Paulo, o se pologa a le Atua ma le aposetolo a Iesu Keriso e tusa ai ma le faatuatua o ē ua filifilia e le Atua, ma le poto saʻo i le upu moni lea e ōgatusa ma le faamaoni i le Atua 2 e faavae i le faamoemoe o le ola e faavavau lea na folafola mai i aso anamua e le Atua, e lē mafai ona tala pepelo, 3 ma i lana taimi e tatau ai, na ia faaalia mai ai lana afioga e ala i le talaʻiga lea na tuuina mai iā te aʻu, e tusa ma le faatonuga a le Atua lo tatou Faaola; 4 o le tusi lenei iā Tito le atalii moni, e tusa ai ma le faatuatua ua tatou talitonu uma i ai:

Tau ina ia iai le agalelei faifua ma le filemu mai i le Atua le Tamā, ma lo tatou Faaola o Keriso Iesu.

5 O le mea lea na ou tuua ai oe i Kereta, ina ia e faasaʻoina mea sa faalētonu, ma ia e tofia ni toeaina i lea aai ma lea aai e pei ona ou faatonu atu ai iā te oe; 6 afai e iai se tane e lē taʻuleagaina, o se tane e tasi le avā, e talitonu lana fanau ma e lē tuuaʻia foʻi i latou i amioga valea pe e lē taupulea. 7 Auā e lē tatau ona taʻuleagaina se ovasia ona o ia o se auauna pule a le Atua, e lē lotomaaa, e lē maitaita, e lē o sē e onā ma faamisa, e lē o sē e fasi tagata, e lē o sē e matapeʻapeʻa i mea e maua e ala i faiga faapiʻopiʻo, 8 ae e talimālō, e fiafia i amioga lelei, e mafaufau lelei, e amiotonu, e faamaoni, e amio pulea, 9 e taofimau i upu faamaoni e tusa ai ma lona tomai e aʻoaʻo atu, ina ia mafai ona ia apoapoaʻi atu e ala i aʻoaʻoga e aogā,* ma aʻoaʻi i ē e tetee mai.

10 Auā e toʻatele tagata e amio lē taupulea, o ē e tautatala i mea e lē aogā, ma ē e faasesē i mafaufau o isi, aemaise na tamāloloa o ē e tausisi i le peritomeina. 11 E tatau ona punitia gutu o i latou na, auā o tagata na ua latou faaleagaina pea le faatuatua o aiga atoa i lo latou aʻoaʻo atu o mea e lē tatau ona latou aʻoaʻoina atu ona o le fia maua o mea e ala i faiga faapiʻopiʻo. 12 Ua faapea mai se tasi o i latou, o lo latou lava perofeta* ua faapea mai: “E pepelo i taimi uma tagata Kereta, o ni manufeʻai mataʻutia, o ni ē e lē fia galulue ma e soona aai.”

13 E moni lenei molimau. O le mea lea, ia e matuā aʻoaʻi atu pea iā i latou, ina ia latou malolosi i le faatuatua, 14 ma aua neʻi uaʻi atu i tala o le vavau a tagata Iutaia, ma poloaʻiga a tagata o ē ua liliuese mai i le upu moni. 15 E mamā mea uma i tagata e mamā o latou mafaufau. Ae e leai se mea e mamā i tagata e palapalā o latou mafaufau ma e leai se faatuatua, a ua palapalā o latou mafaufau ma lotofuatiaifo. 16 Ua latou taʻutino atu i luma o tagata ua latou iloa le Atua, ae peitaʻi, ua latou faafitia o ia e ala i a latou galuega, auā ua inosia i latou ma ua lē usiusitaʻi, ma ua lē taliaina mo so o se galuega lelei.

^ Tito 1:9 Tito 1:9


 Po o “aʻoaʻoga e malosi ai.”

^ Tito 1:12 Tito 1:12


 O le tala lenā a le fatusolo e igoa iā Epimenite, o se tagata Kereta na ola i le senituri lona 6 T.L.M.

Tito  2 : 1 - 15

2 A o oe, ia e tautala atu pea i mea e talafeagai ma aʻoaʻoga aogā.* 2 O tane ua matutua, ia pulea a latou amio, ia matutua i o latou mafaufau, ia mafaufau lelei, ia malolosi i le faatuatua ma le alofa ma le tumau. 3 O fafine ua matutua, ia faapena foʻi ona pei a latou amio o tagata paia, e lē faitala taufaaleaga, e lē faapologaina i le inu tele i le uaina, o ē e aʻoaʻo atu i mea lelei; 4 ina ia fesoasoani i fafine talavou ia toe sagatonu o latou mafaufau, ina ia alolofa i a latou tane ma a latou fanau, 5 ia mafaufau lelei, ia amio mamā, ia faia galuega i le fale, ia amiolelei, ia gauaʻi atu i a latou lava tane, ina neʻi upuleagaina le afioga a le Atua.

6 Ia faapena foʻi ona apoapoaʻi atu pea i tauleleʻa ina ia mafaufau lelei, 7 ia fai oe ma faaaʻoaʻoga o galuega lelei i mea uma lava; ia aʻoaʻo atu ma le faamaoni ma ia matua i le mafaufau, 8 ia fai faamatalaga mamā ia e lē mafai ona taʻusalaina; ina ia māsiasi ai lē e tetee mai, ma ia leai se upuleaga e fai mai e uiga iā i tatou. 9 Ia gauaʻi atu pologa i o latou matai i mea uma lava, ma ia faafiafia iā i latou ae lē tali upu, 10 aua foʻi le gaoi, ae ia matuā faamaoni, ina ia latou faamamaluina i mea uma lava aʻoaʻoga a le Atua lo tatou Faaola.

11 Auā ua faaali mai le agalelei faifua o le Atua, lea e maua ai e ituaiga uma o tagata le faaolataga, 12 ma ua faatonuina i tatou ina ia teena amioga faalēmataʻu ma tuʻinanauga o le lalolagi, ma ia ola ma le mafaufau lelei, ma le amiotonu, ma le faamaoni i le Atua i le faiga o mea a lenei lalolagi, 13 a o tatou faatalitali i le faamoemoe fiafia ma le faaali mai i le mamalu o le Atua sili, atoa ma lo tatou Faaola o Keriso Iesu, 14 o lē na foaʻi mai o ia lava mo i tatou ina ia laveaʻiina i tatou mai so o se solitulafono, ma faamamāina i tatou mo ia lava e fai ma ona tagata, o ē e maelega i galuega lelei.

15 Ia fai atu pea nei mea ma aʻoaʻi atu ma ia faatonu atu ma le pule uma lava na tuuina atu iā te oe. Aua neʻi vaai maulalo se tasi iā te oe.

^ Tito 2:1 Tito 2:1


 Po o “aʻoaʻoga e malosi ai.”

Tito  3 : 1 - 15

3 Ia faamanatu atu pea iā i latou ina ia gauaʻi ma usiusitaʻi i malo ma pule, ina ia nofosauni mo galuega lelei uma, 2 aua neʻi faia ni tala leaga e uiga i se tasi, aua le faatupu vevesi, ia magafagafa, ma ia matuā agamalu i tagata uma. 3 Auā na tatou vālea foʻi, ma lē usiusitaʻi, ma faasesēina, ma faapologaina i tuʻinanauga ma mea faafiafia eseese, ma faia amioga leaga, ma le matauʻa, na inosia foʻi i tatou, ma na tatou feitagaʻi.

4 Ae peitaʻi, ina ua faaalia mai le agalelei ma le alofa o le Atua lo tatou Faaola i tagata, 5 e lē ona o galuega o le amiotonu na tatou faia, ae ona o lona alofa mutimutivale na ia faaolaina ai i tatou, e ala i le faatāʻeleina o i tatou ua tatou maua ai le ola fou, ma e ala i le faafouina o i tatou e le agaga paia. 6 O le agaga lenei na ia matuā liligiina mai iā i tatou e ala i lo tatou Faaola o Iesu Keriso, 7 ma ina ua taʻuamiotonuina i tatou i lona agalelei faifua, ua mafai ai ona avea i tatou ma suli e tusa ma le faamoemoe o le ola e faavavau.

8 E moni ia faamatalaga, ma ou te manaʻo ina ia e matuā fai atu pea e faatatau i ia mea, ina ia manatua ai e i latou o ē e talitonu i le Atua ona tausisi i galuega lelei. E lelei nei mea ma e aogā i tagata.

9 Ia ʻaloese mai i fesili valea, ma tala o gafa, ma le femisaaʻi, ma finauga i le Tulafono, auā e leai se mea e maua ai ma e iʻuvale foʻi. 10 A o se tagata e na te faasalalau ni aʻoaʻoga sesē, ia teena o ia pe a uma ona apoapoaʻia muamua ma faalua; 11 i le iloaina ua liliuese lenā tagata mai i le ala ma ua agasala, ua ia faasalaina o ia lava.

12 Pe a ou aauina atu Aretima po o Tuiko iā te oe, ia e taumafai malosi e te sau iā te aʻu i Nikopoli, auā ua ou fuafua ou te nofo i inā i le tau mālūlū. 13 Ia avatu iā Sena, o se tagata e poto i le Tulafono, ma Apolo ni mea mo la laʻua malaga, ina ia la maua mea la te manaʻomia. 14 Ae ia aʻoaʻoina o tatou tagata ina ia tausisi i galuega lelei ina ia latou maua mea manaʻomia, ina neʻi lē fua mai i latou.

15 O loo momoli atu alofaaga o i latou uma o loo matou faatasi. Ia avatu oʻu alofaaga i ē o loo i le faatuatua e alolofa faapelepele iā i matou.

Tau ina ia iā te outou uma le agalelei faifua o le Atua.

Filemoni 1 - 25


Filemoni


1 O aʻu o Paulo, o le pagota ona o Keriso Iesu, ma Timoteo lo tatou uso, o laʻu tusi lenei iā Filemoni lo ma uso pele, o lē na tatou galulue faatasi, 2 ma Afia lo maʻua tuafafine, ma Arekipa lo maʻua uso a fitafita, ma le faapotopotoga o loo i lou fale:

3 Tau ina ia iā te outou le agalelei faifua ma le filemu mai i le Atua lo tatou Tamā, ma le Alii o Iesu Keriso.

4 Ou te faafetai pea i loʻu Atua pe a ou taʻua oe i aʻu tatalo, 5 a o oʻu faalogo pea i lou alofa ma lou faatuatua i le Alii o Iesu ma le ʻaupaia uma; 6 ina ia uunaʻia oe e faia mea lelei ona o lou faailoa atu o lou faatuatua, auā ua e iloa o le autasi ma Keriso ua tatou maua ai le tele o mea lelei. 7 Auā ua matuā tele loʻu olioli ma ua faamāfanafanaina aʻu ona o lou alofa, talu ai ua faafouina loto* o le ʻaupaia ona o oe loʻu uso.

8 O le mea lea, e ui ua ou matuā saʻoloto e tautala atu e tusa ma Keriso, ma poloaʻi atu iā te oe e fai le mea e tatau ona fai, 9 peitaʻi, o aʻu o Paulo, ua ou ʻaiʻoi atu ona o lou alofa, ua ou faapenei ona ua ou matua, ma ua avea ai nei aʻu o se pagota ona o Keriso Iesu; 10 ou te ʻaiʻoi atu foʻi iā te oe e faatatau i loʻu atalii o Onesemo, na avea aʻu e pei o sona tamā a o saisaitia aʻu, 11 sa lē aogā muamua o ia iā te oe, a o lenei ua aogā o ia iā te oe ma aʻu. 12 O ia lenei ua ou toe faafoʻi atu iā te oe, o ia foʻi lea ua ou alofa faapelepele i ai.

13 Ua ou manaʻo e taofi o ia ma te nonofo e fai ma ou sui, ina ia auauna mai pea o ia iā te aʻu, a o oʻu onosaʻia noanoataga ona o le tala lelei. 14 Ae ou te lē fia faia se mea pe a e lē loto i ai, a ia e faia i lou lotomalie le mea lelei e aunoa ma le faatauanauina. 15 Atonu o le mea lea na sola ese ai o ia mo sina taimi, ina ia e toe maua o ia e faavavau, 16 e lē toe avea o ia o se pologa ae e sili atu i le pologa, ua avea o se uso pele aemaise lava iā te aʻu, ae e sili atu lea iā te oe, e lē gata o se pologa, ae o se uso pele i le auaunaga a le Alii. 17 O lea la, afai o e manatu iā te aʻu o lau uō, ia e talia mai o ia ma le agalelei e pei ona e taliaina o aʻu. 18 Afai foʻi na ia faia se mea sesē iā te oe po o nofo aitalafu foʻi iā te oe, ia tuu mai iā te aʻu. 19 O aʻu o Paulo, ua ou tusi atu i loʻu lava lima: ou te toe totogi atu lava. Ou te lē tau fai atu ae o loo e nofo aitalafu iā te aʻu e oo i lou lava ola. 20 Ioe loʻu uso e, tau ina ia ou maua ni aogā mai iā te oe i le autasi ma le Alii: ia faafouina loʻu loto* i le autasi ma Keriso.

21 Ua ou tusi atu iā te oe, auā ou te talitonu o le a e gauaʻi mai, ma ou te iloa e sili atu mea e te faia i lo o mea ua ou fai atu ai. 22 Ae e lē na o lenā, a ia sauni foʻi se mea ou te nofo ai, auā ua ou faamoemoe o a outou tatalo o le a tatalaina atu ai aʻu iā te outou.

23 O loo momoli atu alofaaga o Epafara iā te oe, o lē ua ma saisaitia faatasi i le autasi ma Keriso Iesu. 24 O loo alolofa atu foʻi Mareko, Aritako, Tema, Luka, o ē ua matou galulue faatasi.

25 Ia iai le agalelei faifua o le Alii o Iesu Keriso i le agaga ua outou faaalia.

^ File. 7 File 7


 Po o le “alofa faapelepele.” I le gagana Eleni, o “gaʻau” e faasino atu i faalogona loloto.

^ File. 20 File 20


 Tagaʻi i le faamatalaga pito i lalo o le fuai e 7.

Eperu

	1	 2	 3	 4	 5

	 6	 7	 8	 9	 10

	 11	 12	 13


Eperu  1 : 1 - 14


Eperu


1 O le Atua o lē na fetalai mai i le tele o taimi i aso ua mavae i o tatou augātamā, ma le tele o auala eseese e ala i perofeta, 2 ua fetalai mai foʻi iā i tatou i iʻuga o nei aso e ala i se Atalii, o lē ua ia tofia e na te mauaina mea uma lava, ma na ia faia ai faiga o mea a le lalolagi e ala iā te ia. 3 Ua ia faaatagia mai le mamalu o le Atua ma o ia foʻi o lona faatusa, ua ia faatumauina mea uma e ala i lana afioga mamana; ma ina ua uma ona ia faamamāina a tatou agasala, ona nofo lea o ia i le itu taumatau o lana Afioga Mamalu o i lugā. 4 O lea, ua avea ai o ia ma lē e sili aʻe i agelu, auā ua maua e ia le suafa e sili i lo o i latou na.

5 Auā foʻi, o ai le agelu na ia fetalai atu i ai e faapea: “O oe o loʻu atalii; ua avea aʻu i le aso nei ma ou tamā”? E lē gata i lea: “E fai aʻu ma ona tamā, e fai foʻi o ia ma oʻu atalii”? 6 Ae peitaʻi, pe a ia toe aumaia lana Ulumatua i le lalolagi, ona ia fetalai mai lea: “Ia ifo uma atu agelu a le Atua iā te ia.”

7 Ua fetalai foʻi o ia e faatatau i agelu: “Ua ia faia ana agelu o agaga, ma ana auauna* o ni afi mumū.” 8 A ua faapea mai e faatatau i le Atalii: “O le Atua o lou nofoālii lea e faavavau, faavavau lava, ma o le tootoo o lou malo, o le tootoo o le amiotonu lea. 9 Ua e fiafia i le amiotonu a ua e ʻinoʻino i le solitulafono. O le mea lea ua faauu ai oe e le Atua, o lou lava Atua i le suāuu o le olioli e sili atu i lo isi tupu.”* 10 E lē gata i lea: “O oe le Alii e, na e faataatia le faavae o le lalolagi i le amataga, ma o le lagi o galuega ia a ou aao. 11 E fano ia mea, a o oe e tumau pea e faavavau; ma e tuai foʻi ia mea e pei o se ofu, 12 ma e te taataʻai na mea e pei o se ʻie pulupulu, e pei o se ofu tele, ma e suia na mea a o oe e te lē sui lava, e leai foʻi se iʻuga o ou tausaga.”

13 A o anafea na fetalai atu ai o ia e faatatau i se tasi o agelu: “Ia e nofo i loʻu itu taumatau seʻia oʻu faia ou fili ma mea e tū ai ou vae”? 14 Pe e lē o agaga uma ea i latou mo le auaunaga,* ua aauina atu e auauna mo i latou o ē o le a maua le faaolataga?

^ Epe. 1:7 Po o “auauna i le lautele.”


^ Epe. 1:9 Po o “isi tupu i le gafa o Tavita.”


^ Epe. 1:14 Po o le “auaunaga i le lautele.”


Eperu  2 : 1 - 18

2 O le mea lea e tatau ai ona tatou matuā uaʻi atu i mea ua tatou faalogo i ai, ina neʻi o tatou tafetafea ese mai i le faatuatua. 2 Auā afai na faamautūina upu na ala mai i agelu, ma na tauia ma le tonu foʻi agasala ma amioga lē usiusitaʻi uma lava; 3 e faapefea la ona tatou sao pe afai tatou te faatamala i le faaolataga e matuā tele, lea na muamua fetalai i ai lo tatou Alii ma na faamaonia mai iā i tatou e ē na faalogo iā te ia? 4 Na molimau mai foʻi le Atua e ala i faailoga, o mea ofoofogia, ma galuega mamana eseese, ma le tufatufaina o meaalofa a le agaga paia e tusa ma lona finagalo.

5 Auā e na te leʻi faatoʻilaloina i agelu le lalolagi* o loo fotuaʻi mai, lea o loo tatou talanoa atu ai. 6 Ae na tusia e se tasi o molimau e faapea: “O ai ea le tagata ua e manatu mai i ai, po o le atalii o le tagata ua e tausia ai o ia? 7 Ua e faamaulaloina teisi o ia i agelu; ua e faapaleina foʻi o ia i le mamalu ma le viiga, ma ua e tofia o ia e pule i galuega a ou aao. 8 Ua e faatoʻilaloina mea uma lava i lalo o ona vae.” Auā ua ia faatoʻilaloina mea uma iā te ia, ma e leʻi tuua e le Atua se mea e leʻi toʻilalo iā te ia. Ae peitaʻi, e leʻi oo ina tatou vaaia le faatoʻilaloina o mea uma iā te ia; 9 a ua tatou vāai iā Iesu, o lē na faamaulaloina teisi i agelu, na faapaleina i le mamalu ma le viiga ona o le tigā o le oti, ma ona o le agalelei faifua o le Atua, na oo ai le oti iā te ia ona o tagata uma.

10 Auā e tatau i lē ua faia mea uma mo ia, ma o lē ua ala ai ona iai mea uma, ona aumaia atalii e toʻatele i le mamalu, ina ia faaatoatoaina le Sui Sili o lo latou faaolataga e ala i mafatiaga. 11 Auā e toʻatasi le tamā na tupuga mai ai lē na te faapaiaina ma ē ua faapaiaina, ma o le māfuaaga lenā e lē mā ai o ia e taʻua i latou o “uso,” 12 e pei ona ia faapea mai: “Ou te taʻutaʻu atu lou suafa i oʻu uso, ou te vivii atu iā te oe i pesega i totonu o le faapotopotoga.” 13 Ua ia toe faapea mai: “Ou te faatuatuaina o ia.” Ua toe faapea mai foʻi: “Faauta! O aʻu ma le fanau, o ē ua foaʻi mai e Ieova iā te aʻu.”

14 Ona o le “fanau” ua iai toto ma aano, na faapea foʻi ona iai iā te ia o toto ma aano, ina ia mafai ona ia faaumatia e ala i lona maliu, o lē ua iai le malosi e faaoo ai le oti, o le Tiapolo lea; 15 ina ia mafai ai ona ia faasaʻolotoina i latou uma o ē na faapologaina i o latou olaga atoa, ona o le fefe i le oti. 16 Auā e lē o fesoasoani atu lava o ia i agelu, ae o loo fesoasoani atu i le fanau a Aperaamo. 17 O le mea lea na tatau ai ona pei o ia o ona “uso” i mea uma lava, ina ia mafai ona avea o ia ma ositaulaga sili e alofa mutimutivale ma faamaoni i mea a le Atua, ina ia mafai ona ia ofoina atu le taulaga o le leleiga ma le Atua mo agasala a le nuu. 18 Talu ai na mafatia o ia ina ua tofotofoina, ua mafai ai ona ia fesoasoani i ē ua tofotofoina.

^ Epe. 2:5 I le gagana Eleni “o le lalolagi ua ʻainā.”


Eperu  3 : 1 - 19

3 O le mea lea le ʻauuso paia e, o ē ua tofutofusia i le valaau mo le lagi, ia manatunatu i le aposetolo ma le ositaulaga sili, o lē ua tatou taʻutaʻu atu, o Iesu lea. 2 Sa faamaoni o ia i Lē na faia o ia ma aposetolo ma ositaulaga sili, e pei foʻi ona faamaoni o Mose i le aiga atoa o le Atua. 3 Auā e tatau ona sili atu lona mamalu i lo o Mose, ona e sili atu le mamalu o lē na faia le fale i lo o le fale. 4 O le mea moni, e tofu lava le fale ma le tagata na ia faia, a o lē na faia mea uma o le Atua lea. 5 Sa faamaoni Mose o ia o se auauna i le aiga atoa o le Atua. Sa avea lana auaunaga o se molimau i mea o le a faamatalaina mulimuli ane, 6 ae na faamaoni Keriso o se Atalii e vaaia le aiga o le Atua. O i tatou o le aiga o le Atua, pe afai tatou te taofimau i le saʻolotoga e tautatala atu ai, ma tatou te mitamita foʻi i le faamoemoe ia mausalī e oo i le iʻuga.

7 O le mea lea, e pei ona fai mai ai o le agaga paia: “O le aso nei, afai tou te faalogo i lona siʻufofoga, 8 aua neʻi faamaaa o outou loto e pei o le taimi na faatupuina ai e o outou augātamā le toʻasā, ina ua latou tofotofoina aʻu i le toafa ma, 9 na latou tofotofoina ai aʻu, e ui ina latou vāai i aʻu galuega mo le fā sefulu tausaga. 10 O le mea lea, na ou ʻinoʻino ai i lea tupulaga ma faapea ane, ‘Ua liliuese pea lava o latou loto, ma e leʻi iloa foʻi e i latou oʻu ala.’ 11 O lea, ua ou tautō ai i loʻu ita, ‘Latou te lē ulu atu i loʻu mālōlōga.’”

12 Le ʻauuso e, ia faaeteete ina neʻi iai i se tasi o outou se loto ua leaga e lē faatuatua, ona ua ia tuulafoaʻia le Atua soifua; 13 a ia apoapoaʻi pea le tasi i le isi i aso taʻitasi, semanū o mafai ona taʻua o le “Aso nei,” ina neʻi faamaaa se tasi o outou ona o le malosi taufaasesē o le agasala. 14 Auā e tofutofusia i tatou i le Keriso pe afai tatou te taofimau i le mautinoa sa muaʻi iā i tatou seʻia oo i le iʻuga, 15 e pei ona taʻua: “O le aso nei, afai tou te faalogo i lona siʻufofoga, aua neʻi faamaaa o outou loto e pei o le taimi na faatupuina ai e o outou augātamā lona toʻasā.”

16 Auā o ai i latou na faalogo ae faatupu ai le toʻasā? Pe e lē o i latou uma ea o ē na ō atu mai i Aikupito i le taʻitaʻiga a Mose? 17 O ai foʻi i latou sa ʻinoʻino i ai le Atua mo tausaga e fā sefulu? Pe e lē o i latou ea o ē na agasala, na taatitia o latou tino oti i le toafa? 18 Ae o ai na ia tautō i ai e lē ulu atu i lona mālōlōga, seʻi vaganā ai o tagata na lē usiusitaʻi? 19 O lea, ua tatou iloa e lē mafai ona latou ulu atu i ai ona o le lē faatuatua.

Eperu  4 : 1 - 16

4 Talu ai o loo iai pea le folafolaga ina ia ulu atu i lona mālōlōga, ia tatou faaeteete ai ina neʻi iai se tasi o outou e aliali mai ua na lē ausia lenā folafolaga. 2 Auā ua folafola mai iā i tatou le tala lelei e pei foʻi o i latou; ae e leʻi aogā iā i latou le upu na faalogo i ai, auā e leʻi iai iā i latou le faatuatua lea sa iai i ē na faalogo i ai. 3 Auā o i tatou o ē ua faatuatua, tatou te ulu atu i le mālōlōga. Auā na fetalai mai o ia: “O le mea lea, na ou tautō ai i loʻu ita, ‘Latou te lē ulu atu i loʻu mālōlōga,’” e ui lava ua māeʻa ana galuega talu ona faavaeina o le lalolagi. 4 Auā ua faapea mai Tusitusiga Paia e faatatau i le aso lona fitu: “Ona mālōlō ai lea o le Atua i le aso lona fitu mai i ana galuega uma,” 5 ma ua toe faapea mai foʻi: “Latou te lē ulu atu i loʻu mālōlōga.”

6 Talu ai o loo iai pea le faamoemoe mo nisi e ulu atu i ai, ma e leʻi ulu atu i ai o ē na muaʻi folafolaina i ai le tala lelei ona o le lē usiusitaʻi, 7 ua ia toe faailogaina ai se aso i lona fetalai mai ina ua mavae se taimi umi i le salamo a Tavita, o le “aso nei”; e pei ona fai mai ai muamua: “O le aso nei, afai tou te faalogo i lona siʻufofoga, aua neʻi faamaaa o outou loto.” 8 Auā ana taʻitaʻiina i latou e Iosua i se mea e mālōlō ai, semanū e lē toe fetalai le Atua mulimuli ane e faatatau i se isi aso. 9 O lea la, o loo iai pea le mālōlōga faasapati mo tagata o le Atua. 10 Auā o lē e ulu atu i le mālōlōga o le Atua, ua mālōlō o ia mai i ana lava galuega, e pei foʻi ona mālōlō le Atua mai i ana lava galuega.

11 O lea la, ia tatou taumafai malosi ai e ulu atu i lenā mālōlōga, ina neʻi paʻū se tasi ma mulimuli atu i lenā lava faaaʻoaʻoga o le lē usiusitaʻi. 12 Auā o loo ola le afioga a le Atua ma e matuā malosi foʻi, e sili atu lona maʻai i lo o le pelu e faatau maʻai ona itu, ma e ati e oo lava i le vaevaeina o le tino ma le agaga, o gaugātino ma aano o ivi, e mafai foʻi ona faamasino i manatu ma faanaunauga o le loto. 13 E leai foʻi se foafoaga e lilo i lana silafaga, ae e taatitia fua mai mea uma, ma ua matuā faaalia mea uma i luma o lana silafaga, o lē e ao ona tatou tali atu i ai.

14 O lea la, ona ua iai lo tatou ositaulaga sili, o Iesu le Alo o le Atua, o lē ua afio atu i le lagi, seʻi o tatou tausisi e taʻutaʻu atu o ia. 15 Auā o lo tatou ositaulaga sili, o lē e mafai ona tigā alofa faatasi ma i tatou i o tatou vaivaiga, ma sa tofotofoina o ia i mea uma lava e pei o i tatou, a ua leai se agasala ua iā te ia. 16 O le mea lea, seʻi o tatou faalatalata atu ma le saʻolotoga e tautatala atu ai i le nofoālii o le agalelei faifua, ina ia tatou maua ai le alofa mutimutivale ma le agalelei faifua o le Atua e fesoasoani mai i le taimi e tatau ai.

Eperu  5 : 1 - 14

5 Auā o ositaulaga sili uma ua filifilia mai i tagata, ua tofia ina ia faia le galuega a le Atua mo tagata, ma ofo atu e ia o meaalofa ma taulaga mo agasala. 2 E mafai ona feagai o ia ma le agamalu ma tagata e lē malamalama o ē e fai mea sesē, auā ua iloatino e ia ona lava vaivaiga, 3 ma e tusa ai ma lenei mea, e tatau iā te ia ona fai taulaga mo agasala a tagata, e pei foʻi ona tatau ona faia mo ia.

4 E maua foʻi e se tagata lenei faiva mamalu, e lē ona o lona lava loto ae ina ua valaauina o ia e le Atua e pei foʻi ona faia iā Arona. 5 E faapena foʻi ona leʻi faamamaluina e Keriso o ia lava i le avea ai o ia ma ositaulaga sili, ae na faamamaluina o ia e lē na fetalai e faatatau iā te ia e faapea: “O oe o loʻu atalii; ua avea aʻu i le aso nei ma ou tamā.” 6 E pei ona ia fetalai i tusitusiga paia: “O oe o le ositaulaga e faavavau e uiga faatasi ma Mekisateko.”

7 I aso na soifua ai o ia o se tagata, na ia talosaga atu ai ma ʻaiʻoi atu foʻi i Lē na mafai ona faaola iā te ia mai i le oti, ma le tagi tele ma loimata ma na faafofogaina ma le agalelei o ia, ona o lona mataʻu i le Atua. 8 E ui lava o ia o le Alo, ae na ia aʻoaʻoina le usiusitaʻi mai i mea na puapuaga ai o ia; 9 ina ua uma ona faaatoatoaina o ia, ona tuu atu lea iā te ia o le tiute tauave ina ia maua ai e i latou uma o ē e usiusitaʻi iā te ia le faaolataga e faavavau, 10 auā ua tofia faapitoa o ia e le Atua e avea ma ositaulaga sili e pei o Mekisateko.

11 E tele mea matou te fai atu ai e faatatau iā te ia, ae e faigatā ona faamatala, auā ua outou faapalapala i la outou faalogo. 12 O le mea moni, e ui ina ua leva ona tatau ona fai outou ma ē e aʻoaʻo atu, a ua manaʻomia ona toe aʻoaʻoina e se tasi outou mai i le amataga i mataupu faavae o afioga paia a le Atua; ma ua avea outou ma ē ua tatau i ai le suāsusu ae lē o meaʻai aano. 13 Auā o lē e faasusuina i le suāsusu, e na te lē iloa le upu o le amiotonu, auā o ia o le pepe. 14 A o meaʻai aano e mo tagata matutua ia, o ē ua faaaogā o latou mafaufau e iloa le mea saʻo ma le mea sesē ina ua aʻoaʻoina.*

^ Epe. 5:14 Po o le “toleni.”


Eperu  6 : 1 - 20

6 Talu ai ua tatou tuua aʻoaʻoga muamua e uiga iā Keriso, inā tatou finafinau ia ina ia avea ma tagata matutua, aua neʻi toe faataatiaina lenei lava faavae, o le salamō lea mai i galuega iʻuvale ma le faatuatua i le Atua, 2 o aʻoaʻoga i papatisoga, ma le faaee atu o lima, o le toetū mai i le oti, ma le faasalaga e faavavau. 3 E tatou te faia lenei mea, pe a finagalo i ai le Atua.

4 Auā o i latou o ē na faamalamalamaina muamua, o ē na tofo i le meaalofa foaʻifua mai i le lagi, o ē foʻi ua tofusia faatasi i le agaga paia, 5 ma ua tofo foʻi i upu lelei a le Atua, ma mea mamana o le faiga o mea o le a iai i le lumanaʻi, 6 a ua paʻuʻū ese, e lē mafai ona toe faasagatonu o latou mafaufau ina ia salamō, talu ai ua latou toe tutuʻia le Alo o le Atua i luga o le laau,* ma faamāina o ia i luma o tagata. 7 Auā e inu le eleele mai i le timu e masani ona paʻū i ai, ona tutupu mai ai lea o laau e aogā mo i latou o ē e galulue ai, ma maua ai le faamanuiaga mai i le Atua. 8 Ae afai e tutupu mai ai laau tuitui ma laau talatala, e lafoaʻiina ma ua latalata foʻi ona faamalaiaina, ma e iʻu ina susunuina.

9 A o outou le ʻaupele e, ua matou mautinoa ua outou iai i se tulaga e sili ona lelei, ua iā te outou mea e iʻu ai i le faaolataga, e ui ina matou tautatala atu faapenei. 10 Auā e lē amiolētonu le Atua e na te lē faagalogalo ai la outou galuega, ma le alofa ua outou faaali mai i lona suafa, auā ua outou auauna i le ʻaupaia, ma o loo outou auauna pea i ai. 11 Ae matou te mananaʻo ina ia outou faaalia lenā lava filigā, ina ia outou mautinoa atoatoa ai i le faamoemoe e oo i le iʻuga, 12 ina ia aua neʻi o outou paiē, ae ia faaaʻoaʻo iā i latou o ē ua maua le folafolaga ona o lo latou faatuatua ma le onosaʻi.

13 Auā ina ua faia e le Atua lana folafolaga iā Aperaamo, na tautō o ia iā te ia lava, talu ai e leai se isi e sili atu iā te ia e mafai ona ia tautō i ai 14 e faapea: “E moni, ou te matuā faamanuia iā te oe, ou te matuā faatoʻateleina foʻi lau fanau.” 15 Ina ua faaalia e Aperaamo le onosaʻi, ona ia maua ai lea o lenā folafolaga. 16 Auā e tautō tagata i lē e sili, ma o la latou tautoga o le iʻuga lea o finauga uma, auā o se faamaoniga faaletulafono lea iā i latou. 17 O le mea lea, ina ua filifili le Atua e faaali atili atu i ē e mauaina le folafolaga, e lē suia lona finagalo, ona ia faaopoopo lea i ai o le tautoga, 18 ma e ala i nei mea e lua e lē mafai ona suia, e lē mafai foʻi ona pepelo ai le Atua, ua mafai ai e i tatou o ē ua sulufaʻi atu i le Atua ona matuā faalaeiauina ai e taofimau i le faamoemoe o loo i o tatou luma. 19 O lenei faamoemoe ua iā i tatou, ua avea o se taula i o tatou ola, e mautinoa ma mausalī ma e oo atu lava i tala atu o le ʻie puipui, 20 o le mea lea ua afio atu ai Iesu e muamua atu mo i tatou, ua fai o ia ma ositaulaga sili e faavavau e pei o Mekisateko.

^ Epe. 6:6 Tagaʻi i le Faaopoopoga e 10.


Eperu  7 : 1 - 28

7 Auā o Mekisateko lenei, o le tupu o Salema, o le ositaulaga a le Atua Silisili Ese, o lē na feiloaʻi ma Aperaamo ina ua foʻi mai i le faatoʻilaloina o tupu ma ia faamanuia atu iā te ia, 2 o lē foʻi na foaʻi atu i ai e Aperaamo le sefuluaʻi o ana mea uma, e muamua ona avea ma “Tupu o le Amiotonu” (e tusa ma le faaliliuga o lona igoa), o ia foʻi o le tupu o Salema, o lona uiga o le “Tupu o le Filemu.” 3 Talu ai e leai sona tamā, po o sona tinā, po o sona gafa, e leai foʻi se amataga i ona aso po o se mutaaga o lona ola, ae na faia o ia e pei o le Alo o le Atua, ua tumau ai o ia o se ositaulaga e faavavau.

4 Faauta i le silisili o lenei tagata, o lē na foaʻi atu i ai e Aperaamo, o le ulu o le aiga, le sefuluaʻi o mea e aupito i sili ona lelei mai i mea na faoa. 5 E moni, o tane mai i atalii o Levi o ē na maua lo latou faiva o ositaulaga, sa poloaʻiina ina ia aoaoina le sefuluaʻi o mea mai i le nuu e tusa ma le Tulafono, e mai i o latou uso, e ui lava na latou tupuga mai i le tino o Aperaamo,* 6 a o le tagata e lē tau lona gafa iā i latou, na te aveina mea e sefuluaʻi mai iā Aperaamo, ma faamanuia atu iā te ia o lē na mauaina le folafolaga. 7 O lea, e lē mafai ona fefinauaʻi i lenei mea, e faamanuia e lē e sili o lē e itiiti. 8 O lenei, o tagata o le a feoti latou te mauaina le sefuluaʻi o mea, o lē e molimau i ai Tusitusiga Paia o loo ola ia. 9 Afai foʻi e mafai ona ou faapea atu e ala iā Aperaamo, na maua ai e Levi le sefuluaʻi o mea, ae na ia totogia foʻi le sefuluaʻi o mea, 10 auā sa iai o ia i le tino o lona augātamā ina ua feiloaʻi o ia ma Mekisateko.

11 Afai na lelei atoatoa mea e ala i le faiva o ositaulaga o sa Levī, (auā o se tasi lea o vala o le Tulafono na tuuina atu i le nuu,) aiseā la e toe manaʻomia ai se isi ositaulaga e pei o Mekisateko, ae e lē pei o Arona? 12 Talu ai ua suia le faiva o ositaulaga, e tatau foʻi la ona suia le tulafono. 13 Auā o le tagata o loo fai faatatau i ai lenei mea, na sau o ia mai i le tasi ituaiga, e leai se tasi o i latou na auauna i le fata faitaulaga. 14 Auā e manino lava o lo tatou Alii na tupuga mai iā Iuta, o se ituaiga e leʻi faia i ai se tala a Mose e faatatau i le faiva o ositaulaga.

15 E matuā manino foʻi le tulaʻi mai o se isi ositaulaga e pei uma lava o Mekisateko, 16 o lē ua avea ma ositaulaga e lē ona o le poloaʻiga a le tulafono e tusa ma le itu faaletino, ae e tusa ma le mana o le ola e lē faaumatia, 17 auā ua faapea mai le molimau: “O oe lava o le ositaulaga e faavavau e uiga faatasi ma Mekisateko.”

18 E moni, ua faalēaogāina le tulafono na tuuina mai muamua, ona o le vaivai ma lona lē aogā. 19 Auā na lē faaatoatoaina se mea e tasi i le Tulafono, a ua faia faapea ina ia aumaia ai se faamoemoe e sili atu ona lelei, ona o lea ua tatou faalatalata atu i le Atua. 20 E pei ona sa iai se tautoga, 21 (auā e iai tane na fai ma ositaulaga e aunoa ma se tautoga, ae e iai lē ua fai ma ositaulaga e ala i se tautoga, lea na tautō i ai o Lē na fetalai mai: “Ua tautō Ieova (ma e lē liliuese mai ai), ‘O oe o le ositaulaga e faavavau,’”) 22 ua faapea foʻi ona avea Iesu ma lē na tuuina mai e fai ma faamaoniga o se feagaiga e sili atu ona lelei. 23 E toʻatele foʻi o ē na faasolosolo ane e avea o ni ositaulaga, ae na lē mafai ona faaauauina talu ai na feoti i latou, 24 ae peitaʻi, o ia e soifua pea e faavavau, e lē mafai la ona sosoo ane se tasi iā te ia i lana faiva o le ositaulaga. 25 O le mea foʻi lea ua mafai ai ona ia faaolaina atoatoa i latou e faalatalata atu i le Atua e ala iā te ia, auā o loo soifua pea o ia e ʻaiʻoi atu mo i latou.

26 Auā ua fetaui lelei mo i tatou se ositaulaga sili faapenei, e faamaoni, e lotomamā, e lē taʻuleagaina, e vavaeese mai i ē e agasala, ma e sili atu foʻi ona maualuga nai lo o lagi. 27 E lē manaʻomia ona ia faia ni taulaga i aso taʻitasi e pei ona sa faia e ositaulaga sili, e muamua ona faia o taulaga mo ana lava agasala, ona sosoo ai lea ma taulaga mo agasala a le nuu: (auā e faatasi lava ona ia faia lenei mea ina ua ia faataulagaina lona ola;) 28 auā ua tofia e le Tulafono tane e iai vaivaiga e avea ma ositaulaga sili, a o le upu o le tautoga na mulimuli mai i le Tulafono, ua tofia ai le Alo o lē ua faaatoatoaina e faavavau.

^ Epe. 7:5 I le gagana Eleni, “e ui lava na latou tupuga mai i le puimanava o Aperaamo.” Tagaʻi foʻi le fuai e 10.


Eperu  8 : 1 - 13

8 O le manatu autū lenei o mea o loo talanoaina: Ua iā i tatou se ositaulaga sili faapena, o lē ua nofo i le itu taumatau o le nofoālii o lana Afioga Mamalu i le lagi, 2 o se auauna* o le mea paia ma le faleʻie moni, lea na faatūina e Ieova ae e lē o tagata. 3 Auā ua tofia ositaulaga sili uma e ofo atu meaalofa ma taulaga; o le mea lea e tatau ai foʻi ona iā te ia se mea e ofo atu e fai ma taulaga. 4 Ana iai pea o ia i le lalolagi, semanū e lē o ia o se ositaulaga auā o loo iai ositaulaga e ofoina atu meaalofa e tusa ai ma le Tulafono, 5 a o tane ia o loo faia le auaunaga paia, lea na fai ma mea faafaatusa ma ata o mea o i le lagi; e pei ona faia e Mose, ina ua sauni e fai le faleʻie atoa, na poloaʻi mai ai le Atua: Auā ua fetalai mai o ia: “Ia faamautinoa ua e faia mea uma lava e tusa ma le ata sa faaali atu iā te oe i le mauga.” 6 A o lenei ua maua e Iesu se auaunaga* e sili atu ona lelei, ua faapena foʻi ona fai o ia ma puluvaga o se feagaiga e sili atu, lea na faavaeina faaletulafono i folafolaga e sili atu ona lelei.

7 Auā ana leai se mea na leaga ai le feagaiga muamua, semanū e lē manaʻomia la ona saʻili se isi e lona lua; 8 auā ua ia taʻusalaina le nuu ina ua faapea mai: “Ua fetalai mai Ieova, ‘Faauta! E oo mai aso ou te osia ai se feagaiga fou ma le aiga o Isaraelu ma le aiga o Iuta; 9 e lē pei o le feagaiga na ou osia ma o latou augātamā, i le aso na ou tago atu ai i o latou lima ma taʻitaʻi ese i latou mai le nuu o Aikupito, auā latou te leʻi tausia pea laʻu feagaiga, o lea na ou lē toe manatu ai iā i latou,’ ua fetalai mai ai Ieova.”

10 “Ua fetalai mai Ieova: ‘O le feagaiga lenei ou te osia ma le aiga o Isaraelu pe a mavae na aso. Ou te tuuina aʻu tulafono i o latou mafaufau, ma ou tusia i o latou loto. E fai aʻu ma o latou Atua, e fai foʻi i latou ma oʻu nuu.

11 “‘E lē toe aʻoaʻo atu foʻi se tasi i tagata o lona nuu, e lē toe aʻoaʻo atu foʻi se tasi i lona uso, e faapea atu: “Ia outou iloa Ieova!” Auā e iloa aʻu e i latou uma, e amata mai i lē e aupito faatauvaa e oo i lē e sili o i latou. 12 Auā ou te faamagaloina a latou amioga sesē, ma ou te lē toe manatuaina a latou agasala.’”

13 I lona faapea mai “o se feagaiga fou,” ua ia faalēaogāina ai le mea na muamua. O lenei, o le mea ua faalēaogāina ma ua tuai, ua latalata ona mavae ese atu.

^ Epe. 8:2 Po o le “auauna i le lautele.”


^ Epe. 8:6 Po o le “auaunaga i le lautele.”


Eperu  9 : 1 - 28

9 O lenei, i le feagaiga muamua sa masani ona faia ai sauniga o le auaunaga paia, ma sa iai foʻi lona mea paia i le lalolagi. 2 Sa fausia le potu muamua o le faleʻie lea sa iai le tuugāmolī ma le laulau, sa laulauina ai falaoa; ma ua taʻua lea mea o “le Mea Paia.” 3 Ae o tala atu o le ʻie puipui lona lua, sa iai le potu o le faleʻie e taʻua o “le Mea e Sili Ona Paia.” 4 O lenei potu sa iai le ipu auro, ma le atolaau o le feagaiga na ufitia atoa i le auro, sa iai foʻi i totonu le fagu auro sa iai le manai ma le tootoo o Arona lea na fua, ma papamaa o le feagaiga; 5 sa i ona luga kerupi mamalu sa faamalumalu i le ufiufi o le atolaau.* Peitaʻi, e lē o le taimi lenei e faamatala auʻiliʻili ai nei mea.

6 Ina ua uma ona fausia faapena o nei mea, ona ulu atu lea o ositaulaga i le potu muamua o le faleʻie i taimi uma lava ina ia faia le auaunaga paia; 7 a o le potu lona lua, e na o le ositaulaga sili e faatasi i le tausaga ona ulu atu i ai, ma le toto lea na te ofo atu ai le taulaga mo ia lava, atoa ma agasala e fai ma le lē iloa e le nuu. 8 A ua faamanino mai e le agaga paia, e leʻi faailoaina mai le ala e ulu atu ai i le mea paia a o tū ai pea le faleʻie muamua. 9 O lenei faleʻie o le faatusa lea mo taimi atofaina ua oo mai, ma o loo ofoina atu ai meaalofa ma taulaga seʻia oo mai i le taimi nei. Ae peitaʻi, e lē mafai e nei mea ona faaatoatoaina le lotofuatiaifo o le tagata o loo faia le auaunaga paia, 10 ae e faasino atu nei mea i na o meaʻai, ma vaiinu, ma le faatofuina o mea eseese i le vai.* O mea na sa manaʻomia e le tulafono i le itu faaletino, ma na faatulaga mai seʻia oo i le taimi atofaina e faasaʻo ai mea.

11 Ae ina ua afio mai Keriso o se ositaulaga sili o mea lelei ua faataunuuina, e ala i le faleʻie e sili ma atoatoa ona lelei e leʻi faia e lima, o lona uiga, e lē o se foafoaga faalelalolagi, 12 e leʻi ulu atu o ia i le mea paia ma toto o ʻoti ma tamaʻi povi poʻa, ae o lona lava toto, e faatasi lava ona faia, ma mauaina ai e ia le faaolataga e faavavau mo i tatou. 13 Auā afai na mafai i le toto o ʻoti, ma povi poʻa, ma le sausauina o lefulefu o le povi fafine, ona faapaiaina ai e oo lava i le faamamāina o tino o i latou ua faaleagaina, 14 pe e lē sili ea ona faamamāina o tatou lotofuatiaifo mai i galuega iʻuvale i le toto o Keriso, o lē na ofo atu o ia lava ma le lē taʻuleagaina i le Atua, e ala i le agaga e faavavau ina ia tatou tuuina atu le auaunaga paia i le Atua soifua?

15 O le mea lea ua avea ai o ia ma puluvaga o le feagaiga fou, ina ia maua ai e i latou ua valaauina le folafolaga o le tofi e faavavau, auā na maliu o ia ina ia faasaʻolotoina ai e le togiola i latou mai i mea sesē na faia a o nonofo i le feagaiga muamua. 16 Talu ai o loo iai se feagaiga ma le Atua, e tatau la ona oti le tagata o loo faataunuuina lenei feagaiga.* 17 E faamaonia se feagaiga pe a oti se tagata,* talu ai e lē aogā pe afai o loo ola pea le tagata na faataunuuina le feagaiga. 18 O lea la, e leʻi amataina le feagaiga muamua e aunoa ma le toto. 19 Ina ua taʻu atu e Mose i le nuu atoa poloaʻiga uma o le Tulafono, ona tago lea o ia i le toto o tamaʻi povi poʻa, ma ʻoti, atoa ma le vai, ma fulufulu mamoe mūmū sesega, ma lau laau o le isopo, ua ia sausau atu ai i le tusi ma le nuu atoa, 20 ma faapea atu: “O le toto lenei o le feagaiga lea na tuuina mai e le Atua iā te outou ina ia tausia.” 21 Ua faapea foʻi ona ia sausauina i le toto le faleʻie, ma ipu uma lava na faaaogā i le auaunaga.* 22 Ioe, e toetoe o mea uma lava e faamamāina e le toto e tusa ai ma le Tulafono, ma e lē mafai ona faamagaloina agasala seʻi vaganā ua faamaligiina le toto.

23 O lea la, o le auala lenei sa tatau ona faamamāina ai faatusa o mea o i le lagi, a o mea faalelagi e faamamāina i taulaga e sili atu nai lo o ia taulaga. 24 Auā e leʻi ulu atu Keriso i le mea paia na faia e lima, o le ata lea o le mea moni, a o le lagi lava ina ia tulaʻi ai nei o ia i luma o le Atua mo i tatou. 25 E lē ina ia ofoina atu soo o ia lava, e pei ona ulu atu o le ositaulaga sili i le mea paia, i lea tausaga ma lea tausaga ma le toto ese. 26 Ana lē o lea, semanū e puapuagatia soo o ia talu mai le faavaeina o le lalolagi. Ae peitaʻi, ua faatasi ona ia faaalia mai o ia i le taufaaiʻuiʻuga o faiga o mea a le lalolagi, ina ia aveesea agasala e ala i le faataulagaina o ia lava. 27 E pei ona faatasi ona oti o tagata, ma e mulimuli ane ona faamasinoina lea, 28 e faapena foʻi ona faatasi ona foaʻi atu e Keriso lona ola, ina ia tauaveina agasala a tagata e toʻatele; ma o le taimi lona lua e faailoa mai ai o ia, e lē ona o agasala, ae ina ia iloa ai o ia e i latou o loo matuā saʻili iā te ia mo le faaolataga.

^ Epe. 9:5 O le upu Eleni lea ua faaliliuina i le “ufiufi,” e mafai foʻi ona faasino atu i le taulaga o le togisala ina ia maua ai le finagalo malie o le Atua.


^ Epe. 9:10 O lona uiga, o le faatāʻeleina o tagata ma le fufuluina o mea e tusa ai ma le Tulafono a Mose.


^ Epe. 9:16 Po o le “taulaga e fai ma puluvaga.”


^ Epe. 9:17 E mafai foʻi ona faasino atu i “manu mamate.”


^ Epe. 9:21 Po o le, “auaunaga i le lautele.”


Eperu  10 : 1 - 39

10 Talu ai ua iai i le Tulafono le ata o mea lelei i le lumanaʻi ae lē o le tino mai o mea, e lē mafai lava la e tagata o ē e ofoina atu e lē aunoa taulaga i lea tausaga ma lea tausaga, ona faia ia lelei atoatoa ai o ē e tapuaʻi atu i le Atua. 2 Ana lē o lea, po ua lē taofia ea la le ofoina atu o taulaga, talu ai o i latou ua tuuina atu le auaunaga paia o ē ua faatasi ona faamamāina, ua lē toe iloa le agasala i le lotofuatiaifo?* 3 A o nei taulaga, ua faamanatu atu ai agasala i lea tausaga ma lea tausaga, 4 auā e lē mafai ona aveesea agasala e le toto o povi poʻa ma ʻoti.

5 O le mea lea, ina ua afio mai o ia i le lalolagi, ua ia fetalai mai: “‘O taulaga ma mea na ofoina atu ua e lē finagalo i ai, a ua e saunia se tino mo aʻu. 6 E te leʻi fiafia foʻi i taulaga mū* ma le taulaga o agasala.’ 7 Ona ou faapea atu lea, ‘Faauta! Le Atua e, ua ou sau e fai lou finagalo (auā ua tusia e uiga iā te aʻu i le tusi tāʻai).’” 8 Ina ua uma fetalaiga muamua e faapea: “E te lē finagalo pe fiafia i taulaga, ma mea e ofoina atu ma taulaga mū ma le taulaga o agasala”—o taulaga ia na ofoina atu e tusa ai ma le Tulafono— 9 ona fetalai mai lea o ia: “Faauta! ua ou sau e fai lou finagalo.” Ua ia faalēaogāina ai mea na muamua, ina ia faavaeina ai e ia le mea lona lua. 10 O le “finagalo” foʻi lea ua faapaiaina ai i tatou i le ofoina atu o le tino o Keriso Iesu, lea e na o le faatasi lava ona faia.

11 E tutū foʻi ositaulaga uma e galulue i lea aso ma lea aso, e tuuina atu le auaunaga i le lautele ma ofo atu soo ia lava taulaga, auā e lē mafai ona aveeseina atoatoa ai agasala. 12 A ua ofoina atu e lenei tagata le taulaga e tasi e faavavau mo agasala, ma nofo ai i le itu taumatau o le Atua, 13 o loo faatalitali ai o ia seʻia faia ona fili ma mea e tū ai ona vae. 14 E ala i le taulaga e tasi, ua ia faia ai i latou o ē ua faapaiaina ina ia atoatoa ona lelei e faavavau. 15 Ua molimau mai foʻi le agaga paia iā i tatou, auā ina ua ia faapea mai: 16 “Ua fetalai mai Ieova: ‘O le feagaiga lenei ou te osia ma i latou pe a mavae na aso. Ou te tuuina aʻu tulafono i o latou loto, ma ou tusiaina foʻi i o latou mafaufau,’” 17 ona toe faapea mai lea mulimuli ane: “Ou te lē toe manatuaina a latou agasala ma a latou solitulafono.” 18 Afai ua faamagaloina na agasala, e lē toe ofoina atu se taulaga o agasala.

19 O le mea lea le ʻauuso e, ona o le toto o Iesu, ua tatou matuā mautinoa ai i le auala e oo atu ai i le mea paia, 20 lea ua ia tatalaina ai mo i tatou se ala fou e ola ai, e ui atu i le ʻie puipui, o lona tino lea, 21 talu ai foʻi e iai la tatou ositaulaga sili e vaaia le aiga o le Atua, 22 o lea, seʻi o tatou faalatalata atu ai i le Atua ma le lotofaamaoni, i le mautinoa atoatoa i le faatuatua i le faamamāina* o o tatou lotofuatiaifo mai i mea leaga, ma faatāʻeleina o tatou tino i le vai mamā. 23 Ia tatou tausisi e taʻutaʻu atu ma le lē fefoʻifoʻiaʻi i le lautele lo tatou faamoemoe, auā o lē na folafolaina mai e faamaoni o ia. 24 Ia tatou manatunatu foʻi le tasi i le isi ina ia faatupu ai le alofa ma galuega lelei, 25 aua neʻi tuulafoaʻiina le faapotopotoina o i tatou e pei o le masani a isi, a ia fefaalaeiauaʻi, ia sili foʻi ona faia faapea auā ua outou iloa ua matuā latalata mai lava le aso.

26 Afai ua tatou faia pea le agasala ma le loto i ai ina ua uma ona tatou talia le poto saʻo i le upu moni, e lē toe iai se taulaga mo a tatou agasala, 27 ae e na o le faatalitali atu ma le matataʻu i le faamasinoga, ma le fuā e mumū e pei o se afi e faaumatia ai o ē e tetee atu. 28 O sē e lē usiusitaʻi i le tulafono a Mose, e oti o ia e aunoa ma le alofa mutimutivale i le molimau a le toʻalua po o le toʻatolu. 29 Po o le ā so outou manatu, pe e lē sili ea ona mataʻutia le faasalaga e tatau ona oo i le tagata ua na soli le Alo o le Atua, ma o lē ua manatu e lē tāua le toto o le feagaiga lea na faapaiaina ai o ia, ma o lē ua faatigā ma ʻinoʻino i le agaga o le agalelei faifua? 30 Auā ua tatou iloa lē na fetalai mai: “O aʻu e faia le tauimasui; ou te toe taui atu lava”; ma na toe faapea mai: “O le a faamasinoina e Ieova lona nuu.” 31 O se mea e mataʻutia le maua e aao o le Atua soifua.

32 Ae ia outou manatua pea aso ua mavae ina ua outou maua le malamalama, na outou tumau ai i tauiviga i le tele o mafatiaga, 33 o nisi taimi na fai outou ma taulaʻiga o faifaiga ma puapuaga e pei o loo outou iai i se fale mataaga, o nisi foʻi taimi na outou tofo faatasi ai i mafatiaga o ē na oo i ai tofotofoga. 34 Auā na outou faaalia ai le tigā alofa iā i latou o i le falepuipui, ma onosaʻia ma le olioli le faoa o a outou mea, i le iloa e sili atu ona lelei ma tumau le tofi ua iā te outou.

35 O lea la, aua neʻi lafoaʻia lo outou saʻolotoga e tautatala atu ai, auā e maua mai ai le taui tele. 36 E tatau ona outou tumau, ina ia outou maua ai le faataunuuga o le folafolaga, pe a uma ona outou faia le finagalo o le Atua. 37 Auā e “toeitiiti lava” ona “taunuu mai lea o lē o loo maliu mai, ma e lē faatuai mai lava.” 38 “Ae e ola laʻu auauna amiotonu ona o le faatuatua,” ma “afai e tuumuli o ia, e lē fiafia loʻu loto iā te ia.” 39 Auā o i tatou e lē o ni ē e tuumuli i le faaumatiaga, a o ē e iai le faatuatua lea e faatumauina ai le ola.

^ Epe. 10:2 Pe e “lē toe leaga o latou lotofuatiaifo ona o a latou agasala.”


^ Epe. 10:6 O nei taulaga na faaumatia atoa i le afi.


^ Epe. 10:22 I le gagana Eleni, ua “sausauina” i le toto o Iesu.


Eperu  11 : 1 - 40

11 O le faatuatua, o le faatalitali lea ma le mautinoa i mea ua faamoemoe i ai, o le faamaoniga manino lea o mea moni e ui ina e lē o vaaia. 2 Auā e ala i lenei mea, na maua ai e tane i aso anamua le molimau e faapea, na finagalo malie le Atua iā i latou.

3 O le faatuatua ua tatou iloa ai na saunia mea uma lava i le lagi ma le lalolagi* ona o le afioga a le Atua, o lea na oo mai ai mea ua vaaia mai i mea e lē o aliali mai.

4 O le faatuatua na ofo atu ai e Apelu i le Atua le taulaga e sili ona lelei nai lo o Kaino, o le faatuatua foʻi lea na molimau iā te ia o le tagata amiotonu, na molimau foʻi le Atua e tusa ma ana meaalofa; ma o lona faatuatua foʻi, e ui lava ina oti o ia, ae o loo tautala mai pea.

5 O le faatuatua na aveeseina ai Enoka ina ia lē vaai i le oti, ma e leʻi maua o ia i se mea ona na aveeseina o ia e le Atua; auā a o leʻi aveeseina o ia, na ia maua ai le molimau na matuā finagalo malie le Atua iā te ia. 6 E lē gata i lea, a aunoa ma le faatuatua e lē mafai ona faafiafiaina ai o ia, auā o lē e faalatalata atu i le Atua, e tatau ona ia talitonu o loo soifua o ia, ma e na te tauia ē e matuā saʻili iā te ia.

7 O le faatuatua na faaalia ai e Noa le mataʻu i le Atua, ma fausia ai le vaa e faasaoina ai o ia ma lona aiga, ina ua uma ona lapataʻia e le Atua i mea e lē o vaaia; o le faatuatua foʻi na ia taʻusalaina ai le lalolagi, ma avea ai o ia ma suli o le amiotonu e tusa ai ma le faatuatua.

8 O le faatuatua na usiusitaʻi ai Aperaamo ina ua valaauina o ia, ma alu ai i se nofoaga na folafola atu e fai ma ona tofi; ona alu lea o ia, e ui lava e lē iloa le mea o loo alu i ai. 9 O le faatuatua na aumau ai o ia e pei o se tagata ese i le nuu o le folafolaga e lē o sona nuu, na nonofo i faleʻie faatasi ma Isaako, ma Iakopo, o suli faatasi ma ia o lea lava folafolaga. 10 Auā na ia faatalitali atu i se aai e iai ona faavae moni, o le tufuga ma o lē na fausia lea aai, o le Atua lea.

11 O le faatuatua na maua ai e Sara le malosi e afuafua ai se fanau, e ui lava ina ua matua tele ua lē mafai ona toe fanau, auā na manatu o ia e faamaoni lē na faia le folafolaga. 12 E faapea foʻi le tane e toʻatasi, e ui ina e lē o toe mafai ona fanau,* ae na fanau mai iā te ia fanau e pei o le tele o fetu o le lagi, ma e lē mafaitaulia e pei o oneone o le sami.

13 Na feoti i latou uma nei a o faatuatua pea, e ui lava e leʻi faataunuuina folafolaga i o latou aso, ae na latou iloa mamao atu nei mea, ma talia ma le fiafia, ma folafola atu i le lautele e faapea, o i latou o tagata ese ma aumau i nuu na latou nonofo ai. 14 Auā o i latou e fai mai faapena, ua faaalia ai o loo latou saʻili ma le naunau i se mea e latou te nonofo ai. 15 Peitaʻi, ana latou mafaufau pea i le nuu na ō mai ai, semanū e latou te toe foʻi atu i ai. 16 A o lenei ua latou faanaunau atu i se nofoaga e sili ona lelei, lea e fesootaʻi atu i le lagi. O le mea lea e lē mā ai le Atua iā i latou pe a tatalo atu iā te ia o lo latou Atua, auā ua ia saunia se aai mo i latou.

17 O le faatuatua na semanū e ofo atu ai e Aperaamo Isaako ina ua tofotofoina o ia ma o le tagata na talia ma le fiafia le folafolaga, na taumafai o ia e ofoina atu lona atalii e toʻatasi, 18 e ui lava na faapea atu iā te ia: “O lē e taʻua o ‘lau fanau’ e ala mai iā Isaako.” 19 Ae na manatu o ia e mafai e le Atua ona toe faatūina o ia mai i le oti, ma o lea foʻi na maua ai o ia i se auala faafaatusa.

20 O le faatuatua foʻi na faamanuia ai e Isaako o Iakopo ma Esau e faatatau i mea e oo mai.

21 O le faatuatua na faamanuia ai e Iakopo ina o le a oti o ia, o atalii taʻitoʻatasi o Iosefa, ma tapuaʻi i le Atua a o faalagolago i le ulu o lona tootoo.

22 O le faatuatua o Iosefa, na ia taʻua ai ina ua lata ona oti le ō ese mai o le fanauga a Isaraelu mai i Aikupito; ma avatu i ai le faatonuga e faatatau i ona ivi.

23 O le faatuatua na natia ai Mose e ona mātua mo le tolu masina ina ua fanau mai, auā na la iloa le aulelei o le tamaitiiti, ma e la te leʻi fefefe foʻi i le faatonuga a le tupu. 24 O le faatuatua na musu ai Mose ina ua matua, e taʻua o ia o le tama a le afafine o Farao, 25 na ia filifili foʻi e faileagaina faatasi ma tagata o le Atua, nai lo o le fiafia puupuu i tuʻinanauga o le agasala, 26 auā sa ia manatu i le faalumaina o ia o Lē ua faauuina,* o se ʻoa e sili atu nai lo o ʻoa uma o Aikupito; auā sa ia tulimataʻi ma le naunau atu i le taimi e maua ai le taui. 27 O le faatuatua na ia tuua ai Aikupito, e leʻi fefe i le toʻatamaʻi o le tupu, ae sa tūmausalī pea o ia e pei ua ia iloa atu Lē e lē o vaaia. 28 O le faatuatua na ia faia ai le paseka ma sausauina pou i le toto, ina neʻi oo atu lē e na te faaoo le oti i a latou ulumatua.

29 O le faatuatua na latou savavali atu ai i le Sami Ulaula e pei ona savavali i le laueleele mātūtū, ae ina ua taumafai i ai le ʻau Aikupito, na malelemo ai i latou.

30 O le faatuatua na solo ai i lalo pā o Ieriko, ina ua faataamilo ai tagata Isaraelu mo aso e fitu. 31 O le faatuatua e leʻi fano ai le fafine talitane o Raava faatasi ma tagata lē usiusitaʻi, auā na ia taliaina ma le filemu o sipai.

32 O le ā se isi upu ou te toe fai atu ai? Auā e lē lava se taimi ou te faamatala atu ai e uiga iā Kitiona, Parako, Samasoni, Iefata, Tavita, faapea foʻi Samuelu ma isi perofeta, 33 o le faatuatua na latou faatoʻilaloina ai malo, faatupu ai le amiotonu, maua ai folafolaga, punitia ai gutu o leona, 34 taofi ai le malosi o le afi, sao ai mai i le pelu, toe malolosi ai mai i tulaga vaivai, avea ai ma tagata toa i taua, ma tutuliese ai ʻautau mai i isi atunuu. 35 Na toe maua ai e fafine o latou tagata oti ina ua toetutū mai; a o faataugāina ai isi tagata auā e latou te leʻi talia le faasaʻolotoina o i latou i se togiola, ina ia latou maua ai se toetū e sili atu ona lelei. 36 Ioe, na faapuapuagatiaina isi e ala i tauemuga ma le sasa faamoʻamoʻa, ae e sili ai i noanoataga ma le faafalepuipuiina. 37 Na fetogia i latou i maa, na tofotofoina, na vaevaeina i ili, na feoti i pelu, na feoaʻi solo i ofu paʻu mamoe, ma paʻu o ʻoti, e lē tagolima, ma faapuapuagatia, ma faileagaina; 38 ma e lē aogā le lalolagi ona ola ai i latou. Na latou feoaʻi solo i toafa, ma mauga, ma ana, ma lua i le eleele.

39 A o i latou uma ia, e ui ina latou maua le molimau e faapea na finagalo malie le Atua iā i latou ona o lo latou faatuatua, ae latou te leʻi maua le faataunuuga o le folafolaga, 40 auā na muaʻi silafia e le Atua se mea e sili atu ona lelei mo i tatou, ina neʻi muamua ona faia i latou ia lelei atoatoa i lo o tatou.

^ Epe. 11:3 Po o “faiga o mea a le lalolagi,” o le upu Eleni, ai·o nʹas.


^ Epe. 11:12 I le gagana Eleni, “ua lata ina oti o ia.”


^ Epe. 11:26 I le gagana Eleni, o “Keriso.”


Eperu  12 : 1 - 29

12 O lea la, ona ua iā i tatou se vaega e toʻatele o molimau* o loo siʻomia ai i tatou, seʻi o tatou tuu ese ai foʻi mea mamafa uma ma le agasala o loo faigofie ona faalavelave mai iā i tatou, a ia tatou taufetuli ma le onosaʻi i le tuuga o loo i o tatou luma, 2 a o tatou vaavaai totoʻa atu iā Iesu o le Sui Sili, ma o Lē e faaatoatoaina lo tatou faatuatua. Ona o le olioli sa i ona luma, na tumau ai o ia e ui ina faapuapuagatia* i le laau, na lē amanaʻia e ia le mā, ma nofo o ia i le itu taumatau o le nofoālii o le Atua. 3 Ia manatunatu lelei i lē na tumau e ui i upu faifai a tagata agasala ia na taʻusalaina ai i latou, ina neʻi outou lē lavavā ma faavaivai ai.

4 I le faia pea o la outou taua faasaga i lenā agasala, tou te leʻi tetee atu ai e oo lava i le faamaligiina o outou toto, 5 ae ua matuā galo iā te outou le apoapoaʻiga lea na taʻua ai outou o atalii: “Loʻu atalii e, aua le manatu māmā i le aʻoaʻiga mai iā Ieova, aua foʻi neʻi faavaivai pe a aʻoaʻia oe e ia; 6 auā e aʻoaʻia e Ieova o lē e alofa i ai; o le mea moni, e na te faasalaina* foʻi atalii uma ua ia taliaina.”

7 Ua outou tumau ona o le aʻoaʻiga. O loo feagai le Atua ma outou e pei o ni atalii. Auā o ai se atalii e lē aʻoaʻia e se tamā? 8 Ae afai e lē aʻoaʻia outou e pei ona aʻoaʻia o tagata uma lava, o fanau la o le pō outou, ae e lē o ni atalii. 9 E masani foʻi ona iai o tatou tamā faaletino sa aʻoaʻia i tatou, ma na tatou ave i ai le faaaloalo. Pe e lē sili ea ona tatou gauaʻi atu i le Tamā na fanauina i tatou i le agaga ma ola ai? 10 Auā sa masani ona latou aʻoaʻia i tatou e mo ni nai aso, e tusa ma mea e foliga mai e lelei iā i latou, ae ua ia faia faapea mo lo tatou lava lelei ina ia tatou tofusia faatasi ai i lona paia. 11 E moni, e foliga mai o aʻoaʻiga e lē o se mea e olioli ai i le taimi lenā,* ae o se mea e faanoanoa ai; peitaʻi, mulimuli ane e fua mai ai e i latou ua aʻoaʻoina fua o le filemu, o le amiotonu lea.

12 O lea la, ia faasaʻo lima ua gagase ma tulivae ua vaivai, 13 ma ia faasaʻo ala mo o outou vae, ina ia lē see sooga o le vae ua pipili, ae ia toe lelei. 14 Ia outou tausisi i le filemu ma tagata uma, ma pe a lē faapaiaina se tagata, e lē vaai o ia i le Alii, 15 ma ia vaai lelei ina neʻi teʻa ese se tasi mai i le agalelei faifua o le Atua; ina neʻi iai se aa oona e tupu aʻe, ma faatupu ai faafitauli, ma faaleagaina ai le toʻatele; 16 ina ia leai sē e faitaaga po o se tasi na te lē talisapaia mea paia, e pei o Esau o lē na lafoaʻia lona tofi o le ulumatua ina ia maua ai se ʻaiga e tasi. 17 Auā ua outou iloa na teena o ia ina ua manaʻo mulimuli ane e maua le faamanuiaga, ma e ui lava ina matuā ʻaiʻoi atu ma loimata, a ua lē maua e ia se mea e suia ai le mafaufau o lona tamā.

18 Auā e tou te leʻi faalatalata atu i le mauga e mafai ona paʻi atu i ai, lea na iai le afi mumū, ma le ao uliuli, ma le matuā pogisa, ma le matagi malosi, 19 ma le taalili o le pū, ma le siʻufofoga na tautala mai; ina ua faalogo i lenei siʻufofoga, ona talosaga atu lea o tagata e aua neʻi toe faaopoopo maia nisi upu. 20 Auā na fefefe i latou i le poloaʻiga e faapea: “Afai e paʻi se manu i le mauga, ia fetogia i maa.” 21 E mataʻutia foʻi le vaaiga lea na faapea mai ai Mose: “Ua ou mataʻu ma gatete.” 22 A ua outou faalatalata atu i le Mauga o Siona ma le aai o le Atua soifua, o Ierusalema faalelagi lea, ma le matuā toʻatele o agelu 23 o loo potopoto faatasi, ma le faapotopotoga o ulumatua o ē ua tusia i le lagi, ma le Atua o le Faamasino i mea uma, ma ē e amiotonu na fanauina i le agaga, ua lelei atoatoa i latou, 24 ma Iesu le puluvaga o le feagaiga fou, ma le toto na sausauina ai, lea o loo tautala mai i se auala e sili atu ona lelei i le toto o Apelu.

25 Ia outou faaeteete neʻi o outou lē usiusitaʻi iā te ia o loo fetalai mai. Auā afai na lē sao o ē na lē usiusitaʻi iā te ia o lē na faaooina atu le lapataʻiga mai i le Atua i le lalolagi, e matuā lē sao lava i tatou pe a liliuese mai iā te ia o loo fetalai mai i le lagi. 26 Ona lūlūina lea o le lalolagi i le taimi lenā i lona siʻufofoga, a o lenei ua ia folafola mai e faapea: “E toe tasi ona ou lūlūina lea o le lalolagi atoa ma le lagi.” 27 O le faaupuga lenei, “E toe tasi” ua faaalia ai le aveesea o mea ua lūlūina o mea ia na faia e se tasi, ina ia tumau ai mea e leʻi lūlūina. 28 O lea la, i le iloa o le a tatou maua se malo e lē mafai ona lūlūina, seʻi faaauau ona tatou maua le agalelei faifua, lea e mafai ai ona tatou tuuina atu le auaunaga paia e talileleia e le Atua ma le migao ma le mataʻu iā te ia. 29 Auā o lo tatou Atua o le afi lea e faaumatia ai.

^ Epe. 12:1 I le gagana Eleni, “o molimau e matuā toʻatele e pei o se ao tele.”


^ Epe. 12:2 Tagaʻi i le Faaopoopoga e 10.


^ Epe. 12:6 I le gagana Eleni, o le “sasa faamoʻamoʻa.”


^ Epe. 12:11 I le gagana Eleni, “e lē o se mea e olioli ai a o iai.”


Eperu  13 : 1 - 25

13 Ia faaauau pea ona faaalia lo outou alofa faaleuso. 2 Aua neʻi galo le agaga talimālō, auā o le faia faapea na talimālō ai isi i agelu e ui e latou te leʻi iloa. 3 Ia manatua i latou o saisaitia i le falepuipui e peiseaʻī ua saisaitia faatasi outou ma i latou, ma ē ua faileagaina, auā o loo iai pea outou i le tino. 4 Ia faamamaluina e tagata uma le faaipoipoga, ma ia aua neʻi faaleagaina le moega o le faaipoipoga, auā e faamasino e le Atua o ē e faitaaga ma ē e mulilulua. 5 Ia aunoa o outou olaga ma le manaʻo tele i tupe, a ia outou lotomalilie i mea ua iai iā te outou. Auā na fetalai o ia: “Ou te lē tuua lava oe, ma ou te lē tuulafoaʻia lava oe.” 6 Ia tatou lototetele ma faapea atu: “O Ieova o loʻu fesoasoani ia; ou te lē fefe lava. O le ā la se mea e mafai ona faia e tagata iā te aʻu?”

7 Ia manatua i latou o loo taʻimua iā te outou, o ē o loo taʻutaʻu atu le afioga a le Atua iā te outou, ma ia outou tulimataʻi iʻuga o a latou amio, ma faaaʻoaʻo i lo latou faatuatua.

8 E lē sui lava Iesu Keriso e pei ona sa iai ananafi, ma le asō, ma e faavavau lava.

9 Aua neʻi taʻitaʻisesēina outou i mataupu eseese ma aʻoaʻoga ese; auā e lelei ona faamalosia le loto e le agalelei faifua o le Atua, ae e lē o meaʻai e lē aogā iā i latou o ē e pupū tele i ai.

10 Ua iā i tatou le fata faitaulaga e lē tatau ona aai ai i latou ua faia le auaunaga paia i le faleʻie. 11 Auā o tino o manu ua aveina e le ositaulaga sili o latou toto i le mea paia, ua susunuina i tua o le togālauapi. 12 Na faapuapuagatia foʻi Iesu i tua o le faitotoʻa o le aai, ina ia mafai ona faapaiaina tagata i lona lava toto. 13 Inā tatou ō atu ia iā te ia i tua o le togālauapi, ma tauave le faalumaina na ia tauaveina, 14 auā e lē o iā i tatou se aai e tumau pea, ae o loo tatou faatalitali atu ma le naunau i le aai o le a oo mai. 15 E ala iā Iesu, seʻi o tatou ofo soo atu ai i le Atua taulaga o viiga, o le fua o laugutu, e faailoa atu ai i tagata lona suafa. 16 O le mea lea, aua neʻi galo le faia o mea lelei, ma le tufa atu o mea i isi, auā o taulaga faapena e matuā fiafia i ai le Atua.

17 Ia usiusitaʻi i ē o taʻimua iā te outou ma ia gauaʻi iā i latou, auā o loo leoleoina e i latou o outou ola talu ai e tatau ona latou fai atu se tala; ina ia latou faia ma le olioli ae e lē ma le ōi, auā e leaga lea mo outou.

18 Ia tatalo e lē aunoa mo i matou, auā ua matou talitonu ua iā i matou se lotofuatiaifo lelei, ona matou te mananaʻo ina ia faia mea uma ma le faamaoni. 19 Ou te matuā ʻaiʻoi atu pea iā te outou ia faia lenei mea, ina ia vave ona ou faatasi atu iā te outou.

20 A o le Atua o le filemu, o lē na toe faatūina mai i le oti le leoleo mamoe sili o mamoe, o lo tatou Alii o Iesu, faatasi ma le toto o le feagaiga e faavavau, 21 tau ina ia lava saunia e ia outou i mea lelei uma ina ia faia lona finagalo, ia galue o ia i totonu iā i tatou e ala iā Iesu Keriso, ina ia faia mea e finagalo malie i ai o ia; ia faamamaluina o ia e faavavau, faavavau lava. Amene.

22 O lenei, ou te apoapoaʻi atu iā te outou le ʻauuso e, ina ia outou talia nei upu faalaeiau, auā e lē tele ni upu o laʻu tusi o fai atu iā te outou. 23 Ia outou iloa ua faasaʻolotoina lo tatou uso o Timoteo, ma afai e vave sau o ia, ona ma ō atu faatasi lea e feiloaʻi ma outou.

24 Ia momoli atu oʻu alofaaga iā i latou uma o ē o taʻimua iā te outou ma le ʻaupaia uma. O loo alolofa atu foʻi i latou o i Italia iā te outou.

25 Ia iā te outou uma le agalelei faifua o le Alii.

Iakopo

	1	 2	 3	 4	 5


Iakopo  1 : 1 - 27


Iakopo


1 O aʻu o Iakopo, o le pologa a le Atua ma le Alii o Iesu Keriso, o le tusi lenei i ituaiga e sefulu lua o loo nonofo solo:

 Talofa!

2 Oʻu uso e, ia outou manatu o se mea e olioli tele ai, pe a outou fesagaʻi ma tofotofoga eseese. 3 Ua outou iloa, o le tofotofoina o lo outou faatuatua, e iʻu ina outou tumau ai. 4 Ia atoatoa galuega o lo outou tumau, ina ia atoatoa ma lelei ai outou i mea uma, ma ia leai se mea e mativa ai.

5 O lea, pe afai ua leai se atamai i se tasi o outou, inā ōle atu pea ia i le Atua, auā o ia na te foaʻi tele mai ma le lē toe taʻutaʻua, ona foaʻiina mai lea iā te ia. 6 Peitaʻi, ia ōle atu pea iā te ia i le faatuatua ae aua le masalosalo. Auā o lē e masalosalo, ua pei o ia o peau o le sami ua fesouaʻiina ma felafoaʻiina e le matagi. 7 O lenei, aua neʻi manatu lenā tagata e na te maua se mea mai iā Ieova; 8 o ia o le tagata faalotolotolua e faalētumau i ona ala uma.

9 Ia fiafia le uso faatauvaa ina ua faaeaina o ia, 10 o le tagata mauʻoa foʻi ina ua faamaulaloina o ia, auā o le a mavae atu o ia e pei o se fugālaau o le fanua. 11 Auā e oso aʻe le lā ma faasolo ina vevela tele, e mamae ai le fanua, e toʻulu ai ona fuga ma mavae ai lona matagofie. E faapena ona mou atu le tagata mauʻoa ma ona ala uma o le olaga.

12 E fiafia le tagata e tumau e ui lava i tofotofoga, auā a uma ona tofotofoina o ia, ona maua ai lea e ia o le pale o le ola, lea na folafola mai e Ieova iā i latou o ē e alolofa pea iā te ia. 13 Pe a faaosoosoina se tasi, aua neʻi manatu: “Ua faaosoosoina aʻu e le Atua.” E lē mafai ona faaosoosoina le Atua i mea leaga. E lē faaosooso atu foʻi o ia i se tasi. 14 A ua faaosoosoina tagata taʻitoʻatasi ona ua tosina ma maileia i ona lava tuʻinanau. 15 Auā a tō le tuʻinanau, ona fanau mai ai lea o le agasala, a matua le agasala ona fanau mai ai lea o le oti.

16 Oʻu uso pele e, aua neʻi faasesēina outou. 17 O meaalofa lelei uma ma mea uma e atoatoa ona lelei, e mai i lugā, auā e sau mai i le Tamā o le malamalama, e lē fesuisuiaʻi pe liliu* o ia. 18 Auā o lona finagalo lea, ina ia avea ai i tatou ma ana fanau ona o le upu moni, o nisi o uluaʻi fua o mea na ia faia.

19 Ia outou iloa lenei mea oʻu uso pele e. Ia faalogologo lelei* tagata uma, ae aua le vave ona tautala, ma aua foʻi le vave ona ita. 20 Auā o le ita o le tagata e lē tupu mai ai le amiotonu mai le Atua. 21 Inā lafoaʻi ia o mea eleelea uma ma le amioleaga lea e lē aogā, ae ia talia ma le agamalu le upu ua aʻoaʻoina, lea ua mafai ai ona faasaoina o outou ola.

22 Ia avea outou ma ē e usiusitaʻi i le upu ae e lē na o le faalogologo i ai, ua faasesēina ai outou i o outou lava manatu sesē. 23 Afai e na o le faalogologo o se tasi i le upu ae e lē usiusitaʻi i ai, ua pei lava o ia o se tagata ua vaavaai i le faata i ona lava foliga. 24 Ua vaavaai o ia iā te ia lava, ona alu ese lea o ia ma ua galo loa ona foliga. 25 A o lē e vaavaai totoʻa i le tulafono lelei atoatoa o le saʻolotoga, ma tausisi i ai, ona o lona faalogologo ma le lē faagalogalo, o le a fiafia ai o ia ona o lona faia o lea galuega.

26 Afai e manatu se tasi iā te ia lava o sē e toʻaga i le tapuaʻiga ae lē pulea lona laulaufaiva, ua faasesēina e ia lona lava loto, ua lē aogā la lana tapuaʻiga. 27 O le tapuaʻiga lenei e mamā ma lē taʻuleagaina i le silafaga a le Atua lo tatou Tamā: ia tausi i tamaiti ua mātua oti ma fafine ua oti a latou tane i taimi o o latou puapuaga, ma ia puipuia le tagata lava ia neʻi pisia mai i le lalolagi.

^ Iako. 1:17 I le gagana Eleni, “e lē liliu pe fesuisuiaʻi e pei o se ata lafoia.”


^ Iako. 1:19 I le gagana Eleni, ia “vave ona faalogologo.”


Iakopo  2 : 1 - 26

2 Oʻu uso e, po ua outou faailoga tagata ea i lo outou tausisi i le faatuatua i lo tatou Alii mamalu o Iesu Keriso? 2 Auā pe afai e ulu atu se tagata i a outou faatasitasiga ma ni mama auro i ona lima ma se ofu manaia, ae e ulu atu foʻi ma se tagata mativa ma se ofu palapalā, 3 ona outou talia fiafia lea o lē ua ofu i le ofu manaia ma faapea atu: “Inā alaala ia oe i lenei mea lelei.” Ae ua outou fai atu i le tagata mativa: “Inā tū ia oe i inā,” pe “Nofo ia i inei i lalo o le mea e tū ai oʻu vae.” 4 Po ua outou lē faailoga tagata ea, ma fai outou ma faamasino e faia ni faaiʻuga leaga?

5 Faalogo mai ia oʻu uso pele e, po ua lē filifilia ea e le Atua, o ē e matitiva i le lalolagi ina ia mauʻoa i le faatuatua, ma avea ma suli o le malo, lea na ia folafola mai i ē e alolofa iā te ia? 6 Ua outou faamāsiasi i le tagata mativa. Po ua lē faasauā ea le mauʻoa iā te outou, ma molia* outou i le faamasinoga? 7 Po ua lē fai upuleaga ea i latou i le suafa lelei ua igoa ai outou? 8 Afai ua outou usiusitaʻi i le tulafono silisili* e tusa ai ma tusitusiga paia: “Ia e alofa atu i lou tuaoi e pei o oe lava iā te oe,” ua lelei lava lea. 9 Ae afai e faaauau ona outou faailoga tagata, ua outou faia la le agasala, ma ua taʻusalaina e le tulafono o tagata solitulafono outou.

10 Auā o sē e tausia le Tulafono uma ae solia se poloaʻiga e tasi, ua solia e ia tulafono uma. 11 Auā o ia na fetalai: “Aua e te mulilua,” na fetalai foʻi: “Aua e te fasioti tagata.” Afai e te lē mulilua ae e te fasioti tagata, ua e solia le tulafono. 12 Ia outou tautatala faapea ma ia outou faia faapea, e pei o ē o le a faamasinoina e tusa ma le tulafono o le saʻolotoga.* 13 O le tagata e lē alofa mutimutivale, e faamasinoina o ia e aunoa ma le alofa mutimutivale. E manumalo le alofa mutimutivale i le faamasinoga.

14 Oʻu uso e, o le ā le aogā o le faapea mai o se tasi e faatuatua ae leai ni ana galuega? Pe e mafai ea e lenā faatuatua ona faaolaina ai o ia? 15 Afai e leai ni ofu o se uso po o se tuafafine, ma ua lē lava ana meaʻai mo le aso, 16 o le ā le aogā pe a fai atu se tasi o outou iā i latou: “Inā ō ia ma le fifilemu, ia māfanafana ma ia maoona,” ae tou te lē foaʻi atu ni mea e tatau mo le tino? 17 E faapea foʻi ona mate le faatuatua pe a leai ni galuega.

18 Ae peitaʻi, a faapea mai se tasi: “Ua iā te oe le faatuatua, a ua iā te aʻu galuega. Inā faaali mai ia lou faatuatua e aunoa ma galuega, ae ou te faaali atu loʻu faatuatua e ala i aʻu galuega.” 19 Po ua e talitonu ea e toʻatasi lava le Atua? Ioe, ua lelei lava lea. Ae e talitonu foʻi temoni ma latou tetemū. 20 Le tagata valea e, pe e te lē iloa ea, e mate le faatuatua pe a leai ni galuega? 21 Pe e leʻi taʻuamiotonuina ea Aperaamo lo tatou tamā i galuega, ina ua ia ofoina atu lona atalii o Isaako i luga o le fata faitaulaga? 22 Ua outou iloa na galulue faatasi lona faatuatua ma ana galuega, ma o ana galuega na faaatoatoaina ai lona faatuatua. 23 Ua taunuu ai tusitusiga paia: “Na faatuatua Aperaamo iā Ieova, ma na ia silasila ai iā te ia o lē e amiotonu,” ma na taʻua ai o ia o le “uō a Ieova.”

24 Ua outou iloa foʻi, e taʻuamiotonuina le tagata i galuega, ae e lē na o le faatuatua. 25 Pe e leʻi faapena foʻi ona taʻuamiotonuina Raava le fafine talitane i ana galuega, ina ua ia talileleia avefeʻau ma aauina atu i laʻua i se isi ala? 26 E pei lava ona oti le tino pe a leai le agaga,* e faapea foʻi ona mate le faatuatua pe a leai ni galuega.

^ Iako. 2:6 I le gagana Eleni, e “fetoso.”


^ Iako. 2:8 I le gagana Eleni, “o le tulafono a le tupu.”


^ Iako. 2:12 I le gagana Eleni, o “le tulafono a tagata saʻoloto.”


^ Iako. 2:26 Po o le “mānava.” E mai i le upu Eleni, o le pneuʹma, o lona uiga o le “malosi lea e ola ai le tagata.” Tagaʻi i le Faaopoopoga e 5.


Iakopo  3 : 1 - 18

3 Oʻu uso e, e lē tatau ona toʻatele outou e fai ma aʻoaʻo, i le iloaina o le a sili atu ai ona mamafa lo tatou faamasinoga. 2 Auā e sesē* i tatou uma i mea e tele. Afai e lē sesē se tasi i lana tautala, o le tagata lea ua lelei atoatoa, auā ua mafai ona ia pulea lona tino atoa. 3 Afai tatou te tuu faagutu i gutu o solofanua ina ia usiusitaʻi mai iā i tatou, ua mafai foʻi la ona tatou faatonutonuina solofanua. 4 Faauta, e faapena foʻi vaa, e ui ina tetelē ma e felafoaʻi e matagi malolosi, ae e faatautaia e se foeuli laʻitiiti i le itulagi e manaʻo i ai lē o uliina le vaa.

5 E faapea foʻi le laulaufaiva, o se itutino itiiti ae tautala i upu faasausili. Faauta! O le afi itiiti e mafai ona mū ai le togāvao telē! 6 O le laulaufaiva o le afi lea. O se itutino itiiti a ua tumu i mea leaga, ma faaleaga ai le olaga o se tasi ma faaumatia ai e pei ona faia e le afi i Kena.* 7 E mafai ona faalata ma ua uma foʻi ona faalataina e tagata ituaiga o manufeʻai eseese, o manufelelei, o mea fetolofi ma meaola o le sami. 8 Ae e lē mafai e se tagata ona pulea* lona laulaufaiva. O le mea leaga lea e lē mafai ona taofiofia, e tumu i mea oona e oti ai. 9 Tatou te vivii atu iā Ieova le Tamā i o tatou laulaufaiva, ae ua tatou toe faamalaia ai foʻi i tagata ua faia “i le faatusa o le Atua.” 10 O le gutu lava e tasi e faamanuia atu ai ma toe faamalaia ai.

Oʻu uso e, e lē talafeagai ona faia na mea. 11 Pe e mafai ea e se vaipuna e tasi, ona puna mai ai le vai magalo ma le vai oona? 12 Oʻu uso e, pe e mafai ea e le mati ona fua mai le olive, po o le vine foʻi ona fua mai i le mati? E lē mafai foʻi e le vai oona ona puna mai ai vai magalo.

13 O ai se isi o outou ua atamai ma ua malamalama? Inā faailoa mai ia e ia lana amiolelei i ana lava galuega, i le agamalu e maua mai i le atamai. 14 Ae afai ua iā te outou le lotoleaga ma le misa i o outou loto, aua le gugutu ma pepelo e faatatau i le upu moni. 15 E lē o le atamai lenei ua alu ifo mai i lugā, a o le atamai o le lalolagi, e faaletino* ma e faatemoni ia. 16 Auā o le mea o iai le lotoleaga ma le faamisa, e iai foʻi le vevesi ma mea leaga uma.

17 A o le atamai mai i lugā, e muamua ona mamā, e filemu, e magafagafa, e gauaʻigofie, e tumu i le alofa mutimutivale ma fua lelei, e lē faailoga tagata, e lē faatagāfai. 18 Ua lūlūina ma le filemu le fua o le amiotonu, e i latou ua faatupuina le filemu.

^ Iako. 3:2 I le gagana Eleni, e “sulu.”


^ Iako. 3:6 Tagaʻi i le Faaopoopoga e 4.


^ Iako. 3:8 Po o le “faalata.”


^ Iako. 3:15 I le gagana Eleni, e “amio faamanu.”


Iakopo  4 : 1 - 17

4 O le ā le pogai ua outou fetauaʻi ma femisaaʻi ai? Pe e lē pogai mai ea i tuʻinanauga sesē o loo feteenaʻi i totonu o outou tino? 2 Ua outou tuʻinanau ae ua outou lē maua lava. Ua outou fefasiotiaʻi ma mananaʻo tele, ae ua outou lē maua. Ua outou femisaaʻi ma fetauaʻi. Ua outou lē maua auā ua outou lē ōle atu. 3 Ua outou ōle atu a ua outou lē maua, auā e sesē le māfuaaga ua outou ōle atu ai, ina ia faamalieina o outou tuʻinanauga o le tino.

4 O outou tagata mulilulua e, pe e tou te lē iloa ea o le faauō atu i le lalolagi ua fai ai tagata ma fili o le Atua? O lea la, o so o se tasi e fia uō ma le lalolagi ua fai o ia ma fili o le Atua. 5 Po ua outou manatu ea ua taʻua fua i tusitusiga paia e faapea: “Ona o le agaga o le matauʻa lea e i totonu o i tatou, ua ala ai ona tatou manaʻonaʻo pea”? 6 Ae peitaʻi, e sili atu lava le agalelei faifua ua ia foaʻi mai. O lea ua faapea mai ai: “E tetee atu le Atua i ē e faamaualuluga, ae foaʻi mai le agalelei faifua i ē e lotomaulalo.”

7 O le mea lea, ia outou gauaʻi atu i le Atua ae ia tetee atu i le Tiapolo, ona sola ese ai lea o ia mai iā te outou. 8 Ia outou mafuta vavalalata atu i le Atua, ona mafuta vavalalata mai lea o ia iā te outou. O outou tagata agasala e, inā fafano ia o outou lima. O outou tagata faalotolotolua e, inā faamamā ia o outou loto. 9 Inā faanoanoa ia ma faavauvau ma fetagisi. Ia liua lo outou ʻataʻata i le faavauvau, ma ia liua lo outou olioli i le lotomafatia. 10 Inā faamaulalo ia outou i luma o le silafaga a Ieova, ona faaeaina lea o outou e ia.

11 Le ʻauuso e, aua le faitio le tasi i le isi. Auā o lē e faitio pe faamasino i lona uso, ua faitio ma faamasino e ia le tulafono. O lenei, afai e te faamasino i le tulafono, e lē o oe o sē e usiusitaʻi i le tulafono a o sē e faamasinoina. 12 Auā e toʻatasi lava lē e faitulafono ma faamasino, o ia o lē na te faaola ma faaumatia. A o oe, o ai ea oe e te faamasino ai i lou tuaoi?

13 O lenei, o outou o ē faapea mai: “O le asō po o a taeao tatou te malaga atu ai i lenā aai, ma nonofo ai mo se tausaga, e fai ai se pisinisi ma maua ai ni polofiti,”* 14 ae peitaʻi, e tou te lē iloa le mea o le a tupu iā te outou a taeao. Auā ua pei lava outou o le puao e aliali mai i sina taimi puupuu, ona toe mou atu lea. 15 Nai lo o lea, e ao ona outou faapea atu: “Pe a finagalo i ai Ieova, e tatou te maua le ola, ma faia ai lea mea ma lea mea.” 16 A o lenei ua outou faamaualuluga i a outou upu faasausili. E leaga le faamaualuga. 17 O lea la, afai ua iloa e se tasi le mea saʻo e ao ona fai, ae e lē faia, ua agasala ai o ia.

^ Iako. 4:13 O lona uiga o tupe faasili.


Iakopo  5 : 1 - 20

5 O lenei, o outou tagata mauʻoa, inā fetagisi ia ma ia faanoanoa ona o puapuaga ua oo mai iā te outou. 2 Ua pala a outou oloa, ma ua ʻatiʻatia o outou ofu tele e mogamoga.* 3 Ua elea a outou auro ma siliva, ma o le ʻele ua fai ma molimau lē lelei iā te outou, ma ʻaina ai o outou tino.* Ua outou faaputu ai le mea e pei o se afi i aso e gata ai. 4 Faauta! O loo alalaga mai pea totogi o ē e galulue na seleseleina fua o outou fanua, auā ua taofia e outou, ma ua faafofogaina e Ieova o ʻau le alaga a ē e selesele mo se fesoasoani. 5 Ua outou ola i ni olaga tamaoaiga i le lalolagi, ma ua outou faia tuʻinanauga o le tino. Ua outou fafagaina outou ia puputa* seʻia oo i le aso e fafasi ai. 6 Ua outou taʻusalaina ma fasiotia le tagata amiotonu. Pe e lē o tetee mai o ia iā te outou?

7 O lenei le ʻauuso e, ia outou onosaʻi seʻia oo i le faatasi mai o le Alii. Faauta! O loo faatalitali pea ma le onosaʻi le faifaatoʻaga i fua lelei o le fanua, seʻia totō mai timuga muamua ma timuga mulimuli. 8 Ia outou onosaʻi foʻi, ma ia faatumauina o outou loto, auā ua toe o se aga le faatasi mai o le Alii.

9 Le ʻauuso e, aua tou te femuimuiaʻi ina neʻi faamasinoina outou. Faauta! O loo tū mai le Faamasino i luma o faitotoʻa. 10 Le ʻauuso e, ia outou faaaʻoaʻo i le ʻauperofeta i o latou puapuagatia i mea leaga ma lo latou onosaʻi, o ē na tautala atu i le suafa o Ieova. 11 Faauta! Ua tatou faapea atu, e fiafia i latou e tumau. Ua outou faalogo i le tumau o Iopu i lona faamaoni, ma ua outou iloa foʻi le iʻuga mai iā Ieova, auā e alofa faapelepele ma alofa mutimutivale Ieova.

12 Oʻu uso e, e muamua i nei mea uma lava, aua tou te toe tautō i le lagi po o le lalolagi po o se isi lava tautoga. A ia avea la outou upu o le Ioe, ia Ioe, ma le Leai, ia Leai, ina neʻi faamasinoina ai outou.

13 Pe e iai se tasi o outou ua mafatia i mea leaga? Inā tatalo ia o ia. Po ua fiafia se tasi o outou? Inā pese ia o ia i pese o viiga.* 14 Pe e iai ea se tasi o outou ua maʻi? Inā aami atu ia o toeaina o le faapotopotoga ina ia latou tatalo mo ia, ma uu iā te ia i le suāuu i le suafa o Ieova. 15 O le tatalo e faia i le faatuatua e malosi ai le tagata maʻi, ma o le a faatūina o ia e Ieova. E faamagaloina foʻi o ia pe afai ua agasala.

16 O lenei, ia faailoa atu a outou agasala ma tatalo le tasi mo le isi, ina ia faamālōlōina ai outou. E malosi tele le tatalo faatauanau a le tagata amiotonu. 17 O Elia o le tagata e pei o i tatou, ae na tatalo o ia ina ia aua neʻi timu, ma e leʻi timu mo le tolu tausaga ma le ono masina. 18 Ona toe tatalo lea o ia, ma ua maligi mai ai o timuga mai i le lagi, ona fua mai ai lea o le laueleele.

19 Oʻu uso e, afai ua taʻitaʻisesēina se tasi o outou mai i le upu moni ae ua toe faafoʻi mai o ia e se tasi, 20 ia iloa o lē na toe faafoʻi mai le tagata agasala mai i lona ala sesē, ua faaolaina o ia mai i le oti ma ua ufiufi ai agasala e tele.

^ Iako. 5:2 O le upu Eleni e faasino atu i se ituaiga o lelefua e ʻaina lavalava.


^ Iako. 5:3 I le gagana Eleni, e “ʻaina ai o outou itutino.”


^ Iako. 5:5 I le gagana Eleni, “ua faapuputa o outou loto.”


^ Iako. 5:13 I le gagana Eleni, “inā pese ia i salamo.”


1 Peteru

	1	 2	 3	 4	 5


1 Peteru  1 : 1 - 25


1 Peteru


1 O aʻu o Peteru, o le aposetolo a Iesu Keriso, o le tusi lenei i ē o loo aumau ma nonofo solo i Pono, i Kalatia, i Kapatokia, i Asia ma Pitunia, o le tusi lenei i ē ua filifilia 2 e tusa ai ma le muaʻi silafia e le Atua le Tamā, ma le faapaiaina e ala i le agaga, ina ia usiusitaʻi ma sausauina i latou i le toto o Iesu Keriso:

Tau ina ia faateleina atu iā te outou le agalelei faifua ma le filemu mai i le Atua.

3 Ia viia le Atua le Tamā o lo tatou Alii o Iesu Keriso, auā e tusa ma lona alofa mutimutivale tele, ua ia fanaufouina ai i tatou i se faamoemoe ola e ala i le toe faatūina o Iesu Keriso mai i le oti, 4 i se tofi e lē pala, e lē faaleagaina, ma e lē mavae. Ua taofia mo outou i le lagi, 5 o ē ua leoleomaluina e le mana o le Atua i le faatuatua mo le faaolataga, lea ua saunia e faaalia mai i le taimi mulimuli. 6 Ua outou matuā olioli ai ona o lenei mea, e ui lava ua outou mafatia nei i tofotofoga eseese mo sina taimi puupuu pe afai e tatau ai, 7 o le tofotofoina foʻi o le malosi o lo outou faatuatua, lea e sili atu nai lo o le auro e faaumatia e ui lava ina faamamāina i le afi, e avea ma mea e iʻu ai i le viiga, o le mamalu ma le migao i le faaaliga o Iesu Keriso. 8 E ui e tou te leʻi vāai lava iā te ia, a ua outou alolofa iā te ia. E ui e tou te lē o vāai atu iā te ia i le taimi nei, ae ua outou faatuatua iā te ia, ma ua matuā fiafia i le olioli tele e lē mafaamatalaina, 9 a o outou maua le iʻuga o lo outou faatuatua, o le faaolaina lea o outou.

10 E tusa ai ma lenei faaolataga, sa matuā saʻiliʻili ma suʻesuʻe ma le filigā le ʻauperofeta, o ē na faia valoaga e faatatau i le agalelei faifua e tatau ona oo iā te outou. 11 Sa latou suʻesuʻe pea po o le ā le taimi patino, ma e faapeʻī ia aso ua faailoa mai e le agaga o loo iā i latou e faatatau i le Keriso, a o ia muaʻi molimau atu e uiga i puapuaga o le Keriso, ma mea mamalu o loo mulimuli mai i nei mea. 12 Sa faaali atu iā i latou e faapea, e leʻi auauna i latou iā i latou lava, a o outou.  Na latou saunia mea ia ua faailoa atu nei iā te outou, e ala iā i latou o ē ua folafola atu le tala lelei iā te outou, ona o le agaga paia lea na auina mai i le lagi. E naunau tele agelu e vaavaai i nei mea.

13 O lea, inā sauniuni ia o outou mafaufau mo galuega fitā, ia faaauau ona outou matuā mafaufau lelei; ia taulaʻi atu lo outou faamoemoe i le agalelei faifua lea e tuuina atu iā te outou i le faaaliga o Iesu Keriso. 14 E faapei o fanau usiusitaʻi, aua le amioaʻi e tusa ai ma o outou tuʻinanauga na iai muamua a o leʻi malamalama outou, 15 ae e tusa ai ma Lē e Paia na valaauina outou, ia faapea foʻi ona paia outou uma i a outou amio, 16 auā ua tusia: “E tatau ona paia outou, auā o aʻu nei e paia lava aʻu.”

17 I le ma lea, afai e tou te valaau i le Tamā, o lē e na te faamasino ma le lē faailoga tagata e tusa ma galuega a tagata taʻitoʻatasi, ia outou matataʻu i le taimi lea a o aumau outou o ni tagata ese. 18 Ua outou iloa e leʻi laveaʻiina outou i mea e pala, o le siliva po o le auro mai i a outou amioga e lē aogā, lea na outou maua mai i tū ma aga a o outou tuaa. 19 A o le toto tāua o Keriso, ua pei o se tamaʻi mamoe e lē ponā ma e leai se ila. 20 E moni, na muaʻi silafia o ia a o leʻi faavaeina le lalolagi, ae na faaalia mai o ia i le gataaga o taimi ona o outou, 21 o ia lea ua talitonu ai tagata i le Atua, o lē na toe faatūina o ia mai i le oti, ma avatu iā te ia le mamalu; ina ia outou faatuatua ai ma faamoemoe i le Atua.

22 Talu ai ua faamamāina o outou olaga e ala i le usiusitaʻi i le upu moni, lea e iʻu ai i le alofa faamaoni o uso, ia matuā alofa le tasi i le isi mai i le loto. 23 Auā ua fanaufouina outou, e lē ala i se fua e pala, ae o se fua e lē pala, e ala i le afioga a le Atua soifua, o lē e tumau. 24 Auā “o tagata uma ua pei o le mutia, ma o lo latou mamalu uma foʻi ua pei o le fuga o le mutia; e magumagu le mutia ma e toʻulu ese ona fuga, 25 a o le afioga a Ieova, e tumau lea e faavavau.” O le “afioga” lenei, ua folafolaina atu iā te outou, o le tala lelei lea.

1 Peteru  2 : 1 - 25

2 O le mea lea, inā tuu ese ia o mea leaga uma, ma faiga taufaasesē uma, ma le faafiaamiotonu, ma le matauʻa, ma le taumuimui uma lava, 2 a ia faapei o pepe faatoʻā fananau mai, ia naunau outou i le suāsusu e lē suia mai i le afioga a le Atua, ina ia mafai ai ona outou tutupu aʻe ia maua le faaolataga, 3 ma pe afai foʻi ua outou tofo i le agalelei o le Alii.

4 Ua outou ō mai iā te ia e faapei ua ō mai i se maa ola, e moni sa tuulafoaʻiina e tagata, a ua filifilia e le Atua ma ua tāua iā te ia, 5 o outou foʻi ua pei o ni maa ola ua fausia aʻe ai le fale faaleagaga, o le ʻauositaulaga paia, e ofo atu ai taulaga faaleagaga e fiafia i ai le Atua, e ala iā Iesu Keriso. 6 Auā ua tusia i Tusitusiga Paia: “Faauta! Ua ou tuuina i Siona se maa ua filifilia, o se maa tulimanu faavae, e tāua; ma e lē faanoanoa se tasi e faatuatua i ai.”

7 O le mea lea, e tāua ai o ia iā te outou, auā ua outou talitonu; a o i latou o ē e lē talitonu “o le maa lea na tuulafoaʻiina e tufuga, ua avea ma maa tulimanu sili,” 8 ma “maa e tausuai ai, ma papa e tautevateva ai.” Ua tausuai i latou nei ona o le lē usiusitaʻi i le upu. O le mea foʻi lea ua tofia ai i latou. 9 A o outou o “se vaega ua filifilia, o ositaulaga ua avea ma tupu, o le nuu paia, o tagata ua faapitoa mo le Atua, ina ia outou faalauiloa atu uiga silisili ona lelei” o lē na valaauina outou mai i le pōuliuli i lona malamalama ofoofogia. 10 Auā e leʻi avea muamua outou ma nuu, a ua avea nei outou ma nuu o le Atua; o ē e leʻi maua le alofa mutimutivale, a ua outou maua nei le alofa mutimutivale.

11 Le ʻaupele e, ou te ʻaiʻoi atu iā te outou o tagata ese ma ē e aumau, ina ia faamamao pea mai i tuʻinanauga o le tino, o mea lava ia e feteenaʻi ma le loto. 12 Ia outou tausisi i le amiolelei i luma o tagata o le lalolagi auā o le mea lea latou te faia ai tala taufaaleaga e faapea, o outou o tagata amioleaga, ae ina ua latou vāai i a outou amioga lelei, ona latou faamamaluina ai lea o le Atua i le aso o lana asiasiga.

13 Ia outou gauaʻi ona o le Alii i foafoaga uma a tagata: e tusa lava po o se tupu ona ua sili o ia, 14 po o kovana ua ia aauina atu e faasala i tagata amioleaga, ae e viia ai o ē ua faia mea lelei. 15 Auā o le finagalo lea o le Atua, o le faia o mea lelei, ua outou pupuni ai gutu o tagata lē mafaufau mai i le faia o tala valea. 16 Ia amioaʻi e pei o tagata saʻoloto, ma ia tausisi i lo outou saʻolotoga, e lē ina ia ufiufia ai mea leaga, ae o ni pologa a le Atua. 17 Ia āva i ituaiga uma o tagata, ia alolofa i le ʻauuso atoa, ia matataʻu i le Atua, ma ia āva i le tupu.

18 Ia gauaʻi atu auauna o le aiga i o latou matai ma le mataʻu tatau, e lē na o ē ua amiolelei ma magafagafa, ae faapea foʻi i latou o ē e faamaliegatā. 19 Auā afai e onosaia e se tasi mea tigā ma mafatia i faiga lē tonu ona o lona lotofuatiaifo i luma o le Atua, o se mea lea e fiafia ai o Ia. 20 Auā o le ā ea le aogā o lo outou tutumau, pe afai ua outou agasala ma ua sasaina outou? Ae afai ua outou faia mea lelei ma ua outou puapuagatia ai, ma ua outou tutumau foʻi, o le mea lea e fiafia ai le Atua.

21 O le mea moni lenei na valaauina ai outou, auā e oo lava iā Keriso na puapuagatia mo outou, ua ia tuuina mai ai le faaaʻoaʻoga mo outou ina ia outou mulimulituʻi ai i ona tulaga aao. 22 E leʻi faia e ia se agasala, e leʻi tautala foʻi lona fofoga i ni upu taufaasesē. 23 Ina ua upuleagaina o ia, e leʻi toe fai atu e ia ni upuleaga. Ina ua puapuagatia o ia, e leʻi faamataʻu atu, ae na ia tuuina atu pea o ia lava i lē e faamasinotonu. 24 Ua tauaveina e ia o a tatou agasala i lona tino i luga o le laau, ina ia lē toe aafia i tatou i agasala, ma ola ai i le amiotonu. O “ona manuʻa foʻi ua faamālōlō ai outou.” 25 Auā na faapei outou o mamoe ua sē; a o lenei ua outou toe foʻi mai i le leoleo mamoe, ma le ovasia o o outou ola.

1 Peteru  3 : 1 - 22

3 Ia faapea foʻi outou avā, ia gauaʻi atu i a outou lava tane, ma afai e lē usiusitaʻi nisi i le upu, e mafai ona maua i latou i le amiolelei a a latou avā e aunoa ma se upu, 2 auā ua latou vāaitino i a outou amioga mamā ma le matuā faaaloalo. 3 Aua foʻi neʻi faia a outou teuga e tusa ai ma le vaaiga a tagata, o le fili lea o le lauulu ma teuteu i auro po o le oofu i ofu tele, 4 ae o le tagata lilo i totonu, ia teu i le mea e lē pala o le agaga agamalu ma le filemu, o le mea tautele lava lea i le silafaga a le Atua. 5 Auā sa faapea foʻi ona teuteu e fafine paia i latou lava i aso ua mavae, o ē na faamoemoe i le Atua, na gauaʻi atu i latou i a latou lava tane, 6 e pei ona sa masani ona usiusitaʻi Sara iā Aperaamo, ma sa ia taʻua o ia o le “alii.” Ua avea foʻi outou ma ana fanau, pe afai tou te faia pea mea lelei ma lē fefefe i se mea e faamataʻu mai.

7 Ia faapea outou tane, ia faaauau ona nonofo faatasi ma i latou e tusa ma le poto, ia āva i fafine e pei o se ipu e sili ona vaivai, auā o outou foʻi o suli faatasi ma i latou i le meaalofa foaʻifua o le ola, ina ia lē faalavelavea ai a outou tatalo.

8 O lea la, ia autasi outou uma, ia tigā alofa le tasi i le isi, ia iā te outou le alofa faaleuso, ia māfana lo outou alofa, ia lotomaulalo, 9 aua le taui atu le leaga i le leaga, po o le upuleaga atu i ē e upuleaga mai, a ia outou faamanuia atu, auā o le mea lava lea na valaauina ai outou ina ia outou maua se faamanuiaga.

10 Auā “o lē e naunau i le ola ma iloa aso lelei, ia pulea lona laulaufaiva mai i mea leaga ma ona laugutu mai le tautala i mea taufaasesē, 11 ia liliuese o ia mai i mea leaga ma fai le mea lelei; ia saʻili e ia le filemu ma tausisi i ai. 12 Auā o loo silasila mai fofoga o Ieova i ē e amiotonu, e faafofoga mai foʻi ona taliga i la latou talosaga; ae e faasagatau atu fofoga o Ieova i ē o faia mea leaga.”

13 O ai foʻi le tagata e na te agaleaga iā te outou pe afai e tou te maelega i mea lelei? 14 Ae e tusa lava pe e tou te mafatia ona o le amiotonu, e fiafia lava outou. Peitaʻi, aua tou te fefefe i mea latou te fefefe ai, aua foʻi neʻi outou popole. 15 A ia faapaiaina le Keriso le Alii i o outou loto, ma ia nofosauni pea e tali atu i luma o tagata uma e fesili mai iā te outou i le māfuaaga o lo outou faamoemoe, a ia faia faapea faatasi ma le agamalu ma le matuā faaaloalo lava.

16 Ia taofimau i se lotofuatiaifo lelei, ina ia faamāina ai i latou o ē na faia tala leaga e faatatau iā te outou, o ē e tautatala lē migao e uiga i a outou amioga lelei o ni soo o Keriso. 17 Auā e sili ona lelei lo outou mafatia ona o le faia o mea lelei, pe afai o le finagalo lea o le Atua, nai lo o lo outou faia o mea leaga. 18 Auā foʻi e na o le faatasi ona maliu o Keriso ona o agasala, o le tagata amiotonu mo ē amiolētonu, ina ia taʻitaʻiina e ia outou i le Atua, na fasiotia o ia i le tino, ae na toe faaola mai i le agaga. 19 Ona maliu atu lea o ia ma talaʻi atu i agaga i le falepuipui, 20 o ē na lē usiusitaʻi a o faatalitali ma le onosaʻi le Atua i aso o Noa, ina o fausia le vaa lea na faasaoina ai mai i le vai ni nai tagata, e na o le toʻavalu lava.

21 Ua fai lenā mea ma faatusa o le papatisoga lea ua faaolaina ai nei outou, (e lē o le aveesea o palapala o le tino, a o le talosaga i le Atua mo se lotofuatiaifo lelei) e ala i le toe faatūina mai o Iesu Keriso. 22 Ua afio o ia i le lagi ma o loo i le itu taumatau o le Atua; ma ua faia e le Atua ina ia gauaʻi atu agelu, ma pule ma ē malolosi iā te ia.

1 Peteru  4 : 1 - 19

4 Talu ai na mafatia Keriso i le tino, o lea ia faaauupegaina ai foʻi outou i na lava mafaufauga; auā o le tagata ua mafatia i le tino, ua lē toe faia e ia le agasala, 2 ina ia mafai ona ola o ia i aso o totoe o lona olaga i le tino, e lē ina ia faia ai o tuʻinanauga o tagata, ae o le faia o le finagalo o le Atua. 3 Ua lava ia na taimi i aso ua mavae na outou faia ai le manaʻo o tagata o le lalolagi, o amioga matagā, ma le tuʻinanau, le inu tele i le uaina, ma patī lē taupulea, ma tauvaga o inuga ʻava, ma le ifo i tupua e inosia. 4 Auā ua outou lē toe taufetuli ma i latou i lenei lava ala e tasi, i le faia o amioga e sili ona matagā ma inosia, ua faateʻia i latou ma faia tala leaga e uiga iā te outou. 5 Ae o le a taʻu atu e nei tagata le tala i lē ua nofosauni na te faamasinoina o ē o ola ma ē ua oti. 6 O le mea foʻi lea ua folafola atu ai le tala lelei i ē ua oti,* ina ia faamasinoina i latou i le tino e tusa ma le vaaiga a tagata, a ia ola i le agaga e tusa ma le silafaga a le Atua.

7 Ua lata mai le iʻuga o mea uma lava. O lea, ia outou mafaufau lelei, ma ia mataala i le faia o tatalo. 8 Ae e sili i nei mea uma, ia tele le alofa o le tasi i le isi, auā o le alofa e ufiufi ai le anoanoaʻi o agasala. 9 Ia faaalia le agaga talimālō o le tasi i le isi e aunoa ma le tomumu. 10 E pei ona maua e tagata taʻitoʻatasi se meaalofa, ia faaaogā e auauna ai le tasi i le isi e pei o auauna pule lelei o le agalelei faifua o le Atua, lea ua faaalia i auala eseese. 11 Afai e tautala se tasi, ia tautala o ia e tusa ma afioga paia a le Atua; afai foʻi e auauna se tasi, ia auauna o ia ma faalagolago atu i le malosi mai i le Atua; ina ia faamamaluina ai le Atua i mea uma lava e ala iā Iesu Keriso. Ia iā te ia le mamalu ma le mana e faavavau, faavavau lava. Amene.

12 Le ʻaupele e, aua neʻi faateʻia outou i le afi ua mumū iā te outou, lea ua oo iā te outou e fai ma tofotofoga, e peiseaʻī o se mea uiga ese ua oo iā te outou. 13 Ae ia outou olioli pea auā ua tofusia outou i mafatiaga o Keriso, ina ia outou fiafia ma olioli foʻi i le taimi o le faaaliga o lona mamalu. 14 Afai e faalumaina outou ona o le suafa o Keriso, ua outou fiafia, auā ua iā te outou le agaga mamalu, o le agaga lea o le Atua.

15 Ae peitaʻi, aua neʻi mafatia se tasi o outou ona ua fasioti tagata, pe e gaoi, pe fai mea leaga, po o le isuisu fua i mataupu a isi. 16 Ae afai e mafatia o ia ona o ia o se Kerisiano, aua neʻi mā o ia, ae ia faamamaluina pea le Atua a o tauaveina lenei igoa. 17 Auā ua oo mai le taimi atofaina e amata ai le faamasinoga i le aiga o le Atua. O lenei, afai e amata muamua iā i tatou, o le ā la le iʻuga o i latou o ē e lē usiusitaʻi i le tala lelei a le Atua? 18 “Afai foʻi e faigatā ona faaolaina le tagata amiotonu, o fea la e faaali mai ai le tagata faalēmataʻu ma le tagata agasala?” 19 O lea la, o i latou foʻi ua mafatia ona o le faia o le finagalo o le Atua, latou te tuuina atu pea o latou ola i Lē e faamaoni na foafoaina mea, a o latou faia mea lelei.

^ 1 Pete. 4:6 O lona uiga, ua oti i a latou agasala ma solitulafono. Tagaʻi i le Efe 2:1.


1 Peteru  5 : 1 - 14

5 O le mea lea, ou te matuā fautua atu ai i toeaina o iā te outou, auā o aʻu foʻi o le toeaina faatasi ma i latou, ma o le molimau i mafatiaga o le Keriso, o lē foʻi ua tofusia faatasi i le mamalu o le a faaalia mai: 2 Ia leoleo i le lafu mamoe a le Atua o loo outou tausia, aua le manatu i ai o se avega mamafa, ae ia faia ma le lotomalie; aua le faia ona o le fia maua o mea i se auala faapiʻopiʻo, ae ia faia ma le lotonaunau; 3 aua foʻi le fia pule i tagata o le Atua, a ia avea ma faaaʻoaʻoga lelei i le lafu mamoe. 4 Pe a faaalia mai le leoleo mamoe sili, ona outou maua ai lea o le pale mamalu e lē mamae.

5 Ia faapea foʻi outou tauleleʻa, ia gauaʻi i toeaina. Ia fusia foʻi outou uma i le lotomaulalo o le tasi i le isi, auā e tetee le Atua i ē e faamaualuluga, ae e foaʻi mai e ia le agalelei faifua i ē e lotomaulalo.

6 O le mea lea, ia faamaulalo ai outou i lalo o le aao malosi o le Atua, ina ia faaeaina e ia outou i le taimi e tatau ai; 7 ma ia taʻu atu o outou popolega uma iā te ia, auā o loo manatu mamafa mai o ia iā te outou. 8 Ia faaauau ona outou mafaufau lelei ma ia mataala. O loo fealuaʻi lo outou fili, o le Tiapolo lea, e pei o se leona o loo tagi leotele, e saʻili se tasi e na te ʻaina.* 9 A ia outou tutumau e tetee atu iā te ia, ma ia mausalī lo outou faatuatua, auā ua outou iloa o mea lava ia o loo faapuapuagatia ai foʻi lo outou ʻauuso atoa i le lalolagi. 10 Ina ua uma ona outou mafatia mo sina taimi, o le Atua o loo foaʻi atu le agalelei faifua i auala uma, o lē ua valaauina outou i lona mamalu e faavavau ona o le autasi ma Keriso, e na te faamāeʻaina le aʻoaʻoina o outou, e na te faamausalīina ma faamalosia outou. 11 Ia iā te ia le malosi e faavavau lava. Amene.

12 O loʻu manatu o Siluano* o le uso faamaoni, ua ou tusi atu e ala iā te ia i ni nai upu, ina ia avatu le faalaeiauga ma se molimau faamaoni e faapea, o le agalelei faifua moni lenei o le Atua; ia outou tutū mausalī ai. 13 O loo momoli atu iā te outou alofaaga o le tuafafine o loo i Papelonia, o ia foʻi o lē ua filifilia e pei o outou, faapea foʻi ma Mareko loʻu atalii. 14 Ia faafeiloaʻi e le tasi le isi i le sogi alofa.

Tau ina ia iā te outou uma o ē ua autasi ma Keriso le filemu.

^ 1 Pete. 5:8 I le gagana Eleni, “e saʻili se tasi e na te foloina.”


^ 1 Pete. 5:12 Po o “Sila.”


2 Peteru

	1	 2	 3


2 Peteru  1 : 1 - 21


2 Peteru


1 O aʻu o Simona Peteru, o le pologa ma le aposetolo a Iesu Keriso, o le tusi lenei i ē ua maua le faatuatua, o se faaeaga e tutusa ma lea ua iā i matou, e ala i le amiotonu a lo tatou Atua ma le Faaola o Iesu Keriso:

2 Tau ina ia faateleina iā te outou le agalelei faifua ma le filemu i le mauaina o le poto saʻo i le Atua ma Iesu lo tatou Alii, 3 auā ua foaʻifuaina mai e le mana o le Atua o mea uma e tusa ai ma le ola ma le faamaoni i le Atua, e ala i le poto saʻo e faatatau i lē na valaauina i tatou i le mamalu ma le amiolelei. 4 E ala i nei mea ua ia foaʻifuaina mai iā i tatou folafolaga tāua ma le matagofie tele, ina ia avea ai outou o agaga e pei o le Atua e ala i nei mea, auā ua outou sao mai i mea leaga o i le lalolagi ona o le soona tuʻinanau.

5 Ioe, ona o lo outou faia o taumafaiga filigā e tali atu ai, o le mea lea ia outou faaopoopo ai i lo outou faatuatua le amiolelei, ia faaopoopo i la outou amiolelei le poto, 6 ia faaopoopo i lo outou poto le amio pulea, ia faaopoopo i la outou amio pulea le tumau, ia faaopoopo i lo outou tumau le faamaoni i le Atua, 7 ia faaopoopo i lo outou faamaoni i le Atua le alofa i le ʻauuso, ia faaopoopo i lo outou alofa i le ʻauuso le alofa. 8 Auā afai e iai nei mea iā te outou ma ua tele foʻi, e taofia ai outou ina neʻi outou paiē ma lē fua mai, e tusa ai ma le poto saʻo i lo tatou Alii o Iesu Keriso.

9 Auā afai e lē o iai i se tasi nei mea, ua tauaso la ma punitia e ia ona lava mata mai i le malamalama, ma ua oo ai ina galo lona faamamāina mai i ana agasala i aso ua mavae. 10 O le mea lea le ʻauuso e, ia outou saga finafinau ai ina ia faamautinoa le valaauina ma le filifilia o outou; auā a faaauau ona outou faia o nei mea, e tou te lē paʻuʻū lava. 11 O le mea moni, o le a faataga outou e ulufale atu ma le mamalu i le malo e faavavau o lo tatou Alii ma le Faaola o Iesu Keriso.

12 O le mea lea, ou te nofosauni ai pea e faamanatu atu nei mea iā te outou, e ui lava ua outou iloa ma ua outou tutū mausalī i le upu moni lea ua iai iā te outou. 13 Ae ua tonu i loʻu manatu, a o ou iai pea i lenei faleʻie, ia ou faamalosiau atu iā te outou i loʻu faamanatu atu, 14 auā ua ou iloa e toeitiiti ona tuueseina lea o loʻu faleʻie, e pei lava ona faailoa mai iā te aʻu e lo tatou Alii o Iesu Keriso. 15 O lea, ou te faia ai foʻi le mea aupito i sili i taimi uma lava, ma pe a ou alu ese, e mafai ona outou faamanatu nei mea iā te outou.

16 E lē o ni tala sesē na fatuina ma le poto na ala ai ona matou faailoa atu le mana ma le faatasi mai o lo tatou Alii o Iesu Keriso, ae ona na matou vāaitino i lona matagofie. 17 Auā na ia maua mai i le Atua le Tamā le viiga ma le mamalu, ina ua tulei mai iā te ia o nei fetalaiga mai i le mamalu e sili ona matagofie: “O loʻu atalii pele lenei, o lē ua malie i ai loʻu loto.” 18 Ioe, o afioga nei na matou faalogo ai o tulei mai i le lagi a o matou faatasi ma ia i le mauga paia.

19 O lea la, ua atili ai ona matou mautinoa i upu faavaloaga; ma e lelei ona outou uaʻi atu i ai e pei o se molī o loo susulu i le mea pogisa i o outou loto, seʻia tafa mai ata ma oso aʻe le fetu ao. 20 O le mea muamua lava lenei ia outou iloaina, e leai se valoaga o i Tusitusiga Paia e tupuga mai i manatu o tagata. 21 Auā e lē o loto o tagata na aumai ai valoaga, ae na tautatala tagata i mea na faailoa mai e le Atua e ala i le taʻitaʻiga a le agaga paia.

2 Peteru  2 : 1 - 22

2 Ae peitaʻi, na iai foʻi perofeta pepelo i le nuu o Isaraelu, o le a faapena foʻi ona iai aʻoaʻo pepelo iā te outou. O i latou lava ia e aumaia faalilolilo i totonu vaevaega e fano ai, ma latou lafoaʻia ai le matai na faatauina i latou, ma o i latou lava e vave oo mai ai lo latou faaumatiaga. 2 O le a mulimuli foʻi le toʻatele o tagata i a latou amioga matagā, e upuleagaina ai le ala o le upu moni ona o i latou. 3 O lo latou manaʻo tele, ua latou faavalea ai outou i upu taufaasesē. Ae e lē faatuai mai iā i latou le faamasinoga na faia i aso ua mavae, e oo mai lava lo latou faaumatiaga.

4 O le mea moni, e leʻi taofia e le Atua le faasalaina o agelu na agasala, ae talu ai na lafo i latou i Tatara,* na ia tuuina atu ai i latou i le lua e matuā pogisa e faatalitali ai mo le faamasinoga; 5 ma e leʻi faatali o ia mai i le faasalaina o le lalolagi tuai, ae na laveaʻiina Noa o lē e talaʻi le amiotonu ma isi e toʻafitu, ina ua ia aumaia le lolo i le lalolagi o tagata faalēmataʻu; 6 na ia taʻusalaina i latou ina ua ia faaliu lefulefu aai o Sotoma ma Komoro, e fai ma faaaʻoaʻoga i mea o le a oo mai i tagata faalēmataʻu; 7 ae na ia laveaʻiina Lota le tagata amiotonu, o lē na matuā mafatia ona ua sasao faaafi amioga matagā a tagata solitulafono, 8 auā na matuā tigā le loto o lenā tagata amiotonu i a latou solitulafono, ona o mea na ia vaai ma faalogo i ai a o nonofo ma i latou i lea aso ma lea aso, 9 ma a fua i na mea, e moni lava e silafia e Ieova le auala e laveaʻi ai tagata e faamaoni iā te ia mai i o latou puapuaga, a ua taofia tagata amiolētonu mo le aso o le faamasinoga e faaumatia ai i latou, 10 aemaise o ē ua faia feusuaʻiga ma isi ina ia faaleagaina ai i latou, ma ē ua vaai maulalo i alii.

E lē popoi, e lotomaaa, ma e lē migao i latou i ē e mamalu ae e fai upuleaga i ai, 11 a o agelu, e ui ina sili atu ona malolosi ma e iai le mana, ae latou te leʻi molia i latou i le fai atu i ai o ni upuleaga, latou te leʻi faia faapea ona o le faaaloalo iā Ieova. 12 A o tagata nei ua pei o ni manu e leai ni mafaufau, ua fananau mai ina ia puʻea ma fasimatea. E fai upuleaga i mea latou te lē iloa, o le mea lea e faaumatia ai i latou i o latou lava ala leaga, 13 ua faamanuʻalia ai i latou lava, o le taui lea o a latou mea sesē.

Ua latou manatu o se mea fiafia le ola i se olaga soonafai i le ao. Ua pei i latou o ila ma pona, ua soona fiafia e faasesē isi i a latou lava aʻoaʻoga taufaasesē, a o faia a latou faigaʻai faatasi ma outou. 14 Ua naunau tele i latou i le mulilua,* ma ua lē mafai ona sosola ese i le agasala, ua latou faaosooso foʻi i ē ua tautevateva. Ua masani o latou loto i le manaʻo tele. O i latou o le fanau ua faamalaiaina. 15 Ua lafoaʻi le ala saʻo, ma ua faasesēina foʻi i latou. Ua latou mulimuli atu i le ala o Palaamo le atalii o Peoro, o lē na naunau i le taui o le fai mea sesē, 16 ae na aʻoaʻia o ia ona o lona solia o le tulafono. O se asini e leai se leo, a ua tautala mai i le leo o se tagata, ma faasalaveia ai le gaoioiga valea a le perofeta.

17 O i latou nei o vaipuna e lē o iai ni vai, ma o ao ua lelea i matagi malolosi, ma ua tuu mo i latou le pogisa tele. 18 Ua latou tautatala i upu faasausili e lē aogā, ma e ala i tuʻinanauga o le tino ma masaniga matagā, ua latou faaosoosoina ai o ē ua faatoʻā sosola ese mai i tagata fai mea sesē. 19 Ua latou folafola atu iā i latou le saʻolotoga, a o i latou lava ua avea ma pologa a le iʻuvale. Auā o sē e faatoʻilaloina e se tasi, ua avea o ia ma pologa a lenā tagata. 20 E mautinoa lava, afai ua latou sosola ese mai i le faaleagaina e le lalolagi, ona o le poto saʻo i le Alii ma le Faaola o Iesu Keriso, a ua toe aafia i latou i mea lava nei, ma toʻilalo ai i latou i na mea, e sili atu ona leaga lo latou iʻuga nai lo o le amataga. 21 Auā e sili pe ana latou lē iloa lelei le ala o le amiotonu, nai lo o le iloa lelei, ae ua toe liliuese mai i le poloaʻiga paia na tuuina atu iā i latou. 22 Ua taunuu ai iā i latou le faataoto moni: “Ua toe foʻi le taʻifau i lona puaʻiga, ma ua toe taafili i le palapala le puaa fafine ua uma ona faatāʻele.”

^ 2 Pete. 2:4 O “Tatara,” o se tulaga noanoatia, e matuā maulalo lava lea na tuu ai e le Atua agelu e leʻi usiusitaʻi i aso o Noa.


^ 2 Pete. 2:14 Po “ua tutumu o latou mata i le mulilua.”


2 Peteru  3 : 1 - 18

3 Le ʻaupele e, o le tusi lona lua lenei ua ou tusi atu ai iā te outou, e pei ona ou tusi atu i laʻu tusi muamua, e faatupu ai lo outou mafaufau lelei i loʻu faamanatu atu, 2 ia outou manatua upu na fai mai ai muamua le ʻauperofeta paia ma poloaʻiga a le Alii ma le Faaola, ia na ala mai i o outou aposetolo. 3 O le mea muamua lenei ia outou iloaina, o aso e gata ai e ō mai ai tagata tauemu ma latou faatauemu mai, ma ua latou faia faapea e tusa ai ma o latou lava tuʻinanauga 4 ma faapea ane: “Na folafola mai o ia e faatasi mai, ae o fea o iai? Auā e mai lava i le aso na maliliu* ai o tatou augātamā, e leai lava se mea o suia talu mai le foafoaga o le lalolagi.”

5 E tusa foʻi ma o latou manaʻo, ua latou lē amanaʻia ai lenei mea moni e faapea, sa iai le lagi i aso anamua, ma na mautū foʻi le laueleele ma manu aʻe mai i le vai, ma sa i totonu foʻi o le vai, ona o le afioga a le Atua; 6 o mea foʻi ia na oo ai le faaumatiaga i le lalolagi i lenā taimi, ina ua lofia i le vai. 7 O le afioga foʻi lea ua tuu ai le lagi ma le lalolagi o loo iai i le taimi nei mo le afi, ma ua taofia seʻia oo i le aso faamasino ma le faaumatiaga o tagata faalēmataʻu.

8 Le ʻaupele e, aua neʻi galo iā te outou lenei mea, o le aso e tasi iā Ieova e tusa lea ma le afe o tausaga, ma o le afe o tausaga e tusa lea ma le aso e tasi. 9 E lē faatuai mai Ieova e tusa ma lana folafolaga, e faapei ona manatu ai isi tagata i le faatuai, ae o loo onosaʻi mai pea o ia iā te outou, auā e lē finagalo o ia e faaumatia se tasi, ae e finagalo ia oo uma lava i le salamō. 10 Ae e oo mai le aso o Ieova e pei o se gaoi, e vave mou atu ai le lagi ma le gogolo tele, e mavae atu foʻi mea o fai aʻe ai ona o le aasa tele, e faaalia foʻi le lalolagi ma ana galuega.

11 Talu ai o le a mavae atu nei mea uma, ia outou manatunatu pe e faapeʻī la outou amio e tatau ona iai, e tusa ai ma amioga paia ma galuega o le faamaoni i le Atua, 12 a o faatalitali ma tāmau i mafaufau le oo* mai o le aso o Ieova, lea o le a mavae atu ai le lagi ina ua mū, ma liusuavai ai foʻi mea o loo fai aʻe ai ona o le aasa tele! 13 Ae e tatou te faatalitali i le lagi fou ma le lalolagi fou, e tusa ma lana folafolaga, e mau ai le amiotonu.

14 O le mea lea le ʻaupele e, a o outou faatalitali i nei mea, ia outou finafinau ai ina ia maua mai outou e ia, e leai so outou ila, e lē ponā, ma e filemu. 15 Ia manatunatu foʻi o le onosaʻi o lo tatou Alii ua maua ai le faaolataga, e pei o lo tatou uso pele o Paulo e tusa ma le atamai ua foaʻiina atu iā te ia, ua ia tusi atu ai iā te outou, 16 ua taʻua e ia nei mea e pei ona ia tusia i ana tusi. Ae peitaʻi, e iai nisi o mea e faigatā ona malamalama i ai, lea ua mimilo sesē e tagata e leʻi aʻoaʻoina ma ē ua lē faatumauina, e pei foʻi ona latou faia i isi mau uma o Tusitusiga Paia, ae e iʻu ai i lo latou faaumatiaga.

17 O le mea lea, o outou le ʻaupele e, ona ua outou muaʻi iloa lenei mea, ia outou leoleo ai iā te outou ina neʻi taʻitaʻieseina outou e i latou i le sesē o tagata solitulafono, ma outou paʻuʻū ai mai i lo outou tutū maumauaʻi. 18 Ae ia tuputupu pea i le agalelei faifua ma le poto e faatatau i lo tatou Alii ma le Faaola o Iesu Keriso. Ia iā te ia le mamalu i le taimi nei seʻia oo i le faavavau.

^ 2 Pete. 3:4 I le gagana Eleni, ua “momoe (i le oti).”


^ 2 Pete. 3:12 I le gagana Eleni, o le “faatasi mai.” Tagaʻi i le Faaopoopoga e 9.

1 Ioane


1 Ua matou tusi atu iā te outou e faatatau i lē na iai mai le amataga, o le upu o le ola lea na matou faalogologo i ai, ma vaavaai i ai o matou mata, na matou uaʻi atu i ai ma fetagofi i ai o matou lima, 2 (ioe, ua faaalia mai le ola, na matou vāai ma molimau i ai, ma faamatala atu iā te outou le ola e faavavau mai i le Tamā, ma ua faaalia mai iā i matou,) 3 o loo matou faamatala atu foʻi iā te outou o mea na matou vāai ma faalogo i ai, ina ia outou mafuta faatasi ma i matou. E lē gata i lea, o loo tatou mafuta faatasi ma le Tamā ma lona Alo o Iesu Keriso. 4 O lea foʻi ua matou tusi atu ai nei mea, ina ia atoatoa ai lo tatou olioli.

5 O le feʻau lenei ua matou faalogo ai mai iā te ia ma o loo matou faalauiloa atu iā te outou, o le Atua o le malamalama lea ma e leai lava se pōuliuli i le autasi ma ia. 6 Afai tatou te faapea atu: “Ua tatou mafuta faatasi ma ia,” ae o loo tatou savavali pea i le pōuliuli, ua tatou pepelo ma e tatou te lē o faatinoina le upu moni. 7 Ae afai o loo tatou savavali i le malamalama e pei foʻi ona iai o ia i le malamalama, ona tatou mafuta faatasi ai lea o le tasi ma le isi, e faamamāina foʻi i tatou mai i agasala uma i le toto o lona Alo o Iesu.

8 Afai tatou te faapea atu: “E leai sa tatou agasala,” ua faasesēina ai i tatou lava ma e lē o i totonu iā i tatou le upu moni. 9 Afai e faailoa atu a tatou agasala, e faamaoni ma amiotonu o ia e na te faamagaloina a tatou agasala, ma faamamāina ai i tatou mai i amiolētonu uma lava. 10 Afai tatou te faapea atu: “E tatou te leʻi agasala,” ua tatou faia ai o ia ma pepelo, ma e lē o i totonu iā i tatou lana afioga.

1 Ioane  2 : 1 - 29

2 Si aʻu fanau e, ua ou tusi atu nei mea iā te outou ina neʻi outou faia se agasala. Ae afai e faia e se tasi se agasala, ua iā i tatou le fesoasoani faatasi ma le Tamā o Iesu Keriso lea, o lē e amiotonu. 2 O ia o le taulaga o le leleiga ma le Atua mo a tatou agasala, e lē na o a tatou agasala, ae atoa foʻi ma le lalolagi uma. 3 O le mea lenei e iloa ai ua tatou iloa o ia, pe afai e faaauau pea ona tatou tausi i ana poloaʻiga. 4 O lē e faapea ane: “Ua ou iloa o ia,” ae e lē tausi i ana poloaʻiga, o le pepelo o ia, ma e lē o iai le upu moni i totonu o lenā tagata. 5 A o sē e tausi i lana afioga, o le mea moni ua faaalia e lenei tagata le alofa lelei atoatoa o le Atua. O le mea lea e tatou te iloa ai, ua tatou autasi ma ia. 6 O lē e faapea mai o loo autasi pea ma ia, e tatau foʻi ona faaauau pea ona savali e faapei ona savali o Iesu.

7 Le ʻaupele e, ua ou tusi atu iā te outou e lē o se poloaʻiga fou, a o le poloaʻiga tuai lea na iā te outou mai i le amataga. O lenei poloaʻiga tuai, o le upu lea na outou faalogo i ai. 8 Ae ou te toe tusi atu se poloaʻiga fou iā te outou, o se poloaʻiga na ia mulimuli i ai e faapena foʻi ma outou, auā o loo mavae atu le pōuliuli, a ua susulu mai le malamalama moni.

9 O lē e faapea mai o loo iai o ia i le malamalama ae ʻinoʻino i lona uso, o loo i le pōuliuli o ia e oo mai i aso nei. 10 O lē e alofa i lona uso e tumau o ia i le malamalama, ma e leai se māfuaaga e tausuai ai o ia. 11 A o lē e ʻinoʻino i lona uso, o loo iai o ia i le pōuliuli ma o loo savali foʻi i le pōuliuli, e lē iloa e ia le mea e alu i ai, auā ua faatauasoina ona mata e le pōuliuli.

12 Le fanau e, ua ou tusi atu iā te outou auā ua faamagaloina a outou agasala ona o lona suafa. 13 O outou tamā e, ua ou tusi atu iā te outou auā ua outou iloa o ia o lē e mai i le amataga. Tauleleʻa e, ua ou tusi atu iā te outou auā ua outou faatoʻilaloina lē o loo leaga. Le fanau iti e, ua ou tusi atu foʻi iā te outou auā ua outou iloa le Tamā. 14 Ua ou tusi atu iā te outou tamā, auā ua outou iloa o ia, o lē e mai le amataga. Ua ou tusi atu iā te outou tauleleʻa, auā tou te malolosi ma ua tumau le afioga a le Atua i totonu iā te outou, ma ua outou faatoʻilaloina lē o loo leaga.

15 Aua le manaʻo i le lalolagi po o mea o iai i le lalolagi. Afai e manaʻo se tasi i le lalolagi, e lē o i totonu iā te ia le alofa o le Tamā; 16 auā o mea uma o i le lalolagi, o tuʻinanauga o le tino, ma tuʻinanauga o mata, ma le faalialiavale o meafaitino a se tasi, e lē mai i le Tamā ae e mai i le lalolagi. 17 E mavae atu foʻi le lalolagi faapea ma ona tuʻinanauga, a o lē e faia le finagalo o le Atua e tumau e faavavau.

18 Le fanau e, o le itula mulimuli lenei, ma e pei lava ona outou faalogo e oo mai le anetikeriso,* e oo lava i le taimi nei ua toʻatele anetikeriso; o le mea lea ua tatou iloa ai o le itula mulimuli lenei. 19 Na latou ō ese mai iā i tatou, auā e lē o i latou o ni o tatou tagata; auā ana o i latou o ni o tatou tagata, semanū e faatasi pea ma i tatou. Ae na ō ese i latou, ina ia faaalia ai e lē o tagata uma o ni o tatou tagata. 20 Ua faauuina foʻi outou e lē e paia; ma ua iloa e outou uma. 21 Ua ou tusi atu iā te outou, e lē ona ua outou lē iloa le upu moni, ae ona ua outou iloa, ma ona e leai foʻi se pepelo e mai i le upu moni.

22 O ai ea le tagata pepelo pe afai e lē o le tagata lea ua tetee i le mea moni, o Iesu o le Keriso lea? O le anetikeriso lenei, o lē e tetee i le Tamā ma le Alo. 23 O lē e tetee i le Alo e lē autasi o ia ma le Tamā. A o lē na te taʻutino atu e faatuatua i le Alo, ua autasi o ia ma le Tamā. 24 A o outou, ia tumau pea iā te outou mea na outou faalogo ai mai i le amataga. Auā afai e tumau iā te outou mea na outou faalogo ai mai i le amataga, e tou te autasi ai pea ma le Alo, atoa foʻi ma le Tamā. 25 O le folafolaga foʻi lenei na ia folafola mai iā i tatou, o le ola lea e faavavau.

26 Ua ou tusi atu nei mea iā te outou e faatatau i ē o loo taumafai e taʻitaʻisesēina outou. 27 A o outou, ua faauuina outou e le Atua i lona agaga ma ua tumau ia te outou lenā agaga, e tou te lē o toe manaʻomia ai se tasi e aʻoaʻo atu iā te outou; a o le faauuina o outou e ia o loo aʻoaʻoina outou i mea uma, e moni e lē pepelo lava, ma e pei ona aʻoaʻoina outou, ia tumau ai ona outou autasi ma ia. 28 Le fanau e, ia autasi pea ma ia, ina ia tatou saʻoloto e tautatala atu pe a faaali mai o ia, ma ia lē māsiasi ai ma ō ese mai iā te ia i lona faatasi mai. 29 Afai ua outou iloa e amiotonu o ia, ua outou iloa foʻi ua fanau mai iā te ia o ē uma ua faia le amiotonu.

^ 1 Ioa. 2:18 O lona uiga o “lē e tetee iā Keriso.”

3 Seʻi manatu i le silisili o le alofa o le Tamā ua faaalia mai iā i tatou, ina ia taʻua i tatou o fanau a le Atua; ma ua faapena lava i tatou. O le mea lea, e lē iloa ai i tatou e le lalolagi, auā latou te lē iloa o ia. 2 Le ʻaupele e, o i tatou o le fanau a le Atua, ae e leʻi faailoa maia pe e faapeʻī i tatou. E tatou te iloa pe a faaali mai o ia, o le a pei i tatou o ia, auā o le a tatou vāaitino ai lava iā te ia. 3 O lē e iai lenei faamoemoe lea e faavae iā te ia, e na te faamamāina o ia lava e pei ona mamā o ia.

4 O i latou uma e faaauau ona agasala ua faaauau foʻi ona latou solitulafono, o lea la, o le agasala o le solitulafono lea. 5 Ua outou iloa foʻi e faapea, ua faaalia mai o ia ina ia aveesea ai a tatou agasala, ma e leai se agasala o iā te ia. 6 O se tasi e lē faaauau ona agasala, e tumau ona autasi ma ia; a o se tasi e faaauau ona agasala, e leʻi vaai o ia iā te ia ma e na te lē iloa foʻi o ia. 7 Le fanau e, aua neʻi faasesēina outou e se tasi; o lē e faaauau ona amiotonu e amiotonu o ia, e pei foʻi ona amiotonu o ia. 8 O lē e faaauau ona agasala e mai i le Tiapolo lava ia, auā na agasala le Tiapolo mai i le amataga. O le mea lea ua faaali mai ai le Alo o le Atua, ina ia faalēaogāina ai galuega a le Tiapolo.

9 O lē ua fanau mai i le Atua e lē faaauau ona ia faia le agasala, auā ua tumau pea iā te ia Lona fua, ma e lē mafai ona agasala pea o ia, auā ua fanau mai o ia i le Atua. 10 E iloa le fanau a le Atua ma le fanau a le Tiapolo i le mea moni lenei: O lē ua lē faaauau ona faia le amiotonu e lē mai i le Atua o ia, e faapena foʻi le tagata ua lē alofa i lona uso. 11 Auā o le feʻau lenei na outou faalogo ai mai i le amataga, e tatau ona tatou alolofa o le tasi i le isi; 12 e lē pei o Kaino o lē e mai i lē o loo leaga, lea na ia fasiotia lona uso. O le ā le māfuaaga na ia fasiotia ai o ia? Auā na leaga ana galuega, ae na tonu galuega a lona uso.

13 Le ʻauuso e, aua tou te ofo i lenei mea, ina ua ʻinoʻino mai le lalolagi iā te outou. 14 Ua tatou iloa na oti i tatou, a o lenei ua tatou ola auā ua tatou alolofa i o tatou uso. O lē e lē alofa i lona uso ua tumau o ia i le oti. 15 O lē e ʻinoʻino i lona uso o le fasioti tagata o ia, ma ua outou iloa e leai se fasioti tagata e tumau iā te ia le ola e faavavau. 16 O le mea lea ua tatou iloa ai le alofa, auā na foaʻi mai e Iesu lona ola mo i tatou; e tatau foʻi la ona foaʻi atu o tatou ola mo o tatou uso. 17 A o sē ua tele ana meafaitino i lenei lalolagi ma ua vaai atu i lona uso ua lē tagolima o ia, a ua lē faaalia e ia le alofa faapelepele iā te ia, pe faapefea la ona tumau iā te ia le alofa o le Atua? 18 Le fanau e, aua neʻi o tatou alolofa tau o le upu ma le gutu, ae e ala foʻi i gaoioiga ma le faamaoni.

19 O le mea lenei tatou te iloa ai e mai i upu moni i tatou, ma ua tatou mautinoa i o tatou loto e alofa o ia iā i tatou 20 e tusa lava po o ā mea e faasala ai i tatou e o tatou loto, auā e sili atu le Atua i o tatou loto, e na te silafia foʻi mea uma lava. 21 Le ʻaupele e, afai e lē faasala i tatou e o tatou loto, ua iā i tatou le saʻolotoga e tautatala atu ai i le Atua; 22 tatou te maua mai foʻi iā te ia so o se mea tatou te ōle atu ai, auā o loo tatou tausi i ana poloaʻiga, ma faia mea e lelei i lana silafaga. 23 E moni, o lana poloaʻiga lenei, ia tatou faatuatua i le suafa o lona Alo o Iesu Keriso, ma ia alofa le tasi i le isi e pei ona ia poloaʻi mai iā i tatou. 24 E lē gata i lea, o lē e tausi i ana poloaʻiga e autasi pea o ia ma ia, ma e autasi o ia ma lenā tagata; o le mea lea ua tatou iloa ai o loo autasi pea o ia ma i tatou, ona na ia foaʻi mai lona agaga iā i tatou.

1 Ioane  4 : 1 - 21

4 Le ʻaupele e, aua tou te talitonu i upu uma mai i agaga, ae ia tofotofo i upu mai i agaga ina ia iloa ai pe e mai i le Atua, auā e toʻatele perofeta pepelo ua ō atu i le lalolagi.

2 Ua outou iloa upu mai i le agaga o le Atua i le mea lenei: O upu uma mai i agaga o loo taʻutino mai e faapea na afio mai Iesu Keriso o se tagata, e mai i le Atua, 3 a o upu uma mai i agaga e lē taʻutino na afio mai Keriso o se tagata, e lē mai i le Atua. O upu foʻi nei mai i le agaga o le anetikeriso, ia na outou faalogo o le a oo mai, ma ua iai nei i le lalolagi.

4 Le fanau e, e mai i le Atua lava outou, ma ua outou manumalo i tagata na, auā o lē e autasi ma outou e sili o ia i lē e autasi ma le lalolagi. 5 E mai i le lalolagi i latou; o le mea lea latou te tautatala ai i mea mai i le lalolagi, ma e faalogo le lalolagi iā i latou. 6 O i tatou e mai i le Atua. O lē e iloa le Atua e faalogo mai o ia iā i tatou; a o lē e lē mai i le Atua, e lē faalogo mai o ia iā i tatou. O le auala lenei e tatou te mātauina ai upu moni mai i le agaga, ma upu sesē mai i le agaga.

7 Le ʻaupele e, seʻi faaauau ona alofa le tasi i le isi, auā o le alofa e mai i le Atua, ma o i latou uma e alolofa ua fananau mai i latou mai le Atua, ma ua latou iloa le Atua. 8 O lē e lē alofa, e na te lē iloa le Atua, auā o le Atua o le alofa lava ia. 9 O le mea lenei ua faaalia mai ai le alofa o le Atua iā i tatou, auā na auina mai e le Atua lona Atalii e toʻatasi* i le lalolagi, ina ia tatou maua ai le ola e ala iā te ia. 10 O le alofa lava lenei, e lē ona ua tatou alolofa i le Atua, ae ona ua alofa mai o ia iā i tatou ma auina mai lona Alo e fai ma taulaga o le leleiga ma le Atua mo a tatou agasala.

11 Le ʻaupele e, afai ua faapea ona alofa mai o le Atua iā i tatou, ua tatau ai la ona tatou alolofa o le tasi i le isi. 12 E leai lava se tasi ua vaai i le Atua. Afai e faaauau ona tatou alolofa o le tasi i le isi, e tumau pea le Atua iā i tatou, ma e atoatoa ai foʻi ona tatou faaalia lona alofa. 13 O le mea lenei ua tatou iloa ai o loo tumau ona tatou autasi ma ia, o ia foʻi ua autasi ma i tatou, auā ua ia foaʻi mai lona agaga iā i tatou. 14 E lē gata i lea, ua matou vāai ma molimau atu e faapea, na auina mai e le Tamā lona Alo e fai ma Faaola o le lalolagi. 15 O sē e taʻutino atu o Iesu Keriso o le Alo o le Atua, ona tumau lea ona autasi o le Atua ma lenā tagata, o ia foʻi e autasi ma le Atua. 16 O i tatou foʻi, ua tatou iloa ma talitonu i le alofa o le Atua iā i tatou.

O le Atua o le alofa lava ia, ma o lē e tumau i le alofa e tumau ona autasi o ia ma le Atua, ma e tumau foʻi ona autasi o le Atua ma ia. 17 O le mea lenei ia atoatoa ai ona tatou faaalia le alofa, ina ia tatou saʻoloto e tautatala atu i le aso o le faamasinoga, auā e pei o Iesu Keriso, e faapea foʻi i tatou i lenei lalolagi. 18 E lē fefe le alofa, a o le alofa atoatoa e aveesea ai le fefe, auā o le fefe e taofiofia ai. O le mea moni, o lē e fefe e lē atoatoa ona ia faaalia le alofa. 19 A o i tatou, ua tatou alolofa auā na muaʻi alofa mai le Atua iā i tatou.

20 Afai e faapea mai se tasi: “Ou te alofa i le Atua,” ae e ʻinoʻino i lona uso, o ia o le pepelo. Auā o lē e lē alofa i lona uso, o lē ua ia vaai atu i ai, e lē mafai ona ia alofa i le Atua, o lē ua ia lē vaai atu i ai. 21 O le poloaʻiga foʻi lenei ua tatou maua mai iā te ia, o lē e alofa i le Atua e tatau foʻi ona alofa i lona uso.

^ 1 Ioa. 4:9 Na pau lea o le atalii na faia toʻatasi e le Atua.


1 Ioane  5 : 1 - 21

5 O i latou uma e talitonu o Iesu o le Keriso, ua fananau mai i latou i le Atua, ma o i latou uma o ē e alolofa i le Atua le tamā, e alolofa foʻi i le fanau a le Atua. 2 O le mea lea ua tatou iloa ai ua tatou alolofa i le fanau a le Atua, pe a tatou alolofa i le Atua ma usiusitaʻi i ana poloaʻiga. 3 Auā o le alofa lenei i le Atua, ia tatou tausi i ana poloaʻiga; ma e lē mamafa ana poloaʻiga, 4 auā o i latou uma e fananau mai i le Atua ua latou manumalo i le lalolagi. O le manumalo lenei ua tatou manumalo ai i le lalolagi, o lo tatou faatuatua lea.

5 O ai sē ua manumalo i le lalolagi, pe afai e lē o lē e faatuatua o Iesu o le Alo lea o le Atua? 6 O ia lenei na afio mai e ala i le vai ma le toto, o Iesu Keriso lea; e lē na o le vai, ae o le vai atoa ma le toto. O le agaga o le molimau lea, auā o le agaga o le upu moni lea. 7 Auā e tolu molimau,* 8 o le agaga, ma le vai, ma le toto, ma e autasi nei mea e tolu.

9 Afai ua tatou talitonu i le molimau a tagata, e sili atu le molimau a le Atua, auā o le molimau lenei na tuuina mai e le Atua, o lana molimau e faatatau i lona Alo. 10 O le tagata e faatuatua i le Alo o le Atua, e talitonu i le molimau ua tuuina atu iā te ia. O le tagata e lē faatuatua i le Atua ua ia taʻu pepelo o ia, auā e leʻi faatuatua lava o ia i le molimau na tuuina mai e le Atua e faatatau i lona Alo. 11 O le molimau lenei ua tuuina mai e faapea, ua foaʻi mai e le Atua iā i tatou le ola e faavavau, ma o loo i lona Alo lenei ola. 12 O lē ua autasi ma le Alo ua iā te ia lenei ola; a o lē e lē autasi ma le Alo o le Atua e lē o iā te ia lenei ola.

13 Ua ou tusi atu i nei mea ina ia outou iloa o loo iā te outou le ola e faavavau, o outou o ē e faatuatua i le suafa o le Alo o le Atua. 14 O le mea lenei ua tatou mautinoa ai i le Atua, po o ā lava mea tatou te talosaga atu ai e tusa ma lona finagalo, e faafofoga mai lava o ia iā i tatou. 15 Afai tatou te iloa e faafofoga mai o ia i so o se mea tatou te talosaga atu ai, tatou te iloa e maua mea na tatou talosaga ai, auā na talosaga atu iā te ia.

16 Afai e vaai atu se tasi i lona uso ua faia se agasala e lē iʻu ai i le oti, ia tatalo mo ia, ona faaolaina ai lea o ia e le Atua, atoa ma i latou e lē o agasala e iʻu ai i le oti. E iai le agasala e iʻu i le oti. Ou te lē fai atu iā te ia ina ia tatalo mo le tagata na faia lenā agasala. 17 O amioga lē tonu uma lava o le agasala lea; ae e iai le agasala e lē iʻu i le oti.

18 Ua tatou iloa o le tagata ua fanau mai i le Atua, e lē faaauau ona agasala o ia, ae e tausia o ia e Lē ua fanau mai i le Atua,* ma e lē tago atu foʻi o lē o loo leaga iā te ia. 19 Ua tatou iloa e mai i le Atua lava i tatou, ae o le lalolagi atoa o loo nofo toʻilalo i le pule a lē o loo leaga. 20 A ua tatou iloa ua maliu mai le Alo o le Atua, ma ua ia foaʻi mai iā i tatou le mafaufau ina ia tatou iloa ai o lē e moni. Ua tatou autasi foʻi ma lē e moni, e ala i lona Alo o Iesu Keriso. O le Atua moni lenei ma o le puna o le ola e faavavau. 21 Le fanau e, ia leoleo outou mai i tupua.

^ 1 Ioa. 5:7 E lē maua i isi tusi tāʻai faamatalaga nei: “o le Tamā, ma le Lokou, atoa ma le Agaga Paia; o i latou nei foʻi e toʻatolu e toʻatasi lava ia.” E lē maua foʻi i le fuaiupu e 8 le faamatalaga, “e tolu molimau i le lalolagi.”


^ 1 Ioa. 5:18 O “Lē ua fanau mai i le Atua,” o Iesu Keriso lea.


2 Ioane 1 - 13


2 Ioane


1 O aʻu o le toeaina, ua ou tusi atu i le tamaʻitaʻi ua filifilia ma lana fanau o ē ou te alofa faamaoni i ai, e lē na o aʻu, ae atoa foʻi ma i latou uma ua iloa le upu moni, 2 ona o le upu moni o loo tumau pea iā i tatou, ma e tumau e faavavau iā i tatou. 3 O le a iai pea iā i tatou le agalelei faifua, o le alofa mutimutivale, ma le filemu mai i le Atua le Tamā, ma Iesu Keriso le Alo o le Tamā, faatasi ma le upu moni ma le alofa.

4 Ua ou matuā olioli ina ua ou iloa o loo savavali nisi o lau fanau i le upu moni, e pei ona tatou maua le poloaʻiga mai i le Tamā. 5 O lenei, le tamaʻitaʻi e, ua ou talosaga atu iā te oe, ua ou tusi atu iā te oe, e lē o se poloaʻiga fou, a o le poloaʻiga na iā i tatou mai i le amataga, ina ia tatou alolofa o le tasi i le isi. 6 O le alofa lava lenei, ia faaauau ona tatou savavali e tusa ai ma ana poloaʻiga. O le poloaʻiga lenei e pei ona outou faalogo ai mai le amataga, e tatau ona outou savavali ai pea. 7 Auā e toʻatele tagata taufaasesē ua ō atu i le lalolagi, o ē e latou te leʻi taʻutino atu na afio mai Iesu Keriso o se tagata. O le taufaasesē lea ma le anetikeriso.*

8 Ia outou faaeteete ina neʻi maʻimau mea na matou tautigā ai, ae ia outou maua le taui atoatoa. 9 O lē e fia pule ma e lē tumau i aʻoaʻoga a le Keriso, e lē autasi o ia ma le Atua. O lē e tumau i lenei aʻoaʻoga, ua autasi o ia ma le Tamā atoa ma le Alo. 10 Afai e sau se tasi iā te outou ae na te lē faailoa maia lenei aʻoaʻoga, aua lava tou te taliaina o ia i o outou fale, pe faatalofa atu foʻi iā te ia. 11 Auā o sē e faatalofa atu iā te ia, ua aufaatasi atu o ia i ana galuega leaga.

12 E ui lava e tele ni mea ou te fia tusi atu ai iā te outou, ae ou te lē manaʻo e tusi atu i se tusi, ae ou te faamoemoe e alu atu iā te outou ma tatou talatalanoa faatasi, ina ia atoatoa ai lo outou olioli.

13 O loo alolofa atu iā te oe le fanau a lou uso, o lē ua filifilia.

^ 2 Ioa. 7 O lona uiga o “lē e tetee iā Keriso.”


3 Ioane 1 - 14


3 Ioane


1 O aʻu o le toeaina, ua ou tusi atu iā Kaio le pele, o lē ou te alofa faamaoni i ai.

2 Le uso pele e, ou te tatalo o loo e manuia i mea uma lava ma o loo e maua le soifua mālōlōina, e pei ona manuia o lou olaga. 3 Auā ua ou matuā olioli lava ina ua ō mai uso ma faamatala mai lou faamaoni i le upu moni, ma ua ou olioli foʻi ona o loo e savali pea i le upu moni. 4 E leai se isi mea e sili ai ona ou lotofaafetai, ina ua ou faalogo atu o loo savavali pea laʻu fanau i le upu moni.

5 Le uso pele e, o loo e galue faamaoni i so o se mea o loo e faia mo uso aemaise e te lē masani ai, 6 o ē na molimau atu i luma o le faapotopotoga e faatatau i lou alofa. Faamolemole, ia tapena la latou malaga e tusa ai ma le finagalo o le Atua. 7 Auā na latou ō atu ona o le suafa o le Atua, e latou te leʻi aveina foʻi ni mea mai i tagata o nuu ese. 8 O le mea lea, e tatau ai ona tatou talimālō i tagata faapena, ina ia tatou galulue faatasi i le upu moni.

9 Na ou tusi atu i le faapotopotoga, a o Tioterifi o lē na fia muamua iā i latou, e na te leʻi talia ma le faaaloalo se mea mai iā i matou. 10 Afai ou te alu atu, ou te faamanatu atu ana galuega o loo faia pea, i le faia o tala taufaaleaga e faatatau iā i matou. E lē gata e leʻi malie o ia i le faia o nei mea, ae na te leʻi taliaina foʻi ma le faaaloalo uso. O ē foʻi e mananaʻo e taliaina uso, e na te taumafai e taofi ma faateʻa ese i latou mai i le faapotopotoga.

11 Le uso pele e, ia avea oe ma faaaʻoaʻo o mea lelei, ae lē o mea leaga. O lē e faia mea lelei e mai i le Atua lava ia. A o lē e faia mea leaga, e leʻi vaai lava o ia i le Atua. 12 Na molimau i latou uma e faatatau iā Temetiu, ma o lona ola foʻi e tusa ma le upu moni na molimau iā te ia. O loo matou molimau foʻi, ma ua outou iloa e moni la matou molimau.

13 E tele ni mea ou te fia tusi atu ai iā te oe, ae ou te lē manaʻo e tusi atu i se tusi. 14 Ae ou te faamoemoe e vave ona ta feiloaʻi, ma ta talatalanoa faatasi.

Tau ina ia e maua le filemu.

O loo alolofa atu aumea. Ia momoli atu oʻu alofaaga i aumea taʻitoʻatasi.

Iuta 1 - 25


Iuta


1 O aʻu o Iuta o le pologa a Iesu Keriso, ma o le uso o Iakopo, o le tusi lenei i ē ua valaauina ma ua alofagia e le Atua le Tamā, ma ua leoleoina mo Iesu Keriso:

2 Ia faatuputeleina iā te outou le alofa mutimutivale, le filemu, ma le alofa.

3 Le ʻaupele e, sa ou naunau tele e tusi atu iā te outou e uiga i lo tatou faaolataga. A o lenei, e tatau ona ou tusi e fautua atu iā te outou ina ia finafinau mo le faatuatua, lea na tuuina atu i le ʻaupaia. 4 Auā ua ō mai faananā isi tagata faalēmataʻu, o ē na muaʻi valoia i Tusitusiga Paia e oo i ai lenei faasalaga. Ua latou liua le agalelei faifua o lo tatou Atua, ma māfuaaga e faia ai amioga matagā ma ua lē faamaoni ai i lo tatou Matai e toʻatasi ma le Alii, o Iesu Keriso.

5 E ui lava ua outou iloa nei mea uma, ae ou te fia faamanatu atu pea, na faaolaina e Ieova tagata mai i le nuu o Aikupito, ma mulimuli ane faaumatia e ia o ē na lē faatuatua. 6 O agelu foʻi o ē e leʻi taofi i lo latou tulaga na iai muamua, a ua tuua le mea na latou nonofo ai, ua taofia e ia i noataga e faavavau i le pogisa mo le faamasinoga i le aso tele. 7 E faapena foʻi tagata o Sotoma ma Komoro ma aai na siʻomia ai, na soona faitaaga i latou ma faamalieina o latou tuʻinanauga matagā. Ua fai i latou ma faaaʻoaʻoga e lapataʻia ai i tatou, auā na faasalaina i latou i le afi e faavavau.

8 E faapea foʻi o ia tagata moemiti, e latou te faaleaga i le tino ma lē faaaloalo i alii ma fai upuleaga i ē e mamalu. 9 Ae ina ua finau Mikaele le agelu sili ma le Tiapolo i le tino o Mose, na lē manaʻo o ia e lafo atu se upuleaga e faasala ai o ia, ae na ia faapea atu: “Tau ina ia aʻoaʻi atu Ieova iā te oe.” 10 Peitaʻi, ua upuleaga nei tagata i mea uma latou te lē iloa lelei; a o mea uma e masani ona latou malamalama i ai, e pei o meaola e leai ni mafaufau, ua faaleagaina ai i latou i na lava mea.

11 Oi talofa iā i latou, auā ua latou savavali i le ala o Kaino, ma taufetuli i le ala sesē o Palaamo ona o le taui, ma fano ai i latou i upu fouvale a Koru! 12 O i latou o papa ua natia i le vai a o latou aai faatasi i a outou faigaʻai alofa, o i latou o leoleo mamoe ua aai ma le lē matataʻu; o ao ua leai ni vai ua feaveaʻi solo e matagi; o laau i le faaiʻuga o le tau e afu ai mea a ua lē fua mai, ua mamate faalua, ma ua liaʻieseina. 13 O a latou amioga e māsiasi ai, ua pei o le fafati o peau sousou o le sami. O i latou foʻi o fetu ua fegasoloaʻi, ua na ona faatali i le pogisa o le pōuliuli e faavavau.

14 O lea, na valoia mai e Enoka, o lona toʻafitu lea o augātamā mai iā Atamu, e uiga iā i latou na e faapea: “Faauta! ua afio mai Ieova ma ana ʻaupaia e mano ni mano,* 15 e faamasino i tagata uma, ma faasala i ē uma e amio faalēmataʻu e tusa ma a latou galuega leaga uma na faia ma le faalēmataʻu, e tusa foʻi ma upu faifai uma na faia iā te ia e tagata agasala faalēmataʻu.”

16 O i latou o tagata muimui ma faitio i o latou lava olaga, ma amioaʻi e tusa ma o latou lava tuʻinanau, ua tautatala o latou gutu i upu faasausili, ma faaviivii atu i tagata ina ia maua ai ni a latou mea.

17 A o outou le ʻaupele e, ia manatua upu na muaʻi fai mai ai le ʻauaposetolo a lo tatou Alii o Iesu Keriso. 18 Na masani ona latou fai atu iā te outou: “O aso e gata ai o le a iai ē tauemu, e amioaʻi e tusa ma o latou lava tuʻinanauga i mea leaga.” 19 O i latou ia ua faatupuina fevaevaeaʻiga, e amio faamanu, ua lē ano i mea faaleagaga. 20 A o outou le ʻaupele e, ia atiaʻe iā te outou i lo outou faatuatua e sili ona paia, ma tatalo i le agaga paia. 21 Ia outou faatumau iā te outou i le alofa o le Atua, a o faatalitali atu i le alofa mutimutivale o lo tatou Alii o Iesu Keriso, lea e iʻu ai i le ola e faavavau. 22 Ia faaauau foʻi ona alolofa mutimutivale i ē o iai masalosaloga. 23 Ia faaola iā i latou i le seʻi ese mai i le afi. Ia faaauau ona alolofa mutimutivale i isi, ae ia faia ma le mataʻu, ma ia outou ʻinoʻino i le ofu* ua pisia i le tino.

24 O le Atua o lē na te leoleoina outou ina neʻi paʻuʻū i le agasala, ma ia lē ponā i luma o lona mamalu ma le olioli tele. 25 O ia o lo tatou Atua e toʻatasi o lo tatou Faaola lea, ia iā te ia i le taimi nei e ala iā Iesu Keriso lo tatou Alii, le viiga, le mamalu, le malosi ma le pule, e mai i le vavau e oo i le faavavau. Amene.

^ Iuta 14 Po o, “sefulu o afe.”


^ Iuta 23 I le gagana Eleni, o le “ofu pito i totonu.”

Faaaliga  1 : 1 - 20


Faaaliga


1 O le faaaliga a Iesu Keriso na tuuina atu e le Atua iā te ia, ina ia faailoa mai i ana pologa o mea ua toeitiiti ona tutupu lea. Ua auina mai foʻi e ia lana agelu e faailoa mai i faailoga e ala iā te ia i lana pologa o Ioane, 2 o lē na molimauina afioga na tuuina mai e le Atua atoa ma le molimau a Iesu Keriso, ma mea uma na ia vaai i ai. 3 E fiafia o lē e faitau leotele, ma i latou e faalogo i upu o lenei valoaga, ma tausi i mea o tusia ai; auā ua lata mai le taimi atofaina.

4 O aʻu o Ioane, o laʻu tusi lenei i faapotopotoga e fitu o loo i le itumalo o Asia:

Ia iā te outou le agalelei faifua ma le filemu mai i “Lē o loo soifua, na soifua foʻi, o le a afio mai,” ma e mai i agaga e fitu o loo i luma o lona nofoālii, 5 e mai foʻi iā Iesu Keriso, o “le Molimau Faamaoni,” o “Le ulumatua o ē e toetutū mai i le oti,” ma o “Le Pule o tupu o le lalolagi.”

O lē ua alofa mai iā i tatou ma faasaʻoloto i tatou mai i a tatou agasala e ala i lona lava toto, 6 (na ia faia foʻi i tatou o se malo, o ositaulaga i lona Atua ma lona Tamā) ia iā te ia le mamalu ma le malosi e faavavau. Amene.

7 Faauta! O loo afio mai o ia i ao, e iloa atu o ia e mata o tagata uma, ma i latou na tutuʻia o ia; ona taufaitagituʻi ai lea o ituaiga uma o le lalolagi ona o ia. E moni lava, Amene.

8 Ua fetalai mai Ieova le Atua: “O aʻu o le Alefa ma le Omeka,* o Lē o loo soifua, na soifua foʻi, o le a afio mai, o Lē e ona le malosi uma lava.”

9 O aʻu o Ioane, o lo outou uso ma o lē ua tofutofusia ma outou i puapuaga, ma le malo, atoa ma le tumau o se soo o Iesu, ua ou iai i le motu e igoa o Patamo ona o le talaʻiga e uiga i le Atua, ma le molimau atu iā Iesu. 10 Ona ua faatumuina aʻu i le agaga, ua ou oo ai i le aso o le Alii, ma ou faalogo ai i se leo malosi mai i oʻu tua e pei o le leo o se pū, 11 ua faapea mai: “Ia e tusi i se tusi tāʻai mea ua e vaai i ai, ma auina atu i faapotopotoga e fitu i Efeso, i Semurana, i Perekamo, i Tuatira, i Sarataisa, i Filatelefaia, ma i Laotikaia.”

12 Ona ou liliu atu lea e vaai po o ai e ona le leo lea o loo tautala mai iā te aʻu, ma ina ua ou liliu atu, ua ou vaaia ai tuugāmolī auro e fitu, 13 ma ua i le ogatotonu o tuugāmolī o se tasi e pei o le atalii o le tagata, ua ofu o ia i le ofu talaloa e oo i ona vae, ma ua fusi lona fatafata i le fusi auro. 14 E lē gata i lea, ua matuā paʻepaʻe lona ao ma lona lauao e pei o le paʻepaʻe o fulufulu mamoe, e pei foʻi o le kiona, ma o ona mata foʻi ua pei o se afi mumū; 15 o ona vae ua pei o le pupula o le ʻapamemea lelei i le ogaumu; o lona siʻufofoga foʻi e pei o le gogolo o vai e tele. 16 O loo i lona lima taumatau fetu e fitu, ma ua alu atu mai i lona fofoga* le pelu umī e maʻai uma ona itu, ma o ona foliga ua pei o le mumū o le lā ina ua mū tinitini. 17 Ina ua ou vaai iā te ia, ona ou faapaʻū ai lea i ona vae peiseaʻī ua ou oti.

A ua ia tuu mai lona lima taumatau i oʻu luga ma faapea mai: “Aua e te fefe. O aʻu o Lē e muamua ma Lē e mulimuli, 18 ma lē e ola; na ou oti, ae faauta! ua ou ola e faavavau, faavavau lava, ma ua iā te aʻu ki o le oti ma le Tuugamau.* 19 O lea la, ia e tusi i lalo mea na e vaai i ai, o mea o loo tutupu i le taimi nei, ma mea o le a oo mai pe a mavae nei mea. 20 O le uiga lenei o le mea lilo paia o fetu e fitu ua e vaaia i luga o loʻu lima taumatau, ma tuugāmolī auro e fitu: O fetu e fitu o agelu ia o faapotopotoga e fitu, a o tuugāmolī e fitu o faapotopotoga ia e fitu.

^ Faaa. 1:8 O lona uiga “o le Amataga ma le Gataaga.” O le Alefa ma le Omeka o le mataʻitusi muamua ma le mataʻitusi mulimuli lea o le alafapeta Eleni.


^ Faaa. 1:16 Po o lona “gutu.”


^ Faaa. 1:18 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


Faaaliga  2 : 1 - 29

2 “Ia e tusi i le agelu o le faapotopotoga i Efeso: O mea nei ua fai mai ai lē o loo uu i lona lima taumatau fetu e fitu, o lē o loo savali i le ogatotonu o tuugāmolī auro e fitu, 2 ‘ua ou iloa au galuega, ma lou tautigā, ma lou tumau, ma e te lē faapalepale i tagata leaga, ma ua e tofotofoina o ē ua faapea mai o ni aposetolo ae e leai lava, ua e iloa foʻi o i latou o ni tagata pepelo. 3 Ua e faaalia foʻi lou tumau, ua e onosaia le tele o faigatā ona o loʻu igoa, ma ua e lē faavaivai. 4 Ae peitaʻi, o le mea lenei ua ou lē fiafia ai iā te oe, ona ua e tuua le uluaʻi alofa sa iā te oe.

5 “‘Ia manatua le mea na e tuua, ma ia salamō ma toe foʻi e faia au galuega muamua. Afai e te lē salamō ai, ou te alu atu iā te oe ma aveesea lau tuugāmolī mai i lona tulaga. 6 Ae peitaʻi, o loo iai se mea lelei iā te oe, ona ua e ʻinoʻino i galuega a le lotu Nikalaitai, lea foʻi ou te ʻinoʻino i ai. 7 O lē ua iai taliga, inā faalogo mai ia i mea ua fai mai ai le agaga i faapotopotoga: O lē e manumalo ou te faataga o ia e ʻai i fua o le laau o le ola, o loo i le parataiso a le Atua.’

8 “Ia e tusi foʻi i le agelu o le faapotopotoga i Semurana: O mea nei ua fai mai ai o ‘Lē e muamua ma Lē e mulimuli,’ o lē na oti a ua toe ola mai, 9 ‘ua ou iloa lou puapuaga ma lou mativa, (ae peitaʻi ua e tamaoaiga) ma upuleaga a i latou o ē ua faapea mai o i latou o tagata Iutaia ae e leai lava, a o le sunako* o Satani i latou. 10 Aua e te fefe i mea o le a e tigā ai. Faauta! E faaauau ona lafoina e le Tiapolo nisi o outou i le falepuipui, ma e matuā tofotofoina ai outou, ma faapuapuagatia ai outou i aso e sefulu. A ia e faamaoni seʻia oo i le oti, ona ou avatu lea iā te oe o le pale o le ola. 11 O lē ua iai taliga, inā faalogo mai ia i mea ua fai mai ai le agaga i faapotopotoga: O lē ua manumalo e lē afāina lava o ia i le oti faalua.’

12 “Ia e tusi foʻi i le agelu o le faapotopotoga i Perekamo: O mea nei ua fai mai ai lē ua iai le pelu umī e maʻai uma ona itu, 13 ‘ua ou iloa le mea o loo e nofo ai, o le mea lea o loo iai le nofoālii o Satani; a ua e taofimau pea i loʻu igoa ma e te leʻi faafitia lou faatuatua iā te aʻu e oo lava i aso o Anetipa laʻu molimau faamaoni, o lē na fasiotia a o faatasi ma outou i le mea o loo nofo ai Satani.

14 “‘Ae ui i lea, o mea nei ua ou lē fiafia ai iā te oe, ona ua iā te oe o ē ua taofimau i le aʻoaʻoga a Palaamo, o lē na aʻoaʻo iā Palako ina ia tuu se mea e tausuai ai i luma o le fanauga a Isaraelu, ina ia aai i mea ua faataulaga mo tupua, ma faia le faitaaga. 15 E faapena foʻi ona iā te oe i latou ua taofimau i aʻoaʻoga a le lotu Nikalaitai. 16 O le mea lea inā salamō ia. Afai e leai, ona ou vave alu atu lea iā te oe, ma ou tau le taua ma i latou i le pelu umī e alu atu mai i loʻu gutu.

17 “‘O lē ua iai taliga, inā faalogo mai ia i mea ua fai mai ai le agaga i faapotopotoga: O lē e manumalo ou te tuuina atu iā te ia nisi o manai ua natia, ou te tuuina atu foʻi iā te ia se tamaʻi maa paʻepaʻe, ma e tusia se igoa fou i luga o le tamaʻi maa, lea e lē iloa e se tasi seʻi vaganā ai lē ua mauaina.’

18 “Ia e tusi foʻi i le agelu o le faapotopotoga i Tuatira: O mea ia ua faapea mai ai le Atalii o le Atua, o lē e pei o le afi mumū ona mata, ma ona vae e pei o le ʻapamemea lelei, 19 ‘ua ou iloa au galuega, ma lou alofa, o lou faatuatua, o lau faiva ma lou tumau, ma ua sili atu au galuega i le taimi nei nai lo o le taimi muamua.

20 “‘Ae ui i lea, o le mea lenei ua ou lē fiafia ai iā te oe, ona ua e tuu pea le fafine o Iesepela, o lē ua ia taʻua o ia lava o se perofeta fafine, ma ua ia aʻoaʻoina ma faasesēina aʻu pologa e fai le faitaaga, ma aai i mea ua faataulaga mo tupua. 21 Na ou tuu atu le avanoa iā te ia ina ia salamō ai, ae peitaʻi e lē o manaʻo o ia e salamō i lana faitaaga.* 22 Faauta! ua toeitiiti ona ou taia lea o ia i se faamaʻi leaga, atoa ma i latou ua mulilulua faatasi ma ia i se puapuaga tele, seʻi vaganā ai ua latou salamō mai i ana galuega. 23 Ou te fasiotia foʻi lana fanau i se faamaʻi oti, ina ia iloa ai e faapotopotoga uma o aʻu o lē e suʻesuʻeina faalogona loloto ma manatu,* ma ou te taui atu iā te outou taʻitoʻatasi e tusa ma a outou galuega.

24 “‘Ae peitaʻi, ou te fai atu i isi uma o outou o i Tuatira, o i latou uma o ē e lē o mulimuli i lenei aʻoaʻoga, ma ua latou lē iloa le mea ua taʻua e i latou o “mea loloto a Satani”: Ou te lē toe tuu atu se isi lava avega mamafa iā te outou. 25 Ae ui i lea ia outou taofimau i le mea ua iā te outou seʻia ou alu atu. 26 O lē foʻi e manumalo ma mulimuli i aʻu galuega seʻia oo i le iʻuga, ou te tuuina atu iā te ia le pule i atunuu, 27 ma e pule* foʻi o ia i tagata i le tootoo uʻamea, ina ia faaumatia i latou e pei ona nutililiiina o ipu ʻele, e pei ona ou maua mai i loʻu Tamā, 28 ou te avatu foʻi iā te ia le fetu ao. 29 O lē ua iai taliga, inā faalogo mai ia i mea ua fai mai ai le agaga i faapotopotoga.’

^ Faaa. 2:9 O “sunako” o fale ia e faia ai fonotaga.


^ Faaa. 2:21 Tagaʻi i le Faaopoopoga e 8.


^ Faaa. 2:23 I le gagana Eleni, “o fatu gaʻo ma fatu.”


^ Faaa. 2:27 I le gagana Eleni, “e leoleoina.”


Faaaliga  3 : 1 - 22

3 “Ia e tusi foʻi i le agelu o le faapotopotoga i Sarataisa: O mea nei ua fai mai ai lē ua iai agaga e fitu o le Atua ma fetu e fitu, ‘ua ou iloa au galuega, ua iā te oe le igoa ua e ola, a ua e oti. 2 Ia mataala, ma faamalosia o mea o totoe o le a feoti,* auā ua ou iloa e te lē o matuā faataunuuina au galuega i luma o loʻu Atua. 3 O le mea lea, ia manatunatu pea i mea ua e maua, ma mea ua e faalogo i ai, ma ia e tausi i ai, ma ia salamō. O le mea moni, afai e te lē ala i luga, ou te alu atu e pei o se gaoi, ma e te matuā lē iloa foʻi po o lē fea itula ou te oo atu ai iā te oe.

4 “‘Ae peitaʻi, ua iā te oe i Sarataisa ni nai tagata e leʻi pisipisia o latou ofu tele, ma e latou te savavali faatasi ma aʻu e oofu i ofu papaʻe auā ua tatau lea iā i latou. 5 O lē e manumalo e ofu o ia i ofu tele papaʻe; ou te lē aveesea lona igoa mai i le tusi o le ola, ae ou te taʻutaʻu atu lona igoa i luma o loʻu Tamā ma ana agelu. 6 O lē ua iai taliga, inā faalogo mai ia i mea ua fai mai ai le agaga i faapotopotoga.’

7 “Ia e tusi foʻi i le agelu o le faapotopotoga i Filatelefaia: O mea nei ua fai mai ai lē e paia, o lē e moni, ua iai le ki a Tavita, o lē ua tatalaina ae e leai se tasi e na te tapunia, ma o lē e na te tapunia ae e leai se tasi e na te tatalaina, 8 ‘ua ou iloa au galuega (faauta! ua ou tuu i ou luma le faitotoʻa o loo matala, lea e leai se tasi na te mafai ona tapunia) auā ua itiiti lou malosi, a ua e tausi laʻu upu, ma ua e faamaoni i loʻu igoa. 9 Faauta! Ou te avatu tagata mai le sunako o Satani o ē ua faapea mai o i latou o tagata Iutaia, ae e leai lava, o tagata pepelo i latou; faauta! ou te faia i latou ia ō atu i ou luma ma ifo i ou vae, latou te iloa foʻi ou te alofa iā te oe. 10 Auā ua e tausia le upu e uiga i loʻu tumau, ou te tausia foʻi oe i le itula o tofotofoga, lea o le a oo mai i le lalolagi uma, ina ia tofotofoina ai i latou o ē o nonofo i le lalolagi. 11 Ou te vave alu atu. Ia taofimau i mea ua iā te oe, ina neʻi aveesea e se tasi lou pale.

12 “‘O lē e manumalo; ou te faia o ia ma poutū i le malumalu o loʻu Atua, ma e lē toe alu ese mai ai lava o ia, ou te tusia foʻi i luga iā te ia le suafa o loʻu Atua, ma le igoa o le aai o loʻu Atua, o le Ierusalema fou lea ua alu ifo mai i le lagi mai i loʻu Atua, atoa foʻi ma loʻu igoa fou. 13 O lē ua iai taliga, inā faalogo mai ia i mea ua fai mai ai le agaga i faapotopotoga.’

14 “Ia e tusi foʻi i le agelu o le faapotopotoga i Laotikaia: O mea nei ua fai mai ai le Amene, o le molimau faamaoni ma le moni, o le amataga o foafoaga a le Atua, 15 ‘ua ou iloa au galuega, e te lē maalili, e te lē vevela foʻi. Ou te manaʻo ia e maalili pe vevela. 16 Talu ai ua e māfanafana, e te lē vevela, e te lē maalili foʻi, o le mea lea ou te luai atu ai oe mai i loʻu gutu. 17 Auā ua e faapea mai: “Ua ou mauoloa ma ua tele aʻu ʻoa, ou te lē toe manaʻomia se isi mea,” ae e te lē iloa ua e malaia, ma pagatia, ma mativa, ma tauaso, ma lē lavalavā, 18 ou te fautua atu iā te oe ia e faatau mai iā te aʻu le auro ua faamamāina i le afi, ina ia e mauʻoa ai, ma ofu tele papaʻe ina ia e ofu ai, ina neʻi iloa atu lou māsiasi i lou lē lavalavā, ma vaimata e nini ai ou mata ina ia e vaai ai.

19 “‘O ē uma ou te alofa faapelepele i ai, ou te aʻoaʻi ma faasala iā i latou. O lea la, ia maelega ma salamō. 20 Faauta! Ou te tū i le faitotoʻa ma tuʻituʻi atu. Afai e faalogo se tasi i loʻu leo ma tatala mai le faitotoʻa, ona ou alu atu lea ma te aai faatasi ma ia i lona fale i le ʻaiga o le afiafi, o ia foʻi ma aʻu. 21 O lē e manumalo ou te aumaia o ia ma te nonofo faatasi i loʻu nofoālii, e pei foʻi ona ou manumalo ma nonofo faatasi ma loʻu Tamā i lona nofoālii. 22 O lē ua iai taliga, inā faalogo mai ia i mea ua fai mai ai le agaga i faapotopotoga.’”

^ Faaa. 3:2 Po o “mea o totoe o le a mamate.”


Faaaliga  4 : 1 - 11

4 Ua mavae nei mea, ona ou iloa ai lea, ma faauta! o se faitotoʻa ua matala mai i le lagi, ma o le leo muamua ua ou faalogo i ai, o le leo o se pū, ua tautala mai iā te aʻu ma faapea mai: “Sau ia i luga nei, ou te faailoa atu iā te oe mea e tatau ona tutupu.” 2 Ua mavae nei mea, ona faafuaseʻi lea ona ou iai i le mana o le agaga: faauta foʻi! ua tū mai le nofoālii i le lagi, ma o loo iai se tasi o afio ai i le nofoālii. 3 O lē o loo afio i le nofoālii, ua pei ona foliga o se maa iasepi, ma se maa tāua lanu mūmū, ma e iai se nuanua e pei o le maa samaraki* ua faataamilo i le nofoālii.

4 O loo siʻosiʻomia foʻi le nofoālii e nofoālii e lua sefulu fā, ma i luga o nei nofoālii ua ou iloa atu ai toeaina e toʻalua sefulu fā, ua oofu i ofu tele papaʻe ma ua i o latou ulu o pale auro. 5 Ua sau mai i le nofoālii o uila, ma leo, ma faititili; ma ua iai foʻi molī e fitu o loo mumū i luma o le nofoālii, ua fai ma faatusa o agaga e fitu o le Atua. 6 O loo i luma o le nofoālii se sami tioata e pei o se maa tioata.

Ua iai i le ogatotonu o le nofoālii ma ua siʻosiʻomia foʻi le nofoālii e foafoaga agaga e toʻafā, ua tumu i mata luma atoa ma tua. 7 O le foafoaga agaga muamua e pei o se leona, o le foafoaga agaga lona lua e pei o se tamaʻi povi poʻa, o le foafoaga agaga lona tolu e iai mata e pei o se tagata, ma o le foafoaga agaga lona fā e pei o se aeto o loo lele. 8 O nei foafoaga agaga e toʻafā, e taʻitasi i latou ma apaʻau e ono; e tumu i mata luga atoa ma lalo. Ua lē mālōlō i latou i le ao ma le pō i le faapea atu: “E paia, e paia, e paia Ieova le Atua o Lē e ona le malosi uma lava, o lē o loo soifua, na soifua foʻi, o le a afio mai.”

9 O so o se taimi lava e avatu ai e foafoaga agaga le viiga, le faaneeneega, ma le faafetai i Lē o loo afio i le nofoālii, o Lē e soifua pea e faavavau, faavavau lava, 10 ona faapaʻuʻū lea o toeaina e toʻalua sefulu fā i luma o Lē o loo afio i le nofoālii, ma tapuaʻi atu i Lē e soifua pea e faavavau, faavavau lava, ma lafo atu o latou palealii i luma o le nofoālii ma faapea atu: 11 “Ieova e, lo matou Atua, ua tatau lava oe ona e mauaina le viiga, ma le mamalu, ma le mana, auā na e foafoaina mea uma lava, ma o lou finagalo foʻi ua iai nei mea ma na foafoaina ai.”

^ Faaa. 4:3 O le “maa samaraki” o se maa tāua lanu meamata, o lona faa-Peretania, o le emerald.


Faaaliga  5 : 1 - 14

5 Ua ou iloa foʻi Lē o loo afio i le nofoālii, o loo i lona lima taumatau se tusi tāʻai ua iai tusitusiga i totonu atoa ma tua, ua faamauina i faamaufaailoga e fitu. 2 Ona ou iloa lea o se agelu malosi o loo faapea atu ma le leotele: “O ai ua tatau ona ia tatalaina le tusi tāʻai ma ona faamaufaailoga?” 3 Ae e leai lava se tasi i le lagi, po o le lalolagi, po o lalo ifo o le lalolagi e na te mafai ona tatalaina le tusi tāʻai pe vaai i ai. 4 Ona ou matuā tagi ai lea, auā ua lē maua se tasi e tatau ona tatalaina le tusi tāʻai pe vaai foʻi i ai. 5 A ua faapea mai se tasi o toeaina iā te aʻu: “Soia e te tagi. Faauta! Ua manumalo le Leona mai i le ituaiga o Iuta, o le aa o Tavita, ma ua mafai ona ia tatalaina le tusi tāʻai ma ona faamaufaailoga e fitu.”

6 Ona ou iloa lea o loo tū i le ogatotonu o le nofoālii ma foafoaga agaga e toʻafā, atoa ma toeaina se tamaʻi mamoe ua peiseaʻī ua fasia, ua iai seu e fitu, ma mata e fitu ia ua fai ma faatusa o agaga e fitu o le Atua, ua aauina atu i le lalolagi uma. 7 Ona alu atu lea o le tamaʻi mamoe ma aumai le tusi tāʻai mai i le aao taumatau o Lē o loo afio i le nofoālii. 8 Ina ua ia ave le tusi tāʻai, ona faapaʻuʻū lea o foafoaga agaga e toʻafā ma toeaina e toʻalua sefulu fā i luma o le Tamaʻi Mamoe, ua tofu i latou ma le kitara,* ma ipu auro ua tumu i mea manogi, ua fai ma faatusa o tatalo a le ʻaupaia. 9 Ua latou usuina se pese fou e faapea: “Ua tatau iā te oe ona e tago i le tusi tāʻai ma tatala ona faamaufaailoga, auā na fasiotia oe ma o lou toto foʻi na e faatauina mai ai tagata mo le Atua mai i ituaiga uma, ma gagana uma, ma nuu uma, ma atunuu uma, 10 ma ua e faia i latou ma malo ma ositaulaga i lo tatou Atua, e latou te pule mai foʻi o ni tupu i le lalolagi.”

11 Ua ou iloa foʻi ma ou faalogo i le leo o le tele o agelu o loo siʻosiʻomia le nofoālii, ma foafoaga agaga ma toeaina, ma o lo latou aofaʻi e mano ni mano,* ma afe ni afe, 12 ua faapea mai ma le leotetele: “Ua tatau i le Tamaʻi Mamoe na fasia, ona ia maua le mana, le tamaoaiga, le atamai, le malosi, le mamalu, le viiga atoa ma le manuia.”

13 Ona ou faalogo lea i foafoaga uma o loo i le lagi, ma le lalolagi, ma lalo ifo o le lalolagi, ma le sami, ma mea uma o iai, ua faapea mai: “Ia iā te ia o Lē e afio i le nofoālii ma le Tamaʻi Mamoe, le manuia, le viiga, le mamalu, ma le malosi e faavavau, faavavau lava.” 14 Ona faapea mai lea o foafoaga agaga e toʻafā: “Amene!” ona faapaʻuʻū lea i lalo toeaina ma tapuaʻi atu i le Atua.

^ Faaa. 5:8 O se meafaifaaili anamua e ese mai i le kitara i aso nei. O le upu Peretania o le harp.


^ Faaa. 5:11 Po o le “sefulu afe faatele i le faitau sefulu afe.”


Faaaliga  6 : 1 - 17

6 Ua ou iloa atu ua tatala e le Tamaʻi Mamoe o le tasi o faamaufaailoga e fitu, ma ua ou faalogo ua faapea mai le tasi o foafoaga agaga i le leo e pei o se faititili: “Sau ia!” 2 Ona ou vaai ai lea, faauta foʻi! o le solofanua paʻepaʻe ma lē o loo tiʻetiʻe ai ua iai lana ʻaufana; ma ua tuuina atu iā te ia le pale, ua alu atu o ia ina ia manumalo, ma e oo ina manumalo aʻiaʻi.

3 Ina ua ia tatalaina le faamaufaailoga lona lua, ona ou faalogo lea ua faapea atu le foafoaga agaga lona lua: “Sau ia!” 4 Ona alu atu loa lea o le solofanua mūmū; ma lē o loo tiʻetiʻe ai ua ia maua le faatagaga e aveesea ai le filemu mai i le lalolagi, ina ia latou fefasiotiaʻi ai; ma ua tuuina atu foʻi iā te ia le pelu telē.

5 Ina ua ia tatalaina le faamaufaailoga lona tolu, ona ou faalogo lea ua faapea atu le foafoaga agaga lona tolu: “Sau ia!” Ona ou vaai ai lea, faauta foʻi! o le solofanua uliuli; ma o lē o loo tiʻetiʻe ai ua i lona lima se fua faatautau. 6 Ona ou faalogo lea i se leo e pei e sau mai i le ogatotonu o foafoaga agaga e toʻafā, ua faapea atu: “O le tau o le kilokalama o saito, o le tenari* lea, ma o le tau o kilokalama e tolu o karite,* o le tenari lea; ae aua e te faaleagaina le suāuu olive ma le uaina.”

7 Ina ua ia tatalaina le faamaufaailoga lona fā, ona ou faalogo lea ua faapea atu le foafoaga agaga lona fā: “Sau ia!” 8 Ona ou vaai ai lea, faauta foʻi! o le solofanua samasama vaivai; ma lē o loo tiʻetiʻe ai ua igoa ia o le Oti. Ua mulimuli atu i ona tua le Tuugamau.* Ua tuuina atu i ai le pule i le tasi vaefā o le lalolagi, ina ia fasiotia i le pelu umī, ma le oge, ma le faamaʻi oti, ma e ala i manufeʻai o le lalolagi.

9 Ina ua ia tatalaina le faamaufaailoga lona lima, ona ou iloa lea o loo i lalo o le fata faitaulaga le toto o ē ua fasiotia ona o le afioga a le Atua, ma le galuega talaʻi lea na masani ona latou faia. 10 Ua latou alalaga mai foʻi ma le leotetele e faapea: “Le Alii Pule Silisili Ese e, o lē e paia ma moni, o afea ea e te faamasinoina ai ma taui atu lo matou toto iā i latou o loo nonofo i le lalolagi?” 11 Ua tuuina atu iā i latou taʻitoʻatasi ni ofu talaloa papaʻe; ma ua faatonuina i latou e faatalitali teisi seʻia atoa le fuainumera o o latou uso a pologa ma o latou uso, o ē o le a fasiotia e pei foʻi o i latou.

12 Ina ua ia tatalaina le faamaufaailoga lona ono, ona lūlū lea o se mafuiʻe tele; ua pogisa foʻi le lā e pei o se ʻie talatala uliuli,* ma ua mūmū foʻi le masina atoa e pei o le toto, 13 ma ua paʻuʻū ifo fetu mai le lagi i le lalolagi, e pei o le toʻulu ifo o mati moto pe a lūlūina le laau o le mati e se matagi malosi. 14 Ua mou atu le lagi e pei o le taataʻai o le tusi tāʻai, ma ua aveesea mauga uma ma motu uma mai i mea sa iai. 15 O tupu foʻi o le lalolagi, ma tagata aloaʻia, ma taʻitaʻiʻau, ma ē e mauʻoa, ma ē e malolosi, ma pologa uma, ma tagata saʻoloto uma, ua latou lalafi i totonu o ana ma papa o mauga. 16 Ua latou alalaga atu pea i mauga ma papa o mauga: “Mafuli mai ia iā i matou, ina ia lilo ai i matou mai i fofoga o Lē o loo afio i le nofoālii, ma le toʻasā o le Tamaʻi Mamoe, 17 auā ua oo mai le aso tele o lo la toʻasā, ma o ai ea sē e mafai ona tū atu i ai?”

^ Faaa. 6:6 Tagaʻi i le Faaopoopoga e 14.


^ Faaa. 6:6 O le “karite” o se isi ituaiga saito. O le upu Peretania o le barley.


^ Faaa. 6:8 Tagaʻi i le Faaopoopoga e 6.


^ Faaa. 6:12 O se ʻie e fai mai i fulufulu o manu e suʻi ai taga.


Faaaliga  7 : 1 - 17

7 Ua mavae lenei mea, ona ou iloa atu ai lea o agelu e toʻafā o loo tutū i tulimanu e fā o le lalolagi, o loo taofimau i matagi e fā o le lalolagi, ina ia lē agi atu i le laueleele, po o le sami, po o se laau e tasi. 2 Ua ou iloa foʻi le isi agelu ua alu aʻe mai i le mea e oso aʻe ai le lā, ua iā te ia le faamaufaailoga a le Atua soifua; ma ua ia alaga atu ma le leotele i agelu e toʻafā, o ē ua maua le faatagaga e faaleagaina ai le laueleele ma le sami, 3 e faapea: “Aua le faaleagaina le laueleele, po o le sami, po o laau seʻia māeʻa ona matou faamaufaailogaina pologa a lo tatou Atua i o latou muāulu.”

4 Ua ou faalogo foʻi i le faitau aofaʻi o i latou ua faamaufaailogaina, e selau fā sefulu fā afe ua faamaufaailogaina mai i ituaiga uma o atalii o Isaraelu:

5 O ē ua faamaufaailogaina mai i le ituaiga o Iuta e toʻasefulu lua afe;

mai i le ituaiga o Reupena, e toʻasefulu lua afe;

mai i le ituaiga o Kato, e toʻasefulu lua afe;

6 mai i le ituaiga o Asera, e toʻasefulu lua afe;

mai i le ituaiga o Nafatali, e toʻasefulu lua afe;

mai i le ituaiga o Manase, e toʻasefulu lua afe;

7 mai i le ituaiga o Simeona, e toʻasefulu lua afe;

mai i le ituaiga o Levi, e toʻasefulu lua afe;

mai i le ituaiga o Isakara, e toʻasefulu lua afe;

8 mai i le ituaiga o Sepulona, e toʻasefulu lua afe;

mai i le ituaiga o Iosefa, e toʻasefulu lua afe;

o ē foʻi ua faamaufaailogaina mai i le ituaiga o Peniamina, e toʻasefulu lua afe.

9 Ua mavae nei mea, ona ou iloa lea, faauta foʻi! o se motu o tagata e toʻatele e lē mafai e se tasi ona faitaulia mai i atunuu uma, ma ituaiga, ma nuu, ma gagana, o loo tutū i luma o le nofoālii ma i luma o le Tamaʻi Mamoe, o loo oofu i ofu talaloa papaʻe; o loo iai foʻi laupama i o latou lima. 10 Ua latou alalaga atu pea ma le leotetele e faapea: “O lo tatou faaolataga e mai le Atua o lē o loo afio i le nofoālii, ma le Tamaʻi Mamoe.”

11 Ua tutū foʻi agelu uma e faataamilo i le nofoālii, atoa foʻi ma toeaina, ma foafoaga agaga e toʻafā, ma ua latou faapaʻuʻū faō i luma o le nofoālii ma tapuaʻi atu i le Atua, 12 ua faapea atu: “Amene! Ia i lo tatou Atua le manuia, le mamalu, le atamai, le faafetai, le viiga, le mana, ma le malosi e faavavau, faavavau lava. Amene.”

13 Ona fesili mai lea o se tasi o toeaina iā te aʻu: “O ai i latou na o loo oofu i ofu talaloa papaʻe, ma o fea e latou te ō mai ai?” 14 Ona ou tali atu loa lea iā te ia: “Loʻu alii e, ua e silafia lenei mea.” Ua faapea mai o ia iā te aʻu: “O i latou nei o ē ua sao mai i le puapuaga tele, ma ua tatā o latou ofu talaloa, ma faapaʻepaʻeina i le toto o le Tamaʻi Mamoe. 15 O le māfuaaga lea ua latou iai i luma o le nofoālii o le Atua; ma ua latou tuuina atu le auaunaga paia i lona malumalu i le ao ma le pō; ma e fofola atu foʻi e Lē o loo afio i le nofoālii lona faleʻie i luga iā i latou. 16 Latou te lē toe fia aai, pe fia feinu foʻi, e lē toe afāina i latou i le susulu malosi mai o le lā, po o se isi mea matuā vevela, 17 auā e leoleoina i latou e le Tamaʻi Mamoe o loo i tafatafa o le nofoālii, ma e na te taʻitaʻia i latou i vaipuna o le vai o le ola. E soloiesea foʻi e le Atua o loimata uma mai i o latou mata.”

Faaaliga  8 : 1 - 13

8 Ina ua ia tatalaina le faamaufaailoga lona fitu, ona lē toe lagona ai lea o se leo i le lagi mo le ʻafa itula. 2 Ua ou iloa foʻi agelu e toʻafitu o loo tutū i luma o le Atua, ma ua tuuina atu iā i latou pū e fitu.

3 Ona taunuu mai lea o le tasi agelu ma tū i le fata faitaulaga, ua iā te ia se ipu auro o mea manogi; ma ua tuuina atu foʻi iā te ia le anoanoaʻi o mea manogi, ina ia ofoina atu faatasi ma tatalo a le ʻaupaia uma i luga o le fata faitaulaga auro o i luma o le nofoālii. 4 Ona alu aʻe lea o le asu o mea manogi mai i le lima o le agelu, faatasi ma tatalo a le ʻaupaia i le Atua. 5 Ona ave loa lea e le agelu o le ipu o mea manogi, ua ia faatumuina i se afi mai i le fata faitaulaga ma lafo ifo i le lalolagi. Ona oo mai ai lea o faititili, o leo, o uila, ma le mafuiʻe. 6 O agelu foʻi e toʻafitu o loo iai pū e fitu, ua nofosauni i latou e ili pū.

7 Ona ili lea e le agelu muamua o lana pū. Ona oo mai ai lea o le uatoʻa ma le afi ua fefiloi ma le toto, ma ua lafo ifo i le lalolagi; ua susunu ai le tasi vaetolu o le laueleele, ma le tasi vaetolu o laau, ua susunuina foʻi vao lauolaola uma.

8 Ona ili lea e le agelu lona lua o lana pū. Ona lafo ifo lea i le sami o se mea e pei o se mauga tele ua mū i le afi. Ua liutoto ai le tasi vaetolu o le sami; 9 ua mamate ai foʻi le tasi vaetolu o meaola ia na ola i le sami, ma ua faaleagaina ai le tasi vaetolu o vaa.

10 Ona ili lea e le agelu lona tolu o lana pū. Ona paʻū ai lea mai i le lagi o se fetu tele o loo mumū e pei o se molī, ua paʻū atu i luga o le tasi vaetolu o vaitafe ma luga o vaipuna. 11 O le igoa o le fetu o le Laau Oona. Ona faaoonaina ai lea o le tasi vaetolu o vai, ma e toʻatele tagata ua feoti ai ona o vai auā ua faaoonaina.

12 Ona ili lea e le agelu lona fā o lana pū. Ona taia ai lea o le tasi vaetolu o le lā, ma le tasi vaetolu o le masina, ma le tasi vaetolu o fetu, ina ia pogisa ai le tasi vaetolu o na mea, ina ia leai foʻi se malamalama o le tasi vaetolu o le ao, e faapena foʻi ma le pō.

13 Ua ou iloa foʻi ma faalogo i se aeto o loo lele i le taulotoaʻiga o le lagi ma faapea mai ma le leotele: “Auē, auē, auē i ē o nonofo i le lalolagi, ona o isi iligāpū a agelu e toʻatolu ua toeitiiti ona ili mai lea!”

Faaaliga  9 : 1 - 21

9 Ona ili lea e le agelu lona lima o lana pū. Ona ou iloa lea o le fetu ua paʻū mai i le lagi i le lalolagi, ma ua tuuina atu iā te ia le ki o le tō.* 2 Ua ia tatalaina le tō ma ua alu aʻe ai le asu mai i le tō e pei o le asu o se ogaumu tele, ua pogisa foʻi le lā ma le ʻea ona o le asu o le tō. 3 Ona ō aʻe ai lea o sē akerise mai i le asu ma ō atu i le laueleele; ua tuuina atu i ai le pule lea foʻi ua maua e akarava o le laueleele. 4 Ua faatonuina i latou e aua neʻi faaleagaina vao lauolaola o le laueleele, po o se mutia, po o se laau e tasi, ae e na o tagata o ē e lē o iai le faamaufaailoga a le Atua i o latou muāulu.

5 Ua maua foʻi e sē akerise le faatagaga e faapuapuaga ai i latou mo masina e lima, ae aua neʻi fasiotia i latou, ma o puapuaga e oo iā i latou e pei o puapuaga e oo i se tagata pe a tuia e se akarava. 6 O na aso e saʻili ai e tagata le oti, ae e lē maua lava, ma latou te naunau e feoti ae e sola ese le oti iā i latou.

7 O le tino mai o sē akerise, ua pei o ni solofanua ua saunia mo le taua, ma ua i o latou ulu mea e foliga mai o ni palealii auro, ma o latou foliga e pei o foliga o tagata, 8 a o o latou lauulu e pei o lauulu o fafine. O o latou nifo foʻi e pei o nifo o leona; 9 e iai o latou ufifatafata e pei o ufifatafata uʻamea. O le paʻō o o latou apaʻau e pei o le paʻō o kariota o loo tosoina e solofanua e tele o loo taufetuli i le taua. 10 E iai foʻi o latou siʻusiʻu ma tui e pei o akarava; ma e iai i o latou siʻusiʻu le pule e faaleagaina ai tagata i masina e lima. 11 Ua pule le tupu iā i latou, o le agelu lea o le tō. O lona igoa Eperu o Avatonu,* a o lona igoa Eleni o Apoluonu.*

12 Ua uma atu le auē muamua. Faauta! e lua isi auē o le a oo mai pe a mavae atu nei mea.

13 Ona ili lea e le agelu lona ono o lana pū. Ona ou faalogo lea i se tasi o leo mai seu o le fata faitaulaga auro o loo i luma o le Atua 14 o faapea atu i le agelu lona ono, o lē ua iai le pū: “Ia tatalaina agelu e toʻafā o loo saisaitia i le vaitafe tele o Eufirate.” 15 Ona tatalaina lea o agelu e toʻafā, o ē ua saunia mo le itula, ma le aso, ma le masina, ma le tausaga e fasiotia ai le tasi vaetolu o tagata.

16 O le faitau aofaʻi o vaegaʻau o loo tiʻetiʻe i solofanua, e lua mano o mano:* Ua ou faalogo i lo latou faitau aofaʻi. 17 O le auala lenei na ou iloa ai i le faaaliga o solofanua, ma ē na tiʻetiʻe ai: ua iai o latou ufifatafata e lanu mūmū sesega, ma lanu moana, ma e samasama foʻi e pei o le teiō; ma o ulu o solofanua e pei o ulu o leona, ma na alu atu mai i o latou gutu o le afi, ma le asu, ma le teiō. 18 E tasi vaetolu tagata na faaumatia e ala i nei mala e tolu, o le afi, o le asu, ma le teiō na alu atu mai i o latou gutu. 19 Ua i gutu o solofanua ma o latou siʻusiʻu le pule; auā ua pei o latou siʻusiʻu o gata, ma e iai foʻi o latou ulu e latou te faaleagaina ai tagata i nei mea.

20 A o isi uma tagata e leʻi fasiotia i nei mala, e latou te leʻi salamō i galuega a o latou lima, ae na faaauau pea ona latou tapuaʻi i temoni, ma tupua ua fai i auro, ma siliva, ma ʻapamemea, ma maa, ma laau, ia e lē mafai ona vāai, pe faalogo, pe savavali; 21 e leʻi salamō foʻi i latou i lo latou fasiotia o tagata, o a latou faiga faaagaga, o lo latou faitaaga, ma lo latou gaoi.

^ Faaa. 9:1 O le uiga o le “tō,” o se pū matuā maulalo.


^ Faaa. 9:11 Po o le “Faaumatiaga.”


^ Faaa. 9:11 Po o “Lē na te faaumatia.”


^ Faaa. 9:16 Pe e “lua sefulu afe faatele i le sefulu afe,” o lona uiga e 200,000,000.


Faaaliga  10 : 1 - 11

10 Ua ou iloa foʻi le tasi agelu malosi ua alu ifo mai i le lagi, ua pulupulu i le ao, ma ua iai i lona ulu le nuanua, o ona foliga foʻi ua pei o le lā, ma o ona vae ua pei o poutū afi, 2 ma ua i lona lima se tamaʻitusi tāʻai o loo matala. Ona tū lea o lona vae taumatau i le sami a o lona vae tauagavale i le laueleele, 3 ma ua ia alaga atu ma le leotele e pei ona tagi leotele o le leona. Ina ua ia alaga atu, ona tautatala mai lea o faititili e fitu i o latou lava leo.

4 O lea, a o tautatala mai faititili e fitu, ua ou sauni e tusi; ae ua ou faalogo i se leo mai i le lagi e faapea: “Inā faamaufaailoga* ia o mea ua fai mai ai faititili e fitu, ma aua neʻi tusia i lalo.” 5 O le agelu foʻi lea ua ou iloa o loo tū i le sami ma le laueleele, ua sii aʻe lona lima taumatau i le lagi, 6 ua ia tautō i Lē o loo soifua e faavavau, faavavau lava, o lē na foafoaina le lagi ma mea o iai, ma le lalolagi ma mea o iai, ma le sami ma mea o iai, e faapea: “E lē toe faatuai lava; 7 a o le aso o le iligāpū a le agelu lona fitu, ina o le a ili e ia lana pū, ona faataunuuina ai lea o le mea lilo paia a le Atua e tusa ma le tala lelei, lea na ia folafola atu i ana lava pologa, o le ʻauperofeta.”

8 Ona toe tautala mai lea o le leo lea na ou faalogo ai mai le lagi e faapea: “Inā alu ia ma ave le tusi tāʻai o loo tatala, ua i le lima o le agelu o loo tū i le sami ma le laueleele.” 9 Ona ou alu ai lea i le agelu ma fai atu iā te ia e aumai iā te aʻu le tamaʻitusi tāʻai. Ua ia faapea mai: “Ia e tago i ai ma ʻai, e suamalie i lou gutu e pei o le meli, ae e oona i lou manava.” 10 Ona ou tago lea i le tamaʻitusi tāʻai o loo i le lima o le agelu ma ou ʻaina, ma ua suamalie i loʻu gutu e pei o le meli, ae ina ua ou ʻaina, ua oona i loʻu manava. 11 Ona faatonuina lea o aʻu e faapea: “Ia e toe faia valoaga e faatatau i tagata, ma nuu, ma gagana, ma tupu e toʻatele.”

^ Faaa. 10:4 O lona uiga, “inā natia.”


Faaaliga  11 : 1 - 19

11 Ua tuuina mai iā te aʻu se ū* e pei o se tootoo, ma ia faapea mai: “Inā tū ia i luga ma fua potu paia o le malumalu o le Atua, ma le fata faitaulaga, ma i latou o loo tapuaʻi ai. 2 A o le lotoā lea o loo i fafo o potu paia o le malumalu, ia lafoaʻi ma aua le fuaina, auā ua tuuina atu i nuu, ma e latou te solia i o latou vae le aai paia mo masina e fā sefulu lua. 3 Ou te aauina atu aʻu molimau e toʻalua e faia valoaga i aso e afe lua selau ono sefulu, ma e oofu i ʻie talatala.” 4 Ua faaatagia e nei molimau laau olive e lua, ma tuugāmolī e lua o loo tutū i luma o le Alii o le lalolagi.

5 Afai e manaʻo se tasi e faaleaga iā i laʻua, e alu atu le afi mai i o la gutu, ma faaumatia ai o la fili; ma afai o le a manaʻo se tasi e faaleaga iā i laʻua, e faapena foʻi ona fasiotia o ia. 6 Ua iā i laʻua le pule e punitia ai le lagi ina ia aua neʻi paʻū se timu i aso a o faia a la valoaga, ma ua iā i laʻua foʻi le pule e liua ai le vai i le toto, ma taia ai le laueleele i mala eseese uma i le tele la te mananaʻo ai.

7 Pe a uma la laʻua talaʻiga, ona siitaua mai lea iā i laʻua o le manufeʻai ua alu aʻe mai i le tō, ua faatoʻilaloina ma fasiotia ai i laʻua. 8 E taatitia foʻi o la tino oti i ala tetele o le aai tele, lea e taʻua faafaatusa o Sotoma ma Aikupito, o i inā na tutuʻia ai foʻi i luga o le laau* lo laʻua Alii. 9 E vaavaai atu foʻi tagata, ma ituaiga, ma gagana, ma atunuu, i o la tino oti mo aso e tolu ma le ʻafa, ma latou te lē tuuina foʻi o o la tino oti i le tuugamau. 10 E olioli foʻi ē o nonofo i le lalolagi ona o i laʻua, ma e fiafia i latou lava, e latou te feaveaʻi meaalofa auā na faatigāina e nei perofeta e toʻalua i latou o loo nonofo i le lalolagi.

11 Ina ua mavae aso e tolu ma le ʻafa, ona ulufia lea o i laʻua e le agaga ola mai i le Atua, ua la tutū i luga i o la vae, ma ua matuā matataʻu ai i latou o loo vaavaai atu iā i laʻua. 12 Ona faalogoina lea o se leotele mai i le lagi ua faapea mai iā i laʻua: “Inā ō mai ia i luga nei.” Ona la ō aʻe ai lea i ao i le lagi, ma ua vaavaai atu o la fili iā i laʻua. 13 I lenā lava itula ua tupu ai se mafuiʻe tele, ma ua paʻū ai le tasi vaesefulu o le aai; ua fasiotia ai foʻi tagata e toʻafitu afe i le mafuiʻe, ona matataʻu ai lea o isi uma ma ua faamamaluina ai le Atua o le lagi.

14 Ua uma atu le auē lona lua. Faauta! E vave oo mai le auē lona tolu.

15 Ona ili lea e le agelu lona fitu o lana pū. Ona iai lea i le lagi o leotetele ua faapea mai: “Ua avea lo tatou Alii ma lona Keriso ma pule o le lalolagi, e pule foʻi o ia o se tupu e faavavau, faavavau lava.”

16 Ona faapaʻuʻū lea o toeaina e toʻalua sefulu fā, o ē ua tiʻetiʻe i o latou nofoālii i luma o le Atua, ma tapuaʻi atu i le Atua 17 ua faapea atu: “Ieova e, le Atua, o Lē e ona le malosi uma lava, o Lē e soifua ma na soifua foʻi, matou te faafetai atu iā te oe, auā ua e tago i lou mana tele ma amata ona e pule o se tupu. 18 Ae ua ita foʻi nuu, ma ua oo mai ai lou toʻasā, ma le taimi atofaina e faamasinoina ai o ē ua oti, ma tuuina atu ai le taui i au pologa o le ʻauperofeta, ma le ʻaupaia, ma i latou o ē ua matataʻu i lou suafa, o ē e faatauvaa ma ē e aloaʻia, ma faafanoina ai i latou o loo faaleagaina le laueleele.”

19 Ona matala lea o potu paia o le malumalu o le Atua lea o loo i le lagi, ma ua vaaia foʻi le atolaau o lana feagaiga i potu paia o lona malumalu. Ona oo mai lea o uila, ma leo, ma faititili, ma le mafuiʻe ma le uatoʻa tele.

^ Faaa. 11:1 O se laau umī e loʻugofie i le matagi.


^ Faaa. 11:8 Tagaʻi i le Faaopoopoga e 10.


Faaaliga  12 : 1 - 17

12 Ona iloa ai lea i le lagi o se faailoga mataʻina, o se fafine ua pulupulu i le lā, ua i lalo ifo o ona vae le masina, ma ua i lona ulu se palealii o fetu e sefulu lua, 2 ua tō foʻi o ia. Ua faatigā o ia ma ua alaga i le tigā o le a fanau.

3 Ona iloa ai lea o se isi faailoga i le lagi, faauta foʻi! o se tarako* tele e lanu mūmū e fitu ona ulu, e iai ona seu e sefulu, ma e fitu foʻi palealii o loo i luga o ona ulu; 4 ma ua toso e lona siʻusiʻu le tasi vaetolu o fetu o le lagi, ua lafo ifo i le lalolagi. A ua tū pea le tarako i luma o le fafine o le a fanau, ina ia ʻaina e ia lana tama pe a fanau mai.

5 Ua fanau e ia se tama tama, o lē e pule* i nuu uma i le tootoo uʻamea. Ona faafuaseʻi ai lea ona aveina aʻe o lana tama i le Atua ma lona nofoālii. 6 Ona sola lea o le fafine i le toafa, ua saunia ai e le Atua se nofoaga mo ia, ina ia latou fafagaina ai o ia mo aso e afe lua selau ono sefulu.

7 Ona tau ai lea o le taua i le lagi: O Mikaele ma ana agelu ua tau ma le tarako, ua tau foʻi le tarako ma ana agelu ma i latou, 8 ae ua toʻilalo, ua lē toe maua foʻi se mea e nonofo ai i le lagi. 9 Ona lafo ifo lea o le tarako tele, o le uluaʻi gata lea, ua igoa foʻi i le Tiapolo ma Satani, o lē ua faasesēina le lalolagi atoa; ua lafo ifo o ia i le lalolagi, ua lafo ifo foʻi ana agelu faatasi ma ia. 10 Ona ou faalogo lea i le leotele mai i le lagi, ua faapea mai:

“Ua iai nei le faaolataga, ma le mana, ma le malo o lo tatou Atua, ma le pule a lona Keriso, auā ua lafo ifo i lalo o lē na molia o tatou uso, o lē na molia i latou i luma o lo tatou Atua i le ao ma le pō! 11 Ua latou manumalo foʻi iā te ia ona o le toto o le Tamaʻi Mamoe ma le upu o loo latou talaʻia,* ma ua latou lē faapelepele i o latou ola e oo lava i le oti. 12 O le mea lea ia olioli ai le lagi ma outou o loo nonofo ai! Oi talofa i le laueleele ma le sami, auā ua alu ifo iā te outou le Tiapolo ua lotoa tele, auā ua na iloa ua puupuu lona taimi.”

13 Ina ua iloa e le tarako ua lafo ifo o ia i le lalolagi, ona ia faasauā lea i le fafine na ia fanauina le tama tama. 14 Ua foaʻiina atu foʻi i le fafine o apaʻau e lua o le aeto tele, e lele atu ai o ia i lona nofoaga i le toafa, ina neʻi maua o ia e le gata, o i inā e fafagaina ai o ia mo le taimi, ma taimi e lua, ma le ʻafa taimi.

15 Ona luai atu lea e le gata o vai e pei o se vaitafe mai i lona gutu i le fafine, ina ia malemo ai o ia i le vaitafe. 16 A ua fesoasoani le laueleele i le fafine, ma faamaga lona gutu ma folo ai le vai na luai atu mai i le gutu o le tarako. 17 Ua ita foʻi le tarako i le fafine, ona alu atu lea e tau le taua ma ē o totoe o lana fanau, o ē o loo tausi i poloaʻiga a le Atua, ma faia le galuega o le molimau atu e uiga iā Iesu.

^ Faaa. 12:3 Po o se “gata telē.”


^ Faaa. 12:5 I le gagana Eleni, “e leoleoina.”


^ Faaa. 12:11 I le gagana Eleni, “o le upu o la latou molimau.”


Faaaliga  13 : 1 - 18

13 Ua tū o ia i le oneone o le sami.

Ona ou iloa lea o le manufeʻai ua alu aʻe mai i le sami, e sefulu ona seu ma ona ulu e fitu, ua i luga foʻi o ona seu palealii e sefulu, a o ona ulu o loo iai igoa faifai. 2 O le manufeʻai foʻi ua ou iloa ua pei o le nameri,* o ona vae ua pei o vae o le pea,* ma lona gutu ua pei o le gutu o le leona. Ua avatu foʻi e le tarako i le manufeʻai lona malosi, ma lona nofoālii, ma le pule tele.

3 Ua ou iloa foʻi le tasi o ona ulu e peiseaʻī ua foa a mate, a ua pē lona manuʻa lea na toetoe lava a mate ai, ona mulimuli atu lea o le lalolagi uma i le manufeʻai ma vivii iā te ia. 4 Ua latou tapuaʻi atu i le tarako auā ua ia avatu le pule i le manufeʻai, ma ua latou tapuaʻi atu i le manufeʻai, ua faapea atu: “O ai e pei o le manufeʻai, ma o ai e mafai ona tau ma ia?” 5 Ua tuuina atu iā te ia le gutu e tautala ai i mea faasausili ma fai upuleaga ai, ua tuuina atu foʻi iā te ia le pule e gaoioi ai i masina e fā sefulu lua. 6 Ona tautala lea o lona gutu i upuleaga i le Atua, e upuleaga ai i lona suafa ma lona afioaga, e oo lava iā i latou o loo nonofo i le lagi. 7 Ua faatagaina o ia e sii atu le taua i le ʻaupaia ma ia manumalo iā i latou, ua tuuina atu foʻi iā te ia le pule i ituaiga, ma tagata, ma gagana, ma atunuu uma. 8 E tapuaʻi atu foʻi iā te ia o i latou uma o loo nonofo i le lalolagi; ma talu mai le faavaeina o le lalolagi, e leʻi tusia lava le igoa o se tasi o i latou i le tusi tāʻai o le ola a le Tamaʻi Mamoe, o lē na fasia.

9 O lē ua iai taliga, inā faalogo mai ia. 10 Afai e tatau ona ave faapagota se tasi, ia alu lava ia o se pagota. Ai sē e na te fasiotia i le pelu, e tatau lava ona fasiotia o ia i le pelu. O le mea lenei e manaʻomia ai le tumau ma le faatuatua o le ʻaupaia.

11 Ua ou iloa foʻi le isi manufeʻai ua alu aʻe mai i le laueleele, ua iai ona seu e lua e pei o le tamaʻi mamoe, a ua tautala e pei o le tarako. 12 Ua faatino foʻi e ia le pule a le manufeʻai muamua i ona luma. Ua ia faamalosia foʻi le lalolagi ma ē uma o loo iai, e latou te tapuaʻi atu i le manufeʻai muamua, o lē ua pē lona manuʻa lea na toetoe a mate ai. 13 Ua ia faia faailoga tetele, ina ia alu ifo le afi mai i le lagi i le lalolagi i luma o tagata uma.

14 Ua ia faasesē iā i latou o loo nonofo i le lalolagi, ona ua faatagaina o ia e faia faailoga i luma o le manufeʻai, ma a o fai atu foʻi iā i latou o loo nonofo i le lalolagi ina ia faia se faatusa o le manufeʻai, lea na manuʻa i le pelu a ua toe malosi o ia. 15 Ua faatagaina foʻi o ia ina ia mānava atu i le faatusa o le manufeʻai, ina ia tautala atu le faatusa o le manufeʻai, ma faapogaia le oti o i latou uma e lē tapuaʻi i le faatusa o le manufeʻai.

16 Ua ia faamalosia foʻi tagata uma, o ē e faatauvaa ma ē e aloaʻia, o tagata mauʻoa ma matitiva, o tagata saʻoloto ma pologa, ina ia faailogaina i latou nei i o latou lima taumatau po o latou muāulu, 17 ina ia lē mafai e se tasi ona faatau mai pe e faatau atu, seʻi vaganā ai le tagata o loo iai le faailoga, o le igoa lea o le manufeʻai po o le numera o lona igoa. 18 O le mea lenei e manaʻomia ai le atamai: O lē ua iai le mafaufau, inā faitau ia i le numera o le manufeʻai, auā o le numera a le tagata; o le numera e ono selau ono sefulu ono.

^ Faaa. 13:2 O se manu pulepule taufeʻai e pei o se pusi lapoʻa. E taʻua i le faa-Peretania o le leopard.


^ Faaa. 13:2 Po o le “urosa.” O le upu Peretania o le bear.


Faaaliga  14 : 1 - 20

14 Ona ou iloa lea, faauta foʻi! o loo tū mai le Tamaʻi Mamoe i le Mauga o Siona, o loo faatasi ma ia le selau fā sefulu fā afe, o ē ua tusia lona suafa ma le suafa o lona Tamā i o latou muāulu. 2 Ona ou faalogo lea i leo e sau mai i le lagi e pei o le leo o vai e tele, ma e pei foʻi o le pāpā o faititili tetele; o leo foʻi na ou faalogo ai e pei o tagata pepese o loo iai a latou kitara,* ma o loo tāina foʻi a latou kitara. 3 Ua latou usuina foʻi le pese e peiseaʻī o se pese fou i luma o le nofoālii, ma foafoaga agaga e toʻafā ma toeaina; ma ua leai se tasi e mafai ona aʻoaʻoina lelei i lea pese, ae ua na o le selau fā sefulu fā afe, o ē na faatauina mai i le lalolagi. 4 O i latou ia e leʻi faaleagaina i fafine; auā o le mea moni, e mamā* i latou. O i latou foʻi nei ua mulimuli atu i le Tamaʻi Mamoe i mea uma e alu i ai o ia. O i latou ia ua faatauina mai i tagata o uluaʻi fua mo le Atua ma le Tamaʻi Mamoe, 5 e leai se pepelo e maua i o latou gutu; e lē ponā foʻi i latou.

6 Ona ou iloa lea o le isi agelu o loo lele i le taulotoaʻiga o le lagi, ua iā te ia le tala lelei e faavavau e folafola atu, o se tala fiafia i ē o loo nonofo i le lalolagi, ma nuu uma, ma ituaiga uma, ma gagana uma, ma tagata uma, 7 ua faapea atu ma le leotele: “Ia matataʻu i le Atua ma ia faamamaluina o ia, auā ua oo mai le itula o lana faamasinoga, ma ia tapuaʻi i Lē na faia le lagi, ma le lalolagi, ma le sami, ma vaipuna.”

8 Ona mulimuli atu lea o le isi agelu, o le lona lua lea, ua faapea atu: “Ua paʻū o ia! Ua paʻū Papelonia le Aai Tele, o lē ua ia faainu nuu uma i le uaina o le toʻasā o lana faitaaga!”

9 Ona mulimuli mai lea iā i laʻua o le isi agelu, o le lona tolu lea, ua faapea atu ma le leotele: “Afai e tapuaʻi se tasi i le manufeʻai ma lona faatusa, ma maua le faailoga i lona muāulu po o i lona lima, 10 e inu foʻi o ia i le uaina e lē suia o le toʻasā o le Atua ua liligiina atu i le ipu o lona toʻasā, ma e faatigāina foʻi o ia i le afi ma le teiō i luma o le silafaga a agelu paia, ma le silafaga a le Tamaʻi Mamoe. 11 E alu aʻe foʻi e faavavau, faavavau lava le asu o lo latou tigā, ma e lē mālōlō foʻi i le ao ma le pō i latou o ē e tapuaʻi i le manufeʻai ma lona faatusa, ma so o se tasi e mauaina le faailoga o lona igoa. 12 O le mea lenei e manaʻomia ai le tumau o le ʻaupaia, o i latou o loo tausi i poloaʻiga a le Atua ma le faatuatua o Iesu.”

13 Ua ou faalogo foʻi i le leo mai i le lagi, ua faapea mai: “Inā tusi ia: E fiafia o ē e oti a o autasi ma le Alii e amata atu nei. Ioe, ua faapea mai le agaga, inā tuu pea ia i latou e mālōlō mai i a latou galuega tigā, auā o mea na latou faia e mulimuli atu iā i latou.”

14 Ona ou iloa lea, faauta foʻi! o se ao paʻepaʻe, ma i luga o le ao o loo tiʻetiʻe ai se tasi e pei o le atalii o le tagata, o loo iai se palealii auro i lona ulu, ma se selesaito maʻai i lona lima.

15 Ona sau lea o le isi agelu mai i potu paia o le malumalu, ua alaga atu ma le leotele i lē o loo tiʻetiʻe i le ao: “Ia tago ia i lau selesaito ma selesele, auā ua oo mai le itula e selesele ai, auā ua matuā pula lava le fuata o le lalolagi.” 16 Ona faaoo atu lea e lē o loo tiʻetiʻe i le ao lana selesaito ma selesele ai le lalolagi.

17 Ona sau lea o le isi agelu mai i potu paia o le malumalu lea o loo i le lagi, ua iā te ia foʻi se selesaito maʻai.

18 Ua sau foʻi le isi agelu mai le fata faitaulaga ma ua iā te ia le pule i le afi. Ua ia alaga atu ma le leotele i lē o loo iai le selesaito maʻai e faapea: “Ia tago ia i lau selesaito ma aoao mai fuifui vine o le lalolagi, auā ua pula ona vine.” 19 Ona tuu atu lea e le agelu o lana selesaito i le lalolagi, ma aoao mai ai vine o le lalolagi, ona ia lafo lea o vine i le soligavine tele o le toʻasā o le Atua. 20 Ua solia foʻi le soligavine i tua o le aai, ma ua tafe mai le toto mai i le soligavine ua oo atu i faagutu o solofanua, o le mamao e afe ono selau falelogi.*

^ Faaa. 14:2 O se meafaifaaili anamua e ese mai i le kitara i aso nei. O le upu Peretania o le harp.


^ Faaa. 14:4 I le gagana Eleni, “o taupou.”


^ Faaa. 14:20 Pe tusa e 296 kilomita. O le “falelogi” o se fua faa-Eleni i aso anamua e iloa ai le mamao o se mea.


Faaaliga  15 : 1 - 8

15 Ua ou iloa foʻi i le lagi se isi faailoga mataʻina ma le ofoofogia, o agelu e toʻafitu ua iai mala e fitu. O mea mulimuli nei, auā o mea nei e faaiʻuina ai le toʻasā o le Atua.

2 Ona ou iloa lea o le mea e peiseaʻī o se sami tioata o loo fefiloi ma le afi, ma o ē ua manumalo i le manufeʻai ma lona faatusa, ma le numera o lona igoa, o loo tutū i tafatafa o le sami tioata, ma ua iā i latou o kitara* a le Atua. 3 Ua latou usuina le pese a Mose, o le pologa a le Atua, ma le pese a le Tamaʻi Mamoe e faapea:

“Ieova e, le Atua, o Lē e ona le malosi uma lava, e mataʻina ma ofoofogia au galuega. E tonu ma faamaoni ou ala, le Tupu o le vavau e. 4 Ieova e, o ai sē e lē mataʻu iā te oe ma faamamaluina lou suafa? Auā ua na o oe e faamaoni. E ō mai atunuu uma lava ma tapuaʻi atu i ou luma, talu ai ua faailoa mai au poloaʻiga amiotonu.”

5 Ina ua uma nei mea, ona ou iloa ai lea o potu paia o le faleʻie lea e fai ma molimau, ua matala i le lagi, 6 ona ō mai ai lea mai i potu paia o agelu e toʻafitu ua iai mala e fitu, o loo oofu i ʻie lino mamā ma pupula, ua fusi o latou fatafata i fusi auro. 7 Ona avatu lea e le tasi o foafoaga agaga e toʻafā i agelu e toʻafitu o ipu auro e fitu, ua tutumu i le toʻasā o le Atua, o lē e soifua e faavavau, faavavau lava. 8 Ona faatumulia lea o potu paia i le asu ona o le mamalu o le Atua ma lona mana, ma e leai foʻi se tasi e mafai ona ulu atu i potu paia seʻia faaiʻuina mala e fitu ua i agelu e toʻafitu.

^ Faaa. 15:2 O se meafaifaaili anamua e ese mai i le kitara i aso nei. O le upu Peretania o le harp.


Faaaliga  16 : 1 - 21

16 Ona ou faalogo lea i se leotele mai i potu paia, ua faapea atu i agelu e toʻafitu: “Inā ō ia ma sasaa atu ipu e fitu o le toʻasā o le Atua i le lalolagi.”

2 Ua alu atu le agelu muamua ma sasaa atu lana ipu i le laueleele. Ona oo lea o le papala matuā leaga e tigā ai, i tagata ua iai le faailoga o le manufeʻai ma o loo tapuaʻi atu i lona faatusa.

3 Ua sasaa atu e le agelu lona lua lana ipu i le sami. Ona liutoto ai lea e pei o le toto o se tagata oti, ua mamate ai meaola uma, o mea o loo iai i le sami.

4 Ua sasaa atu e le agelu lona tolu lana ipu i luga o vaitafe ma vaipuna. Ona liutoto ai lea. 5 Ua ou faalogo foʻi i le agelu o vai ua faapea atu: “O oe, o Lē e soifua ma o Lē na soifua foʻi, o lo tatou Atua faamaoni ma amiotonu, auā ua e tuuina mai nei faaiʻuga, 6 auā na latou faamaligiina le toto o le ʻaupaia ma perofeta, ua e tuuina atu ai foʻi le toto e latou te inu ai. O le mea lenā ua tatau mo i latou.” 7 Ua ou faalogo foʻi i le fata faitaulaga o faapea atu: “Ioe, Ieova e, le Atua, o Lē e ona le malosi uma lava, e moni ma tonu iʻuga o au faamasinoga.”

8 Ua sasaa atu e le agelu lona fā lana ipu i le lā; ma ua tuuina atu i ai ina ia mū ai tagata i le afi. 9 Ua mū foʻi tagata i le aasa tele, ma ua latou fai upuleaga ai i le suafa o le Atua, o lē e iai le pule i nei mala, e leʻi salamō foʻi i latou ma faamamaluina o ia.

10 Ua sasaa atu e le agelu lona lima lana ipu i le nofoālii o le manufeʻai. Ona faapogisaina ai lea o lona malo, ma ua feʻati o latou laulaufaiva ona o lo latou tigā, 11 ae ua latou fai upuleaga ai i le Atua o le lagi ona o lo latou tigā ma lo latou papala, ma e leʻi salamō i a latou galuega.

12 Ua sasaa atu e le agelu lona ono lana ipu i luga o le vaitafe tele o Eufirate, ma ua mātūtū ai le vai, ina ia saunia ai le ala mo tupu mai i le mea e oso aʻe ai le lā.

13 Ona ou iloa lea o faamatalaga lē mamā mai i agaga e toʻatolu e foliga mai e pei o ni rane, ua ō mai i le gutu o le tarako, ma le gutu o le manufeʻai, ma le gutu o le perofeta pepelo. 14 O faamatalaga ia mai i temoni ua faia faailoga, ma ua ō atu i tupu o le lalolagi uma, e faapotopoto i latou i le taua o le aso tele o le Atua o Lē e ona le malosi uma lava.

15 “Faauta! ou te alu atu e pei o se gaoi. E fiafia o lē e mataala pea ma tausi i lona ofu tele, ina neʻi savali o ia e lē lavalavā ma iloa atu ai e tagata lona māsiasi.”

16 Ua latou faapotopoto foʻi iā i latou i le mea ua igoa i le upu Eperu o Amaketo.

17 Ua sasaa atu e le agelu lona fitu lana ipu i le ʻea. Ona tulei mai lea o se siʻufofoga leotele mai i potu paia mai i le nofoālii e faapea: “Ua taunuu!” 18 Ona oo mai lea o uila, ma leo, ma faititili, ma ua lūlū foʻi se mafuiʻe tele e leʻi faapea ona tupu muamua talu ona iai tagata i le lalolagi, o se mafuiʻe e matuā malosi lava. 19 Ona vaetoluina ai lea o le aai tele, ma ua paʻuʻū aai o atunuu; ua manatua foʻi e le Atua Papelonia le Aai Tele, ina ia avatu iā te ia le ipu o le uaina o lona toʻasā e matuā mamafa. 20 Ua mou ese atu motu uma, ma ua lē toe iai ni mauga. 21 Ona toʻulu ifo lea mai i le lagi i luga o tagata o le uatoʻa tetele, e tusa o se taleni* le mamafa o le uatoʻa e tasi, ma ua fai upuleaga ai tagata i le Atua ona o le mala o le uatoʻa, auā o se mala e matuā tele lava.

^ Faaa. 16:21 Pe tusa e 20.4 kilokalama. Tagaʻi i le Faaopoopoga e 14.


Faaaliga  17 : 1 - 18

17 Ona sau lea o le tasi o agelu e toʻafitu ua iai ipu e fitu, ma tautala mai iā te aʻu, ua faapea mai: “Sau ia, ou te faaali atu iā te oe le faasalaina o le fafine talitane sili o loo tiʻetiʻe i luga o vai e tele, 2 ua faia e tupu o le lalolagi le faitaaga ma ia, ua onanā foʻi i latou o loo nonofo i le lalolagi i le uaina o lana faitaaga.”

3 Ua ia aveina aʻu i le toafa i le mana o le agaga. Ona ou vaaia lea o le fafine o loo tiʻetiʻe i luga o le manufeʻai e lanu mūmū sesega, e tumu i igoa faifai, ma e iai ulu e fitu ma seu e sefulu. 4 Ua ofu foʻi le fafine i le ofu violē ma le ofu mūmū sesega, ma ua teuteuina i auro, ma maa tāua, ma penina, ua i lona lima foʻi le ipu auro ua tumu i mea inosia, ma mea lē mamā o lana faitaaga. 5 Ua tusia i lona muāulu le igoa, o le mea lilo: “Papelonia le Aai Tele, o le tinā o fafine talitane ma mea e inosia i le lalolagi.” 6 Ua ou iloa atu le fafine ua onā i le toto o le ʻaupaia ma le toto o ē na molimau iā Iesu.

Ina ua ou vaai atu iā te ia, ona ou matuā teʻi ai lea. 7 Ona faapea mai lea o le agelu iā te aʻu: “Aiseā ua e teʻi ai? Ou te faailoa atu iā te oe le mea lilo i le fafine ma le manufeʻai o loo tiʻetiʻe ai o ia, lea e iai ulu e fitu ma seu e sefulu: 8 O le manufeʻai na e iloa, na iai, ae ua lē toe iai, o le a alu aʻe mai i le tō, ma alu atu i le faaumatiaga. Pe a latou iloa na iai le manufeʻai, ae ua lē toe iai, ma o le a iai, ona matuā taufaiofo ai lea o i latou o ē e nonofo i le laueleele, ae peitaʻi, e leʻi tusia o latou igoa i le tusi tāʻai o le ola talu mai le faavaeina o le lalolagi.

9 “O le mea lenei e manaʻomia ai le mafaufau e iai le atamai: O ulu e fitu e faasino atu i mauga e fitu, o loo tiʻetiʻe ai i luga le fafine. 10 O loo iai tupu e toʻafitu: ua paʻuʻū le toʻalima, o loo iai nei le toʻatasi, ae e leʻi oo mai le isi, ae pe a oo mai, e matuā puupuu lava le taimi e iai o ia. 11 O le manufeʻai foʻi na iai, a ua lē iai, o le tupu lona valu lea, ae peitaʻi e tupuga mai i le toʻafitu, ma e alu atu foʻi i le faaumatiaga.

12 “O seu foʻi e sefulu sa e iloa, e faasino atu i tupu e toʻasefulu e leʻi maua se malo, ae ua latou mauaina le pule o ni tupu mo le itula e tasi, faatasi ma le manufeʻai. 13 Ua tasi foʻi le manatu o i latou nei, ma ua latou avatu lo latou malosi ma le pule i le manufeʻai. 14 Latou te tau ma le Tamaʻi Mamoe, ae e manumalo le Tamaʻi Mamoe iā i latou, auā o ia o le Alii o alii ma le Tupu o tupu. O i latou ua faatasi ma ia o ē ua valaauina, ma ua filifilia, ma faamaoni e manumalo foʻi i latou.”

15 Ona ia faapea mai lea iā te aʻu: “O vai sa e iloa ua tiʻetiʻe ai le fafine talitane, e faasino atu i tagata, ma motu o tagata, ma nuu, ma gagana. 16 O seu e sefulu sa e iloa ma le manufeʻai, latou te ʻinoʻino i le fafine talitane, ma faataugā ma faatelenoa iā te ia, latou te ʻaina foʻi lona tino ma susunu uma o ia i le afi. 17 E tuuina foʻi e le Atua i o latou loto ina ia faataunuu lona finagalo, lea e faataunuu ai foʻi lo latou manatu e tasi e tuuina atu lo latou malo i le manufeʻai, seʻia taunuu afioga a le Atua. 18 O le fafine lea sa e iloa, e faasino atu i le aai tele lea e pule i tupu o le lalolagi.”

Faaaliga  18 : 1 - 24

18 Ua mavae nei mea, ona ou iloa atu lea o le tasi agelu ua alu ifo mai i le lagi ma le pule tele; ua faamalamalamaina foʻi le lalolagi i lona mamalu. 2 Ua ia alaga atu i se leo malosi e faapea: “Ua paʻū o ia! Ua paʻū Papelonia le Aai Tele, ua avea ma mea e nonofo ai temoni, ma mea e iai le ʻea namu leaga ma oona, ma mea e iai manulele lē mamā uma ma inosia! 3 Ua maileia nuu uma ona o le uaina o le toʻasā o lana faitaaga,* ma ua faia foʻi e tupu o le lalolagi le faitaaga ma ia, ua mauʻoa foʻi le ʻaufaatauʻoa o loo femalagaaʻi o le lalolagi ona o lona mauʻoa tele, lea e lē māsiasi ai.”

4 Ua ou faalogo foʻi i le tasi leo mai i le lagi, ua faapea mai: “Loʻu nuu e, ia outou ō ese mai iā te ia, pe afai tou te lē mananaʻo e tofusia i ana agasala, ma lē mananaʻo e aafia i ona mala. 5 Auā ua tele ana agasala ma ua oo atu i le lagi, ua manatua foʻi e le Atua ana gaoioiga lē tonu. 6 Ia taui atu iā te ia e pei ona ia taui atu i isi, ma ia faia faalua iā te ia, e faaluaina mea na ia faia; o le ipu ua ia tuuina i ai le meainu, ia faaluaina i ai le meainu mo ia. 7 Auā e pei ona faamamaluina e ia o ia lava ma ola i se olaga matuā mauʻoa e lē māsiasi ai, ia faapea foʻi ona faatigāina o ia ma faavauvau ai. Auā ua ia faapea ifo i lona loto, ‘ou te nofo o se tupu fafine, e lē o aʻu o se fafine ua oti lana tane, ma e lē taitai ona ou faavauvau.’ 8 O le mea lenā e oo mai ai ona mala i le aso e tasi, o le oti, ma le faavauvau, ma le oge, ma e susunuina uma o ia i le afi, auā e mamana Ieova le Atua, o lē e faamasino iā te ia.

9 “O tupu foʻi o le lalolagi o ē na faia le faitaaga ma ia, ma ola i ni olaga matuā mauʻoa e lē māsiasi ai, e latou te fetagisi ma taufaitagituʻi i le faanoanoa ona o ia, pe a latou vāai atu i le asu a o susunuina o ia, 10 ua latou tutū mamao mai ona o lo latou fefefe i ona puapuaga ma faapea ane, ‘Oi talofa, oi talofa, iā te oe le aai tele, Papelonia le aai malosi, auā o le itula e tasi ua oo mai ai lou faamasinoga!’

11 “Ua fetagisi foʻi ma faanoanoa le ʻaufaatauʻoa o loo femalagaaʻi o le lalolagi ona o ia, auā ua leai se tasi e toe faatauina a latou oloa e matuā tele, 12 o oloa e matuā tele o auro, ma siliva, ma maa tāua, ma penina, ma ʻie lino lelei, ma ʻie violē ma silika, ma mūmū sesega; ma mea uma e fai mai i laau manogi, ma so o se mea e fai mai i nifo elefane, ma so o se mea e fai mai i laau e sili ona lelei, ma le ʻapamemea ma le uʻamea, ma le maamora; 13 faapea foʻi ma le kinamoni, ma mea faamanogi meaʻai mai i Initia, ma mea manogi e mū, ma suāuu manogi, ma mea manogi papaʻe e mū, ma le uaina, ma le suāuu olive, ma le falaoamata lelei, ma le saito, o povi ma mamoe, o solofanua, ma taavale e toso e solofanua, o pologa ma tagata. 14 Ioe, ua mou atu mai iā te oe fua lelei na e naunau i ai, ua mavae atu foʻi mai iā te oe mea mananaia ma mea matuā matagofie lava, e lē toe maua lava e tagata.

15 “O tagata faatauʻoa o loo femalagaaʻi e ona mea nei, o ē ua mauʻoa ona o ia, e tutū mamao ese ona o lo latou fefefe i ona puapuaga, ma e fetagisi foʻi ma faavauvau, 16 ma faapea atu, ‘Oi talofa, oi talofa, i le aai tele, na ofu i le ʻie lino lelei ma ofu violē ma mūmū sesega, ma na teuteu faamatagofie i auro, ma maa tāua ma penina, 17 auā e tasi le itula ua faaumatia ai ana oloa e tele!’

“Ua tutū mamao ese foʻi kapeteni o vaa, ma tagata uma e faimalaga i so o se mea, ma ʻauvaa, ma i latou uma na fai fefaatauaʻiga i le vasa 18 ma ua latou alalaga atu ina ua latou vaaia le asu a o susunuina o ia, ua latou faapea atu, ‘O fea se aai e tusa ma lenei aai tele?’ 19 Ua latou asu aʻe le efuefu i o latou ulu ma alalaga, ma fetagisi ma faavauvau, ma faapea atu: ‘Oi talofa, oi talofa, i le aai tele, lea na mauʻoa ai i latou na iai vaa i le sami, ona o le taugatā tele o ana mea, auā o le itula e tasi ua faatamaʻia ai o ia!’

20 “Le lagi e, ia fiafia ona o ia, faapea outou le ʻaupaia, ma outou aposetolo, ma outou perofeta, auā ua faasalaina o ia e le Atua ona o outou!”

21 Ona sii aʻe lea e le agelu malosi o le maa e pei o se maa olo tele, ma lafo ifo i le sami, ma faapea atu: “E faapena foʻi ona vave lafotuina Papelonia le aai tele, ma e lē toe maua lava o ia. 22 E lē toe lagonaina foʻi iā te oe leo o tagata pepese o loo tā a latou kitara,* ma tagata fai musika, ma ē ili fāʻili, ma ē e ili pū, e lē toe maua foʻi iā te oe ni tufuga e faia so o se galuega, ma e lē toe lagonaina foʻi iā te oe le paʻō o se maa olo, 23 e lē toe susulu ai foʻi iā te oe le malamalama o se molī, e lē toe lagona foʻi iā te oe le leo o le alii ma le tamaʻitaʻi faaipoipo; auā o ou tagata faatauʻoa o loo femalagaaʻi, na avea ma tagata aloaʻia o le lalolagi, auā na faasesēina atunuu uma i au faiga faaagaga. 24 Ioe, ua maua i lenei aai le toto o le ʻauperofeta, ma le ʻaupaia, ma tagata uma ua fasiotia i le lalolagi.”

^ Faaa. 18:3 Pe “ona o le uaina o lana faitaaga lea e faatupu ai le tuʻinanau i feusuaʻiga.”


^ Faaa. 18:22 O se meafaifaaili anamua e ese mai i le kitara i aso nei. O le upu Peretania o le harp.


Faaaliga  19 : 1 - 21

19 Ua mavae nei mea, ona ou faalogo ai lea e peiseaʻī o se leotele mai i ē e toʻatele i le lagi. Ua latou faapea mai: “Ia outou vivii atu iā Ioa!* Ua i lo tatou Atua le faaolataga, ma le mamalu, ma le mana, 2 auā e moni ma tonu lana faamasinoga. Talu ai ua ia faasalaina le fafine talitane sili, o lē na faaleagaina le lalolagi i lana faitaaga, ma ua ia taui atu iā te ia le toto o ana pologa.” 3 I le taimi lava lenā, ua latou toe faapea atu: “Ia outou vivii atu iā Ioa! Ona alu aʻe lea o le asu mai i le susunuina o ia e faavavau, faavavau lava.”

4 Ona faapaʻuʻū ai lea o toeaina e toʻalua sefulu fā, ma foafoaga agaga e toʻafā ma tapuaʻi atu i le Atua o loo afio i le nofoālii, ma faapea atu: “Amene! Ia outou vivii atu iā Ioa!”

5 Ua oo mai foʻi le isi leo mai i le nofoālii ma faapea mai: “Ia vivii atu i lo tatou Atua, o outou uma o ana pologa, o ē e matataʻu iā te ia, o ē e faatauvaa ma ē e sili.”

6 Ona ou faalogo lea e peiseaʻī o se leo mai i ē e toʻatele, ma e pei o le leo o vai e tele, ma le leo o faititili malolosi. Ua latou faapea atu: “Ia outou vivii atu iā Ioa, auā o Ieova o lo tatou Atua, o Lē e ona le malosi uma lava, ua amata ona pule o ia o le tupu. 7 Inā tatou fiafia ia ma matuā olioli, ma ia tatou faamamaluina o ia, auā ua oo mai le aso o le faaipoipoga a le Tamaʻi Mamoe, ma ua saunia foʻi e le tamaʻitaʻi o ia mo le faaipoipoga. 8 Ioe, ua tuuina atu iā te ia ina ia ofu i le ʻie lino sesega, e mamā ma lelei, auā o le ʻie lino lelei e faasino atu i galuega amiotonu a le ʻaupaia.”

9 Ua faapea mai foʻi le agelu iā te aʻu: “Ia e tusi: E fiafia i latou o ē ua valaaulia i le tausamaaga afiafi o le faaipoipoga a le Tamaʻi Mamoe.” Ua ia toe faapea mai foʻi: “O afioga moni ia a le Atua.” 10 Ona ou faapaʻū lea i ona luma e tapuaʻi atu iā te ia. A ua fai mai o ia iā te aʻu: “Ia e faaeteete! Aua neʻi e faia lenā mea! Ua na o aʻu o se uso a pologa,e pei o oe ma ou uso o loo iai le galuega o le molimau atu iā Iesu. Ia tapuaʻi i le Atua; auā o le autū o valoaga, o le molimau atu lea iā Iesu.”

11 Ona ou iloa lea o le lagi ua avanoa, faauta foʻi! o se solofanua paʻepaʻe. O lē o loo tiʻetiʻe ai e taʻua e Faamaoni ma Moni, ma e na te faamasino ma tau ai i le taua i le amiotonu. 12 O ona fofoga ua mumū e pei o le afi, ma ua i lona ao palealii e tele. Ua iā te ia le suafa ua tusia, lea e leai se tasi na te iloaina seʻi vaganā ai o ia, 13 ua ofu o ia i le ofu tele ua sausauina i le toto, ua faaigoa foʻi o ia o Le Upu a le Atua. 14 Ua mulimuli atu foʻi ʻautau o le lagi iā te ia i solofanua papaʻe, ma ua latou oofu i ʻie lino papaʻe, e mamā ma lelei. 15 Ua ia taia foʻi atunuu i le pelu maʻai umī ua sau mai i lona fofoga, ma e pule* foʻi o ia iā i latou i le tootoo uʻamea. E na te solia foʻi le soligavine o le toʻasā matuā mamafa o le Atua, o Lē e ona le malosi uma lava. 16 Ua tusia foʻi i lona ofu tele ma lona ogāvae le igoa, o le Tupu o tupu ma le Alii o alii.

17 Ua ou vaaia foʻi se agelu o loo tū i le lā, ma ua alaga atu o ia ma le leotele ma faapea atu i manu uma o loo felelei i le taulotoaʻiga o le lagi: “Inā ō mai ia, ia faapotopoto faatasi mai i le faigaʻai tele i le afiafi a le Atua, 18 ina ia outou aai ai i tino o tupu, ma tino o taʻitaʻiʻau, ma tino o tagata malolosi, ma tino o solofanua ma i latou o tiʻetiʻe ai, ma isi tino uma, ma tino o tagata saʻoloto, faapea foʻi ma pologa, ma ē e faatauvaa, ma ē e sili.”

19 Ona ou iloa lea o le manufeʻai ma tupu o le lalolagi ma a latou ʻautau, ua faapotopoto e siitaua atu i lē o loo tiʻetiʻe i le solofanua ma lana ʻautau. 20 Ona puʻeina lea o le manufeʻai, faatasi ai ma le perofeta pepelo na faia faailoga i ona luma, ia na faasesēina ai i latou na maua le faailoga o le manufeʻai, ma ē na tapuaʻi atu i lona faatusa. Na lafoolaina i laʻua uma i le lepa afi o loo mumū i le teiō. 21 Ae ua fasiotia o ē ua totoe i le pelu umī lea e sau mai i le fofoga o lē o loo tiʻetiʻe i le solofanua. Ua maoona foʻi manulele uma i o latou tino.

^ Faaa. 19:1 Po o “le Aleluia.” Tagaʻi i le Faaopoopoga e 2.


^ Faaa. 19:15 I le gagana Eleni, “e leoleoina.”


Faaaliga  20 : 1 - 15

20 Ona ou iloa lea o se agelu ua sau mai i le lagi ma le ki o le tō, ua i lona lima foʻi se filifili uʻamea tele. 2 Ua ia puʻeina le tarako, o le uluaʻi gata lea, o le Tiapolo ma Satani, ma saisai o ia mo le afe tausaga. 3 Ua ia lafo o ia i le tō ma tapunia, ma faamauina, ina neʻi faasesēina e ia o atunuu seʻia uma tausaga e afe. Pe a māeʻa nei mea, ona toe tatalaina lea o ia mo sina taimi.

4 Na ou iloa foʻi nofoālii ma i latou o loo tiʻetiʻe ai, ua tuuina atu le pule e latou te faamasino ai. Ioe, ua ou iloa foʻi i latou na fasiotia i le toʻi ona o la latou molimau iā Iesu ma le tautala atu e uiga i le Atua, ma i latou e leʻi tapuaʻi atu i le manufeʻai po o lona faatusa, latou te leʻi maua foʻi le faailoga i o latou muāulu ma o latou lima. Ua oo ina ola i latou ma pule o ni tupu faatasi ma Keriso mo le afe tausaga. 5 (A o ē e totoe o ē ua oti, e leʻi ola i latou seʻia mavae tausaga e afe.) O le uluaʻi toetū lea. 6 E fiafia ma paia so o se tasi e iai i le uluaʻi toetū; e leai se pule a le oti faalua iā i latou nei, ae e fai i latou ma ositaulaga a le Atua ma le Keriso, e pule i latou o ni tupu faatasi ma ia mo le afe tausaga.

7 Pe a mavae tausaga e afe, ona tatalaina mai loa lea o Satani mai i lona falepuipui, 8 ona alu atu lea o ia ma faasesē i nuu i itu e fā o le lalolagi, o Koku ma Makoku, e faapotopoto iā i latou i le taua. O lo latou faitau aofaʻi e pei o le oneone o le sami. 9 Ua latou agaʻi atu i le laueleele ma siʻosiʻomia le togālauapi a le ʻaupaia, ma le aai pele. Ae ua sau le afi mai i le lagi ma faaumatia ai i latou. 10 Ua lafo foʻi le Tiapolo o lē na faasesē iā i latou i le lepa afi ma le teiō, o le mea lenā o loo iai le manufeʻai ma le perofeta pepelo; ma e faapuapuagatia ai i latou i le ao ma le pō e faavavau, faavavau lava.

11 Ua ou iloa foʻi se nofoālii tele paʻepaʻe ma lē o loo afio ai. Ua sosola ese mai i ona luma o le lalolagi ma le lagi, ua lē toe maua foʻi se mea e nonofo ai. 12 Ona ou iloa lea o ē na oti, o ē e sili ma ē e faatauvaa, o loo tutū i luma o le nofoālii, ona tatala lea o tusi tāʻai. Ae ua tatala foʻi se isi tusi tāʻai; o le tusi tāʻai lea o le ola. Ona faamasinoina lea o ē ua oti i mea na tusia i tusi tāʻai, e tusa ma a latou galuega. 13 Ua ave aʻe e le sami i latou na oti o iai, ua ave aʻe foʻi e le oti ma Tuugamau* i latou na oti o iai, ma ua faamasinoina i latou taʻitoʻatasi e tusa ma a latou galuega. 14 Ona lafo ai lea o le oti ma Tuugamau i le lepa afi. O le uiga o le lepa afi, o le oti faalua lea. 15 O so o se tasi foʻi ua iloa e leʻi tusia i le tusi o le ola, e lafoina i le lepa afi.

^ Faaa. 20:13 Tagaʻi i le Faaopoopoga e 6.


Faaaliga  21 : 1 - 27

21 Ona ou iloa lea o le lagi fou ma le lalolagi fou; auā ua mavae atu le uluaʻi lagi ma le uluaʻi lalolagi, ua lē toe iai foʻi se sami. 2 Ua ou iloa foʻi le aai paia o Ierusalema Fou, ua alu ifo mai i le lagi mai i le Atua, ua saunia e faapei o se tamaʻitaʻi faaipoipo ua teuteuina mo lona alii. 3 Ona ou faalogo lea i le leotele mai i le nofoālii e faapea: “Faauta! Ua iai i tagata le faleʻie o le Atua, e mau o ia ma i latou, e fai foʻi i latou ma ona tagata. E faatasi foʻi le Atua ma i latou. 4 E na te soloiesea foʻi loimata uma i o latou mata, e lē toe iai se oti, po o se faanoanoa, po o se tagiauē, e lē toe iai foʻi se tigā. Auā ua mavae atu mea muamua.”

5 Ona fetalai mai lea o Lē o loo afio i le nofoālii: “Faauta! Ou te faia ia fou mea uma lava.” Ua ia toe fetalai mai foʻi: “Ia tusi, auā o upu nei e faamaoni ma moni.” 6 Ua fetalai mai foʻi o ia iā te aʻu: “Ua taunuu! O aʻu o le Alefa ma le Omeka, o le amataga ma le gataaga. O so o se tasi e fia inu, ou te avatu fua i ai vai mai i le puna o le vai ola. 7 O lē e manumalo e fai ma ona tofi nei mea, ma e avea aʻu ma ona Atua, e fai foʻi o ia ma oʻu atalii. 8 A o ē e palaaai, ma ē e lē faatuatua, ma ē e faia mea matagā e inosia, ma ē e fasioti tagata, ma ē e faitaaga, ma ē e faia faiga faaagaga, ma ē e ifo i tupua, ma ē uma e tala pepelo, o lo latou iʻuga o le lepa e mū i le afi ma le teiō. O lona uiga, o le oti faalua lea.”

9 Ona sau lea o le tasi o agelu e toʻafitu na iai ipu e fitu, na tumu i mala mulimuli e fitu, ua ia faapea mai iā te aʻu: “Sau i inei, ou te faaali atu iā te oe le tamaʻitaʻi faaipoipo, o le faletua lea o le Tamaʻi Mamoe.” 10 Ona ia ave lea o aʻu i le mana o le agaga i luga o se mauga telē e maualuga, ma faaali mai iā te aʻu le aai paia o Ierusalema, ua alu ifo mai i le lagi mai i le Atua, 11 ua iā te ia le mamalu o le Atua. O lona pupula ua pei o se maa e sili ona tāua, ua iila ma matuā manino e pei o le maa iasepi. 12 Ua iai se pā telē ma maualuga, ma e sefulu lua faitotoʻa, e toʻasefulu lua foʻi agelu o loo i faitotoʻa, o loo tusia ai igoa o ituaiga e sefulu lua o le fanauga a Isaraelu. 13 Ua iai faitotoʻa e tolu i le itu i sasaʻe, ma faitotoʻa e tolu i le itu i mātū, e iai foʻi faitotoʻa e tolu i le itu i saute, ma faitotoʻa e tolu i le itu i sisifo. 14 Ua iai foʻi i le pā o le aai o maa faavae e sefulu lua, ua tusia ai igoa e sefulu ma le lua o aposetolo e toʻasefulu lua o le Tamaʻi Mamoe.

15 O lē o loo tautala mai iā te aʻu, ua ia uuina se ū auro, o le fua lea e na te fuaina ai le aai, ma ona faitotoʻa, ma ona pā. 16 Ua taatia faatafafā le aai, e tutusa lona umi ma lona lautele. Ua ia fuaina foʻi le aai i le ū, e sefulu lua afe falelogi;* e tutusa lelei lona umi, ma lona lautele, ma lona maualuga. 17 Ua ia fuaina foʻi le pā, e selau fā sefulu ma le fā kupita* e tusa ma le fua a le tagata, o le fua foʻi lea a le agelu. 18 Ua fausia ona pā i maa iasepi, ma ua fausia le aai i auro māoʻi e pei o le tioata manino. 19 Ua teuteuina foʻi faavae o le pā o le aai i ituaiga uma o maa tāua* eseese: o le faavae muamua o le iasepi, o lona lua o le safaira, o lona tolu o le kakito, o lona fā o le samaraki, 20 o lona lima o le saritonu, o lona ono o le salikea, o lona fitu o le tasesa, o lona valu o le soama, o lona iva o le topasi, o lona sefulu o le kuasopera, o lona sefulu ma le tasi o le uakini, ma o lona sefulu ma le lua o le aselama. 21 O faitotoʻa foʻi e sefulu lua o ni penina e sefulu lua; o faitotoʻa taʻitasi ua fai mai i penina taʻitasi. O le ala tele o le aai o le auro māoʻi lea, e manino e pei o se tioata.

22 Ou te leʻi vaaia ai foʻi se malumalu, auā o Ieova le Atua o Lē e ona le malosi uma lava, o le malumalu lea, faapea foʻi ma le Tamaʻi Mamoe. 23 E lē manaʻomia ona susulu i le aai le lā po o le masina, auā ua faamalamalamaina i le mamalu o le Atua, ma o lona molī o le Tamaʻi Mamoe lea. 24 E savavali foʻi atunuu uma i lona malamalama, ma e tuuina atu i ai e tupu o le lalolagi o latou mamalu. 25 E lē tapunia lava ona faitotoʻa i le ao atoa, auā e lē oo se pō i lea mea. 26 E latou te tuuina atu i ai le mamalu ma le viiga o nuu. 27 Ae e lē ulu lava i ai se mea e lē paia, po o se tasi e faia se mea matagā, po o se tala pepelo; e na o ē ua tusia i le tusi tāʻai o le ola a le Tamaʻi Mamoe.

^ Faaa. 21:16 Pe tusa e 2,220 kilomita. O le “falelogi” o se fua faa-Eleni i aso anamua e iloa ai le mamao o se mea. Tagaʻi i le Faaopoopoga e 14.


^ Faaa. 21:17 Pe tusa e 64 mita.


^ Faaa. 21:19 O nei maa tāua e eseese o latou lanu, ma e felanulanuaʻi foʻi isi maa.


Faaaliga  22 : 1 - 21

22 Ua ia faaali mai foʻi iā te aʻu se vaitafe o le vai o le ola, e manino e pei o se tioata, o loo tafe mai i le nofoālii o le Atua ma le Tamaʻi Mamoe 2 i le ogatotonu o lona ala tele. Ua iai i itu taʻitasi o le vaitafe laau o le ola o loo fua mai i fuata e taʻisefulu lua, ma e fua mai ai ni fua i masina taʻitasi. O lau foʻi o laau e faamālōlōina ai nuu.

3 E lē toe iai se malaia. Ae e iai i le aai le nofoālii o le Atua ma le Tamaʻi Mamoe, ma e tuuina atu foʻi e ana pologa le auaunaga paia iā te ia; 4 latou te vaai atu foʻi i ona fofoga, e i o latou muāulu foʻi lona suafa. 5 E lē toe iai se pō, latou te lē manaʻomia foʻi se molī e faamalamalama ai, po o le susulu o le lā, auā e faamalamalamaina i latou e Ieova le Atua, o le a pule foʻi i latou o ni tupu e faavavau, faavavau lava.

6 Ona fai mai lea o ia iā te aʻu: “O upu nei e faamaoni ma moni; ioe, o Ieova le Atua o lē ua fetalai mai e ala i ana perofeta, na ia auina mai lana agelu ina ia faaali mai i ana pologa o mea ua toeitiiti ona tutupu lea. 7 Faauta! Ou te vave alu atu. E fiafia lē e tausi i upu o le valoaga o loo i lenei tusi tāʻai.”

8 O aʻu o Ioane o lē na faalogo ma vaai i nei mea. Ina ua ou faalogo ma vaai i ai, ona ou faapaʻū ai lea i vae o le agelu e tapuaʻi iā te ia, o lē na faailoa mai iā te aʻu nei mea. 9 A ua ia fai mai iā te aʻu: “Ia e faaeteete! Aua e te faia lenā mea! Ua na o aʻu o se uso a pologa iā te oe, ma o se tasi o ou uso o ē o ni perofeta, ma o se tasi foʻi o i latou o ē e tausi i upu o lenei tusi tāʻai. Ia tapuaʻi i le Atua.”

10 Ua ia faapea mai foʻi iā te aʻu: “Aua neʻi faamaufaailogaina* upu o le valoaga o loo i lenei tusi tāʻai, auā ua latalata le taimi atofaina. 11 O lē e faia le amiolētonu, ia faia pea e ia le amiolētonu; o lē e amio palapalā, ia faia pea e ia o mea palapalā; a o lē e amiotonu ia amiotonu pea o ia, ma o lē e paia ia paia pea o ia.

12 “‘Faauta! E vave ona ou alu atu, ua iā te aʻu foʻi le taui, e taui atu ai i tagata taʻitoʻatasi e tusa ma ana galuega. 13 O aʻu o le Alefa ma le Omeka,* o lē e muamua ma lē e mulimuli, o le amataga ma le gataaga. 14 E fiafia i latou ua tatā o latou ofu talaloa, ina ia faatagaina ai i latou e aai i fua o laau o le ola, ma ia mafai ai foʻi ona latou ulu atu i le aai i ona faitotoʻa. 15 O loo i fafo o taʻifau, ma ē e faia faiga faaagaga, ma ē e faitaaga, ma ē e fasioti tagata, ma ē e ifo i tupua, ma ē e fiafia i le pepelo ma faia pea le tala pepelo.’

16 “‘O aʻu o Iesu, na ou auina atu laʻu agelu e molimau iā te outou i nei mea ina ia aogā i faapotopotoga. O aʻu o le aa ma le fanau a Tavita, o le fetu ao pupula.’”

17 Ua fai mai pea le agaga ma le tamaʻitaʻi faaipoipo: “Inā sau ia!” Ia fai atu foʻi so o se tasi e faalogo: “Inā sau ia!” Ia sau foʻi so o se tasi e fia inu; ma o so o se tasi e manaʻo i ai, ia ave fua le vai o le ola.

18 “Ua ou molimau atu i tagata uma e faalogo i upu o le valoaga o loo i lenei tusi tāʻai: Afai e faaopoopo e se tasi ni upu i nei mea, e faaopoopoina foʻi e le Atua iā te ia o mala ua tusia i lenei tusi tāʻai; 19 afai foʻi e aveesea e se tasi se upu mai i upu o le tusi tāʻai o lenei valoaga, e aveesea foʻi e le Atua lona tofi mai i laau o le ola ma le aai paia, o mea ia ua tusia i lenei tusi tāʻai.

20 “Ua faapea mai foʻi lē e molimau i nei mea, ‘Ioe; ou te vave alu atu.’”

“Amene! Inā maliu mai ia le Alii e, Iesu.”

21 Tau ina ia iai i le ʻaupaia le agalelei faifua o le Alii o Iesu Keriso.

^ Faaa. 22:10 O lona uiga “aua le natia.”


^ Faaa. 22:13 O lona uiga “o le Amataga ma le Gataaga.” O le Alefa ma le Omeka o le mataʻitusi muamua ma le mataʻitusi mulimuli lea o le alafapeta Eleni.



Tusi o le Tusi Paia




Tusi o Tusitusiga Paia Eperu na Tusia i Tausaga a o Lumanaʻi le Mesia


Igoa o le Tusi:           Kenese

Lē na Tusia:              Mose

Nofoaga na Tusia Ai:      Toafa

Māeʻa Ona Tusia (T.L.M.): 1513

Taimi Aofia Ai (T.L.M.):   “I le amataga” e oo i le 1657

Igoa o le Tusi:           Esoto

Lē na Tusia:              Mose

Nofoaga na Tusia Ai:      Toafa

Māeʻa Ona Tusia (T.L.M.): 1512

Taimi Aofia Ai (T.L.M.):   1657-1512

Igoa o le Tusi:           Levitiko

Lē na Tusia:              Mose

Nofoaga na Tusia Ai:      Toafa

Māeʻa Ona Tusia (T.L.M.): 1512

Taimi Aofia Ai (T.L.M.):   1 masina (1512)

Igoa o le Tusi:           Numera

Lē na Tusia:              Mose

Nofoaga na Tusia Ai:      Toafa ma Laufanua o Moapi

Māeʻa Ona Tusia (T.L.M.): 1473

Taimi Aofia Ai (T.L.M.):   1512-1473

Igoa o le Tusi:           Teuteronome

Lē na Tusia:              Mose

Nofoaga na Tusia Ai:      Laufanua o Moapi

Māeʻa Ona Tusia (T.L.M.): 1473

Taimi Aofia Ai (T.L.M.):   2 masina (1473)

Igoa o le Tusi:          Iosua

Lē na Tusia:              Iosua

Nofoaga na Tusia Ai:      Kanana

Māeʻa Ona Tusia (T.L.M.): p. 1450

Taimi Aofia Ai (T.L.M.):   1473–p. 1450

Igoa o le Tusi:          Faamasino

Lē na Tusia:              Samuelu

Nofoaga na Tusia Ai:      Isaraelu

Māeʻa Ona Tusia (T.L.M.): p. 1100

Taimi Aofia Ai (T.L.M.):   p. 1450–p. 1120

Igoa o le Tusi:          Ruta

Lē na Tusia:              Samuelu

Nofoaga na Tusia Ai:      Isaraelu

Māeʻa Ona Tusia (T.L.M.): p. 1090

Taimi Aofia Ai (T.L.M.):   11 tausaga o le pulega a Faamasino

Igoa o le Tusi:          1 Samuelu

Lē na Tusia:              Samuelu; Kato; Natano

Nofoaga na Tusia Ai:      Isaraelu

Māeʻa Ona Tusia (T.L.M.): p. 1078

Taimi Aofia Ai (T.L.M.):   p. 1180-1078

Igoa o le Tusi:          2 Samuelu

Lē na Tusia:              Kato; Natano

Nofoaga na Tusia Ai:      Isaraelu

Māeʻa Ona Tusia (T.L.M.): p. 1040

Taimi Aofia Ai (T.L.M.):   1077–p. 1040

Igoa o le Tusi:          1 Tupu

                           2 Tupu

Lē na Tusia:              Ieremia

Nofoaga na Tusia Ai:      Iuta ma Aikupito

Māeʻa Ona Tusia (T.L.M.): 1 le tusi 580

Taimi Aofia Ai (T.L.M.):   p. 1040-580

Igoa o le Tusi:          1 Nofoaiga a Tupu

                           2 Nofoaiga a Tupu

Lē na Tusia:              Esera

Nofoaga na Tusia Ai:      Ierusalema (?)

Māeʻa Ona Tusia (T.L.M.): 1 le tusi p. 460

Taimi Aofia Ai (T.L.M.):   Maeʻa le 1 Nofoaiga a Tupu 9:44: 1077-537

Igoa o le Tusi:          Esera

Lē na Tusia:              Esera

Nofoaga na Tusia Ai:      Ierusalema

Māeʻa Ona Tusia (T.L.M.): p. 460

Taimi Aofia Ai (T.L.M.):   537–p. 467

Igoa o le Tusi:          Neemia

Lē na Tusia:              Neemia

Nofoaga na Tusia Ai:      Ierusalema

Māeʻa Ona Tusia (T.L.M.): m. 443

Taimi Aofia Ai (T.L.M.):   456–m. 443

Igoa o le Tusi:          Eseta

Lē na Tusia:              Moretekai

Nofoaga na Tusia Ai:      Susana, Elama

Māeʻa Ona Tusia (T.L.M.): p. 475

Taimi Aofia Ai (T.L.M.):   493–p. 475

Igoa o le Tusi:          Iopu

Lē na Tusia:              Mose

Nofoaga na Tusia Ai:      Toafa

Māeʻa Ona Tusia (T.L.M.): p. 1473

Taimi Aofia Ai (T.L.M.):   E silia i 140 tausaga i le 1657-1473

Igoa o le Tusi:          Salamo

Lē na Tusia:              Tavita ma isi

Māeʻa Ona Tusia (T.L.M.): p. 460

Igoa o le Tusi:          Faataoto

Lē na Tusia:              Solomona; Akuru; Lemueli

Nofoaga na Tusia Ai:      Ierusalema

Māeʻa Ona Tusia (T.L.M.): p. 717

Igoa o le Tusi:          Failauga

Lē na Tusia:              Solomona

Nofoaga na Tusia Ai      Ierusalema

Māeʻa Ona Tusia (T.L.M.): l. 1000

Igoa o le Tusi:          Pese a Solomona

Lē na Tusia:              Solomona

Nofoaga na Tusia Ai:      Ierusalema

Māeʻa Ona Tusia (T.L.M.): p. 1020

Igoa o le Tusi:          Isaia

Lē na Tusia:              Isaia

Nofoaga na Tusia Ai:      Ierusalema

Māeʻa Ona Tusia (T.L.M.): m. 732

Taimi Aofia Ai: (T.L.M.):   p. 778–m. 732

Igoa o le Tusi:          Ieremia

Lē na Tusia:              Ieremia

Nofoaga na Tusia Ai:      Iuta; Aikupito

Māeʻa Ona Tusia: (T.L.M.): 580

Taimi Aofia Ai: (T.L.M.):   647-580

Igoa o le Tusi:          Auega

Lē na Tusia:              Ieremia

Nofoaga na Tusia Ai:      Lata ane i Ierusalema

Māeʻa Ona Tusia (T.L.M.): 607

Igoa o le Tusi:          Esekielu

Lē na Tusia:              Esekielu

Nofoaga na Tusia Ai:      Papelonia

Māeʻa Ona Tusia (T.L.M.): p. 591

Taimi Aofia Ai (T.L.M.):   613–p. 591

Igoa o le Tusi:          Tanielu

Lē na Tusia:              Tanielu

Nofoaga na Tusia Ai:      Papelonia

Māeʻa Ona Tusia (T.L.M.): p. 536

Taimi Aofia Ai (T.L.M.):   618–p. 536

Igoa o le Tusi:          Hosea

Lē na Tusia:              Hosea

Nofoaga na Tusia Ai:      Samaria (Itumalo)

Māeʻa Ona Tusia (T.L.M.): m. 745

Taimi Aofia Ai (T.L.M.):   l. 804–m. 745

Igoa o le Tusi:          Ioelu

Lē na Tusia:              Ioelu

Nofoaga na Tusia Ai:      Iuta

Māeʻa Ona Tusia (T.L.M.): p. 820 (?)

Igoa o le Tusi:          Amosa

Lē na Tusia:              Amosa

Nofoaga na Tusia Ai:      Iuta

Māeʻa Ona Tusia (T.L.M.): p. 804

Igoa o le Tusi:          Opetaia

Lē na Tusia:              Opetaia

Māeʻa Ona Tusia (T.L.M.): p. 607

Igoa o le Tusi:          Iona

Lē na Tusia:              Iona

Māeʻa Ona Tusia (T.L.M.): p. 844

Igoa o le Tusi:          Mika

Lē na Tusia:              Mika

Nofoaga na Tusia Ai:      Iuta

Māeʻa Ona Tusia (T.L.M.): l. 717

Taimi Aofia Ai (T.L.M.):   p. 777-717

Igoa o le Tusi:          Nauma

Lē na Tusia:              Nauma

Nofoaga na Tusia Ai:      Iuta

Māeʻa Ona Tusia (T.L.M.): l. 632

Igoa o le Tusi:          Sapakuka

Lē na Tusia:              Sapakuka

Nofoaga na Tusia Ai:      Iuta

Māeʻa Ona Tusia (T.L.M.): p. 628 (?)

Igoa o le Tusi:          Sefanaia

Lē na Tusia:              Sefanaia

Nofoaga na Tusia Ai:      Iuta

Māeʻa Ona Tusia (T.L.M.): l. 648

Igoa o le Tusi:          Hakai

Lē na Tusia:              Hakai

Nofoaga na Tusia Ai:      Toe fausia Ierusalema

Māeʻa Ona Tusia (T.L.M.): 520

Taimi Aofia Ai: (T.L.M.):   112 aso (520)

Igoa o le Tusi:          Sakaria

Lē na Tusia:              Sakaria

Nofoaga na Tusia Ai:      Toe fausia Ierusalema

Māeʻa Ona Tusia (T.L.M.): 518

Taimi Aofia Ai (T.L.M.):   520-518

Igoa o le Tusi:          Malaki

Lē na Tusia:              Malaki

Nofoaga na Tusia Ai:      Toe fausia Ierusalema

Māeʻa Ona Tusia (T.L.M.): m. 443






Tusi o Tusitusiga Paia Eleni na Tusia i Tausaga Talu Ona Afio Mai le Alii


Igoa o le Tusi:          Mataio

Lē na Tusia:              Mataio

Nofoaga na Tusia Ai:      Palesitina

Māeʻa Ona Tusia (T.A.): p. 41

Taimi Aofia Ai (T.A.):   2 T.A.–33 T.A.

Igoa o le Tusi:          Mareko

Lē na Tusia:              Mareko

Nofoaga na Tusia Ai:      Roma

Māeʻa Ona Tusia (T.A.): p. 60-65

Taimi Aofia Ai (T.A.):   29-33 T.A.

Igoa o le Tusi:          Luka

Lē na Tusia:              Luka

Nofoaga na Tusia Ai:      Kaisareia

Māeʻa Ona Tusia (T.A.): p. 56-58

Taimi Aofia Ai (T.A.):   3 T.A.–33 T.A.

Igoa o le Tusi:           Ioane

Lē na Tusia:              Aposetolo o Ioane

Nofoaga na Tusia Ai:      Efeso pe latalata ane i ai

Māeʻa Ona Tusia (T.A.): p. 98

Taimi Aofia Ai (T.A.):   Māeʻa upu tomua, 29-33 T.A.

Igoa o le Tusi:           Galuega

Lē na Tusia:              Luka

Nofoaga na Tusia Ai:      Roma

Māeʻa Ona Tusia (T.A.): p. 61

Taimi Aofia Ai (T.A.):   33–p. 61 T.A.

Igoa o le Tusi:           Roma

Lē na Tusia:              Paulo

Nofoaga na Tusia Ai:      Korinito

Māeʻa Ona Tusia (T.A.): p. 56

Igoa o le Tusi:           1 Korinito

Lē na Tusia:              Paulo

Nofoaga na Tusia Ai:      Efeso

Māeʻa Ona Tusia (T.A.): p. 55

Igoa o le Tusi:           2 Korinito

Lē na Tusia:              Paulo

Nofoaga na Tusia Ai:      Maketonia

Māeʻa Ona Tusia (T.A.): p. 55

Igoa o le Tusi:           Kalatia

Lē na Tusia:              Paulo

Nofoaga na Tusia Ai:      Korinito po o Suria Anetioka

Māeʻa Ona Tusia (T.A.): p. 50-52

Igoa o le Tusi:           Efeso

Lē na Tusia:              Paulo

Nofoaga na Tusia Ai:      Roma

Māeʻa Ona Tusia (T.A.): p. 60-61

Igoa o le Tusi:           Filipi

Lē na Tusia:              Paulo

Nofoaga na Tusia Ai:      Roma

Māeʻa Ona Tusia (T.A.): p. 60-61

Igoa o le Tusi:           Kolose

Lē na Tusia:              Paulo

Nofoaga na Tusia Ai:      Roma

Māeʻa Ona Tusia (T.A.): p. 60-61

Igoa o le Tusi:           1 Tesalonia

Lē na Tusia:              Paulo

Nofoaga na Tusia Ai:      Korinito

Māeʻa Ona Tusia (T.A.): p. 50

Igoa o le Tusi:           2 Tesalonia

Lē na Tusia:              Paulo

Nofoaga na Tusia Ai:      Korinito

Māeʻa Ona Tusia (T.A.): p. 51

Igoa o le Tusi:           1 Timoteo

Lē na Tusia:              Paulo

Nofoaga na Tusia Ai:      Maketonia

Māeʻa Ona Tusia (T.A.): p. 61-64

Igoa o le Tusi:           2 Timoteo

Lē na Tusia:              Paulo

Nofoaga na Tusia Ai:      Roma

Māeʻa Ona Tusia (T.A.): p. 65

Igoa o le Tusi:           Tito

Lē na Tusia:              Paulo

Nofoaga na Tusia Ai:      Maketonia (?)

Māeʻa Ona Tusia (T.A.): p. 61-64

Igoa o le Tusi:           Filemoni

Lē na Tusia:              Paulo

Nofoaga na Tusia Ai:      Roma

Māeʻa Ona Tusia (T.A.): p. 60-61

Igoa o le Tusi:           Eperu

Lē na Tusia:              Paulo

Nofoaga na Tusia Ai:      Roma

Māeʻa Ona Tusia (T.A.): p. 61

Igoa o le Tusi:           Iakopo

Lē na Tusia:              Iakopo (uso o Iesu)

Nofoaga na Tusia Ai:      Ierusalema

Māeʻa Ona Tusia (T.A.): l. 62

Igoa o le Tusi:           1 Peteru

Lē na Tusia:              Peteru

Nofoaga na Tusia Ai:      Papelonia

Māeʻa Ona Tusia (T.A.): p. 62-64

Igoa o le Tusi:           2 Peteru

Lē na Tusia:              Peteru

Nofoaga na Tusia Ai:      Papelonia (?)

Māeʻa Ona Tusia (T.A.): p. 64

Igoa o le Tusi:           1 Ioane

Lē na Tusia:              Aposetolo o Ioane

Nofoaga na Tusia Ai:      Efeso, pe latalata ane i ai

Māeʻa Ona Tusia (T.A.): p. 98

Igoa o le Tusi:           2 Ioane

Lē na Tusia:              Aposetolo o Ioane

Nofoaga na Tusia Ai:      Efeso, pe latalata ane i ai

Māeʻa Ona Tusia (T.A.): p. 98

Igoa o le Tusi:           3 Ioane

Lē na Tusia:              Aposetolo o Ioane

Nofoaga na Tusia Ai:      Efeso, pe latalata ane i ai

Māeʻa Ona Tusia (T.A.): p. 98

Igoa o le Tusi:           Iuta

Lē na Tusia:              Iuta (uso o Iesu)

Nofoaga na Tusia Ai:      Palesitina (?)

Māeʻa Ona Tusia (T.A.): p. 65

Igoa o le Tusi:           Faaaliga

Lē na Tusia:              Aposetolo o Ioane

Nofoaga na Tusia Ai:      Patamo

Māeʻa Ona Tusia (T.A.): p. 96

[E lē o mautinoa nisi o tausaga ma nofoaga na tusia ai. O le mataʻitusi m. o lona uiga o se mea ua “mavae”; l., e mo le “lumanaʻi”; ma le p., e “pe tusa.”]










Le Lisi o Upu o le Tusi Paia





Tagaʻi i le itulau e 6 mo le faapupuuga o tusi o le Tusi Paia.

Tagaʻi i le itulau e 6 mo le faapupuuga o tusi o le Tusi Paia.

A


AA, Iop 14:8 Pe a afu ona ~ i le eleele

Fat 12:3 le ~ o tagata amiotonu

Isa 11:10 o le a tulaʻi ai le ~ o Iese

Ro 11:16 afai e paia le ~, e paia foʻi lālā

Epe 12:15 ina neʻi iai se ~ oona e tupu aʻe

Fat 12:12; Ro 11:18.

AAI 1. Isa 6:11 Seʻia faatafunaina ~

Isa 54:3 e latou te nofoia ~ ua faatafunaina

Mat 5:14 lē lilo le ~ i luga o le mauga

Epe 11:10 se ~ e iai ona faavae moni

Epe 11:16 ua ia saunia se ~ mo i latou

Fal 21:2 le ~ paia o Ierusalema Fou

Esk 9:4; Lu 4:43; 19:17; Fal 16:19.

AAI 2. Le 17:14 Aua tou te ~ i le toto

Isa 65:13 E ~ aʻu auauna

Ie 19:9 e ~ i tino o o latou atalii

Mi 7:10 Ona avea lea o ia ma ~ ua solia

Mat 26:26 A o latou ~, ona tago lea o Iesu

1Ko 10:17 tatou te ~ uma i lenā areto e tasi

1Ko 10:21 ona ~ i le laoai a Ieova ma temoni

Sl 22:26; 89:40; Isa 65:21; Mar 6:6; Lu 9:12; Ioa 6:53; Ga 2:46.

AAI O SULUFAʻIGA, Nu 35:25; Ios 21:13, 21.

AAI MA INU, Mat 24:38

Lu 10:7 ia outou nonofo ai i lenā aiga, e ~

AAO, Eso 8:19 O le ~ o le Atua!

Eso 31:18 o papamaa na tusia e le ~ o le Atua

Sl 8:6 pule i galuega a ou ~

Isa 40:10 pule lona ~ mo ia

Isa 52:10 faailoa mai e Ieova lona ~ paia

Isa 53:1 O ai foʻi ua faaali i ai le ~ o Ieova?

Isa 59:1 E leʻi faapuupuuina le ~ o Ieova

Lu 11:20 o le ~ o le Atua ou te tulia ai temoni

Ioa 12:38 ua faaalia i ai le ~ o Ieova?

Epe 10:31  mea mataʻutia le maua e ~ o le Atua

1Pe 5:6 o le ~ malosi o le Atua

Sl 99:5; 132:7; Aue 2:1.

AAO TAUMATAU, Sl 21:8 maua e lou ~ i latou

Sl 45:4 E faatonu oe e lou ~

Eso 15:6; Isa 62:8.

AAUINA, Sl 43:3 Ia e ~ atu lou malamalama

Ie 16:16 ona ou ~ atu lea o tagata tulimanu

Mat 10:16 Ua ou ~ atu outou e pei o mamoe

Ro 10:15 faapefea ona talaʻi ae e leʻi ~ atu?

Mat 10:5; 13:41; Lu 10:1; Ga 8:14.

AAMU, Ke 21:9 Ua ~ le tama a Akara

Fat 1:26 ou te ~ foʻi pe a oo mai

Ga 17:32 ua faalogo i le toetū, ona ~ lea

AANO, Epe 5:12 le suāsusu ae lē o meaʻai ~

Epe 5:14 A o meaʻai ~ e mo tagata matutua

Ke 2:23.

AAPO, 1Tu 16:30; 18:17; 2Tu 10:18.

AASA, 2Pe 3:10 mea o fai aʻe ai ona o le ~

2Tu 16:1, 19; 2No 27:9; Isa 1:1.

AʻEA, Fat 21:22 Ua ~ e le tagata atamai le aai

AʻEGA, Esk 6:3; Ho 10:8; Lu 23:30.

AETO, Isa 40:31 ua iā i latou ni apaʻau o ~

Esk 10:14; Ope 4; Mat 24:28; Fal 12:14.

AI, Ios 7:2, 3; 8:1, 26, 28, 29; Ie 49:3.

ʻAI, Ke 2:17 Aua neʻi e ~ ai

Ke 3:19 E te ~ au meaʻai ma le afu

Fat 30:8 Ia ou ~ tau lava o meaʻai

Fai 1:14 faatauvaa mea ma le ~ a le matagi

Fai 2:24 le ~ ma inu, ma iloa e ia mea lelei

Isa 11:7 E ~ foʻi e le leona vao mamago

Ie 15:16 Na maua au afioga, ona ou ~ ai

Ro 14:6 O lē e ~, e ~ ina ia faamamalu Ieova

2Te 3:10 e lē galue se tasi, aua neʻi ~ o ia

1 Ua Tusia le Suafa o le Atua i Tusitusiga Paia Eperu ma Tusitusiga Paia Eleni

“Ieova.” Eperu, יהוה (YHWH or JHVH)





O le taimi muamua o loo taʻua ai le suafa o “Ieova” (faa-Eperu, יהוה, YHWH), o loo i le Kenese 2:4. O lea suafa o se veape Eperu, הוה (ha·wahʹ, “e avea”), o lona uiga e gaoioi pea. O lea la, o le uiga o le suafa o Ieova, “E Gaoioi o Ia e Tusa ai ma Tulaga Manaʻomia.” Ua faaalia mai ai o Ieova, o ia Lē e galue pea e faataunuuina folafolaga, o Lē e faataunuuina pea lona finagalo.

Ua sili ona lē migao tagata faaliliu i aso nei i Lē e Ana le Tusi Paia, ona ua latou aveesea pe natia lona suafa faapitoa. Ae o le mea moni, e 6,828 taimi ua tusia ai lona suafa i tusitusiga Eperu e faapea, יהוה (YHWH po o JHVH), ua masani ona taʻua o le Tetakalamatone (o lona uiga “e fā ona mataʻitusi”). O lo matou faaaogāina o le suafa o “Ieova,” ua faaalia ai lo matou mulimuli i tusitusiga mai i uluaʻi gagana ae lē o faiga e masani ai, o le sui lea o le suafa o Ieova po o mataʻitusi Eperu e fā i le taʻu “Alii,” “le Alii,” “Adonai” (Alii), po o le “Atua.”

E 6,973 taimi ua tusia ai le suafa o “Ieova” i Tusitusiga Eperu o le Faaliliuga a le Lalolagi Fou. E 6,828 taimi ua tusia ai mataʻitusi Eperu e fā i tusitusiga Eperu, e aofia ai ma isi auala e tolu o loo tusia ai le suafa o Ieova (Kenese 22:14; Esoto 17:15; Faamasino 6:24) ma taimi e ono o loo tusia ai i ulutala o Salamo (7:sup; 18:sup [3 taimi]; Sl 36:sup; 102:sup). Ua matou faaliliuina mataʻitusi Eperu e fā iā “Ieova” i taimi uma e 6,828 seʻi vaganā ai le Faamasino 19:18, o loo iai le suinauna “loʻu” ae lē o le suafa o Ieova le Atua. E lē gata i lea, e tusa ai ma le Septuagint, ua matou toe tuu mataʻitusi Eperu e fā i le Teuteronome 30:16; 2 Samuelu 15:20 and 2 Nofoaiga a Tupu 3:1. Ua matou toe faaaogāina foʻi le suafa o le Atua i le Isaia 34:16 ma le Sakaria 6:8 lea e tatau ona iai “Ieova,” ae lē o suinauna o “oʻu” po o “loʻu.” I vaega ua sui ai e le ʻautusiupu Soferete (Sopherim) le suafa o le Atua i le ʼAdho·naiʹ (Alii) po o ʼElo·himʹ (Atua), e 141 taimi ua matou toe tuuina i ai le suafa o Ieova.

Ina ia ʻalofia le faaliliuina e tusa ma manatu o tagata, sa matou faia ni iloiloga māeʻaeʻa i Tusitusiga Eperu ma na matou faaeteete ina ia filifili lelei e tusa o le faaaogāina o le suafa o le Atua i Tusitusiga Eleni. Na matou saʻiliʻili lelei i Tusitusiga Eperu o loo iai o Tusitusiga Eleni e faamaonia ai la matou faaliliuga.

Na faaaogā mataʻitusi Eperu e fā (יהוה) i tusitusiga Eperu, faapea ma le Tusi Paia Eleni o le Septuagint. O lea la, ina ua faitauina e Iesu ma ona soo Tusitusiga Paia i le gagana Eperu faapea ma le gagana Eleni, e latou te maua ai le suafa o Ieova. I le sunako i Nasareta, na tulaʻi Iesu ma faitau le Isaia 61:1, 2 o loo iai mataʻitusi Eperu e fā, ma sa ia taʻua ai le suafa o Ieova. Ua ōgatusa lea ma lona faanaunauga ia faalauiloa le suafa o Ieova, e pei ona faaalia i lana tatalo i lona Tamā: “Ua ou faailoa atu lou suafa i tagata ua e foaʻi mai iā te aʻu i le lalolagi. . . . Ua ou faailoa atu lou suafa iā i latou, ma saga faailoa atu.”—Ioane 17:6, 26.

E 237 taimi ua matou faaaogā ai le suafa o Ieova i la matou faaliliuga o Tusitusiga Eleni. O taimi uma nei e 237, o loo faamaonia mai i tusitusiga Eperu eseese.










2 Ua Tusia le Suafa o le Atua (יהוה) i Tusitusiga Paia Eleni

E Sefulu Lua Fasipepa Faamaonia)





O se mea e ofo ai, ona e lē o iai le suafa o le Atua i manusikulipi o loo maua i aso nei o uluaʻi tusitusiga Eleni, atoa foʻi ma le tele o Tusi Paia i aso nei ma i aso anamua. E toetoe 7,000 taimi na tusia ai le suafa o le Atua i Tusitusiga Eperu anamua i mataʻitusi nei e fā יהוה, (lea e masani ona taʻua o le Tetakalamatone) ma ua tusia i mataʻitusi nei i le gagana Peretania, YHWH (po o le JHVH). E lē o iloa tonu le faaleoga saʻo o le suafa o le Atua i aso nei, ae e masani ona taʻu i le gagana Samoa o “Ieova.” O le faapuupuu o lenā suafa, o “Ioa,” ma e tele ina maua i igoa o loo taʻua i Tusitusiga Paia Eleni, atoa foʻi ma le upu “Aleluia!” o lona uiga “Ia outou vivii atu iā Ioa!”—Faaaliga 19:1, 3, 4, 6.

O Tusitusiga Eleni na faaopoopo atu i Tusitusiga Eperu, ma na tusia e ala i le agaga paia o le Atua. O le mea lea ua lē talafeagai ai le aveesea o le suafa o le Atua mai Tusitusiga Eleni, aemaise ona na faapea atu Iakopo i aposetolo ma soo matutua i Ierusalema, i le ogatotonu o le uluaʻi senituri T.A.: “Ua uma ona faamatala auʻiliʻili atu e Simeona e faapea, o le uluaʻi taimi lea ua silasila ai le Atua i nuu ese, ina ia filifilia mai ai ni tagata mo lona suafa.” (Galuega 15:14) Ona fai atu lea o Iakopo o le manatu o loo i le Amosa 9:11, 12, lea o loo iai le suafa o le Atua e lagolago ai lana faamatalaga. Afai e avea Kerisiano ma tagata ua filifilia mo le suafa o le Atua, aiseā la e aveesea ai lona suafa lea ua tusia i mataʻitusi Eperu e fā, mai Tusitusiga Eleni? E lē o toe iai se faavae lelei o le tali masani o lenā fesili. Ua leva ona manatu tagata e faapea, o le māfuaaga autū e leʻi maua ai le suafa o le Atua i Tusi Paia i aso nei, ona e leʻi iai le suafa o le Atua i le Tusi Paia Eleni e taʻua o le Septuagint. O le faaliliuga muamua lenā mai Tusitusiga Eperu, lea na amata ona faia i le senituri lona tolu T.L.M. Na faavae lenei manatu i kopi o le Septuagint e pei ona maua i tusitusiga tāua o le senituri lona fā ma le lima T.A., o le Vatican ms 1209, Codex Sinaiticus, ma le Codex Alexandrinus. E leʻi taʻua ai le suafa iloga o le Atua, ae na suia lenā suafa i upu Eleni nei: Κύριος (Kyʹri·os: Alii) ma le θεός (The·osʹ: Atua). Na manatu tagata e faapea o le lē iai o le suafa o le Atua, e fesoasoani e aʻoaʻo ai le manatu e faapea e toʻatasi lava le Atua.

Ae na matuā faalēaogāina lenā manatu, ina ua maua mai se isi tusi tāʻai o le Septuagint, lea e iai le vaega mulimuli o le Teuteronome. E leai lava se fasipepa o lenei tusi tāʻai o loo tusia ai le upu Kyʹri·os (Alii) po o le The·osʹ (Atua), e sui ai le suafa o le Atua, ae o loo tusia ai le suafa o le Atua i mataʻitusi Eperu e fā.

Na lomia e W. G. Waddell se fasipepa o lenei tusi tāʻai i lana tusi Journal of Theological Studies, Tusi e 45, itu. 158-161 i le 1944. E toʻalua ni misionare o Molimau a Ieova na aʻoʻoga i Kiliata, na la puʻeina ni ata o fasipepa e 18 o lenei tusi tāʻai i le 1948 i Cairo i Aikupito, ma maua ai le faatagaga e lomia na fasipepa. O lea la, na lomia fasipepa e 12 o lenā tusi tāʻai i le New World Translation of the Christian Greek Scriptures, 1950, itu. 13, 14. O ata mai i lenā Tusi Paia, na faavae mai ai faamatalaga nei e tolu: (1) “Papiro Fuad, Inv. 266. Analisi critica dei Frammenti pubblicati na faia e A. Vaccari: ʻNew World Translation of the Christian Greek Scriptures.’ Brooklyn (N.Y.) 1950 itulau e 13s.,” lomia i Studia Patristica, Tusi I, Vaega I, ma na faatonutonuina e Kurt Aland ma F. L. Cross, i Berlin, 1957, itu. 339-342; (2) “Papyrus Fouad Inv. Nu. 266,” na faia e W. Baars, ma na lomia i le Nederlands Theologisch Tijdschrift, Tusi XIII, Wageningen, 1959, itu. 442-446; (3) “The Oldest Greek Text of Deuteronomy,” na faia e George Howard lea na lomia i le Hebrew Union College Annual, Tusi XLII, Cincinnati, 1971, itu. 125-131.*

Na tusi Paul Kahle e faatatau i lenei tusi tāʻai i le lomiga Studia Evangelica, lea na faatonutonuina e Kurt Aland, F. L. Cross, Jean Danielou, Harald Riesenfeld ma W. C. van Unnik, Berlin, 1959, itu. 614: “Na puʻeina ata o nisi vaega o lenei tusi tāʻai, mai i se ata o le tusi tāʻai ua iai i le faatomuaga o le Feagaiga Fou o le Tusi Paia Peretania a le Watch Tower Bible and Tract Society i Brooklyn, lea na faia i Niu Ioka i le 1950. O le mea e mataʻina ai lenei tusi tāʻai, ona o loo tusia ai le suafa o le Atua i mataʻitusi Eperu e fā. Na ou talosaga e iloiloina fasipepa ua lomia o lenei tusi tāʻai, ma o Pater Vaccari na faia lenei iloiloga. Na faapea mai o ia, o lenei tusi tāʻai lea na tusia pe tusa ma le 400 tausaga e muamua atu i le Codex B, e foliga mai o le tusitusiga lea e sili ona lelei o le tusi o Teuteronome o le Septuagint, lea o loo maua i o tatou aso.”

E 117 fasipepa o le Septuagint e taʻua o le LXXP. Fouad Inv. 266  na lomia i le Études de Papyrologie, Tusi 9, i Cairo, 1971, itu. 81-150, 227, 228. Na lomiaina ata o fasipepa uma o lenei tusi tāʻai e Zaki Aly ma Ludwig Koenen i lalo o le ulutala Three Rolls of the Early Septuagint: Genesis and Deuteronomy, i le lomiga “Papyrologische Texte und Abhandlungen,” Tusi 27, i Bonn, 1980.

E mafai ona e tagaʻi i le suafa o le Atua i mataʻitusi Eperu e fā i se kopi ua leva ona faia o le Septuagint, pe a tagaʻi i ata o fasipepa e 12 o lenā tusi tāʻai. E manatu tagata suʻesuʻe e faapea, na faia lenei tusi tāʻai i le senituri muamua T.L.M., pe tusa ma le 200 tausaga talu ona amata le Septuagint. E faamaonia e lenei mea, na iai le suafa o le Atua i le Tusi Paia o le Septuagint, i fuaiupu uma na iai lea suafa i uluaʻi tusitusiga Eperu. O loo iai foʻi le suafa o le Atua i isi manusikulipi Eleni e iva.

Pe na iai ni Tusi Paia Eleni o le Septuagint lea na iai le suafa o le Atua i mataʻitusi Eperu e fā, a o soifua Iesu Keriso ma ona soo o ē na tusia Tusitusiga Eleni? Ioe, na iai! Na tumau pea ona iai le suafa o le Atua i mataʻitusi Eperu e fā i kopi na faia o le Septuagint mo le tele o tausaga talu ona maliliu Keriso ma ona aposetolo. Ina ua tusia e Aquila lana faaliliuga Eleni o le Tusi Paia i se vaimea o le senituri lona lua T.A., na iai foʻi le suafa o le Atua i mataʻitusi anamua Eperu.

Na taʻua e Ierome o lē na soifua i le senituri lona fā ma le lima T.A., i ana upu tomua mo tusi o le Samuelu ma Tupu e faapea: “E oo mai lava i aso nei, o loo tatou mauaina pea le suafa o le Atua, i mataʻitusi Eperu e fā [יהוה].” E aliali mai la, a o soifua Ierome o lē na faaliliuina le Tusi Paia Latina o le Vulgate, na iai lava le suafa o le Atua i mataʻitusi Eperu e fā i nisi o manusikulipi Eleni, ia na faaliliuina mai i Tusitusiga Eperu.

Ina ua faitauina e Iesu ma ona soo Tusitusiga Eperu po o le Tusi Paia Eleni o le Septuagint, latou te tau ai i le suafa o le Atua i mataʻitusi Eperu e fā. Pe na mulimuli ea Iesu i tū a tagata Iutaia ma lē taʻua ai le suafa o le Atua ae taʻua le Adhonaiʹ (Alii), ona o lona fefe neʻi faaleagaina lenā suafa ma soli ai le Tulafono lona tolu? (Esoto 20:7) Ina ua tulaʻi Iesu i le sunako i Nasareta ma tago atu i le tusi o Isaia, ma faitauina fuaiupu o loo iai (61:1, 2) ia na tusia ai le suafa o le Atua i mataʻitusi Eperu e fā, pe na faatalatū ea Iesu e taʻu atu le suafa o le Atua? E leai, aemaise na masani ona teena e Iesu tū a le ʻautusiupu Iutaia, ia na feteenaʻi ma tusitusiga paia. Ua faapea mai le Mataio 7:29: “Auā ua ia aʻoaʻoina i latou e pei o sē ua iai le pule ae lē pei o o latou tusiupu.” A o faalogologo ane ona aposetolo faamaoni, na tatalo atu Iesu iā Ieova le Atua e faapea: “Ua ou faailoa atu lou suafa i tagata ua e foaʻi mai iā te aʻu i le lalolagi. . . . Ua ou faailoa atu lou suafa iā i latou, ma saga faailoa atu.”—Ioane 17:6, 26.

O le fesili la: Pe na tusia e soo o Iesu le suafa o le Atua, a o fai a latou tusitusiga paia? Pe faamata na iai le suafa o le Atua i Tusitusiga Eleni ina ua faatoʻā tusia? Ioe na iai, ma e iai māfuaaga lelei ua tatou tali atu ai faapena! Na muamua ona tusia le Evagelia a Mataio i le gagana Eperu ae lē o le gagana Eleni, e pei ona faaalia e Ierome o lē na soifua i le senituri lona fā ma le lima T.A. i lana tusi e faapea:

“O Mataio, o lē na igoa foʻi iā Levi, o se tagata aolafoga na avea ma aposetolo, na muamua ona ia tusia le Evagelia a Keriso i Iutaia i le gagana ma mataʻitusi Eperu, mo le lelei o tagata talitonu ua peritomeina. E lē o iloa tonu po o ai na faaliliuina lenā tusi i le gagana Eleni. E oo mai lava i aso nei, o loo mauaina pea lenā tusi Eperu i le faletusi i Kaisareia, lea na aoaoina ma le māeʻaeʻa e Pamphilus, o lē na maliu faamaturo. Na aumai foʻi e tagata Nasareta o ē e faitau i lenā tusi i le aai o Suria o Perea, le faatagaga ou te faia ai se kopi o lenā tusi.”—De viris inlustribus (Concerning Illustrious Men), mataupu III. (Na faaliliuina mai i tusitusiga Latina ma faatonutonuina e E. C. Richardson ma lomia i le “Texte und Untersuchungen zur Geschichte der altchristlichen Literatur,” Tusi 14, i Leipzig, 1896, itu. 8, 9.)

E sili atu i le selau mau mai Tusitusiga Eperu na toe tusia e Mataio i lana tusi. O mau na iai le suafa o le Atua, na tatau ona ia tuu i ai ma le faamaoni na mataʻitusi e fā, a o tusi lana tala o le Evagelia i le gagana Eperu. E tatau ona talitutusa lana tusi i le gagana Eperu ma le Tusi Paia Eperu na faia e F. Delitzsch i le senituri lona 19, lea e 18 taimi o loo taʻua ai le suafa o Ieova i le tusi o Mataio. E ui lava na fiafia Mataio e sii mai mau o Tusitusiga Eperu nai lo o le Septuagint, ae na mafai pea ona mulimuli o ia i le Septuagint ma tusia le suafa o le Atua i mau e tatau ona iai i tusitusiga Eleni. Na sii mai foʻi e tusitala uma o Tusitusiga Eleni mau o loo iai le suafa o le Atua i Tusitusiga Eperu po o le Septuagint.

Na tusi George Howard mai le Iunivesite o Georgia i Amerika, e faatatau i le tusia o le suafa o le Atua i mataʻitusi Eperu e fā i Tusitusiga Eleni. Na ia tusia i le lomiga Journal of Biblical Literature, Tusi 96, 1977, itu. 63 e faapea: “Ua mafai nei ona tatou vāaitino i le auala na faaaogā ai le suafa o le Atua a o lumanaʻi le faa-Kerisiano, ona o tusi tāʻai na maua i Aikupito ma le toafa i Iutaia. E mataʻina nei tusi tāʻai i suʻesuʻega o le Feagaiga Fou, auā ua mafai ai nei ona faatusatusa atu i tusi na iai ina ua faatoʻā amata le faa-Kerisiano, ma atonu e malamalama ai i le auala na faaaogā ai e tusitala o le Feagaiga Fou le suafa o le Atua. I itulau o loo mulimuli mai, matou te faataatia ai se manatu e faapea na tusia muamua le suafa o le Atua יהוה (atonu foʻi ma le faapuupuuga o lenā suafa) i mau o le Feagaiga Fou ia na sii mai, pe na faasino atu i le Feagaiga Tuai. Ae i tausaga mulimuli ane, na suia lenā suafa i le faailoga lenei κς  [o le faapuupuu o le Kyʹri·os, o le “Alii”]. O lo matou manatu, ina ua aveese le suafa o le Atua, na fenuminumiaʻi ai Kerisiano mai Nuu Ese i le eseesega o le ʻAlii le Atua’ ma le ʻAlii o Keriso,’ lea ua atagia mai i manusikulipi o le Feagaiga Fou.”

Matou te lagolagoina lenā manatu, ae pau le mea, matou te lē vaai i ai ua na o se “manatu.” Peitaʻi, ua faaalia mai ai le mea moni na tupu i le tala faasolopito o manusikulipi o le Tusi Paia.







^ pala. 6 Tagaʻi i le itulau e 1922 ma le 1923 i ata o nei fasipepa e taʻua o le P. Fouad Inv. Nu. 266 o le tusi o Teuteronome mai le Septuagint. Na matou faanumeraina nei fasipepa e 12, ma o nisi o nei fasipepa, e lē na o le faatasi ona tusia ai le suafa o le Atua i mataʻitusi Eperu e fā lea ua matou  faailogaina. Nu. 1, i le Teuteronome 31:28 e oo i le 32:7, o loo iai le suafa o le Atua i tamaʻitusi Eperu e fā i le laina e 7 ma le 15; Nu. 2 (Teuteronome 31:29, 30) i le laina e 6; Nu. 3 (Teuteronome 20:12-14, 17-19) i le laina e 3 ma le 7; Nu. 4 (Teuteronome 31:26) i le laina 1; Nu. 5 (Teuteronome 31:27, 28) i le laina e 5; Nu. 6 (Teuteronome 27:1-3) i le laina e 5; Nu. 7 (Teuteronome 25:15-17) i le laina e 3; Nu. 8 (Teuteronome 24:4) i le laina e 5; Nu. 9 (Teuteronome 24:8-10) i le laina e 3; Nu. 10 (Teuteronome 26:2, 3) i le laina 1; Nu. 11 e vaevaeina (Teuteronome 18:4-6) i le laina e 5 ma le 6; ma le Nu. 12 (Teuteronome 18:15, 16) i le laina e 3.




[Ata i le itulau 1922, 1923]

[Taga’i i le lomiga i ata o nei fasipepa e ta’ua o le P. Fouad Inv. No. 266 o le tusi o Teuteronome LXX]




3 Toe Tusia le Suafa o le Atua i Tusitusiga Paia Eleni “Ieova.”

Eperu, יהוה (YHWH po o le JHVH)





E 237 mau o loo mulimuli mai o loo taʻua ai le suafa o “Ieova,” e pei ona toe tuu i ai i Tusitusiga Eleni o le lomiga O le Tusi Paia—O le Faaliliuga a le Lalolagi Fou.

Mataio 1:20, 22, 24; 2:13, 15, 19; 3:3; 4:4, 7, 10; 5:33; 21:9, 42; 22:37, 44; 23:39; 27:10; 28:2; Mareko 1:3; 5:19; 11:9; 12:11, 29, 29, 30, 36; 13:20; Luka 1:6, 9, 11, 15, 16, 17, 25, 28, 32, 38, 45, 46, 58, 66, 68, 76; 2:9, 9, 15, 22, 23, 23, 24, 26, 39; 3:4; 4:8, 12, 18, 19; 5:17; 10:27; 13:35; 19:38; 20:37, 42; Ioane 1:23; 6:45; 12:13, 38, 38; Galuega 1:24; 2:20, 21, 25, 34, 39, 47; 3:19, 22; 4:26, 29; 5:9, 19; 7:31, 33, 49, 60; 8:22, 24, 25, 26, 39; 9:31; 10:33; 11:21; 12:7, 11, 17, 23, 24; 13:2, 10, 11, 12, 44, 47, 48, 49; 14:3, 23; 15:17, 17, 35, 36, 40; 16:14, 15, 32; 18:21, 25; 19:20; 21:14; Roma 4:3, 8; 9:28, 29; 10:13, 16; 11:3, 34; 12:11, 19; 14:4, 6, 6, 6, 8, 8, 8, 11; 15:11; 1 Korinito 1:31; 2:16; 3:20; 4:4, 19; 7:17; 10:9, 21, 21, 22, 26; 11:32; 14:21; 16:7, 10; 2 Korinito 3:16, 17, 17, 18, 18; 6:17, 18; 8:21; 10:17, 18; Kalatia 3:6; Efeso 2:21; 5:17, 19; 6:4, 7, 8; Kolose 1:10; 3:13, 16, 22, 23, 24; 1 Tesalonia 1:8; 4:6, 15; 5:2; 2 Tesalonia 2:2, 13; 3:1; 2 Timoteo 1:18; 2:19, 19; 4:14; Eperu 2:13; 7:21; 8:2, 8, 9, 10, 11; 10:16, 30; 12:5, 6; 13:6; Iakopo 1:7, 12; 2:23, 23; 3:9; 4:10, 15; 5:4, 10, 11, 11, 14, 15; 1 Peteru 1:25; 3:12, 12; 2 Peteru 2:9, 11; 3:8, 9, 10, 12; Iuta 5, 9, 14; Faaaliga 1:8; 4:8, 11; 11:17; 15:3, 4; 16:7; 18:8; 19:6; 21:22; 22:5, 6.

O le faapuupuu o le suafa o le Atua o “Ioa,” e maua mai i le faaupuga Eleni hal·le·lou·i·aʹ, lea na maua mai i le faaupuga Eperu ha·lelu-Yahʹ, o lona uiga “Ia outou vivii atu iā Ioa!”—Faaaliga 19:1, 3, 4, 6.

Ina ia ʻalofia le faafitauli o le pule lava o le tagata faaliliu i ana lava faamatalaga, na matou matuā faaeteete lava i le tusiaina o le suafa o le Atua i Tusitusiga Eleni, ma na fai ma a matou masani le iloilo lelei o Tusitusiga Eperu. Na matou taumafai foʻi ina ia faaōgatusa ma Tusi Paia Eperu na matou faaaogāina. O loo lagolagoina e se tasi po o nisi o na Tusi Paia Eperu mau e 237, ia na matou toe tuuina i ai le suafa o Ieova i la matou faaliliuga.

Ina ua sii mai e uluaʻi Kerisiano mau mai le Septuagint, e lē taumatea latou te leʻi aveesea le suafa o le Atua mai na mau. Na lagolagoina malosi lenā manatu e le polofesa o George Howard, e pei ona faamatalaina i le lomiga Biblical Archaeology Review, na lomia iā Mati, 1978. O se faaaʻoaʻoga, na ia taʻua  “se fuaiupu lauiloa i tusitusiga a le ʻau Rapi (Talmud Shabbat 13.5)” lea na “faamatala ai le faafitauli o le faatamaʻia o tusitusiga ua tetee i le lotu (e lē taumatea na aofia ai foʻi ma tusi a Kerisiano Iutaia).” O le ā lenā faafitauli? “Na iai le suafa o le Atua i tusitusiga na tetee i le lotu, ma afai e faatamaʻia uma na tusi, e mou atu ai foʻi ma le suafa o le Atua.”

Na toe faapea mai le polofesa o Howard: “Atonu na suia talitonuga o tagata ina ua aveese le suafa o le Atua lea na tusia i mataʻitusi Eperu e fā, e ese mai i mea na talitonu ai tagata i le uluaʻi senituri i le taimi o le Feagaiga Fou. Na masani ona matilatila le Atua o tagata Iutaia i lona suafa i le gagana Eperu. Peitaʻi na tauau ina mou atu lenā tulaga, ina ua lē toe faaaogā na mataʻitusi Eperu e fā.”










4 “Kena,” o le Faailoga o le Faaumatiaga Aʻiaʻi

Eperu, גי הנם (geh hin·nomʹ, “vanu o Hinoma”) Eleni, γέεννα (geʹen·na); Latina, ge·henʹna;





O le uiga o le upu “Kena” o le “vanu o Hinoma,” o le upu Eleni lea mo le upu Eperu geh hin·nomʹ. O loo taʻua i le Iosua 18:16 le “vanu o Hinoma,” ae ua faapea mai le Septuagint o “Kena.” E 12 mau o loo taʻua ai lenā faaupuga i Tusitusiga Eleni, ma o le mau muamua o le Mataio 5:22. Ua faaaogā e le Faaliliuga a le Lalolagi Fou le upu “Kena” i mau uma nei e 12: Mataio 5:22, 29, 30; 10:28; 18:9; 23:15, 33; Mareko 9:43, 45, 47; Luka 12:5; Iakopo 3:6.

Na tū le vanu o Hinoma i le itu i sisifo ma sasaʻe o Ierusalema anamua. (Iosua 15:8; 18:16; Ieremia 19:2, 6) I pulega a tupu o Iuta i tausaga na mulimuli ane, na faia ai e tagata le tapuaʻiga i le tupua faapaupau o Moloka i le nofoaga lenā, lea na susunu ai tagata i le afi e fai ma taulaga iā te ia. (2 Nofoaiga a Tupu 28:3; 33:6; Ieremia 7:31, 32; 32:35) Na faaleaga e le tupu faamaoni o Iosia lenā vanu aemaise lava le mea na taʻua o Tofeta, ina neʻi toe faia ai tapuaʻiga faapena.—2 Tupu 23:10.

Na faapea mai se alii e poto i le aganuu Iutaia o David Kimḥi (1160?-1235?) a o ia faamatalaina le Salamo 27:13, e faatatau i le talafaasolopito o “Kehinoma”: “O se nofoaga e tū i le fanua e tuaoi ma Ierusalema, o se nofoaga matagā e lafo i ai otaota ma tino o manu mamate. Na faaauau foʻi ona mumū ai le afi e susunu ai mea leaga ma ponaivi o manu mamate. O le mea lea ua faatusaina ai le faasalaga o tagata amio leaga iā Kehinoma.”

O le vanu o Hinoma na tiaʻi ai lapisi ma susunu ai otaota o Ierusalema. Na lafo i ai tino o manu mamate e faaumatia i le afi, lea na sasaa i ai le vailaau o le teiō (o le upu Peretania o le sulphur) ina ia aasa ai le afi. Na lafo ai foʻi tino o pagota na faaoo i ai le faasalaga oti, o ē na manatu i ai tagata e lē tatau ona tanu faalelei i tuugamau. E faaumatia atoa i le afi tino o pagota ma manu pe a paʻuʻū saʻo i ai. Ae afai e paʻuʻū i autafa o le vanu, e faaauau ona ʻaina e ilo o latou tino pala seʻia oo ina pepē na ilo, ae e totoe na o ponaivi. Na manatu tagata e faapea, o le faasalaga aupito i mamafa le lafoina o le tino oti o se tagata i Kena. O le vanu la o Kena ma mea na tutupu ai, na maua mai ai le uiga faafaatusa o le ʻlepa afi ua mumū i le teiō.’—Faaaliga 19:20; 20:10, 14, 15; 21:8.

E leʻi lafoina ni manu ola po o ni tagata ola i Kena ina ia susunu ola pe faapuapuagatiaina. O le mea lea, e lē avea ai lenā vanu ma faatusa o se nofoaga e lē vaaia, e faapuapuagatia ai e faavavau tino o tagata i le afi, pe ʻaina foʻi e faavavau e ilo e lē pepē. Talu ai o tino o pagota na lafo i inā e leʻi tanumia i se tuugamau, lea ua fai ma faatusa o le faamoemoe o le toetū, na faaaogā ai e Iesu ma ona soo Kena e fai ma faatusa o le faaumatiaga e faavavau, ua tafiesea mai le lagi ma le lalolagi a le Atua, po o le “oti faalua,” o le faasalaga lea e faavavau.

O nei mea uma e ōgatusa ma uiga o Ieova o le faamasinotonu ma le alofa.—Faatusatusa i le Esoto 34:6, 7; 1 Ioane 4:8.










5 “Agaga”

Eperu, נפש (ruʹach); Eleni, ψυχή (pneuʹma)





E 260 taimi o loo taʻua ai le upu Eperu ruah i Tusitusiga Eperu, ma o loo taʻua muamua i le Kenese 1:2. O le uiga masani o le ruah o le “mānava,” ae e iai foʻi isi uiga. Peitaʻi, e iai le vala autū o nei uiga uma: E faasino atu i se mea e lē vaaia e mata, lea e iai le malosi e gaoioi ai. E mafai ona vaaia e tagata aafiaga o gaoioiga e faia e lenei mea malosi e lē vaaia.

E 334 taimi o loo taʻua ai le upu Eleni pneuʹma i Tusitusiga Eleni, ma o loo taʻua muamua i le Mataio 1:18 lea ua maua mai ai le faaupuga “agaga paia.” E tutusa ma le upu Eperu o le ruah.

O loo lisi atu i lalo i ulutala eseese mau o loo taʻua ai le upu ruah ma le upu pneuʹma.

O le agaga paia, po o le mana galue o le Atua

Kenese 1:2

Kenese 41:38

Numera 11:25

Faamasino 6:34

1 Samuelu 19:20

2 Nofoaiga a Tupu 24:20

Isaia 11:2

Esekielu 11:5

Sakaria 4:6

Mataio 1:18

Mataio 28:19

Mareko 1:8

Luka 1:67

Luka 2:27

Ioane 14:26

Galuega 1:8

Galuega 2:33

Roma 5:5

Roma 8:15, 16

2 Korinito 13:14

Efeso 3:16

Efeso 4:4

1 Tesalonia 5:19

Tito 3:5

Iuta 20

O le matagi

Kenese 8:1

Esoto 10:13

1 Tupu 18:45

Ioane 3:8

O le malosi o le ola

Kenese 6:17

Iopu 27:3

Iopu 34:14

Salamo 31:5

Salamo 146:4

Failauga 3:19

Failauga 12:7

Isaia 42:5

Luka 8:55 (fpl)

Luka 23:46

Galuega 7:59

O le Atua o le agaga

Ioane 4:24

2 Korinito 3:17

2 Korinito 3:18

O tino agaga

1 Tupu 22:21

Esekielu 3:12; 8:3

Mataio 8:16

Mataio 10:1

Mareko 3:11

Mareko 3:30

1 Korinito 15:45

Eperu 1:7

1 Peteru 3:18

O uiga, faalogona ma le loto

Kenese 45:27

Esoto 35:21

Numera 14:24

Iopu 17:1

Faataoto 25:28

Isaia 57:15

Tanielu 2:1

Luka 1:17

Ioane 11:33 (fpl)

Ioane 13:21 (fpl)

Galuega 17:16 (fpl)

1 Korinito 16:18

2 Korinito 2:13

2 Korinito 7:13

1 Tesalonia 5:23










6 “Seoli”—O Tuugamau o Tagata

Eperu, שאול (sheʼohlʹ); Suria, shiul;

Eleni, ᾅδης (haiʹdes); Latina, in·ferʹnus




O Mau e Ono Sefulu Ono o Loo Iai le Upu Tuugamau (Seoli)


E 66 mau i Tusitusiga Eperu o loo iai le upu “seoli”: Kenese 37:35; 42:38; 44:29, 31; Numera 16:30, 33; Teuteronome 32:22; 1 Samuelu 2:6; 2 Samuelu 22:6; 1 Tupu 2:6, 9; Iopu 7:9; 11:8; 14:13; 17:13, 16; 21:13; 24:19; 26:6; Salamo 6:5; 9:17; 16:10; 18:5; 30:3; 31:17; 49:14, 14, 15; 55:15; 86:13; 88:3; 89:48; 116:3; 139:8; 141:7; Faataoto 1:12; 5:5; 7:27; 9:18; 15:11, 24; 23:14; 27:20; 30:16; Failauga 9:10; Pese a Solomona 8:6; Isaia 5:14; [7:11]; Isaia 14:9, 11, 15; 28:15, 18; 38:10, 18; 57:9; Esekielu 31:15, 16, 17; 32:21, 27; Hosea 13:14, 14; Amosa 9:2; Iona 2:2; Sapakuka 2:5.

O le iai o le upu “Seoli” i Tusitusiga Eperu, e ōgatusa lea ma mau e 65 o tusitusiga Eperu e taʻua o le Masoretic, ma le mau e tasi i le Isaia 7:11, lea e iai le upu “Seoli” ona o tamaʻi suiga o vaueli. O loo faaaogā i mau uma o le Faaliliuga a le Lalolagi Fou le upu “Tuugamau” e faaliliu ai le upu Eperu sheʼohlʹ. E masani ona faaliliu e le Septuagint faa-Eleni le upu sheʼohlʹ o haiʹdes.

E ui lava e eseese manatu e faatatau i le upu na pogai mai ai le upu Eperu sheʼohlʹ, ae e aliali mai ua maua mai i le veape Eperu שׁאל (sha·ʼalʹ), o lona uiga “ia fesili atu” pe “ia talosaga atu.” E faaalia ai o Seoli o le nofoaga lea (ae e lē o se tulaga) e fesili atu pe e talosaga atu i tagata uma lava e aunoa ma le faailoga tagata, a o ia taliaina tagata feoti. (Tagaʻi i le Kenese 37:35 ma le Isaia 7:11 fpl) O lenei nofoaga o loo iai i le eleele, ma e sootaga atu i tagata oti. O lona uiga o tuugamau o tagata, o le eleele (ae lē o le sami) o loo iai tagata feoti uma lava. Peitaʻi, o le uiga o le upu Eperu qeʹver, o le tuugamau o se tagata e toʻatasi po o se fanua e fai ma tuugamau.—Kenese 23:4, 6, 9, 20.






O Mau e Sefulu o Loo Iai le Upu Tuugamau (Heitisi)


E 10 mau o loo taʻua ai le upu “Tuugamau” (Heitisi), atonu o lona uiga “o le nofoaga e lē vaaia,” i le Faaliliuga a le Lalolagi Fou o Tusitusiga Eleni. O mau nei e 10: o le Mataio 11:23; 16:18; Luka 10:15; 16:23; Galuega 2:27, 31; Faaaliga 1:18; 6:8; 20:13, 14. I nei mau uma i le Faaliliuga a le Lalolagi Fou i le gagana Samoa, ua tusia le upu “Tuugamau” e faaliliu ai le upu Eleni o “haiʹdes” (Heitisi). Ua matou faaaogāina i nei mau le mataʻitusi lapoʻa o le T e faaese ai mai le tuugamau o se tagata e toʻatasi.

I le Galuega 2:27, na sii mai ai e Peteru le Salamo 16:10, e faaalia ai o le upu Hades (Heitisi) e tutusa lea ma le Seoli, e faasino atu i tuugamau o tagata (e ese mai i le upu Eleni taʹphos, o le tuugamau o se tagata e toʻatasi). O le upu Latina e talitutusa ma le Hades o le in·ferʹnus (po o le inʹfe·rus). O lona uiga “o le mea ua i lalo ifo; o le nofoaga pito i lalo,” lea e fetaui lelei ma le tuugamau. E talafeagai lelei ma le uiga o le upu Eleni ma le Eperu.

I mau o loo i le Tusi Paia lea e mai le agaga o le Atua, e iai le sootaga o le upu Eperu “sheʼohlʹ (Seoli)” ma le upu Eleni “haiʹdes (Heitisi),” i le oti ma tagata oti, ae e leai se sootaga ma le ola ma tagata ola. (Faaaliga 20:13) E lē o faasino atu na upu i ni faalogona fiafia po o le faapuapuagatia foʻi.










7 “Tatara”

2 Peteru 2:4—“na lafo i latou i Tatara”

Eleni, Tar·ta·roʹsas; Latina, de·tracʹtos in Tarʹta·rum; Suria, ʽa·gen ʼe·nun beThach·ta·ya·thaʼ





O le upu “Tatara,” e na o le mau i le 2Pe 2:4 e maua ai. O lea upu o se vaega o le veape Eleni tar·ta·roʹo, o le mea lea, ua faaliliuina ai e faapea, “na lafo i latou i Tatara.”

I le solo mai anamuā a Homer e taʻua o le Iliad, o loo faamatala ai tarʹta·ros o se falepuipui e mamao i lalō o le eleele, e pei ona mamao o Heitisi (po o Seoli) mai i le lagi. E lē o ni tagata e faafalepuipui ai, ae o ni atua e lē tāua, o agaga e iai Cronus ma atua tinoeese o ē na fouvale iā Seu po Iupita le atua o talatuu a Eleni. Na faia e atua o talatuu lea falepuipui e ave i ai agaga na latou tuliesea mai i le lagi, ma e manatu e faapea, o lea falepuipui o loo i lalo ifo o Seoli i le mea loo iai tagata ua maliliu. I talatuu, o tarʹta·ros o le nofoaga e sili ona maulalō ma pogisa. E aofia ai mea uma i lalo ifo o le eleele. O lea, e tusa ai ma talatuu a Eleni faapaupau, sa iai le manatu e faapea, o tarʹta·ros o se nofoaga e lē mo tagata, ae mo atua tinoeese, o se nofoaga o le pogisa ma le malaia.

Ua faapea mai le Iopu 40:20 i le Septuagint e faatatau i le Pemota: “Ina ua alu aʻe o ia i se mauga maualuga, na olioli ai manu vaefā o le moana [ἐν τῷ ταρτάρῳ (“i tatara”)].” Ua faapea mai le Iopu 41:31, 32 (41:23, 24, Septuagint) e faatatau i le Leviatana: “Ua ia faapupuna le moana e pei o se ulo apamemea; ma e manatu o ia i le sami ua pei o se ulo suāuu, ua ia faia le vaega e sili ona loloto o le moana [τὸν δὲ τάρταρον τῆς ἀβύσσου (“le tataro o le tō”)] mo ia: e manatu o ia o le moana e ā ia.” Ua manino mai i le auala o loo faaaogā ai tarʹta·ros i nei fuaiupu i le Septuagint, o loo faatatau i se nofoaga maualalō, le “vaega e sili ona maualalo” o le tō.

I Tusitusiga e mai le agaga o le Atua, e lē o taʻua e faapea na lafo se tagata i tarʹta·ros, ae e na o foafoaga agaga po o “agelu na agasala” na lafo i ai. O lea la, o le lafoina o i latou i tarʹta·ros ua taʻu mai ai lo latou tulaga sili ona faamalaiaina a o ola. O lo latou faasalaga lea ona o le fouvale i le Atua Silisili ese. Ua tuufaatasi e le aposetolo o Peteru lo latou tulaga malaia ma le pogisa i le faapea mai “na tuuina i latou [e le Atua] i le lua e matuā pogisa e faatalitali ai i le faamasinoga.”—2 Peteru 2:4.

I talatuu a tagata faapaupau e faatatau iā Cronus ma atua tinoeese na fouvale, e lē o saʻo le manatu o loo aumaia ai e faatatau i le faamalaiaina o foafoaga agaga na fouvale. Ae ua ese le auala o loo faaaogā ai e Peteru le veape tar·ta·roʹo, “lafo i Tatara,” ona e lē o uiga e faapea na lafo “agelu na agasala” i le Tatara e tusa ai ma talatuu, ae na tuliese i latou e le Atua o Lē e ona le malosi uma lava mai le lagi, ma aveese uma o latou faaeaga na iai ma ua matuā pogisa lava i latou e faatatau i fuafuaga matagofie a le Atua. Ua faaalia mai i Tusitusiga paia, ua na o se lumanaʻi e aunoa ma se faamoemoe e latou te maua, ma o le a faaumatia e faavavau i latou faatasi ma lē o pulea i latou, o Satani le Tiapolo. O lea la, ua faaata mai e Tatara le tulaga e sili ona malaia o na agelu fouvale.

E tusa ai ma Tusitusiga faagaeeina, e leai se sootaga o Tatara ma Seoli, ona o Seoli e tusa ai ma le gagana faafaatusa, o le nofoaga lea o loo momoe ai e toetoe o tagata uma lava ua maliliu. E lē o faapuapuagatiaina e faavavau ia agelu na agasala ma i latou ua maliliu i tarʹta·ros. O le a lē toe iai se Tatara, pe a faaumatia e le Faamasino Sili ia agelu na fouvale o loo iai i lea tulaga malaia.








8 “Faitaaga”—O Feusuaʻiga Lē Mamā Uma Lava

Mataio 5:32—Eleni, πορνεία (por·neiʹa); Latina, for·ni·caʹti·o





E tele mea e aofia ai i le upu Eleni o le por·neiʹa. Ua taʻua e W. Bauer, itu. 693, o le upu por·neiʹa o lona uiga o “amioga faatalitane, o amioga lē mamā, o le faitaaga, o feusuaʻiga lē mamā uma lava.”

Ua faapea mai le lomifefiloi, Theological Dictionary of the New Testament, Tusi VI, itu. 592, e tusa ai ma fetalaiga a Iesu i le Mataio 5:32 ma le 19:9, o le “πορνεία [por·neiʹa] e faasino atu i feusuaʻiga e faia e se tagata faaipoipo ma sē e lē o lona toʻalua.” O lea la, e faaaogā e le Tusi Paia le upu por·neiʹa e faasino atu foʻi i tagata faaipoipo. O loo taʻua i le itulau e 594 o le lomifefiloi lava lenā, e tusa ai ma le Efeso 5:3, 5 e faapea, na “iloa [e Paulo] e lē o tagata uma e iai le meaalofa o le taofiofi i ona tuʻinanauga, 1 K. 7:7. Ina ia puipuia le alii [nofofua] mai le faitaaga, aemaise pe a lē mafai ona ia taofiofia ona [tuʻinanauga], e ao ona ia mulimuli i le mea ua finagalo i ai le Atua, ia faaipoipo lelei, 1 K. 7:2.” E faaaogā foʻi e le Tusi Paia le upu por·neiʹa e faasino atu i tagata e leʻi faaipoipo, o ē o loo faia feusuaʻiga lē mamā ma amioga matagā.—Tagaʻi i le 1 Korinito 6:9.

Ua faapea mai B. F. Westcott, o le tasi o faatonu (e toʻalua faatonu) na faia le tusitusiga Eleni e taʻua o le Westcott ma Hort, i lana tusi Saint Paul’s Epistle to the Ephesians na faia i Lonetona ma Niu Ioka, i le 1906, itu. 76, e faatatau i vala eseese o le por·neiʹa i le Tusi Paia a o tusi e faatatau i le Efeso 5:3 e faapea: “O le upu lenei e faamatala ai feusuaʻiga lē mamā uma lava, (I) o le mulilua: Ho. ii. 2, 4 (LXX.); Mat. v. 32; xix. 9; (2) o faaipoipoga lē mamā, I Ko. v. I; (3) o le faitaaga e pei ona masani ai [Efeso 5:3].” O le faitaaga e pei ona “masani ai,” e faasino atu i le uiga o loo taatele i aso nei, lea e patino lava i tagata e leʻi faaipoipo.

E lē na o feusuaʻiga lē mamā e faasino i ai le por·neiʹa, ae e iai foʻi lona uiga faafaatusa i nisi o mau o Tusitusiga Eleni. E tusa ai ma le uiga faafaatusa o le por·neiʹa, ua taʻua i le tusi a F. Zorell, vaega 1106, i lalo o le ulutala por·neiʹa: “o le fulitua lea i le tapuaʻiga moni, pe e fulitua i mea iti po o le fulitua atoa, o le teena lea o le Atua moni e toʻatasi o Ieova ae tapuaʻi atu i atua ese [4Tu 9:22; Ie 3:2, 9; Ho 6:10 ma isi mau; auā o le faatasiga a le Atua ma ona tagata, na peiseaʻī o se faaipoipoga faaleagaga]: Fal 14:8; 17:2, 4; 18:3; 19:2.” (O ia e ana puipui ma upu faasisipa; e tutusa le 4Tu i le Septuagint ma le 2 Tupu i tusitusiga a le ʻau Masoreta.)

O loo taʻua le upu por·neiʹa i mau nei e 25 i tusitusiga Eleni: Mataio 5:32; 15:19; 19:9; Mareko 7:21; Ioane 8:41; Galuega 15:20, 29; 21:25; 1 Korinito 5:1, 1; 6:13, 18; 7:2; 2 Korinito 12:21; Kalatia 5:19; Efeso 5:3; Kolose 3:5; 1 Tesalonia 4:3; Faaaliga 2:21; 9:21; 14:8; 17:2, 4; 18:3; 19:2.

I le Faaliliuga a le Lalolagi Fou, ua faaliliuina le veape por·neuʹo i le ‘faaauau ona faitaaga,’ po o le ‘faia o le faitaaga,’ e pei ona taʻua i mau nei e valu: 1 Korinito 6:18; 10:8, 8; Faaaliga 2:14, 20; 17:2; 18:3, 9.

E faatasi lava ona taʻua i le Faaliliuga a le Lalolagi Fou le veape ek·por·neuʹo, lea ua faaliliuina i “le soona faitaaga” i le Iuta 7.

I le Faaliliuga a le Lalolagi Fou, ua faaliliuina ai le nauna porʹne i le “fafine talitane,” e pei ona taʻua i mau nei e 12: Mataio 21:31, 32; Luka 15:30; 1 Korinito 6:15, 16; Eperu 11:31; Iakopo 2:25; Faaaliga 17:1, 5, 15, 16; 19:2.

I le Faaliliuga a le Lalolagi Fou, ua faaliliuina ai le isi nauna porʹnos i le “tagata faitaaga” po o “ē e faitaaga,” e pei ona taʻua i mau nei e sefulu: 1 Korinito 5:9, 10, 11; 6:9; Efeso 5:5; 1 Timoteo 1:10; Eperu 12:16; 13:4; Faaaliga 21:8; 22:15. Ua faamatalaina e le lomifefiloi e taʻua o le LSJ, itu. 1450, lenei upu e faapea, “o se tama talavou ua faapitoa mo feusuaʻiga matagā, o le tane e feusuaʻi ma le isi tane, o le tagata faitaaga, o le tagata ifo i tupua.”








9 Le Faatasi Mai o Keriso (Parousia)

Mataio 24:3—Eleni, τὸ σημεῖον τῆς σῆς παρουσίας (to se·meiʹon tes ses pa·rou·siʹas)





	1864


	 “le FAAILOGA o LOU faatasi mai”


	The Emphatic Diaglott (J21), na tusia e Benjamin Wilson, Niu Ioka ma Lonetona.




	1897


	“le faailoga o lou faatasi mai”


	The Emphasised Bible, na tusia e J. B. Rotherham, Cincinnati.




	1903


	“le faailoga o Lou faatasi mai”


	The Holy Bible in Modern English, na tusia e F. Fenton, Lonetona.




	1950


	“le faailoga o lou faatasi mai”


	O le Tusi Paia o le Lalolagi Fou o Tusitusiga Eleni, Brooklyn.







O le uiga o le nauna Eleni pa·rou·siʹa o le “iai i tafatafa,” lea e maua mai i le upu faasino o le pa·raʹ (tafatafa) ma le ou·siʹa (o le “iai i”). E 24 mau o loo iai le upu pa·rou·siʹa i Tusitusiga Eleni, ma o mau nei: Mataio 24:3, 27, 37, 39; 1 Korinito 15:23; 16:17; 2 Korinito 7:6, 7; 10:10; Filipi 1:26; 2:12; 1 Tesalonia 2:19; 3:13; 4:15; 5:23; 2 Tesalonia 2:1, 8, 9; Iakopo 5:7, 8; 2 Peteru 1:16; 3:4, 12 (fpl); 1 Ioane 2:28. Ua faaliliuina e le Faaliliuga a le Lalolagi Fou i mau na e 24, le upu pa·rou·siʹa i le “faatasi” ma le “faatasi mai.”

O le uiga o le veape e fesootaʻi atu i le pa·rou·siʹa o le paʹrei·mi o le “ia iai i tafatafa ane.” E 24 mau o loo iai lenei veape i Tusitusiga Eleni, ma o mau nei:  Mataio 26:50; Luka 13:1; Ioane 7:6; 11:28; Galuega 10:21, 33; 12:20; 17:6; 24:19; 1 Korinito 5:3, 3; 2 Korinito 10:2, 11; 11:9; 13:2, 10; Kalatia 4:18, 20; Kolose 1:6; Eperu 12:11 (fpl); Eperu 13:5; 2 Peteru 1:9, 12; Faaaliga 17:8. Ua faaliliuina e le Faaliliuga a le Lalolagi Fou le veape paʹrei·mi i upu eseese nei: “sau,” “ō mai,” “faatasi,” “oo mai,” ma le “iai.”

O le upu pa·rou·siʹa, o le “faatasi mai,” e ese mai i le upu Eleni eʹleu·sis, “afio mai,” lea e na o le faatasi lava ona taʻua i tusitusiga Eleni i le Galuega 7:52, o le e·leuʹse·os (Latina, ad·venʹtu). E lē o faatatau atu le pa·rou·siʹa ma le eʹleu·sis i le mea e tasi. Ua faapea mai le lomifefiloi Theological Dictionary of the New Testament, Tusi V, itu. 865, “o upu nei [paʹrei·mi ma le pa·rou·siʹa] e lē o faasino atu i le afio mai o Keriso i le tino, ma e lē o faasino atu foʻi le παρουσία i le toe foʻi mai. O le manatu lea e lē na o le tasi le parousia na maua i le Lotu mulimuli [ae e leʻi maua a o lumanaʻi le taimi o Justin, i le senituri lona lua T.A.] . . . Ina ia tatou malamalama i manatu o uluaʻi Kerisiano, e tatau la ona tatou faamamao ese mai lenei talitonuga [e sili atu i le tasi le parousia].”

E tusa ai ma le uiga o lenei upu, na tusia e Israel P. Warren, D.D., i lana tusi The Parousia, i Portland, Maine (1879), itu. 12-15: “E masani lava ona tatou talanoa i le ʻafio mai faalua,’ po o le ʻtoe afio mai,’ po o isi faaupuga faapena. Peitaʻi, e lē o taʻua lava i le Tusi Paia le ʻfaalua ona tupu o le Parousia.’ Po o le ā lava le tulaga e tupu ai, ae o se mea maʻoti e leʻi faapea ona tupu muamua, ma e lē toe tupu lava i se isi taimi. E ese le faatasi mai lenei, e sili atu foʻi i taimi na faaali mai ai o ia i tagata. E lē tatau la ona taʻua o le afio mai faalua po o se isi faaupuga, ae e na o le FAATASI MAI.”

Ua faapea mai foʻi le tusi A Greek-English Lexicon of the New Testament and Other Early Christian Literature, na tusia e W. Bauer, o le tusi Peretania lona lua na faia e F. W. Gingrich ma F. W. Danker, Chicago ma Lonetona (1979), itu. 630, o le upu pa·rou·siʹa “na avea ma upu aloaʻia e faailoga ai se asiasiga a se tagata maualuga, aemaise lava o tupu ma emeperoa o asiasi ane i se itumalo.” O le upu pa·rou·siʹa e pei ona taʻua i le Mataio 24:3, ma isi mau e pei o le 1 Tesalonia 3:13 ma le 2 Tesalonia 2:1, o loo faasino atu i le faatasi mai o Iesu Keriso i lona mamalu o se tupu, talu mai le taimi na fai ai o ia ma Tupu i le iʻuga o faiga o mea a lenei lalolagi.










10 “Laau e Faapuapuagatia Ai”

Eleni, σταυρός (stau·rosʹ); Latina, crux





O le “laau e faapuapuagatia ai” lea e taʻua i le Mataio 27:40, e fesootaʻi atu i le fasiotia o Iesu i le fanua ua taʻua o le Ulupoo. E leai se faamaoniga e faapea, na faasino atu le upu Eleni stau·rosʹ  i le koluse, e pei ona sa faaaogā e tagata faapaupau i a latou tapuaʻiga, a o leʻi taitai ona soifua mai Keriso.

O le upu stau·rosʹ  i le gagana maotua a Eleni na faasino atu i se laau saʻo, po o se pou, po o ni faaputuga laau e pei ona faaaogā mo le faavae o se mea. O le veape stau·roʹo, o lona uiga o le faia lea o se pā po o se lotoā i ni pou. Na faaaogā e tusitala o Tusitusiga Eleni le gagana Eleni (koi·neʹ) na masani ai tagata, ma na latou faaaogāina le upu stau·rosʹ  e faasino atu i le mea lava lea e tasi e pei ona maua foʻi i le gagana maotua a Eleni, o le laau po o se pou, e aunoa ma se laau na faalava ai i luga. E leai se faamaoniga e faapea na faaaogā le koluse. Na taʻua foʻi e Peteru ma Paulo le upu xyʹlon, e faasino atu i le laau na faapuapuagatia ai, lea na tutuʻi ai i luga Iesu. E faaalia ai o se laau saʻo e aunoa ma se laau faalava, auā o le uiga tonu lenā o le xyʹlon i lenei mataupu. (Galuega 5:30; 10:39; 13:29; Kalatia 3:13; 1 Peteru 2:24) O loo taʻua foʻi i le Tusi Paia o le Septuagint le upu xyʹlon  i le Esera 6:11 (2 Esdras 6:11), lea ua faaliliuina o se pou e faatautau ai se tagata solitulafono, e pei foʻi ona taʻua i le Galuega 5:30; 10:39.

Na taʻua e W. E. Vine i lana tusi An Expository Dictionary of New Testament Words (na toe lomia i le 1966), Tusi I, itu. 256, e faatatau i le upu stau·rosʹ: “O le SATAURO (σταυρός) e faasino atu i se pou saʻo po o se laau. O laau na na tutuʻi ai i luga tagata solitulafono mo lo latou faasalaga oti. O le nauna ma le veape stauroō, ia e faasino atu i le faamauina i luga o se laau po o se pou, e matuā ese lava mai i le laau faalava lea e faaaogā e lotu. Na tupuga mai foliga o le koluse i Kaletaia anamua, ma na fai ma faailoga o le atua o Tamusa (ua foliga i le mataʻitusi muamua o lona igoa o le T po o le Tau), ma na faaaogā i lenā atunuu ma atunuu na lata ane, e aofia ai ma Aikupito. E oo ane i le ogatotonu o le senituri lona tolu T.A., ua lē toe talitonu le lotu i nisi o aʻoaʻoga faa-Kerisiano, pe na latou mimilo sesē foʻi ia aʻoaʻoga. Ina ia maua e lenei lotu lea na fulitua i le lotu Kerisiano moni, se tulaga aloaʻia, na latou taliaina ai tagata faapaupau i le lotu e aunoa ma lo latou faaalia o le faatuatua, ma na mafai lava ona faaaogā pea e na tagata a latou faailoga ma faatusa faapaupau. O lea, na taliaina ai lenā faailoga o le T po o le Tau e fai ma koluse a Keriso, ae na tuutuu i lalo le mea faalava.”

O loo faamatalaina i le lomifefiloi Latina a Lewis ma Short, le uiga tonu o le upu crux e faapea “o se laau, pou, po o ni laau sa faaaogā e fasioti ai tagata, lea na tutuʻi pe tautauina ai pagota.” Na suia mulimuli ane le upu crux e faasino atu i le “koluse.” Na taʻua le laau saʻo lea na tautau ai se pagota o le crux simʹplex i le gagana Latina. Na tusia e le alii o Justus Lipsius (1547-1606) le ata o se laau na faapuapuagatia ai pagota, i lana tusi De cruce libri tres, Antwerp, 1629, itu. 19, ma o loo iai lenā ata i lenei mataupu.

Ua faapea mai le tusi Das Kreuz und die Kreuzigung (Le Koluse ma le Faasatauroina), na tusia e Hermann Fulda, Breslau, 1878, itu. 109: “E iai taimi na lē maua ai ni laau i le mea na fuafua e faaoo ai le faasalaga oti i luma o le lautele. O le ala lea na faatūina ai pou saʻo. E saisai agaʻi i luga pe e tutuʻi foʻi i fao lima ma vae o tagata solitulafono.” Ina ua uma ona ia tusia le tele o faamaoniga, na faapea mai ai Fulda i le itu. e 219, 220: “Na maliu Keriso i luga o se laau saʻo: O māfuaaga nei e lagolago ai lenā manatu (a) o le mea lenā na masani ona faaaogā e faaoo ai le faasalaga oti i tagata i atunuu na, (e) o le tala i puapuaga o Iesu (i) ma le anoanoaʻi o faamatalaga o tamā o le lotu.”

Na iloilo totoʻa e Paul Wilhelm Schmidt le upu Eleni o le stau·rosʹ, o ia o se polofesa o le Iunivesite o Basel, i lana tusi Die Geschichte Jesu (O le Talaaga o Iesu), Tusi 2, Tübingen ma Leipzig, 1904, itu. 386-394. Na faapea mai o ia i le itu. 386 o lana tusi: “O loo faatatau le σταυρός [stau·rosʹ] i pou saʻo po o ogālaau uma.” Na tusi P. W. Schmidt i le itu. e 387-389 e faatatau i le faasalaga oti o Iesu: “E pei ona taʻua i tala o evagelia, ina ua faasalaina Iesu, e lē gata na sasa faamoʻamoʻa o ia, ae na faasatauroina e pei ona masani ai le ʻau Roma, o le tautau lea o le tino e aunoa ma ni ofu tele i luga o le laau. O le mea foʻi lenā na amoina pe tosoina e Iesu i le nofoaga e fasioti ai o ia, ina ia atili faaluma ai. . . . Ua iloa na tautau o ia i le laau saʻo ona o le anoanoaʻi o pagota na masani ona fasiotia faatasi i lenā lava auala: e toʻa 2000 na fasiotia e Varus (Jos. Ant. XVII 10. 10), e Quadratus (Jewish Wars II 12. 6), e le Faipule o Filiki (Jewish Wars II 15. 2 [13.2]), e Tito (Jewish Wars VII. 1 [V 11. 1]).”

E augapiu ma ni faamaoniga e lagolago ai le manatu e faapea, na faasatauroina Iesu Keriso i luga o le laau faalava. Matou te lē fia faaopoopoina se mea i le Afioga a le Atua, e ala i le tuu i ai o le talitonuga faapaupau o le koluse. Peitaʻi, ua matou faaliliuina le upu stau·rosʹ ma le xyʹlon e tusa ai ma le uiga tonu o nei upu. Talu ai na faaaogā e Iesu le upu stau·rosʹ e faaatagia ai mafatiaga, o le faalumaina, po o le faapuapuagatiaina o ona soo (Mataio 16:24), o le mea lea ua matou faaliliuina ai le upu stau·rosʹ  i le “laau e faapuapuagatia ai,” ina ia ese mai i le upu xyʹlon, lea ua matou faaliliuina o le “laau.”







[Ata i le itulau 1936]

O le ata o le laau na tautau ai pagota




11 O Iesu, o Sē e Pei o se Atua

Ioane 1:1—“ma o se atua (e pei o se atua) foʻi le Upu”

Eleni, καὶ θεὸς ἦν ὁ λόγος (kai the·osʹ en ho loʹgos)





	1808


	“ma o se atua foʻi le upu”


	The New Testament, in An Improved Version, Upon the Basis of Archbishop Newcome’s New Translation: With a Corrected Text, Lonetona.




	1864


	“ma o se atua foʻi le Upu”


	The Emphatic Diaglott (J21, interlinear reading), na tusia e Benjamin Wilson, Niu Ioka ma Lonetona.




	1879


	“ma o se atua foʻi le Upu”*


	La Sainte Bible, Segond-Oltramare, Sineva ma Pale.




	1928


	“ma o se atua foʻi le Upu”*


	La Bible du Centenaire, Société Biblique de Paris.




	1935


	“ma na pei le Upu o se atua”


	The Bible—An American Translation, na tusia e J. M. P. Smith ma E. J. Goodspeed, Chicago.




	1950


	“ma o se atua foʻi le Upu”


	Tusi Paia o le Lalolagi Fou o Tusitusiga Eleni, Brooklyn.




	1975


	“ma o le Upu o se atua (pe na pei o se atua)”*


	Das Evangelium nach Johannes, na tusia e Siegfried Schulz, Göttingen, Siamani.




	1978


	“na pei o se atua le Lokou”*


	Das Evangelium nach Johannes, na tusia e Johannes Schneider, Berlin.




	1979


	“ma o se atua le Lokou”*


	Das Evangelium nach Johannes, na tusia e Jürgen Becker, Würzburg, Siamani.







Ua faaaogāina i le gagana Peretania, Falani ma Siamani le faaupuga, o “se atua” pe “e pei o se atua,” auā e lē o iai le upu ho (le) e muamua i le upu Eleni θεός (the·osʹ). Peitaʻi o le faaupuga “sa faatasi le Upu ma le Atua,” o le “Atua” lea na iai faatasi ma le Upu po o le Lokou, o loo ave i ai le faaupuga Eleni θεός, o lona uiga o le the·osʹ  ma o loo muamua ai le upu ho. I le gagana Eleni lea na uluaʻi tusia ai le Tusi Paia, o loo faasino atu nei upu i se tasi, o sē o loo soifua, ae o le faaaogāina o lea upu e aunoa ma le ho e faasino atu i uiga po o se mea e faatatau i se tasi. O lea la, o le faamatalaga a Ioane e faapea o le Upu po o le Lokou o “se atua” pe “e pei o se atua,” e lē faapea o ia lenā o le Atua, lea na la faatasi. Peitaʻi, o loo faaalia ai se mea e faatatau i le Upu po o le Lokou, ae e lē faaalia ai o ia o le Atua. O le māfuaaga lenā, i le Faaliliuga a le Lalolagi Fou, ua matou faaaogāina ai le “a” laʻitiiti i le Ioane 1:1, i le faaupuga “ma o se atua foʻi le Upu.”







^ pala. 11 Faaliliuina mai le gagana Falani.


^ pala. 14 Faaliliuina mai le gagana Falani.


^ pala. 23 Faaliliuina mai le gagana Siamani.


^ pala. 26 Faaliliuina mai le gagana Siamani.


^ pala. 29 Faaliliuina mai le gagana Siamani.







12 O le Faaupuga o le “Feagaiga Tuai” ma le “Feagaiga Fou”





O tusi o le Tusi Paia ia na tusia i le gagana Eperu ma le Arama, e masani lava ona faaigoa e tagata i aso nei o le “Feagaiga Tuai.” E māfua lenei mea ona o le manatu o loo taʻua i le 2 Korinito 3:14 e faapea: “Ae na pogisa o latou mafaufau. E oo mai lava i aso nei, e lē o aveesea le ufiufi lava lenā e tasi pe a faitauina le feagaiga tuai, auā ua faaumatia e ala iā Keriso.”

Peitaʻi, e lē o faasino atu le aposetolo o Paulo i le Tusi Paia uma na tusia i le gagana Eperu ma le Arama. E leʻi manatu foʻi Paulo, o le “feagaiga fou” o tusi ia o le Mataio e oo i le Faaaliga na tusia e tane Kerisiano, e ala i le taʻitaʻiga a le agaga paia. Na talanoa le aposetolo o Paulo e faatatau i le feagaiga tuai o le Tulafono (o loo i le Kenese e oo i le Teuteronome) lea na tusia e Mose, ma e na o se vaega lenā o Tusitusiga Paia, na tusia a o leʻi soifua mai Keriso. O le māfuaaga lea na fai mai ai Paulo i le fuaiupu e sosoo ai, “pe a faitauina tusi a Mose.”

O le mea lea, e leai se māfuaaga e taʻua ai Tusitusiga Eperu ma Arama o le “Feagaiga Tuai.” E leai foʻi se māfuaaga e taʻua ai Tusitusiga Eleni o le “Feagaiga Fou.” Na taʻua e Iesu o tusi uma lava e mai le Atua, o “Tusitusiga Paia.” (Mataio 21:42; Mareko 14:49; Ioane 5:39) Na taʻua foʻi e le aposetolo o Paulo na tusi o “Tusitusiga Paia.” (Roma 1:2; 15:4; 2 Timoteo 3:15) E iai la māfuaaga lelei e faaaogā ai faaupuga nei, o “Tusitusiga Eperu” ma “Tusitusiga Eleni.”










13 Uiga o Upu


A E I O U F L M N P S T V K MAA TĀUA MANU

A

	Auauna o le faiva. 
O le upu Eleni e maʻoti lona uiga, e fesootaʻi atu i mataupu ma faatulagaga a le faapotopotoga. O tane nei na aofia ai i tane na gafa ma le faatinoina o tiute tauave i le faapotopotoga.



	Auaunaga paia. 
O se faiva po o se galuega e paia, e fesootaʻi tuusaʻo i le tapuaʻiga i le Atua.



	ʻAufaitaulaga Sili. 
O ositaulaga tāua e aofia ai le ositaulaga sili o loo iai i lenā taimi, atoa foʻi ma ositaulaga sili ua mavae, o o latou aiga, ma atonu foʻi o ulu o vaega e 24 o ositaulaga. Tagaʻi foʻi i le “Ositaulaga sili.”



	ʻAutusiupu. 
O i latou na faia kopi o Tusitusiga Paia Eperu. E oo ane i le vaitaimi na afio mai ai Iesu i le lalolagi, na faasino atu le upu “ʻautusiupu” i se vasega tofia o tane e popoto i le Tulafono.



	Agaga paia. 
O se malosiaga e auina mai e le Atua, pe e na te faaaogāina e faataunuu ai so o se mea e na te faafinagaloina. Na faaaogā e le Atua le agaga paia e fai ai le lagi, le lalolagi ma mea ola uma lava.



	Agalelei faifua. 
E mafai ona faasino atu i se foaʻi agalelei po le auala alofa na fai ai lenā foaʻi. E mafai foʻi ona faasino atu i le lototalisapaia po o le lotofaafetai ona o le gaoioiga agalelei lea na fai, po o le faaali atu foʻi o le agalelei i se tasi e lē tatau i ai lenā agalelei.



	Agelu sili. 
O lona uiga o le “taʻitaʻi o agelu.” E faaalia ai e toʻatasi lava le Agelu Sili.



	Alapasa. 
O se maa paʻepaʻe, o nisi taimi e iai tositosi felanulanuaʻi. E mālō e tai pei o se maamora. E faapū totonu ina ia utu ai vai.



	Amaketo. 
O lona uiga o le “Mauga o Mekito.” O le taua o Amaketo, o le taua lea o le a tauina i le lumanaʻi i le lalolagi aoao, lea e faaumatia ai fili uma o le Atua e le Tupu tofia o Iesu Keriso.



	Amioga matagā. 
E lē o faasino atu i ni masei laiti po o ni mea sesē laiti. Ae e faasino atu i gaoioiga matuiā e soli ai tulafono a le Atua, lea e atagia mai ai se uiga faamaualuga ma le lē āva—o se agaga e faaalia ai le lē faaaloalo po le ʻinoʻino i le pule, o tulafono ma tapulaa.



	Anetikeriso. 
O lona uiga, o lē e tetee i le Keriso. E faasino atu i tagata uma lava e tetee pe e pepelo mai e faapea o i latou o le Keriso po o ona sui, po o ē foʻi e teena le upu a le Tusi Paia e faatatau i le Keriso.



	Aposetolo. 
O lona uiga, “o lē na auina mai.” E masani ona faasino i soo o Iesu na filifilia e Iesu e fai ma ona sui tofia e toʻa 12.



	Aso Faamasino. 
O se “aso” po o se vaitaimi patino e faamasinoina ai e le Atua ni tagata, ni nuu, po o le fanau a tagata. E mafai ona avea ma vaitaimi e faaumatia ai ē ua faamasinoina ua tatau i ai le oti, pe e maua ai le avanoa e laveaʻi ai isi ua faamasinoina, ma iʻu ina ola e faavavau.



	Atalii o le tagata. 
E toetoe a 80 taimi o loo taʻua ai lenei faaupuga i tusi o le Evagelia, ma e faasino faapitoa lava iā Iesu Keriso. O lenei faaupuga e faaalia ai sa avea le Alo o le Atua ma tagata. E faaalia ai foʻi, o le a faataunuu e Iesu le valoaga o loo i le Tanielu 7:13, 14.



	Atolaau o le feagaiga. 
O le pusa paia na tuu i le Mea e Sili Ona Paia o le faleʻie paia, ma mulimuli ane i le malumalu na fausia e Solomona. Na fausia e tusa ai ma faatonuga a Ieova ma o Ia foʻi na saunia le ata o le atolaau. Na masani ona tuu papamaa e lua o Tulafono e Sefulu i totonu o lenei atolaau.



	Atualalaina. 
O le saunia lea o le tino oti e ala i le faaaogāina o uu manogi ina ia lē pala ai le tino. Na faatino e tagata Aikupito lenei gaoioiga mai i aso anamua. Na faia foʻi e tagata Asuria, Peresia, ma Sekutia.



	Areto. 
O le upu Eleni, o le “falaoa.” O se falaoa e mafolafola, e faia e aunoa ma se mea faafefete.





E

	Eunuka. 
O se tane ua aveese ona fuā manava. Na tofia nei tane e auauna i maota o tupu e tautua pe vaavaaia le masiofo, o le ʻautaunonofo a le tupu, ma fafine. E mafai foʻi ona faasino atu i tofiga aloaʻia i le maota o le tupu, e faaalia ai e lē faapea ua aveesea o latou fuā manava.



	Efota (a le ositaulaga sili). 
O se ofu e foliga e pei o se talieleele e iai ona teuteu, e sosoo faatasi le pito i luma ma tua. Na iai se fusi e faia mai le ʻie lava lenā e tasi e fusi ai le efota, e faamau ai i le sulugātiti po o le manava.





I

	Ieova o ʻau. 
O le faaupuga lenei o “Ieova o ʻau,” e faaatagia ai le mana, o le mana o le Pule Silisili Ese o le lagi ma le lalolagi, o lē e na te faatonutonuina le anoanoaʻi o foafoaga agaga.



	ʻIe talatala. 
E masani ona lalaga mai i fulufulu ʻoti e malosi lona lanu. E laʻeiina nei ofu pe a faavauvau se tasi.



	Iʻuga o faamasinoga. 
Na tuuina atu e Ieova le Atua, o le Faamasino, o le Faitulafono, ma le Tupu, le tele o tulafono i le nuu o Isaraelu. O ana faaiʻuga i mataupu faaletulafono na fai ma taʻiala mo le faia o filifiliga i mataupu a tagata taʻitoʻatasi po o le nuu atoa.



	Iupelī. 
O le tausaga lea e mulimuli mai i se faataamilosaga e taʻifitu tausaga le umi, lea e amata ona faitauina mai ina ua ulu atu Isaraelu i le Nuu Folafolaina. O le Iupelī, e tusa o se tausaga atoa o le fiafia ma le faafetai, o le tausaga o le saʻolotoga.



	Ifo i tupua. 
O le tupua e faasino atu i se faatusa po o se mea e matuā tuutoina i ai ola o tagata. O le ifo i tupua o le faasilisilia lea o se mea po o se tasi, ua tapuaʻi ma matuā faapelepele i ai, ua avea na mea ma atua.





O

	Ositaulaga. 
O ē na fai ma sui aloaʻia o le Atua i le nuu na latou auauna ai, e aʻoaʻoina le nuu e faatatau i le Atua ma ana tulafono. Na fai i latou ma sui o le nuu i luma o le Atua, e ofoina atu taulaga ma fautua pe ʻaiʻoi atu mo le nuu.



	Ositaulaga sili. 
O le tagata autū lea e fai ma sui o le nuu i luma o le Atua. O ia foʻi ua tuu i ai le pule e na te vaavaaia isi ositaulaga. Tagaʻi foʻi i le “ʻAufaitaulaga sili.”



	Ovasia. 
O lē e uaʻi atu i ni mataupu patino po o ni tagata patino, e asiasi atu ma tofiaina isi. A o lana matafaioi autū, e na te vaavaaia ma leoleoina sui o le faapotopotoga, e fesoasoani iā i latou ina ia tumau i totonu o le lafu mamoe a le Atua.





U

	Ufiufi o le Atolaau. 
O le ufiufi o le atolaau o le feagaiga, lea na sausau ai i ona luma e le ositaulaga sili le toto o taulaga o agasala i le Aso o le Togisala.



	Urima ma le Tumema. 
O mea na faaaogā e faamautinoa ai po o le ā le finagalo o le Atua e faatatau i ni fesili tāua a le nuu e manaʻomia ai se tali mai iā Ieova.





F

	Faauuina. 
E uu i se uu. I taimi o le Tusi Paia, e faauuina e tagata Eperu o latou pule ma ositaulaga ua tofia, e fai ma faailoga ua talia aloaʻia i latou i o latou tofiga. E liligi ifo le uu i luga o le ulu o le tagata.



	Faamasinoga Sili. 
E taʻua foʻi o le Saniterini. E toʻa 71 ona sui, e aofia ai le ositaulaga sili ma isi o ē na avea ma ositaulaga sili. Na latou faatautaia le pulega a le atunuu, atoa foʻi ma mataupu faalelotu.



	Faievagelia. 
O se tagata e talaʻia le tala lelei; o le avefeʻau o se mea lelei.



	Faiga o Mea. 
O le upu Eleni ai·onʹ lea ua faaliliuina “faiga o mea” e faasino atu i le faagasologa masani o mea, o mea o loo tutupu i lenā taimi, po o vala e faaesea ai se vaitaimi maʻoti po o se tupulaga maʻoti, nai lo le faasino atu i le taimi.



	Faiga Faaagaga. 
O le upu Eleni mo le “faiga faaagaga” o le phar·ma·kiʹa. E tusa ai ma se lomifefiloi o le Tusi Paia, o loo faasino atu i le faaaogāina o vai, o vailaau, o le faalauatau, po o faiga faataulāitu. Pe a faaaogā ni vai masani po o ni vai oona i faiga faataulāitu, e ʻaiʻoi atu pe talosaga atu mo le mana faataulāitu, ma e tatau ona faaaogā faatasi ma asoa, o filifili ma isi mea faapea, auā e manatu o mea na e puipuia ai le tagata talosaga po o le tagata maʻi mai le mana o temoni, a o le mea moni lava ia, o loo faia e taulāitu na mea ina ia faaofo ai tagata i lenei mana uigaese ma le mana faataulāitu.



	Falaoa ua laulauina. 
O falaoa e 12 na tuuina i luga o le laulau i le Mea Paia o le Faleʻie Paia po o le malumalu, ma e sui atu i falaoa fou i Sapati taʻitasi.



	Faleʻie Paia. 
O se faleʻie feaveaʻi na fai ai le tapuaʻiga a le nuu o Isaraelu; na taʻua foʻi i nisi taimi o le “faleʻie o le feiloaʻiga.”



	Fata faitaulaga. 
O se tulaga po o se nofoaga maualuga e fai ai taulaga, pe faamū ai foʻi mea manogi i le tapuaʻiga i le Atua moni po o se isi atua.



	Farao. 
O le suafa e ave i tupu Aikupito.



	Faresaio. 
O se vaega faalelotu lauiloa a le lotu Iutaia i le uluaʻi senituri T.A. O i latou foʻi o sui o le Faamasinoga Sili.



	Fetu Ao. 
O le fetu mulimuli lea e oso aʻe i le itu i sasaʻe a o leʻi oso le lā, ma faailoa mai le tafa o ata o se aso fou.





L

	Laau faamau. 
O se meafaigaluega anamua e taofiofi ma faasalaina ai se tasi, o se laau e loka ai vae o se pagota a o nofo i lalo. (Ieremia 20:2, 3) E masani lava ona faatino lenei gaoioiga a o vaavaai ane tagata lautele ma tauemu i lē o loo lokaina.





M

	Manai. 
O le meaʻai autū lenei a tagata Isaraelu a o savalia le toafa mo le 40 tausaga. Na saunia faavavega e Ieova.



	Mea e Sili Ona Paia. 
O le potu pito i totonu o le Faleʻie Paia ma le malumalu; e taʻua foʻi o le Mea e Silisili Ona Paia.



	Mea lilo paia. 
O mea nei e mai le Atua, e lē faailoa mai seʻia oo i ona aso atofaina, ma e faailoa atu e le Atua i ē ua ia filifili e faailoa atu i ai.



	Mea maualuluga. 
E mafai ona faasino atu i mea maupuʻepuʻe, o aʻega ma mauga, ae e masani lava ona faasino atu i fale po o nofoaga na fai ai ifoga i tupua. O “nofoaga maualuluga” e masani ona faasino atu i tapuaʻiga, aemaise o nofoaga na fai ma taulaʻiga o tapuaʻiga sesē.



	Mesia. 
O lona uiga e “faauuina” po o “lē ua faauuina.” E tutusa ma le upu Eleni o le “Keriso.”



	Muro. 
O se pulu e manogi manaia, e maua mai i tamaʻi laau tuitui eseese po o tamaʻi laau. E malosi le manogi o ona lālā ma lona paʻu.





N

	Naseri. 
O lona uiga o “Lē ua Vavaeesea,” o “Lē ua Tuuina Atu.” E lua vasega o le ʻau Naseri: o ē na tauofo e avea ma Naseri ma ē na tofia e le Atua e avea ma Naseri.



	Nisani. 
O le igoa o le uluaʻi masina Iutaia o le kalena paia ina ua foʻi mai le ave faapagota i Papelonia, o se vaimea o Mati ma Aperila. Na taʻua muamua lenei masina o “Apipa.”





P

	Paia. 
O le vaega muamua, e sili atu lona telē, o le Mea Paia o le Faleʻie Paia ma le malumalu mulimuli ane, e ese mai i le vaega pito i totonu o le Mea e Sili Ona Paia.



	Palake. 
O se fafine ua faaipoipo i ai se tane e ese mai i lana avā muamua, ae e maualalo ifo le tulaga o le palake i le avā muamua.



	Papatisoga. 
E faasino atu i le faatofu po o le lolō uma o le tino i lalo o le vai. O loo taʻua foʻi i le Tusi Paia le papatisoga a Ioane, o le papatisoga i le agaga paia, o le papatisoga i le afi, ma isi foʻi papatisoga.



	Pasama. 
O se laau e maua mai ai se sua manogi e pei o se uu ma pulu. O se mea e tautele i tagata mai i Atunuu i Sasaʻe.



	Paseka. 
Na faavaeina le Paseka (Eperu, peʹsach; Eleni, paʹskha) i le afiafi a o leʻi tuua e Isaraelu Aikupito. O le paseka e faamanatu ai le faasaoina o tagata Isaraelu mai i Aikupito, ma le faasaoina o o latou ulumatua inu ua faaumatia e Ieova ulumatua o Aikupito.



	Pemota (puaa sami). 
O se manu vaefā telē e matuā māfiafia lona paʻu, ae e tau leai ni ona fulufulu, e nofo i vaitafe, vaituloto, ma taufusi.



	Penetekoso. 
O se igoa o loo taʻua i Tusitusiga Paia Eleni e faasino atu i le Tausamiga o Seleselega (Esoto 23:16) po o le Tausamiga o Vaiaso (Esoto 34:22), o loo taʻua foʻi o “ le aso o uluaʻi fua matua.” (Numera 28:26) E tatau ona faamanatuina i le aso lona 50 (O le uiga o le Penetekoso o le “Aso Lona Lima Sefulu”) e amata mai iā Nisani 16. E paʻū iā Sevana 6 i le kalena Iutaia.



	Pologa. 
Na toʻatele pologa i vaitaimi o le Tusi Paia. Na sauāina e nisi matai a latou pologa, a o isi matai na agalelei i a latou pologa. O loo taʻua Kerisiano o ni pologa auā na faatauina mai i latou i le tau o le toto tāua o Iesu; o lea la ua tauofo mai i latou e fai ma pologa a Ieova le Atua ma Iesu Keriso o latou Matai. O ē ua papatisoina o ni Kerisiano e fai i latou ma meatotino a le Atua, o ana pologa, ma e pule Ieova pe e faapefea ona faaaogā ana pologa.



	Puluvaga. 
O le “puluvaga,” o se tasi e tū i le va, e faalelei ni itu se lua.





S

	Salamo. 
O se pese o viiga i le Atua.



	Salamō. 
O le veape “salamō” o lona uiga “ua suia le mafaufau o se tasi e tusa ai ma se gaoioiga ua mavae (po o se gaoioiga o fuafua e fai) po o ni amioga ona o le faanoanoa po o le lē fiafia,” po o le “faanoanoa, ootia, atuatuvale ona o se gaoioiga ua fai po o se mea e leʻi faia.”



	Sapati. 
O le aso ua faataatia ese e le Atua e mālōlō ai mai i feʻau masani; na tuuina mai e Ieova le Sapati e fai ma faailoga i le va o ia ma le fanauga a Isaraelu. O loo taʻua foʻi i le Tulafono a Mose tausaga o Sapati.



	Satani. 
O lona uiga o “Lē e Tetee.” E faasino atu i le Fili sili o le Atua.



	Satukaio. 
O se vaega faalelotu lauiloa a le lotu Iutaia e fesootaʻi atu i le faiva faaositaulaga. O i latou foʻi o sui o le Faamasinoga Sili.



	Selā. 
O se upu Eperu e faaaogā i musika po o se tauloto. E lē o mautinoa po o le ā lona uiga.



	Serafi. 
O foafoaga agaga o loo tutū e latalata ane i le nofoālii o Ieova i le lagi.



	Sui Sili. 
O lē e taʻimua i so o se mea lava, ma e na te faataatia le faaaʻoaʻoga e mulimuli ai isi.



	Sunako. 
O lona uiga o le “faapotopotoga,” peitaʻi i le tele o mau, o loo faasino atu i se nofoaga e feiloaʻi faatasi ai tagata Iutaia e tatalo ma faitauina tusitusiga paia.





T

	Taulaga i meainu. 
Na ofoina faatasi ma le tele o isi taulaga. Na aofia ai le uaina (o le ʻava malosi) lea na liligi i luga o le fata faitaulaga.



	Taulaga faifaatasi. 
O le isi ona taʻu o taulaga o le leleiga. O taulaga faifaatasi e taliaina e Ieova, e faaalia ai o loo iai le leleiga ma Ieova. Na ofoina atu iā Ieova le toto ma le gaʻo o manu, ae e taumafaina le aano o manu e ositaulaga ma lē o loo ofoina atu le taulaga.



	Taulaga lūlū. 
E foliga mai na tuu e le ositaulaga ona lima i lalo ifo o lima o le tagata tapuaʻi, o lē o loo uuina le taulaga o le a ofoina atu, ma e na te lūlū mai le tasi itu i le isi itu; pe e lūlūina e le ositaulaga le mea o loo fai ai le taulaga. Atonu na lūlū e le ositaulaga mea o loo fai ai le taulaga i le itu o loo iai le fata faitaulaga.



	Tala lelei. 
E faasino atu i le tala lelei o le Malo o le Atua ma le faaolataga ona o le faatuatua iā Iesu Keriso.



	Temoni. 
O foafoaga agaga leaga e lē vaaia, e malolosi atu i lo o tagata. O agelu nei na lē usiusitaʻi le Atua i aso o Noa, ma ua latou aufaatasi ma Satani e fouvale iā Ieova.



	Tenari. 
O se tupe siliva Roma. Na iai le ata o le ulu o Kaisara. A o faatino le faiva a Iesu i le lalolagi, na masani ona maua e le ʻaufaifaatoʻaga le totogi e tasi le tenari mo le aso e tasi, lea e galulue mo le 12 itulau.



	Tiapolo. 
O lona uiga “o lē e taufaaleaga.” Na faaigoa Satani i lenā igoa ona o ia o le taufaaleaga sili ma le pepelo sili na tuuaʻia Ieova, o lana afioga lelei, ma lona suafa paia.



	Toafa. 
O le upu “toafa” i le Tusi Paia, e lē na o vaipanoa e tumu i oneone, ae e faasino atu foʻi i fanua tuufua e leʻi ʻaināina, e valevalenoa, e lafulafuā ma i nisi taimi e maua ai fanua e fafaga ai lafumanu.



	Toeaina. 
E lē gata e faasino atu i tane matutua, ae e faasino faapitoa foʻi i ē e iai le pule ma e iai tiute tauave i totonu o se faapotopotoga po o se nuu.



	Togālauapi. 
O lenei upu, e faasino atu i ni nofoaga lē tumau na api ai se nuu e maumausolo, o se faatulagaga lē tumau na faatutū ai faleʻie o tagata Isaraelu a o savalia le toafa, po o se nofoaga malupuipuia a se ʻautau.



	Togiola. 
O le tau e toe faatau mai ai pe e faasaʻoloto mai i se tiute tauave po o se tulaga lē lelei. E aofia ai le faafesuiaʻi o ni mea, ia fetaui lelei, pe e tutusapau foʻi.



	Togisala. 
O lona uiga autū ia “ufiufi” pe “fesuiaʻi,” ma e tatau ona tutusa lelei ma le mea lea e manaʻomia ona “ufiufi” pe “fesuiaʻi.”





V

	Valoaga. 
O le faia o valoaga o lona uiga o le taʻu atu lea o feʻau mai le Atua, ma faailoa atu le finagalo o le Atua. Atonu e aofia ai le valoiaina o mea e tutupu i le lumanaʻi, pe e leai foʻi. (Mataio 26:67, 68) O valoaga e ono aofia ai se aʻoaʻoga tau amio mai le Atua, o se faatonuga po o se faamasinoga mai le Atua, po o le faalauiloaina o se mea o le a tupu.



	Vete. 
O le vete e faasino atu i meafaitino e maua e ē ua manumalo mai i o latou fili ua faatoʻilaloina i se taua, po o meafaitino foʻi ua ave e ē faomea.



	Vili. 
O le faia o le vili o se tū ma aga faaanamua mo le filifilia o le tali o se fesili po o se mataupu. O le auala na faatino ai, na tuu ni maa po o ni fasilaau i le gauga o se ofu, pe tuu foʻi i totonu o se fagu, ona lūlū lea. O le mea e paʻū mai i fafo pe e seʻi aʻe i luga, o le mea lenā e filifilia.





K

	Kerisiano. 
O ē e mulimuli iā Keriso Iesu, e latou te lagolagoina le faa-Kerisiano.



	Keriso. 
O Lē ua Faauuina. O se suafa aloaʻia, ae e lē faapea ua na o se suafa e faaesea ai le Alii o Iesu mai i isi ua iai lea suafa.



	Kerupi. 
O se agelu e maualuga lona tulaga, ma e gafa ma tiute tauave faapitoa.





MAA TĀUA:

	Aselama. 
O se maa violē.



	Iasepi. 
E eseese ona lanu, e matuā manino (Faaaliga 21:11). Ua manatu nisi e faasino atu le upu Eleni i se taimane.



	Uakini. 
E lanu moana malosi.



	Safaira. 
E lanu moana.



	Salikea. 
E manino, e lanu mūmū enaena.



	Samaraki. 
E pei o se maa tioata lanu meamata.



	Saritonu. 
E iai laina lanu papaʻe, o se tioata lanu mūmū, samasama pe enaena.



	Soama. 
E masani lava ona samasama meamata, ae e iai taimi e ese ai lona lanu.



	Tasesa. 
E pei o se maa tioata, e samasama pe meamata.



	Topasi. 
E leai se lanu pe e tele foʻi ona lanu. O le lanu e pito i taatele o le lanu samasama.



	Kakito. 
E pei o se maa tioata, e tele ona lanu.



	Kuasopera. 
E pei o se maa tioata, e lanu meamata.





MANU:

	Aia. 
O se manulele e pei o le aeto. O le upu Peretania o le kite.



	ʻAila, Sevi, Imura. 
O le “ʻaila” o se manu e pei o le ʻoti ae falala ona seu aemaise manu poʻa. O le “sevi” ma le “imura” o ituaiga o lenei lava manu. O le upu Peretania o le stag, gazelle and roebuck.



	Iaena. 
O se manulele e umi lona ua, e iai ona apaʻau ae e lē lele. O le upu Peretania o le ostrich.



	Oseni. 
O le manulele lapoʻa e ʻai i tino o manu ua mamate. O le upu Peretania o le vulture.



	Oreva. 
O se manulele uliuli. O le upu Peretania o le raven.



	Matuu. 
E taitutusa ma le kasita. O le upu Peretania o le heron.



	Nesa. 
O se manulele e uumi ona apaʻau. O le upu Peretania o le falcon.



	Perese. 
O se manulele e pei o le aeto. O le upu Peretania o le osprey.



	Saape. 
E tai pei o le gogo. O le upu Peretania o le gull.



	Saleka. 
O se manulele e faatifa ifo i le sami ina ia maua ni iʻa. O le upu Peretania o le cormorant.



	Sefanai. 
O se manu e pei o se rapiti e nofo i papa. O le upu ­Peretania o le rock badger.



	Somera. 
O le isi manu e pei o le ʻoti ae pupuu ona seu. O le upu Peretania o le chamois.



	Tanisamiti. 
O le manulele e masani ona ʻauʻau i le vai. O le upu Peretania o le swan.



	Tisona. 
O se manu e pei o le ʻoti ae e saʻō ma uumi ona seu. O le upu Peretania o le antelope.



	Tukapiti. 
O se manulele e pei o se lupe ae umī lona gutu. O le upu Peretania o le hoopoe.



	Kasita. 
O le manulele e uumi ona vae ma masani ona savali i vai. O le upu Peretania o le stork.



	Kati. 
O se manulele lapoʻa ae umī lona gutu. O le upu Peretania, o le pelican.



	Kite. 
O se manulele e pei o le aeto. O le upu Peretania o le glede.








14 O Tupe, o Fua ma le Mamao o Mea





O tau o loo mulimuli mai o ni fua faatatau e faavae i faamaoniga mai le Tusi Paia, ma suʻesuʻega i toega mea na maua i le eleele. O tau faaonapōnei o loo maua i lenei mataupu, e talitutusa ma tau i na ona pō. O fua faasuāvai ma fua o mea mamago e tusa lea ma fua a Amerika.

Ina ia iloa le tau o auro ma siliva i aso nei, ia iloa le tau o kalama taʻitasi po o aunese taʻitasi, ona faatele lea i le numera o kalama po o aunese.






O LE SIATA O LE MAMAFA O TUPE ELENI MA ROMA I TUSITUSIGA EPERU


	1 kire


	= 1⁄20 sekeli


	= 0.57 kalama


	= 0.01835 aunese




	1 peka (ʻafa sekeli)


	= 10 kire


	= 5.7 kalama


	= 0.1835 aunese




	1 sekeli


	= 2 peka


	= 11.4 kalama


	= 0.367 aunese




	1 mina (mane)


	= 50 sekeli


	= 570 kalama


	= 18.35 aunese




	1 taleni


	= 60 mina


	= 34.2 kilokalama


	= 1101 aunese




	1 tareki (o le tupe auro Peresia)


	 
	= 8.4 kalama


	= 0.27 aunese




	1 tareki (o le tupe siliva Peresia) (ua taʻua foʻi le sekeli)


	 
	= 5.60kalama


	= 0.18 aunese












O LE SIATA O LE MAMAFA O TUPE ELENI MA ROMA I TUSITUSIGA ELENI


	1 le kotane (tupe apamemea Iutaia)


	= 1⁄2 kuatarana


	 
	 


	1 le kuatarana (tupe apamemea Roma)


	= 2 kotane


	 
	 


	1 le asa po o le asari (tupe apamemea Roma ma nuu na pulea e Roma)


	= 4 kuatarane


	 
	 


	1 tenari (o le tupe siliva Roma)


	= 16 ase


	= 3.85 kalama


	= 0.124 aunese




	1 tarakama (o le tupe siliva Eleni)


	 
	= 3.40 kalama


	= 0.109 aunese




	1 titarakama (o le siliva Eleni)


	= 2 tarakama


	= 6.80 kalama


	= 0.218 aunese




	1 tetatarakama (o se setatara siliva)


	= 4 tarakama


	= 13.6 kalama


	= 0.436 aunese




	1 mina


	= 100 tarakama


	= 340 kalama


	= 10.9 aunese




	1 taleni (auro po o le siliva)


	= 60 mina


	= 20.4 kilokalama


	= 654 aunese












FUA FAASUĀVAI


	1 loka


	= 1⁄4 kape


	= 0.31 lita


	= 0.66 pt (Amerika)




	1 kape


	= 4 loka


	= 1.22 lita


	= 2.58 pt (Amerika)




	1 sinu


	= 3 kape


	= 3.67 lita


	= 7.75 pt (Amerika)




	1 paita


	= 6 sinu


	= 22 lita


	= 5.81 kalone (Amerika)




	1 kori*


	= 10 paita


	= 220 lita


	= 58.1 kalone (Amerika)












FUA O MEA UA MAMAGO


	1 kape


	= 4 loka


	= 1.22 lita


	= 2.2 pt (Amerika)




	1 omera


	= 1 4⁄5 kape


	= 2.2 lita


	= 2 kuata (Amerika)




	1 sea


	= 3 1⁄3 omera


	= 7.33 lita


	= 6.66 kuata (Amerika)




	1 efa


	= 3 sea


	= 22 lita


	= 20 kuata (Amerika)




	1 somera (kori)


	= 10 efa


	= 220 lita


	= 200 kuata (Amerika)












FUA O LE MAMAO O SE MEA


	1 tamatamaʻilima


	= 1⁄4 alofilima


	= 1.85 senitimita


	= 0.72 inisi




	1 alofilima


	= 4 tamatamaʻilima


	= 7.4 senitimita


	= 2.9 inisi




	1 aga


	= 3 alofilima


	= 22.2 senitimita


	= 8.75 inisi




	1 kupita


	= 2 aga


	= 44.5 senitimita


	= 17.5 inisi




	1 kupita umī*


	= 7 alofilima


	= 51.8 senitimita


	= 20.4 inisi




	1 ū


	= 6 kupita


	= 2.67 mita


	= 8.75 futu




	1 ū umī


	= 6 kupita umī


	= 3.11 mita


	= 10.2 futu




	1 gafa


	 
	= 1.8 mita


	= 6 futu













“Maila.” Eleni, miʹli·on. (Mat 5:41) Atonu o le maila i le fua a Roma (5,000 futu i le fua a Roma; 1,479.5 mita; 4,854 futu i le fua a Egelani). I le Luka 24:13; Ioane 6:19; 11:18, o loo tusia le mamao o se mea i setatio. (O le setatio e tasi i le fua a Roma = 1⁄8 maila po o le 625 futu i le fua a Roma; 185 mita; 606.75 futu i le fua a Egelani.) I le Faaliliuga a le Lalolagi Fou, o le fua setatio o loo i le Luka 24:13; Ioane 6:19; 11:18 ua sui i maila e taʻi 5,280 futu. O se faaaʻoaʻoga, i le Luka 24:13 o “setatio e ono sefulu” o loo faitauina “pe tusa e fitu maila” (pe tusa e 11 kilomita po o le 7.5 maila i le fua a Roma).

^ pala. 87 O le fua foʻi o mea ua mamago.


^ pala. 129 Atonu e tutusa ma le “uluaʻi” kupita i le 2 Nofoaiga a Tupu 3:3.







15 Kalena o Masina o le Tusi Paia





O masina faa-Iutaia e mai i lea masina faatoʻā vaaia i lea masina faatoʻā vaaia.—Isaia 66:23

	MASINA


	
	TAU


	MEA TOTŌ





	Paia


	Masani


	 
	 


	1


	7


	Tatafe Ioritana ona o timuga, ma ua liusuavai le aisa


	Seleselega o laau o lino. Amata seleselega o karite




	2


	8


	Amata le mūgālā. E masani ona lagi lelei


	Seleselega o karite. Seleselega o saito i vaega maulalo




	3


	9


	Vevela o le tau māfanafana. Lagi lelei


	Seleselega o saito. Fua mai uluaʻi mati. O ni apu foʻi




	4


	10


	Faateteleina le vevela. Mamafa le sau i isivaipanoa


	Uluaʻi fua o le vine. Mātūtū le fanua ma vaipuna




	5


	11


	Matuā maualuga le vevela


	Amata seleselega o vine




	6


	12


	Faaauau ona vevela


	Seleselega o fua o pama ma mati o le tau māfanafana




	7


	1


	Faaiʻuiʻu le tau māfanafana. Amata timuga muamua


	Toeitiiti iʻu le seleselega. Amata ona suale fanua




	8


	2


	Timuga ae e lē tetele


	Totō saito ma karite. Seleselega o olive




	9


	3


	Faateteleina le timu. Sautoʻa. Kiona i mauga


	Tutupu le mutia




	10


	4


	Matuā malūlū. Timuga. Kiona i mauga


	Ola laau i vaega maulalo.Tutupu aʻe fatu ma fua




	11


	5


	Faaitiitia le malūlū. Faaauau timuga


	Ua fuga mai sekati. Ua fuga mai foʻi laau o le mati




	12


	6


	E masani ona pāpā faititili ma to ifo uatoʻa


	Ua fuga mai le Keretona. Seleselega o fualaau ʻaina




	13


	 
	Na faafitu ona faaopoopo se isi masina i le faagasologa o tausaga e 19 e fai ma masina lona lua o Atara, e taʻua o Viatara







(Tagaʻi i le lomiga mo le ata atoa)

1 NISANI (APIPA)  Mati—Aperila

    14 Paseka

    15-21 Falaoa Lē Faafefeteina

    16 Taulaga o Uluaʻi Fua

       Karite

 2 AEIA (SEFA) Aperila—Me

    14 Paseka Mulimuli Ane (Numera 9:10-13)

       Saito

 3 SEVANA Me—Iuni

    6 Tausamiga o Vaiaso (Penetekoso)

      Uluaʻi Mati

 4 TAMUSA Iuni—Iulai

      Uluaʻi Vine

 5 APA Iulai—Aokuso

      Fualaau o le tau māfanafana

 6 ELULA Aokuso—Setema

      Fua o Pama, Vine, Mati

 7 TISAHIRI (ETANIMA) Setema—Oketopa

    1 Iliina o pu

    10 Aso o le Togisala

    15-21 Tausamiga o Fale Lauvao po o le Aoaoina o Fua

    22 Fonotaga Paia

       Sua

 8 HESEVANI (PULA) Oketopa—Novema

       Olive

 9 KISELU Novema—Tesema

    25 Tausamiga o le Faapaiaga

       Puipuia Lafumanu i le Mālūlū

10 TAPETA Tesema—Ianuari

       Ola Mea Totō

11 SAPATA Ianuari—Fepuari

       Fua Sekati

12 ATARA Fepuari—Mati

    14, 15 Purima

       Fualaau ʻAina

13 VIATARA Mati










16 Ofu o le Ositaulaga Sili





(Tagaʻi i le lomiga mo le ata atoa)

	Maa Soama (Esoto 28:9)



	 Filifili Esoto 28:14)



	Ufifatafata mo Faamasinoga (Esoto 28:15, 16)



	Maa Tāua e Sefulu Lua (Esoto 28:17-21)



	Pulou ʻIe (Esoto 28:39)



	Faailoga Paia o le Tuuina Atu (Esoto 28:36)



	Ofu Talaloa lino ua lalaga mamanu faatafafā (Esoto 28:39)



	Fusi mo le Efota (Esoto 28:8)



	Efota (Esoto 28:6)



	Ofu Talaloa Lima Pupuu Lanumoana (Esoto 28:31)



	Logo ma Rimoni i le Afe o le Ofu (Esoto 28:33-35)

















17 O le Faleʻie Paia e Tusa ma le Esoto 26





(Tagaʻi i le lomiga mo le ata atoa)

	Le Mea e Sili Ona Paia



	Le Mea Paia



	Tulimanu



	Auivi Laupapa



	Pou Faalava



	ʻIe Puipui



	Poutū



	ʻIe o le Faleʻie



	ʻIe lino Fulufulu ʻOti



	Ufiufi



	Paʻu Mamoe Poʻa Paʻu Takesa



	ʻIe Pupuni



	Poutū



	Lagolago ʻApamemea



	Laulau e Laulauina ai Falaoa



	Tuugāmolī



	Fata Faitaulaga e Mū ai Mea Manogi



	Lagolago Siliva



	Atolaau



	Lagolago mo Auivi Laupapa



	Mama mo Pou Faalava

















18 Malumalu i Taimi o Solomona





 1 Mea e Sili Ona Paia—1Tu 6:16, 20

 2 Potu Pito i Luga−1No 28:11

 3 Mea Paia−2No 5:9

 4 Faapaologa−1Tu 6:3; 2No 3:4

 5 Iakinu−1Tu 7:21

 6 Poasa−2No 3:17

 7 Potu ʻAi−1No 28:12

 8 Fata Faitaulaga ʻApamemea−2No 4:1

 9 Lotoā Pito i Totonu−1Tu 6:36

10 Vai ʻApamemea−1Tu 7:23

11 Taavale Toso−1Tu 7:27

12 Mea e Ui Mai ai i Autafa−1Tu 6:8

13 Potu i Autafa−1Tu 6:5, 6, 10













19 O Kanana o le Tusi o Kenese





(Tagaʻi i le lomiga mo le ata atoa)

SAMI TELE

Sami Oona

Ālia o Iapoka

Vanu o Kira

Ālia/Vanu o Aikupito

Vaitafe o le Ioritana

NEKEPI

ARAPI

Fanua Laugatasi o Sitima

ITUMALO O LE IORITANA

SA KIREKASĒ

RAFAIMI

SUSEMA

SA  KANANĀ

SA HIVĪ

SA PERISĒ

KILIATA

SA IEPUSĒ

AMONI

SA HETĪ

SA KENĪ

SA AMORĪ

EMEMA

KINASA

MOAPI

AMALEKA

HORI

SEIRA

ETOMA

SURA

TIMANU

Aai ●

Saitonu

Tamaseko

Tanu

Aserota-karenaima

Hamo

Totana

Sekema

Sukota

Penueli

Sailo

Peteli, Lusa

Ai

Salema

Timenata

Peteleema Efarata

Akasepa

Atulame

Saretasaara

Kasa

Heperona, Kiriata-arapa

Kira

Peresepa

Komoro?

Sepoiima?

Atama?

Sotoma?

Soara, Pela?

Haseso-tamara?

Katesa, Enemisipata

Nofoaga □

Le Olomatamata,   Kaleta

Maanaima

Laau Maualuluga o Morē

Atatu, Apelamisarima

Fanua Laugatasi o Savee

Moria

Ieova-irae

Ainaima

ʻOlo o Eteru

Mamere

Ana o Makapelu

Savee-kiriataima

Seipa

Reopo

Pereta

Pere-laaroi










20 Laufanua o Ituaiga o Isaraelu





(Tagaʻi i le lomiga mo le ata atoa)

SAMI TELE

Vai o Kinereta

Sami Oona

Vaitafe o le Ioritana

Ālia o Iapoka

Ālia/Vanu o Arinona

Ālia/Vanu o Aikupito

MAUGA O LEPANONA

MAUGA O HEREMONI

MAUGA  O KARAMELU

ASERA

NAFATALI

(TANU)

MANASE

SEPULONA

ISAKARA

MANASE

EFARAIMA

KATO

TANU

PENIAMINA

IUTA

REUPENA

(SIMEONA)

AMONI

MOAPI

ETOMA

Aai •

Saitonu

Tamaseko

Sarefata

Turo

Tanu

Ketesa

Koleni

Enetoro

Mekito

Sunema

Isereelu

Ramota

Totana

Samaria

Tiresa

Sekema 

Sailo

Rama

Iopa

Peteli

Ai

Kilikala

Rapa

Ieriko

Ekerona

Kipeona

Kipea

Asetota

Kata

Kiriata-iarima

Ierusalema

Peseri

Asekelona

Atulame

Peteleema

Kasa

Heperona

Enokati

Sekeleka

Peresepa

Nofoaga □

MAUGA O TAPORA

MAUGA O KILEPOA

MAUGA O EVALU

MAUGA O  KERESEMA

MAUGA O NEPO










21 O le Malo o Saulo, Tavita, ma Solomona





(Tagaʻi i le lomiga mo le ata atoa)

SAMI TELE

Vai o  Kinereta

Sami Oona

Vaitafe o Ioritana

Ālia o Iapoka

Ālia o Arinona

Ālia o Pesora

Ālia o Aikupito

MAUGA O LEPANONA

MAUGA O HEREMONI

MAUGA O KARAMELU

Fanua Laugatasi o Ele

Iesimoni

Toafa

Vanu Masima (?)

AMONI

MOAPI

ETOMA

Aai •

Saitonu

Tamaseko

Turo

Apelu

Tanu

Hasora

Kapula

Enetoro

Sunema

Mekito

Afeka

Rokeli

Isereelu

Peteseana

Ramota-kiliata

Peseka

Iapese-kiliata

Tipesa

Apelemeola

Maanaima

Sukota

Seleta

Sailo

Rama

Paala-asora

Eferona

Rapa

Peteorana i lalo

Peteorana i luga

Peteli

Petavene

Mekemase

Kilikala

Kasera

Ailona

Rama

Kipa

Ieriko

Kipeona

Kipea

Kiriata-iarima

Ierusalema

Nove

Metepa

Kata

Aseka

Suka

Peteleema

Asekelona

Kaila

Kasa

Heperona

Enokati

Aroeru

Sefa

Karamelu

Sekeleka

Iatira

Meona

Esetemoa

Koroasa

Kapeseelu

Peresepa

Aroeru

Nofoaga □

MAUGA O  KILEPOA

Le Ana i Atulama

Sera

Horesa










22 Palesitina i le Taimi o le Talaʻiga a Iesu





(Tagaʻi i le lomiga mo le ata atoa)

SAMI TELE

Vai o  Kalilaia

Vaitafe o Ioritana

Sami Oona

Ālia/Vanu o Aikupito

MAUGA O HEREMONI

MAUGA O KARAMELU

TOAFA O IUTAIA

APILENE

FOINIE

ITURAIA

KALILAIA

TEREKONITI

TEKAPOLI

SAMARIA

PEREA

IUTAIA

ITUMAIA

ARAPI

Aai •

Saitonu

Tamaseko

Kaisareia Filipo

Turo

Tolumai

Koasini

Petesaita

Kapanaumi

Kana

Tiperia

Nasareta

Katara

Naina

Petania i le isi itu o Ioritana (?)

Kaisareia

Pela

Salima (?)

Ainona (?)

Samaria

Sukara (?)

Kerasa

Iopa

Arimataia

Efaraima

Emau (?)

Ieriko

Asetota

Ierusalema

Petania

Peteleema

Kasa

Heperona

Peresepa

Nofoaga □

MAUGA O TAPORA

MAUGA O KERESEMA










23 Mea na Tutupu i le Soifuaga o Iesu i le Lalolagi

Evagelia e Fā e Tusa ma Faasologa o Taimi na Tutupu Ai




A o Lumanaʻi le Talaʻiga a Iesu


	Taimi


	Nofoaga


	Mea na Tupu


	Mau





	3 T.L.M.


	Ierusalema, malumalu


	Faailoa atu iā Sakaria le fanau  mai o Ioane le Papatiso


	Lu 1:5-25




	p. 2 T.L.M.


	Nasareta; Iutaia


	Faailoa atu iā Maria le fanau mai o Iesu, ona asiasi atu lea o ia iā Elisapeta


	Lu 1:26-56




	2 T.L.M.


	Vaega maugā o Iutaia


	Fanau mai o Ioane le Papatiso; o lona olaga mulimuli ane i le toafa


	Lu 1:57-80




	2 T.L.M., p. Oke. 1


	Peteleema


	Soifua mai o Iesu (le Upu, o lē na ala  mai ai isi mea uma) o lē na tupuga mai iā Aperaamo ma Tavita


	Mat 1:1-25

Lu 2:1-7

Ioa 1:1-5, 9-14




	Lata ane i Peteleema


	Faalauiloa atu e le agelu se tala lelei; asiasi leoleo mamoe i le pepe


	Lu 2:8-20




	Peteleema; Ierusalema


	Peritomeina Iesu (aso lona 8), faailoa atu i le malumalu (aso lona 40)


	Lu 2:21-38




	1 T.L.M. po o le 1 T.A.


	Ierusalema; Peteleema; Nasareta


	Ē saʻiliʻili i fetu; sosola i Aikupito; fasiotia tamaiti; toe foʻi ane Iesu


	Mat 2:1-23

Lu 2:39, 40




	12 T.A.


	Ierusalema


	Auai Iesu ua 12 tausaga i le Paseka; toe foʻi i lona aiga


	Lu 2:41-52




	29, tau e totogo ai mea


	Toafa, Ioritana


	Talaʻiga a Ioane le Papatiso


	Mat 3:1-12

Mar 1:1-8

Lu 3:1-18

Ioa 1:6-8, 15-28












Le Amataga o le Talaʻiga a Iesu


	Taimi


	Nofoaga


	Mea na tutupu


	Mau





	29, tau e afu ai mea


	Vaitafe o Ioritana


	Papatisoga ma le faauuina o Iesu, soifua mai o se tagata i le gafa o Tavita ae faailoa atu o ia o le Alo o le Atua


	Mat 3:13-17

Mar 1:9-11

Lu 3:21-38

Ioa 1:32-34




	Toafa o Iutaia


	Anapogi ma le faaosoosoina o Iesu


	Mat 4:1-11

Mar 1:12, 13

Lu 4:1-13




	Petania i tala  atu o Ioritana


	Le molimau a Ioane le Papatiso e faatatau iā Iesu


	Ioa 1:15, 29-34




	Pito i luga o le Vanu o Ioritana


	Uluaʻi soo o Iesu


	Ioa 1:35-51




	Kana i Kalilaia; Kapanaumi


	Uluaʻi vavega a Iesu; asiasi atu i Kapanaumi


	Ioa 2:1-12




	30, Paseka


	Ierusalema


	Tausamiga o le Paseka; tuliese le ʻaufaatau manu mai le malumalu


	Ioa 2:13-25




	Ierusalema


	Talanoaga a Iesu ma Nikotemo


	Ioa 3:1-21




	Iutaia; Ainona


	Faia e soo o Iesu ni papatisoga; e faaitiitia soo o Ioane


	Ioa 3:22-36




	Tiperia


	Faafalepuipuiina Ioane; malaga atu Iesu i Kalilaia


	Mat 4:12; 14:3-5

Mar 1:14; 6:17-20

Lu 3:19, 20; 4:14

Ioa 4:1-3




	Sukara i Samaria


	A o malaga atu i Kalilaia, ua aʻoaʻoina e Iesu tagata Samaria


	Ioa 4:4-43












Le Talaʻiga Mataʻina a Iesu i Kalilaia


	Taimi


	Nofoaga


	Mea na Tutupu


	Mau





	30, Paseka


	Kalilaia


	Uluaʻi faalauiloaga, “Ua latalata mai le malo o le lagi”


	Mat 4:17

Mar 1:14, 15

Lu 4:14, 15

Ioa 4:44, 45




	Nasareta; Kana; Kapanaumi


	Faamālōlō le tama; faitau lona tofiga; teena o ia; maliu atu i Kapanaumi


	Mat 4:13-16

Lu 4:16-31

Ioa 4:46-54




	Sami o Kalilaia, lata ane i Kapanaumi


	Valaauina o Simona ma Aneterea, Iakopo ma Ioane


	Mat 4:18-22

Mar 1:16-20

Lu 5:1-11




	Kapanaumi


	Faamālōlō lē ua temonia, ma le tinā o le avā a Peteru ma isi


	Mat 8:14-17

Mar 1:21-34

Lu 4:31-41




	Kalilaia


	Uluaʻi malaga i Kalilaia ma soo e toʻafā


	Mat 4:23-25

Mar 1:35-39

Lu 4:42, 43




	Kalilaia


	Faamālōlō le lepela; lolofi ane le motu o tagata iā Iesu


	Mat 8:1-4

Mar 1:40-45

Lu 5:12-16




	Kapanaumi


	Faamālōlō le tagata ua pē le tino


	Mat 9:1-8

Mar 2:1-12

Lu 5:17-26




	Kapanaumi


	Valaauina Mataio; faiʻaiga ma ē aolafoga


	Mat 9:9-17

Mar 2:13-22

Lu 5:27-39




	Iutaia


	Talaʻi i sunako i Iutaia


	Lu 4:44




	31,Paseka


	Ierusalema


	Auai i le ʻaiga; faamālōlō se tamāloa; aʻoaʻia le ʻau Faresaio


	Ioa 5:1-47




	Toe foʻi mai Ierusalema(?)


	Tau mai e soo fuifui saito i le Sapati


	Mat 12:1-8

Mar 2:23-28

Lu 6:1-5




	Kalilaia; Sami o Kalilaia


	Faamālōlō se tamāloa i le Sapati; tuumuli i le auvai; fai faamālōlōga


	Mat 12:9-21

Mar 3:1-12

Lu 6:6-11




	Mauga e lata ane i Kapanaumi


	Filifilia le toʻa 12 e fai ma aposetolo


	Mar 3:13-19

Lu 6:12-16




	Lata ane i Kapanaumi


	Lauga i le Mauga


	Mat 5:1–7:29

Lu 6:17-49




	Kapanaumi


	Faamālōlō le auauna a le taʻitaʻiʻau


	Mat 8:5-13

Lu 7:1-10




	Naina


	Faatūina le tama a le fafine ua oti lana tane


	Lu 7:11-17




	Kalilaia


	Falepuipui Ioane, aauina soo iā Iesu


	Mat 11:2-19

Lu 7:18-35




	Kalilaia


	Taʻusalaina aai; faaaliga i tamaiti; avegofie le amo


	Mat 11:20-30




	Kalilaia


	Uuina vae e le fafine agasala; talafaatusa i tagata nofo aitalafu


	Lu 7:36-50




	Kalilaia


	Malaga lona lua i Kalilaia ma le toʻa 12


	Lu 8:1-3




	Kalilaia


	Faamālōlō le tagata ua temonia; tuuaʻiga ua ʻau Iesu iā Pelesepulo


	Mat 12:22-37

Mar 3:19-30




	Kalilaia


	Saʻili atu le ʻautusiupu ma le ʻau Faresaio mo se faailoga


	Mat 12:38-45




	Kalilaia


	O soo o Keriso o ona aiga foʻi


	Mat 12:46-50

Mar 3:31-35

Lu 8:19-21




	Sami o Kalilaia


	Talafaatusa o lē lūlū saito, vao leaga, ma isi; faamatalaga o ia mea


	Mat 13:1-53

Mar 4:1-34

Lu 8:4-18




	Sami o Kalilaia


	Faafilemuina le matagi malosi a o sopoʻia le vai


	Mat 8:18, 23-27

Mar 4:35-41

Lu 8:22-25




	Katara, Saute i Sasaʻe o le Sami o Kalilaia


	Faamālōlō tamāloloa e toʻalua ua temonia; ō atu temoni i lafu puaa


	Mat 8:28-34

Mar 5:1-20

Lu 8:26-39




	Atonu o Kapanaumi


	Toe faatūina le afafine o Iairo; faamālōlō se fafine


	Mat 9:18-26

Mar 5:21-43

Lu 8:40-56




	Kapanaumi(?)


	Faamālōlō tamāloloa tauaso e toʻalua ma se tamāloa gūgū ua temonia


	Mat 9:27-34




	Nasareta


	Toe asia le aai na soifua aʻe ai, ma toe teena foʻi o ia


	Mat 13:54-58

Mar 6:1-6




	Kalilaia


	Malaga lona tolu i Kalilaia, faateleina ina ua auina atu le ʻauaposetolo


	Mat 9:35–11:1

Mar 6:6-13

Lu 9:1-6




	Tiperia


	Vavaeina le ao o Ioane le Papatiso; popole Herota


	Mat 14:1-12

Mar 6:14-29

Lu 9:7-9




	32, latalata i le Paseka (Ioa 6:4)


	Kapanaumi(?); Mātū i Sasaʻe o le Sami o Kalilaia


	Toe foʻi ane aposetolo mai nuu na talaʻi ai; fafagaina le toʻa 5,000


	Mat 14:13-21

Mar 6:30-44

Lu 9:10-17

Ioa 6:1-13




	Mātū i Sasaʻe o le Sami o Kalilaia; Kenesareta


	Taumafaiga e fai Iesu ma tupu; savali i luga o le vai; fai faamālōlōga


	Mat 14:22-36

Mar 6:45-56

Ioa 6:14-21




	Kapanaumi


	Faailoa atu “le areto o le ola”; toʻatele soo ua faamaamulu


	Ioa 6:22-71




	32, māeʻa le Paseka


	Atonu o Kapanaumi Foinie; Tekapoli


	Tū masani e faalēaogāina ai le  Afioga a le Atua


	Mat 15:1-20

Mar 7:1-23

Ioa 7:1




	Lata ane i Turo, Saitonu; malaga atu  i Tekapoli;


	fafagaina le toʻa 4,000


	Mat 15:21-38

Mar 7:24–8:9




	Makatala


	Toe saʻili foʻi le ʻau Satukaio ma Faresaio i se faailoga


	Mat 15:39–16:4

Mar 8:10-12




	Mātū i Sasaʻe o le Vai o Kalilaia; Petesaita


	Lapataʻi i mea fefete a le ʻau Faresaio; faapupula le tagata tauaso


	Mat 16:5-12

Mar 8:13-26




	Kaisareia Filipo


	Iesu le Mesia; faailoa atu lona maliu ma lona toetū


	Mat 16:13-28

Mar 8:27–9:1

Lu 9:18-27




	Atonu o le Mauga o Heremoni


	Liua i luma o Peteru, Iakopo, ma Ioane


	Mat 17:1-13

Mar 9:2-13

Lu 9:28-36




	Kaisareia Filipo


	Faamālōlō le tagata ua temonia lea e leʻi mafai ona faamālōlō e soo


	Mat 17:14-20

Mar 9:14-29

Lu 9:37-43




	Kalilaia


	Toe faailoa atu lona maliu ma lona toetū


	Mat 17:22, 23

Mar 9:30-32

Lu 9:43-45




	Kapanaumi


	Maua faavavega le tupe mo lafoga


	Mat 17:24-27




	Kapanaumi


	Lē e sili i le Malo; taulimaina o agasala a isi; alofa mutimutivale


	Mat 18:1-35

Mar 9:33-50

Lu 9:46-50




	Kalilaia; Samaria


	Tuua Kalilaia mo le Tausamiga o Fale Lauvao; faamuamua le auaunaga


	Mat 8:19-22

Lu 9:51-62

Ioa 7:2-10












Talaʻiga Mulimuli Ane a Iesu i Iutaia


	Taimi


	Nofoaga


	Mea na Tutupu


	Mau





	32, Tausamiga o Fale Lauvao


	Ierusalema


	Aʻoaʻo atu Iesu i le lautele i le Tausamiga o Fale Lauvao


	Ioa 7:11-52




	Ierusalema


	Aʻoaʻo atu; faamālōlōina lē ua tauaso


	Ioa 8:12–9:41




	Atonu o Iutaia


	Auina atu le toʻa 70 e talaʻi; toe foʻi mai, la latou lipoti


	Lu 10:1-24




	Iutaia; Petania


	Faamatala le tuaoi Samaria; i le fale o Mareta ma Maria


	Lu 10:25-42




	Atonu o Iutaia


	Toe aʻoaʻo atu le tatalo faaaʻoaʻo; talosaga atu faatauanau


	Lu 11:1-13




	Atonu o Iutaia


	Teena tuuaʻiga sesē; taʻusalaina le tupulaga


	Lu 11:14-36




	Atonu o Iutaia


	I le ʻaiga ma le tagata Faresaio, taʻusalaina ē faafiaamiotonu


	Lu 11:37-54




	Atonu o Iutaia


	Lauga i le tausiga a le Atua; auauna pule faamaoni


	Lu 12:1-59




	Atonu o Iutaia


	Faamālōlō le fafine ua faanoʻunoʻu i le Sapati; talafaatusa e tolu


	Lu 13:1-21




	32, Tausamiga o le Faapaiaga


	Ierusalema


	Auai Iesu i le Tausamiga o le Faapaiaga; Leoleo Mamoe lelei


	Ioa 10:1-39












Talaʻiga Mulimuli Ane a Iesu i le Itu i Sasaʻe o le Ioritana


	Taimi


	Nofoaga


	Mea na Tutupu


	Mau





	32, Tausamiga o le Faapaiaga


	Talaatu o Ioritana


	Toʻatele ē ua faatuatua iā Iesu


	Ioa 10:40-42




	Perea (Talaatu o Ioritana)


	Aʻoaʻo i aai, nuu, agaʻi atu i Ierusalema


	Lu 13:22




	Perea


	Ulu atu i le Malo; Taufaamataʻuga a Herota; faatafunaina le fale


	Lu 13:23-35




	Atonu o Perea


	Agamalu; talafaatusa i se ʻaiga tele i le afiafi


	Lu 14:1-24




	Atonu o Perea


	Faitau mea e aofia ai i le avea ma soo


	Lu 14:25-35




	Atonu o Perea


	Talafaatusa: mamoe ma le tupe na leiloa, atalii faamaumauʻoa


	Lu 15:1-32




	Atonu o Perea


	Talafaatusa: auauna pule amioleaga, le tamāloa mauʻoa ma Lasalo


	Lu 16:1-31




	Atonu o Perea


	Faamagaloga ma le faatuatua; pologa lē aogā


	Lu 17:1-10




	Petania


	Faatūina e Iesu, Lasalo mai le oti


	Ioa 11:1-46




	Ierusalema; Efaraima


	Tala a Kaiafa faasaga iā Iesu; tuumuli ese Iesu


	Ioa 11:47-54




	Samaria; Kalilaia


	Faamālōlō ma aʻoaʻo atu a o ui ane i Samaria ma Kalilaia


	Lu 17:11-37




	Samaria po o Kalilaia


	Talafaatusa: fafine ua oti lana tane na faasoesa, le tagata Faresaio ma le aolafoga


	Lu 18:1-14




	Perea


	Alu ifo i Perea; aʻoaʻo atu e uiga i le  teteʻa


	Mat 19:1-12

Mar 10:1-12




	Perea


	Talia ma faamanuiaina tamaiti


	Mat 19:13-15

Mar 10:13-16

Lu 18:15-17




	Perea


	Tauleʻaleʻa mauʻoa; talafaatusa i ē galulue i le tovine


	Mat 19:16–20:16

Mar 10:17-31

Lu 18:18-30




	Atonu o Perea


	Taimi lona tolu ua taʻua ai e Iesu lona maliu ma lona toetū


	Mat 20:17-19

Mar 10:32-34

Lu 18:31-34




	Atonu o Perea


	Talosagaina o nofoaga e nonofo ai Iakopo ma Ioane i le Malo


	Mat 20:20-28

Mar 10:35-45




	Ieriko


	Ui atu i Ieriko, faapupulaina tagata tauaso e toʻalua; asiasi atu iā Sakaio; talafaatusa i mina e sefulu


	Mat 20:29-34

Mar 10:46-52

Lu 18:35–19:28












Talaʻiga Faaiʻu a Iesu i Ierusalema


	Taimi


	Nofoaga


	Mea na Tutupu


	Mau





	33, Nisani 8


	Petania


	Taunuu i Petania, ua toe ono aso i le Paseka


	Ioa 11:55–12:1




	Nisani 9


	Petania


	Taumafataga i le fale o Simona le lepela; uuina Iesu e Maria; ō mai tagata Iutaia e vāai iā Iesu ma Lasalo


	Mat 26:6-13

Mar 14:3-9

Ioa 12:2-11




	Petania-Ierusalema


	Le afio atu manumalo a Keriso i Ierusalema


	Mat 21:1-11, 14-17

Mar 11:1-11

Lu 19:29-44

Ioa 12:12-19




	Nisani 10


	Petania-Ierusalema


	Faamalaia le mati e leai ni fua; toe faamamāina le malumalu


	Mat 21:18, 19, 12, 13

Mar 11:12-17

Lu 19:45, 46




	Ierusalema


	Faufauga a faitaulaga sili ma tusiupu e fasioti iā Iesu


	Mar 11:18, 19

Lu 19:47, 48




	Ierusalema


	Talanoaga ma tagata Eleni; lē faatuatua tagata Iutaia


	Ioa 12:20-50




	Nisani 11


	Petania-Ierusalema


	Ua pē le mati e leai ni fua


	Mat 21:19-22

Mar 11:20-25




	Ierusalema, malumalu


	Fesiligia le pule a Keriso; talafaatusa i atalii e toʻalua


	Mat 21:23-32

Mar 11:27-33

Lu 20:1-8




	Ierusalema, malumalu


	Talafaatusa i ē amioleaga e galulue vine, ʻaiga o le faaipoipoga


	Mat 21:33–22:14

Mar 12:1-12

Lu 20:9-19




	Ierusalema, malumalu


	Fesili tofotofo e uiga i lafoga, le toetū, ma poloaʻiga


	Mat 22:15-40

Mar 12:13-34

Lu 20:20-40




	Ierusalema, malumalu


	Fesili a Iesu i le tupuaga o le Mesia lea na lē mautali ai tagata


	Mat 22:41-46

Mar 12:35-37

Lu 20:41-44




	Ierusalema, malumalu


	Taʻusalaga mamafa o le ʻautusiupu ma le ʻau Faresaio


	Mat 23:1-39

Mar 12:38-40

Lu 20:45-47




	Ierusalema, malumalu


	Le foaʻi itiiti a le fafine ua oti lana tane


	Mar 12:41-44

Lu 21:1-4




	Mauga o Olive


	Valoia le paʻū o Ierusalema; le faatasi mai o Iesu; le iʻuga o faiga o mea a le lalolagi


	Mat 24:1-51

Mar 13:1-37

Lu 21:5-38




	Mauga o Olive


	Talafaatusa o taupou e sefulu, taleni, mamoe ma ʻoti


	Mat 25:1-46




	Nisani 12


	Ierusalema


	Taupulepule taʻitaʻi lotu e fasiotia Iesu


	Mat 26:1-5

Mar 14:1, 2

Lu 22:1, 2




	Ierusalema


	Fesili Iuta i ositaulaga mo se totogi pe a ia faalataina Iesu


	Mat 26:14-16

Mar 14:10, 11

Lu 22:3-6




	Nisani 13 (aoauli o le Aso Tofi)


	Lata ane ma i totonu o Ierusalema


	Sauniuniga mo le Paseka


	Mat 26:17-19

Mar 14:12-16

Lu 22:7-13




	Nisani 14


	Ierusalema


	Taumafa le ʻaiga o le Paseka faatasi ma le toʻa 12


	Mat 26:20, 21

Mar 14:17, 18

Lu 22:14-18




	Ierusalema


	Mulumuluina e Iesu vae o le ʻauaposetolo


	Ioa 13:1-20




	Ierusalema


	Faailoaina Iuta le faalata, tuu o ia e alu


	Mat 26:21-25

Mar 14:18-21

Lu 22:21-23

Ioa 13:21-30




	Ierusalema


	Faavaeina le talisuaga o le Faamanatuga ma le toʻa 11


	Mat 26:26-29

Mar 14:22-25

Lu 22:19, 20, 24-30

[1 Ko 11:23-25]




	Ierusalema


	Taʻua le faafiti o Peteru ma le taapeape o le ʻauaposetolo


	Mat 26:31-35

Mar 14:27-31

Lu 22:31-38

Ioa 13:31-38




	Ierusalema


	Fesoasoani; fealofani; puapuaga; le tatalo a Iesu


	Ioa 14:1–17:26




	Ketesemane


	Tigā i le faatoʻaga; faalataina ma le puʻeina faapagota o Iesu


	Mat 26:30, 36-56

Mar 14:26, 32-52

Lu 22:39-53

Ioa 18:1-12




	Ierusalema


	Faamasinoina e Ana, Kaiafa, ma le Faamasinoga Sili; faafiti Peteru


	Mat 26:57–27:1

Mar 14:53–15:1

Lu 22:54-71

Ioa 18:13-27




	Ierusalema


	Sisi e Iuta le faalata o ia lava


	Mat 27:3-10

[Ga 1:18,19]




	Ierusalema


	Tulaʻi i luma o Pilato, ona tulaʻi lea i luma o Herota, ona toe tulaʻi lea i luma o Pilato


	Mat 27:2, 11-14

Mar 15:1-5

Lu 23:1-12

Ioa 18:28-38




	Ierusalema


	Auina atu i le nofoaga e maliu ai, ina ua uma ona talosaga Pilato e tatala


	Mat 27:15-30

Mar 15:6-19

Lu 23:13-25

Ioa 18:39–19:16




	(p. 3:00 i le aoauli o le Aso Faraile)


	Kolokota, Ierusalema


	Maliu Iesu i luga o le laau na faapuapuagatia ai o ia, ma isi mea na tutupu i le taimi lenā


	Mat 27:31-56

Mar 15:20-41

Lu 23:26-49

Ioa 19:16-30




	Ierusalema


	Aveese le tino mai le laau ma tanuina


	Mat 27:57-61

Mar 15:42-47

Lu 23:50-56

Ioa 19:31-42




	Nisani 15


	Ierusalema


	Faatonu e le ʻauositaulaga ma le ʻau Faresaio ni fitafita e leoleoina le tuugamau


	Mt 27:62-66




	Nisani 16


	Ierusalema ma nuu na siʻomiaina


	Le toetū o Iesu ma mea na tutupu i le aso lenā


	Mat 28:1-15

Mar 16:1-8

Lu 24:1-49

Ioa 20:1-25




	Ierusalema; Kalilaia


	Faailoa atu Iesu Keriso


	Mat 28:16-20

[1 Ko 15:5-7]

[Ga 1:3-8]

Ioa 20:26–21:25




	Sefa 25


	Mauga o Olive, lata ane i Petania


	Afio aʻe Iesu i le lagi, i le aso lona 40 ina ua māeʻa lona toetū


	[Ga 1:9-12]

Lu 24:50-53
















Mataupu o le Tusi Paia mo Talanoaga




1. Auauna


A. O Kerisiano uma, e ao ona avea ma auauna

Sa avea Iesu ma auauna a le Atua.  Ro 15:8, 9; Mat 20:28

E mulimuli Kerisiano i lana faaaʻoaʻoga.  1Pe 2:21; 1Ko 11:1

E tatau ona talaʻi ina ia faataunuu le auaunaga.  2Ti 4:2, 5; 1Ko 9:16

E. O agavaa mo le auaunaga

O le agaga o le Atua ma le iloa o lana Afioga.  2Ti 2:15; Isa 61:1-3

Ia mulimuli i le faaaʻoaʻoga a Keriso i le talaʻiga.  1Pe 2:21; 2Ti 4:2, 5

Aʻoaʻoina e le Atua e ala i le agaga ma le faalapotopotoga.  Ioa 14:26; 2Ko 3:1-3






2. Agaga, Faiga Faataulāitu


A. O le mea ua taʻua o le agaga paia

O le malosi galue o le Atua ae e lē o se tagata.  Ga 2:2, 3, 33; Ioa 14:17

Na faaaogā i le faia o le foafoaga ma le tusia o le Tusi Paia ma isi mea.  Ke 1:2; Esk 11:5

Ua faauuina ai suli o Keriso ma avea ma fanau a le Atua.  Ioa 3:5-8; 2Ko 1:21, 22

E faamalosia ma taʻitaʻia ai tagata o le Atua i aso nei.  Ka 5:16, 18

E. O le malosi o le ola, ua taʻua o le agaga

O le mea lea e ola ai le tagata ma e faaauau pea e ala i le mānava.  Ia 2:26; Iop 27:3

O le Atua e pule i le malosi o le ola.  Sak 12:1; Fai 8:8

O le Atua e ona le malosi o le ola o loo ola ai tagata ma manu.  Fai 3:19-21

Pe a maliu se tasi e toe foʻi atu le agaga i le Atua.  Fai 12:7; Lu 23:46

I. E tatau ona ʻalofia faiga faataulāitu, o galuega ia a temoni

E faasā i le Tusi Paia.  Isa 8:19, 20; Le 19:31; 20:6, 27

E faasā le faia o valovaloga ona o faiga na a temoni.  Ga 16:16-18

E iʻu ai i le faaumatiaga.  Ka 5:19-21; Fal 21:8; 22:15

E faasā le saʻili i fetu.  Te 18:10-12; Ie 10:2






3. Agasala


A. O le mea ua taʻua o le agasala

O le solia lea o le tulafono a le Atua, o lana faatulagaga lelei atoatoa.  1Io 3:4; 5:17

E tali atu le tagata i le Atua , auā o lana foafoaga lea.  Ro 14:12; 2:12-15

O le tulafono na faaalia ai le agasala, ma iloa ai e tagata.  Ka 3:19; Ro 3:20

Ua agasala tagata uma, ua lē ausia le tulaga lelei atoatoa e finagalo i ai le Atua.  Ro 3:23; Sl 51:5

E. Le māfuaaga ua mafatia ai tagata uma ona o le agasala a Atamu

Na tuufaasolo mai e Atamu le lē lelei atoatoa ma le oti i tagata uma.  Ro 5:12, 18

O le alofa mutimutivale o le Atua ua ia faapalepale ai pea i tagata.  Sl 103:8, 10, 14, 17

O le taulaga a Iesu ua faamagaloina ai agasala.  1Io 2:2

O le a tafiesea le agasala ma isi galuega uma a le Tiapolo.  1Io 3:8

I. O le laau faasāina o le lē usiusitai, ae lē o feusuaʻiga

Na faasā le laau a o leʻi foafoaina Eva.  Ke 2:17, 18

Na fai atu iā Atamu ma Eva ia fanafanau.  Ke 1:28

E leʻi maua fanau ona o le agasala, ae ona o le faamanuiaga a le Atua.  Sl 127:3-5

Na muamua ona agasala Eva ae e leʻi iai lana tane.  Ke 3:6; 1Ti 2:11-14

O Atamu, o le ulu o le aiga, na fouvale i le tulafono a le Atua.  Ro 5:12, 19

O. O le agasala i le agaga paia (Mat 12:32; Mar 3:28, 29)

E lē o le agasala lea e tuufaasolo.  Ro 5:8, 12, 18; 1Io 5:17

E ono faatigā se tasi i le agaga, ae e mulimuli ane e toe lelei ai.  Efe 4:30; Ia 5:19, 20

O le agasala pea ma le loto iai e iʻu ai i le oti.  1Io 3:6-9

E faamasinoina e le Atua i latou na, ma aveesea mai ai lona agaga.  Epe 6:4-8

E lē tatau ona tatou tatalo mo i latou na auā e lē o salamō.  1Io 5:16, 17






4. Amaketo


A. O le taua a le Atua e faaumatia ai mea leaga uma

E faapotopoto atunuu iā Amaketo.  Fal 16:14, 16

E tau le Atua e ala i le Alo ma agelu.  2Te 1:6-9; Fal 19:11-16

Le auala e ono faasaoina ai i tatou.  Se 2:2, 3; Fal 7:14

E. E lē faapea ua lē alofa ai le Atua

Ua matuā leaga le lalolagi.  2Ti 3:1-5

E onosaʻi le Atua, peitaʻi o le faia o le mea tonu e manaʻomia ai gaoioiga.  2Pe 3:9, 15; Lu 18:7, 8

E ao ona faaumatia ē amioleaga ina ia manuia ai ē amiotonu.  Fat 21:18; Fal 11:18






5. Amioleaga ma Puapuaga o le Lalolagi


A. O lē ua māfua ai puapuaga o le lalolagi

O pulega leaga ua māfua ai ona leaga aso nei.  Fat 29:2; 28:28

O le pule o le lalolagi, o le fili lea o le Atua.  2Ko 4:4; 1Io 5:19; Ioa 12:31

Ua aumaia e le Tiapolo mala, ua puupuu ona aso.  Fal 12:9, 12

E saisaitia le Tiapolo, ona filemu ai lea.  Fal 20:1-3; 21:3, 4

E. Le māfuaaga ua lē taofia ai le amioleaga

Na luʻia e Satani le faamaoni o tagata i le Atua.  Iop 1:11, 12

E tuu atu i ē faatuatua le avanoa e faamaoni ai.  Ro 9:17; Fat 27:11

Ua faamaonia le pepelo o le Tiapolo, ma o le a uma ai le finauga.  Ioa 12:31

E tauia ē faamaoni i le ola e faavavau.  Ro 2:6, 7; Fal 21:3-5

I. O le sauniuniga alofa le faaumiumi o le taimi o le iʻuga

E pei o ona pō o Noa, e umi le taimi e avatu ai le lapataʻiga.  Mat 24:14, 37-39

E lē faatuai le Atua ae e alofa mutimutivale.  2Pe 3:9; Isa 30:18

Ua fesoasoani le Tusi Paia iā i tatou e ʻalofia le maua mai ae lē o mataala.  Lu 21:36; 1Te 5:4

Ia saʻili le sauniuniga a le Atua i le taimi nei mo le puipuiga.  Isa 2:2-4; Se 2:3

O. E lē mai tagata le vaifofō o puapuaga o le lalolagi

Ua fefefe tagata ma ua lē mautonu.  Lu 21:10, 11; 2Ti 3:1-5

E taulau le Malo o le Atua ae lē o tagata.  Ta 2:44; Mat 6:10

Ina ia ola ia saʻili nei ia maua le filemu ma le Tupu.  Sl 2:9, 11, 12






6. Aso e Gata Ai


A. Le uiga o le iʻuga o le lalolagi

O le taufaaiʻuiʻuga o faiga o mea a le lalolagi.  Mat 24:3; 2Pe 3:5-7; Mar 13:4

E lē o le iʻuga o le laueleele, ae o faiga amioleaga o mea a le lalolagi.  1Io 2:17

E muamua le taimi o le iʻuga ona sosoo lea ma le faaumatiaga.  Mat 24:14

Faasaoina ē e amiotonu; ona sosoo ai lea ma le lalolagi fou.  2Pe 2:9; Fal 7:14-17

E. E ao ona mataala i faailoga o aso e gata ai

Ua saunia e le Atua faailoga ina ia tatou iloa ai mea e ao ona fai.  2Ti 3:1-5; 1Te 5:1-4

E lē o iloa e le lalolagi le mataʻutia o nei mea.  2Pe 3:3, 4, 7; Mat 24:39

E lē faatuai mai le Atua ae ua ia aumaia lapataʻiga.  2Pe 3:9

E tauia ē e mataala ma faautauta.  Lu 21:34-36






7. Aso Faamanatu, Aso Fanau


A. E leʻi faamanatuina e uluaʻi Kerisiano aso fanau ma le Kerisimasi

Na faamanatu e i latou e lē o ni tagata tapuaʻi faamaoni.  Ke 40:20; Mat 14:6

E tatau ona faamanatuina le maliu o Iesu.  Lu 22:19, 20; 1Ko 11:25, 26

E lē talafeagai faamanatuga ma patī lē taupulea.  Ro 13:13; Ka 5:21; 1Pe 4:3






8. Ekalesia (Faapotopotoga)


A. E faaleagaga le ekalesia moni, e faavae iā Keriso

O le ekalesia moni o le malumalu faaleagaga lea e faia aʻe i maa ola.  1Pe 2:5, 6

O Keriso, o le maa tulimanu; o ona aposetolo, o le faavae lagolago.  Efe 2:20

E ao ona tapuaʻi i le Atua i le agaga ma le upu moni.  Ioa 4:24

E. E leʻi ati aʻe le ekalesia iā Peteru

E leʻi fetalai Iesu e ati aʻe le ekalesia iā Peteru.  Mat 16:18

Ua faailoa o Iesu o le “papa.” 1Ko 10:4

Na faailoa e Peteru o Iesu o le faavae.  1Pe 2:4, 6-8; Ga 4:8-12






9. Ieova le Atua


A. Suafa o le Atua

O le upu “Atua” o se faalupega; ae e iai le suafa moni o lo tatou Alii.  1Ko 8:5, 6

E tatou te tatalo ia faapaiaina lona suafa.  Mat 6:9, 10

O Ieova o le suafa lea o le Atua.  Sl 83:18; Eso 6:2, 3; 3:15; Isa 42:8

O loo maua i le Tusi Paia Samoa (1969).  Eso 33:12, 14

Na faalauiloa e Iesu lea suafa.  Ioa 17:6, 26; 5:43; 12:12, 13, 28

E. O loo soifua le Atua

E lē mafai ona vaai se tasi i le Atua ma ola pea.  Eso 33:20; Ioa 1:18; 1Io 4:12

E lē manaʻomia ona vaai i le Atua ina ia talitonu ai.  Epe 11:1; Ro 8:24, 25; 10:17

E iloa le Atua i ana galuega vaaia.  Ro 1:20; Sl 19:1, 2

O le faataunuuina o valoaga e faamaonia ai o loo soifua le Atua.  Isa 46:8-11

I. O uiga o le Atua

O le Atua o le alofa ia.  1Io 4:8, 16; Eso 34:6; 2Ko 13:11; Mi 7:18

E silisili ese lona atamai.  Iop 12:13; Ro 11:33; 1Ko 2:7

E tonu ma fai mea tonu o ia.  Te 32:4; Sl 37:28

O ia e ona le malosi uma lava, ma e iā te ia le mana uma.  Iop 37:23; Fal 7:12; 4:11

O. E lē o tagata uma o auauna i le Atua e tasi

O le ala e foliga mai e lelei, e lē o le ala saʻo lea i taimi uma.  Fat 16:25; Mat 7:21

E lua auala, ae e na o le tasi e tau i le ola.  Mat 7:13, 14; Te 30:19

E tele atua ae na o le toʻatasi le Atua moni.  1Ko 8:5, 6; Sl 82:1

E ao ona iloa le Atua moni ina ia maua ai le ola.  Ioa 17:3; 1Io 5:20






10. Iesu


A. O Iesu o le Alo o le Atua ma o le Tupu ua tofia

O ia o le ulumatua a le Atua, sa faia isi mea uma e ala iā te ia.  Fal 3:14; Ko 1:15-17

Sa fanau mai i se fafine, na avea ma tagata, ma sa maulalo o ia i agelu.  Ka 4:4; Epe 2:9

Fanau mai e ala i le agaga o le Atua, o le lagi o lona nofoaga moni lea.  Mat 3:16, 17

Faaeaina e sili atu nai lo le taimi na soifua ai i le lagi a o leʻi avea ma tagata.  Fil 2:9, 10

E. E ao ona talitonu iā Iesu ina ia maua le faaolataga

O Keriso o le Fanau folafolaina a Aperaamo.  Ke 22:18; Ka 3:16

E na o Iesu lava le Ositaulaga Sili ma o lē na faia le togiola.  1Io 2:1, 2; Epe 7:25, 26; Mat 20:28

Maua le ola i le iloaina o le Atua ma Keriso ma usiusitaʻi.  Ioa 17:3; Ga 4:12

I. E lē lava le na o le talitonu iā Iesu

E ō faatasi le talitonu ma galuega.  Ia 2:17-26; 1:22-25

E tatau ona usiusitaʻi i poloaʻiga ma faia le galuega na ia faia.  Ioa 14:12, 15; 1Io 2:3

E lē o i latou uma e faaaogāina le suafa o le Alii e ulu atu i le Malo.  Mat 7:21-23






11. Ola


A. E mautinoa le ola e faavavau mo tagata usiusitai

Ua folafola mai e le Atua o lē e lē tala pepelo, le ola.  Tit 1:2; Ioa 10:27, 28

E mautinoa le ola e faavavau mo i latou e faatuatua.  Ioa 11:25, 26

E faaumatia le oti.  1Ko 15:26; Fal 21:4; 20:14; Isa 25:8

E. E na o i latou ua avea ma tino o Keriso e ola i le lagi

Ua filifilia e le Atua sui ua ia finagalo i ai.  Mat 20:23; 1Ko 12:18

E na o le 144,000 ua filifilia mai le lalolagi.  Fal 14:1, 4; 7:2-4; 5:9, 10

E oo foʻi iā Ioane le Papatiso e lē aofia ai o ia i le Malo o le lagi.  Mat 11:11

I. E lē faatapulaaina le aofaʻi o “isi mamoe” o ē o le a ola i le lalolagi

E faatapulaa le aofaʻi o i latou e faatasi ma Iesu i le lagi.  Fal 14:1, 4; 7:2-4

O “isi mamoe” e lē o ni uso o Keriso.  Ioa 10:16; Mat 25:32, 40

E toʻatele ua aoaoina nei e faasaoina i le lalolagi.  Fal 7:9, 15-17

E toetutū isi i le ola i le lalolagi.  Fal 20:12; 21:4






12. Oti


A. Māfuaaga o le oti

Na lelei atoatoa le amataga o le tagata, sa faamoemoe i le ola e faavavau.  Ke 1:28, 31

O le lē usiusitaʻi ua oo ai i le oti.  Ke 2:16, 17; 3:17, 19

Ua tuufaasolo mai le agasala ma le oti i fanau uma a Atamu.  Ro 5:12

E. Tulaga o ē ua oti

O ē ua oti e lē o toe iloa se mea, e lē o malamalama.  Fai 9:5, 10; Sl 146:3, 4

O loo momoe ē ua oti ma faatalitali i le toetū.  Ioa 11:11-14, 23-26; Ga 7:60

I. E lē mafai ona talanoa ma ē ua oti

O ē ua oti e lē o ola faatasi ma le Atua o ni agaga.  Sl 115:17; Isa 38:18

Lapataʻia i le taumafai e talanoa ma ē ua oti.  Isa 8:19; Le 19:31

E taʻusalaina ē e saʻili i agaga ma ē e vavalo i mea e tutupu.  Te 18:10-12; Ka 5:19-21






13. Ua Uma Ona Tuupōina


A. E leʻi muaʻi tuupōina olaga o tagata taʻitoʻatasi

E lē suia le finagalo o le Atua.  Isa 55:11; Ke 1:28

Ua tuu i tagata taʻitoʻatasi le filifiliga e auauna ai i le Atua.  Ioa 3:16; Fil 2:12






14. Faaipoipoga


A. E tatau ona paia le faaipoipoga

Ua faatusaina iā Iesu ma le tamaʻitaʻi faaipoipo.  Efe 5:22, 23

E lē tatau ona faaleagaina le moega o le faaipoipoga.  Epe 13:4

Ua fautuaina ulugalii faaipoipo e aua neʻi nonofo eseese.  1Ko 7:10-16

E pau le māfuaaga i le Tusi Paia e tatala ai se faaipoipoga o feusuaʻiga lē mamā uma (Por·neiʹa).  Mat 19:9

E. E ao i Kerisiano ona amanaʻia le faatulagaga o le tulaga ulu

O le tane o le ulu, e tatau ona alofa ma tausi i lona aiga.  Efe 5:23-31

E gauaʻi le avā, alofa ma usiusitaʻi i lana tane.  1Pe 3:1-7; Efe 5:22

E ao i fanau ona usiusitaʻi.  Efe 6:1-3; Ko 3:20

I. O le tiute tauave a mātua Kerisiano i fanau

Ia alolofa, faifai mea faatasi ma uaʻi atu iā i latou.  Tit 2:4

Aua le faaonoono iā i latou.  Ko 3:21

Ia saunia mea mo i latou e aofia mea faaleagaga.  2Ko 12:14; 1Ti 5:8

Ia aʻoaʻo i latou ina ia maua le ola.  Efe 6:4; Fat 22:6, 15; 23:13, 14

O. E ao i Kerisiano ona faaipoipo na o Kerisiano

Faaipoipo tau “o lē ua i le Alii.” 1Ko 7:39; Te 7:3, 4; Ne 13:26

U. E lē tusa ma le Tusi Paia le tele o ni avā po o tane

I le amataga sa na o le tasi lava le avā a le tane.  Ke 2:18, 22-25

Sa toe faafoʻisia e Iesu lea tapulaa mo Kerisiano.  Mat 19:3-9

E leʻi tele ni avā po o tane a uluaʻi Kerisiano.  1Ko 7:2, 12-16; Efe 5:28-31






15. Faaolataga


A. O le faaolataga e mai i le Atua e ala i le taulaga a Iesu

O le ola o le meaalofa mai i le Atua e ala i lona Alo.  1Io 4:9, 14; Ro 6:23

E pau le auala e maua ai le faaolataga e ala i le taulaga a Iesu.  Ga 4:12

E lē mafai ona faaalia galuega o le faatuatua pe a salamō a ua lata ina oti.  Ia 2:14, 26

E ao ona matuā galue ina ia maua.  Lu 13:23, 24; 1Ti 4:10

E. E lē tusa ma le Tusi Paia lenei talitonuga, a talia Iesu ua e maua le faaolataga

E mafai ona paʻuʻū ē ua tofusia faatasi i le agaga paia.  Epe 6:4, 6; 1Ko 9:27

E toʻatele tagata Isaraelu na faaumatia e ui lava na faasaoina mai i Aikupito.  Iuta 5

E lē faafuaseʻi ona maua le faaolataga.  Fil 2:12; 3:12-14; Mat 10:22

O i latou ua toe fulitua e sili atu ona leaga lo latou tulaga nai i lo muamua.  2Pe 2:20, 21

I. E lē tusa ma le Tusi Paia le talitonuga, e faaolaina tagata uma lava

E lē toe iai se avanoa mo nisi e salamō ai.  Epe 6:4-6

E lē fiafia le finagalo o le Atua i le oti o ē amioleaga.  Esk 33:11; 18:32

Ae e lē mafai ona taʻutonuina amioga leaga ona o le alofa.  Epe 1:9

E faaumatia ē e amioleaga.  Epe 10:26-29; Fal 20:7-15






16. Faamālōlōga, Gagana Eseese


A. O le faamālōlōga faaleagaga e tumau ona aogā

O le maʻi faaleagaga e oti ai.  Isa 1:4-6; 6:10; Ho 4:6

Faamālōlōga faaleagaga o le galuega autū lea.  Ioa 6:63; Lu 4:18

E aveesea ai agasala; e aumaia ai le fiafia ma le ola.  Ia 5:19, 20; Fal 7:14-17

E. E aumaia e le Malo o le Atua faamālōlōga faaletino e tumau

Sa faamālōlō e Iesu maʻi eseese, ma talaʻia faamanuiaga o le Malo.  Mat 4:23

Ua folafola mai e maua faamālōlōga e tumau e ala i le Malo.  Mat 6:10; Isa 9:7

E oo lava i le oti o le a faaumatia.  1Ko 15:25, 26; Fal 21:4; 20:14

I. O faamālōlōga e faia i aso nei e lē faamaonia e le Atua

E leʻi faamālōlōina faavavega e soo i latou lava.  2Ko 12:7-9; 1Ti 5:23

Na muta le faia o vavega ina ua mavae aso o le ʻauaposetolo.  1Ko 13:8-11

O le faamālōlōga e lē o se faamaoniga o le finagalo malie o le Atua.  Mat 7:22, 23; 2Te 2:9-11

O. E leʻi tumau ai pea ona tautatala i gagana eseese

Sa fai ma faailoga; e ao ona saʻilia meaalofa e sili atu.  1Ko 14:22; 12:30, 31

Na valoia le mavae atu o meaalofa faavavega o le agaga.  1Ko 13:8-10

O galuega e ofo ai e lē o ni faamaoniga mautinoa o le finagalo malie o le Atua.  Mat 7:22, 23; 24:24






17. Faamanatuga, Misasā


A. O le faamanatuga o le Talisuaga Afiafi a le Alii

E faatasi ona faamanatu i le tausaga i le aso o le Paseka.  Lu 22:1, 17-20; Eso 12:14

Ua faamanatu ai le maliu faataulaga o Keriso.  1Ko 11:26; Mat 26:28

O i latou e iai le faamoemoe mo le lagi, e aai i le areto ma inu i le uaina.  Lu 22:29, 30; 12:32, 37

Le auala e iloa ai e se tagata ua ia maua lea faamoemoe.  Ro 8:15-17

E. O le Misasā e lē tusa ma le Tusi Paia

O le faamagaloina o agasala e manaʻomia ai le faamaligiina o le toto.  Epe 9:22

E na o Keriso o le Puluvaga o le feagaiga fou.  1Ti 2:5, 6; Ioa 14:6

O Keriso o loo i le lagi, e leʻi aumaia o ia i le lalolagi e se patele.  Galu 3:20, 21

E lē manaʻomia ona toe faia le taulaga a Keriso.  Epe 9:24-26; 10:11-14






18. Faasologa o Mea Tutupu


A. Iʻu taimi o nuu ese i le 1914 (T.A.)

Na motusia faasologa o tupu o le malo i le 607 T.L.M.  Esk 21:25-27

E toe faafoʻisia le pulega pe a mavae taimi “e fitu.” Ta 4:32, 16, 17

Fitu = 2 x 3 1⁄2 taimi po o le 2 x 1,260 aso.  Fal 12:6, 14; 11:2, 3

O le aso mo le tausaga.  [E maua ai le 2,520 tausaga] Esk 4:6; Nu 14:34

E faaauau pea seʻia faavaeina le Malo.  Lu 21:24; Ta 7:13, 14






19. Foafoaga


A. E ioe i le faasaienisi moni; e lē faamaonia le evolusione

E ioe le faasaienisi i le faasologa o le foafoaga.  Ke 1:11, 12, 21, 24, 25

E moni le tulafono a le Atua e “taʻitasi ma lona uiga.” Ke 1:11, 12; Ia 3:12

E. E lē 24 itula le umi o aso taʻitasi o le foafoaga

O le aso e mafai ona uiga i se vaitaimi.  Ke 2:4

E tutusa i le Atua le aso ma se vaitaimi umi.  Sl 90:4; 2Pe 3:8






20. Lagi


A. E na o le 144,000 e ō i le lagi

O se fuainumera faatapulaa; e avea ma tupu faatasi ma Keriso.  Fal 5:9, 10; 20:4

O Iesu na muamua; filifilia mulimuli ane ai isi.  Ko 1:18; 1Pe 2:21

O le toʻatele o isi e ola i le lalolagi.  Sl 72:8; Fal 21:3, 4

E maua e le 144,000 le tulaga faapitoa e lē maua e isi.  Fal 14:1, 3; 7:4, 9






21. Lalolagi


A. Le finagalo o le Atua mo le lalolagi

Sa faia se parataiso i le amataga i le lalolagi mo tagata lelei atoatoa.  Ke 1:28; 2:8-15

E taunuu le finagalo o le Atua.  Isa 55:11; 46:10, 11

O le a faatumulia le lalolagi i tagata filemu ma lelei atoatoa.  Sl 72:7; Isa 45:18; 9:6,7

O le a toe faafoʻisia le parataiso e ala i le Malo.  Mat 6:9, 10; Fal 21:3-5

E. E lē faaumatia ae ʻaināina i tagata

E tumau le lalolagi paneta.  Fai 1:4; Sl 104:5

Na faaumatia tagata i aso o Noa ae lē o le lalolagi.   2Pe 3:5-7; Ke 7:23

Ua aumaia e lea faaaʻoaʻoga le faamoemoe o le faasaoina i o tatou aso.  Mat 24:37-39

E faaumatia tagata amioleaga; ae faasaoina “le motu o tagata e toʻatele.” 2Te 1:6-9; Fal 7:9, 14






22. Lotu Tuufaatasi


A. O le faifai mea faatasi ma isi lotu e lē o le auala lenā a le Atua

E na o le tasi lava le auala, e lauitiiti, e toʻaitiiti foʻi latou te maua.  Efe 4:4-6; Mat 7:13, 14

Lapataʻia e uiga i aʻoaʻoga sesē auā e faaleagaina ai.  Mat 16:6, 12; Ka 5:9

Ua faatonuina ina ia vavae ese mai ai.  2Ti 3:5; 2Ko 6:14-17; Fal 18:4

E. E lē saʻo le manatu e faapea, e lelei lotu uma

Ua maelega nisi ae e lē tusa ma le finagalo o le Atua.  Ro 10:2, 3

E faaleagaina mea e ono lelei ona o mea leaga.  1Ko 5:6; Mat 7:15-17

E oo mai le faaumatiaga ona o aʻoaʻo pepelo.  2Pe 2:1; Mat 12:30; 15:14

E ao i le tapuaʻiga mamā ona tapuaʻi tau lava o le Atua.  Te 6:5, 14, 15






23. Malo


A. Le mea e faia e le Malo o le Atua mo tagata

E faia le finagalo o le Atua.  Mat 6:9, 10; Sl 45:6; Fal 4:11

O se malo e iai le tupu ma tulafono.  Isa 9:6, 7; 2:3; Sl 72:1, 8

Aveesea mea leaga uma, pulea le lalolagi atoa.  Ta 2:44; Sl 72:8

Pule mo le 1,000 tausaga e toe faaleleia le tulaga o tagata, toe faafoʻisia le parataiso.  Fal 21:2-4; 20:6

E. Amata ona pule a o gaoioi pea fili o Keriso

Ina ua toetū Iesu sa ia faatalitali mo se taimi umi.  Sl 110:1; Epe 10:12, 13

Maua le pule, tau loa faasaga iā Satani.  Sl 110:2; Fal 12:7-9; Lu 10:18

Ina ua faavaeina le Malo ona sosoo ai lea ma puapuaga i le lalolagi.  Fal 12:10, 12

O faalavelave i le taimi nei, o lona uiga e tatau ona tutū mo le Malo.  Fal 11:15-18

I. E lē ‘⁠i loto,’ ma e leʻi faavaeina e ala i taumafaiga a tagata

O le Malo o loo i le lagi, ae lē o le lalolagi.  2Ti 4:18; 1Ko 15:50; Sl 11:4

E lē o i ‘⁠loto’ le Malo; auā sa talanoa atu Iesu i le ʻau Faresaio.  Lu 17:20, 21

E lē mai le lalolagi nei.  Ioa 18:36; Lu 4:5-8; Ta 2:44

O le a suia malo ma tulaga o le lalolagi.  Ta 2:44






24. Molimau a Ieova


A. O le amataga o Molimau a Ieova

Ua faailoa e Ieova ana lava molimau.  Isa 43:10-12; Ie 15:16

O le faasologa o molimau faamaoni na amata mai iā Apelu.  Epe 11:4, 39; 12:1

O Iesu o le molimau faamaoni ma le moni.  Ioa 18:37; Fal 1:5; 3:14






25. Papatisoga


A. O se mea e ao ona faia e se Kerisiano

Na faataatia e Iesu le faaaʻoaʻoga.  Mat 3:13-15; Epe 10:7

Faailoga o le faafitia o le tagata lava ia po o le tuuina atu.  Mat 16:24; 1Pe 3:21

E mo na o i latou ua lava le matutua e aʻoaʻoina.  Mat 28:19, 20; Ga 2:41

O le faatofu i le vai o le auala saʻo lea.  Ga 8:38, 39; Ioa 3:23

E. E lē faamamāina pe faamagalo ai agasala

E leʻi papatisoina Iesu ina ia faamamā ai agasala.  1Pe 2:22; 3:18

O le toto o Iesu ua faamamā ai agasala.  1Io 1:7






26. Perofeta Pepelo


A. Na valoia perofeta pepelo; na iai i aso o le ʻauaposetolo

Auala e iloa ai perofeta pepelo.  Te 18:20-22; Lu 6:26

Na valoia; e iloa i o latou fua.  Mat 24:23-26; 7:15-23






27. Sapati


A. E lē manaʻomia ona tausia e Kerisiano le Sapati

Na soloia le Tulafono ina ua maliu Iesu.  Efe 2:15

E lē manaʻomia ona tausia e Kerisiano le Sapati.  Ko 2:16, 17; Ro 14:5, 10

Sa aʻoaʻia ona o le tausia o le sapati ma isi mea.  Ka 4:9-11; Ro 10:2-4

Ulu atu i le mālōlōga a le Atua e ala i le faatuatua ma le usiusitaʻi.  Epe 4:9-11

E. Sa na o Isaraelu anamua na manaʻomia ona tausia le sapati

Na faatoʻā tausia le sapati ina ua tuua Aikupito.  Eso 16:26, 27, 29, 30

E na o Isaraelu na tausia le sapati e fai ma faailoga iā i latou.  Eso 31:16, 17; Sl 147:19, 20

Sa manaʻomia foʻi ona tausia sapati mo le tausaga atoa e tusa ma le Tulafono.  Eso 23:10, 11; Le 25:3, 4

E lē manaʻomia ona tausia e Kerisiano le sapati.  Ro 14:5, 10; Ka 4:9-11

I. O le mālōlōga o le Sapati a le Atua (aso lona fitu o le vaiaso faalefoafoaga)

Na amata ina ua uma le foafoaga i le lalolagi.  Ke 2:2, 3; Epe 4:3-5

Na faaauau lava a o soifua Iesu i le lalolagi.  Epe 4:6-8; Sl 95:7-9, 11

Ua mālōlō Kerisiano mai galuega manatu faapito.  Epe 4:9, 10

E māeʻa pe a uma le galuega a le Malo agaʻi i le lalolagi.  1Ko 15:24, 28






28. Talaʻiga


A. E ao i Kerisiano uma ona talaʻi ma taʻu atu le tala lelei

E ao ona faailoa atu Iesu i luma o tagata ina ia fiafia mai ai le Atua.  Mat 10:32

E ao ona avea ma sē e usiusitaʻi i le Upu ma faaalia le faatuatua.  Ia 1:22-24; 2:24

E ao foʻi i ē e fou ona avea ma ē aʻoaʻo atu.  Mat 28:19, 20

O le taʻutino atu i luma o tagata, e oo mai ai le ola.  Ro 10:10

E. E manaʻomia ona toe asia ma faaauau pea ona talaʻi

E ao ona taʻu atu le lapataʻiga e faatatau i le iʻuga.  Mat 24:14

E tele tausaga na folafola ai e Ieremia le iʻuga o Ierusalema.  Ie 25:3

E leʻi mafai ona taofia uluaʻi Kerisiano, e faapena foʻi i aso nei.  Ga 4:18-20; 5:28, 29

I. E tatau ona talaʻi ina ia mamā ai mai le nofosala i le toto

E tatau ona lapataʻi atu ua lata mai le iʻuga.  Esk 33:7; Mat 24:14

O le lē faia faapea e nofosala ai i le toto.  Esk 33:8, 9; 3:18, 19

Sa mamā Paulo mai le nofosala i le toto auā sa tinoū e taʻu atu le upu moni.  Ga 20:26, 27; 1Ko 9:16

E faaolaina ai lē o loo talaʻi atoa ma lē o loo faalogologo.  1Ti 4:16; 1Ko 9:22






29. Tapuaʻi Atu i Augātamā


A. E lē aogā le tapuaʻi atu i augātamā

Ua maliliu augātamā ma e lē o toe iloa se mea.  Fai.  9:5, 10

E lē talafeagai le tapuaʻi atu i uluaʻi mātua.  Ro 5:12, 14; 1Ti 2:14

E faasā e le Atua tapuaʻiga faapena.  Eso 34:14; Mat 4:10

E. E mafai ona āva i tagata, ae e na o le Atua e tapuaʻi i ai

E ao i talavou ona āva i tagata matutua.  1Ti 5:1, 2, 17; Efe 6:1-3

Ae e na o le Atua e ao ona tapuaʻi i ai.  Ga 10:25, 26; Fal 22:8, 9






30. Tapuaʻiga


A. E na o le tasi le tapuaʻiga moni

E tasi le faamoemoe, tasi le faatuatuaga, tasi le papatisoga.  Efe 4:5, 13

Poloaʻiina ia faia soo.  Mat 28:19; Ga 8:12; 14:21

E iloa i ona fua.  Mat 7:19, 20; Lu 6:43, 44; Ioa 15:8

E alolofa ma autasi ona sui.  Ioa 13:35; 1Ko 1:10; 1Io 4:20

E. E taʻusalaina ma le tonu aʻoaʻoga sesē

Na taʻusala e Iesu aʻoaʻoga sesē.  Mat 23:15, 23, 24; 15:4-9

Na faia mo le puipuiga o ē sa faatauasoina.  Mat 15:14

Ua tuusaʻoloto e le upu moni i latou e avea ma soo o Iesu.  Ioa 8:31, 32

I. E ao ona suia le tapuaʻiga a se tasi pe afai ua iloa e sesē

Tuusaʻoloto e le upu moni, ua iloa e sesē le toʻatele.  Ioa 8:31, 32

Sa tuua e tagata Isaraelu ma isi a latou tapuaʻiga sa iai muamua.  Ios 24:15; 2Tu 5:17

Sa suia manatu o uluaʻi Kerisiano.  Ka 1:13, 14; Ga 3:17, 19

Na sui le tapuaʻiga a Paulo.  Ga 26:4-6

Ua faasesēina le lalolagi atoa, e ao ona suia le mafaufau .  Fal 12:9; Ro 12:2

O. E ui ina foliga mai e lelei tapuaʻiga uma ae e lē faapea ua finagalo malie i ai le Atua

Ua saunia e le Atua faatulagaga mo le tapuaʻiga.  Ioa 4:23, 24; Ia 1:27

E lē lelei pe a lē finagalo i ai le Atua.  Ro 10:2, 3

E mafai ona teena galuega lelei.  Mat 7:21-23

E iloa i fua.  Mat 7:20






31. Tapuaʻiga iā Maria


A. O Maria o le tinā o Iesu, ae lē o le tinā o le Atua

O le Atua e leai sona amataga.  Sl 90:2; 1Ti 1:17

O Maria o le tinā o le Alo o le Atua a o iai i le lalolagi.  Lu 1:35

E. E lē o taupou pea Maria

Sa faaipoipo o ia iā Iosefa.  Mat 1:19, 20, 24, 25

Na iai isi ana fanau e ese mai iā Iesu.  Mat 13:55, 56; Lu 8:19-21

E leʻi avea i latou ma ona uso faaleagaga i lenā taimi.  Ioa 7:3, 5






32. Tasitolu (po o le Tolutasi)


A. O le Atua, le Tamā e toʻatasi o ia, e silisili ese i le aoao o mea

E lē o ni tagata se toʻatolu le Atua.  Te 6:4; Mal 2:10; Mar 10:18; Ro 3:29, 30

Sa na o le Atua na soifua muamua, ona ia foafoaina lea o le Alo.  Fal 3:14; Ko 1:15; Isa 44:6

O le Atua o le pule i le aoao o mea i taimi uma.  Fil 2:5, 6; Ta 4:35

E tatau ona faasilisilia le Atua i lo o isi uma lava.  Fil 2:10, 11

E. E maualalo le Atalii i lo o le Tamā a o leʻi sau i le lalolagi ma ina ua toe foʻi atu

Na auina mai e le Tamā lona Alo o lē sa usiusitaʻi a o iai i le lagi.  Ioa 8:42; 12:49

Sa usiusitaʻi i lona Tamā a o iai i le lalolagi auā e sili o Ia.  Ioa 14:28; 5:19; Epe 5:8

Ua faaeaina i le lagi ae o loo gauaʻi pea.  Fil 2:9; 1Ko 15:28; Mat 20:23

O Ieova, o le ulu ia o Keriso ma o lona Atua.  1Ko 11:3; Ioa 20:17; Fal 1:6

I. Le auala ua tasi ai le Atua ma Keriso

E autasi pea i laʻua i mea uma.  Ioa 8:28, 29; 14:10

E tasi e pei o le tane ma le avā.  Ioa 10:30; Mat 19:4-6

O ē e talitonu e tatau ona tasi i latou uma.  Ioa 17:20-22; 1Ko 1:10

E tasi le tapuaʻiga iā Ieova e auala iā Keriso e faavavau.  Ioa 4:23, 24

O. O le agaga paia o le Atua o lona malosi galue

O le malosi galue ae lē o se tagata.  Mat 3:16; Ioa 20:22; Ga 2:4, 17, 33

E lē o se tagata i le lagi e faatasi ma le Atua ma Keriso.  Ga 7:55, 56; Fal 7:10

Ua faaaogā e le Atua e faataunuu ai lona finagalo.  Sl 104:30; 1Ko 12:4-11

E maua e i latou o auauna i le Atua le agaga ma e taʻitaʻiina ai i latou.  1Ko 2:12, 13; Ka 5:16






33. Tatalo


A. O tatalo e faafofogaina e le Atua

E faafofoga le Atua i tatalo a tagata.  Sl 145:18; 1Pe 3:12

E lē faafofoga i tagata amiolētonu seʻi vaganā ua suia o latou ala.  Isa 1:15-17

E tatau ona tatalo i le igoa o Iesu.  Ioa 14:13, 14; 2Ko 1:20

E tatau ona tatalo e talafeagai ma le finagalo o le Atua.  1Io 5:14, 15

E tāua le faatuatua.  Ia 1:6-8

E. E lē talafeagai ona fai soo upu masani, pe tatalo iā Maria po o tagata paia

E tatau ona tatalo i le Atua e ala i le igoa o Iesu.  Ioa 14:6, 14; 16:23, 24

E lē faafofoga o ia pe a faia soo upu masani.  Mat 6:7






34. Teteega ma Sauāga


A. Māfuaaga o le oo o teteega i Kerisiano

Sa inosia Iesu ma sa valoia teteega.  Ioa 15:18-20; Mat 10:22

O le piiama i taʻiala saʻo e taʻusalaina ai le lalolagi.  1Pe 4:1, 4, 12, 13

E tetee Satani, le atua o faiga o mea a lenei lalolagi i le Malo.  2Ko 4:4; 1Pe 5:8

E lē fefe se Kerisiano auā e tausia e le Atua.  Ro 8:38, 39; Ia 4:8

E. E lē tatau i le avā ona vavae ese mai le Atua ona o lana tane

Ua lapataʻi mai le Tusi Paia; e ono faalogo le tane i ni tala sesē e uiga i le tapuaʻiga.  Mat 10:34-38; Ga 28:22

E tatau ona faalagolago le avā i le Atua ma Keriso.  Ioa 6:68; 17:3

O lona faamaoni atonu e faasaoina ai foʻi lana tane.  1Ko 7:16; 1Pe 3:1-6

O le tane o le ulu, ae e lē tatau ona faatonuina le tapuaʻiga a lana avā.  1Ko 11:3; Ga 5:29

I. E lē tatau ona taofia e le tane lana auaunaga i le Atua ona o lana avā

E tatau ona alofa i le avā ma le aiga, ma manaʻo ia latou maua le ola.  1Ko 7:16

O lana tiute tauave o le faia o filifiliga ma le tausiga o le aiga.  1Ko 11:3; 1Ti 5:8

E alofa le Atua i le tagata e tausisi i le upu moni.  Ia 1:12; 5:10, 11

E lē fiafia le Atua pe a solia ana tapulaa ina ia tausia ai le filemu.  Epe 10:38

Taʻitaʻia ai le aiga i le ola fiafia i le lalolagi fou.  Fal 21:3, 4






35. Tiapolo, Temoni


A. O le Tiapolo o se foafoaga agaga

E lē o le leaga i totonu o se tasi, ae o se foafoaga agaga.  2Ti 2:26

O le Tiapolo o le agaga e pei o agelu.  Mat 4:1, 11; Iop 1:6

Na avea o ia ma Tiapolo ona o tuʻinanauga leaga.  Ia 1:13-15

E. O le Tiapolo o le pule lē vaaia o le lalolagi

O ia o le atua o le lalolagi ma o loo ia pule ai.  2Ko 4:4; 1Io 5:19; Fal 12:9

Faataga ona iai pea seʻia uma le finauga.  Eso 9:16; Ioa 12:31

E saisaitia i le tō, ona faaumatia ai lea.  Fal 20:2, 3, 10

I. O Temoni o agelu fouvale

Sa ʻau faatasi atu iā Satani a o leʻi oo mai le Lolo.  Ke 6:1, 2; 1Pe 3:19, 20

Ua iai i se tulaga malaia, aveesea mai le malamalama.  2Pe 2:4; Iuta 6

O loo tau faasaga i le Atua ma sauā i tagata.  Lu 8:27-29; Fal 16:13, 14

E faaumatia faatasi ma Satani.  Mat 25:41; Lu 8:31; Fal 20:2, 3, 10






36. Toe Afio Mai o Keriso


A. E lē vaaia e tagata le toe afio mai

Na ia fetalai i ona soo e lē toe vāai le lalolagi iā te ia.  Ioa 14:19

E na o ona soo na vāai i lona afio aʻe, e faapea foʻi la lona toe afio mai.  Ga 1:6, 10, 11

O ia o se agaga e lē vaaia i le lagi.  1Ti 6:14-16; Epe 1:3

E toe afio mai i le mana o le Malo i le lagi.  Ta 7:13, 14

E. Ua iloa ai ona o mea e tutupu

Na fesili soo mo le faailoga o lona faatasi mai.  Mat 24:3

E vāai Kerisiano i lona faatasi mai e ala i le malamalama.  Efe 1:18

Ua faamaonia i le tele o mea tutupu lona faatasi mai.  Lu 21:10, 11

E “iloa” pe vaaia o ia e ona fili pe a oo mai le faaumatiaga.  Fal 1:7






37. Toetū


A. Faamoemoe mo ē maliliu

E toe faatutūina i latou uma o i tuugamau.  Ioa 5:28, 29

O le toetū o Iesu ua faamautinoa ai le toetutū o isi.  1Ko 15:20-22; Ga 17:31

E lē toe faatutūina ē e agasala i le agaga.  Mat 12:31, 32

Ua mautinoa e i latou e faatuatua lea faamoemoe.  Ioa 11:25

E. Toetū i le ola i le lagi po o i le lalolagi

Ua oti tagata uma ona o Atamu, a ua ola uma iā Iesu.  1Ko 15:20-22; Ro 5:19

E eseese tino o i latou e toe faatutūina mai.  1Ko 15:40, 42, 44

O i latou o ē faatasi ma Iesu o le a pei o ia.  1Ko 15:49; Fil 3:20, 21

O i latou e lē o pule o le a ola i le lalolagi.  Fal 20:4e, 5, 13; 21:3, 4






38. Togiola


A. O le soifua o Iesu sa totogi ai le ‘⁠togiola mo tagata uma’

Na foaʻi atu e Iesu lona ola e fai ma togiola.  Mat 20:28

Aogā o le toto na faamaligiina ua faamagalo ai agasala.  Epe 9:14, 22

E lava le taulaga e tasi mo taimi uma.  Ro 6:10; Epe 9:26

E lē maua faafuaseʻi aogā, e tatau ona faailoa atu le faatuatua.  Ioa 3:16

E. O se tau e fetaui lelei

Sa faia Atamu e lelei atoatoa.  Te 32:4; Fai 7:29; Ke 1:31

Na ia melea le lelei atoatoa mo ia lava ma lana fanau ina ua agasala.  Ro 5:12, 18

Ua lē mafaia e le fanau se mea; e manaʻomia se tasi e tutusa lelei ma Atamu.  Sl 49:7; Te 19:21

O le soifua lelei atoatoa faaletagata o Iesu sa fai ai le togiola.  1Ti 2:5, 6; 1Pe 1:18, 19






39. Toto


A. O tuigātoto ua solia ai le paia o le toto

Na taʻu atu iā Noa e paia le toto, o le ola lea.  Ke 9:4, 16

Na faasā e le feagaiga o le Tulafono le ʻaina o le toto.  Le 17:14; 7:26, 27

E faasā foʻi i Kerisiano.  Ga 15:28, 29; 21:25

E. O le faasaoina o le ola e lē taʻutonuina ai le solia o le tulafono a le Atua

E sili le usitaʻi i lo le taulaga.  1Sa 15:22; Mar 12:33

O le faamuamua o le ola o se tasi nai lo le tulafono a le Atua e iʻu ai i le oti.  Mar 8:35, 36






40. Tuugamau (Seoli)


A. E lē o se nofoaga e faapuapuagatia ai i le afi

Sa puapuagatia Iopu ma tatalo e fia alu i inā.  Iop 14:13

O se nofoaga e lē toe mafai ona faia ai ni gaoioiga.  Sl 6:5; Fai 9:10; Isa 38:18, 19

Na faatūina Iesu mai le tuugamau po o seoli.  Ga 2:27, 31, 32; Sl 16:10

O le a toe tutū tagata mai le tuugamau, ma e lē toe iai ni tuugamau.  Fal 20:13, 14

E. O le afi o le faatusa o le faaumatiaga aʻiaʻi

Ua faatusaina le faaumatiaga e faavavau i le afi.  Mat 25:41, 46; 13:30

O tagata amioleaga e lē salamō, e faaumatia e faavavau e pei ua faaumatia i le afi.  Epe 10:26, 27

O le ‘⁠faapuapuagatiaina’ o Satani i le afi, o le oti lea e faavavau.  Fal 20:10, 14, 15

I. E lē faamaonia e le tala i le tamāloa mauʻoa ma Lasalo le faapuapuagatiaina e faavavau

E lē moni le afi e pei foʻi ona lē moni le fatafata o Aperaamo.  Lu 16:22-24

Ua faaeseese le talileleia o Aperaamo ma le pogisa.  Mat 8:11, 12

O le faaumatiaga o Papelonia ua taʻua o le faapuapuagatiaina i le afi.  Fal 18:8-10, 21

O. O le uiga moni o Seoli i le Tusi Paia Samoa (Lomiga 1884 ma le 1969)

E fesootaʻi atu Seoli i le faaumatiaga.  Nu 16:30, 33

E fesootaʻi atu foʻi Seoli i le oti.  Sap 2:5; Fat 7:27

E talitutusa Seoli ma le tuugamau; e lē o se nofoaga e faapuapuagatia ai i le afi.  Isa 14:11; Amo 9:2






41. Tupua ma Faatusa


A. E faalumaina le Atua i le faaaogā o tupua ma faatusa i le tapuaʻiga

E lē mafai ona faia se faatusa o le Atua.  1Io 4:12; Isa 40:18; 46:5; Ga 17:29

Ua lapataʻia Kerisiano e uiga i tupua.  1Ko 10:14; 1Io 5:21

E tatau ona tapuaʻi i le Atua i le agaga ma le upu moni.  Ioa 4:24

E. Na feoti tagata Isaraelu ona o le tapuaʻi i tupua

Sa faasā tagata Iutaia ona tapuaʻi i tupua.  Eso 20:4, 5

E lē mafai ona faalogo, pe tautala; o i latou ua faia ua pei lava o tupua.  Sl 115:4-8

Sa maileia ma faaumatia ai.  Sl 106:36, 40-42; Ie 22:8, 9

I. E lē tatau ona tapuaʻi i le Atua e ala i tupua

E lē faatagaina e le Atua le tapuaʻi atu iā te ia e ala i tupua.  Isa 42:8

E na o le Atua o lē “faafofoga tatalo.” Sl 65:1, 2






42. Tusi Paia


A. O le Tusi Paia e mai le Atua

O le taʻitaʻiga o le agaga paia o le Atua na tusia ai e tagata.  2Pe 1:20, 21

O loo iai valoaga: Ta 8:5, 6, 20-22; Lu 21:5, 6, 20-22; Isa 45:1-4

O le Tusi Paia e mai le Atua ma e aogā.  2Ti 3:16, 17; Ro 15:4

E. O se taʻitaʻiga aogā i o tatou aso

E mataʻutia iʻuga o le lē amanaʻiaina o taʻiala a le Tusi Paia.  Ro 1:28-32

E lē sili le atamai o tagata nai lo le Tusi Paia.  1Ko 1:21, 25; 1Ti 6:20

O se puipuiga e tetee atu ai i le fili e sili ona malosi.  Efe 6:11, 12, 17

E taʻitaʻia tagata i le auala saʻo.  Sl 119:105; 2Pe 1:19; Fat 3:5, 6

I. Ua tusia mo tagata o atunuu uma ma lanu

Na amata ona tusia le Tusi Paia i le itu i Sasaʻe.  Eso 17:14; 24:12, 16; 34:27

O le sauniuniga a le Atua e lē mo na o papalagi.  Ro 10:11-13; Ka 3:28

E talia e le Atua ituaiga uma o tagata.  Ga 10:34, 35; Ro 5:18; Fal 7:9, 10






43. Koluse


A. Sa tautau Iesu i le laau lea na maliu ai, o se mea e faalumaina ai

Na tautau Iesu i le laau lea na maliu ai.  Ga 5:30; 10:39; Ka 3:13

E ao i Kerisiano ona amo le laau e faalumaina ai.  Mat 10:38; Lu 9:23

E. E lē tatau ona tapuaʻi i ai

O se luma le faaalialia o le laau na tautau ai Iesu.  Epe 6:6; Mat 27:41, 42

O le faaaogāina o le koluse i tapuaʻiga o le ifo i tupua lava lea.  Eso 20:4, 5; Ie 10:3-5

O Iesu o le agaga, e lē o tautau pea o ia i le laau.  1Ti 3:16; 1Pe 3:18










Faafanua i le Faavaa Pito i Tua





(Tagaʻi i le lomiga mo le ata atoa)

O MALAGA A PAULO

Malaga Faamisionare Muamua (Ga 13:1–14:28)

Malaga Faamisionare Lona Lua (Ga 15:36–18:22)

Malaga Faamisionare Lona Tolu (Ga 18:22–21:19)

Malaga i Roma (Ga 23:11–28:31)

O Auala Tetele

Sami Metitirani

Sami Uliuli

SISILI

Rekiu

Surakusa

MELITA

KERETA

KALAUTA

KUPERU

Salamina

Pafo

SAMOTAKE

KIOI

SAMO

PATAMO

ROTO

ITALIA

Roma

Puteoli

ELENI

Atenai

AKAIA

Korinito

MAKETONIA

Perea

Tesalonia

Amefipoli

Filipi

Neapoli

ASIA

Teroa

Aso

MUSIA

Metulene

Nitoi

Semurana

Efeso

Meleto

Ko

Perekamo

Tuatira

Sarataisa

Filatelefaia

Laotikaia

Kolose

Patara

LUKIA

Mura

FERUKIA

PISITIA

Anetioka (i Pisitia)

Ataleia

Pereka

PAFULIA

Lusa

Ikonio

LUKAONIA

Teipe

PITUNIA

KALATIA

PONO

KAPATOKIA

Taso

KILIKIA

Selukeia

SURIA

Anetioka (i Suria)

Tamaseko

Saitonu

Turo

Kaisareia

Iopa

Lita

Kasa

Tolumai

Pela

Ierusalema

AIKUPITO

Alesania

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Kenese  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Kenese  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Kenese  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Kenese  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Kenese  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Kenese  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Kenese  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Kenese  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Kenese  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Kenese  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Kenese  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Kenese  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Kenese  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Kenese  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Kenese  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Kenese  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Kenese  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63 	64 	65

 	66 	67


Kenese  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Kenese  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Kenese  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46


Kenese  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Kenese  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Kenese  30

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43


Kenese  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55


Kenese  32

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Kenese  33

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Kenese  34

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Kenese  35

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Kenese  36

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43


Kenese  37

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Kenese  38

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Kenese  39

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Kenese  40

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Kenese  41

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57


Kenese  42

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Kenese  43

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Kenese  44

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Kenese  45

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Kenese  46

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Kenese  47

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Kenese  48

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Kenese  49

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Kenese  50

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Esoto  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Esoto  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Esoto  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Esoto  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Esoto  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Esoto  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Esoto  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Esoto  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Esoto  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Esoto  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Esoto  11

	1 	2 	3 	4 	5

 	6 	7 	8 	9 	10


Esoto  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51


Esoto  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Esoto  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Esoto  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Esoto  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Esoto  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Esoto  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Esoto  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Esoto  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Esoto  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Esoto  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Esoto  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Esoto  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Esoto  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Esoto  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37


Esoto  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Esoto  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43


Esoto  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46


Esoto  30

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Esoto  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Esoto  32

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Esoto  33

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Esoto  34

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Esoto  35

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Esoto  36

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Esoto  37

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Esoto  38

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

Esoto  39

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43


Esoto  40

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Levitiko  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Levitiko  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

Levitiko  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Levitiko  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Levitiko  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19


Levitiko  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Levitiko  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Levitiko  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Levitiko  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Levitiko  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Levitiko  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47


Levitiko  12

	1 	2 	3 	4 	5

 	6 	7 	8


Levitiko  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59


Levitiko  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57


Levitiko  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Levitiko  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Levitiko  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Levitiko  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Levitiko  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37


Levitiko  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Levitiko  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Levitiko  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

Levitiko  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44


Levitiko  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Levitiko  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

Levitiko  26

	1 	2 	3 	4 	5

 	6 	7 	8 	9 	10

Levitiko  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	26 	27 	28 	29 	30

 	31 	32 	33 	34


Numera  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54


Numera  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Numera  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51


Numera  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49


Numera  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

Numera  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Numera  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63 	64 	65

 	66 	67 	68 	69 	70

 	71 	72 	73 	74 	75

 	76 	77 	78 	79 	80

 	81 	82 	83 	84 	85

 	86 	87 	88 	89


Numera  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

Numera  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Numera  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

Numera  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Numera  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

Numera  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Numera  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45


Numera  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

Numera  16

	1 	2 	3 	4 	5

 	11 	12 	13 	14 	15

 	31 	32 	33 	34 	35

 	36 	37 	38 	39 	40

 	46 	47 	48 	49 	50


Numera  17

	1 	2 	3 	4 	5

 	6 	7 	8 	9 	10

 	11 	12 	13


Numera  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	21 	22 	23 	24 	25

Numera  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	21 	22


Numera  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	26 	27 	28 	29


Numera  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Numera  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	31 	32 	33 	34 	35

 	36 	37 	38 	39 	40

Numera  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Numera  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Numera  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Numera  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63 	64 	65


Numera  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Numera  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

Numera  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Numera  30

	1 	2 	3 	4 	5

 	6 	7 	8 	9 	10

Numera  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Numera  35

Numera  36

	1 	2 	3 	4 	5

Teuteronome  1

Teuteronome  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	36 	37


Teuteronome  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

Teuteronome  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

Teuteronome  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

Teuteronome  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Teuteronome  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Teuteronome  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Teuteronome  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Teuteronome  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Teuteronome  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Teuteronome  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Teuteronome  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Teuteronome  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Teuteronome  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Teuteronome  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Teuteronome  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Teuteronome  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Teuteronome  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Teuteronome  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Teuteronome  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Teuteronome  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Teuteronome  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Teuteronome  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Teuteronome  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19


Teuteronome  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19


Teuteronome  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Teuteronome  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63 	64 	65

 	66 	67 	68


Teuteronome  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Teuteronome  30

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Teuteronome  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Teuteronome  32

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52


Teuteronome  33

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Teuteronome  34

	1 	2 	3 	4 	5

 	6 	7 	8 	9 	10

 	11 	12


Iosua  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Iosua  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Iosua  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Iosua  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Iosua  5

	1 	2 	3 	4 	5

 	6 	7 	8 	9 	10

 	11 	12 	13 	14 	15


Iosua  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Iosua  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Iosua  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Iosua  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Iosua  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43


Iosua  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Iosua  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Iosua  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Iosua  14

	1 	2 	3 	4 	5

 	6 	7 	8 	9 	10

 	11 	12 	13 	14 	15


Iosua  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63


Iosua  16

	1 	2 	3 	4 	5

 	6 	7 	8 	9 	10


Iosua  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Iosua  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Iosua  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51


Iosua  20

	1 	2 	3 	4 	5

 	6 	7 	8 	9


Iosua  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45


Iosua  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Iosua  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Iosua  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Faamasino  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Faamasino  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Faamasino  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Faamasino  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Faamasino  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Faamasino  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Faamasino  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Faamasino  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Faamasino  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57


Faamasino  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Faamasino  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Faamasino  12

	1 	2 	3 	4 	5

 	6 	7 	8 	9 	10

 	11 	12 	13 	14 	15


Faamasino  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Faamasino  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Faamasino  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Faamasino  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Faamasino  17

	1 	2 	3 	4 	5

 	6 	7 	8 	9 	10

 	11 	12 	13


Faamasino  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Faamasino  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Faamasino  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48


Faamasino  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Ruta  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Ruta  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Ruta  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Ruta  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


1 Samuelu  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


1 Samuelu  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


1 Samuelu  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


1 Samuelu  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


1 Samuelu  5

	1 	2 	3 	4 	5

 	6 	7 	8 	9 	10

 	11 	12


1 Samuelu  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


1 Samuelu  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


1 Samuelu  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


1 Samuelu  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


1 Samuelu  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


1 Samuelu  11

	1 	2 	3 	4 	5

 	6 	7 	8 	9 	10

 	11 	12 	13 	14 	15


1 Samuelu  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	21 	22 	23 	24 	25

 	26 	27 	28


Esera  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Esera  9

	1 	2 	3 	4 	5

 	6 	7 	8 	9 	10

 	11 	12 	13 	14 	15


Esera  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44


Neemia  1

	1 	2 	3 	4 	5

 	6 	7 	8 	9 	10

 	11


Neemia  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Neemia  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Neemia  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Neemia  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19


Neemia  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19


Neemia  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63 	64 	65

 	66 	67 	68 	69 	70

 	71 	72 	73


Neemia  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Neemia  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Neemia  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39


Neemia  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Neemia  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47


Neemia  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Eseta  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Eseta  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Eseta  3

	1 	2 	3 	4 	5

 	6 	7 	8 	9 	10

 	11 	12 	13 	14 	15


Eseta  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Eseta  5

	1 	2 	3 	4 	5

 	6 	7 	8 	9 	10

 	11 	12 	13 	14


Eseta  6

	1 	2 	3 	4 	5

 	6 	7 	8 	9 	10

 	11 	12 	13 	14


Eseta  7

	1 	2 	3 	4 	5

 	6 	7 	8 	9 	10


Eseta  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Eseta  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Eseta  10

	1 	2 	3


Iopu  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Iopu  2

	1 	2 	3 	4 	5

 	6 	7 	8 	9 	10

 	11 	12 	13


Iopu  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Iopu  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Iopu  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Iopu  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Iopu  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Iopu  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Iopu  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Iopu  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Iopu  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Iopu  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Iopu  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Iopu  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Iopu  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Iopu  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Iopu  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Iopu  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Iopu  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Iopu  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Iopu  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Iopu  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Iopu  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Iopu  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Iopu  25

	1 	2 	3 	4 	5

 	6


Iopu  26

	1 	2 	3 	4 	5

 	6 	7 	8 	9 	10

 	11 	12 	13 	14


Iopu  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Iopu  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Iopu  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Iopu  30

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Iopu  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Iopu  32

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Iopu  33

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Iopu  34

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37


Iopu  35

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Iopu  36

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Iopu  37

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Iopu  38

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41


Iopu  39

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Iopu  40

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Iopu  41

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Iopu  42

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Salamo  1

	1 	2 	3 	4 	5

 	6


Salamo  2

	1 	2 	3 	4 	5

 	6 	7 	8 	9 	10

 	11 	12


Salamo  3

	1 	2 	3 	4 	5

 	6 	7 	8


Salamo  4

	1 	2 	3 	4 	5

 	6 	7 	8


Salamo  5

	1 	2 	3 	4 	5

 	6 	7 	8 	9 	10

 	11 	12


Salamo  6

	1 	2 	3 	4 	5

 	6 	7 	8 	9 	10


Salamo  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Salamo  8

	1 	2 	3 	4 	5

 	6 	7 	8 	9


Salamo  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Salamo  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Salamo  11

	1 	2 	3 	4 	5

 	6 	7


Salamo  12

	1 	2 	3 	4 	5

 	6 	7 	8


Salamo  13

	1 	2 	3 	4 	5

 	6


Salamo  14

	1 	2 	3 	4 	5

 	6 	7


Salamo  15

	1 	2 	3 	4 	5


Salamo  16

	1 	2 	3 	4 	5

 	6 	7 	8 	9 	10

 	11


Salamo  17

	1 	2 	3 	4 	5

 	6 	7 	8 	9 	10

 	11 	12 	13 	14 	15


Salamo  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50


Salamo  19

	1 	2 	3 	4 	5

 	6 	7 	8 	9 	10

 	11 	12 	13 	14


Salamo  20

	1 	2 	3 	4 	5

 	6 	7 	8 	9


Salamo  21

	1 	2 	3 	4 	5

 	6 	7 	8 	9 	10

 	11 	12 	13


Salamo  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Salamo  23

	1 	2 	3 	4 	5

 	6


Salamo  24

	1 	2 	3 	4 	5

 	6 	7 	8 	9 	10


Salamo  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Salamo  26

	1 	2 	3 	4 	5

 	6 	7 	8 	9 	10

 	11 	12


Salamo  27

	1 	2 	3 	4 	5

 	6 	7 	8 	9 	10

 	11 	12 	13 	14


Salamo  28

	1 	2 	3 	4 	5

 	6 	7 	8 	9


Salamo  29

	1 	2 	3 	4 	5

 	6 	7 	8 	9 	10

 	11


Salamo  30

	1 	2 	3 	4 	5

 	6 	7 	8 	9 	10

 	11 	12


Salamo  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Salamo  32

	1 	2 	3 	4 	5

 	6 	7 	8 	9 	10

 	11


Salamo  33

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Salamo  34

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Salamo  35

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Salamo  36

	1 	2 	3 	4 	5

 	6 	7 	8 	9 	10

 	11 	12


Salamo  37

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Salamo  38

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Salamo  39

	1 	2 	3 	4 	5

 	6 	7 	8 	9 	10

 	11 	12 	13


Salamo  40

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Salamo  41

	1 	2 	3 	4 	5

 	6 	7 	8 	9 	10

 	11 	12 	13


Salamo  42

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Faataoto  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Faataoto  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Faataoto  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Faataoto  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Faataoto  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Faataoto  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Faataoto  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Faataoto  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Faataoto  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Faataoto  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Faataoto  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Faataoto  30

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Faataoto  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Failauga  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Failauga  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Failauga  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Failauga  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Failauga  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Failauga  6

	1 	2 	3 	4 	5

 	6 	7 	8 	9 	10

 	11 	12


Failauga  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Failauga  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Failauga  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Failauga  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Failauga  11

	1 	2 	3 	4 	5

 	6 	7 	8 	9 	10


Failauga  12

	1 	2 	3 	4 	5

 	6 	7 	8 	9 	10

 	11 	12 	13 	14


Pese a Solomona  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Pese a Solomona  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Pese a Solomona  3

	1 	2 	3 	4 	5

 	6 	7 	8 	9 	10

 	11


Pese a Solomona  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Pese a Solomona  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Pese a Solomona  6

	1 	2 	3 	4 	5

 	6 	7 	8 	9 	10

 	11 	12 	13


Pese a Solomona  7

	1 	2 	3 	4 	5

 	6 	7 	8 	9 	10

 	11 	12 	13


Pese a Solomona  8

	1 	2 	3 	4 	5

 	6 	7 	8 	9 	10

 	11 	12 	13 	14


Isaia  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Isaia  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Isaia  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Isaia  4

	1 	2 	3 	4 	5

 	6


Isaia  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Isaia  6

	1 	2 	3 	4 	5

 	6 	7 	8 	9 	10

 	11 	12 	13


Isaia  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Isaia  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Isaia  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Isaia  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Isaia  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Isaia  12

	1 	2 	3 	4 	5

 	6


Isaia  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Isaia  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Isaia  15

	1 	2 	3 	4 	5

 	6 	7 	8 	9


Isaia  16

	1 	2 	3 	4 	5

 	6 	7 	8 	9 	10

 	11 	12 	13 	14


Isaia  17

	1 	2 	3 	4 	5

 	6 	7 	8 	9 	10

 	11 	12 	13 	14


Isaia  18

	1 	2 	3 	4 	5

 	6 	7


Isaia  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Isaia  20

	1 	2 	3 	4 	5

 	6


Isaia  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Isaia  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Isaia  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Isaia  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Isaia  25

	1 	2 	3 	4 	5

 	6 	7 	8 	9 	10

 	11 	12


Isaia  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Isaia  27

	1 	2 	3 	4 	5

 	6 	7 	8 	9 	10

 	11 	12 	13


Isaia  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Isaia  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Isaia  30

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Isaia  31

	1 	2 	3 	4 	5

 	6 	7 	8 	9


Isaia  32

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Isaia  33

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Isaia  34

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Isaia  35

	1 	2 	3 	4 	5

 	6 	7 	8 	9 	10


Isaia  36

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Isaia  37

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Isaia  38

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Isaia  39

	1 	2 	3 	4 	5

 	6 	7 	8


Isaia  40

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Isaia  41

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Isaia  42

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Isaia  43

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Isaia  44

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Isaia  45

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Isaia  46

	1 	2 	3 	4 	5

 	6 	7 	8 	9 	10

 	11 	12 	13


Isaia  47

	1 	2 	3 	4 	5

 	6 	7 	8 	9 	10

 	11 	12 	13 	14 	15


Isaia  48

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Isaia  49

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Isaia  50

	1 	2 	3 	4 	5

 	6 	7 	8 	9 	10

 	11


Isaia  51

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Isaia  52

	1 	2 	3 	4 	5

 	6 	7 	8 	9 	10

 	11 	12 	13 	14 	15


Isaia  53

	1 	2 	3 	4 	5

 	6 	7 	8 	9 	10

 	11 	12


Isaia  54

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Isaia  55

	1 	2 	3 	4 	5

 	6 	7 	8 	9 	10

 	11 	12 	13


Isaia  56

	1 	2 	3 	4 	5

 	6 	7 	8 	9 	10

 	11 	12


Isaia  57

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Isaia  58

	1 	2 	3 	4 	5

 	6 	7 	8 	9 	10

 	11 	12 	13 	14


Isaia  59

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Isaia  60

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Isaia  61

	1 	2 	3 	4 	5

 	6 	7 	8 	9 	10

 	11


Isaia  62

	1 	2 	3 	4 	5

 	6 	7 	8 	9 	10

 	11 	12


Isaia  63

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19


Isaia  64

	1 	2 	3 	4 	5

 	6 	7 	8 	9 	10

 	11 	12


Isaia  65

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Isaia  66

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Ieremia  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19


Ieremia  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37


Ieremia  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Ieremia  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Ieremia  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Ieremia  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Ieremia  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Ieremia  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Ieremia  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Ieremia  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Ieremia  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Ieremia  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Ieremia  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Ieremia  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Ieremia  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Ieremia  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Ieremia  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Ieremia  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Ieremia  19

	1 	2 	3 	4 	5

 	6 	7 	8 	9 	10

 	11 	12 	13 	14 	15


Ieremia  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Ieremia  21

	1 	2 	3 	4 	5

 	6 	7 	8 	9 	10

 	11 	12 	13 	14


Ieremia  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Ieremia  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Ieremia  24

	1 	2 	3 	4 	5

 	6 	7 	8 	9 	10


Ieremia  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Ieremia  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Ieremia  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Ieremia  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Ieremia  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Ieremia  30

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Ieremia  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Ieremia  32

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44


Ieremia  33

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Ieremia  34

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Ieremia  35

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19


Ieremia  36

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Ieremia  37

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Ieremia  38

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Ieremia  39

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Ieremia  40

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


Ieremia  41

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Ieremia  42

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Ieremia  43

	1 	2 	3 	4 	5

 	6 	7 	8 	9 	10

 	11 	12 	13


Ieremia  44

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Ieremia  45

	1 	2 	3 	4 	5


Ieremia  46

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Ieremia  47

	1 	2 	3 	4 	5

 	6 	7


Ieremia  48

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47


Ieremia  49

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39


Ieremia  50

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46


Ieremia  51

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63 	64


Ieremia  52

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Auega  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Auega  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Auega  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63 	64 	65

 	66


Auega  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Auega  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Esekielu  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Esekielu  2

	1 	2 	3 	4 	5

 	6 	7 	8 	9 	10


Esekielu  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Esekielu  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Esekielu  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Esekielu  6

	1 	2 	3 	4 	5

 	6 	7 	8 	9 	10

 	11 	12 	13 	14


Esekielu  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Esekielu  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Esekielu  9

	1 	2 	3 	4 	5

 	6 	7 	8 	9 	10

 	11


Esekielu  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22


Esekielu  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Esekielu  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Esekielu  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Esekielu  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Esekielu  15

	1 	2 	3 	4 	5

 	6 	7 	8


Esekielu  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60

 	61 	62 	63


Esekielu  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


Esekielu  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Esekielu  19

	1 	2 	3 	4 	5

 	6 	7 	8 	9 	10

 	11 	12 	13 	14


Esekielu  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49


Esekielu  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Esekielu  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Esekielu  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49


Esekielu  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Esekielu  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


Esekielu  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Esekielu  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Esekielu  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Esekielu  29

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Esekielu  30

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Esekielu  31

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


Esekielu  32

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Esekielu  33

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Esekielu  34

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Esekielu  35

	1 	2 	3 	4 	5

 	6 	7 	8 	9 	10

 	11 	12 	13 	14 	15


Esekielu  36

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Esekielu  37

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Esekielu  38

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Esekielu  39

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Esekielu  40

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49


Esekielu  41

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Esekielu  42

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


Esekielu  43

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Esekielu  44

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Esekielu  45

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Esekielu  46

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57


Ioane  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50


Ioane  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Ioane  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Ioane  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Ioane  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Ioane  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Ioane  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Ioane  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42


Ioane  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Ioane  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Galuega  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Galuega  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47


Galuega  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26


Galuega  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37


Galuega  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42


Galuega  6

	1 	2 	3 	4 	5

 	6 	7 	8 	9 	10

 	11 	12 	13 	14 	15


Galuega  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58 	59 	60


Galuega  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Galuega  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43


Galuega  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48


Galuega  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Galuega  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Galuega  13

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52


Galuega  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Galuega  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41


Galuega  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Galuega  17

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


Galuega  18

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28


Galuega  19

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41


Galuega  20

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38


Galuega  21

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


Galuega  22

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30


Galuega  23

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35


Galuega  24

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Galuega  25

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


Galuega  26

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Galuega  27

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44


Galuega  28

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Roma  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32


Roma  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29


Roma  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


Roma  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Roma  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Roma  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Roma  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25


Roma  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39


Roma  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Roma  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Roma  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36


Roma  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


Roma  13

	1 	2 	3 	4 	5

 	6 	7 	8 	9 	10

 	11 	12 	13 	14


Roma  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


Roma  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


Roma  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


1 Korinito  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


1 Korinito  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


1 Korinito  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23


1 Korinito  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


1 Korinito  5

	1 	2 	3 	4 	5

 	6 	7 	8 	9 	10

 	11 	12 	13


1 Korinito  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20


1 Korinito  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


1 Korinito  8

	1 	2 	3 	4 	5

 	6 	7 	8 	9 	10

 	11 	12 	13


1 Korinito  9

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27


1 Korinito  10

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33


1 Korinito  11

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34


1 Korinito  12

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31


1 Korinito  13

	1 	2 	3 	4 	5

 	6 	7 	8 	9 	10

 	11 	12 	13


1 Korinito  14

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40


1 Korinito  15

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24 	25

 	26 	27 	28 	29 	30

 	31 	32 	33 	34 	35

 	36 	37 	38 	39 	40

 	41 	42 	43 	44 	45

 	46 	47 	48 	49 	50

 	51 	52 	53 	54 	55

 	56 	57 	58


1 Korinito  16

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


2 Korinito  1

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


2 Korinito  2

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17


2 Korinito  3

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


2 Korinito  4

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


2 Korinito  5

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21


2 Korinito  6

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18


2 Korinito  7

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16


2 Korinito  8

	1 	2 	3 	4 	5

 	6 	7 	8 	9 	10

 	11 	12 	13 	14 	15

 	16 	17 	18 	19 	20

 	21 	22 	23 	24


2 Korinito  9

	1 	2 	3 	4 	5

 	6 	7 	8 	9 	10

 	11 	12 	13 	14 	15


2 Korinito  10

